
1 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

 

  

Sängö  Language  



2 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Sängö - All Bible  
 

 
 

Old Testament Nahum 1.725 

Tongo nda ti aye 3 Habakuk 1.730 

Sigingo 108 Sofonii 1.735 

Awayango-sandaga 200 Aggée 1.740 

Wungo ti azo 268 Zakarii 1.744 

Ndia ti fani use ni 359 Malashii 1.763 

Josué 437 New Testament 

Awafango-ngbanga 487 Matthieu 1.769 

Ruth 535 Marc 1.847 

1 Samuel 542 Luc 1.895 

2 Samuel 605 Jean 1.976 

1 Agbia 659 Awatokua 2.034 

2 Agbia 726 Rome 2.105 

1 Mbai 788 1 Korente 2.138 

2 Mbai 849 2 Korente 2.170 

Esdras 920 Galasii 2.191 

Néhémie 941 Efeze 2.202 

Esther 972 Filipe 2.213 

Job 988 Kolose 2.221 

Abia (Psaumes) 1.052 1 Tesalonike 2.228 

Amato 1.209 2 Tesalonike 2.235 

Zo ti bongbingo azo 1.265 1 Timothée 2.239 

B. ti abia 1.282 2 Timothée 2.248 

Ésaïe 1.292 Tite 2.255 

Jérémie 1.402 Philémon 2.259 

Abia ti demango tere 1.522 Ahebro 2.261 

Ezekiel 1.534 Jacques 2.285 

Daniel 1.640 1 Pierre 2.294 

Osée 1.671 2 Pierre 2.303 

Joël 1.688 1 Jean 2.309 

Amos 1.695 2 Jean 2.317 

Abdias 1.709 3 Jean 2.319 

Jonas 1.711 Jude 2.321 

Mishe 1.715 Aye so Nzapa afa 2.324 



3 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Sängö - All Bible 
 

Tongo nda ti aye 

Tongo nda ti aye 1 

TONGO NDA TI AYE TI DUNIA 
1–11 

Nzapa asara dunia 

1Na tongo nda ni, Nzapa asara yayu na sese. 

2Sese ni ayeke gi senge, ye oko ayeke daa pepe. Ndo avuko pitipiti na ndö ti angu 
so ali mingi; yingo ti Nzapa ayeke ya na ndö ti angu ni. 

3 Nzapa atene: “Ayeke nzoni ndo avuru!” Si ndo ni avuru. 

4Nzapa abaa so vurungo ndo ayeke nzoni. Lo kangbi popo ti vurungo ndo na 
vukongo ndo. 

5Nzapa adi iri ti vurungo ndo “kota lâ”, lo di iri ti vukongo ndo “bi”. Lakui ahon, 
ndaperere asi. Kozo lango laa. 

6 Nzapa atene: “Ayeke nzoni mbeni ye asigigi si akangbi popo ti angu!” 

7Ye ni asi tongana ti so lo tene. Nzapa asara mbeni ye so akangbi popo ti angu ti 
nduzu na angu ti sese. 

8Nzapa adi iri ti ye so akangbi popo ti angu “le ti nduzu”. Lakui ahon, ndaperere 
asi. Use lango laa. 

9 Nzapa atene: “Ayeke nzoni angu so ayeke na gbe ti nduzu abongbi tere ti ala na 
ndo oko si holengo ndo asigigi.” Ye ni asi tongana ti so lo tene. 

10Nzapa adi iri ti holengo ndo ni “sese” si lo di iri ti gba ti angu ni “akota ngu-
ingo”. Nzapa abaa so ye ni ayeke nzoni. 

11 Nzapa atene: “Ayeke nzoni sese asara titene apere na akeke asigigi, amara ni 
nde nde. Apere ni na ale ti lungo ni na tere ni, na akeke nde nde so ayeke le, na 
ale ti lungo ni na ndö ni. Ye ni asi tongana ti so lo tene. 

12Sese asara si apere na akeke asigigi, amara ni nde nde. Apere ni ayeke na ale 
ni so ayeke sara titene afini ni asigigi. Akeke ni ayeke na alengo ti ala so ayeke 
sara titene ambeni fini keke ni asigigi. Nzapa abaa so ye ni ayeke nzoni. 

13Lakui ahon, ndaperere asi. Ota lango laa. 

14 Nzapa atene: “Ayeke nzoni aye so ayeke su asigigi na le ti nduzu ti kangbi popo 
ti kota lâ na bi. Fade aye ni ayeke sara titene azo ahinga alango ti amatanga, na 
ambeni lango nde nde, na angu so ayeke hon. 

15Na nduzu kâ, fade ala yeke su na ndö ti sese!” Ye ni asi tongana ti so lo tene. 

16Nzapa asara akota ye so ayeke su so use. Lo sara kota ni titene aduti tongana 
makonzi na kota lâ si lo sara kete ni titene aduti tongana makonzi na bi. Lo sara 
nga atongoro. 

17Nzapa azia aye ni na le ti nduzu titene ala su na ndö ti sese, 

18ala duti tongana amakonzi na kota lâ nga na bi si ala kangbi popo ti vurungo 
ndo na vukongo ndo. Nzapa abaa so ye ni ayeke nzoni. 

19Lakui ahon, ndaperere asi. Osio lango laa. 

20Nzapa atene: “Ayeke nzoni aye so ayeke na fini asi singo na ya ti angu si andeke 
ahuru na ndö ti sese, na le ti nduzu.” 

21 Nzapa asara akota nyama ti ya ti kota ngu-ingo, na amara ti aye nde nde so 
kue ayeke na fini, ala so asi singo si ayeke tambula na ya ti angu, na amara ti 
andeke so kue ayeke huru. Nzapa abaa so ye ni ayeke nzoni. 

22Nzapa asara tufa na ndö ti ala, atene: “Ala du amolenge, ala wu mingi, ala mu 
ya ti akota ngu-ingo kue; andeke awu, amu ndö ti sese kue!” 

23Lakui ahon, ndaperere asi. Oku lango laa. 

24 Nzapa atene: “Ayeke nzoni sese asara titene amara ti anyama nde nde kue 
abaa gigi: anyama ti kodro, anyama so ayeke hara harango, na anyama ti 
ngonda!” Ye ni asi tongana ti so lo tene. 

25Nzapa asara amara ti anyama nde nde ti ngonda; lo sara amara ti anyama nde 
nde ti kodro, na amara ti anyama nde nde so ayeke hara harango. Nzapa abaa so 
ye ni ayeke nzoni. 

26 Nzapa atene: “Ayeke nzoni e sara zo titene lo kpa e, titene lo duti tongana e! 
Lo sara komandema na ndö ti asusu ti ya ti kota ngu-ingo, na ndö ti andeke ti 
nduzu, na ndö ti anyama ti kodro, na ndö ti sese kue, na ndö ti anyama so ayeke 
hara harango na sese!” 

27 Nzapa asara zo, zo ni akpa Nzapa, lo sara zo ni akpa gi lo Nzapa. Lo sara ala, 
koli na wali. 

28 Nzapa asara tufa na ndö ti ala si lo tene na ala: “Ala du, ala wu mingi, ala mu 
ndö ti sese kue, ala sara titene aye ti sese kue aduti na gbe ti ala! Ala sara 
komandema na ndö ti asusu ti ya ti kota ngu-ingo, na ndö ti andeke ti nduzu, na 
ndö ti anyama so kue ayeke hara harango na sese!” 

29Nzapa atene: “Mbi mu na ala apere so kue ayeke na ndö ti sese si ale ni ayeke 
daa, na akeke so kue alengo ni ayeke daa si le ni ti lungo ni ayeke daa. Mbi mu ni 
na ala titene aga kobe ti ala. 

30Ti anyama so kue ayeke na ndö ti sese, na andeke so kue ayeke huru na nduzu, 
na aye so kue ayeke tambula na sese si ayeke na fini, mbi mu apere na akeke 
titene aga kobe ti ala.” Ye ni asi gi tongana ti so lo tene. 

31Nzapa abaa aye so kue lo sara: aye ni ayeke nzoni mingi. Lakui ahon, ndaperere 
asi. Omene lango laa. 

Tongo nda ti aye 2 

1Tongaso laa Nzapa ahunzi ti sara yayu, na sese na aye ti ala so kue ayeke mingi 
mingi. 

2Na lango mbarambara ni, Nzapa ahunzi kua ti lo. Na lango mbarambara ni, 
Nzapa awu tere ti lo na peko ti kua so kue lo sara. 

3 Nzapa asara tufa na ndö ti lango mbarambara ni si lo zia ni nde ndali ti lo, 
ngbanga ti so na lango so laa lo wu tere ti lo na peko ti kua so kue lo wani, lo sara. 

4Lege so a sara yayu na sese laa. 

Yaka so ayeke na Eden 

Na ndembe so KOTA GBIA Nzapa asara sese na yayu, 

5mbeni kete keke wala pere ade ti sigigi pepe, ngbanga ti so lo de ti sara titene 
ngu-Nzapa apika na ndö ti sese pepe si mbeni zo titene afâ yaka ayeke daa pepe. 

6Gi mbeni ngu laa alondo na gbe ti sese asigigi si amu le ti sese ni kue. 

7 KOTA GBIA Nzapa amu fuku ti sese, lo sara na zo. Na pekoni, lo huru pupu so 
ayeke sara titene zo aduti na fini na ya ti hon ti zo ni si zo ni aga zo so ayeke na 
fini. 

8KOTA GBIA Nzapa aleke mbeni yaka na sese ti Eden, na mbage ti To si lo zia zo 
so lo sara lo so daa. 

9KOTA GBIA Nzapa asara titene mara ti akeke nde nde kue asigigi na ya ti yaka 
ni; akeke ni ayeke pendere ti baa, ale ni anzere ti te. Na be ti yaka ni, Nzapa azia 
keke so ayeke mu fini na zo, na keke so ayeke sara titene zo ahinga ye so ayeke 
nzoni na ye so ayeke sioni. 

10Mbeni bale alondo na sese ti Eden, asigigi si asara titene yaka ni awara ngu. Ti 
londo na ndo so, ngu ni akangbi ya ti lo na amaboko osio. 

11Mbeni maboko ni oko ayeke ngu ti Pishon; ngu ti Pishon laa angoro tere ti 
kodro ti Havila. Lôro ayeke kâ; 

12lôro ti kodro ni ayeke lôro ti nzoni ni; bedelium na têne ti kornaline ayeke nga 
daa. 

13Use maboko ti ngu ni, iri ni Gihon; ngu ti Gihon laa angoro tere ti kodro ti Kush. 

14Ota maboko ti ngu ni, iri ni Tigre; ngu ti Tigre laa ayeke sua na mbage ti To ti 
kodro ti Asur. Osio maboko ti ngu ni, iri ni Efrate. 

15KOTA GBIA Nzapa amu zo, azia lo na ya ti yaka ti Eden titene lo fâ yaka ni, lo 
bata ni. 

16KOTA GBIA amu yanga na zo, atene: “Mo lingbi ti te ale ti keke so kue ayeke na 
ya ti yaka ni. 

17Me le ti keke ti hingango nzoni na sioni so, mo te ni pepe, ngbanga ti so na lango 
so mo yeke te ni, mo yeke kui biani.” 

18KOTA GBIA Nzapa atene: “Ayeke nzoni pepe titene zo aduti gi lo oko. Mbi yeke 
sara mbeni zo so alingbi na lo, ti mu maboko na lo.” 

19KOTA GBIA Nzapa amu sese, lo sara na anyama kue ti ngonda, na andeke kue 
ti nduzu. Lo ga na ala na zo ti baa lege so zo ayeke mu iri na ala. Nyama oko oko 
ayeke bata gi iri so zo amu na lo. 

20Zo amu iri na anyama ti kodro kue, na andeke ti nduzu kue, na anyama ti 
ngonda kue. Me ti lo wani, lo wara mbeni zo oko so alingbi na lo, ti mu maboko 
na lo pepe. 

21KOTA GBIA Nzapa asara si zo ni ati na ya ti kota lango. Lo zi mbeni bio oko ti 
kate ti zo si lo kanga kasa ti tere ti zo na plase ni. 

22 KOTA GBIA amu bio ti kate ti zo, lo sara na wali si lo ga na wali ni na mbage ti 
zo ni. 

23Zo ni adekongo, atene: “Ti fadeso, so zo laa, lo yeke tongana mbi! Fade a yeke 
di iri ti lo wali ti koli, ngbanga ti so a mu lo na ya ti koli.” 

24 Ndani laa koli ayeke zia ande babâ na mama ti lo titene lo na wali ti lo abongbi 
oko si ala ga gi tere oko. 

25Koli ni na wali ti lo, ala use kue, tere ti ala ayeke senge. Me na popo ti ala, 
kamene asara ala oko pepe. 

Tongo nda ti aye 3 

Nzapa atumba Adam na Eve na yaka ti Eden 

1 Ngbo ayeke na kode ti handango ndo ahon anyama ti ngonda so kue KOTA GBIA 
Nzapa asara ala. Lo hunda wali ni, lo tene: “Nzapa atene na ala: ‘Ala te ale ti keke 
so kue ayeke na yaka ni so pepe’ biani?” 

2Wali ni akiri tënë na ngbo, atene: “E lingbi ti te ale ti keke ti yaka ni. 

3Me ale ti keke so ayeke na be ti yaka ni so, Nzapa atene: ‘Ala te ni pepe, ala ndu 
nga ni pepe, ngbanga ti ala kui.’ ” 

4Ngbo atene na wali ni: “Mvene! Ala yeke kui pepe. 

5Me Nzapa ahinga atene, na lango so ala yeke te ni, fade le ti ala ayeke zi si ala 
yeke ga tongana Nzapa ti hinga ye so ayeke nzoni na ye so ayeke sioni.” 

6Wali ni abaa so ale ti keke ni ayeke nzoni titene zo ate ni; ayeke pendere titene 
zo abaa ni si ayeke nzoni ti sara si zo ahinga ndo. Lo mu mbeni le ni, lo te, lo mu 
nga na koli ti lo so ayeke na tere ti lo si lo kue, lo te ni. 

7Ala use kue, le ti ala azi si ala baa so tere ti ala ayeke senge. Ala mu akugbe ti 
fige, ala fu na kambusu si ala yu. 

8 Na lakui, na ndembe so pupu ayeke ya kete kete, ala ma go ti KOTA GBIA Nzapa 
so lo yeke fono na ya ti yaka ni. Koli ni na wali ti lo ahonde tere ti ala na popo ti 
akeke ti yaka ni ndali ti KOTA GBIA Nzapa abaa ala. 

9KOTA GBIA Nzapa airi koli ni, lo hunda lo, lo tene: “Mo yeke na ndo wa?” 

10Koli ni akiri tënë, atene: “Mbi ma go ti mo na ya ti yaka. Mbeto asara mbi, 
ngbanga ti so tere ti mbi ayeke senge si mbi honde tere ti mbi.” 

11Nzapa ahunda lo, atene: “Zo wa laa afa na mo atene, tere ti mo ayeke senge? 
Mo te le ti keke so mbi mu yanga na mo ti te ni pepe so?” 

12Koli ni akiri tënë, atene: “Wali so mo mu lo na mbi titene lo duti na tere ti mbi 
so, lo laa lo mu le ti keke ni na mbi si mbi te.” 

13 KOTA GBIA Nzapa ahunda wali ni, atene: “Nyen laa mo sara tongaso?” Wali ni 
akiri tënë na lo, atene: “Ngbo ahanda mbi si mbi te le ti keke ni.” 

14KOTA GBIA Nzapa atene na ngbo: “Ndali ti ye so mo sara so, mbi yeke deba mo. 
Na popo ti anyama ti kodro kue, na anyama ti ngonda kue, mo yeke tambula ande 
na ya ti mo si mo yeke te fuku ti sese na lango so kue mo yeke ngba na fini. 

15 Mbi yeke zia kangbi na popo ti mo na wali, na popo ti ahale ti mo, na ala ti wali. 
Fade ahale ti wali ayeke zia ka na li ti mo si mo, mo yeke zia ka na ngbonda ti 
gere ti ala.” 

16Na pekoni, Nzapa atene na wali: “Mbi yeke sara ande titene na ndembe so mo 
yeke na ngo, mo yeke baa pasi mingi na ni; na ya ti pasi si mo yeke du amolenge. 
Fade nzara ti be ti mo kue ayeke gi na mbage ti koli ti mo, me lo yeke sara 
komandema na ndö ti mo.” 

17Ti hunzi na ni, lo tene na koli, lo tene: “Ndali ti so mo ma yanga ti wali ti mo si 
mo te le ti keke so mbi mu yanga na mo ti te pepe so, mbi yeke deba sese ndali ti 
mo. Fade mo yeke baa pasi ti wara kobe ti mo na lege ti sese ni, na lango so kue 
mo yeke ngba na fini. 

18 Sese ni ayeke sara titene aki na akeke ti ki asigigi ndali ti mo. Fade mo yeke te 
aye so ayeke sigigi na ya ti yaka. 

19Mo yeke wara kobe ti mo gi na gbiki ti li ti mo, ngbii asi na lango so mo yeke 
kiri na ya ti sese, ngbanga ti so a mu mo na ya ti sese. Mo yeke fuku ti sese, mo 
yeke kiri ande na ya ti fuku ti sese.” 

20Koli ni, Adam, adi iri ti wali ti lo Eve, so ti tene “Lo so ayeke na Fini”, ngbanga 
ti so lo laa lo yeke mama ti azo so kue ayeke na fini. 

21KOTA GBIA Nzapa aleke abongo na poro ti nyama ndali ti Adam na wali ti lo si 
lo yu na ala. 

22 KOTA GBIA Nzapa atene: “Baa, zo aga tongana mbeni oko ti e awe, na lege ti 
hingango ye so ayeke nzoni na ye so ayeke sioni. Fadeso, alingbi a kanga lege na 
lo si lo kiri lo yoro maboko ti lo pepe, ti mu le ti keke so ayeke mu fini na zo so. 
Tongana lo te ni, fade lo yeke ngba na fini lakue lakue.” 

23KOTA GBIA Nzapa atumba zo na ya ti yaka ti Eden titene lo gue, lo de sese ti lu 
kobe daa; sese so a mu ni si a sara na lo so. 

24So KOTA GBIA Nzapa atumba zo na ya ti yaka ni awe, lo zia asheruben na 
mbage ti To ti yaka ni. Asheruben ni ayeke na yongoro zeme so le ni ayeke za 
zango si ayeke turne mbage na mbage ti kanga lege na zo ti gue na tere ti keke 
so ayeke mu fini na zo. 

Tongo nda ti aye 4 

Kain na Abel 

1Adam na wali ti lo Eve aduti si wali ni amu ngo. Lo du Kain si lo tene: “KOTA 
GBIA amu na mbi lege ti wara zo.” 

2Na pekoni lo du Abel, ita ti Kain. Abel ayeke wabatango-taba; Kain ayeke 
wafango-yaka. 

3Na peko ti mbeni ngoi, Kain aga na ambeni kobe ti yaka ti lo, lo mu na sandaga 
na KOTA GBIA. 

4 Abel nga aga na akozo molenge ti anyama ti lo so ayeke na mafuta mingi, lo mu 
na sandaga na KOTA GBIA. KOTA GBIA ayamba Abel na sandaga ti lo na ngia. 

5Me lo yamba Kain na sandaga ti lo na ngia pepe. Kain asara ngonzo ngangu 
mingi si lo yeke kanga ndö ti le ti lo. 

6KOTA GBIA atene na Kain: “Mo yeke sara ngonzo ngbanga ti nyen? Ngbanga ti 
nyen si mo yeke kanga ndö ti le ti mo tongaso? 

7Tongana mo sara ye nzoni, fade mo yeke duti na ngia. Me tongana mo sara ye 
sioni, siokpari ayeke lango na yanga ti da ti mo ti ku mo. Lo yeke na nzara ti mo. 
Ti mo, alingbi mo hon ndö ti siokpari ni.” 

8 Tongaso Kain atene na ita ti lo Abel: “E gue na yaka.” Kâ na yaka ni, lo ti na ndö 
ti ita ti lo Abel si lo fâ lo. 

9KOTA GBIA ahunda Kain, atene: “Ita ti mo Abel ayeke na ndo wa?” Kain akiri 
tënë, atene: “Mbi hinga? Mbi laa mbi yeke bata ita ti mbi ni?” 

10 Tongaso KOTA GBIA atene: “Nyen laa mo sara tongaso? Dekongo ti mene ti ita 
ti mo so mo tuku so, alondo na sese kâ, aga ngbii asi na mbi ge. 

11 Sese azi yanga ti lo si ayamba mene ti ita ti mo so mo fâ lo so. Fadeso, a deba 
mo si a tumba mo na ndö ti nzoni sese ni awe. 

12Tongana mo de sese ti lu kobe daa, sese ni ayeke le kobe mingi pepe. Fade da 
ti li ti mo ayeke duti daa pepe; mo yeke tambula gi kirikiri na ndö ti sese.” 

13Kain atene na KOTA GBIA: “Ngbanga so a fâ na li ti mbi so, ane ahon ndö ti mbi. 

14Tongana mo tumba mbi na ndö ti sese so, fade mbi yeke honde tere ti mbi 
yongoro na le ti mo. Da ti li ti mbi ayeke duti daa pepe; mbi yeke tambula gi 
kirikiri na ndö ti sese. Fade zo so kue ayeke wara mbi ayeke fâ mbi.” 

15KOTA GBIA atene na lo: “Oko pepe! Tongana mbeni zo afâ mo Kain, fade a fâ 
azo mbarambara si alingbi na kuâ ti mo.” KOTA GBIA asara mbeni nzoroko na 
tere ti Kain titene zo so awara lo afâ lo pepe. 

16Tongaso Kain ague yongoro na le ti KOTA GBIA, lo sara kodro na sese ti Nod, 
na mbage ti To ti Eden. 

Ahale ti Kain 

17Kain aduti na wali ti lo. Wali ni amu ngo si lo du Henok. Kain ato nda ti lekengo 
mbeni gbata; lo mu iri ti molenge ti lo Henok, lo zia na ndö ti gbata ni. 

18Wali ti Henok adu na lo Irad. Irad adu Mehuyael. Mehuyael adu Metushael. 
Metushael adu Lemek. 

19Lemek amu awali use. Iri ti mbeni wali ni ayeke Ada si iri ti mbeni ayeke Sila. 

20Ada adu Yabal. Yabal si ayeke kotara ti azo so ayeke lango na gbe ti ada ti bongo 
si ayeke bata anyama so. 

21Iri ti ita ti lo ayeke Yubal. Yubal si ayeke kotara ti azo so kue ayeke pika kundi 
si ayeke huru ngoli so. 

22Ti Sila, lo du Tubal-Kain. Tubal-Kain laa ayeke zo ti pikango ndao, lo yeke mu 
bengba wen nga na wen ti leke na aye so kue yanga ni aza zango. Iri ti ita ti Tubal-
Kain ti wali ayeke Naama. 

23Lemek atene na awali ti lo: “Ada na Sila, ala ma mbi si! Ala, awali ti Lemek, ala 
dingi mê ti ala, ama tënë ti mbi! Tongana a pika mbi, fade mbi yeke fâ zo. Tongana 
a zia ka na tere ti mbi, fade mbi yeke fâ mbeni molenge. 

24Biani, fade a kiri peko ti sioni so zo asara na Kain so fani mbarambara. Me ti 
Lemek, fade a kiri na ni fani balembarambara na mbarambara.” 

25Adam akiri aduti na wali ti lo. Lo du mbeni molenge-koli si lo di iri ti lo Set. Lo 
tene na be ti lo, lo tene: “Nzapa amu na mbi mbeni molenge na plase ti Abel so 
Kain afâ lo awe.” 

26Set nga adu molenge-koli si lo di iri ti lo Enos. Na ngoi ni laa azo ato nda ti 
sambela Nzapa, ti iri lo KOTA GBIA. 

Tongo nda ti aye 5 

Ahale ti Adam ngbii asi na Noe 

1So ayeke mbeti so a su tënë ti sewa ti Adam daa. Na lango so Nzapa asara zo, lo 
sara zo ni gi tongana lo Nzapa; 

2 lo sara ala koli na wali. Lo sara tufa na ndö ti ala si lo di iri ti ala azo, na lango 
so lo sara ala. 

3Adam ayeke na ngu ngbangbo oko na baleota si lo du mbeni molenge-koli; lo di 
iri ti molenge ni Set. Molenge ni ayeke gi tongana lo si lo kpa taa gi lo. 

4Na peko ti dungo Set, Adam aduti na gigi ngu ngbangbo miombe. Lo du 
amolenge-koli na amolenge-wali. 

5Ngu ti Adam kue ayeke ngu ngbangbo gumbaya na baleota si lo kui. 

6Set ayeke na ngu ngbangbo oko na oku si lo du Enos. 

7Na peko ti dungo Enos, Set aduti na gigi ngu ngbangbo miombe na mbarambara. 
Lo du amolenge-koli na amolenge-wali. 

8Ngu ti Set kue ayeke ngu ngbangbo gumbaya na baleoko na use si lo kui. 

9Enos ayeke na ngu balegumbaya si lo du Kenan. 

10Na peko ti dungo Kenan, Enos aduti na gigi ngu ngbangbo miombe na baleoko 
na oku. Lo du amolenge-koli na amolenge-wali. 

11Ngu ti Enos kue ayeke ngu ngbangbo gumbaya na oku si lo kui. 

12Kenan ayeke na ngu balembarambara si lo du Malaleel. 

13Na peko ti dungo Malaleel, Kenan aduti na gigi ngu ngbangbo miombe na 
baleosio. Lo du amolenge-koli na amolenge-wali. 

14Ngu ti Kenan kue ayeke ngu ngbangbo gumbaya na baleoko si lo kui. 

15Malaleel ayeke na ngu baleomene na oku si lo du Yered. 

16Na peko ti dungo Yered, Malaleel aduti na gigi ngu ngbangbo miombe na 
baleota. Lo du amolenge-koli na amolenge-wali. 

17Ngu ti Malaleel kue ayeke ngu ngbangbo miombe na balegumbaya na oku si lo 
kui. 

18Yered ayeke na ngu ngbangbo oko na baleomene na use si lo du Henok. 

19Na peko ti dungo Henok, Yered aduti na gigi ngu ngbangbo miombe. Lo du 
amolenge-koli na amolenge-wali. 

20Ngu ti Yered kue ayeke ngu ngbangbo gumbaya na baleomene na use si lo kui. 

21Henok ayeke na ngu baleomene na oku si lo du Matusalem. 

22Na peko ti dungo Matusalem, Henok atambula na Nzapa na ya ti ngu ngbangbo 
ota. Lo du amolenge-koli na amolenge-wali. 

23Ngu ti Henok kue ayeke ngu ngbangbo ota na baleomene na oku. 

24 Lo tambula na Nzapa; na pekoni lo yeke daa mbeni pepe, ngbanga ti so Nzapa 
amu lo ahon na lo. 

25Matusalem ayeke na ngu ngbangbo oko na balemiombe na mbarambara si lo 
du Lemek. 

26Na peko ti dungo Lemek, Matusalem aduti na gigi ngu ngbangbo mbarambara 
na balemiombe na use. Lo du amolenge-koli na amolenge-wali. 

27Ngu ti Metushela kue ayeke ngu ngbangbo gumbaya na baleomene na 
gumbaya si lo kui. 

28Lemek ayeke na ngu ngbangbo oko na balemiombe na use si lo du molenge-
koli. 

29Lo di iri ti molenge ni Noe; lo tene: “Fade lo laa lo yeke sara titene be ti e ade 
na peko ti akua na apasi so e yeke baa ndali ti sese so KOTA GBIA adeba ni so.” 

30Na peko ti dungo Noe, Lemek aduti na gigi ngu ngbangbo oku na balegumbaya 
na oku. Lo du amolenge-koli na amolenge-wali. 

31Ngu ti Lemek kue ayeke ngu ngbangbo mbarambara na balembarambara na 
mbarambara si lo kui. 

32Noe ayeke na ngu ngbangbo oku si lo du Sem, Kam na Yafet. 

Tongo nda ti aye 6 

Nzapa aye ti hunzi azo na ndö ti sese 

1So azo ato nda ti wungo ni mingi na ndö ti sese si ala to nda ti dungo amolenge-
wali, 

2 amolenge-koli ti Nzapa abaa so amolenge-wali ti azo ni ayeke pendere mingi. 
Ala soro ambeni molenge-wali ni si ala mu ala ti ga awali ti ala. 

3 Tongaso KOTA GBIA atene na be ti lo: “Pupu ti mbi ayeke ngba lakue na ya ti zo 
pepe, ngbanga ti so lo yeke gi zo senge. Fade lo yeke duti na gigi gi ngu ngbangbo 
oko na baleuse.” 

4 Ayongoro yongoro zo ayeke na ngoi ni na ndö ti sese. Na ndembe so amolenge-
koli ti Nzapa ague, amu amolenge-wali ti azo si adu na ala so, andaa ayongoro zo 
ni angba; ala laa asara akota ye ando si iri ti ala awu mingi. 

5KOTA GBIA abaa so sioni ti zo ahon ndoni na ndö ti sese. Ti londo na ndaperere 
ngbii asi na lakui, be ti lo aye gi ti sara sioni. 

6Nilaa be ti KOTA GBIA aso ndali ti so lo sara zo si lo zia lo na ndö ti sese so. 
Vundu agbu be ti lo mingi. 

7Lo tene: “Mbi yeke sara ande titene azo so mbi sara ala so ahunzi kue na ndö ti 
sese, ala na anyama ti kodro, na anyama so ayeke hara harango, na andeke ti 
nduzu. Tongana mbi sara fade ala pepe, ka ayeke nzoni mingi.” 

8 Me ti Noe, be ti Nzapa anzere mingi na lo. 

Nzapa aye ti zia Noe angba na fini 

9Tënë ti sewa ti Noe ayeke tongaso: Na popo ti azo ti ngoi ti Noe, lo yeke mbeni 
zo ti mbirimbiri, tënë ayeke na li ti lo pepe, lo tambula na Nzapa. 

10Lo du amolenge-koli ota: Sem, Kam na Yafet. 

11Na le ti Nzapa, gigi ni abuba awe; azo ti sarango ngangu na amba ti ala asi singo. 

12 Nzapa abaa ndo na ndö ti sese; lo baa so sese ni abuba awe, ngbanga ti so azo 
kue abuba lege ti dutingo ti ala na ndö ti sese ni awe. 

13Nzapa atene na Noe: “Ti mbi, ngoi titene mbi hunzi azo ti sese kue alingbi awe. 
Ndali ti ala, sarango ngangu na azo asi singo na ndö ti sese. Mbi yeke hunzi azo 
ni kue si mbi yeke buba nga sese ni kue. 

14Ayeke nzoni mo mu akpengbango keke, mo leke na mbeni kota mangboko 
ndali ti mo. Mo kangbi ya ti mangboko ni nde nde. Mo kanga adu ti tere ni na gigi 
na adu ti ya ni na gudron. 

15Mo sara mangboko ni, yongoro ni metere ngbangbo oko na baleoku, nduru ni 
metere baleuse na oku si yongo ni na nduzu metere baleoko na oku. 

16Mo leke li ni daa. Ayeke nzoni mo zia mbeni ndo na popo ti li ni na atere ni 
alingbi na santimetere baleoku. Fade mo leke yanga ti mangboko ni na mbeni 
mbage ti tere ni. Mo leke mbeni da ti ya ti mangboko ni na gbeni; mo leke mbeni 
use da ni na ndö ni si mo leke mbeni ota da ni na ndö ti use ni. 

17Ti mbi, mbi yeke sara titene ngu asuku, amu ndö ti sese ti buba aye so kue 
ayeke na fini. Fade aye so kue ayeke na ndö ti sese ayeke kui. 

18 Me mbi yeke leke ande mbuki ti mbi na mo. Mo li na ya ti mangboko ni, mo na 
amolenge ti mo, wali ti mo, na awali ti amolenge ti mo. 

19Na popo ti anyama so kue ayeke na fini, fade mo mu koli ni oko na wali ni oko, 
mo li na ala na ya ti mangboko ni, titene mo na ala angba na fini. 

20Na popo ti amara ti ndeke oko oko, amara ti nyama ti kodro oko oko, na amara 
ti nyama oko oko so ayeke hara harango na sese, fade koli ni oko na wali ni oko 
ayeke ga na tere ti mo ti ngba na fini. 

21Ti mo, ayeke nzoni mo mu amara ti kobe so kue a yeke te tengo, mo bata ni na 
tere ti mo titene aga ande kobe ti mo na kobe ti anyama ni kue.” 

22 Noe asara ye ni tongaso. Lo sara ye ni alingbi gi na yanga so Nzapa amu na lo. 

Tongo nda ti aye 7 

Noe ali na ya ti mangboko 

1KOTA GBIA atene na Noe: “Mo na azo ti da ti mo kue, ala li na ya ti mangboko 
ni, ngbanga ti so, mbi baa so gi mo oko laa mo yeke zo ti mbirimbiri na popo ti 
azo ti ngoi ti mo. 

2 Na popo ti anyama so ayeke nzoni, fade mo mu akoli ni mbarambara, awali ni 
mbarambara; koli ni na wali ni. Na popo ti ala so ayeke sioni, mo mu koli ni oko 
na wali ni oko. 

3Na popo ti andeke ti nduzu, mo mu nga akoli ni mbarambara, awali ni 
mbarambara; koli ni na wali ni. Tongaso si amara ti anyama ni so angba ti du na 
ndö ti sese. 

4Angba lango mbarambara, mbi yeke sara titene ngu-Nzapa apika na ndö ti sese 
na ya ti lango baleosio. Mbi yeke sara titene aye so mbi sara si ayeke na fini so 
ahunzi na ndö ti sese.” 

5 Noe asara ye alingbi na aye so kue KOTA GBIA amu yanga na lo ti sara ni. 

Ngu asuku amu ndo kue 

6Noe ayeke na ngu ngbangbo omene na ndembe so ngu asuku amu ndö ti sese 
kue so. 

7 Lo na amolenge ti lo, wali ti lo, na awali ti amolenge ti lo, ala li na ya ti mangboko 
ni, ti kpe sukungo ngu ni. 

8Anyama so ayeke nzoni na ala ti kodro so ayeke sioni, andeke, na aye so kue 
ayeke tambula na sese, 

9koli ni na wali ni, aga na tere ti Noe na ya ti mangboko ni, tongana ti so Nzapa 
amu yanga na lo so. 



14 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

10Na peko ti lango mbarambara ni, ngu asuku amu ndö ti sese kue. 

11 Na ndembe so Noe ayeke na ngu ngbangbo omene, na lango baleoko na 
mbarambara ti use nze ni, angu ti gbe ti sese so ali mingi alondo na ya ti adu ti 
ala nde nde, asigigi na ngangu; fenetere ti yayu azi kota. 

12Bi na lâ, ngu-Nzapa apika na ndö ti sese na ya ti lango baleosio. 

13Gi na lango ni so, Noe ali na ya ti mangboko ni, lo na amolenge ti lo Sem, Kam 
na Yafet, wali ti lo, na awali ti amolenge ti lo ota kue, 

14nga na amara ti nyama ti ngonda na ti kodro kue, amara ti ndeke nde nde, 
anyama so ayeke hara harango so kue, na anyama so ayeke huru na nduzu. 

15Aye so kue ayeke na fini, koli ni na wali ni, aga ali na Noe na ya ti mangboko ni. 

16Ala so kue ali na ya ti mangboko ni, ayeke koli oko na wali oko ti aye so kue 
ayeke na fini, tongana ti so Nzapa amu yanga na Noe so. KOTA GBIA akanga 
yanga ti mangboko ni na ndö ti Noe. 

17Ngu so asuku, amu ndö ti sese kue asara lango baleosio. Ngu ni asuku si amu 
mangboko ni na ndö ti sese, ague na ni na nduzu na ndö ti ngu ni. 

18Ngu ni asuku ngangu amu ndö ti sese kue si mangboko ni ayeke tambula na le 
ti ngu. 

19Ngu ni angba gi ti suku ngangu ngangu. Akota hoto kue ti ndö ti sese so ayo na 
nduzu mingi so, ngu ahon ndö ni kue. 

20Ngu asuku ngbii ahon li ti ahoto ni metere mbarambara. 

21Aye so kue ayeke na fini si ayeke tambula na ndö ti sese: andeke, anyama ti 
kodro, anyama ti ngonda, anyama so ayeke hara harango na sese, na azo kue 
akui. 

22 Aye so kue ayeke wu pupu si ayeke na fini, na aye so kue ayeke na ndö ti sese 
akui. 

23Lege so KOTA GBIA ahunzi aye so kue ayeke na fini na ndö ti sese laa: azo, 
anyama ti kodro, anyama so ayeke hara harango, na andeke kue. Ala kue ahunzi. 
Gi Noe na ala so ayeke na tere ti lo na ya ti mangboko ni laa angba. 

Noe asigigi na ya ti mangboko 

24Ngu ni angba na sukungo ni na ndö ti sese na ya ti lango ngbangbo oko na 
baleoku. 

Tongo nda ti aye 8 

1 Nzapa adabe ti lo na Noe, na anyama kue ti ngonda, na ala ti kodro so kue ayeke 
na tere ti lo na ya ti mangboko ni. Nzapa asara si mbeni pupu alondo, aya na ndö 
ti sese si ngu ni ato nda ti kiri. 

2Lege ti angu ti gbe ti sese so ali mingi so akanga; fenetere ti yayu nga akanga. 
Ngu-Nzapa akai ti pikango ni. 

3Ngu ni akiri yeke-yeke si azia sese ni. Na lango ngbangbo oko na baleoku ni si 
ngu ni ato nda ti kiri. 

4Na lango baleoko na mbarambara ti nze mbarambara ni, mangboko ni ague, 
aduti na ndö ti hoto ti Arara. 

5Ngu ni angba ti kiri na gbeni ngbii asi na nze baleoko ni. Na kozo lango ti nze 
baleoko ni, ali ti ahoto asigigi. 

6Na peko ti lango baleosio, Noe azi fenetere so lo leke na tere ti mangboko ni. 

7Lo mu kpakpo, lo bi lo na gigi. Kpakpo ni ague, aga, ague, aga, ngbii ngu ni ahole 
na ndö ti sese ni. 

8Na pekoni, lo mu mbipa, lo bi lo na gigi titene lo gue, lo baa wala na ndö ti sese, 
ngu ni akiri na gbeni awe. 

9Me mbipa ni ague, awara mbeni ndo ti luti daa pepe. Lo kiri na tere ti Noe na ya 
ti mangboko ni, ngbanga ti so ngu ni amu ndö ti sese kue. Noe ayoro maboko ti 
lo, lo mu mbipa ni si lo kiri na lo na ya ti mangboko ni. 

10Lo kiri lo ku lango mbarambara, lo mu mbipa ni si lo bi lo na gigi. 

11Na lakui, mbipa ni akiri na Noe. Mbeni kete fini maboko ti keke ti olive ayeke 
na yanga ti lo. Noe ahinga atene, na ndö ti sese, ngu ni akiri na gbeni awe. 

12Lo kiri lo ku lango mbarambara, lo mu mbipa ni si lo bi lo na gigi. Mbipa ni 
ahon si lo kiri na tere ti Noe mbeni pepe. 

13Na kozo lango ti kozo nze so Noe awara ngu ngbangbo omene na oko, ngu ni 
ahole na ndö ti sese awe. Noe azi li ti mangboko ni; lo baa ndo na gigi si lo baa so 
ndö ti sese ahole awe. 

14Na lango baleuse na mbarambara ti use nze ni, sese ni ahole biani biani. 

15Nzapa atene na Noe: 

16 “Sigigi na ya ti mangboko ni, mo na wali ti mo, amolenge ti mo, na awali ti 
amolenge ti mo. 

17Mo sigigi na amara ti nyama so kue ayeke na tere ti mo na ya ti mangboko ni, 
amara ti ndeke nde nde, anyama ti kodro, na anyama so kue ayeke hara harango 
na sese. Ayeke nzoni anyama ni awu amu ndö ti sese kue; ala du, ala wu mingi.” 

18Noe asigigi, lo na amolenge ti lo, wali ti lo, na awali ti amolenge ti lo. 

19Anyama kue, anyama so kue ayeke hara harango na sese, andeke kue na aye 
so kue ayeke tambula na sese, ala londo gi na lege ti amara ti ala si ala sigigi na 
ya ti mangboko ni. 

20Noe aleke mbeni gbalaka ndali ti KOTA GBIA. Na popo ti anyama so kue 
ayeke nzoni, na andeke so kue ayeke nzoni, lo mu oko na ya ti mara oko oko ti 
mu na sandaga so a yeke gbi ni kue na wâ na KOTA GBIA na ndö ti gbalaka ni. 

21KOTA GBIA ama nzoni fion ti sandaga ni, anzere na lo si lo tene na be ti lo, lo 
tene: “Mbi yeke kiri ti deba sese ndali ti zo pepe. Biani, ti londo na ndembe so zo 
ade maseka, be ti lo aye ti sara gi ye ti sioni. Tongaso mbi yeke kiri ti buba aye 
so ayeke na fini so tongana ti so mbi sara so pepe. 

22Na ndembe so sese ayeke ngba, fade lungo le ti kobe wala kongo le ti kobe, 
ndo-wâ na de, ngoi ti ngu-Nzapa na buru, bi na lâ ayeke hunzi laoko pepe.” 

Tongo nda ti aye 9 

Nzapa amu zendo na Noe 

1 Nzapa asara tufa na ndö ti Noe na amolenge ti lo; lo tene na ala: “Ayeke nzoni 
ala du, ala wu mingi, ala mu ndö ti sese kue. 

2Fade anyama kue na andeke ti nduzu kue ayeke sara mbeto ti ala si ayeke kpe 
ala. Mbi zia aye so kue ayeke tambula na sese, na asusu kue na maboko ti ala. 

3 Aye so kue ayeke tambula na sese si ayeke na fini, ayeke ga kobe ti ala gi 
tongana ti so mbi mu ando na ala akugbe ti kasa so. Mbi mu aye so kue na ala. 

4 Me gi ye oko: nyama so mene angba na ya ti tere ti lo, ala te lo pepe, ndali ti so 
fini ayeke na ya ti mene ti lo. 

5Fini ti ala nga ayeke na ya ti mene ti ala. Ndani laa, tongana mbeni nyama wala 
mbeni zo afâ mba ti lo, fade mbi yeke hunda na nyama ni wala na zo ni mene ti 
mba ti lo. Fade mbi yeke hunda na zo oko oko tënë na ndö ti fini ti mba ti lo. 

6 Zo so atuku mene ti mba ti lo, fade gi mba ti lo zo laa ayeke tuku mene ti lo, 
ngbanga ti so Nzapa asara zo si zo ni akpa gi lo Nzapa. 

7 Ti ala, ala du, ala wu mingi, ala mu ndö ti sese kue, ala ga mingi na ndö ti sese.” 

8Nzapa atene na Noe na amolenge ti lo: 

9“Mbi yeke sara mbuki ti mbi na ala, na ahale ti ala so ayeke ga ande na peko ti 
ala, 

10nga na aye so kue ayeke na fini si ayeke na tere ti ala so: andeke, anyama ti 
kodro, na anyama ti ngonda so kue ayeke na tere ti ala, so ti tene anyama na 

andeke so kue alondo na ala na ya ti mangboko si asigigi so, na anyama ti sese 
kue. 

11Mbi yeke leke ande mbuki ti mbi na ala: ngu ayeke kiri ti suku ti mu ndö ti sese 
kue pepe; sukungo ngu ni ayeke kiri ti fâ aye so kue ayeke na fini pepe, wala ti 
buba sese pepe.” 

12Nzapa akiri atene: “Baa, mbi yeke zia mbeni ye na popo ti mbi na ala titene ala 
na aye so kue ayeke na fini si ayeke na tere ti ala, abaa ni si ala dabe ti ala na tënë 
ti mbuki ni. Ye ni ayeke ngba kpu na kpu ndali ti azo so ayeke ga na peko ti ala. 

13Mbi zia kongö ti mbi na ya ti ambinda titene aga mbeni ye so ayeke fa tënë ti 
mbuki so ayeke na popo ti mbi na aye ti sese. 

14Lakue, tongana mbi sara titene mbinda abongbi na le ti nduzu, na ndö ti sese 
si azo abaa kongö so asigigi na le ti nduzu, 

15mbi yeke dabe ti mbi na tënë ti mbuki so ayeke na popo ti mbi na ala, na aye 
so kue ayeke na fini. Aye so kue ayeke na fini, fade sukungo ngu ni ayeke buba 
ala pepe. 

16Tongana kongö ayeke sigigi na le ti nduzu, mbi yeke baa ni si mbi dabe ti mbi 
na tënë ti mbuki so ayeke ngba kpu na kpu na popo ti mbi na aye so kue ayeke 
na fini na ndö ti sese.” 

17Nzapa akiri atene na Noe: “Kongö ni si ayeke ye so afa atene, mbi leke tënë ti 
mbuki na popo ti mbi na aye so kue ayeke na fini na ndö ti sese.” 

Amolenge ti Noe 

18Amolenge ti Noe so alondo na ya ti mangboko, asigigi ayeke Sem, Kam na Yafet. 
Kam ayeke babâ ti Kanaan. 

19Na lege ti amolenge ti Noe ota so laa azo asigigi, awu, amu ndö ti sese kue. 

20Noe ayeke wafango-yaka; lo yeke kozo zo so afâ yaka ti vinye. 

21Lo nyon vin ti yaka ni; vin ni asara lo si lo lango na gbe ti da ti lo bongo, tere ti 
lo senge. 

22Kam, babâ ti Kanaan abaa tere ti babâ ti lo so ayeke senge so si lo gue, lo tene 
tënë ni na a-ita ti lo use so ayeke na gigi. 

23Sem na Yafet amu kota bongo ti Noe, ala zia na ndö ti go ti ala use kue. Ala 
tambula akiri gi na mbage ti peko ti ala si ala bi bongo ni na ndö ti babâ ti ala so 
tere ti lo ayeke senge so. Ala baa ndo gi na mbeni ndo nde, ala baa tere ti babâ ti 
ala so ayeke senge so pepe. 

24So vin ni ahon na le ti Noe awe si lo ma tënë ti ye so tanga ti molenge ti lo asara 
na lo, 

25lo tene: “Deba aga na li ti Kanaan! Fade lo yeke ga ndangba ti angbaa ti a-ita ti 
lo!” 

26Na pekoni, lo tene: “E gonda KOTA GBIA, Nzapa ti Sem. Fade Kanaan aga ngbaa 
ti Sem. 

27Ayeke nzoni Nzapa azi lege kota na Yafet. Lo duti na da ti Sem si Kanaan aga 
ngbaa ti lo!” 

28Na peko ti ngu so asuku si amu ndo kue so, Noe aduti na gigi ngu ngbangbo ota 
na baleoku. 

29Ngu ti lo kue ayeke ngbangbo gumbaya na baleoku si lo kui. 

Tongo nda ti aye 10 

Amara ti azo ti ndö ti sese 
(1 Mbai 1.5-23) 

1Na peko ti ngu so asuku amu ndo kue so, amolenge ti Noe ti koli Sem, Kam na 
Yafet adu amolenge-koli. Tënë ti sewa ti ala ayeke tongaso: 

2Amolenge ti Yafet ayeke so: Gomer, Magog, Madai, Yavan, Tubal, Meshek na 
Tiras. 

3Amolenge ti Gomer ayeke so: Ashekenaz, Rifat na Togarma. 

4Amolenge ti Yavan ayeke so: Elisha, Tarsis, Kitim na Rodanim. 

5Na lege ti ala laa a kangbi ya ti azo ti mara so ayeke na ya ti akodro ti yanga ti 
ngu. Ala oko oko ayeke na akodro ti ala, alingbi na ayanga ti kodro ti ala, na akete 
mara ti ala nga na mara ti ala. 

6Amolenge ti Kam ayeke so: Kush, Misraim, Put na Kanaan. 

7Amolenge ti Kush ayeke so: Seba, Havila, Sabta, Ragma na Sabteka. Amolenge ti 
Ragma ayeke so: Saba na Dedan. 

8Kush adu Nemrod, kozo zo ti sarango komandema na ndö ti sese so. 

9Lo yeke mbeni ngangu zo ti gingo nyama na dawa ti KOTA GBIA. Ndani laa, azo 
ayeke tene ka, atene: “Mo yeke tongana Nemrod, ngangu zo ti gingo nyama na 
dawa ti KOTA GBIA!” 

10Akota gbata ti kodro so lo yeke gbia daa ayeke Babel, Erek, Akad na Kalne; 
agbata ni kue ayeke na kodro ti Shinear. 

11Lo sigigi na ya ti kodro ni so, lo gue na kodro ti Asirii. Lo leke gbata ti Ninive, ti 
Rehobot-Ir, ti Kela 

12na ti Resen so ayeke na popo ti Ninive na kota gbata ti Kela. 

13Misraim ayeke kotara ti azo ti akodro ti Lud, ti Anem, ti Lehab, ti Naftu, 

14ti Patros, ti Kaslu, so azo ti Filistii asigigi na ya ti mara ti ala so, na ti Kaftor. 

15Kanaan adu kozo molenge ti lo Sidon. Na pekoni, lo du Het. 

16Het laa ayeke kotara ti azo ti mara ti Yebus, ti Amori, ti Girgashi, 

17ti Hivi, ti Arki, ti Sini, 

18ti Arvad, ti Semari na ti Hamat. Azo ti akete mara ti Kanaan akangbi tere ti ala 

19si sese ti azo ti mara ti Kanaan ni alondo na Sidon ahon na Gerar ague ngbii asi 
na Gaza, ti gue na mbage ti Sodome na Gomore, na Adma, na Seboim, ngbii asi na 
Lesha. 

20So amolenge ti Kam, na lege ti akete mara ti ala, na ayanga ti kodro ti ala, na 
akodro ti ala nga na amara ti ala kue laa. 

21Sem, yaya ti Yafet, adu nga amolenge. Lo laa lo yeke kotara ti Eber na amolenge 
ti lo kue. 

22Amolenge ti Sem ayeke so: Elam, Asur, Arpaksad, Lud na Aram. 

23Amolenge ti Aram ayeke so: Us, Hul, Geter na Mash. 

24Arpaksad adu Shela, Shela adu Eber. 

25Eber adu amolenge-koli use: kozo molenge ni, iri ti lo Peleg, ngbanga ti so na 
ngoi ti lo azo ti sese akangbi. Iri ti ita ti lo ayeke Yoktan. 

26Yoktan adu Almodad, Shelef, Hasarmavet na Yera, 

27Hadoram, Uzal, Dikla, 

28Obal, Abimael, Saba, 

29Ofir, Havila na Yobab. So amolenge ti Yoktan ti koli kue laa. 

30Kodro ti ala alondo na Mesha ti gue na mbage ti Sefar, hoto so ayeke na mbage 
ti To. 

31So amolenge ti Sem, na lege ti akete mara ti ala, na ayanga ti kodro ti ala, na 
akodro ti ala nga na amara ti ala kue laa. 

32So ayeke akete mara ti amolenge ti Noe, na lege ti asewa ti ala, na molongo ti 
ala na lege ti amara ti ala laa. Na lege ti ala laa molongo ti amara nde nde abaa 
gigi si ala kangbi na ndö ti sese kue na peko ti ngu so asuku amu ndö ti sese kue 
so. 

Tongo nda ti aye 11 

Kota da so ayo akpo le ti nduzu 

1 Azo ti ndö ti sese kue ayeke tene gi yanga ti kodro oko; atënë ti yanga ti ala kue 
ague gi oko. 

2Me na hongo ti azo ni na mbage ti To, ala wara mbeni sese ti lando na kodro ti 
Shinear si ala duti daa. 

3Ala tene na popo ti ala, atene: “E londo, e gboto abiriki, e zö ni.” Ala mu abiriki 
ni tongana atêne ti da, ala mu gudron tongana potopoto. 

4Na pekoni, ala tene na popo ti ala, atene: “E londo, e leke mbeni gbata; e leke 
mbeni kota da so li ni ayo, akpo le ti nduzu. Tongaso si iri ti e awu si e kangbi na 
ndö ti sese kue pepe.” 

5KOTA GBIA azu ti baa gbata ni na da so ayo na nduzu, so amolenge ti Adam 
ayeke leke ni so. 

6Lo tene: “Mo baa awe? Ala kue ayeke gi mara oko; ala kue ayeke tene gi yanga 
ti kodro oko. Kozo kua ti ala so ala yeke sara ni so laa? Ye so ala leke na be ti ala 
ti sarango ni so, fadeso mbeni ye ti kangango lege na ni ayeke daa pepe! 

7Tongaso e zu, e buba ya ti yanga ti kodro ti ala si mbeni zo akiri ama tënë so 
mba ti lo atene na lo pepe!” 

8Gi na ndo so laa KOTA GBIA akangbi ya ti ala na ndö ti sese kue si ala zia lege ti 
sarango gbata ni. 

9Ndani laa a di iri ti ndo ni so Babel, ngbanga ti so na ndo so laa KOTA GBIA 
abuba ya ti yanga ti kodro so azo ti sese kue ayeke tene. Na ndo so nga laa KOTA 
GBIA akangbi ya ti ala na ndö ti sese kue. 

Ahale ti Sem ngbii asi na Abram 

10Tënë ti sewa ti Sem ayeke tongaso: Sem ayeke na ngu ngbangbo oko si lo du 
Arpaksad; ngu use na peko ti ngu so asuku amu ndo kue si lo du lo. 

11Na peko ti dungo Arpaksad, Sem aduti na gigi ngu ngbangbo oku. Lo du 
amolenge-koli na amolenge-wali. 

12Arpaksad ayeke na ngu baleota na oku si lo du Shela. 

13Na peko ti dungo Shela, Arpaksad aduti na gigi ngu ngbangbo osio na ota. Lo 
du amolenge-koli na amolenge-wali. 

14Shela ayeke na ngu baleota si lo du Eber. 

15Na peko ti dungo Eber, Shela aduti na gigi ngu ngbangbo osio na ota. Lo du 
amolenge-koli na amolenge-wali. 

16Eber ayeke na ngu baleota na osio si lo du Peleg. 

17Na peko ti dungo Peleg, Eber aduti na gigi ngu ngbangbo osio na baleota. Lo du 
amolenge-koli na amolenge-wali. 

18Peleg ayeke na ngu baleota si lo du Reu. 

19Na peko ti dungo Reu, Peleg aduti na gigi ngu ngbangbo use na gumbaya. Lo 
du amolenge-koli na amolenge-wali. 

20Reu ayeke na ngu baleota na use si lo du Serug. 

21Na peko ti dungo Serug, Reu aduti na gigi ngu ngbangbo use na mbarambara. 
Lo du amolenge-koli na amolenge-wali. 

22Serug ayeke na ngu baleota si lo du Nahor. 

23Na peko ti dungo Nahor, Serug aduti na gigi ngu ngbangbo use. Lo du 
amolenge-koli na amolenge-wali. 

24Nahor ayeke na ngu baleuse na gumbaya si lo du Tera. 

25Na peko ti dungo Tera, Nahor aduti na gigi ngu ngbangbo oko na baleoko na 
gumbaya. Lo du amolenge-koli na amolenge-wali. 

26Tera ayeke na ngu balembarambara si lo du Abram, Nahor na Haran. 

27Tënë ti sewa ti Tera ayeke tongaso: Tera adu Abram, Nahor na Haran. Haran 
adu Lot. 

28Haran akui kozo ti babâ ti lo Tera, na ndembe so ala ngba na gbata ti Ur, na 
sese ti Babilonii. Ur ayeke kodro so a du lo daa. 

29Abram na Nahor amu awali. Iri ti wali ti Abram ayeke Sarai; iri ti wali ti Nahor 
ayeke Milka, molenge ti Haran ti wali. Haran ayeke nga babâ ti Iska. 

30Sarai ayeke na molenge pepe, ngbanga ti so lo yeke wali ti dungo ni pepe. 

31Tera amu molenge ti lo Abram, na ata ti lo Lot, molenge ti Haran, na kogara ti 
lo Sarai, wali ti molenge ti lo Abram si lo na ala alondo na sese ti Babilonii, na 
gbata ti Ur ti gue na kodro ti Kanaan. Ala gue, asi na gbata ti Haran si ala sara 
kodro kâ. 

32Tera aduti na gigi ngu ngbangbo use na oku si lo kui na gbata ti Haran. 

Tongo nda ti aye 12 

ABRAHAM 
12–25 

Nzapa atene na Abram ti zia kodro ti lo ti hon 

1 KOTA GBIA atene na Abram: “Londo, mo zia kodro ti mo, sewa ti mo, na da ti 
babâ ti mo; mo gue na kodro so fade mbi yeke fa na mo. 

2Mbi yeke sara titene mbeni kota mara abaa gigi na lege ti mo. Mbi yeke sara tufa 
na ndö ti mo si mbi yeke sara nga titene iri ti mo awu. Mo yeke ga zo so na lege 
ti lo, a yeke sara tufa na ndö ti azo. 

3 Fade mbi yeke sara tufa na ndö ti azo so ayeke sara tufa na ndö ti mo. Mbi yeke 
deba zo so ayeke deba mo. Na lege ti mo, a yeke sara tufa na ndö ti azo ti asewa 
ti dunia kue.” 

4Abram alondo, ague gi tongana ti so KOTA GBIA atene na lo ti gue so. Lot nga 
ague na lo. Ngu ti Abram ayeke balembarambara na oku na ndembe so lo londo 
na gbata ti Haran ti hon. 

5Lo mu wali ti lo Sarai, Lot, molenge ti ita ti lo, aye so kue ala wara na Haran na 
angbaa so ala vo ala. Ala mu lege ti gue na kodro ti Kanaan. 

Abram asi na Kanaan nga na Ezipte 

Ala gue, asi na sese ti Kanaan. 

6Abram ahon na ya ti sese ni; lo gue, lo si na gbata ti Sishem, lo hon ngbii lo si na 
tere ti keke ti shene ti More. Na ngoi ni so, azo ti Kanaan laa ayeke lango na ya ti 
kodro ni. 

7 KOTA GBIA asi na Abram si lo tene na Abram, lo tene: “Mbi yeke mu ande kodro 
so na ahale ti mo.” Abram aleke mbeni gbalaka na ndo so ndali ti KOTA GBIA so 
asi na lo. 

8Lo londo na ndo so, lo gue, lo si na hoto so ayeke na mbage ti To ti gbata ti Betel; 
Betel ayeke na Do si Ai ayeke na To. Lo zia da ti lo ti bongo na popo ti agbata use 
so. Lo leke mbeni gbalaka ndali ti KOTA GBIA. Kâ, lo iri KOTA GBIA na iri ti lo si 
lo voro lo. 

9Na pekoni, Abram alondo na mbeni ndo, lo si na mbeni ndo si lo mu lege so ague 
na mbage ti Mbongo. 

10Mbeni kota nzara ati na ya ti kodro ni. Abram ague na Ezipte ti duti kâ ndali ti 
mbeni ngoi, ngbanga ti so nzara ni ahon ndoni na ya ti kodro ni. 

11So ala ga nduru ti si na Ezipte, lo tene na wali ti lo Sarai, lo tene: “Baa, mbi hinga 
so mo yeke pendere wali mingi. 

12Tongana azo ti Ezipte abaa mo, ala yeke tene ande atene, mo yeke wali ti mbi 
si ala yeke fâ mbi ti zia mo, mo ngba na fini. 

13 Mbi gbu gere ti mo; ayeke nzoni mo tene na ala, mo tene, mo yeke ita ti mbi ti 
wali. Tongaso si ala sara nzoni na mbi ndali ti mo si mbi ngba na fini ndali ti mo.” 

14So Abram asi na Ezipte, azo ti kodro ni abaa so wali ni ayeke pendere wali 
mingi. 

15Akota zo ti gbe ti gbia Faraon abaa lo si ala gonda pendere ti lo na Faraon. Ala 
mu wali ni ague na lo na yangbo ti Faraon. 

16Ndali ti lo, azo ni asara nzoni na Abram. Ala mu na lo ataba, angasa na abagara, 
akoli-lele na amama ti lele, angbaa ti koli na ti wali na azambala. 

17 Me KOTA GBIA atokua aye ti ngangu na ndö ti Faraon na azo ti da ti lo ndali ti 
Sarai, wali ti Abram. 

18Faraon airi Abram si lo tene na lo: “Nyen laa mo sara na mbi tongaso? Ngbanga 
ti nyen si mo tene na mbi, mo tene, lo yeke wali ti mo pepe? 

19Ngbanga ti nyen si mo tene na mbi, mo tene, lo yeke ita ti mo ti wali si mbi mu 
lo titene lo ga wali ti mbi so? Baa, wali ti mo laa! Mu lo, mo hon!” 

20Faraon amu yanga na azo ti lo titene ala mu Abram, na wali ti lo, na aye so kue 
lo yeke na ni, azia ala na lege si ala gue. 

Tongo nda ti aye 13 

1Abram alondo na Ezipte, lo gue na sese ti mbage ti Mbongo, lo na wali ti lo na 
aye so kue lo yeke na ni. Lot ayeke nga na tere ti lo. 

Abram na Lot akangbi tere 

2Abram ayeke na gba ti anyama, gba ti nginza na gba ti lôro. 

3Lo londo na sese ti mbage ti Mbongo, lo si na mbeni ndo, lo kiri lo londo na ndo 
so lo si na mbeni ndo; lo sara tongaso ngbii lo si na Betel, na ndo so lo duti daa 
kozoni, na popo ti Betel na Ai; 

4na ndo so lo leke ando mbeni gbalaka daa so, lo iri KOTA GBIA na iri ti lo si lo 
voro lo. 

5Lot so ayeke tambula na Abram, lo nga lo yeke na angasa, ataba, abagara na ada 
ti bongo. 

6Ndo ni kâ alingbi titene ala use kue aduti daa pepe, ngbanga ti so aye so ala yeke 
na ni ayeke mingi ahon ndoni. Ala use kue alingbi ti sara kodro na ndo oko pepe. 

7Na ngoi ni so, andaa azo ti Kanaan na azo ti mara ti Perizi laa ayeke lango na ya 
ti kodro ni. Papa alondo na popo ti awabatango-nyama ti Abram na ala ti Lot. 

8Abram atene na Lot: “Ayeke nzoni mbi na mo, e papa na popo ti e pepe si 
awabatango-nyama ti mbi na ala ti mo apapa nga na popo ti ala pepe, ngbanga ti 
so e yeke a-ita. 

9Kodro ni kue laa ayeke na le ti mo so pepe? Ayeke nzoni e kangbi tere. Tongana 
mo gue na mbage ti maboko ti koli, fade mbi yeke gue ti mbi na mbage ti maboko 

ti wali. Tongana mo gue na mbage ti maboko ti wali, fade mbi yeke gue na mbage 
ti maboko ti koli.” 

10 Lot ayo le ti lo na nduzu, lo baa so sese ti tere ti ngu ti Jourdain, ngu asua na 
ya ni nzoni mingi. Kozo titene KOTA GBIA abuba agbata ti Sodome na Gomore, 
nzoni sese ni ague ngbii asi na Soar, sese ni ayeke tongana yaka ti KOTA GBIA, 
wala tongana kodro ti Ezipte. 

11Lot asoro ti lo sese ti tere ti ngu ti Jourdain si lo hon na mbage ti To. Lege so 
ala kangbi tere ti ala laa. 

12Abram aduti na sese ti Kanaan; Lot aduti ti lo na tere ti agbata ti tere ti ngu ti 
Jourdain. Lo zia ada ti lo ti bongo kete na kete, alondo na ndo so ngbii asi na 
Sodome. 

13Azo ti Sodome ayeke azo ti kirikiri mingi, ala sara siokpari mingi so ake KOTA 
GBIA. 

14Na peko ti so Lot na Abram akangbi tere awe, KOTA GBIA atene na Abram: 
“Luti na ndo so mo yeke daa so, yo le ti mo na nduzu, mo baa ndo na mbage ti 
Banga, na mbage ti Mbongo, na mbage ti To, na mbage ti Do. 

15 Tongaso, kodro so mo yeke baa ni so, mbi yeke mu ande ni na mo nga na ahale 
ti mo, titene aga ti ala biani biani. 

16Mbi yeke sara titene ahale ti mo aga mingi tongana fuku ti sese; tongaso, zo so 
alingbi ti diko fuku ti sese, fade lo lingbi ti diko ahale ti mo. 

17Londo, mo tambula na sese ni. Mo baa yongo ni na nduru ni, ngbanga ti so mbi 
mu ni na mo awe.” 

18Abram amu ada ti lo ti bongo si lo gue ti duti na ndo so akeke ti shene ti Mamre 
ayeke daa na Hebron. Lo leke mbeni gbalaka ndali ti KOTA GBIA kâ. 

Tongo nda ti aye 14 

Abram, agbia nga na Melkisedeke 

1Na ngoi ni kâ, ambeni gbia ague ti tiri bira. Agbia ni ayeke Amrafel ti kodro ti 
Shinear, Ariok ti kodro ti Elasar, Kedor-Laomer ti kodro ti Elam, na Tidal ti kodro 
ti Goim. 

2Ala tiri bira na agbia tongana Bera ti kodro ti Sodome, Birsha ti kodro ti Gomore, 
Shinab ti kodro ti Adma, Shemeber ti kodro ti Seboim, na lo ti kodro ti Bela, so ti 
tene kodro ti Soar. 

3Ala kue abongbi na popo-hoto ti Sidim, so kota ngu ti Gba-ti-ingo ayeke daa laso 
so. 

4Ala duti ando na gbe ti komandema ti Kedor-Laomer na ya ti ngu baleoko na 
use. Me na ngu baleoko na ota ni, ala tomboka na tere ti lo. 

5Na ngu baleoko na osio ni, Kedor-Laomer na agbia so aga na lo ague, atiri bira 
na azo ti mara ti Refa. Lo hon ndö ti ala na bira na Ashetarot-Karnaim; lo hon 
ndö ti azo ti mara ti Zuzi na bira na kodro ti Ham; lo hon ndö ti azo ti mara ti Emi 
na bira na lando ti Kiriataim. 

6Lo hon ndö ti azo ti mara ti Hori so ayeke na ndö ti hoto ti Seir, hoto ti ala, ngbii 
asi na El-Paran so ayeke nduru na benyama. 

7Na pekoni, ala kiri na mbage ti En-Mishepat, so ti tene Kades. Ala buba kodro ti 
azo ti mara ti Amalek kue si ala hon nga ndö ti azo ti mara ti Amori so ayeke 
lango na kodro ti Hasason-Tamar. 

8Tongaso agbia ti Sodome na ti Gomore, ti Adma, ti Seboim, na ti Bela, so ti tene 
Soar aleke tere ti ala ti tiri bira 

9na gbia Kedor-Laomer ti Elam, na gbia Tidal ti Goim, na gbia Amrafel ti Shinear, 
na gbia Ariok ti Elasar, na ndo so ayeke na popo-hoto ti Sidim; so ti tene agbia 
osio si alondo ti tiri bira na agbia oku. 

10Na popo-hoto ti Sidim ni, azo azi adu mingi ti gi gudron daa. Agbia ti Sodome 
na Gomore ati na ya ti adu ni na kpengo ti ala. Tanga ti azo ni akpe ague na ndö 
ti ahoto. 

11Azo amu akungba ti Sodome na Gomore kue, na akobe ti ala si ahon na ni. 

12Ala mu Lot, molenge ti ita ti Abram so ayeke duti na Sodome, na aye ti lo kue 
si ahon na lo. 

13Mbeni zo akpe na maboko ti azo ni si lo ga lo tene tënë ni na Abram, zo ti mara 
ti Hebro so ayeke duti na ndo so akeke ti shene ti Mamre ayeke daa. Mamre 
ayeke zo ti mara ti Amori. Lo yeke ita ti Eshekol na Aner. Ala na Abram 
ayeke ambuki. 

14So Abram ama tënë ti ita ti lo so azo agbu lo ahon na lo so, lo mu azo ti lo 
ngbangbo ota na baleoko na miombe so a du ala na da ti lo si ala manda akode ti 
bira. Lo tumba peko ti azo so amu Lot so ngbii lo si na Dan. 

15Lo kangbi ya ti azo ti lo ni titene ala kue atuku na ndö ti awato ti lo na bi. Lo 
hon ndö ti ala si lo tumba peko ti ala ngbii asi na Hoba so ayeke na mbage ti 
Banga ti Damas. 

16Lo mu akungba kue, lo mu Lot, molenge ti ita ti lo, na aye ti lo kue, na awali, na 
azo so a gbu ala na Lot so si lo kiri na ala. 

17So Abram ahon ndö ti Kedor-Laomer na agbia so ayeke na tere ti lo si lo yeke 
kiri, gbia ti Sodome aga awara lo na popo-hoto ti Shave, so ti tene na popo-hoto 
ti gbia. 

18Melkisedeke, gbia ti kodro ti Salem, aga na mapa na vin. Melkisedeke ayeke 
wayango-sandaga ti Nzapa, Nzapa so ayeke na yayu kâ na ndö ti aye kue. 

19Lo sara tufa na ndö ti Abram, lo tene: “Ayeke nzoni Nzapa so ayeke na yayu kâ 
na ndö ti aye kue si lo sara yayu na sese, asara tufa na ndö ti Abram. 

20 E gonda Nzapa so ayeke na yayu kâ na ndö ti aye kue, lo so lo sara titene awato 
ti mo ati na maboko ti mo so.” Abram amu na lo dime ti aye so kue lo yeke na ni. 

21Gbia ti Sodome atene na Abram: “Mu na mbi azo ni, mo bata ti mo akungba ni.” 

22Abram akiri tënë na lo, atene: “Baa, maboko ti mbi so mbi yeke yoro na mbage 
ti KOTA GBIA, Nzapa so ayeke na yayu kâ na ndö ti aye kue, lo so lo sara yayu na 
sese so. 

23Mbi deba yanga ti mbi: mbi yeke mu mbeni ye ti mo oko pepe, ataa kamba wala 
kamba ti poro. Tongaso si mo tene pepe, mo tene: ‘Mbi laa mbi sara si mo ga zo 
ti mosoro.’ 

24Mbi ye mbeni ye oko pepe. Gi ye so amaseka ti mbi ate awe. Ti Aner, Eshekol 
na Mamre so amu peko ti mbi so, ala wani ayeke bata ti ala aye ni senge.” 

Tongo nda ti aye 15 

Nzapa na Abraham asara mbuki 

1Na peko ti aye so, tënë ti KOTA GBIA asi na Abram na lege ti mbeni ye tongana 
bango-li si atene na lo: “Sara mbeto pepe, Abram. Mbi laa mbi yeke vala ti mo. Ye 
so mo yeke wara ande na peko ti ye so mo sara ayeke kota mingi.” 

2Abram akiri tënë, atene: “Kota Gbia NZAPA, nyen laa mo ye ti mu na mbi, nyen? 
Mbi du molenge pepe ngbii si mbi yeke kui so. Zo so ayeke mu ande aye ti peko 
ti mbi, ayeke Eliezer, zo ti gbata ti Damas. 

3Mo sara si mbi du molenge ti ya ti mbi wani pepe; mbeni zo ti gbe ti mbi si ayeke 
mu ande aye ti peko ti mbi.” 

4Tongaso tënë ti KOTA GBIA asi na lo, atene: “Lo laa lo yeke mu aye ti peko ti mo 
pepe, me molenge so mo wani, mo yeke du laa ayeke mu aye ti peko ti mo.” 

5 Na pekoni, KOTA GBIA amu Abram, asigigi na lo si atene na lo: “Baa ndo na le 
ti nduzu, mo diko atongoro tongana mo lingbi ti diko ni.” Lo kiri lo tene na 
Abram: “Fade Ahale ti mo ayeke ga mingi mingi tongaso.” 

6 Abram azia be ti lo na KOTA GBIA. Ndani laa KOTA GBIA abaa lo tongana zo ti 
mbirimbiri. 



27 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

7KOTA GBIA atene na lo: “Mbi KOTA GBIA laa, mbi mu mo na gbata ti Ur so ayeke 
na sese ti Babilonii, mbi sigigi na mo ti mu na mo kodro so mo duti daa so titene 
aga ti mo.” 

8Abram akiri tënë, atene: “Kota Gbia NZAPA, mbi yeke hinga ande mbi tene, 
kodro ni ayeke ga ti mbi tongana nyen?” 

9KOTA GBIA atene na lo: “Mu kete mama ti bagara oko ti ngu ota, mama ti ngasa 
oko ti ngu ota, koli-taba oko ti ngu ota, mbipa oko, na kolokoto oko, mo ga na ala 
na mbi.” 

10Abram amu anyama so kue, lo ga na ala. Lo suru ya ti anyama ni use use si lo 
zia ni mbage na mbage, abaa le ti tere. Ti andeke ni, lo suru ya ti ala pepe. 

11Angoalo aga atuku na ndö ti akuâ ti anyama ni; me Abram atumba ala. 

12 Na lakui, Abram ati na kota lango. Kota mbeto agbu lo; ndo avuko pitipiti na 
ndö ti lo. 

13 KOTA GBIA atene na Abram: “Ayeke nzoni mo hinga so ahale ti mo ayeke gue 
ande ti duti na mbeni kodro so ayeke ti ala pepe. Fade azo ayeke mu ala na ngbaa 
si azo ni ayeke sara pasi na ala na ya ti ngu ngbangbo osio. 

14 Fade mbi yeke fâ ngbanga na li ti azo ti mara so ayeke sara ahale ti mo na 
ngbaa so; na pekoni, ahale ti mo ayeke sigigi na gbe ti ngbaa ni na aye mingi na 
maboko ti ala. 

15Ti mo, fade mo yeke duti nzoni na mbakoro ti mo; mo yeke kui gi na ya ti siriri 
ti gue ti wara akotara ti mo si a yeke lu kuâ ti mo. 

16Fade amolenge ti mo ti molongo osio ni, ahale ti mo ayeke kiri ge, ngbanga ti 
so na ngoi ni so, ade sioni ti azo ti mara ti Amori ahon ndoni pepe.” 

17So lâ akui awe, na bi ni so ndo avuko pitipiti, mbeni kota wâ so ayeke za si guru 
ayeke sigigi daa ahon na popo ti ambage ti anyama so lo suru ya ti ala so. 

18 Gi na lango ni so KOTA GBIA asara mbuki na popo ti lo na Abram, lo tene: “Mbi 
yeke mu ande kodro so na ahale ti mo. Kodro ni ayeke londo na ngu ti Ezipte 
ague ngbii asi na bale ti Efrate. 

19Kodro ni ayeke bongbi akodro ti azo ti mara ti Keni, ti Kenizi, ti Kadmoni, 

20ti Het, ti Perizi, ti Refa, 

21ti Amori, ti Kanaan, ti Girgashi na ti Yebus.” 

Tongo nda ti aye 16 

Dungo Ismael 

1Sarai, wali ti Abram adu molenge na lo pepe. Me mbeni wali ti kodro ti Ezipte 
ayeke sara kua na Sarai, iri ti lo Agar. 

2Sarai atene na Abram: “Baa, KOTA GBIA akanga lege na mbi ti dungo ni. Ayeke 
nzoni mo gue, mo duti na wali so ayeke sara kua na mbi so. E hinga pepe, na lege 
ti lo, fade mbi yeke wara molenge.” Abram ayeda na tënë ti Sarai. 

3A sara ngu baleoko si Abram ayeke duti na kodro ti Kanaan. Tongaso Sarai, wali 
ti Abram, amu Agar, wali ti kodro ti Ezipte so ayeke sara kua na lo so, amu lo na 
koli ti lo Abram titene Agar aga wali ti lo. 

4Abram na Agar aduti si lo mu ngo. Tongana lo baa so lo mu ngo awe, wa ti lo 
Sarai akiri ane na le ti lo pepe. 

5Sarai atene na Abram: “Mbana so Agar ayeke sara na mbi so, tënë ni ayeke na li 
ti mo. Mbi laa mbi mu zo ti kua ti mbi, mbi zia lo na kate ti mo. Gi so lo baa lo 
yeke na ngo awe, mbi ne na le ti lo mbeni pepe. Ayeke nzoni KOTA GBIA afâ ya 
ti ngbanga so ayeke na popo ti mbi na mo.” 

6Abram akiri tënë na Sarai, atene: “Baa zo ti kua ti mo laa; lo yeke na gbe ti 
komandema ti mo. Sara na lo ye so be ti mo aye.” Tongaso Sarai asara pasi mingi 
na Agar si Agar akpe yongoro na tere ti Sarai. 

7Ange ti KOTA GBIA awara Agar na tere ti mbeni li ti ngu na benyama, so ayeke 
na lege ti guengo na Shur. 

8Ange ni atene na lo: “Agar, zo ti kua ti Sarai, mo londo na ndo wa? Mo yeke gue 
na ndo wa?” Lo kiri tënë, lo tene: “Mbi yeke kpe wa ti mbi, Sarai.” 

9Ange ti KOTA GBIA atene na lo: “Kiri na tere ti wa ti mo, mo sara tere ti mo kete 
na gbe ti lo. 

10Mbi yeke sara ande titene ahale ti mo aga mingi ahon ndoni; zo alingbi ti diko 
ala pepe. 

11Baa, mo yeke na ngo; mo yeke du molenge-koli; mo yeke di iri ti lo Ismael, 
ngbanga ti so KOTA GBIA ama toto ti mo awe 

12Molenge ti mo ayeke duti ande tongana lele ti ngonda. Fade lo yeke tiri na azo 
kue si azo kue ayeke tiri na lo. Lo yeke sara kodro ti lo nde, yongoro na tere ti a-
ita ti lo kue.” 

13Agar airi KOTA GBIA na iri ti lo si avoro lo, KOTA GBIA so atene tënë na lo so. 
Agar atene: “Mo yeke Nzapa so mo yeke baa mbi.” Lo hunda fade tere ti lo, lo 
tene: “Ge laa mbi baa biani lo so abaa mbi so?” 

14Ndani laa azo airi du ti ngu so ayeke na popo ti akodro ti Kades na Bered so 
atene: “Du ti ngu ti Lahai-Roi”. 

15 Agar adu molenge-koli na Abram. Abram adi iri ti molenge ni Ismael. 

16Lo yeke na ngu balemiombe na omene na ndembe so Agar adu na lo Ismael. 

Tongo nda ti aye 17 

Iri ti Abram aga Abraham 

1Abram ayeke na ngu balegumbaya na gumbaya si KOTA GBIA asi na lo; lo tene 
na lo: “Mbi yeke Nzapa so ngangu ti mbi ahon angangu kue. Tambula na lege so 
mbi ye; mo sara aye ti mo kue gi na legeni. 

2Mbi ye ti leke mbuki na popo ti mbi na mo; mbi yeke sara titene ahale ti mo awu 
ahon ndoni.” 

3Abram ati, lo kpo li ti lo na sese. Nzapa atene tënë na lo, atene: 

4“Ti mbi, mbuki so mbi leke ndali ti mbi na mo ayeke so: fade mo yeke ga babâ ti 
azo ti amara mingi mingi. 

5 Fade azo ayeke kiri ti iri mo Abram pepe, me ala yeke iri mo Abraham, ngbanga 
ti so mbi yeke sara titene mo ga babâ ti azo ti amara mingi mingi. 

6Mbi yeke sara titene mo du amolenge gbani gbani. Mbi yeke sara titene mo du 
azo ti amara nde nde si ambeni hale ti mo ayeke ga ande agbia. 

7 Mbi yeke sara titene mbuki so ayeke na popo ti mbi na mo so angba ngbii asi 
na amolenge ti mo nga na ahale ti mo, na lege ti molongo ti dungo ti ala oko oko. 
Mbuki ni ayeke ngba kpu na kpu si na lege ni, mbi yeke duti Nzapa ti mo nga na 
Nzapa ti ahale ti mo so ayeke ga na peko ti mo. 

8 Fade mbi yeke mu ndo so kue mo hon daa, so ti tene kodro ti Kanaan, ti mu ni 
biani biani na mo, na ahale ti mo. Mbi yeke duti Nzapa ti ala.” 

9Nzapa akiri atene na Abraham: “Bata tënë ti mbuki ti mbi so; mo na ahale ti mo 
so ayeke ga ande na peko ti mo, na lege ti molongo ti dungo ala oko oko. 

10 Baa, lege so ala yeke bata tënë ti mbuki so ayeke na popo ti mbi na mo nga na 
ahale ti mo so ayeke ga na peko ti mo ayeke tongaso: alingbi a fâ akoli so kue 
ayeke na popo ti ala na ganza. 

11Ganza ni ayeke mbeni ye so ayeke fa tënë ti mbuki so ayeke na popo ti mbi na 
ala. 

12Fade a yeke fâ amolenge ti ala ti koli kue na ganza lango miombe na peko ti 
dungo ala. Ala sara tongaso na lege ti molongo ti dungo azo ni oko oko kue. 
Angbaa ti ala so a du ala na da ti ala, na ala so a vo ala vongo na nginza si ala yeke 
azo ti mara ti ala pepe so, alingbi a fâ nga ala na ganza. 

13Ngbaa so a du lo na da ti ala, na lo so a vo lo vongo na nginza, alingbi a fâ ala 
na ganza. Tongaso si nzoroko ti mbuki ti mbi ayeke ngba na tere ti ala; mbuki so 
ayeke ngba kpu na kpu. 

14Koli so afâ ganza pepe, fade a yeke tumba lo na popo ti amba ti lo, ngbanga ti 
so lo buba tënë ti mbuki ti mbi awe.” 

15Na pekoni, Nzapa atene na Abraham: “Fade mo kiri mo iri wali ti mo Sarai na 
iri ti Sarai pepe. Ti fadeso, iri ti lo ayeke Sara. 

16Mbi yeke sara tufa na ndö ti lo. Mbi yeke sara titene lo du molenge-koli na mo. 
Mbi yeke sara tufa na ndö ti lo. Lo yeke ga tara ti azo ti amara nde nde. Ambeni 
hale ti lo ayeke ga ande agbia ti amara nde nde.” 

17Abraham ati, akpo li ti lo na sese si lo he ngia. Lo tene na be ti lo, lo tene: “Koli 
so ayeke na ngu ngbangbo oko alingbi ti du molenge? Sara so ayeke na ngu 
balegumbaya so alingbi ti du molenge?” 

18Na pekoni, lo tene na Nzapa, lo tene: “Ye so mbi hunda ti mbi ayeke titene 
Ismael angba na fini na dawa ti mo!” 

19Nzapa atene na lo: “Tënë ni laa pepe! Fade wali ti mo Sara ayeke du na mo 
mbeni molenge-koli. Mo yeke di iri ti molenge ni Isaac. Mbi yeke leke mbuki ti 
mbi na lo; mbuki ni ayeke ngba kpu na kpu ndali ti ahale ti lo na peko ti lo. 

20Ti Ismael, mbi ma tënë ti mo awe. Baa, mbi yeke sara tufa na ndö ti lo; mbi yeke 
sara titene lo du amolenge, ala wu ahon ndoni. Lo yeke ga babâ ti amakonzi 
baleoko na use si mbeni kota mara ayeke baa gigi na lege ti lo. 

21Me mbuki ti mbi, mbi yeke leke ni na Isaac, molenge so Sara ayeke du lo na mo 
na ngu ti peko, gi na mara ti ngoi so e yeke daa so.” 

22So Nzapa atene tënë na Abraham awe, lo londo na tere ti Abraham si lo hon. 

23Abraham amu molenge ti lo Ismael, na angbaa so kue a du ala na da ti lo, na ala 
so kue lo vo ala vongo na nginza, so ti tene akoli so kue ayeke na da ti lo, lo fâ ala 
na ganza gi na lango ni so Nzapa atene tënë na lo so. 

24Abraham ayeke na ngu balegumbaya na gumbaya si a fâ lo na ganza. 

25Ismael ayeke na ngu baleoko na ota si a fâ lo na ganza. 

26Abraham na molenge ti lo Ismael afâ ganza gi na ya ti lango oko. 

27Azo ti da ti lo, na angbaa so a du ala na da ti lo, na ala so lo vo ala vongo na 
nginza, ala na lo kue afâ ganza legeoko. 

Tongo nda ti aye 18 

Nzapa atene, fade Sara ayeke du molenge-koli 

1KOTA GBIA asi na Abraham nduru na tere ti akeke ti shene ti Mamre. Abraham 
ayeke duti na yanga ti da ti lo ti bongo, na ndembe so ndo-wâ ayeke mingi. 

2 Abraham ayo le ti lo na nduzu si lo baa azo ota so aluti nduru na tere ti lo. So lo 
baa ala, lo londo na yanga ti da ti lo ti bongo, lo kpe, lo gue, lo wara ala. Lo kuku, 
lo kpo li ti lo na sese 

3si lo tene: “Kota Gbia, tongana mo baa mbi na nzoni le, mbi gbu gere ti mo, mo 
zia mbi zo ti gbe ti mo, mo hon pepe. 

4Fade a ga na kete ngu titene ala sukula na gere ti ala; ala wu tere ti ala na gbe ti 
keke so. 

5Mbi yeke ga na kete kobe titene ala te, ala wara ngangu si ala hon, ngbanga ti so 
ala si na tere ti mbi, zo ti gbe ti ala awe.” Ala kiri tënë na lo, atene: “Sara tongana 
ti so mo tene so.” 

6Abraham ague hio na ya ti da ti bongo ni si lo tene na Sara, lo tene: “Londo hio! 
Mo mu ye ti hakango na farini, mo haka nzoni farini fani ota, mo sara na gatoo.” 

7Na pekoni, lo kpe na ndo so lo yeke bata anyama ti lo daa, lo mu mbeni kete 
bagara so nyama ti lo awoko nzoni, lo ga na ni. Lo mu bagara ni na mbeni 
maseka-koli so ayeke sara kua na lo; maseka ni ato ni hio. 

8Abraham amu ngu ti me ti bagara so ala sara ni si ane nengo so, lo mu nga mbeni 
fini ngu ti me ti bagara si lo mu nga kasa ti kete bagara so a to so, lo zia ni na gbe 
ti agene so. Lo luti na gbe ti keke ni, nduru na tere ti ala. Ala te kobe ni 

9si na pekoni, ala hunda lo, atene: “Wali ti mo Sara ayeke na ndo wa?” Lo kiri 
tënë, lo tene: “Lo yeke kâ na ya ti da ti bongo.” 

10 KOTA GBIA akiri amu tënë si lo tene: “Na ngu ti peko, gi na mara ti ngoi so e 
yeke daa so, mbi yeke kiri ge, fade wali ti mo Sara ayeke du molenge-koli.” Andaa 
Sara aduti na yanga ti da, na peko ti Abraham si lo dingi mê ti lo, lo yeke ma tënë 
ni. 

11Abraham na Sara aga mbakoro awe; ngu ti ala ahon mingi si Sara ayeke baa ya 
ti lo mbeni pepe. 

12 Sara ato nda ti hengo ngia na be ti lo kâ si lo tene: “Mbi so mbi woko kue awe 
so, mbi lingbi ti kiri ti sara mara ti ngia so? Koli ti mbi nga aga mbakoro awe!” 

13KOTA GBIA atene na Abraham: “Nda ti ngia so Sara ahe so ayeke nyen? 
Ngbanga ti nyen si lo hunda tere ti lo, lo tene: ‘Mbi so mbi ga mbakoro awe so, 
mbi lingbi ti du molenge biani?’ 

14 Mbeni ye ti kpene so KOTA GBIA alingbi ti sara pepe ayeke daa? Na ngu ti peko, 
gi na mara ti ngoi so e yeke daa so, na ndembe so mbi yeke kiri ti ga ge, Sara adu 
molenge-koli awe.” 

15Mbeto asara Sara si lo bere, lo tene: “Mbi he ngia pepe.” KOTA GBIA akiri tënë: 
“Taa-tënë, mo he ngia fade.” 

16Azo ni alondo ti gue si ala baa ndo na mbage ti Sodome. Abraham ague ti zia 
ala na lege. 

17KOTA GBIA atene: “Fade mbi honde na Abraham ye so mbi ye ti sara? 

18 Fade Abraham ayeke ga kotara ti mbeni kota mara so ayeke ngangu. Na lege 
ti lo, mbi yeke sara tufa na ndö ti azo ti amara ti ndö ti sese kue. 

19Mbi soro lo titene lo mu yanga na amolenge ti lo, na ahale ti lo so kue ayeke ga 
na peko ti lo titene ala ma yanga ti KOTA GBIA; ala sara ye so ayeke mbirimbiri, 
na ye so ayeke na legeni. Tongaso si mbi KOTA GBIA, mbi yeke sara ande na 
Abraham aye so kue mbi tene tënë ti sarango ni ndali ti lo.” 

20Na pekoni, KOTA GBIA atene na Abraham: “Toto so ayeke na iri ti agbata ti 
Sodome na Gomore so ahon ndoni. Siokpari ti azo ti agbata ni ane ahon ndoni. 

21Ndani laa mbi ye ti zu ti baa wala ala sara ye ni biani alingbi na tënë ti toto so 
mbi ma so. Tongana tënë ni ayeke mvene wala taa-tënë, mbi yeke hinga ande.” 

22Azo use na popo ti agene ni alondo na ndo so ti gue na mbage ti Sodome. Me 
Abraham angba ti luti na dawa ti KOTA GBIA. 

23Abraham aga nduru si lo tene: “KOTA GBIA, mo yeke bongbi zo ti mbirimbiri 
na zo ti sioni kue ti fâ ala biani? 

24E hinga pepe, azo ti mbirimbiri ayeke baleoku na ya ti gbata ni. Mo yeke buba 
gbata ni biani? Mo yeke zi tënë na li ti azo ni ndali ti azo ti mbirimbiri baleoku so 
ayeke na ya ti gbata ni so pepe? 

25Titene mo bongbi azo ti mbirimbiri na azo ti sioni kue ti fâ ala, so alingbi na 
mo pepe. So ti fa atene, zo ti mbirimbiri na zo ti sioni kue gi legeoko? Sarango ye 
tongaso alingbi na mo pepe! Lo so ayeke fâ ngbanga na ndö ti azo ti dunia kue, 
lo lingbi ti fâ ngbanga ti kirikiri tongana nyen?” 

26KOTA GBIA atene: “Tongana mbi wara azo ti mbirimbiri baleoku na ya ti gbata 
ti Sodome, fade mbi zi tënë na li ti azo ni kue ndali ti azo baleoku so.” 

27Abraham akiri amu tënë si lo tene: “Kota Gbia, mbi so mbi yeke gi fuku ti sese 
si mbi yeke mburu ti wâ so, mbi ye ti kanga be ti mbi ti kiri ti tene tënë na mo. 

28E hinga pepe, azo ti mbirimbiri ni ayeke baleoku pepe si ala yeke gi baleosio 
na oku. Ndali ti azo oku so ayeke daa pepe so, mo yeke buba gbata ni kue?” KOTA 
GBIA akiri tënë, atene: “Tongana mbi wara azo ti mbirimbiri baleosio na oku, 
mbi yeke buba gbata ni pepe.” 

29Abraham akiri amu tënë si lo tene na KOTA GBIA, lo tene: “E hinga pepe, azo ti 
mbirimbiri na ya ti gbata ni ayeke gi baleosio!” KOTA GBIA atene: “Tongana mbi 
wara azo ni baleosio, mbi yeke buba gbata ni pepe.” 

30Abraham akiri atene: “Mbi gbu gere ti Kota Gbia; mo sara ngonzo ndali ti tënë 
so mbi yeke tene so pepe. E hinga pepe, azo ti mbirimbiri na ya ti gbata ni ayeke 
baleota!” KOTA GBIA atene: “Tongana mbi wara azo ni baleota, mbi yeke buba 
gbata ni pepe.” 

31Abraham akiri atene: “Mbi ye ti kanga be ti mbi, ti kiri ti tene tënë na Kota Gbia. 
E hinga pepe, azo ti mbirimbiri na ya ti gbata ni ayeke baleuse!” KOTA GBIA 
atene: “Ndali ti azo baleuse so, mbi yeke buba gbata ni pepe.” 

32Abraham akiri atene: “Tongana mbi tene tanga ti tënë ti mbi so, ayeke nzoni 
Kota Gbia asara ngonzo pepe. E hinga pepe, azo ti mbirimbiri na ya ti gbata ni 
ayeke baleoko!” KOTA GBIA atene: “Ndali ti azo baleoko so, mbi yeke buba gbata 
ni pepe.” 

33So KOTA GBIA ahunzi ti tene tënë na Abraham awe, lo hon si Abraham akiri na 
ndo ti lo. 

Tongo nda ti aye 19 

Lot asoo kuâ na ndembe so wâ agbi Sodome 

1 A-ange use so ague, asi na Sodome na lakui. Andaa Lot ayeke duti na yanga ti 
gbata ni. Gi so lo baa ala, lo londo si lo gue, lo wara ala. Lo kuku, lo kpo li ti lo na 
sese. 

2Lo tene: “Mbi gbu gere ti ala, akota zo! Ayeke nzoni ala ga na da ti mbi, ala sukula 
gere ti ala, ala lango. Kekereke na ndaperere, ala mu lege ahon senge.” Ala kiri 
tënë na lo, atene: “Ên-en! E yeke lango gi na be ti kodro na ndo so.” 

3Me Lot ague na ala ngangu ngangu ngbii si ala gue na da ti lo. Lo to pendere 
kobe, lo zö mapa so a sara na mama ni pepe, lo mu na ala si ala te. 

4So ala de ti lango pepe, akoli ti gbata ni, akoli ti Sodome, ti londo na amaseka 
ngbii asi na ambakoro, ala kue aga, ala ngoro tere ti da ni. 

5Ala iri Lot si ala hunda lo, atene: “Akoli so aga na ndo ti mo na bi so ayeke na 
ndo wa? Sigigi na ala titene e lango na ala.” 

6Lot asigigi, lo luti gi na yanga ti da si lo kanga yanga ti da ni na peko ti lo. 

7Lo tene na ala: “Mbi gbu gere ti ala, a-ita ti mbi, ala sara sioni pepe. 

8 Mbi yeke na amaseka-wali use so ade ti hinga koli pepe. Mbi yeke mu amaseka-
wali ni na ala titene ala sara ye so kue be ti ala aye na ala. Me gi ye oko: ala sara 
sioni na akoli so pepe, ngbanga ti so ala yeke agene ti mbi.” – 

9Azo ni akiri tënë na lo: “Hon kâ! Mo so mo yeke gi wande so, mo ga ge ti fa lege 
na e? Fade e yeke sara sioni na mo ahon ti so e yeke sara na akoli so.” Ala pusu 
Lot na ngangu si ala ga nduru na yanga ti da ni titene ala kungbi ni. 

10Me akoli use so ayoro maboko ti ala, ala gboto Lot na tere ti ala na ya ti da ni. 
Ala kanga yanga ti da ni, 

11 ala sara si le ti azo so ayeke na yanga ti da ni so avuko, ti londo na amolenge 
ngbii asi na akota zo. Ala gi yanga ti da ni gbaa, akara ala. 

12Akoli ni atene na Lot: “Ambeni zo nde ayeke na tere ti mo ge? Kogara ti mo? 
Amolenge ti mo ti koli? Amolenge ti mo ti wali? Asewa ti mo kue, mo sigigi na ala 
na ya ti gbata ni, mo na ala ahon. 

13E yeke buba gbata ni, ngbanga ti so toto so ayeke na iri ti gbata ni asi na mê ti 
KOTA GBIA. Nilaa lo tokua e titene e buba gbata ni.” 

14Lot asigigi, atene na akogara ti lo so aye ti mu amolenge ti lo ti wali so, atene: 
“Ala londo na gbata so, ala sigigi, ngbanga ti so KOTA GBIA ayeke buba gbata ni.” 
Me akogara ti lo abaa ti ala atene, so tënë ti ngia laa. 

15So ndo ayeke han, a-ange ni akiri atene tënë mingi na Lot titene lo sigigi na ya 
ti gbata ni. Ala tene: “Mo londo, mo mu wali ti mo na amolenge ti mo ti wali use 
so ayeke ge so, ala sigigi, ngbanga ti mo wara kuâ ndali ti sioni ti azo ti gbata so 
pepe.” 

16 So tere ti Lot angba ti ne nengo, akoli use so agbu maboko ti lo, agboto lo, lo 
na wali ti lo, na amolenge ti lo ti wali use kue, ala sigigi na lo. Ala sigigi na Lot na 
ya ti gbata ni si ala zia lo na gigi, ngbanga ti so KOTA GBIA abaa mawa ti lo. 

17So ala sigigi na lo awe, ala tene na lo: “Kpe, mo hon! Tongaso si mo soo fini ti 
mo. Mo baa ndo na peko ti mo pepe! Mo luti na mbeni ndo na lando ni so pepe! 
Mo kpe, mo gue na ndö ti hoto! Tongaso si mo kui pepe.” 

18Lot atene: “Ye ni ayeke tongaso pepe, kota zo! Mbi gbu gere ti mo. 

19Baa, mbi, zo ti gbe ti mo, mo baa mbi na nzoni le. Mo ye mbi mingi si mo sara 
titene mbi ngba na fini. Me mbi lingbi ti kpe ti gue na ndö ti hoto pepe. Na 
ndembe so mbi ngba ti kpe ti gue, fade ye ti sioni ayeke wara mbi na lege si mbi 
kui. 

20Mo baa gbata so kâ so? Gbata ni ayeke nduru ge; mbi lingbi ti kpe ti gue daa si 
mbi soo kuâ. Gbata ni ayeke mbeni kete gbata so akpa pepe. Zia mbi kpe kâ si 
mbi ngba na fini.” 

21Lo kiri tënë na Lot, lo tene: “Baa, mbi sara nzoni be na mo. Mbi yeke buba kete 
gbata so mo tene tënë ni so pepe. 

22Mo kpe hio, mo gue kâ titene mo soo kuâ. Mbi yeke sara ye oko pepe, ngbii mo 
si na ya ti gbata ni awe si.” Ndani laa azo adi iri ti gbata ni so Soar. 

23Lot asi na gbata ti Soar na ndembe so lâ ayeke sigigi. 

24Na ndembe ni so laa KOTA GBIA asara titene wâ na sufre alondo na nduzu, 
atuku na ndö ti Sodome na Gomore tongana ti so ngu-Nzapa ayeke pika so. 

25 Lo sara si aye ti agbata ni aga kirikiri: lando ni kue, azo ti agbata ni kue, akeke 
na apere ni kue. 

26 Wali ti Lot abaa ndo na peko si lo ga ngbongboro ingo. 

27Na ndaperere so ndo angba kâ, Abraham alondo si lo gue na ndo so lo luti fade 
daa na le ti KOTA GBIA so. 

28Lo baa ndo na mbage ti Sodome na Gomore nga na mbage ti lando ni. Lo baa 
so guru ti wâ alondo na sese si ayeke gue na nduzu tongana guru ti kota wâ. 

29Me na ndembe so Nzapa abuba agbata so ayeke na lando ni kâ so, lo dabe ti lo 
na Abraham. Lo zi Lot na ya ti ye ti sioni na ndembe so agbata ni aga kirikiri. 

Lot na amolenge ti lo ti wali 

30Lot alondo na gbata ti Soar, lo gue, lo duti na ndö ti hoto. Amolenge ti lo ti wali 
use ague na lo. Mbeto ti dutingo na Soar asara lo si lo gue, lo lango na ya ti du ti 
têne, lo na amolenge ti lo use so. 

31Mbeni lâ, kozo molenge ni atene na ngambe ti lo, atene: “Babâ ti e aga mbakoro 
awe. Na ya ti kodro ni ge, mbeni koli ti mungo e ayeke daa pepe tongana ti so azo 
ayeke mu awali na ya ti akodro kue so. 

32Ga e mu samba na babâ ti e, lo nyon si e lango na lo. Tongaso si e sara titene 
babâ ti e awara amolenge ti zia na peko ti lo.” 

33Ala mu samba na babâ ti ala na bi ni so, lo nyon si kozo molenge ni aga alango 
na babâ ti lo. Babâ ni ahinga langongo so lo lango na tere ti lo so pepe; lo hinga 
nga londongo ti lo pepe. 

34Lango oko na pekoni, kozo molenge ni atene na ngambe ti lo, atene: “Baa, biri 
na bi, mbi lango na babâ ti mbi. Ayeke nzoni e kiri e mu samba na lo na bi so, lo 
nyon si mo gue, mo lango na lo. Tongaso si e sara titene babâ ti e awara amolenge 
ti zia na peko ti lo.” 

35Na bi ni, ala kiri amu samba na babâ ti ala si lo nyon. Ngambe ni ague, alango 
na babâ ti lo. Babâ ni ahinga nga langongo so lo lango na tere ti lo so pepe; lo 
hinga nga londongo ti lo pepe. 

36Amolenge ti Lot ti wali use so amu ngo; ngo ni ayeke ti babâ ti ala. 

37Kozo molenge ni adu molenge-koli si lo di iri ti molenge ni Moab. Lo laa lo yeke 
kotara ti azo ti mara ti Moab ti laso so. 

38Ngambe ni nga adu molenge-koli si lo di iri ti molenge ni Ben-Ami. Lo laa lo 
yeke kotara ti azo ti Amon ti laso so. 

Tongo nda ti aye 20 

Abraham na Abimelek 

1Abraham alondo na ndo so, lo gue na sese ti mbage ti Mbongo. Lo sara kodro na 
popo ti akodro ti Kades na Shur. Na pekoni, lo gue, lo duti na gbata ti Gerar. 

2 Abraham atene na azo, atene: “Sara ayeke ita ti mbi.” Abimelek, gbia ti gbata ti 
Gerar atokua azo, ala ga amu Sara ague na lo na lo. 

3Me na bi, Nzapa asi na Abimelek na ya ti bango-li si atene na lo: “Mo kui awe 
ndali ti wali so mo mu lo so! Lo yeke wali ti zo.” 

4Andaa Abimelek ade ti duti na Sara pepe, lo dekongo, lo tene: “Kota Gbia! Mo 
yeke fâ azo ti kodro, ataa so azo ni asara ye ti mbirimbiri? 

5Abraham laa atene na mbi: ‘Sara ayeke ita ti mbi.’ Sara nga atene: ‘Ita ti mbi ti 
koli laa.’ Mbi sara ye ni na sioni be pepe; tënë ayeke na li ti mbi pepe.” 

6Nzapa akiri tënë na lo na ya ti bango-li, atene: “Mbi kue, mbi hinga, mbi tene, 
mo sara ye so na sioni be pepe. Gi mbi nga laa mbi kanga lege na mo titene mo 
sara siokpari ti ke mbi pepe. Ndani laa mbi zia mo, mo ndu lo pepe. 

7Mo kiri na wali ti koli so na lo, ngbanga ti so koli ni ayeke wayanga-Nzapa. Fade 
lo yeke sambela ndali ti mo titene mo ngba na fini. Me tongana mo kiri na wali 
ni pepe, ayeke nzoni mo hinga, mo tene, mo na azo ti mo kue ayeke kui biani.” 

8Na ndaperere so ndo angba kâ, Abimelek alondo, lo iri azo ti kua ti lo kue si lo 
fa peko ti ye so asi so kue na ala. Mbeto agbu azo ni mingi. 

9Na pekoni, Abimelek airi Abraham si atene na lo: “Nyen laa mo sara na e 
tongaso? Sioni ti nyen laa mbi sara na mo si mo mu mbi na azo ti kodro ti mbi, 
mo zia e na lege ti sara kota siokpari tongaso? Ye so mo sara na mbi so, ayeke ye 
so azo ayeke sara ka ni pepe.” 

10Abimelek akiri atene: “Nyen laa mo ye ti gi fade na peko ti ye so mo sara so?” 

11Abraham akiri tënë, atene: “Mbi tene na be ti mbi, mbi tene: ‘Azo so ge so 
ahinga ti ala ti kpe mbeto ti Nzapa oko pepe. Fade ala yeke fâ mbi ndali ti wali ti 
mbi.’ 

12Tongana e baa ye ni mbirimbiri, lo yeke ita ti mbi biani. Babâ ti mbi na lo oko. 
Me mama ti e ayeke nde nde si lo ga wali ti mbi so. 

13Na ndembe so Nzapa asara titene mbi zia da ti babâ ti mbi, mbi hon, mbi tene 
na Sara, mbi tene: ‘Fade mo sara nzoni na mbi: na ndo so kue e yeke si ande daa, 
mo tene na azo, mo tene, mbi yeke ita ti mo.’ ” 

14Abimelek amu angasa na ataba, abagara, na angbaa ti koli na ti wali, lo mu ala 
na Abraham. Lo kiri na lo wali ti lo Sara. 

15Lo tene: “Baa, sese ti mbi laa ayeke na le ti mo so. Baa ndo so anzere na le ti 
mo, mo duti daa.” 

16Na pekoni, lo tene na Sara, lo tene: “Baa, mbi mu ale ti nginza saki oko na ita ti 
mo. So aye ti fa na azo so kue ayeke na tere ti mo atene, tënë ayeke na li ti mo 
pepe si mo kiri mo wara nengo ti mo.” 

17Abraham asambela ndali ti Abimelek si Nzapa akai kobela na tere ti Abimelek, 
na wali ti lo, na azo ti kua ti lo ti wali si ala kiri adu amolenge. 

18Andaa KOTA GBIA akanga fade lege biani na awali so kue ayeke na yangbo ti 
Abimelek titene ala du pepe, ndali ti Sara, wali ti Abraham. 

Tongo nda ti aye 21 

Dungo Isaac 

1KOTA GBIA aga ti sara nzoni na Sara alingbi na tënë so lo tene. Lo sara ye na 
Sara alingbi na zendo so lo mu ando. 

2 Sara amu ngo si lo du molenge-koli na Abraham na ndembe so Abraham aga 
mbakoro awe. Sara adu molenge ni gi na ngoi so Nzapa afa na lo. 

3Abraham adi iri ti molenge so Sara adu na lo so Isaac. 

4 Lo fâ Isaac na ganza na ndembe so molenge ni asara lango miombe tongana ti 
so Nzapa amu na lo yanga ti sarango ni. 

5Abraham ayeke na ngu ngbangbo oko na ndembe so lo du Isaac. 

6 Sara atene: “Nzapa asara titene mbi he ngia. Azo so kue ayeke ma tënë ti Isaac 
ayeke bongbi na mbi ti he ngia ni.” 

7Na pekoni, lo tene: “Zo wa laa alingbi ti tene na Abraham atene, fade Sara ayeke 
mu me na molenge? Me mbi du molenge-koli na Abraham na ya ti mbakoro ti 
lo!” 

Abraham atumba Agar na Ismael 

8Molenge ni akono si mama ni azi lo na yanga ti me. Na lango ti zingo lo na yanga 
ti me, Abraham asara kota matanga. 

9Sara abaa molenge so Agar, wali ti kodro ti Ezipte, adu na Abraham so. Molenge 
ni ayeke sara ngia. 

10 Lo tene na Abraham: “Mo tumba ngbaa-wali so na molenge ti lo, ala hon si 
molenge ti ngbaa-wali so na molenge ti mbi, Isaac, akangbi ya ti aye ti mo na 
peko ti mo pepe.” 

11Tënë so aso be ti Abraham mingi, ngbanga ti so Ismael ayeke molenge ti lo. 



38 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

12 Me Nzapa atene na lo: “Ayeke nzoni be ti mo aso ndali ti molenge ni na ngbaa-
wali so pepe. Ma tënë so kue Sara ayeke tene na mo, ngbanga ti so na lege ti Isaac 
laa mo yeke wara ahale so mbi mu zendo ti ala na mo. 

13Ti molenge ti ngbaa-wali ni, mbi yeke sara titene na lege ti lo mbeni mara abaa 
gigi, ngbanga ti so lo nga lo yeke molenge ti ya ti mo.” 

14Na ndaperere so ndo angba kâ, Abraham alondo, lo mu mapa na bozo ti poro 
so ngu ayeke na ya ni, lo mu na Agar; lo zia ni na ndö ti go ti lo. Lo mu molenge 
ni na lo si lo tene na lo atene, lo gue. Agar ague si lo yeke tambula kirikiri na ya 
ti benyama ti Bersheba. 

15Na ndembe so ngu ahunzi na ya ti bozo ni awe, lo zia molenge ni na gbe ti 
mbeni kete keke. 

16Lo gue, lo duti yongoro, alingbi na yongo ti ndo so, tongana zo apika kokora 
ague, ati daa. Lo yeke tene na be ti lo, lo tene: “Mbi ye ti duti ti baa molenge ni 
akui na le ti mbi pepe!” Lo duti yongoro na molenge ni si lo to nda ti toto. 

17Nzapa ama toto ti molenge ni si na nduzu kâ, ange ti Nzapa airi Agar, atene: 
“Agar, nyen laa asara mo, nyen? Sara mbeto pepe, ngbanga ti so Nzapa ama toto 
ti molenge ni na ndo so molenge ni ayeke daa so. 

18Londo! Mu molenge ni na nduzu! Mo gbu lo ngangu, ngbanga ti so mbi yeke 
sara titene mbeni kota mara abaa gigi na lege ti lo.” 

19Nzapa azi le ti Agar si lo baa mbeni du ti ngu so ngu ayeke na ya ni. Lo gue, lo 
to ngu ni na ya ti bozo ti poro ni si lo mu na molenge ni titene lo nyon. 

20Nzapa ayeke na molenge ni. Lo kono si lo sara kodro gi na benyama. Lo ga zo 
ti pikango kokora. 

21Lo sara kodro na benyama ti Paran. Mama ti lo amu na lo mbeni wali ti kodro 
ti Ezipte. 

Abraham na Abimelek aga ambuki 

22 Na ngoi ni so, Abimelek na Pikol, makonzi ti aturugu ti lo, aga atene na 
Abraham: “Nzapa ayeke na mo na lege ti aye so kue mo yeke sara. 

23Laso, na ndo so e yeke daa so, ayeke nzoni mo deba yanga ti mo na iri ti Nzapa, 
mo tene, mo yeke handa mbi pepe, wala amolenge ti mbi pepe, wala ahale ti mbi 
pepe. Tongana ti so mbi sara nzoni na mo, mo nga, fade mo yeke sara nzoni na 
mbi, na azo ti kodro so mo duti daa so.” 

24Abraham akiri tënë, atene: “Mbi deba yanga ti mbi awe.” 

25Abraham adema tere ti lo na Abimelek ndali ti du ti ngu so azo ti kua ti 
Abimelek agbanzi na lo so. 

26Abimelek akiri tënë na lo, atene: “Mbi hinga zo so asara ye so pepe. Mo tene 
nga na mbi tënë ni kozoni pepe. Ti mbi, mango tënë ni laa mbi ma laso so.” 

27Abraham amu ambeni taba, na angasa, na abagara si lo mu na Abimelek. Ala 
use aleke tënë ti mbuki na popo ti ala. 

28Abraham amu akete mama ti taba mbarambara azia ala nde. 

29Abimelek ahunda lo, atene: “Nda ti akete mama ti taba mbarambara so mo zia 
ala nde so ayeke nyen?” 

30Abraham akiri tënë, atene: “Titene mbi mu ala na mo. Tongaso, tongana mo 
baa ala, mo dabe ti mo, mo tene, mbi laa mbi zi du ti ngu so.” 

31Ndani laa azo airi ndo ni so Bersheba. Na ndo so laa ala use kue adeba yanga ti 
ala. 

32Kâ na Bersheba si ala leke tënë ti mbuki. Na pekoni, Abimelek amu lege akiri 
na sese ti azo ti Filistii, lo na Pikol, makonzi ti aturugu ti lo. 

33Abraham alu keke ti tamaris na kodro ti Bersheba, lo sambela Nzapa so ayeke 
kpu na kpu si lo iri lo na iri ti KOTA GBIA. 

34Abraham alango aninga na sese ti azo ti Filistii. 

Tongo nda ti aye 22 

Abraham ayeda ti mu Isaac na sandaga na Nzapa 

1 Na peko ti aye so, Nzapa atara be ti Abraham. Lo iri lo, lo tene: “Abraham!” 
Abraham ayeda, atene: “Mbi laa.” 

2 Nzapa atene: “Mu molenge ti mo ti koli, oko molenge ti mo Isaac so mo ye lo 
mingi so, mo gue na lo na sese ti Moria, na ndö ti mbeni hoto so mbi yeke fa na 
mo. Kâ, mo mu lo na sandaga so a yeke gbi ni kue na wâ.” 

3Na ndaperere so ndo angba kâ, Abraham alondo, lo suru keke ti wâ ti zongo na 
sandaga. Lo leke lele ti lo; lo mu amaseka-koli use so ayeke sara kua na lo, na 
molenge ti lo Isaac, na tere ti lo si lo mu lege, lo gue na ndo so Nzapa afa na lo. 

4Na lango ota ni, Abraham ayo le ti lo na nduzu si lo baa ndo ni yongoro kâ. 

5Abraham atene na amaseka-koli ni: “Ala na lele ni angba ti ala ge. Mbi na 
molenge ni, e yeke gue na mbage ti nduzu kâ ti voro Nzapa. Na pekoni, e yeke 
kiri ande na tere ti ala.” 

6Abraham amu akeke ti wâ ti zongo na sandaga ni si lo zia na ndö ti go ti molenge 
ti lo Isaac. Lo mu ale ti wâ na zeme si ala use kue ague legeoko. 

7Isaac atene na babâ ti lo Abraham: “Babâ!” Babâ ni ayeda: “Mbi laa, molenge ti 
mbi!” Isaac ahunda babâ ti lo, atene: “Le ti wâ na keke ti wâ laa. Me taba ti mungo 
na sandaga so a yeke gbi ni kue na wâ so ayeke na ndo wa?” 

8Abraham akiri tënë, atene: “Molenge ti mbi, fade Nzapa wani ayeke baa lege ti 
mu na e taba ti mungo na sandaga so a yeke gbi ni kue na wâ.” Ala use kue angba 
ti tambula ti gue legeoko. 

9 So ala si na ndo so Nzapa afa na lo awe, Abraham aleke mbeni gbalaka si lo leke 
akeke ti wâ ni na ndö ni. Lo kanga molenge ti lo Isaac na kamba si lo zia lo na 
ndö ti akeke ti wâ ni, na ndö ti gbalaka ni. 

10Lo yoro maboko ti lo, lo mu zeme si lo ye ti fâ go ti molenge ti lo ni. 

11Me na nduzu kâ, ange ti KOTA GBIA airi Abraham, atene: “Abraham! 
Abraham!” Abraham ayeda, atene: “Mbi laa!” 

12Ange ni atene: “Ndu molenge ni pepe. Sara ye oko na lo pepe, ngbanga ti so mbi 
hinga fadeso mbi tene, mo yeke zo ti kpengo mbeto ti Nzapa. Mo gbanzi oko 
molenge ti mo na mbi pepe.” 

13Abraham ayo le ti lo na nduzu si lo baa mbeni koli-taba na peko ti lo; akete 
keke agbu koli-taba ni na didi ti lo. Lo gue, lo mu koli-taba ni si lo mu lo na 
sandaga so a yeke gbi ni kue na wâ na plase ti molenge ti lo. 

14Abraham adi iri ti ndo ni so “KOTA GBIA ayeke baa lege ti mungo ye na zo.” 
Ndani laa laso azo ayeke tene: “Na ndö ti hoto laa KOTA GBIA ayeke baa lege ti 
mungo ye na zo.” 

15Na yayu kâ, ange ti KOTA GBIA akiri airi Abraham ti fani use ni; 

16lo tene na lo: “So tënë ti yanga ti KOTA GBIA laa: Ndali ti so mo sara tongaso si 
mo gbanzi oko molenge ti mo na mbi pepe, mbi deba na iri ti mbi wani, 

17 fade mbi yeke sara tufa na ndö ti mo gbani gbani. Mbi yeke sara titene ahale ti 
mo awu mingi tongana atongoro ti le ti nduzu, nga tongana mbutu ti yanga ti 
kota ngu-ingo. Fade ahale ti mo ayeke mu akodro ti awato ti ala. 

18A yeke sara tufa na ndö ti azo ti amara ti ndö ti sese kue na lege ti ahale ti mo, 
ngbanga ti so mo ma yanga ti mbi.” 

19Abraham akiri na mbage ti amaseka so ayeke sara kua na lo si ala kue amu lege 
ti gue na Bersheba, ndo so Abraham aduti daa. 

20Na peko ti aye so, azo aga atene na Abraham: “Milka nga adu amolenge na 
Nahor, ita ti mo. 

21Kozo molenge ni ayeke Us; a-ita ti Us ayeke Buz, na Kemuel so ayeke babâ ti 
Aram, 

22Kesed, Hazo, Pildash, Yidlaf, na Betuel.” 

23Amolenge miombe so Milka adu na Nahor, ita ti Abraham so laa. Betuel adu 
Rébecca. 

24Sambâ ti Milka, so iri ti lo Reuma, lo nga lo du amolenge: Teba, Gaham, Tahash 
na Maaka. 

Tongo nda ti aye 23 

Abraham avo ndo ti lungo na kuâ ti Sara 

1Ngu so kue Sara aduti na gigi ayeke ngu ngbangbo oko na baleuse na 
mbarambara. 

2Lo kui na Kiriat-Arba, so ti tene na Hebron, na sese ti Kanaan. Tongaso Abraham 
atoto kuâ ti Sara si lo sara mua ti lo. 

3Na pekoni, Abraham alondo na ndo so kuâ ti wali ti lo ayeke daa si lo gue, lo 
tene na azo ti mara ti Het, lo tene: 

4 “Mbi yeke wande so aduti na popo ti ala, mbi yeke wande so aga ndali ti mbeni 
kete ngoi. Ayeke nzoni ala mu na mbi mbeni sese ti ala titene mbi lu kuâ ti wali 
ti mbi daa, wali ti mbi so ahon na tere ti mbi so.” 

5Azo ti mara ti Het akiri tënë na Abraham, atene: 

6“Ma e si, kota zo! Nzapa asara si mo ga kota zo mingi na popo ti e. Baa mbeni du 
ti kuâ ti e so anzere na mo, mo lu kuâ ti wali ti mo daa. Na popo ti e, mbeni zo 
oko ti ke na mo ti lu wali ti mo na ya ti du ti kuâ ti lo ayeke daa pepe.” 

7Abraham alondo, lo kuku, lo kpo li ti lo na sese na gbe ti azo ti mara ti Het so ala 
yeke azo ti sese ni. 

8Lo tene na ala: “Tongana ala ye titene mbi lu kuâ ti wali ti mbi so ahon na tere 
ti mbi, ayeke nzoni ala ma mbi; ala gue na Efron, molenge ti Sohar, ala hunda 
mbeni ye ndali ti mbi. 

9Ala hunda na lo titene lo mu na mbi du ti têne so ayeke na yanga ti yaka ti lo so. 
Ayeke nzoni lo ka ni na mbi na ngere so kue be ti lo aye. Mbi mu nginza ni na lo 
si du ni aga ndo ti mbi ti lungo akuâ daa na popo ti ala.” 

10Efron ayeke duti na popo ti amba ti lo, azo ti mara ti Het. Efron akiri tënë na 
Abraham na le ti azo ti mara ti Het nga na azo so kue ayeke na yanga ti gbata ni, 
atene: 

11“Ma mbi si, kota zo! Tënë ni laa pepe! Mbi mu na mo yaka ni, na du ti têne ni 
senge senge. Na le ti azo ti kodro ti mbi laa mbi mu ni na mo. Lu kuâ ti wali ti mo 
daa.” 

12Abraham akuku akpo li ti lo na sese na gbe ti azo ti sese ni. 

13Na pekoni, lo tene na Efron na le ti azo ti sese ni, lo tene: “Ayeke nzoni mo nga, 
mo ma mbi si! Mbi yeke futa na mo nginza ti yaka ni. Yeda, mo mu ni na maboko 
ti mbi si mbi lu kuâ ti wali ti mbi daa.” 

14Me Efron akiri tënë na Abraham, atene: 

15“Ma mbi si, kota zo! Sese so zo ayeke futa na ale ti nginza ngbangbo osio so 
ayeke mbeni ye oko pepe na popo ti mbi na mo. Lu kuâ ti wali ti mo daa!” 

16Abraham ama tere na Efron; lo diko ale ti nginza alingbi na ti so Efron adiko 
na le ti azo ti mara ti Het kue so si lo mu na lo. Wungo ti nginza ni ayeke ale ti 
nginza ngbangbo osio, so azo ayeke vo na ye na ngoi ni kâ. 

17Lege so yaka ti Efron so ayeke na Makpela si ayeke na mbage ti To ti kodro ti 
Mamre so, yaka ni na du ti têne so ayeke na ya ni, na akeke so kue ayeke na yanga 
ti yaka ni so kue 

18aga ti Abraham laa. Na le ti azo ti mara ti Het na azo so ayeke na yanga ti gbata 
ni laa yaka ni aga ti Abraham. 

19Na pekoni, Abraham alu kuâ ti wali ti lo Sara na ya ti du ti têne so ayeke na 
yaka so ayeke na Makpela, na mbage ti To ti kodro ti Mamre, so ti tene na kodro 
ti Hebron, na sese ti Kanaan. 

20Lege so laa azo ti mara ti Het ayeda ti ka yaka ni, na du ti têne so ayeke na ya 
ni na Abraham titene aga ti lo biani si lo yeke lu akuâ ti lo daa. 

Tongo nda ti aye 24 

Abraham agi ti mu wali na Isaac 

1Abraham aga mbakoro si ngu ti lo ahon mingi awe. KOTA GBIA asara tufa na 
ndö ti lo na ya ti aye kue. 

2Abraham atene na zo ti kua ti lo so aninga ahon atanga ni kue si lo yeke baa lege 
ti aye ti Abraham kue so, atene: “Zia maboko ti mo na gbe ti ngbonda ti mbi 

3Mbi ye titene mo deba yanga ti mo na iri ti KOTA GBIA, Nzapa ti yayu na ti sese. 
Tene na mbi, mo tene, mo yeke mu ande mbeni wali na popo ti amolenge-wali ti 
azo ti Kanaan so mbi yeke duti na popo ti ala so, ti mu na molenge ti mbi pepe. 

4Me mo gue na kodro ti mbi, na popo ti asewa ti mbi, mo mu mbeni wali na 
molenge ti mbi Isaac.” 

5Zo ti kua ni akiri tënë na lo, atene: “E hinga pepe, wali ni ayeke ke ande ti ga na 
mbi na sese so e yeke daa ge so. Tongana lo ke, alingbi mbi mu molenge ti mo, 
mbi kiri na lo na sese so mo londo daa si mo ga so?” 

6Abraham akiri tënë na lo, atene: “Oko pepe! Kiri na molenge ti mbi kâ pepe. 

7KOTA GBIA, Nzapa ti yayu, asara si mbi zia da ti babâ ti mbi, na kodro so a du 
mbi daa. Lo sara tënë na mbi si lo deba yanga ti lo na mbi, lo tene: ‘Mbi yeke mu 
kodro so na ahale ti mo’. Lo wani laa lo yeke tokua ande ange ti lo kozo ti mo. Kâ 
si mo yeke mu mbeni wali na molenge ti mbi. 

8Tongana wali ni ake ti mu peko ti mo, fade mo yeke sigigi na gbe ti dengo ba ti 
mo so. Me gi ye oko, mo kiri na molenge ti mbi kâ pepe.” 

9Zo ti kua ni azia maboko ti lo na gbe ti ngbonda ti wa ti lo Abraham si lo deba 
yanga ti lo ti sara ye so. 

10Lo mu azambala baleoko ti wa ti lo, na anzoni ye so kue wa ti lo ayeke na ni si 
lo gue. Lo mu lege ti gue na gbata ti Nahor, na sese ti Mezopotamii ti nduzu. 

11So lo si na tere ti du ti ngu so ayeke na gigi ti gbata ni, lo sara si azambala ni 
awu tere ti ala na tere ti du ti ngu ni. Andaa na lakui laa, na ndembe so awali 
ayeke gue ti to ngu. 

12Lo sambela Nzapa, lo tene: “KOTA GBIA, Nzapa ti wa ti mbi Abraham, sara si 
laso mbi wara ye so mbi ga ti gi ni so. Sara nzoni na wa ti mbi Abraham! 

13Baa mbi laa mbi yeke luti na tere ti du ti ngu so; amolenge-wali ti azo ti gbata 
so ayeke ga ti to ngu. 

14Maseka-wali so mbi yeke hunda na lo, mbi tene: ‘Mbi gbu gere ti mo, dingi 
yanga ti ta ti ngu ti mo, mbi nyon mbeni ngu ni’; tongana lo kiri tënë, lo tene: 
‘Nyon ngu ni; mbi yeke mu mbeni na azambala ti mo titene ala nyon’, mbi yeke 
hinga, mbi tene, lo laa mo ye titene lo ga wali ti zo ti kua ti mo Isaac. Tongaso si 
mbi hinga, mbi tene, mo sara nzoni be na wa ti mbi.” 

15So lo ngba ti tene tënë, Rébecca ayeke ga. Lo yo ta ti ngu na ndö ti go ti lo. 
Rébecca ayeke molenge ti Betuel; Betuel ayeke molenge ti Milka, wali ti Nahor; 
Nahor ayeke ita ti Abraham. 

16Lo yeke pendere maseka-wali mingi. Lo de ti hinga koli pepe. Lo zu na du ti 
ngu, lo to ngu na ya ti ta ti lo asi si lo londo kâ, lo sigigi. 

17Zo ti kua ti Abraham akpe, ague, awara lo si atene na lo: “Mbi gbu gere ti mo, 
mu na mbi mbeni ngu so ayeke na ya ti ta ti mo so kete, mbi nyon!” 

18Lo kiri tënë, lo tene: “Kota zo, nyon ni!” Lo zi ta ti ngu ni na ndö ti go ti lo, lo 
gbu na maboko ti lo si zo ti kua ni anyon ngu ni. 

19So lo mu ngu ni na lo awe, lo tene: “Mbi yeke to nga ngu na azambala ti mo, ala 
nyon, alingbi na ala.” 

20Lo tuku ngu so ayeke na ya ti ta ni hio na ya ti ye so anyama ayeke nyon ngu 
daa si lo kiri lo kpe ti to ngu na du ti ngu ni. Lo to ngu na azambala ni kue. 

21Koli ni ayeke baa Rébecca kpoo. Lo yeke gi ti hinga: KOTA GBIA ayeke sara si 
tambula ti lo ague nzoni, wala ague nzoni pepe. 

22So azambala ni anyon ngu ni awe, koli ni amu mbeni kati ti lôro so nengo ni 
aga nduru na grame omene, na aye ti maboko use so a sara na lôro, nengo ti oko 
aga nduru na grame ngbangbo oko, lo mu na maseka-wali ni. 

23Na pekoni, lo hunda lo, lo tene: “Mbi gbu gere ti mo, tene na mbi: mo yeke 
molenge ti zo wa? Na da ti babâ ti mo, mbeni ndo ayeke daa titene mbi na azo so 
amu peko ti mbi so e lango daa na bi so?” 

24Maseka-wali ni akiri tënë na lo, atene: “Mbi yeke molenge ti Betuel so Milka 
adu na Nahor.” 

25Na pekoni, lo kiri lo tene: “Na ndo ti e, apere na akobe ti tengo ni ti anyama 
ayeke mingi. Ndo ti lango ndali ti ala ayeke nga daa.” 

26Koli ni akuku akpo li ti lo na sese si lo voro KOTA GBIA, 

27lo tene: “Mbi mu singila na KOTA GBIA, Nzapa ti wa ti mbi Abraham, ndali ti so 
lo zia wa ti mbi pepe, lo ngba lakue ti sara nzoni, ti bata tënë ti lo na wa ti mbi. 
KOTA GBIA afa lege na mbi ngbii, mbi si na da ti a-ita ti wa ti mbi.” 

28Maseka-wali ni akpe, ague, atene tënë ti ye so asi so na azo ti da ti mama ti lo. 

29Andaa mbeni ita ti Rébecca ti koli ayeke daa; iri ti lo Laban. Laban asigigi hio, 
lo gue ti tengbi na koli ni na yanga ti du ti ngu ni. 

30Lo baa kati, na aye ti maboko so ayeke na maboko ti ita ti lo ti wali so. Lo ma 
nga peko ti atënë so koli ni atene na Rébecca. Nilaa lo gue, lo wara koli ni, lo na 
azambala ti lo na tere ti du ti ngu ni. 

31Lo tene na koli ni: “Ga, mo so KOTA GBIA asara tufa na ndö ti mo awe so! Mo 
yeke duti na gigi ngbanga ti nyen? Mbi leke ya ti da awe; mbi leke nga ndo ndali 
ti azambala awe.” 

32Koli ni ali na ya ti da ti Laban. A zi akungba na ndö ti azambala si a mu pere na 
kobe ti tengo ni na azambala ni. A mu nga ngu na koli ni nga na azo so amu peko 
ti lo titene ala sukula na gere ti ala. 

33Na pekoni, a zia kobe na gbe ti lo titene lo te, me lo tene: “Mbi yeke te kobe 
pepe, ngbii mbi tene tënë so mbi ga ndali ni si.” Laban atene na lo: “Tene tënë ni 
ma!” 

34Koli ni atene: “Mbi yeke zo ti kua ti Abraham. 

35KOTA GBIA asara tufa gbani gbani na ndö ti wa ti mbi si lo ga kota zo mingi. 
KOTA GBIA amu na lo ataba, angasa, abagara, nginza, lôro, azo ti kua ti koli na ti 
wali, azambala na alele. 

36Sara, wali ti wa ti mbi, na ya ti mbakoro ti lo, adu na wa ti mbi mbeni molenge-
koli. Wa ti mbi amu aye ti lo kue na molenge ni. 

37Wa ti mbi ahunda na mbi ti deba yanga ti mbi, lo tene: ‘Mo yeke mu ande mbeni 
maseka-wali ti azo ti Kanaan so mbi yeke lango na kodro ti ala so, ti mu lo na 
molenge ti mbi pepe. 

38Me mo deba yanga ti gue na popo ti azo ti sewa ti mbi, na ya ti mara ti mbi si 
mo mu wali na molenge ti mbi.’ 

39Tongaso mbi tene na wa ti mbi, mbi tene: ‘E hinga pepe, fade wali ni ayeke ke 
ti mu peko ti mbi.’ 

40Lo kiri tënë na mbi, lo tene: ‘KOTA GBIA so mbi tambula na gbe ti le ti lo so, 
ayeke tokua ange ti lo titene mo na lo atambula. Lo yeke sara titene tambula ti 
mo ague nzoni. Mo yeke mu wali na popo ti azo ti sewa ti mbi, na ya ti mara ti 
mbi, ti mu lo na molenge ti mbi. 

41Tongana mo si na popo ti azo ti mara ti mbi, andaa mo sigigi na gbe ti dengo 
ba so mbi hunda na mo so awe. Tongana azo ni ake ti mu na mo wali ni, tënë ti 
dengo ba ni ayeke na li ti mo pepe.’ 

42Laso mbi si na yanga ti du ti ngu so, mbi sambela, mbi tene: ‘KOTA GBIA, Nzapa 
ti wa ti mbi Abraham, sara si tambula ti mbi ague nzoni. 

43Baa, mbi laa na tere ti du ti ngu so. Maseka-wali so ayeke ga ti to ngu si mbi 
yeke hunda na lo titene lo mu mbeni ngu ti ya ti ta ti lo, mbi nyon, 

44tongana lo tene na mbi: Nyon ni ma! Mbi yeke to nga mbeni na azambala ti mo, 
andaa wali so KOTA GBIA adiko lo ndali ti molenge-koli ti wa ti mbi laa.’ 

45So mbi ngba ti tene tënë na be ti mbi kâ, Rébecca aga; ta ti ngu ayeke na ndö ti 
go ti lo. Lo zu na du ti ngu ni si lo to ngu ni. Mbi tene na lo, mbi tene: ‘Mbi gbu 
gere ti mo, mu na mbi ngu, mbi nyon!’ 

46Lo zi ta ti ngu so lo yo na ndö ti go ti lo so hio si lo tene na mbi: ‘Nyon ngu ni; 
mbi yeke mu nga mbeni na azambala ti mo.’ Mbi nyon ngu ni si lo mu nga mbeni 
na azambala. 

47Mbi hunda lo, mbi tene: ‘Mo yeke molenge ti zo wa?’ Lo kiri tënë, lo tene: ‘Mbi 
yeke molenge ti Betuel so Milka adu na Nahor.’ Tongaso mbi zia kati na hon ti lo 
si mbi zia nga aye ti maboko na maboko ti lo. 

48Na pekoni, mbi kuku, mbi kpo li ti mbi na sese ti voro KOTA GBIA. Mbi mu 
singila na KOTA GBIA, Nzapa ti wa ti mbi Abraham so afa na mbi nzoni lege ngbii 
si mbi mu molenge-wali ti ita ti wa ti mbi ti mu lo na molenge ti wa ti mbi so. 

49Fadeso, tongana ala ye ti sara nzoni, wala ti bata tënë ti songo ndali ti wa ti 
mbi, ayeke nzoni ala tene na mbi. Tongana ala ke, fade mbi yeke hon na mbeni 
ndo nde.” 

50Laban na Betuel akiri tënë, atene: “KOTA GBIA laa aleke ye ni tongaso. E yeke 
na mbeni tënë ti tene daa pepe, ataa tënë ti nzoni, wala tënë ti sioni. 

51Rébecca laa ayeke na le ti mo so. Mu lo, mo gue na lo. Ayeke nzoni lo ga wali ti 
molenge ti wa ti mo tongana ti so KOTA GBIA atene tënë ni so.” 

52So zo ti kua ti Abraham ama tënë so, lo kuku, lo kpo li ti lo na sese na gbe ti 
KOTA GBIA. 

53Zo ti kua ni asigigi na apendere ye so a sara ni na lôro, na wen ti nginza, lo sigigi 
nga na abongo si lo mu na Rébecca. Lo mu nga aye ti ngangu ngere na ita ti 
Rébecca nga na mama ti lo. 

54Na pekoni, lo na azo so amu peko ti lo ate kobe, ala nyon ye si ala lango. So ndo 
ahan awe, ala londo si zo ti kua ni atene: “Ala zia mbi kiri na wa ti mbi.” 

55Ita ti Rébecca na mama ti lo atene: “Ayeke nzoni Rébecca angba na tere ti e 
kete, na ya ti lango tongana baleoko si. Na pekoni, fade lo yeke gue.” 

56Zo ti kua ni atene: “Ala sara si mbi ninga ge pepe, ngbanga ti so KOTA GBIA 
asara si ye so mbi ga ndali ni so aga nzoni awe. Ala zia na mbi lege, mbi kiri na 
ndo ti wa ti mbi.” 

57Azo ni atene: “E iri maseka-wali ni, e hunda lo, lo fa na e tënë ti be ti lo si.” 

58Ala iri Rébecca si ala hunda lo, atene: “Mo na koli so aye ti gue?” Lo kiri tënë, 
lo tene: “Een, mbi yeda.” 

59Ala zia Rébecca, lo na wali so abata lo so si ala na zo ti kua ti Abraham na azo 
so amu peko ti lo alondo ti gue. 

60Asewa ti Rébecca asara tufa na ndö ti lo, atene: “Ita ti e, ayeke nzoni mo ga 
mama ti azo kutu kutu! Ayeke nzoni ahale ti mo amu agbata ti azo so ake ala.” 

61Rébecca na amaseka-wali so ayeke sara kua na lo alondo, ala ko na ndö ti 
azambala si ala mu peko ti zo ti kua ti Abraham. Lo mu ala si lo na ala ague. 

62Andaa Isaac alondo na du ti ngu ti Lahai-Roi awe. Lo lango lani na sese ti mbage 
ti Mbongo. 

63Na mbeni lakui, Isaac asigigi ti fono na ya ti ngonda ti gbu li ti lo na ndö ti 
ambeni ye. So lo yo le ti lo na nduzu, lo baa azambala ayeke ga. 

64Rébecca ayo le ti lo na nduzu si lo baa Isaac. Lo huru na ndö ti zambala ni, lo 
zu na sese. 

65Lo hunda zo ti kua ni, lo tene: “Koli wa laa ayeke fono na ya ti ngonda si lo yeke 
ga ti tengbi e so?” Zo ti kua ni akiri tënë, atene: “Wa ti mbi laa.” Rébecca amu 
bongo si lo kanga na le ti lo. 

66Zo ti kua ni afa na Isaac peko ti aye so kue lo sara. 

67Isaac ague na Rébecca na ya ti da ti bongo ti mama ti lo Sara. Lo mu Rébecca ti 
ga wali ti lo. Isaac aye lo si be ti lo ade na peko ti kuâ ti mama ti lo. 

Tongo nda ti aye 25 

Ambeni molenge ti Abraham 

1Abraham akiri amu mbeni wali so iri ti lo Ketura. 

2Wali ni adu na lo amolenge tongana: Zimran, Yoksan, Medan, Madian, Ishebak 
na Shua. 

3Yoksan adu Saba na Dedan. Ahale ti Dedan ayeke azo ti mara ti Ashur, ti Letushi 
na ti Leumi. 

4Amolenge ti Madian ayeke Efa, Efer, Hanok, Abida na Elda. So ahale ti Ketura 
kue laa. 

5Abraham amu aye ti lo kue na Isaac. 

6Ti amolenge so ambeni wali ti lo adu, lo mu kadoo na amolenge ni. So lo de na 
fini, lo tene na ala ti hon yongoro na tere ti molenge ti lo Isaac ti gue na mbeni 
kodro, na mbage ti To. 

Abraham akui 

7Ngu so kue Abraham asara na gigi ayeke ngu ngbangbo oko na 
balembarambara na oku. 

8Na pekoni, lango ti Abraham ahunzi. Lo te gigi alingbi na lo; lo ga mbakoro, lo 
duti nzoni na ya ti mbakoro ti lo ni. Lo kui si lo gue na peko ti akotara ti lo. 

9Amolenge ti lo Isaac na Ismael alu kuâ ti lo na ya ti du ti têne ti Makpela so ayeke 
na yaka ti Efron, molenge ti Sohar, zo ti mara ti Het. Yaka ni abaa le na kodro ti 
Mamre. 

10 Abraham avo ando yaka ni na maboko ti azo ti mara ti Het. Na ndo so laa a lu 
kuâ ti Abraham na ti wali ti lo Sara. 

11 Na peko ti kuâ ti Abraham, Nzapa asara tufa na ndö ti molenge ti lo Isaac. Isaac 
asara kodro nduru na du ti ngu ti Lahai-Roi. 

Asewa ti Ismael 

12So ayeke tënë ti sewa ti Ismael, molenge so Agar, wali ti kodro ti Ezipte so 
ayeke sara kua na Sara, adu na Abraham. 



48 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

13Iri ti amolenge ti Ismael ti koli na lege ti molongo ti dungo ala ayeke so: 
Nebayot, kozo molenge ti Ismael, na Kedar, Adbeel, Mibsam, 

14Mishema, Duma, Masa, 

15Hadad, Tema, Yetur, Nafish na Kedma. 

16So amolenge baleoko na use ti Ismael kue laa. Ala yeke amakonzi baleoko na 
use na ndö ti akete mara ti ala. Ala zia iri ti ala na ndö ti akete kodro ti ala na 
abâbâ ti ala. 

17Ismael aduti na gigi ngu ngbangbo oko na baleota na mbarambara si lo kui, lo 
gue na peko ti akotara ti lo. 

18Ahale ti Ismael asara kodro na sese so ayeke na popo ti Havila na Shur. Shur 
ayeke nduru na Ezipte na lege so ague na Ashur. Ala gue, aduti ti ala nde na tere 
ti tanga ti ahale ti Abraham. 

JACOB 
25–36 

Ezau na Jacob 

19Tënë ti sewa ti Isaac, molenge ti Abraham ayeke so: Abraham adu Isaac. 

20So Isaac ayeke na ngu baleosio, lo mu Rébecca ti ga wali ti lo. Rébecca ayeke 
molenge ti Betuel si lo yeke nga ita ti Laban; azo so kue ayeke azo ti mara ti Aram, 
na sese ti Mezopotamii ti nduzu. 

21Isaac avoro tere ti lo mingi na KOTA GBIA ndali ti wali ti lo, ngbanga ti so wali 
ti lo ni ayeke wali ti dungo ni pepe. KOTA GBIA abaa mawa ti lo si wali ti lo 
Rébecca amu ngo. 

22Lo yeke ku ti du angbo; amolenge ni ayeke pika tere ti ala na ya ti mama ni si 
lo hunda tere ti lo, lo tene: “Nyen laa asi na mbi tongaso?” Na pekoni, lo gue, lo 
hunda KOTA GBIA na nda ti tënë ni. 

23 KOTA GBIA atene na lo: “Amara use ayeke na ya ti mo; amara use ayeke sigigi 
na ya ti mo ti kangbi tere ti ala. Mbeni mara ni oko ayeke ngangu ahon mbeni, 
yaya ni ayeke sara kua na gbe ti ngambe ni.” 

24So lango ti dungo ti lo alingbi awe, andaa angbo laa ayeke na ya ti lo. 

25Kozo molenge so asigigi, tere ti lo kue abe bengo. Kua ti tere ti lo amu tere ti lo 
kue tongana ti nyama. A di iri ti lo Ezau. 

26Ita ti lo asigigi na peko ti lo; lo gbu ngbonda ti gere ti Ezau. A di iri ti lo Jacob. 
Na ndembe so a du amolenge so, Isaac ayeke na ngu baleomene. 

27Amolenge-koli ni akono. Ezau aga mbeni kpengba zo ti gingo nyama so ayeke 
tambula na ya ti ngonda. Jacob ayeke ti lo zo so ayeke kpoo; lo yeke duti na ya ti 
ada ti bongo. 

28Isaac aye Ezau mingi, ngbanga ti so lo ye ti te nyama ti ngonda mingi. Rébecca 
aye ti lo Jacob mingi. 

29Mbeni lâ, Jacob ayeke sara ngu-kasa. Ezau alondo na ngonda akiri. Ngangu 
ahunzi na lo kue. 

30Ezau atene na Jacob: “Mbi gbu gere ti mo, zia mbi nyon mbeni ngu-kasa so, 
ngu-kasa so le ni abe bengo so, ngbanga ti so ngangu ahunzi na mbi kue awe.” 
Ndani laa azo airi lo Edom. 

31Jacob atene na lo: “Ka na mbi ndo ti mo ti kozo molenge si.” 

32Ezau akiri tënë, atene: “Baa, mbi yeke kui kuingo. Nyen laa mbi yeke sara na 
ndo ti mbi ti kozo molenge ni, nyen?” 

33Tongaso Jacob atene na lo: “Deba yanga ti mo si.” Ezau adeba yanga ti lo si lo 
ka ndo ti lo ti kozo molenge na Jacob. 

34 Na pekoni, Jacob amu na Ezau mapa na ngu-kasa ni. Ezau ate, lo nyon si lo 
londo, lo hon. Lege so Ezau abaa ndo ti lo ti kozo molenge tongana mbumbuse 
ye na le ti lo laa. 

Tongo nda ti aye 26 

Isaac ague na ndo ti Abimelek 

1 Mbeni kota nzara ati na ya ti kodro ni. Kota nzara ni so ayeke nde na ti so ati na 
ngoi ti Abraham. Isaac ague na kodro ti Gerar, na ndo ti Abimelek, gbia ti azo ti 
Filistii. 

2 KOTA GBIA asi na Isaac si atene na lo: “Mo gue na Ezipte pepe; me mo ngba na 
kodro so fade mbi yeke fa na mo. 

3Mo duti na kodro ni; mbi yeke ande na mo si mbi yeke sara tufa na ndö ti mo, 
ngbanga ti so mbi yeke mu asese so kue na mo na ahale ti mo. Mbi yeke sara ye 
alingbi na tënë ti yanga ti mbi so mbi deba na babâ ti mo Abraham so. 

4 Mbi yeke sara titene ahale ti mo awu mingi tongana atongoro ti le ti nduzu; mbi 
yeke mu asese so kue na ala. Fade a yeke sara tufa na ndö ti amara ti ndö ti sese 
kue na lege ti ahale ti mo. 

5Mbi yeke sara ye so kue, ngbanga ti so Abraham ama yanga ti mbi, lo sara ye so 
mbi hunda na lo, lo sara ye alingbi na atënë ti yanga ti mbi, ambela ti mbi na 
andia ti mbi.” 

6Tongaso Isaac aduti na Gerar. 

7 Azo ti ndo ni ahunda lo na ndö ti tënë ti wali ti lo. Lo kiri tënë, lo tene: “So ita ti 
mbi ti wali laa.” Lo sara mbeto ti tene na azo ni atene, Rébecca ayeke wali ti lo, 

ngbanga ti so lo yeke na mbeto titene azo ni afâ lo ndali ti Rébecca ayeke pendere 
wali mingi. 

8Isaac aduti kâ aninga awe. Mbeni lâ, Abimelek, gbia ti kodro ti Filistii abaa ndo 
na fenetere si lo baa Isaac so ayeke sara ngia na wali ti lo Rébecca. 

9Abimelek airi Isaac si atene na lo: “Andaa wali ti mo fade laa! Ngbanga ti nyen 
si mo tene, lo yeke ita ti mo ti wali so?” Isaac akiri tënë na lo, atene: “Mbi tene 
tongaso ngbanga ti so mbeto titene mbi kui ndali ti lo agbu mbi.” 

10Abimelek akiri amu tënë si lo tene: “Nyen laa mo sara na e tongaso? Angba gi 
kete titene mbeni koli ti kodro so aduti na wali ti mo; mo ye ti sara si tënë ati na 
li ti e!” 

11Abimelek amu yanga na azo ti kodro kue, atene: “Zo so kue ayeke ndu koli so 
wala wali ti lo, fade a yeke fâ lo.” 

12Isaac alu kobe na kodro ni si na ngu ni so, lo wara kobe fani ngbangbo oko ahon 
ti so lo lu, ngbanga ti so KOTA GBIA asara tufa na ndö ti lo. 

13Lo yeke na aye mingi. Aye ti lo ni angba ti wu wungo si lo ga kota zo mingi. 

14Lo yeke na ataba, angasa na abagara si lo yeke na gba ti azo ti kua. 

Isaac na Abimelek aga ambuki 

Azo ti Filistii asara kota be na tere ti Isaac. 

15Ala tuku sese, akanga na adu ti ngu so kue azo ti kua ti Abraham, babâ ti Isaac 
azi ni so. Azo ti kua ni azi adu ti ngu ni ando na ndembe so Abraham angba na 
fini. 

16Abimelek atene na Isaac: “Londo na kodro ti e mo hon, ngbanga ti so mo ga 
ngangu mingi, mo hon e.” 

17Isaac alondo na ndo so si lo hon. Lo gue, lo sara bâbâ ti lo na popo-hoto ti Gerar 
si lo duti kâ. 

18Na ngoi ti babâ ti lo Abraham, a zi adu ti ngu. Na peko ti kuâ ti Abraham, azo ti 
Filistii atuku sese na ya ti adu ti ngu ni si akanga ni. Isaac akiri azi adu ni si amu 
na adu ti ngu ni gi a-iri so babâ ti lo azia ando na ndö ni so. 

19Mbeni lâ azo ti kua ti Isaac ayeke zi mbeni du ti ngu na popo-hoto ni; kâ, ala 
wara ngu so ayeke sua suango. 

20Awabatango-nyama ti kodro ti Gerar apapa na awabatango-nyama ti Isaac, ala 
tene: “Ngu so ayeke ti e.” Isaac adi iri ti du ti ngu ni Esek, ngbanga ti so 
awabatango-nyama apapa na lo ndali ni. 

21Azo ti kua ti Isaac akiri azi mbeni du ti ngu nde; azo akiri apapa na lo ndali ni. 
Isaac adi iri ti du ti ngu ni Sitna. 

22Lo londo na ndo so, lo gue, lo zi mbeni du ti ngu ni nde. Ti so papa alondo ndali 
ni pepe. Lo di iri ti du ti ngu ni Rehobot. Lo tene na be ti lo, lo tene: “Fadeso KOTA 
GBIA amu na e kota ndo. Aye ti e kue ayeke gue na legeni na ya ti kodro ni.” 

23Isaac alondo na ndo so, lo gue na Bersheba. 

24Na bi ni, KOTA GBIA asi na lo si atene na lo: “Mbi yeke Nzapa ti babâ ti mo 
Abraham. Mo sara mbeto pepe, ngbanga ti so mbi yeke na mo. Ndali ti Abraham, 
zo ti kua ti mbi, mbi yeke sara tufa na ndö ti mo si mbi yeke sara titene ahale ti 
mo awu mingi. 

25Na ndo so, Isaac aleke mbeni gbalaka na Nzapa si lo iri KOTA GBIA na iri ti lo 
ti voro lo. Kâ, lo leke da ti lo ti bongo si azo ti kua ti lo akiri azi mbeni du ti ngu. 

26 Abimelek alondo na Gerar si ague ti baa Isaac. Lo na Ahuzat, wamungo-wango 
ti lo, na Pikol, makonzi ti aturugu ti lo laa ague. 

27Isaac atene na ala: “Ala ga ti baa mbi ngbanga ti nyen? Ala ke mbi si ala tumba 
mbi na kodro ti ala awe!” 

28Ala kiri tënë, atene: “E baa biani so KOTA GBIA ayeke na mo. Nilaa e tene na be 
ti e, e tene, ayeke nzoni e na mo, e deba yanga ti e na popo ti e ti ga ambuki. 

29Ayeke nzoni mo deba yanga ti mo ti sara sioni na e pepe. Biani, e sara ando 
sioni na mo pepe, me e sara gi nzoni na mo si e zia mo, mo gue na siriri. Mo yeke 
fadeso zo so KOTA GBIA asara tufa na ndö ti lo.” 

30Isaac aleke kobe ti matanga ndali ti ala si ala te, ala nyon. 

31Na kota ndaperere so ndo angba kâ, ala londo si ala oko oko kue adeba yanga 
ti ala na popo ti ala. Isaac azia ala na lege si ala gue na siriri. 

32Gi na lango ni so azo ti kua ti Isaac aga afa na lo peko ti tënë ti du ti ngu so ala 
zi so. Ala tene na lo: “E wara ngu awe.” 

33Lo di iri ti du ti ngu so Shiba. Ndani laa laso azo angba ti iri gbata ni Bersheba. 

Ezau amu wali 

34 Ezau ayeke na ngu baleosio si lo mu Yehudit, molenge ti Beeri, zo ti mara ti 
Het, na Basmat, molenge ti Elon, zo ti mara ti Het, titene ala ga awali ti lo. 

35Awali use so aga mbeni ye ti ziango vundu na be ti Isaac na Rébecca. 

Tongo nda ti aye 27 

Jacob anzi tufa ti Ezau 

1 Isaac aga mbakoro awe; le ti lo avuko si lo kiri lo baa ndo pepe. Lo iri kozo 
molenge ti lo Ezau si lo tene na lo: “Molenge ti mbi!” Ezau ayeda, atene: “Mbi laa, 
babâ.” 

2Isaac akiri atene: “Baa, mbi ga mbakoro awe; mbi hinga lango ti kuâ ti mbi pepe. 

3Fadeso, mu aye ti gingo na nyama ti mo, na bozo ti ale ti kokora ti mo na kokora 
ti mo. Mo gue na ngonda, mo gi nyama, mo ga na ni na mbi. 

4Mo to mbeni nzerengo kobe so mbi ye ni mingi, mo ga na ni na mbi, mbi te ni 
titene mbi wani, mbi sara tufa na ndö ti mo kozoni si mbi kui.” 

5So Isaac ayeke tene tënë na molenge ti lo Ezau, Rébecca ayeke ma tënë ni. Ezau 
ague na ngonda ti gi nyama ti ga na ni. 

6Rébecca atene na molenge ti lo Jacob: “Baa, mbi ma babâ ti mo atene na ita ti 
mo Ezau, atene: 

7‘Ga na mbi nyama ti ngonda; mo to na mbi mbeni nzerengo kobe, mbi te si. Mbi 
yeke sara tufa na ndö ti mo na le ti KOTA GBIA kozoni si mbi kui.’ 

8Fadeso, molenge ti mbi, ma mbi nzoni: ye so mbi mu yanga na mo ti sarango ni, 
mo sara ni. 

9Gue na ndo so a yeke bata angasa daa; mo mu anzoni kete koli-ngasa use, mo 
ga na ala na mbi si. Mbi yeke to na babâ ti mo mbeni nzerengo kobe so lo ye 
mingi. 

10Fade mo gue na ni na babâ ti mo, lo te si lo sara tufa na ndö ti mo kozoni si lo 
kui.” 

11Jacob akiri tënë na mama ti lo Rébecca, atene: “Kua ti tere ti ita ti mbi Ezau 
ayeke daa mingi. Ti mbi, kua ti tere ti mbi ayeke daa pepe. 

12E hinga pepe, fade babâ ti mbi atara tere ti mbi; tongana lo baa mbi tongana zo 
ti handango ndo, fade lo zia lege ti sarango tufa ni, lo deba mbi.” 

13Mama ti lo atene na lo: “Molenge ti mbi, ayeke nzoni deba ni agbu gi mbi. Ma 
gi tënë so mbi tene na mo so. Gue mo ga na mbi angasa ni.” 

14Jacob ague, amu ala, lo ga na ala na mama ti lo si lo to na babâ ti lo nzerengo 
kobe so babâ ni aye mingi. 

15Na pekoni, Rébecca amu apendere bongo ti kozo molenge ti lo Ezau so lo yeke 
na ni na da si lo yu na Jacob, ngambe molenge ni. 

16Lo mu poro ti tere ti kete ngasa, lo kanga na tere ti amaboko ti Jacob, nga na 
tere ti go ti lo so kua ti tere ayeke daa pepe. 

17Lo mu nzerengo kobe na mapa so lo leke ni so na molenge ti lo Jacob. 

18Jacob ague, awara babâ ti lo si lo iri lo, lo tene: “Babâ!” Babâ ni ayeda, atene: 
“Mbi laa, molenge ti mbi. Mo yeke zo wa?” 

19Jacob atene na babâ ti lo: “Mbi Ezau, kozo molenge ti mo laa. Mbi sara ye so mo 
hunda na mbi so awe. Mbi gbu gere ti mo, londo, mo duti mo te nyama ti ngonda 
so mbi to so si mo wani, mo sara tufa na ndö ti mbi.” 

20Isaac akiri tënë na molenge ti lo, atene: “Molenge ti mbi, mo sara tongana nyen 
si mo wara nyama ti ngonda ni hio so?” Jacob akiri tënë, atene: “KOTA GBIA, 
Nzapa ti mo asara si nyama ti ngonda ni aga na mbage ti mbi.” 

21Isaac atene na Jacob: “Molenge ti mbi, ga nduru na tere ti mbi, mbi tara tere ti 
mo. Mo yeke molenge ti mbi Ezau biani wala mo yeke mbeni zo nde?” 

22Jacob aga nduru na tere ti babâ ti lo Isaac, babâ ni andu tere ti lo, atene: “Go ni 
ayeke go ti Jacob, me maboko ni ayeke ti Ezau.” 

23Lo hinga lo tene Jacob laa pepe, ngbanga ti so kua ti tere ti maboko ti lo ayeke 
daa mingi tongana ti Ezau. Nilaa kozo titene lo sara tufa na ndö ti lo, 

24lo hunda lo: “Taa mo molenge ti mbi Ezau laa?” Jacob akiri tënë, atene: “Mbi 
laa.” 

25Isaac atene: “Molenge ti mbi, mu na mbi kobe ni, mbi te nyama ti ngonda ni si 
mbi sara tufa na ndö ti mo.” Jacob amu kobe ni na Isaac si lo te ni. Na pekoni, lo 
ga na vin na lo si lo nyon ni. 

26Tongaso Isaac, babâ ti lo, atene na lo: “Molenge ti mbi, ga nduru na tere ti mbi, 
mo su ngbangba ti mbi.” 

27 Jacob aga nduru si lo su ngbangba ti babâ ti lo. Isaac ama fion ti abongo ti lo si 
lo sara tufa na ndö ti lo, lo tene: “Biani, fion ti tere ti molenge ti mbi ayeke 
tongana fion ti yaka so KOTA GBIA asara tufa na ndö ni. 

28Ayeke nzoni Nzapa asara titene ngu alondo na nduzu azu na ndö ti sese ti mo 
si sese ti mo adu ale ti kobe mingi; lo mu na mo ale ti ble na fini vin gbani gbani. 

29 Ayeke nzoni amara nde asara kua na gbe ti mo si azo ti akodro nde nde akuku 
na gbe ti mo! Mo ga makonzi ti a-ita ti mo si a-ita ti mo akuku na gbe ti mo! Deba 
aga na ndö ti zo so ayeke deba mo, tufa aga na ndö ti zo so ayeke sara tufa na ndö 
ti mo!” 

30Gi so Isaac ahunzi ti sarango tufa na ndö ti Jacob awe, Jacob azia babâ ti lo ti 
sigigi. Gi so lo yeke sigigi, ita ti lo Ezau alondo na lege ti gingo nyama akiri. 

31Lo nga lo to mbeni nzerengo kobe si lo gue na ni na babâ ti lo. Lo tene na babâ 
ti lo, lo tene: “Babâ! Ayeke nzoni mo londo, mo te kobe ti nyama ti ngonda so 
mbi, molenge ti mo, mbi fâ mbi ga na ni. Na pekoni, mo wani, mo sara tufa na 
ndö ti mbi.” 

32Isaac ahunda lo, atene: “Mo yeke zo wa?” Ezau akiri tënë, atene: “Mbi yeke 
Ezau, kozo molenge ti mo.” 

33Tere ti Isaac kue ado ngangu mingi si lo hunda ndo, lo tene: “Ka zo wa laa ague 
na ngonda si aga na mbi nyama so, zo wa? Mbi te nyama ni kue awe kozo si mo 
ga so. Mbi sara tufa na ndö ti lo awe; fade tufa ni ayeke ngba na ndö ti lo.” 

34So Ezau ama tënë so babâ ti lo atene, be ti lo aso mingi si lo dekongo ngangu. 
Lo tene na babâ ti lo, lo tene: “Babâ, sara nga tufa na ndö ti mbi maa!” 

35Isaac akiri tënë: “Ita ti mo aga, lo handa mbi si lo nzi tufa ti mo ni awe.” 

36 Ezau akiri atene: “Ngbanga ti so iri ti lo ayeke Jacob si lo mu ndo ti mbi fani 
use na lege ti handango ndo so? Lo nzi ndo ti mbi ti kozo molenge si fadeso lo 
kiri lo nzi tufa ti mbi. Mo bata mbeni tufa ni ndali ti mbi pepe?” 

37Isaac amu tënë si lo tene na Ezau, lo tene: “Baa! Mbi sara si lo ga makonzi ti mo 
awe. Mbi mu na lo a-ita ti lo kue titene ala ga azo ti gbe ti lo. Mbi mu na lo ale ti 
ble nga na fini vin. Molenge ti mbi, nyen laa mbi yeke kiri ti sara na mo, nyen?” 

38 Ezau akiri tënë na babâ ti lo, atene: “Babâ, gi oko tufa so mo yeke na ni laa? 
Mbi nga, ayeke nzoni mo sara tufa na ndö ti mbi.” Ezau atoto ngangu. 

39Babâ ti lo akiri tënë na lo, atene: “Baa, fade ndo ti duti ti mo ayeke na ndo so 
akobe ayeke sigigi daa mingi pepe. Ndo ni ayeke yongoro na ndo so ngu ti nduzu 
ayeke ti daa. 

40Mo yeke duti nzoni gi ndali ti yongoro zeme ti mo. Me mo yeke sara kua na gbe 
ti ita ti mo si na hongo ti mo na ando nde nde, mo yeke zi zuge so lo zia na go ti 
mo.” 

Hongo ti Jacob 

41Ezau azia Jacob na be ndali ti tufa so babâ ti lo asara na ndö ti lo so. Lo tene na 
be ti lo, lo tene: “Lango ti kuâ ti babâ ti mbi aga nduru awe. Tongaso mbi yeke fâ 
ita ti mbi Jacob.” 

42Azo ague, atene na Rébecca peko ti tënë ti Ezau, kozo molenge ti lo. Tongaso lo 
iri Jacob, ngambe molenge ti lo si lo tene na lo: “Baa, ita ti mo Ezau aye ti fâ mo, 
ndali ti ye so mo sara na lo so. 

43Tongaso, molenge ti mbi, ma mbi. Londo, mo kpe na ndo ti ita ti mbi Laban, na 
kodro ti Haran. 

44Mo duti na ndo ti lo ndali ti mbeni ngoi, ngbii sioni ngonzo ti ita ti mo ade si 
mo kiri. 

45Tongana ngonzo ti lo ni ade na tere ti mo awe si lo girisa ye so mo sara na lo 
so awe, fade mbi yeke tokua mbeni zo kâ ti mu mo ti kiri na mo. Ndani nyen 
titene mbi girisa amolenge ti mbi use kue gi na ya ti lango oko?” 

46Rébecca atene na Isaac: “Nzara ti ngbango na fini asigigi na ya ti mbi awe, 
ngbanga ti so Ezau amu awali ti mara ti Het so. Tongana Jacob amu mbeni 
molenge-wali ti kodro so, fade mbi yeke ngba ti duti na fini ngbanga ti nyen?” 

Tongo nda ti aye 28 

1Isaac airi Jacob si asara tufa na ndö ti lo. Lo mu yanga na lo, lo tene: “Mo mu 
mbeni molenge-wali ti Kanaan titene lo ga wali ti mo pepe. 

2Londo, mo gue na sese ti Mezopotamii ti nduzu, na ndo ti Betuel, babâ ti mama 
ti mo. Kâ, mo mu mbeni molenge-wali ti Laban, ita ti mama ti mo, titene lo ga 
wali ti mo. 

3Ayeke nzoni Nzapa so ngangu ti lo ahon angangu kue asara tufa na ndö ti mo. 
Lo yeke sara titene mo du amolenge, ala wu mingi. Lo yeke sara titene azo ti 
amara mingi mingi abaa gigi na lege ti mo. 

4 Ayeke nzoni tufa so lo sara na ndö ti Abraham so, lo sara ni na ndö ti mo, 
na ahale ti mo. Tongaso kodro so Nzapa amu ando na Abraham si mo yeke duti 
daa tongana wande so, kodro ni ayeke ga ti mo.” 

5Tongaso Isaac atokua Jacob na sese ti Mezopotamii ti nduzu, na ndo ti Laban, 
molenge ti Betuel, zo ti mara ti Aram. Laban ayeke ita ti Rébecca, mama ti Jacob 
na Ezau. 

6Ezau ama so Isaac asara tufa na ndö ti Jacob si atokua lo na sese ti Mezopotamii 
ti nduzu titene lo mu wali kâ. Lo ma nga so na sarango tufa ni, Isaac amu yanga 
na Jacob, atene: “Mo mu wali ti kodro ti Kanaan pepe.” 

7Andaa Jacob ama yanga ti babâ na mama ti lo si lo hon na Mezopotamii. 

8Tongaso Ezau ahinga atene babâ ti lo aye tënë ti awali ti kodro ti Kanaan pepe. 

9 Ezau aye ti mu mbeni wali ti zia na ndö ti akozo wali ti lo; nilaa lo gue, lo wara 
Ismael, molenge ti Abraham si lo mu Mahalat, molenge ti Ismael ti wali ti ga wali 
ti lo. Mahalat ayeke ita ti Nebayot ti wali. 

Jacob abaa li ti lo 

10Jacob alondo na Bersheba ti gue na Haran. 

11Lo si na mbeni ndo si lo lango daa, ngbanga ti so lâ akui awe. Lo mu mbeni têne 
so ayeke na ndo ni so, lo zia na gbe ti li ti lo si lo lango na ndo ni so. 

12 Lo baa li ti lo: lo baa mbeni eskalie so ague ngbii akpo le ti nduzu. A-ange ti 
Nzapa ayeke tambula na ndö ni ti gue na nduzu wala ti zu na sese. 

13 KOTA GBIA ayeke luti nduru na Jacob si atene na lo: “Mbi yeke KOTA GBIA, 
Nzapa ti babâ ti mo Abraham na Nzapa ti Isaac. Sese so mo yeke lango daa so, 
fade mbi yeke mu na mo, na ahale ti mo. 

14 Fade ahale ti mo ayeke wu mingi tongana fuku ti sese. Ala yeke mu ndö ti sese 
ni kue, na mbage ti Do, na mbage ti To, na mbage ti Banga, nga na mbage ti 
Mbongo. Fade a yeke sara tufa na ndö ti amara ti dunia kue na lege ti mo, na 
ahale ti mo. 

15 Baa, mbi wani, mbi yeke na mo. Mbi yeke bata mo na ndo so kue mo yeke gue 
daa si mbi yeke kiri na mo na sese so ge so. Biani, mbi yeke zia mo pepe, ngbii 
mbi sara ye so mbi tene tënë ni na mo so si.” 

16Jacob azingo na lango si lo tene: “Biani, KOTA GBIA ayeke na ndo so si mbi 
hinga ti mbi fade pepe so!” 

17Mbeto agbu lo si lo tene: “Ndo so ayeke ndo ti ziango mbeto mingi na be ti zo! 
Mbeni ndo nde laa pepe, da ti Nzapa laa; yanga ti yayu laa!” 

18Na ndaperere so ndo angba kâ, Jacob alondo, lo mu têne so lo zia na gbe ti li ti 
lo so; lo leke ni, aluti na nduzu si lo tuku mafuta na li ni. 

19Lo di iri ti ndo ni Betel. Me kozo iri ti gbata ni ayeke Luz. 

20Jacob amu zendo, atene: “Tongana Nzapa ayeke na mbi si lo bata mbi na lege 
so mbi yeke tambula daa so, tongana lo mu na mbi kobe ti tengo ni na abongo ti 
yungo ni, 

21tongana mbi kiri na nzoni tere na da ti babâ ti mbi, fade KOTA GBIA ayeke ga 
Nzapa ti mbi. 

22Têne so mbi leke ni aluti na nduzu so, fade ayeke ga da ti Nzapa. Aye so kue lo 
yeke mu ande na mbi, fade mbi yeke mu na lo dime ni.” 

Tongo nda ti aye 29 

Jacob na Rachel awara tere 

1Jacob amu lege ti gue na sese ti azo so ayeke na mbage ti To. 

2Mbeni lâ, lo baa mbeni du ti ngu na ya ti ngonda si lo baa bongbi ota ti ataba na 
angasa so alango nduru na du ti ngu ni. Ngu ti du so laa ala yeke nyon. A kanga 
yanga ti du ti ngu ni na mbeni kota têne. 

3Tongana a bongbi anyama ni kue awe, azo ayeke pusu kota têne ti yanga ti du 
ti ngu ni, ala to ngu ni na anyama ni, anyon si na pekoni, azo ni akiri azia têne ni 
na yanga ti du ti ngu ni. 

4Jacob ahunda awabatango-nyama ni, atene: “A-ita, ala yeke azo ti kodro wa?” 
Ala kiri tënë na lo, atene: “E yeke azo ti kodro ti Haran.” 

5Lo hunda ala, lo tene: “Ala hinga Laban, molenge ti Nahor?” Ala kiri tënë na lo, 
atene: “E hinga lo.” 

6Lo hunda ala, lo tene: “Lo yeke nzoni?” Ala kiri tënë, atene: “Lo yeke nzoni. Baa 
Rachel, molenge ti lo ti wali laa ayeke ga na anyama ti lo so.” 

7Lo kiri lo tene: “Baa, lâ angba ti su; so ngoi ti bongbingo anyama na ndo oko laa 
pepe. Ala mu ngu na anyama ni anyon; na pekoni, ala gue na ala titene ala te 
pere.” 

8Ala kiri tënë: “E lingbi ti sara tongaso pepe. E yeke bongbi anyama ni kue na 
ndo oko kozoni. Na pekoni, e yeke pusu kota têne ni na yanga ti du ti ngu ni si e 
to ngu na anyama ni titene ala nyon.” 

9 So lo ngba ti tene tënë na ala, Rachel asi na anyama ti babâ ti lo, ngbanga ti so 
Rachel ayeke wabatango-nyama. 

10So Jacob abaa Rachel, molenge ti Laban, ita ti mama ti lo, na anyama ti Laban, 
lo gue na tere ti du ti ngu ni; lo pusu têne ti yanga ti du ni si lo to ngu na anyama 
ti Laban titene ala nyon. 

11Na pekoni, Jacob asu ngbangba ti Rachel si lo toto. 

12Lo tene na Rachel, ni yeke zo ti sewa ti babâ ti lo si ni yeke molenge ti Rébecca. 
Rachel akpe, ague, atene tënë ni na babâ ti lo. 

13So Laban ama tënë ti singo ti Jacob, molenge ti ita ti lo ti wali, lo kpe, lo gue, lo 
wara lo. Lo gbu lo ngangu na kate ti lo, lo su ngbangba ti lo si lo gue na lo na da 
ti lo. Jacob afa na lo peko ti aye so kue asi. 

14Na pekoni, Laban atene na lo: “Taa-tënë, mo yeke zo ti sewa ti mbi, mo yeke 
taa mene ti mbi.” Jacob asara nze oko na ndo ti Laban. 

Jacob amu Lea na Rachel ti ga awali ti lo 

15Mbeni lâ, Laban atene na Jacob: “Mo yeke zo ti sewa ti mbi. Me ndali ni si mo 
lingbi ti sara kua na mbi senge senge? Fa na mbi ye so mo ye mbi futa mo na ni.” 

16Andaa Laban ayeke na amolenge-wali use: iri ti kozo molenge ni Lea; iri ti 
ngambe ni Rachel. 

17Lea ayeke baa ndo nzoni pepe; me Rachel ayeke pendere mingi si lo nzere na 
le ti azo. 

18Jacob aye Rachel si lo tene: “Mbi yeke sara kua na mo na ya ti ngu mbarambara 
ndali ti Rachel, molenge ti mo ti ngambe ni.” 

19Laban atene: “Ti mbi, mbi ye mingi ti mu lo na mo ahon titene mbi mu lo na 
mbeni koli nde. Ngba na ndo ti mbi ge.” 

20 Tongaso Jacob asara kua ngu mbarambara ndali ti Rachel. Ti lo, lo baa ngu 
mbarambara so gi tongana mbeni kete lango, ngbanga ti so lo ye Rachel. 

21Na pekoni, Jacob atene na Laban: “Ngoi so mo fa na mbi so alingbi awe. Mu na 
mbi wali ti mbi; mbi ye titene lo ga wali ti mbi.” 

22Laban asara matanga ti mungo tere si lo iri azo ti ndo ni kue ti ga na matanga 
ni. 

23Me na lakui, lo mu molenge ti lo Lea, lo gue na lo na Jacob titene Jacob aduti na 
lo. 

24Laban amu Zilpa, zo ti kua ti lo ti wali na molenge ti lo Lea ti ga zo ti kua ti lo. 

25So ndo ahan awe, Jacob abaa so Lea laa. Lo hunda Laban, lo tene: “Nyen laa mo 
sara na mbi tongaso? Mbi sara kua na mo ndali ti Rachel pepe? Mo handa mbi 
ngbanga ti nyen?” 

26Laban akiri tënë na lo, atene: “Na ndo ti e, na lege ti sarango ye ti e, a yeke mu 
ka ngambe molenge na koli kozo ti yaya ti lo pepe. 

27Mo hunzi yenga oko ti matanga ti mungo tere ti mo na lo so si. Na pekoni, a 
yeke mu na mo ngambe ni si mo kiri mo sara kua na mbi na ya ti ngu 
mbarambara.” 

28Jacob ayeda. Lo hunzi yenga oko ti matanga ti mungo tere ti lo na Lea. Na 
pekoni, Laban amu molenge ti lo Rachel titene lo ga wali ti Jacob. 

29Laban amu Bila, zo ti kua ti lo ti wali na Rachel ti ga zo ti kua ti lo. 

30Jacob aduti nga na Rachel. Lo ye Rachel ahon Lea. Tongaso lo kiri lo sara kua 
na Laban na ya ti ngu mbarambara. 

Amolenge ti Jacob 

31So KOTA GBIA abaa atene Jacob aye Lea mingi pepe, lo sara si Lea aga wali ti 
dungo ni. Me Rachel ayeke ti lo wali ti dungo ni pepe. 

32Lea amu ngo, lo du molenge-koli si lo di iri ti lo Ruben, ngbanga ti so lo tene: 
“KOTA GBIA abaa vundu ti be ti mbi awe. Fadeso koli ti mbi ayeke ye mbi.” 

33Lo kiri lo mu ngo si lo du mbeni molenge-koli; lo tene: “KOTA GBIA ahinga so 
koli ti mbi aye mbi pepe. Nilaa lo kiri lo mu na mbi molenge so.” Lo di iri ti lo 
Siméon. 

34Lo kiri lo mu ngo si lo du mbeni molenge-koli; lo tene: “Ti so, fade koli ti mbi 
ayeke bongbi oko na mbi, ngbanga ti so mbi du na lo amolenge-koli ota awe. 
Ndani laa lo di iri ti molenge ni Lévi.” 

35Lo kiri lo mu ngo si lo du mbeni molenge-koli; lo tene: “Ti so, mbi yeke gonda 
KOTA GBIA.” Ndani laa lo di iri ti molenge ni Juda. Na pekoni, lo kiri lo du pepe. 

Tongo nda ti aye 30 

1So Rachel abaa atene lo yeke du molenge na Jacob pepe, lo sara kota be na tere 
ti ita ti lo. Rachel atene na Jacob: “Mu na mbi amolenge, tongaso pepe mbi yeke 
kui.” 

2Jacob asara ngonzo na tere ti Rachel si lo tene: “Mbi laa mbi yeke Nzapa? Lo laa 
lo kanga lege na mo ti wara amolenge-aa!” 

3Rachel akiri tënë, atene: “Baa, Bila, zo ti kua ti mbi ti wali laa. Mo gue, mo duti 
na lo titene lo du molenge si molenge ni aga tongana molenge ti ya ti mbi. 
Tongaso si na lege ti lo, mbi nga, mbi wara molenge.” 

4Lo mu Bila, zo ti kua ti lo ti wali si lo mu lo na Jacob titene lo ga wali ti lo. Jacob 
aduti na lo. 

5Bila amu ngo si lo du molenge-koli na Jacob. 

6Rachel atene: “Nzapa afâ ngbanga ti mbi awe! Lo ma mbi si lo mu na mbi 
molenge-koli.” Ndani laa lo di iri ti molenge ni Dan. 

7Bila, zo ti kua ti Rachel ti wali, akiri amu ngo si lo du use molenge-koli na Jacob. 

8Rachel atene: “Mbi tiri ngangu bira na ita ti mbi ti wali si mbi hon ndö ti lo awe”. 
Lo di iri ti molenge ni Neftali. 

9So Lea abaa atene lo yeke kiri ti du pepe, lo mu Zilpa, zo ti kua ti lo ti wali, lo mu 
lo na Jacob titene lo ga wali ti lo. 

10Zilpa, zo ti kua ti Lea ti wali, adu molenge-koli na Jacob. 

11Lea atene: “So pasa!” Lo di iri ti molenge ni Gad. 

12Na pekoni, Zilpa, zo ti kua ti Lea ti wali, akiri adu use molenge-koli na Jacob. 

13Lea atene: “So ngia na mbi! Fadeso awali alingbi ti tene: mbi yeke na ngia.” Lo 
di iri ti molenge ni Aser. 

14Mbeni lâ, na ngoi ti fango ale ti ble, Ruben ague na ngonda; lo wara 
amandragore si lo ga na ni na mama ti lo Lea. Rachel atene na Lea: “Mu na mbi 
ambeni mandragore so molenge ti mo aga na ni so.” 

15Lea akiri tënë, atene: “So mo mu koli ti mbi so, so alingbi na mo pepe? Na ndoni, 
mo ye ti kiri ti mu amandragore ti molenge ti mbi?” Rachel akiri atene: “Tongana 
mo mu na mbi amandragore ti molenge ti mo, Jacob ayeke duti na mo na bi so 
ndali ni.” 

16Na lakui, so Jacob alondo na ngonda si lo yeke kiri, Lea ague, atengbi na lo si 
atene na lo: “Fade mo ga, mo duti na mbi, ngbanga ti so mbi mu mo na peko ti 
amandragore ti molenge ti mbi.” Tongaso Jacob aduti na Lea na bi ni so. 

17Nzapa ama sambela ti Lea. Lo mu ngo si lo du oku molenge-koli na Jacob. 



60 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

18Lea atene: “Nzapa afuta mbi na peko ti so mbi mu zo ti kua ti mbi ti wali na koli 
ti mbi.” Lo di iri ti molenge ni Isakar. 

19Lea akiri amu ngo si lo du omene molenge-koli na Jacob. 

20Lo tene: “Nzapa amu na mbi mbeni pendere kadoo! Ti fadeso, fade koli ti mbi 
ayeke ne mbi, ngbanga ti so mbi du na lo amolenge-koli omene awe.” Lo di iri ti 
molenge ni Zabulon. 

21Na pekoni, lo du molenge-wali si lo di iri ti lo Dina. 

22Nzapa adabe ti lo na Rachel; Nzapa ama sambela ti lo si azi na lo lege ti dungo 
ni. 

23Lo mu ngo si lo du molenge-koli. Lo tene: “Nzapa azi kamene na le ti mbi awe.” 

24Lo di iri ti molenge ni Joseph si lo tene: “Ayeke nzoni KOTA GBIA akiri amu 
mbeni molenge-koli oko na ndö ti lo so na mbi!” 

Jacob awara gba ti mosoro 

25So Rachel adu Joseph awe, Jacob atene na Laban: “Zia mbi kiri na ndo ti mbi, 
na kodro ti mbi. 

26Mu na mbi awali ti mbi na amolenge ti mbi, mbi mu lege, mbi gue. Ndali ti awali 
ni laa mbi sara kua na mo. Mo hinga kua so kue mbi sara na ndo ti mo.” 

27Laban akiri tënë na lo, atene: “Mbi gbu gere ti mo, mo baa mbi na nzoni le. Zeke 
ti mbi afa na mbi so KOTA GBIA asara tufa na ndö ti mbi ndali ti mo. 

28Fa na mbi ye so mo ye titene mbi futa na mo; fade mbi yeke futa ni na mo.” 

29Jacob atene na lo: “Mo wani, mo hinga kua so mbi sara na mo so awe. Mo baa 
lege so anyama ti mo awu ndali ti mbi. 

30Kozoni si mbi ga, aye ti mo awu mingi pepe. Ngbene ye so mbi si na ndo ti mo, 
aye ni awu ahon ndoni si KOTA GBIA asara tufa na ndö ti mo. Me lawa laa mbi 
nga, mbi yeke sara kua ndali ti azo ti da ti mbi?” 

31Laban ahunda lo, atene: “Nyen laa mbi yeke mu na mo, nyen?” Jacob akiri tënë: 
“Mo yeke mu ye oko na mbi pepe. Tongana mo yeda ti sara ye so mbi yeke hunda 
na mo, fade mbi yeke kiri ti gue na anyama ti mo titene ala te pere si mbi yeke 
bata ala tongana ti kozoni. 

32Mbi yeke hon laso ti baa ndo na popo ti ataba na angasa ti mo kue. Mbi yeke zi 
ataba so ayeke na akete nzoroko wala akota nzoroko na tere ti ala na ala so 
avuko ye ayeke na tere ti ala ti zia ala na mbage. Mbi yeke zi nga angasa so ayeke 
na akete nzoroko na akota nzoroko na tere ti ala ti zia ala na mbage. Anyama so 
mbi zia ala na mbage so, futa ti mbi laa. 

33Kekereke, tongana mo ga ti baa futa ti mbi ni, fade mo yeke hinga, wala mbi 
yeke sara ye na legeni wala mbi yeke sara ye na legeni pepe. Tongana mo wara 

ambeni ngasa so akete nzoroko wala akota nzoroko ayeke na tere ti ala pepe, na 
ataba so avuko ye ayeke na tere ti ala pepe na popo ti anyama so mbi mu ala so, 
andaa mbi nzi ala nzingo.” 

34Laban atene: “Nzoni! Mbi yeda na tënë so mo tene so.” 

35Me gi na lango ni so, Laban amu akoli-ngasa so ayongoro nzoroko na akete 
nzoroko ayeke na tere ti ala, angasa so akota nzoroko wala akete nzoroko ayeke 
na tere ti ala, na ataba so kua ti tere ti ala avuko kete, lo mu ala na amolenge ti lo 
titene ala bata ala. 

36Lo tokua amolenge ti lo yongoro na tere ti Jacob, na ndo so ayo alingbi na 
tambula ti lango ota. Jacob ayeke bata tanga ti anyama ti Laban. 

37Jacob amu afini maboko ti akeke nde nde ota, lo zi ambeni poro ti tere ti akeke 
ni titene vuru ti tere ni asigigi. Lo suru ayongoro nzoroko vuru vuru na tere ni. 

38Na pekoni, lo mu amaboko ti akeke so lo suru ayongoro nzoroko na tere ni so, 
lo zia na ya ti adu so anyama ayeke ga ti nyon ngu daa. Lo zia ni titene anyama 
ni abaa ni na ndembe so ala yeke ga ti nyon ngu. Biani, nzara ti koli na wali ayeke 
gbu anyama ni na ndembe so ala yeke ga ti nyon ngu. 

39Anyama ni ayeke bongbi koli na wali na dawa ti amaboko ti akeke ni. Na 
pekoni, amama ti angasa ni ayeke du amolenge so akota nzoroko na akete 
nzoroko na avuko ye ayeke na tere ti ala. 

40Ti ataba so Jacob azia ala na mbage so, lo sara titene ala luti abaa ndo na mbage 
ti anyama ti Laban so anzoroko ayeke na tere ti ala, wala ala so avuko ye ayeke 
na tere ti ala. Lege so Jacob awara na anyama ti lo wani laa. Lo bongbi ala oko na 
ala ti Laban pepe. 

41Lakue tongana akonongo nyama ni ayeke bongbi koli na wali, Jacob ayeke zia 
amaboko ti akeke ni na ya ti adu so anyama ayeke nyon ngu daa titene ala bongbi 
koli na wali na dawa ni. 

42Tongana ayeke angengo nyama, lo yeke zia amaboko ti akeke ni na dawa ti ala 
pepe. Tongaso, angengo nyama ni ayeke ti Laban si akonongo ni ayeke ti Jacob. 

Jacob akpe ndo ti Laban, ahon 

43Jacob awara mosoro gbani gbani. Lo yeke na ataba na angasa mingi; lo yeke na 
akoli na awali mingi so ayeke sara kua na lo; lo yeke na azambala na alele mingi. 

Tongo nda ti aye 31 

1Jacob ama a tene, amolenge ti Laban ayeke tene: “Jacob amu aye ti babâ ti e kue 
si lo ga zo ti mosoro mingi gi ndali ti aye ti babâ ti e so lo mu ni so.” 

2Jacob abaa le ti Laban si lo baa so sarango ye ti Laban na mbage ti lo aga nde na 
ti kozoni. 

3 Tongaso KOTA GBIA atene na Jacob: “Mo kiri na kodro ti akotara ti mo na ti 
asewa ti mo; fade mbi yeke na mo.” 

4Jacob atokua titene a iri Rachel na Lea ti ga na peko ti lo na ya ti ngonda, ndo so 
lo na anyama ti lo ayeke daa. 

5Ala ga si lo tene na ala: “Mbi baa so sarango ye ti babâ ti ala na mbage ti mbi aga 
nde na ti kozoni. Me Nzapa ti babâ ti mbi ayeke na mbi. 

6Ala wani ahinga so mbi sara kua na babâ ti ala na ngangu ti mbi kue. 

7Me babâ ti ala ahanda mbi; fani baleoko, lo sanze futa so lo lingbi fade ti mu na 
mbi. Me Nzapa azia na lo lege pepe titene lo sara sioni na mbi. 

8Na ndembe so lo tene: ‘Anyama so kue akete nzoroko ayeke na tere ti ala ayeke 
futa ti mo’, anyama ni kue ayeke du gi amolenge so akete nzoroko ayeke na tere 
ti ala. Na ndembe so lo tene: ‘Anyama so kue ayongoro nzoroko ayeke na tere ti 
ala ayeke futa ti mo’, anyama ni kue ayeke du gi amolenge so ayongoro nzoroko 
ayeke na tere ti ala. 

9Nzapa azi anyama ti babâ ti ala na maboko ti lo si lo mu ala na mbi. 

10Na ndembe so anyama ni ayeke bongbi koli na wali, mbi baa li ti mbi si na ya 
ti bango-li ni, mbi baa akoli-nyama ni ayeke bongbi na amama ni so ayongoro 
nzoroko, akota nzoroko na akete nzoroko ayeke na tere ti ala. 

11Ange ti Nzapa airi mbi na ya ti bango-li ni, atene: ‘Jacob.’ Mbi yeda, mbi tene: 
‘Mbi laa.’ 

12Lo kiri lo tene: ‘Yo le ti mo na nduzu, mo baa ye! Akoli-nyama so ayeke bongbi 
na amama ni so, ala kue ayeke na ayongoro nzoroko, akota nzoroko na akete 
nzoroko na tere ti ala, ngbanga ti so mbi baa ye so Laban asara na mo. 

13 Mbi yeke Nzapa so lani na Betel mo leke mbeni têne aluti na nduzu, mo tuku 
mafuta na ndö ni si mo mu zendo na mbi kâ so. Fadeso, londo, mo zia kodro so, 
mo kiri na kodro ti asewa ti mo.’ ” 

14Rachel na Lea akiri tënë na Jacob, atene: “Mbeni ye ti e angba na maboko ti 
babâ ti e titene e wara ni na peko ti kuâ ti lo? 

15Lo baa e tongana awande si lo ka e, lo te nginza ti e kue awe pepe? 

16Tongaso, amosoro so kue Nzapa azi ni na maboko ti babâ ti e so, aga ti e na ti 
amolenge ti e awe. Fadeso, mo sara ye so kue Nzapa atene na mo.” 

17Tongaso Jacob alondo, lo mu amolenge ti lo na awali ti lo, lo zia ala na ndö ti 
azambala. 

18Lo mu anyama ti lo kue, na amosoro so kue lo wara na sese ti Mezopotamii ti 
nduzu titene lo kiri na ndo ti babâ ti lo Isaac, na sese ti Kanaan. 

19Laban ague ti fâ kua ti tere ti anyama ti lo. Na ndembe ni so, Rachel ague, anzi 
anzapa ti da ti babâ ti lo. 

20Jacob ahanda Laban, zo ti kodro ti Aram. So lo ye ti kpe ti hon so, lo tene tënë 
ni na Laban kozoni pepe. 

21Lo kpe, lo hon na aye ti lo kue; lo fâ bale ti Efrate si lo gue na mbage ti ahoto ti 
Galaad. 

22Na ota lango ni, azo atene na Laban atene, baa Jacob akpe awe. 

23Laban alondo, lo mu azo ti da ti lo na tere ti lo si ala tumba peko ti Jacob. Ala 
tambula na ya ti lango mbarambara si ala wara lo na ya ti ahoto ti Galaad. 

24Me Nzapa asi na Laban na ya ti bango-li na bi si atene na lo: “Mo sara hange! 
Tene tënë oko na Jacob pepe, ataa nzoni tënë wala sioni tënë.” 

25Laban awara Jacob; andaa Jacob aleke da ti lo ti bongo na ndö ti hoto. Laban 
na a-ita ti lo aleke nga da ti ala ti bongo na ndö ti ahoto ti Galaad. 

26Laban ahunda Jacob, atene: “Nyen laa mo sara tongaso, nyen? Mo handa mbi 
si mo mu amolenge ti mbi ti wali, mo hon na ala tongana azo so a gbu ala na 
kanga na ngoi ti bira! 

27Mo kpe na hondengo ni ngbanga ti nyen? Mo handa mbi si mo tene tënë ni na 
mbi pepe ngbanga ti nyen? Tongana mo tene fade tënë ni na mbi, ka mbi zia mo 
na lege na ya ti ngia, na bia, na pikango akete ngo na akundi. 

28Mo zia mbi su ngbangba ti amolenge ti mbi ti wali na a-ata ti mbi pepe. Biani 
mo sara ye tongana zo so li ti lo ayeke daa pepe. 

29Mbi yeke na ngangu ti sara sioni na ala. Me biri na bi, Nzapa ti babâ ti mo atene 
na mbi: ‘Sara hange! Tene tënë oko na Jacob pepe, ataa nzoni tënë wala sioni 
tënë.’ 

30Fadeso, mo londo, mo hon awe, ngbanga ti so be ti mo ayeke do dongo lani ti 
kiri na da ti babâ ti mo. Me mo nzi anzapa ti da ti mbi ngbanga ti nyen?” 

31Jacob akiri tënë na Laban, atene: “Mbi sara mbeto si mbi tene na be ti mbi, mbi 
tene: ‘E hinga pepe, mo yeke mu amolenge ti mo ti wali na ngangu na maboko ti 
mbi.’ 

32Me ti anzapa ti mo, zo so mo yeke wara ni na maboko ti lo, lo lingbi na kuâ! Na 
dawa ti a-ita ti e, mo gi ye ti mo so ayeke na mbi si mo mu ni.” Jacob ahinga ti lo 
fade pepe atene, Rachel anzi anzapa ti Laban. 

33Laban ali na ya ti da ti bongo ti Jacob, ti Lea nga na ti azo ti kua ti wali use so, 
me Laban awara ye oko pepe. Lo sigigi na ya ti da ti bongo ti Lea si lo gue, lo li na 
ya ti da ti bongo ti Rachel. 

34Andaa Rachel amu fade anzapa ni, lo honde ala na ya ti du ti mbata ti dutingo 
na ndö ti zambala si lo duti na ndö ni. Laban agi ya ti da ti bongo ni kue, me lo 
wara ye oko pepe. 

35Rachel atene na babâ ti lo: “Babâ, tongana mo baa mbi londo pepe, ayeke nzoni 
mo sara ngonzo pepe, ngbanga ti so ye so ayeke si ka na awali kue so, ni laa asi 
na mbi so.” Laban agi ndo gbaa, lo wara anzapa ni pepe. 

36Ngonzo agbu Jacob si lo suku na Laban, lo tene: “Sioni ti nyen laa mbi sara? Mbi 
sara ye so ake ndia si mo yeke gi peko ti mbi tongaso so? 

37So mo gi ya ti akungba ti mbi kue so, mo wara mbeni kungba ti da ti mo oko 
daa? Fa ni na le ti a-ita ti mbi nga na le ti a-ita ti mo titene ala fâ ya ti ngbanga ni 
na popo ti mbi na mo! 

38Mbi sara ngu baleuse na ndo ti mo; ataba ti mo na angasa ti mo adu amolenge 
na kuâ ni laoko pepe. Mbi te akoli-taba na popo ti anyama ti mo laoko pepe. 

39 Mbeni nyama ti mo so sioni nyama afâ lo, mbi ga na kuâ ti lo na mo laoko pepe. 
Mbi wani, mbi yeke zia mbeni nyama nde na plase ni. Anyama so azo anzi ala na 
kota lâ wala na bi, mo yeke hunda na mbi ti futa ala. 

40Na kota lâ, mbi baa pasi ti ndo-wâ; na bi, mbi baa pasi ti de si lango akpe na le 
ti mbi. 

41Mbi sara ngu baleuse na da ti mo; ngu baleoko na osio, mbi sara kua na mo 
ndali ti amolenge ti mo ti wali use so. Mbi sara kua ngu omene ti wara ataba na 
angasa. Me mo sanze futa ti mbi fani baleoko. 

42Tongana Nzapa ti kotara ti mbi Abraham na Nzapa ti babâ ti mbi Isaac, Nzapa 
so asara ye ti ziango mbeto na be ti azo amu fade maboko na mbi pepe, ka mo 
zia mbi, mbi gue maboko senge. Me Nzapa abaa ye ti buba so mo sara na mbi nga 
na ngangu kua so mbi sara. Nilaa biri na bi, lo fâ ya ti tënë na popo ti mbi na mo.” 

43Laban akiri tënë na Jacob, atene: “Amolenge-wali so ayeke amolenge ti mbi; 
amolenge so ala du so ayeke ti mbi; anyama so ayeke anyama ti mbi; aye so kue 
mo yeke baa so ayeke ti mbi. Me ti londo na lango ti laso, nyen laa mbi lingbi ti 
sara ndali ti amolenge ti mbi ti wali na amolenge so ala du so? 

44Tongaso, ayeke nzoni mo ga, mbi na mo, e leke tënë ti mbuki. E sara ye so afa 
atene e ga ambuki awe.” 

45Jacob amu mbeni têne, lo leke aluti na nduzu. 

46Na pekoni, lo tene na a-ita ti lo, lo tene: “Ala ro atêne.” A-ita ti lo ni amu atêne 
si ala bongbi ti sara gba ni. Ala duti na ndö ti gba ti atêne so si ala te kobe. 

47Laban adi iri ti ndo ni Yegar-Sahaduta. Jacob adi ti lo iri ti ndo ni Galed. 

48Laban atene: “Gba ti atêne so e bongbi so afa laso atene, mbi na mo, e ga ambuki 
awe.” Ndani laa azo airi ndo ni so Galed. 

49Ambeni zo adi nga iri ni Mispa, ngbanga ti so Laban atene na Jacob: “Ayeke 
nzoni KOTA GBIA abaa ndo na ndö ti mbi na mo tongana e kangbi ande si e yeke 
baa tere pepe. 

50Tongana mo sara pasi na amolenge ti mbi ti wali si mo kiri mo mu ambeni wali 
nde na ndö ti amolenge ti mbi, mo sara hange, ngbanga ti so zo laa ayeke baa e 
pepe, me Nzapa laa ayeke baa mbi na mo.” 

51Laban atene na Jacob: “Baa gba ti atêne so! Baa têne so mbi leke aluti na nduzu 
na popo ti mbi na mo so! 

52Gba ti atêne ni na têne so ayeke luti na nduzu so ayeke baa mbi na mo. Mbi 
deba yanga ti mbi ti hon gba ti atêne ni ti gue na mbage ti mo ti sara sioni na mo 
pepe. Mo nga, mo deba yanga ti mo ti hon ni ti ga na mbage ti mbi ti sara sioni na 
mbi pepe. 

53Ayeke nzoni Nzapa ti Abraham na Nzapa ti Nahor afâ ngbanga na popo ti mbi 
na mo.” Tongaso Jacob adeba yanga ti lo na iri ti Nzapa ti Isaac, babâ ti lo, Nzapa 
so asara ye ti ziango mbeto na be ti azo. 

54Jacob amu sandaga na Nzapa na ndö ti hoto ni. Lo tisa a-ita ti lo ti te kobe. Na 
peko ti so ala te kobe awe, ala lango na ndö ti hoto ni na bi ni so. 

Tongo nda ti aye 32 

1Na ndaperere so ndo angba kâ, Laban alondo, lo su ngbangba ti amolenge ti lo 
ti wali na amolenge ti ala si lo sara tufa na ndö ti ala. Na pekoni, lo kiri na ndo ti 
lo. 

Jacob aleke tere ti lo ti wara tere na Ezau 

2Jacob angba na lege ti gue si a-ange ti Nzapa aga awara lo. 

3Gi so Jacob abaa ala, lo tene: “So bâbâ ti Nzapa laa!” Nilaa lo di iri ti ndo so 
Mahanaim. 

4Jacob atokua azo kozo ti lo na ita ti lo Ezau so lo yeke na sese ti ahoto ti Seir, na 
sese ti Edom. 

5Lo mu yanga na ala, lo tene: “Fade ala yeke tene na kota zo ti mbi Ezau, atene: 
‘Tënë so zo ti gbe ti mo Jacob atene ayeke so: Mbi duti na ndo ti Laban si mbi 
ninga na ndo ti lo ngbii asi laso. 

6Mbi yeke na abagara, alele, ataba, angasa na azo ti kua ti koli na ti wali. Nilaa 
mbi tokua azo ti tene tënë ni na mo, kota zo ti mbi titene mo sara nzoni be na 
mbi.’ ” 

7Azo ti tokua ni akiri na mbage ti Jacob si ala tene: “E gue, e si na ndo ti ita ti mo 
Ezau. Lo nga lo yeke ga ti wara mo, lo na akoli ngbangbo osio na tere ti lo.” 

8Mbeto agbu Jacob mingi si be ti lo afun kue. Lo mu azo ti lo, ataba ti lo, angasa 
ti lo, abagara ti lo na azambala ti lo, lo kangbi ala na ya ti bongbi use. 

9Lo tene: “Tongana Ezau aga si lo ti na ndö ti mbeni bongbi oko, lo buba ni, fade 
mbeni oko angba si akpe.” 

10Na pekoni, Jacob asambela, atene: “Nzapa ti babâ ti mbi Abraham, Nzapa ti 
babâ ti mbi Isaac, mo KOTA GBIA so mo tene na mbi, mo tene: ‘Kiri na kodro ti 
mo na ti asewa ti mo; fade mbi yeke sara nzoni na mo’, 

11mbi zo ti gbe ti mo, mbi yeke kete mingi; anzoni ye so mo sara na mbi si mo 
ngba ti sarango ni ngbii asi laso so, mbi lingbi na ni pepe. Biani, mbi hon ando na 
ya ti ngu ti Jourdain gi na keke oko so ayeke na maboko ti mbi. Fadeso mbi yeke 
na azo ti mbi nga na anyama so mbi kangbi ala na ya ti bongbi use. 

12Mbi gbu gere ti mo, zi mbi na maboko ti ita ti mbi Ezau, ngbanga ti so mbeto ti 
lo asara mbi, mbeto titene lo ga lo fâ mbi, na amama ni legeoko na amolenge ni. 

13 Ti mo, mo laa mo tene na mbi, mo tene: ‘Mbi ye ti sara nzoni na mo; mbi yeke 
sara ande titene ahale ti mo awu mingi tongana mbutu ti kota ngu-ingo so zo 
alingbi ti diko ni pepe.’ ” 

14Jacob alango na ndo so na bi ni so. Lo mu ambeni ye na popo ti aye so lo yeke 
na ni titene lo sara na kadoo na ita ti lo Ezau. 

15Lo mu na lo amama ti ngasa ngbangbo use, akoli-ngasa baleuse; amama ti taba 
ngbangbo use na akoli-taba baleuse, 

16amama ti zambala baleota na akete ni so angba ti nyon me, amama ti bagara 
baleosio na akoli ni baleoko; amama ti lele baleuse na akoli ni baleoko. 

17Lo mu mara ti anyama ni oko oko, lo zia na maboko ti azo ti kua ti lo si lo tene 
na ala: “Ala hon kozo ti mbi; ala zia mbeni ndo na popo ti anyama so ayeke na 
dawa na ala so ayeke na peko.” 

18Na pekoni, lo mu yanga na kozo zo ti kua ni, lo tene: “Tongana ita ti mbi Ezau 
awara mo si lo hunda mo, lo tene: ‘Mo yeke ti zo wa? Mo yeke gue na ndo wa? 
Anyama so ayeke tambula na dawa ti mo so ayeke ti zo wa?’ 

19Fade mo kiri tënë, mo tene: ‘Ti zo ti gbe ti mo Jacob laa. Kadoo so lo tokua na 
kota zo ti lo Ezau laa. Lo wani, lo yeke ga na peko ti e.’ ” 

20Jacob akiri amu gi oko yanga so na use zo ti kua ni, na ota zo ti kua ni, nga na 
azo so kue ayeke tambula na peko ti anyama ni, lo tene: “Tongana ala wara kota 
zo ti mbi Ezau, fade ala tene na lo gi oko tënë so. 

21Fade ala tene na lo: ‘Baa, zo ti gbe ti mo Jacob ayeke ga na peko ti e.’ ” Biani, 
Jacob ayeke tene na be ti lo, atene: “Mbi yeke tokua na lo kadoo so kozo ti sara 
si be ti lo ade. Na pekoni, mbi yeke baa ande lo le na le. Mbi hinga pepe, fade lo 
yeke yamba mbi nzoni.” 

22Ala hon na akadoo ni kozo ti lo si na bi ni so, lo ngba ti lo na ya ti bâbâ. 

Jacob atiri na Nzapa 

23 Lo londo gi na bi ni, lo mu awali ti lo use, na azo ti kua ti lo ti wali use nga na 
amolenge ti lo baleoko na oko si lo hon na ndo so azo ayeke fâ ngu ti Yabok daa 
na gere so. 

24Lo mu ala, lo sara si ala fâ ngu ni, na aye so kue lo yeke na ni. 

25Jacob angba gi lo oko. Mbeni zo aga atiri na lo ngbii ndo ahan. 

26 So zo ni abaa so lo lingbi ti hon ndö ti Jacob pepe na ngoi so ala ngba ti tiri, lo 
pika Jacob na mbage so bio ti ngbonda ti lo na bio ti gere ti lo atengbi tere daa si 
abio ni azi. 

27Zo ni atene na Jacob: “Zia mbi, mbi gue ngbanga ti so ndo ato nda ti han awe.” 
Jacob akiri tënë, atene: “Tongana mo sara tufa na ndö ti mbi pepe, mbi yeke zia 
mo, mo gue pepe.” 

28Zo ni ahunda lo, atene: “Iri ti mo ayeke nyen?” Jacob akiri tënë, atene: “Iri ti 
mbi Jacob.” 

29Zo ni akiri atene: “A yeke kiri ti iri mo Jacob pepe; me a yeke iri mo Israel, 
ngbanga ti so mo tiri na Nzapa nga na azo si mo hon ndö ti ala.” 

30 Jacob ahunda lo, atene: “Mbi gbu gere ti mo, fa na mbi iri ti mo.” Zo ni akiri 
tënë, atene: “Mo hunda iri ti mbi ngbanga ti nyen?” Na pekoni, lo sara tufa na ndö 
ti Jacob na ndo ni so. 

31Jacob adi iri ti ndo so Penuel, ngbanga ti so lo tene: “Mbi baa Nzapa le na le si 
mbi ngba na fini.” 

32So lâ ato nda ti sigigi si Jacob ahon na ndo so a yeke fâ ngu ti Penuel daa na 
gere so, lo yeke tambula gi na dingingo ni ndali ti abio ti ngbonda ti lo so azi so. 

33Ndani laa, ti londo na ndembe so ngbii asi laso, azo ti Israel ake ti te kasa ti 
mbage ti ngbonda ti nyama so ayeke na ndo so bio ti ngbonda na bio ti gere 
atengbi daa. Biani, a pika Jacob na ndö ti kasa ti ndo so bio ti ngbonda na bio ti 
gere atengbi daa. 

Tongo nda ti aye 33 

Jacob na Ezau awara tere 

1Jacob ayo le ti lo na nduzu si lo baa Ezau so ayeke ga na akoli ngbangbo osio na 
tere ti lo. Jacob akangbi amolenge ni na popo ti Lea, Rachel na azo ti kua ti wali 
use so. 

2Lo zia azo ti kua ti wali ni na amolenge ti ala ti hon ti ala kozo. Na peko ti ala 
ayeke Lea na amolenge ti lo si Rachel na Joseph aga ti ala na peko. 

3 Jacob wani ahon kozo ti ala kue, lo kuku, lo kpo li ti lo na sese fani mbarambara 
kozo titene lo si nduru na tere ti ita ti lo. 

4Ezau amu loro ague, awara lo; lo gbu Jacob ngangu na kate ti lo si lo su ngbangba 
ti lo. Ala use kue atoto. 

5Na pekoni Ezau ayo le ti lo na nduzu, lo baa awali ni na amolenge ni si lo hunda 
ndo, lo tene: “So azo wa laa na peko ti mo so?” Jacob akiri tënë, atene: “Amolenge 
so Nzapa asara nzoni be na mbi si lo mu ala na mbi, zo ti gbe ti mo laa.” 

6Azo ti kua ti wali aga nduru, ala na amolenge ti ala si ala kuku na sese. 

7Lea na amolenge ti lo nga aga nduru si ala kuku na sese. Na pekoni, Joseph na 
Rachel aga nduru si ala kuku na sese. 

8Ezau ahunda ndo, atene: “Mo ye fade ti sara nyen na gba ti anyama so kue mbi 
wara na lege so?” Jacob akiri tënë, atene: “Mbi ga na ala na mo, kota zo ti mbi 
titene mo baa mbi na nzoni le.” 

9Ezau akiri amu tënë si lo tene: “Ita ti mbi, mbi yeke na aye alingbi na mbi awe. 
Bata aye ti mo ndali ti mo.” 

10Jacob akiri tënë, atene: “Ên-en, mbi gbu gere ti mo! Tongana mo baa mbi na 
nzoni le, ayeke nzoni mo yeda ti mu kadoo so mbi mu na mo so. So mbi baa le ti 
mo so, ayeke tongana ti so zo abaa le ti Nzapa. Biani, mo yamba mbi nzoni mingi. 

11Tongaso, ayeke nzoni mo yeda ti mu kadoo so mbi tokua na mo, ngbanga ti so 
Nzapa laa asara nzoni be na mbi si lo mu na mbi aye so kue alingbi na mbi.” Lo 
voro Ezau ngbii si Ezau ayeda ti mu aye ni. 

12Ezau atene: “E londo, e gue! Mbi na mo, e yeke gue legeoko.” 

13Jacob akiri tënë na lo, atene: “Kota zo ti mbi, mo hinga so amolenge awoko 
mingi. Mbi yeke nga na amama ti taba na amama ti bagara so angba ti mu me na 
amolenge ti ala. Tongana a sara si ala tambula na ngangu gi na ya ti lango oko, 
fade anyama ni kue ayeke kui. 

14Ayeke nzoni mo, kota zo ti mbi, mo hon ti mo kozo ti mbi, zo ti gbe ti mo. Fade 
anyama ti mbi na amolenge ti mbi ayeke na dawa si mbi yeke tambula yeke-yeke 
alingbi na tambula ti ala ngbii mbi si na ndo ti mo, kota zo ti mbi, na sese ti Seir.” 

15Ezau atene: “Mbi ye ti zia ambeni zo so ayeke mu peko ti mbi so titene ala ngba 
na tere ti mo.” Jacob akiri tënë, atene: “Ngbanga ti nyen? Mbi ye gi titene mo, 
kota zo ti mbi, mo baa mbi na nzoni le, awe!” 

16Gi na lango ni so, Ezau amu lege si lo kiri na Seir. 

17Jacob amu lege ague na Sukot. Kâ, lo sara da ti lango ti lo si lo leke nga 
akpangba ndali ti anyama ti lo. Ndani laa azo adi iri ti ndo ni Sukot, so ti tene 
“Akpangba.” 

Jacob asara kodro nduru na gbata ti Sishem 

18Jacob alondo na sese ti Mezopotamii ti nduzu, lo si na nzoni tere na gbata ti 
Sishem so ayeke na sese ti Kanaan. Lo sara bâbâ ti lo na ndo so abaa le na gbata 
ni. 

19 Lo vo mbeni sese na maboko ti amolenge ti Hamor, babâ ti Sishem na ale ti 
nginza ngbangbo oko. Lo sara da ti lo ti bongo na ndo ni so. 

20Lo leke mbeni gbalaka kâ si lo di iri ni “El, Nzapa ti Israel”. 

Tongo nda ti aye 34 

Siméon na Lévi akiri peko ti sioni so a sara na Dina 

1 Dina, molenge-wali so Lea adu na Jacob, asigigi ti gue ti baa awali ti kodro ni. 

2 Sishem, molenge ti Hamor, zo ti mara ti Hivi, makonzi ti kodro ni, abaa Dina, lo 
mu lo, lo hon na lo, lo gbu lo na ngangu si lo lango na lo. 

3Lo mu be ti lo kue na Dina, molenge ti Jacob ti wali. Lo ye molenge-wali ni mingi 
si lo tene anzoni tënë na lo titene be ti lo ade. 

4Lo tene na babâ ti lo Hamor: “Mu molenge-wali so na mbi titene lo ga wali ti 
mbi.” 

5Jacob ama tënë ti ye ti kamene so Sishem asara na molenge ti lo Dina. Me ndali 
ti so amolenge ti lo ti koli angba na ngonda na anyama ti lo, lo zi yanga pepe, 
ngbii ala kiri na kodro si. 

6Hamor, babâ ti Sishem ague na ndo ti Jacob ti tene tënë na lo. 

7Amolenge ti Jacob alondo na ngonda akiri si ala ma tënë ti ye so asi so. Ala hinga 
atene so bubango ala laa. Ala sara ngonzo ngangu ngbanga ti ye so Sishem asara 
so. Biani, Sishem asara ye ti kamene mingi na Israel, so lo lango na molenge ti 
Jacob ti wali so; zo ayeke sara ye tongaso pepe na Israel. 

8Me Hamor atene na ala: “Molenge ti mbi Sishem aye molenge ti ala ti wali so 
mingi. Ala mu lo na Sishem titene lo ga wali ti lo. 

9Tongaso si e na ala e ga ambuki na lege ti mungo tere ti koli na wali: ala mu na 
e amolenge ti ala ti wali si ala mu nga amolenge ti e ti wali. 

10Fade ala yeke sara kodro na e, sese ni ayeke ga ti ala: ala lingbi ti duti daa, ala 
lingbi ti ka aye daa; ala lingbi nga ti mu sese ni titene aga ti ala.” 

11Sishem atene tënë na babâ ti Dina nga na a-ita ti lo ti koli, atene: “Ala baa mbi 
na nzoni na le; fade mbi yeke mu na ala ye so ala yeke hunda na mbi. 

12Ala fa na mbi kota nginza ti peko ti lo nga na gba ti kadoo. Fade mbi yeke mu 
na ala ye so kue ala yeke hunda na mbi; me gi ye oko, ala mu na mbi molenge-
wali ni titene lo ga wali ti mbi.” 

13Amolenge ti Jacob akiri tënë na Sishem nga na babâ ti lo Hamor na mayere, 
ngbanga ti so Sishem asara ye ti kamene na ita ti ala ti wali Dina. 

14Ala tene na ala, atene: “Lege titene e mu ita ti e ti wali na mbeni zo so afâ ganza 
pepe so ayeke daa pepe. Tongana e sara tongaso, fade ayeke ga ye ti bubango iri 
ti e. 

15E yeke yeda ti sara ye so ala hunda na e so gi tongana ala fâ akoli ti ala kue na 
ganza si ala ga tongana e. 

16Tongaso si e yeke mu amolenge ti e ti wali na ala ti ga awali ti ala; e nga, e yeke 
mu amolenge ti ala ti wali ti ga awali ti e; e na ala e yeke sara kodro si e ga gi 
mara oko. 

17Me tongana ala ke ti ma e si ala ke titene a fâ ala na ganza, e yeke zi molenge ti 
e ti wali na maboko ti ala si e yeke hon.” 

18Tënë ti ala ni anzere na be ti Hamor na molenge ti lo Sishem. 

19Maseka-koli ni aku pepe ti sara ye so ala hunda so, ngbanga ti so lo ye molenge 
ti Jacob ti wali mingi. Na popo ti amolenge ti babâ ti lo kue, lo laa azo akpe lo 
mingi. 

20Hamor na molenge ti lo Sishem ague na ndo so azo ayeke bongbi daa na yanga 
ti gbata ti ala si ala tene na azo ti gbata ti ala ni, atene: 

21“Azo so aye ti duti na siriri na e. Ayeke nzoni ala duti na kodro ti e, ala ka aye 
daa; sese ni ayeke ga ti ala biani. Fade e yeke mu amolenge ti ala ti wali ti ga 
awali ti e; e nga, e yeke mu amolenge ti e ti wali na ala ti ga awali ti ala. 

22Me titene azo so ayeda ti sara kodro na e, titene e na ala e ga mara oko, ayeke 
nzoni akoli ti kodro ti e kue afâ ganza tongana ti so ala fâ ganza so. 

23Tongana e yeda ti sara ye so ala hunda na e, fade ala ngba na popo ti e si 
anyama ti ala kue na aye ti ala ayeke ga ti e.” 

24Azo so kue aga na ndo so azo ayeke bongbi daa na yanga ti gbata ni ayeda na 
tënë so Hamor na molenge ti lo Sishem atene; akoli so kue aga na yanga ti gbata 
ni afâ ganza. 

25Na lango ota ni, so ka ti ganza ni ayeke so akoli ni, amolenge ti Jacob use, 
Siméon na Lévi, a-ita ti Dina, amu yongoro zeme ti ala, ala li na ya ti gbata ni na 
ngoi so azo ni abaa atene, ye kue ayeke na siriri si ala fâ akoli ni kue. 

26Ala fâ nga Hamor na molenge ti lo Sishem. Ala mu Dina na ya ti da ti Sishem, 
ala sigigi na lo si ala gue. 

27Tanga ti amolenge ti Jacob atuku na ndö ti akuâ ni si ala anzi aye so kue ayeke 
na gbata ni, ngbanga ti so a sara ye ti kamene na ita ti ala ti wali. 

28Ala mu ataba, angasa, abagara, alele ti azo ni nga na aye so ayeke na ya ti gbata 
ni na aye so ayeke na yaka. 

29Ala mu amosoro ti azo ni kue, amolenge ti azo ni na awali ti ala, ala mu aye so 
kue ayeke na ya ti ada na ngangu si ahon na ni. 

30Tongaso Jacob atene na Siméon nga na Lévi: “Ala ga na tënë na tere ti mbi, 
ngbanga ti so ala sara si mbi ga sioni na le ti azo ti kodro ti Kanaan na ti Perizi. E 
yeke mingi pepe. Fade azo ni ayeke bongbi na ndö ti e si ala yeke fâ mbi, ala yeke 
hunzi mbi na azo ti sewa ti mbi kue.” 

31Siméon na Lévi akiri tënë, atene: “Ayeke na legeni titene a sara ita ti e ti wali 
tongana wali-ndumba?” 

Tongo nda ti aye 35 

Jacob alondo na Sishem ti gue na Betel 

1 Nzapa atene na Jacob: “Londo, mo gue na Betel, mo duti kâ. Mo leke mbeni 
gbalaka ndali ti Nzapa so asi na mo na ndembe so mo yeke kpe lani ita ti mo Ezau 
ti hon so.” 

2Jacob atene na azo ti sewa ti lo nga na azo so kue amu peko ti lo, atene: “Ala zi 
anzapa ti akodro wande so ayeke na popo ti ala. Ala sukula asioni ti ala si ala yu 
ambeni bongo nde. 

3Ala londo e gue na Betel. Kâ, mbi yeke leke mbeni gbalaka ndali ti Nzapa so akiri 
tënë na mbi na ndembe so ye ti ngangu asi na mbi. Lo laa lo bata mbi na lege so 
mbi tambula daa.” 

4Tongaso azo ni amu na Jacob anzapa ti akodro wande so ala yeke na ni, nga 
na akati so ayeke na mê ti ala. Jacob amu ni si lo lu ni na gbe ti kota keke so ayeke 
nduru na Sishem. 

5Na pekoni, ala londo, ahon. Nzapa asara si kota mbeto agbu azo ti agbata so 
ayeke nduru na ala. Tongaso zo oko atumba peko ti amolenge ti Jacob pepe. 

6Jacob na azo so kue amu peko ti lo asi na Luz, so ti tene na kodro ti Betel, na 
sese ti Kanaan. 

7Lo leke mbeni gbalaka kâ si lo di iri ti ndo so “El-Betel”, ngbanga ti so na ndo so 
laa Nzapa afa tere ti lo na lo na ndembe so lo yeke kpe lani ita ti lo ti hon. 

8Debora, wali so ayeke bata Rébecca akui; a lu lo na Betel, na mbage ti gbeni, na 
gbe ti keke ti shene so a iri ni “Keke ti shene ti toto.” 

9Nzapa akiri asi na Jacob na peko ti so Jacob alondo na Mezopotamii akiri; Nzapa 
asara tufa na ndö ti lo. 

10Nzapa atene na lo: “Iri ti mo ayeke Jacob. A yeke kiri ti iri mo Jacob pepe; me 
iri ti mo ayeke Israel.” Tongaso Nzapa adi iri ti lo Israel. 

11Nzapa akiri atene na lo: “Mbi yeke Nzapa so ngangu ti mbi ahon angangu kue. 
Mo du amolenge, ala wu mingi. Fade mbeni mara na amara mingi ayeke baa gigi 
na lege ti mo. Fade agbia ayeke sigigi na ya ti mo. 

12 Sese so mbi mu na Abraham na Isaac, mbi yeke mu ni na mo, na ahale ti mo so 
a yeke du ala na peko ti mo.” 

13Na pekoni, Nzapa alondo na ndo so lo tene tënë na Jacob daa so si lo hon. 

14Jacob aleke mbeni têne aluti na nduzu na ndo so Nzapa atene tënë na lo daa so. 
Lo mu sandaga ti samba na ndö ti têne ni si lo tuku nga mafuta na ndö ni. 

15Jacob adi iri ti ndo so Nzapa atene tënë na lo daa so Betel. 

Rachel akui na ndembe so lo du Benjamin 

16Ala londo na Betel si ala hon. So ala ga nduru ti si na Efrata, Rachel adu. Dungo 
ti lo ni ayeke ngangu mingi. 

17Na ndembe so dungo ti lo ni ayeke fade ngangu mingi, wali so ayeke mu 
molenge na tere ti lo so atene na lo: “Sara mbeto pepe, ngbanga ti so mo yeke 
kiri ti du molenge-koli.” 

18So yingo ti Rachel aga nduru ti sigigi na ya ti tere ti lo, ngbanga ti so lo ga nduru 
ti kui, lo di iri ti molenge ni Ben-Oni. Me babâ ti molenge ni adi iri ti lo Benjamin. 

19Rachel akui si a lu lo na lege ti Efrata, so ti tene na Betlehem. 

20Jacob aleke mbeni têne aluti na nduzu na ndö ti du ti kuâ ti lo. Têne ti ndö ti du 
ti kuâ ti Rachel so angba ngbii asi laso. 

21Israel alondo na ndo so, lo gue, lo leke da ti lo ti bongo kâ na peko ti Migdal-
Eder. 

22Na ndembe so Israel ayeke duti na sese so, Ruben ague, alango na Bila, mbeni 
wali ti babâ ti lo. Israel ama tënë ni. Amolenge ti Jacob ti koli kue ayeke baleoko 
na use. 

23Amolenge ti Lea ayeke so: Ruben, kozo molenge ti Jacob, Siméon, Lévi, Juda, 
Isakar na Zabulon. 

24Amolenge ti Rachel ayeke so: Joseph na Benjamin. 

25Amolenge ti Bila, zo ti kua ti Rachel ti wali ayeke so: Dan na Neftali. 

26Amolenge ti Zilpa, zo ti kua ti Lea ti wali ayeke so: Gad na Aser. So amolenge ti 
Jacob so a du ala na Mezopotamii laa. 

27 Jacob asi na ndo ti babâ ti lo Isaac na Mamre, na Kiriat-Arba, so ti tene Hebron. 
Ndo so laa Abraham na Isaac ague ando aduti daa. 

28Isaac aduti na gigi ngu ngbangbo oko na balemiombe. 

29Lo kui si lo gue na peko ti akotara ti lo. Lo te gigi alingbi na lo, lo ga kangba si 
lo kui. Amolenge ti lo Ezau na Jacob alu kuâ ti lo. 

Tongo nda ti aye 36 

Ezau ague, asara kodro na Edom 

1Tënë ti sewa ti Ezau, so ayeke Edom ayeke tongaso: 

2Ezau amu awali na popo ti awali ti azo ti Kanaan: Ada, molenge ti Elon, zo ti 
mara ti Het; Oholibama, molenge ti Ana, molenge ti Sibeon, zo ti mara ti Hivi. 

3 Lo mu nga Basmat, molenge ti Ismael, ita ti Nebayot ti wali ti ga wali ti lo. 

4Ada adu na Ezau Elifaz; Basmat adu na lo Reuel. 

5Oholibama adu na lo Yeush, Yalam na Kora. So ayeke amolenge so a du ala na 
Ezau na sese ti Kanaan laa. 

6Ezau amu awali ti lo, amolenge ti lo ti koli na ti wali, azo ti sewa ti lo, anyama ti 
lo kue na aye so kue lo wara na kodro ti Kanaan si lo gue na mbeni kodro yongoro 
na tere ti ita ti lo Jacob. 

7Biani, aye ti ala awu ahon ndoni, lege titene ala duti na ndo oko ayeke daa pepe. 
Sese so ala yeke daa so alingbi pepe titene ala duti daa ti bata anyama ti ala. 

8Ezau, so ti tene Edom asara kodro na ndö ti hoto ti Seir. 

Ahale ti Ezau 

9Tënë ti ahale ti Ezau, kotara ti azo ti mara ti Edom so ayeke na ndö ti hoto ti 
Seir, ayeke tongaso: 

10Iri ti amolenge ti Ezau ti koli ayeke so: Elifaz, molenge ti Ada, wali ti Ezau; 
Reuel, molenge ti Basmat, wali ti Ezau. 

11Amolenge ti Elifaz ti koli ayeke so: Teman, Omar, Sefo, Gatam na Kenaz. 

12Timna ayeke mbeni wali ti Elifaz, molenge ti Ezau. Timna adu na Elifaz Amalek. 
So amolenge ti Ada, wali ti Ezau laa. 

13Amolenge ti Reuel ti koli ayeke so: Nahat, Zera, Shama na Miza. So amolenge ti 
Basmat, wali ti Ezau laa. 

14Ti Oholibama, molenge ti Ana ti wali, ata ti Sibeon, lo du na Ezau amolenge-
koli tongaso: Yeush, Yalam na Kora. 

15Amakonzi ti amolenge ti Ezau ayeke so: Elifaz, kozo molenge ti Ezau, amakonzi 
ni ayeke so: makonzi Teman, makonzi Omar, makonzi Sefo, makonzi Kenaz, 

16Kora, Gatam na Amalek. So ayeke amakonzi ti Elifaz na sese ti Edom laa. Ala 
kue, ala yeke amolenge ti Ada ti koli. 

17Amolenge ti Reuel, molenge ti Ezau ayeke so: makonzi Nahat, makonzi Zera, 
makonzi Shama na makonzi Miza. Ala yeke amakonzi na sese ti Edom; ala yeke 
amolenge ti Basmat, wali ti Ezau. 

18Amolenge ti Oholibama, wali ti Ezau ayeke so: makonzi Yeush, makonzi Yalam 
na makonzi Kora. Ala yeke amakonzi ti Oholibama, molenge ti Ana ti wali, wali 
ti Ezau. 

19So amolenge ti Ezau ti koli na amakonzi ti ala laa. Ala yeke azo ti mara ti Edom. 

20Amolenge ti Seir, zo ti mara ti Hori, akozo zo ti sese ti Edom ayeke so: Lotan, 
Shobal, Sibeon, Ana, 

21Dishon, Eser na Dishan. Ala yeke amakonzi ti mara ti Hori, amolenge ti Seir ti 
koli na sese ti Edom. 

22Amolenge ti Lotan ayeke so: Hori na Hemam. Ita ti Lotan ti wali ayeke Timna. 

23Amolenge ti Shobal ayeke so: Alvan, Manahat, Ebal, Shefo na Onam. 

24Amolenge ti Sibeon ayeke so: Aya na Ana. Ana laa awara ngu na ya ti benyama 
na ndembe so lo yeke bata alele ti babâ ti lo Sibeon. 

25Amolenge ti Ana ayeke so: Dishon na Oholibama, molenge ti Ana ti wali. 

26Amolenge ti Dishon ayeke so: Hemdan, Esheban, Itran na Keran. 

27Amolenge ti Eser ayeke so: Bilehan, Zavan na Akan. 

28Amolenge ti Dishan ayeke so: Us na Aran. 

29Amakonzi ti azo ti mara ti Hori ayeke so: makonzi Lotan, makonzi Shobal, 
makonzi Sibeon, makonzi Ana, 

30makonzi Dishon, makonzi Eser na makonzi Dishan. So amakonzi ti azo ti mara 
ti Hori, na lege ti akete mara ti ala, na sese ti Seir laa. 

31Azo so ale-gbia na sese ti Edom kozo titene mbeni zo ti Israel ale-gbia ayeke 
so: 

32Bela, molenge ti Beor ale-gbia na ndö ti Edom. Iri ti gbata ti lo ayeke Dinaba. 

33Bela akui si Yobab, molenge ti Zera, zo ti gbata ti Bosra aga gbia na peko ti lo. 

34Yobab akui si Husham, zo ti sese ti Teman aga gbia na peko ti lo. 

35Husham akui si Hadad, molenge ti Bedad, aga gbia na peko ti lo. Lo laa lo hon 
ndö ti azo ti Madian na bira na sese ti Moab. Iri ti gbata ti lo ayeke Avit. 

36Hadad akui si Samla, zo ti kodro ti Masreka aga gbia na peko ti lo. 

37Samla akui si Shaul, zo ti kodro ti Rehobot ti yanga ti ngu aga gbia na peko ti 
lo. 

38Shaul akui si Baal-Hanan, molenge ti Akbor aga gbia na peko ti lo. 

39Baal-Hanan, molenge ti Akbor akui si Hadar aga gbia na peko ti lo. Iri ti gbata 
ti lo ayeke Pau; iri ti wali ti lo ayeke Metabeel, molenge ti Matred ti wali, ata ti 
Me-Zahab ti wali. 

40So ayeke iri ti amakonzi ti azo ti mara ti Ezau, na lege ti akete mara ti ala, na 
asese ti ala laa: Timna, Alva, Yetet, 

41Oholibama, Ela, Pinon, 

42Kenaz, Teman, Mibsar, 

43Magdiel na Iram. So ayeke amakonzi so ayeke na ndö ti sese ti Edom, na lege ti 
ando ti dutingo ti ala, na sese so aga ti ala laa. Ezau laa ayeke kotara ti azo ti 
Edom. 

Tongo nda ti aye 37 

JOSEPH 
37–50 

Abango-li ti Joseph 

1Jacob aduti na sese ti Kanaan, sese so babâ ti lo aduti ando daa tongana wande 
so. 

2Tënë ti sewa ti Jacob ayeke tongaso: Joseph ayeke maseka-koli so ayeke na ngu 
baleoko na mbarambara; lo na a-ita ti lo, amolenge ti Bila na Zilpa, awali ti babâ 

ti lo, ayeke bata angasa na ataba. Joseph ayeke fa na babâ ti ala peko ti asioni 
tënë so kue a-ita ti lo ayeke tene. 

3Jacob aye Joseph ahon a-ita ti lo kue, ngbanga ti so lo du lo na ndembe so lo ga 
mbakoro awe. Lo fu na lo mbeni yongoro bongo ti nginza so anzoroko ayeke na 
tere ni. 

4A-ita ti Joseph ahinga atene, babâ ti ala aye lo ahon ala kue. Be ti ala ake Joseph; 
a yeke ngangu na ala ti tene tënë na lo na lege ti ndoye. 

5Mbeni lâ, Joseph abaa li ti lo si lo fa peko ni na a-ita ti lo. Ala kiri ake lo ahon 
ndoni. 

6Lo tene na ala: “Ala ma tënë ti bango-li so mbi baa so: 

7Mbi na ala, e yeke na ya ti yaka; e yeke kanga agba ti ale ti ble. Mo ye ti baa, gba 
ti ale ti ble ti mbi alondo, aluti na nduzu. Agba ti ale ti ble ti ala angoro tere ti ti 
mbi ni si akuku na gbe ni.” 

8A-ita ti lo ahunda lo, atene: “Mo ye ti tene, fade mo yeke ga gbia na ndö ti e si 
mo yeke sara komandema na ndö ti e?” Ala kiri ake lo ahon ti kozoni ndali ti 
abango-li ti lo na atënë so lo yeke tene. 

9Joseph akiri abaa li ti lo si lo fa peko ni na a-ita ti lo, lo tene: “Ala baa! Mbi kiri 
mbi baa li ti mbi. Lâ na nze na atongoro baleoko na oko ayeke kuku na gbe ti 
mbi.” 

10Lo fa nga peko ti bango-li ni na babâ ti lo tongana ti so lo fa na a-ita ti lo so. 
Babâ ti lo asuku na lo, atene: “So mara ti bango-li ti nyen laa mo baa so? So ti fa 
atene, fade mbi na mama ti mo, na a-ita ti mo, e yeke ga ti kuku na gbe ti mo?” 

11 A-ita ti Joseph asara kota be na tere ti lo. Me babâ ti lo angba ti dabe ti lo na 
atënë so. 

A-ita ti Joseph aka lo 

12A-ita ti Joseph ague na ataba na angasa ti babâ ti ala na gbata ti Sishem titene 
ala te pere. 

13Jacob atene na Joseph: “A-ita ti mo ague na anyama na ndo ti tengo pere na 
Sishem. Ga, mbi tokua mo na peko ti ala.” Joseph akiri tënë, atene: “Mbi yeke gue 
senge!” 

14Jacob akiri atene: “Mo gue, mo baa a-ita ti mo; ala yeke kâ tongana nyen, 
anyama ni ayeke kâ tongana nyen? Na pekoni mo ga, mo fa peko ni na mbi.” Jacob 
ayeke lani na popo-hoto ti Hebron si lo tokua Joseph. Joseph ague, asi na Sishem. 

15Mbeni koli awara lo na ndembe so lo girisa lege na ya ti ngonda; koli ni ahunda 
lo, atene: “Mo yeke gi nyen?” 

16Lo kiri tënë na koli ni, lo tene: “Mbi yeke gi a-ita ti mbi. Mbi gbu gere ti mo, mo 
fa na mbi ndo so ala gue na anyama titene ala te pere daa.” 

17Koli ni akiri tënë na lo, atene: “Ala londo na ndo so, ala hon awe. Mbi ma ala 
yeke tene, ani yeke gue na kodro ti Dotan.” Joseph amu peko ti a-ita ti lo, lo wara 
ala na kodro ti Dotan. 

18A-ita ti lo abaa lo na ndembe so lo ngba yongoro. Kozo titene lo si na tere ti ala, 
ala leke tënë ti fâ lo. 

19Ala tene na popo ti ala, atene: “Baa, zo ti bango-li so laa ayeke ga so. 

20Lango ni alingbi awe! Ala ga, e fâ lo, e bi kuâ ti lo na ya ti mbeni du ti ngu. Na 
pekoni, e gue, e tene, mbeni sioni nyama ate lo awe. Fade e yeke baa, abango-li 
ti lo ni ayeke ga tongana nyen.” 

21Ruben ama tënë so ala tene so si lo ye ti zi Joseph na maboko ti ala. Lo tene na 
ala: “E fâ lo fango pepe.” 

22Na pekoni, lo tene: “Ala tuku mene pepe; ala bi lo na ya ti du ti ngu so ge na 
benyama so; ala ndu lo pepe.” Ruben atene tongaso titene lo zi lo na maboko ti 
ala ti kiri na lo na babâ ti lo. 

23So Joseph asi na tere ti a-ita ti lo, ala zi yongoro bongo ti lo ti nginza so ayeke 
na tere ti lo. 

24Ala gbu lo si ala bi lo na ya ti du ti ngu. Andaa ya ti du ti ngu ni ayeke senge, 
ngu ayeke daa pepe. 

25Na pekoni, ala duti ti te kobe. So ala yo le ti ala na nduzu, ala baa ambeni zo ti 
mara ti Ismael so alondo na sese ti Galaad si ayeke ga. Azambala ti azo ni ayo 
akungba ti ambeni yoro na ayombo. Ala yeke gue na ni na Ezipte. 

26Juda atene na a-ita ti lo: “Tongana e fâ ita ti e si e honde tënë ti kuâ ti lo, nzoni 
ti nyen laa e yeke wara na pekoni, nyen? 

27E gue, e ka lo na azo ti mara ti Ismael so. E wani, e ndu lo pepe, ngbanga ti so 
lo yeke ita ti e, lo yeke taa mene ti e.” A-ita ti lo aye gbe ti tënë ti lo. 

28Azo ti dengo buze ti kodro ti Madian ayeke hon na mbage ni kâ. Ala gboto 
Joseph na ya ti du ti ngu ni, ala sigigi na lo si ala ka lo na azo ti mara ti Ismael 
ndali ti ale ti nginza baleuse; azo ni ague na lo na Ezipte. 

29So Ruben akiri aga abaa ndo na ya ti du ti ngu ni, Joseph ayeke na ya ni pepe. 
Lo suru bongo na tere ti lo, 

30lo kiri na tere ti a-ita ti lo si lo tene: “Molenge ni ayeke daa pepe! Ti mbi, fade 
mbi yeke gue na ndo wa?” 

31Tongaso ala mu mbeni koli-ngasa, ala fâ lo, ala mu bongo ti Joseph, ayoro na 
ya ti mene ti koli-ngasa ni. 

32Na pekoni, ala mu yongoro bongo ti nginza ni, ala tokua ni na babâ ti ala, atene: 
“Baa bongo so e wara so; ti molenge ti mo laa wala ti lo laa pepe?” 

33Jacob abaa ni, lo hinga ni si lo dekongo, lo tene: “Bongo ti molenge ti mbi laa! 
Mbeni sioni nyama asuru ya ti Joseph kue si ate lo!” 

34Jacob asuru bongo na tere ti lo, lo yu bongo ti mua si lo toto kuâ ti molenge ti 
lo na ya ti alango mingi. 

35Amolenge ti lo ti koli na ti wali kue aga ti de be ti lo, me lo ke; lo tene: “Mbi 
yeke ngba ti sara mua ngbii mbi gue ti wara lo na ndo ti akuâ.” Tongaso laa lo 
toto molenge ti lo. 

36Ti azo ti Madian, ala gue na Joseph na Ezipte si ala ka lo na Potifar, mbeni kota 
zo ti kua ti gbia Faraon; Potifar ayeke makonzi ti aturugu so ayeke bata gbia ni. 

Tongo nda ti aye 38 

Tënë ti Juda na Tamar 

1Na ngoi ni so, Juda azia a-ita ti lo si lo gue na ndo ti mbeni zo ti kodro ti Adulam, 
so iri ti lo Hira. 

2Kâ na Adulam ni, lo baa molenge-wali ti mbeni zo ti Kanaan, so iri ti lo Shua. 
Juda amu lo titene lo ga wali ti lo si lo na lo aduti. 

3Wali ni amu ngo si adu molenge-koli. Juda adi iri ti molenge ni Er. 

4Wali ni akiri amu ngo si lo du molenge-koli. Wali ni adi iri ti lo Onan. 

5Lo kiri lo du mbeni molenge-koli si lo di iri ti lo Shela. Na ngoi so wali ti lo adu 
molenge ni so, Juda ayeke na kodro ti Kezib. 

6 Juda amu wali na Er, kozo molenge ti lo. Iri ti wali ni Tamar. 

7Me sarango ye ti Er, kozo molenge ti Juda, anzere na be ti KOTA GBIA pepe si 
KOTA GBIA asara si lo kui. 

8 Tongaso Juda atene na Onan: “Gue, mo na wali ti ita ti mo amu tere. Mo du 
molenge na lo titene iri ti ita ti mo angba na gigi.” 

9Onan ahinga so fade molenge ni ayeke ande ti lo pepe. Nilaa tongana lo na wali 
ti ita ti lo ni ayeke duti, lo yeke tuku ngu ti tere ti lo na sese; tongaso si lo du 
molenge na iri ti ita ti lo pepe. 

10Ye so lo sara so anzere na be ti KOTA GBIA pepe si KOTA GBIA asara titene lo 
nga lo kui. 

11 Tongaso Juda atene na Tamar, wali ti molenge ti lo, atene: “Koli ti mo akui awe. 
Ayeke nzoni mo kiri na ndo ti babâ ti mo, mo duti kâ ngbii Shela, molenge ti mbi 
ti koli akono aga koli si.” Andaa lo yeke tene na be ti lo, lo tene: “Ayeke nzoni 
Shela akui tongana ti a-ita ti lo pepe.” Tongaso Tamar ague, aduti na ndo ti babâ 
ti lo. 

12Aninga na pekoni, wali ti Juda, molenge ti Shua akui. Tongana Juda asara mua 
ni ahunzi awe, lo na mba ti lo Hira, zo ti kodro ti Adulam, ague na kodro ti Timna 
ti baa azo ti fango kua ti tere ti ataba ti lo. 

13Azo ague, atene na Tamar, atene: “Baa, kogara ti mo ayeke gue na kodro ti 
Timna ti fâ kua ti tere ti ataba ti lo.” 

14Tongaso Tamar azi bongo ti mua na tere ti lo; lo mu mbeni bongo, lo bi na li ti 
lo titene zo ahinga lo pepe. Lo gue, lo duti na yanga ti kodro ti Enaim, na tere ti 
lege so ague na Timna. Lo sara tongaso, ngbanga ti so lo baa Shela aga koli awe 
si ala mu lo na Shela ni titene lo ga wali ti lo pepe. 

15So Juda abaa Tamar, lo baa ti lo atene so mbeni wali-ndumba laa, ngbanga ti 
so lo bi bongo na li ti lo kue. 

16Juda ahinga ti lo atene so wali ti molenge ti lo pepe, lo gue na mbage ti lo na 
tere ti lege si lo tene na lo: “Mo ga, mbi ye ti duti na mo.” Wali ni ahunda lo, atene: 
“Nyen laa mo yeke mu na mbi titene mo duti na mbi?” 

17Juda akiri tënë, atene: “Mbi yeke tokua ande na mo mbeni kete koli-taba na 
popo ti anyama ti mbi.” Wali ni atene: “Zia na mbi mbeni ye titene mbi bata ngbii 
mo ga na mbi kete koli-taba ni si.” 

18Juda ahunda lo, atene: “Nyen laa mo ye mbi zia na mo, nyen?” Wali ni akiri tënë, 
atene: “Zia na mbi ye ti kpongo na nzoroko ti mo, kamba ni kue, na keke so mo 
gbu na maboko ti mo so.” Juda amu ni na lo, aduti na lo si lo mu ngo. 

19Wali ni alondo, lo kiri na ndo ti lo; lo zi bongo ni si lo kiri lo yu bongo ti mua ti 
lo. 

20Juda atokua mba ti lo, zo ti kodro ti Adulam titene lo gue na kete koli-taba ni si 
lo mu aye ti lo so lo zia ni na ndo ti wali so. Me mba ti lo ni ague, awara wali ni 
pepe. 

21Lo hunda azo ti kodro ni kâ, lo tene: “Wali-ndumba so ayeke duti na yanga ti 
kodro ti Enaim, na tere ti lege so, ayeke na ndo wa?” Azo ni akiri tënë na lo, atene: 
“Mbeni wali-ndumba ayeke ti lo ge pepe.” 

22Lo kiri, lo wara Juda si lo tene na Juda, lo tene: “Mbi wara lo pepe. Azo ti ndo ni 
kâ atene na mbi atene, mbeni wali-ndumba ayeke na ndo ni so pepe.” 

23Juda atene: “Zia aye ni angba na lo kâ! E ye ti ga buba na le ti azo pepe. Mbi 
tokua na lo kete koli-taba awe si mo wara lo pepe!” 

24Nduru na nze ota na pekoni, azo atene na Juda: “Tamar, wali ti molenge ti mo 
asara ye ti ndumba si lo mu ngo ti ndumba ni.” Juda amu yanga, atene: “Ala gboto 
lo na gigi, a gbi lo na wâ.” 

25So ala mu Tamar ti sigigi na lo, lo tokua ndo na kogara ti lo, atene: “Ngo so 
ayeke na ya ti mbi ayeke ngo ti wa ti aye so ayeke na maboko ti mbi so. Baa, ye 
ti kpongo na nzoroko so, na kamba ni kue na keke so ayeke ti zo wa?” 

26Juda ahinga aye ni so si lo tene: “Wali so asara ye mbirimbiri ahon mbi, 
ngbanga ti so mbi mu lo na molenge ti mbi Shela pepe.” Juda akiri aduti na lo koli 
na wali pepe. 

27Na ndembe ti dungo ti lo, ala baa so amolenge ti ngbo si ayeke na ya ti lo. 

28Na dungo ti lo, mbeni molenge ni oko ayoro maboko ti lo na gigi. Wali so ayeke 
mu molenge na tere ti awali so agbu maboko ti molenge ni; lo kanga mbeni 
bengba kamba daa, lo tene: “Molenge so laa asigigi kozo.” 

29Me molenge ni so akiri agboto maboko ti lo si ita ti lo asigigi. Tongaso wali so 
ayeke mu molenge na tere ti awali so atene: “Mara ti zingo lege ti nyen laa mo zi 
na ngangu tongaso so?” Ala di iri ti lo Peres. 

30Na pekoni, ita ti lo asigigi na bengba kamba ni na maboko ti lo. Ala di iri ti lo 
Zera. 

Tongo nda ti aye 39 

Joseph na ndo ti Potifar, zo ti Ezipte 

1Azo ti mara ti Ismael ague na Joseph na Ezipte. Kâ, Potifar, mbeni kota zo ti kua 
ti gbia Faraon, makonzi ti aturugu so ayeke bata gbia, avo lo na maboko ti ala. 

2 KOTA GBIA ayeke na Joseph, lo ga zo so aye ti lo kue aga nzoni. Lo yeke lango 
na da ti wa ti lo, zo ti Ezipte so. 

3Wa ti Joseph abaa so KOTA GBIA ayeke na Joseph si KOTA GBIA ayeke sara 
titene aye so kue lo yeke sara, aga nzoni. 

4Be ti Potifar anzere mingi na Joseph si lo mu Joseph ti sara kua na lo. Lo zia lo ti 
baa ndo na ndö ti azo ti da ti lo nga na aye ti da ti lo kue. 

5Ti londo na ndembe so Potifar azia lo na ndö ti azo ti da ti lo na aye ti lo kue, 
KOTA GBIA asara tufa na ndö ti azo ti da ti lo na aye ti da ti lo ndali ti Joseph. 
Tufa ti KOTA GBIA aga na ndö ti aye ti da ti zo ti Ezipte nga na ndö ti ayaka ti lo. 

6Potifar azia aye ti lo kue na maboko ti Joseph. So lo wara Joseph awe, lo zia be 
ti lo na ndö ti mbeni ye oko pepe, gi na ndö ti kobe so lo yeke te so, awe. 

Tënë ti Joseph na wali ti wa ti lo Potifar 

Joseph ayeke mbeni maseka-koli so lo yeke pendere mingi si lo nzere na le ti azo. 

7Na peko ti aye so, wali ti wa ti lo abaa lo si asara nzara ti lo. Wali ni atene na lo: 
“Ga mo lango na mbi.” 

8Me Joseph ake si lo tene na wali ti wa ti lo, lo tene: “Baa, wa ti mbi ayeke hunda 
na mbi ti fa na lo peko ti aye ti da ti lo pepe. Lo zia aye ti lo kue na maboko ti mbi. 

9Mbeni zo so ayeke kota ahon mbi na ya ti da so ayeke daa pepe. Lo gbanzi na 
mbi lege ti sarango mbeni ye oko pepe; gi mo oko, ngbanga ti so mo yeke wali ti 
lo. Mbi lingbi ti sara mara ti ye ti sioni tongaso tongana nyen, ti sara siokpari so 
ake Nzapa?” 

10Wali ni angba lakue ti hunda Joseph, me Joseph ake ti ga ti lango na ndö ti 
gbogbo ti lo, ti duti na lo koli na wali. 

11Mbeni lâ, Joseph ali na da ti sara kua ti lo. Andaa mbeni zo ti kua oko ayeke na 
ya ti da ni pepe. 

12Wali ni agbu lo na bongo ti lo si atene na lo: “Lango na mbi!” Joseph azia bongo 
ti lo na maboko ti wali ni si lo kpe, lo sigigi. 

13So wali ni abaa Joseph azia bongo ti lo na maboko ti lo si lo kpe, lo sigigi awe, 

14wali ni airi azo ti kua ti lo si lo tene na ala: “Ala baa awe! A mu zo ti mara ti 
Hebro so a ga na lo titene lo he e na ngia! Lo ga titene lo lango na mbi si mbi 
dekongo ngangu. 

15So lo baa mbi to nda ti dekongo ti iri azo, lo zia bongo ti lo na tere ti mbi si lo 
kpe, lo sigigi.” 

16Lo bata bongo ti Joseph na tere ti lo ngbii koli ti lo akiri na da. 

17Lo kiri lo fa gi peko ti oko tënë ni na koli ti lo, lo tene: “Ngbaa ti mara ti Hebro 
so mo ga na lo na e so, aga na tere ti mbi ti he mbi na ngia. 

18Me so mbi to nda ti dekongo ngangu, lo zia bongo ti lo na tere ti mbi, lo kpe, lo 
sigigi.” 

19So wa ti Joseph ama tënë so wali ti lo atene na lo: “Baa ye so ngbaa ti mo asara 
na mbi laa”, lo sara ngonzo mingi. 

20Lo mu yanga titene a gbu Joseph, a bi lo na da ti kanga, na ndo so a yeke bi ka 
azo ti kanga ti gbia daa so. 

Joseph na da ti kanga 

Joseph aduti na da ti kanga ni. 

21 KOTA GBIA ayeke na Joseph, lo sara nzoni be na Joseph; lo sara titene makonzi 
ti da ti kanga ni abaa Joseph na nzoni le. 

22Makonzi ti da ti kanga azia azo ti kanga ni kue na gbe ti komandema ti Joseph. 
Aye so kue azo aye ti sara na da ti kanga, ala hunda Joseph si ala sara ni. 

23Aye so kue makonzi ti da ti kanga ni azia na maboko ti Joseph, makonzi ni 
ayeke kiri ti baa peko ni pepe, ngbanga ti so KOTA GBIA ayeke na Joseph. Aye so 
kue lo yeke sara, KOTA GBIA asara titene aga nzoni. 

Tongo nda ti aye 40 

1Na peko ti aye so, ambeni kota zo ti kua ti gbia ti Ezipte asara ye ti songo be na 
gbia ni. Azo ni ayeke makonzi ti azo ti mungo samba na gbia na makonzi ti azo ti 
zongo mapa ti gbia. 

2Faraon, gbia ti Ezipte asara ngonzo na tere ti azo use so; makonzi ti azo ti mungo 
samba na gbia na makonzi ti azo ti zongo mapa ti gbia; 

3lo mu yanga titene a bi ala na da ti kanga, na da ti kanga ti makonzi ti aturugu 
so ayeke bata lo, ndo so a kanga Joseph daa. 

4Makonzi ti aturugu ni azia ala na maboko ti Joseph titene lo baa lege ti ala. Ala 
ngba na da ti kanga ni ndali ti mbeni ngoi. 

Joseph afa nda ti abango-li ti azo ti kanga use 

5Na mbeni bi, makonzi ti azo ti mungo samba na gbia ti Ezipte, na makonzi ti azo 
ti zongo mapa ti lo, ala use kue abaa li ti ala na da ti kanga. Zo oko oko abaa li ti 
lo si nda ti bango-li ti zo oko oko ayeke nde na ti mba ti lo. 

6Na ndaperere, Joseph ague na tere ti ala si lo baa so tere ti ala anzere oko pepe. 

7Lo hunda ala, lo tene: “Tongana nyen si ala kanga ndö ti le ti ala kangango laso 
so?” 

8 Ala kiri tënë na lo: “E baa li ti e, me zo oko ti fa na e nda ti bango-li ni ayeke daa 
pepe.” Joseph atene na ala: “Nzapa laa ayeke fa nda ti ye kue na azo pepe? Mbi 
gbu gere ti ala; ala fa na mbi peko ti bango-li ti ala ni.” 

9Makonzi ti azo ti mungo samba na gbia afa peko ti bango-li ti lo ni na Joseph, 
atene: “Na ya ti bango-li ti mbi ni, mbi baa mbeni keke ti vinye so ayeke na dawa 
ti mbi. 

10Amaboko ti keke ni ayeke ota. Akugbe ni asigigi, akongo ni asigigi si agba ti le 
ni abe. 

11Kopo ti gbia Faraon ayeke na maboko ti mbi. Mbi mu agba ti le ti vinye ni, mbi 
pete ngu ni na ya ti kopo ti Faraon si mbi mu na lo.” 

12 Joseph atene na lo: “Nda ti bango-li ti mo ni ayeke tongaso: amaboko ti keke 
ota so ayeke lango ota. 

13Angba lango ota, Faraon ayeke kiri ti zia mo na kota ndo. Fade mo yeke zia 
kopo ti Faraon na maboko ti lo tongana ti so mo yeke sara kozoni, na ndembe so 
mo ngba makonzi ti azo ti mungo samba na lo so. 

14Me tongana mo baa nzoni kâ, mo dabe ti mo na mbi. Mbi gbu gere ti mo, sara 
nzoni be na mbi. Mo tene tënë ti mbi na mê ti Faraon si mo zi mbi na da ti kanga 
so. 

15Biani, a gbu mbi na ngangu na kodro ti ahebro si a ga na mbi ge. So mbi yeke 
ge so, mbi sara nga mbeni ye oko pepe si a bi mbi na da ti kanga so.” 

16So makonzi ti azo ti zongo mapa ti gbia abaa so Joseph afa nda ti bango-li ni 
nzoni, lo tene na Joseph, lo tene: “Mbi nga, mbi baa li ti mbi, mbi baa sakpa ota ti 
apendere mapa ayeke na li ti mbi. 

17Sakpa so ayeke na ndö ti ambeni so, amara ti mapa nde nde so Faraon ayeke 
te ni ayeke daa. Me andeke aga si ala yeke te amapa ni na ya ti sakpa ni na li ti 
mbi.” 

18Joseph akiri tënë, atene: “Nda ti bango-li ti mo ni ayeke tongaso: sakpa ota so 
ayeke lango ota. 

19Angba lango ota, fade Faraon ayeke kiri ti zia mo na kota ndo ahon ti so be ti 
mo aye fade. A yeke kanga go ti mo na tere ti keke na nduzu si andeke ayeke ga 
ti te kasa ti tere ti mo.” 

20Na lango ota ni, Faraon asara matanga ti lango ti dungo lo; lo tisa azo ti kua ti 
lo kue. Na popo ti ala, lo mu makonzi ti azo ti mungo samba na lo, na makonzi ti 
azo ti zongo mapa ti lo, lo zia ala na kota ndo. 

21Lo kiri na makonzi ti azo ti mungo samba na lo na kua ti lo si lo yeke mu samba 
na gbia. 

22 Ti makonzi ti azo ti zongo mapa, lo kanga go ti lo na tere ti keke na nduzu, gi 
tongana ti so Joseph afa so. 

23Me makonzi ti azo ti mungo samba na gbia adabe ti lo na Joseph pepe; lo girisa 
lo biani. 

Tongo nda ti aye 41 

Abango-li ti gbia Faraon 

1Na peko ti ngu use, gbia Faraon abaa li ti lo. Lo yeke luti na yanga ti bale ti Nil. 

2Lo baa apendere mama ti bagara mbarambara so akono nzoni, ala londo na ya 
ti ngu ni, ala sigigi si ala yeke te pere ti yanga ti ngu ni. 

3Na pekoni, ambeni mama ti bagara mbarambara so ayeke sioni sioni si ala nge 
ngengo, asigigi na ya ti ngu ni. Ala ga aluti na tere ti akozo mama ti bagara ni, na 
yanga ti bale ni. 

4Amama ti bagara so ayeke sioni sioni si ala nge ngengo so ate ala so ayeke 
pendere si ala kono nzoni so kue. Tongaso Faraon azingo na lango. 

5Faraon akiri alango si lo kiri lo baa li ti lo ti fani use ni. Lo baa ali ti ble 
mbarambara so akono si ayeke pendere ayeke sigigi gi na ndö ti gere ni oko. 

6Na pekoni, lo baa ambeni li ti ble mbarambara so ange ngengo asigigi; pupu ti 
wâ ti To azö ni si ahole kue. 

7Ali ti ble so ange ngengo so amene ali ti ble so akono si ayeke pendere so kue. 
Na pekoni, Faraon azingo na lango si lo baa lo tene, andaa bango-li fade laa! 

8 So ndo ahan awe, be ti Faraon agi lo mingi. Tongaso lo tokua titene a iri azo ti 
nganga kue ti Ezipte nga na azo ti ndara. Lo fa peko ti abango-li ti lo ni na ala, me 
zo oko ti fango na lo nda ni ayeke daa pepe. 

9Tongaso makonzi ti azo ti mungo samba na Faraon atene na lo: “Gbia, laso be ti 
mbi ati na ndö ti sioni so mbi sara lani. 

10Lani gbia asara ngonzo na tere ti azo ti kua ti lo, lo mu mbi na makonzi ti azo ti 
zongo mapa ti lo, lo bi e use kue na da ti kanga ti makonzi ti aturugu so ayeke 
bata gbia. 

11Na ya ti bi oko, e use kue, e baa li ti e. Nda ti bango-li oko oko ayeke nde nde. 

12Mbeni maseka-koli so mara ti lo ayeke hebro si lo yeke sara kua na gbe ti 
makonzi ti aturugu ni, ayeke lani na tere ti e. E fa na lo peko ti abango-li ti e si lo 
fa na zo oko oko nda ti bango-li ti lo. 

13Tongaso aye ni kue asi alingbi gi na nda ti abango-li ti e so lo fa na e so. Ti mbi, 
a kiri na mbi na kua ti mbi si ti mba ti mbi ni, a kanga go ti lo na tere ti keke na 
nduzu.” 

Joseph afa nda ti abango-li ti gbia Faraon 

14Gbia Faraon atokua titene a iri Joseph. Azo ague hio asigigi na lo na da ti kanga 
ni. A kio kua ti yanga ti lo; lo yu mbeni bongo nde si lo gue na dawa ti gbia. 

15Faraon atene na Joseph: “Mbi baa li ti mbi, me zo oko ti fa na mbi nda ti bango-
li ni ayeke daa pepe. Mbi ma tënë ti mo. Azo atene na mbi atene, mo lingbi ti fa 
nda ti bango-li na zo so atene bango-li ti lo na mo senge.” 

16Joseph akiri tënë na Faraon, atene: “Ayeke mbi pepe. Me Nzapa laa ayeke kiri 
ande tënë na gbia Faraon titene lo duti na siriri.” 

17Tongaso Faraon atene na Joseph: “Na ya ti bango-li ti mbi ni, mbi baa so mbi 
yeke luti na yanga ti bale ti Nil. 

18Mbi baa apendere mama ti bagara mbarambara so akono nzoni, ala londo na 
ya ti ngu ni, asigigi si ala yeke te pere ti yanga ti ngu ni. 

19Na pekoni, mbi baa ambeni mama ti bagara mbarambara so ayeke sioni sioni, 
ala nge ngengo si abio ti kate ti ala kue gi na gigi. Mbi de ti baa mara ti asioni 
mama ti bagara tongaso na sese ti Ezipte pepe. 

20Amama ti bagara so ayeke sioni sioni si ala nge ngengo so ate akozo mama ti 
bagara so ayeke pendere si ala kono nzoni so kue. 

21Na peko ti so angengo bagara ni ate akonongo ni so kue, zo ahinga atene ala te 
ala pepe. Ala ngba lakue na ngengo ni tongana ti kozoni. Na pekoni, mbi zingo na 
lango. 

22Mbi kiri mbi baa li ti mbi. Mbi baa ali ti ble mbarambara so ale ni akono si ayeke 
pendere, asigigi na ndö ti gere ni oko. 

23Na pekoni, mbi baa ali ti ble so ale ni akpengba kpengbango, ange ngengo 
asigigi. Pupu ti wâ ti To azö ni si ahole kue. 

24Angengo ali ti ble ni ate akonongo ni kue. Mbi fa peko ti abango-li ni na azo ti 
nganga, me zo oko na popo ti ala ti fa nda ni na mbi ayeke daa pepe.” 

25Joseph atene na Faraon: “Abango-li ti Faraon so kue ayeke gi na ndö ti ye oko: 
Nzapa afa na Faraon ye so lo ye ti sara. 

26Anzoni mama ti bagara mbarambara so ayeke ngu mbarambara. Anzoni li ti 
ble mbarambara so ayeke nga ngu mbarambara. Bango-li ti gbia ayeke gi oko. 

27Asioni sioni mama ti bagara mbarambara so ange ngengo si ala ga na peko ti 
akozo ni so, ayeke ngu mbarambara. Ali ti ble so ya ni ayeke senge si pupu ti wâ 
ti To azö ni si ahole kue so, ayeke ngu mbarambara ti kota nzara. 

28Tënë so mbi yeke fade na ni ti tene na gbia Faraon laa: ye so Nzapa aye ti sara 
si lo fa ni na gbia so. 

29Baa, ngu mbarambara ayeke ga so fade akobe ayeke gbani gbani na sese ti 
Ezipte kue. 

30Me na pekoni, ngu mbarambara ti kota nzara ayeke ga. Na sese ti Ezipte kue, 
azo ayeke girisa tënë ti akozo ngu mbarambara so akobe ayeke daa gbani gbani 
so. Fade kota nzara ni ayeke bi kodro ni kue na sese biani biani. 

31Ndali ti kota nzara so ayeke ga na pekoni, fade azo ayeke hinga tënë ti akobe 
so ayeke gbani gbani so pepe. Kota nzara ni ayeke hon ndoni. 

32Tongana Nzapa asara si gbia Faraon abaa li ti lo fani use, ayeke mbeni ye so 
Nzapa aleke ni awe. Lo yeke sara titene ye ni asi fafadeso. 

33Ti fadeso, ayeke nzoni gbia Faraon agi ti wara mbeni zo so ahinga ndo, zo ti 
ndara, lo zia lo na ndö ti kodro ti Ezipte kue. 

34Ayeke nzoni gbia Faraon amu amakonzi, lo zia ala na ya ti kodro ni kue titene 
akobe so kue azo ayeke wara na Ezipte na ya ti ngu mbarambara so akobe ayeke 
gbani gbani so, ala kangbi ya ni oku, ala mu mbeni mbage ni oko abata. 

35Na ya ti angu ti nzoni so ayeke ga, ala yeke bongbi akobe so ala yeke wara. Ala 
yeke gi ambeni ndo na ya ti agbata ti kodro ni titene ala bata ble daa na gbe ti 
gbia Faraon. 

36Fade ala yeke bata akobe ni so ti ku na ngu mbarambara ti kota nzara so ayeke 
ga na kodro ti Ezipte. Tongaso si nzara afâ azo kue na ya ti kodro ni pepe.” 

Joseph aga kota zo na gbe ti gbia Faraon 

37Tënë so anzere na be ti Faraon nga na azo ti kua ti lo kue. 

38Faraon ahunda ala, atene: “E lingbi ti wara mbeni zo so yingo ti Nzapa ayeke 
na ya ti lo tongana koli so?” 

39Na pekoni, Faraon atene na Joseph: “So Nzapa afa na mo aye so kue so, mbeni 
zo so ahinga ndo si lo yeke zo ti ndara tongana mo ayeke daa pepe. 

40 Mo laa mo yeke duti na ndö ti kodro ti mbi kue. Azo ti kodro ti mbi kue ayeke 
ma yanga ti mo; gi mbata ti gbia ti mbi oko laa ayeke fa atene, mbi yeke kota mbi 
hon mo. 

41Fadeso mbi zia mo ti sara komandema na ndö ti kodro ti Ezipte kue.” 

42 Faraon azi bage so ayeke na maboko ti lo, lo yoro ni na maboko ti Joseph. Lo 
yu na Joseph mbeni pendere bongo so a sara ni na len si lo zia na go ti lo ye ti go 
so a sara ni na lôro. 

43Lo zia Joseph aduti na ya ti use pusu ti mbarata ti lo si na hongo ti lo, azo ayeke 
dekongo na dawa ti lo, atene: “Ala zia lege!” Lege so Faraon azia Joseph ti sara 
komandema na ndö ti kodro ti Ezipte kue laa. 

44Faraon atene na Joseph: “Mbi laa mbi yeke Faraon! Tongana mo mu yanga 
pepe, zo oko alingbi ti sara mbeni ye na ya ti kodro ti Ezipte kue pepe.” 

45Faraon amu na Joseph mbeni iri ti azo ti Ezipte, Safnat-Panea. Lo mu na lo 
Asenat, molenge ti Potifera ti wali titene lo ga wali ti lo. Potifera ayeke wayango-
sandaga ti gbata ti One. Tongaso Joseph alondo ague ti baa ya ti kodro ti Ezipte 
ni. 

46Joseph ayeke na ngu baleota na ndembe so lo si na tere ti Faraon, gbia ti Ezipte. 
Na pekoni, lo sigigi lo tambula na ya ti kodro ti Ezipte kue. 

47Na ya ti ngu mbarambara so kobe ayeke gbani gbani so, sese adu kobe ahon 
ndoni. 

48Joseph abongbi akobe na ya ti ngu mbarambara so na sese ti Ezipte. Lo bata 
akobe ni na ya ti agbata ti kodro ni. Akobe ti ayaka so ayeke na tere ti agbata ni, 
lo bongbi ni na ya ti agbata oko oko. 

49Joseph abongbi gba ti ble, mo baa mo tene mbutu ti yanga ti kota ngu-ingo. Ala 
zia lege ti dikongo ni, ngbanga ti so lege ti dikongo ni ayeke daa pepe. 

50Joseph adu amolenge use kozoni si kota nzara ni ati. Lo du ala na Asenat, 
molenge ti Potifera ti wali. Potifera ayeke wayango-sandaga ti gbata ti One. 

51Joseph adi iri ti kozo molenge ni Manase, ngbanga ti so lo tene na be ti lo, lo 
tene: “Nzapa asara si mbi girisa apasi ti mbi nga na azo ti da ti babâ ti mbi.” 

52Lo di iri ti use molenge ni Efraim, ngbanga ti so lo tene na be ti lo, lo tene: 
“Nzapa asara si mbi ga zo ti dungo ni na sese so a sara pasi na mbi.” 

53Ngu mbarambara so kobe ayeke gbani gbani na kodro ti Ezipte so ahunzi. 

54 Ngu mbarambara ti kota nzara ato nda ni, gi tongana ti so Joseph atene tënë 
ni so. Kota nzara amu ya ti akodro kue; me na kodro ti Ezipte kue kobe ayeke 
daa. 

55 Tongana nzara agbu azo ti Ezipte kue, ala dekongo ti hunda kobe na maboko 
ti Faraon. Lo tene na ala: “Ala gue, abaa Joseph. Ye so kue lo yeke tene na ala ti 
sarango ni, ala sara ni.” 

56Kota nzara ni amu ya ti kodro ni kue. Joseph azi yanga ti agogoro so ala bata 
akobe daa si lo ka akobe ni na azo ti Ezipte. Kota nzara ni ayeke ga gi ngangu 
ngangu lakue na Ezipte. 

57Azo alondo na ya ti akodro kue si ala yeke ga na Ezipte ti vo ble na maboko ti 
Joseph, ngbanga ti so nzara ni ayeke ga gi ngangu ngangu na ya ti akodro kue. 

Tongo nda ti aye 42 

Jacob atokua amolenge ti lo na Ezipte 

1So Jacob ama a tene, ble ayeke na Ezipte, lo hunda amolenge ti lo ti koli, lo tene: 
“Ngbanga ti nyen si ala yeke duti na ndo so ti baa gi le ti tere so? 

2 Mbi ma a tene, ble ayeke na Ezipte. Ala londo ague kâ, avo mbeni aga na ni; 
tongaso si e kui pepe, e ngba na fini.” 

3Tongaso a-ita ti Joseph baleoko alondo ague na Ezipte ti vo ale ti kobe. 

4Me Jacob atokua Benjamin, ita ti Joseph, legeoko na a-ita ti lo ni pepe, ngbanga 
ti so lo tene: “Tongana mbi zia lo gue, gbaa mbeni ye ti sioni ayeke si na lo na 
lege.” 

5Tongaso amolenge ti Jacob ati na popo ti ambeni zo so ayeke gue na Ezipte ti vo 
ale ti kobe. Ala gue, ngbanga ti so kota nzara ati nga na sese ti Kanaan. 

Joseph ayamba a-ita ti lo nzoni pepe 

6Joseph laa ayeke kota komanda ti kodro ni kue; lo laa lo yeke baa lege ti kango 
ale ti kobe na azo ti kodro kue. Tongaso a-ita ti Joseph asi, ala kuku, akpo li ti ala 
na sese na gbe ti lo. 

7Joseph abaa a-ita ti lo ni, lo hinga ala. Me lo sara titene ala hinga lo pepe. Lo tene 
tënë na ala na ngangu, lo tene: “Ala londo na ndo wa?” Ala kiri tënë na lo, atene: 
“E londo na sese ti Kanaan si e ga ti vo kobe.” 

8Joseph ahinga a-ita ti lo ni, me ala hinga lo pepe. 

9 Be ti Joseph ati na ndö ti abango-li so lo baa ando na ndö ti ala so si lo tene na 
ala: “Ala yeke azo ti bembengo ndo; ala ga ti gi ti hinga ndo so aturugu ayeke daa 
pepe, na ya ti kodro ni.” 

10Ala kiri tënë na lo, atene: “Tënë ni laa pepe, kota zo, e azo ti gbe ti mo, e ga gi ti 
vo kobe. 

11E kue, e yeke gi amolenge ti babâ oko. E yeke azo ti handango zo pepe; e yeke 
azo ti bembengo ndo pepe.” 

12Joseph atene na ala: “Tënë ni laa pepe; ala ga gi ti gi ti hinga ndo so aturugu 
ayeke daa pepe, na ya ti kodro ni.” 

13Ala kiri tënë, atene: “E yeke azo ti gbe ti mo, e yeke a-ita baleoko na use so e 
yeke amolenge ti babâ oko, zo ti sese ti Kanaan. Tanga ti ita ti e angba na tere ti 
babâ ti e. Mbeni ita ti e ni oko ayeke daa mbeni pepe.” 

14Joseph atene na ala: “Tënë so mbi tene fade na ala so laa: ala yeke azo ti 
bembengo ndo. 

15Ye so mbi yeke sara ti hinga nda ti ala na ni ayeke so: na iri ti Faraon so ayeke 
na fini! Tongana tanga ti ita ti ala ni asi na ndo so pepe, ala yeke sigigi na ndo so 
ti gue pepe. 

16Ala tokua mbeni ita ti ala oko titene lo gue, lo ga na tanga ti ita ti ala ni. Ala, 
atanga ni kue, ala yeke ngba na da ti kanga ngbii e hinga wala atënë ti ala so kue 
ayeke taa-tënë, wala ayeke mvene. Mbi tene na ala na iri ti Faraon so ayeke na 
fini! Tongana ye ni ayeke tongaso pepe, andaa ala yeke azo ti bembengo ndo 
biani.” 

17Na pekoni, lo bi ala kue na da ti kanga lango ota. 

18Na lango ota ni, Joseph atene na ala: “Ye so mbi tene na ala so, ala sara ni si ala 
ngba na fini, ngbanga ti so mbi yeke zo so mbi yeke kpe mbeto ti Nzapa. 

19Tongana ala yeke azo ti handango zo pepe, ayeke nzoni mbeni zo oko na popo 
ti ala angba ti lo na ya ti da ti kanga so ala yeke daa so. Ala, atanga ni, ala gue na 
kobe na azo ti da ti ala ndali ti kota nzara so. 

20Ala gue, aga na tanga ti ita ti ala ni si tënë ti ala aga taa-tënë. Tongaso si ala 
ngba na fini.” Ala yeda. 

21Ala tene tënë na popo ti ala, atene: “Ye so ayeke si na e ndali ti sioni so e sara 
lani na ita ti e. Lani so tere ti lo ayeke do na mbeto si lo yeke voro tere ti lo na e 

titene e sara nzoni be na lo, e ye ti ma lo pepe. Ndani laa ye ti ngangu so ayeke si 
na e so.” 

22 Ruben akiri tënë na ala, atene: “Mbi tene lani tënë so na ala pepe? Mbi tene 
lani, mbi tene: ‘Ala sara ye ti sioni na molenge so pepe, me ala ma mbi pepe.’ Ala 
baa! Ye ti peko ti mene ti lo laa ayeke si na e fadeso.” 

23Ala baa ti ala atene Joseph ayeke ma tënë so ala yeke tene so pepe, ngbanga ti 
so mbeni zo laa ayeke kiri na peko ti atënë ti ala ni na Joseph na yanga ti kodro 
ti Ezipte. 

24Joseph azia ala, lo hon yongoro si lo toto. 

Amolenge ti Jacob akiri na Kanaan 

Na pekoni, lo kiri na tere ti ala, lo tene tënë na ala. Lo mu Siméon na popo ti ala 
si lo kanga lo na zingiri gi na le ti ala. 

25Joseph amu yanga titene a tuku ale ti ble asi ya ti asake ti ala si a zia nginza ti 
zo oko oko na ya ti sake ti lo; a mu nga na ala kobe ti tengo ni na lege. Tongaso 
azo ti kua asara ye ni na ala. 

26A-ita ti Joseph aleke asake ti ble ti ala ni na ndö ti alele si ala mu lege, ague. 

27So ala si na ndo so azo ti lege ayeke lango daa, mbeni oko na popo ti ala azi 
yanga ti sake ti lo titene lo mu kobe na lele ti lo. Lo baa so nginza ti lo laa a kanga 
ni gi na yanga ti sake ni. 

28Lo tene na a-ita ti lo, lo tene: “A kiri na nginza ti mbi ni na mbi. Ala baa, ni laa 
ayeke na ya ti sake ti mbi so!” Be ti ala agi ala si mbeto asara ala. Ala hunda tere 
ti ala na popo ti ala, atene: “Nyen laa Nzapa asara na e tongaso so?” 

29So ala si na tere ti babâ ti ala Jacob na sese ti Kanaan, ala fa peko ti aye so kue 
asi na ala so, ala tene: 

30“Koli so ayeke komanda ti kodro ni so atene tënë na e na ngangu. Lo mu e 
tongana azo ti bembengo ndo. 

31E kiri tënë na lo, e tene: ‘E yeke azo ti handango zo pepe; e yeke azo ti 
bembengo ndo pepe. 

32E yeke ando amolenge-koli baleoko na use ti babâ oko. Mbeni molenge ni oko 
ayeke daa mbeni pepe si tanga ti ita ti e ayeke na tere ti babâ ti e na ndembe so 
na sese ti Kanaan.’ 

33Koli so ayeke komanda na ndö ti kodro ni atene na e: ‘Baa, ye so alingbi ti fa 
atene ala yeke azo ti handango zo pepe ayeke so: ala zia mbeni ita ti ala oko na 
tere ti mbi na ndo so; ala mu kobe ague na ni na azo ti da ti ala ndali ti kota nzara 
so. 

34Ala gue, amu tanga ti ita ti ala aga na lo na mbi. Tongaso si mbi hinga, mbi tene, 
ala yeke azo ti bembengo ndo pepe; ala yeke azo ti handango zo pepe. Tongaso 
si mbi kiri ande ita ti ala na ala si ala lingbi ti ka aye, ti vo aye ti ala na ya ti kodro 
ni.’ ” 

35Na pekoni, so ala yeke tuku aye so ayeke na ya ti asake ti ala, ala baa so bozo ti 
nginza ti zo oko oko ayeke na ya ti sake ti lo. So ala na babâ ti ala kue abaa abozo 
ti nginza ni, mbeto agbu ala. 

36Babâ ti ala Jacob atene na ala: “Ala ye ti mu amolenge ti mbi kue na tere ti mbi 
ti hon na ala! Joseph ayeke daa mbeni pepe; Siméon ayeke daa mbeni pepe; ala 
ye ti mu Benjamin ti hon na lo na tere ti mbi! Pasi ni kue aga gi na ndö ti mbi.” 

37Ruben atene na babâ ti lo: “Tongana mbi kiri na Benjamin na mo pepe, fade mo 
fâ amolenge ti mbi ti koli use. Zia tënë ti Benjamin na maboko ti mbi, fade mbi 
yeke kiri na lo na mo.” 

38Jacob atene: “Molenge ti mbi ayeke gue na ala pepe, ngbanga ti so ita ti lo akui 
awe si lo ngba gi lo oko. Tongana mbeni ye ti sioni asi na lo na lege so ala yeke 
gue daa, fade ala sara titene mbi so kua ti li ti mbi avuru kue awe so, mbi gue na 
vundu na be ti mbi na ndo ti akuâ.” 

Tongo nda ti aye 43 

Jacob azia lege na Benjamin ti gue na Ezipte 

1Nzara ni angba ti hon ndoni na sese ti Kanaan. 

2So azo ti sewa ti Jacob ate ale ti ble so ala mu na Ezipte aga na ni so kue awe, 
babâ ti ala atene na ala: “Ala kiri ague, avo ambeni kete kobe ndali ti e.” 

3Juda atene na lo: “Koli ni atene na e mbirimbiri, atene: ‘Tongana ita ti ala ayeke 
na tere ti ala pepe, ala yeke baa le ti mbi pepe.’ 

4Tongana mo yeda ti zia ita ti e ti gue na e, fade e gue ti vo kobe ndali ti mo. 

5Tongana mo ke titene lo gue, e yeke gue pepe, ngbanga ti so koli ni atene: 
‘Tongana ita ti ala ayeke na tere ti ala pepe, ala yeke baa le ti mbi pepe.’ ” 

6Jacob atene: “Ngbanga ti nyen si ala tene na lo atene, mbeni ita ti ala ayeke daa 
so? Ala sara sioni na mbi awe.” 

7Ala kiri tënë, atene: “Koli ni ahunda na e tënë mingi na ndö ti e nga na ndö ti 
sewa ti e, lo tene: ‘Babâ ti ala angba na fini? Mbeni ita ti ala nde ayeke daa?’ E kiri 
tënë na lo alingbi na ahundango ndo ti lo ni. E hinga fade e tene lo yeke hunda e 
titene e mu ita ti e, e gue na lo?” 

8Juda atene na babâ ti lo Jacob: “Zia molenge ni, mbi na lo, e gue. Ala londo, e gue. 
Tongaso si e na mo, na amolenge ti e kue, e ngba na fini, e kui pepe. 

9Molenge ni ayeke na maboko ti mbi. Tongana mbeni ye asi na lo, mo hunda tënë 
ni gi na mbi. Tongana mbi kiri na lo, mbi zia lo na gbe ti mo pepe, fade tënë ti ye 
ti sioni so mbi sara na mo so angba na li ti mbi kpu na kpu. 

10Tongana e zia ngoi ahon fade pepe, ka e gue, e kiri fani use awe.” 

11Babâ ti ala Jacob atene na ala: “Tongana ye ni ayeke tongaso, ayeke nzoni ala 
sara ye so mbi yeke tene na ala so. Ala mu anzoni le ti keke ti kodro ti e azia na 
ya ti akungba ti ala; ala gue na ni na koli ni. Ala mu ambeni yombo na yoro kete, 
mafuta ti wotoro kete, ambeni le ti pistashe na amande. 

12Ala mu nginza so ala wara na ya ti asake ti ala so na maboko ti ala. E hinga 
pepe, azo ni agirisa nginza ni so girisango. Ala mu nga mbeni nginza nde so 
alingbi na ni, ala gue na ni. 

13Ala mu nga ita ti ala ni, ala londo akiri na ndo ti koli ni so. 

14Ayeke nzoni Nzapa so ngangu ti lo ahon angangu kue so, asara titene koli so 
abaa ala na nzoni le; lo zia lege na ita ti ala so angba kâ so, nga na Benjamin titene 
ala kiri. Tongana ayeke titene a zi amolenge ti mbi na maboko ti mbi, a zi ala.” 

A-ita ti Joseph awara tere na lo ti fani use ni 

15A-ita ti Joseph amu aye ni; ala mu nginza so ala wara na ya ti asake ti ala so si 
ala mu nga mbeni nginza nde so alingbi na ni; ala mu Benjamin si ala londo ague 
na Ezipte. Ala gue, afa tere ti ala na Joseph. 

16So Joseph abaa Benjamin na tere ti ala, lo tene na koli so ayeke baa lege ti aye 
ti da ti lo so, lo tene: “Mu azo so, mo ga na ala na da. Fâ mbeni nyama, mo to ni, 
ngbanga ti so azo so ayeke te ande kobe na mbi na bekombite.” 

17Koli ni asara ye so Joseph ahunda na lo si lo mu ala, lo gue na ala na da ti Joseph. 

18Mbeto asara ala, ngbanga ti so a mu ala, a gue na ala na da ti Joseph. Ala tene 
na be ti ala: “A mu e, a ga na e ge ndali ti nginza so a zia ni angba na ya ti asake ti 
e na ndembe so e ga ge kozoni. Nilaa lo yeke gi lege ti gbu e, ti sara sioni na e, ti 
sara si e ga angbaa si lo mu alele ti e.” 

19So ala si na yanga ti da ni, ala gue nduru na tere ti koli so ayeke baa lege ti aye 
ti da ti Joseph so. 

20Ala tene na lo: “Kota zo, e gbu gere ti mo, e ga lani ge kozo ti vo kobe. 

21 Me na kiringo ti e, so e si na ndo so azo ti lege ayeke lango daa, e zi ya ti asake 
ti e si e baa so nginza ti zo oko oko ayeke na yanga ti sake ti lo. Nginza ni kue 
angba; ni laa e kiri na ni so. 

22E mu mbeni nginza nde na tere ni si e ga na ni ti vo na akobe so. E hinga zo so 
amu nginza ti e si akiri azia ni na ya ti asake ti e so pepe.” 

23Koli ni atene na ala: “Ala zia be ti ala aduti kpoo, ala sara mbeto pepe. Nzapa ti 
ala, Nzapa ti babâ ti ala laa azia mbeni mosoro na ya ti asake ti ala so. Mbi wara 
nginza ti ala ni awe.” Na pekoni, lo mu Siméon, lo sigigi na lo na ala. 

24Lo mu ala, lo gue na ala na da ti Joseph. Lo mu ngu na ala si ala sukula na gere 
ti ala; lo mu pere na alele ti ala titene ala te. 

25Aye so ala ga na ni ti mu na Joseph so, ala leke ni azia ni nduru ti ku na gango 
ti Joseph na bekombite, ngbanga ti so ala ma a tene, ala na lo ayeke te kobe na 
ndo so. 

26Tongana Joseph akiri na da awe, ala mu aye so ala ga na ni so, ala mu na lo. Ala 
kuku akpo li ti ala na sese na gbe ti lo. 

27Joseph ahunda ala, atene: “Ala yeke nzoni? Babâ ti ala so aga mbakoro awe si 
ala tene tënë ti lo na mbi so angba na fini? Lo yeke nzoni?” 

28Ala kiri tënë: “Babâ ti e, zo ti gbe ti mo, angba na fini. Lo yeke nzoni.” Ala ba, 
akuku akpo li ti ala na sese na gbe ti lo. 

29Joseph ayo le ti lo na nduzu; lo baa ita ti lo Benjamin, so lo na lo mama oko so. 
Lo hunda ndo, lo tene: “Tanga ti ita ti ala so ala tene tënë ti lo na mbi so laa?” Na 
pekoni, lo tene: “Ayeke nzoni Nzapa asara nzoni be na mo, molenge ti mbi.” 

30So Joseph abaa ita ti lo, lo kanga be ti lo gbaa ndali ti nzara ti ita ti lo ahon ndö 
ti lo; lo ye ti toto, lo londo hio lo gue na ya ti kubu ti lango ti lo si lo toto. 

31Na pekoni, lo sukula le ti lo si lo sigigi. Lo kanga be ti lo si lo tene: “Ala ga na 
kobe ni, e te.” 

32Ala zia ti lo kobe ni nde, ala zia ti a-ita ti lo nde si ala zia nga ti azo ti Ezipte nde, 
ngbanga ti so azo ti Ezipte ayeke te ka kobe na azo ti mara ti Hebro pepe. Ti ala, 
tengo kobe na ahebro ayeke sioni ye mingi. 

33A-ita ti Joseph aduti na dawa ti lo; a zia ala, ala duti na molongo alingbi na ngu 
ti ala: kozo molenge ni aduti na ndo so alingbi na ngu ti lo si ngambe ni aduti nga 
na ndo so alingbi na ngu ti lo. Ala yeke baa le ti tere si li ti ala kue akpe. 

34Joseph amu mbeni mbage ti kobe so ayeke na ndö ti meza ti lo si lo yeke tokua 
ni na ala. Kobe ti Benjamin ahon ti atanga ni kue fani oku. Ala na Joseph anyon 
samba ngbii tere ti ala kue anzere. 

Tongo nda ti aye 44 

Joseph atara be ti a-ita ti lo 

1Joseph amu yanga na koli so ayeke baa lege ti aye ti da ti lo, atene: “Mu ale ti ble, 
mo zia ni na ya ti asake ti azo so asi, alingbi na ngangu ti yongo kungba ti zo oko 
oko. Mo zia nginza ti zo oko oko na yanga ti sake ti lo. 

2Mo mu kopo ti mbi so a sara na wen ti nginza so, mo bongbi ni na nginza ti 
vongo na kobe ti tanga ti molenge ni, mo zia ni na yanga ti sake ti lo.” Koli ni 
asara ye ni alingbi na tënë so Joseph atene na lo. 

3Lango oko na pekoni, so ndo ahan awe, ala zia azo so ague, ala na alele ti ala. 

4 So ala sigigi na ya ti gbata ni ti gue si ala de ti hon yongoro pepe, Joseph atene 
na koli so ayeke baa lege ti aye ti da ti lo so, atene: “Londo mo kpe na peko ti azo 
so. Tongana mo wara ala, mo hunda ala, mo tene: ‘Ngbanga ti nyen si ala sara 
sioni na zo so asara nzoni na ala so? 

5Kopo so kota zo ti mbi ayeke nyon na ye si lo yeke mu ti gi na nda ti aye so ayeke 
na hondengo ni so, ala nzi ni ngbanga ti nyen? Ye so ala sara so ayeke sioni.’ ” 

6Koli ni ague, awara ala si lo tene na ala atënë ni so. 

7Ala kiri tënë na lo, atene: “Kota zo, mo tene mara ti tënë tongaso ngbanga ti 
nyen? E azo ti gbe ti mo, e lingbi ti sara mara ti ye tongaso laoko pepe. 

8 Nginza so lani e wara ni na yanga ti asake ti e so, mo baa, e londo na ni kâ na 
sese ti Kanaan, e kiri na ni na mo pepe? Asara tongana nyen si e kiri ti nzi nginza 
wala lôro ti da ti kota zo ti mo so? 

9Tongana a wara ye ni so na ya ti kungba ti mbeni zo na popo ti e, ayeke nzoni a 
fâ lo; ti e, fade a mu e kue, e ga angbaa ti mo!” 

10Koli ni akiri tënë na ala, atene: “E yeke sara tongana ti so ala tene so. Me zo so 
a yeke wara ye ni na ya ti kungba ti lo, lo yeke ga ande ngbaa ti mbi. Ti atanga ni, 
tënë ayeke na li ti ala pepe.” 

11Ala zia asake ti ala ni hio na sese si zo oko oko azi yanga ti ti lo. 

12Koli ni ato nda ti gingo ya ti asake ni alondo na kozo molenge ni ngbii asi na 
tanga ti molenge ni. Lo wara kopo ni na ya ti sake ti Benjamin. 

13Ala suru bongo na tere ti ala; zo oko oko akiri aleke akungba ti lo na ndö ti lele 
ti lo si ala kiri na ya ti gbata ni. 

Juda amu tere ti lo ti zi Benjamin na ya ti kpale 

14Juda na a-ita ti lo asi na da ti Joseph; andaa Joseph ni angba na ya ti da. Ala ti 
na sese na gbe ti lo. 

15Joseph atene na ala, atene: “So sarango ye ti nyen laa ala sara so? Ala hinga 
atene zo tongana mbi so, mbi yeke gi nda ti aye so ayeke na hondengo ni pepe?” 

16Juda amu tënë si lo tene: “Kota zo, tënë ti nyen laa e yeke tene na mo, nyen? 
Tënë ti nyen laa e lingbi ti tene, nyen? Tënë ti nyen laa e tene si e ga mbirimbiri 
na le ti mo? Nzapa afa sioni ti e na gigi awe. Baa, e na lo so a wara kopo ni na ya 
ti akungba ti lo so, e ga angbaa ti mo awe.” 

17Joseph akiri tënë na ala, atene: “Sarango ye tongaso alingbi na mbi pepe. Gi zo 
so a wara kopo ni na maboko ti lo so laa ayeke ga ande ngbaa ti mbi. Ti ala atanga 
ni, ala kiri na siriri na tere ti babâ ti ala.” 

18Juda ague nduru na tere ti Joseph si lo tene na lo: “Kota zo, mbi gbu gere ti mo, 
zia mbi, zo ti gbe ti mo, mbi tene mbeni tënë, mo ma. Zia ngonzo ti mo alondo 
ngangu na tere ti mbi pepe, ngbanga ti so mo yeke tongana Faraon. 

19Kota zo, mo hunda ando e, azo ti gbe ti mo, mo tene: ‘Babâ ti ala wala mbeni ita 
ti ala ti koli ayeke daa?’ 

20E kiri tënë na mo, e tene: ‘Babâ ti e ayeke daa, lo ga mbakoro awe. Lo yeke na 
mbeni kete molenge so lo du lo na ndembe so lo ga mbakoro awe. Mbeni ita ti 
molenge ni ti koli akui awe; gi lo oko na ya ti mama ti lo laa, lo ngba na fini si 
babâ ti lo aye lo mingi.’ 

21Mo tene na e, azo ti gbe ti mo, mo tene: ‘Ala ga na lo na mbi titene mbi baa lo 
na le ti mbi si.’ 

22E kiri tënë na mo, kota zo, e tene: ‘Molenge ni alingbi ti kangbi na babâ ti lo 
pepe; tongana lo kangbi na babâ ti lo, babâ ni ayeke kui.’ 

23Mo tene na e, azo ti gbe ti mo, mo tene: ‘Tongana tanga ti ita ti ala ni aga na ala 
pepe, ala yeke kiri ti baa le ti mbi pepe.’ 

24Tongana e kiri na tere ti babâ ti e, zo ti gbe ti mo, e fa na lo peko ti atënë so mo, 
kota zo, mo tene na e so. 

25Na pekoni, babâ ti e atene na e: ‘Ala kiri ague, avo na e mbeni kobe.’ 

26E kiri tënë na babâ ti e, e tene: ‘E lingbi ti gue pepe. Tongana tanga ti ita ti e 
ayeke na tere ti e si e yeke gue. Tongana lo yeke na tere ti e pepe, lege titene e 
baa le ti koli so ayeke daa pepe.’ 

27Babâ ti e, zo ti gbe ti mo atene na e: ‘Ala hinga so wali ti mbi adu na mbi gi 
amolenge-koli use. 

28Mbeni oko azia mbi ahon awe. Ti mbi, mbi hinga, mbi tene, mbeni sioni nyama 
asuru ya ti lo kete kete awe. Biani, mbi kiri mbi baa le ti lo pepe ngbii asi laso. 

29Tongana ala kiri amu lo so na tere ti mbi ahon na lo si mbeni ye ti sioni asi na 
lo, fade ala yeke sara titene mbi so kua ti li ti mbi avuru kue awe so, mbi gue na 
mawa na be ti mbi na ndo ti akuâ.’ 

30Juda akiri atene: ‘Tongana mbi kiri fadeso na tere ti babâ ti mbi, zo ti gbe ti mo 
si molenge ni ayeke na tere ti e pepe, so tënë ti molenge ni agbu be ti lo mingi so, 

31gi na ndembe so lo yeke baa ande molenge ni na tere ti e pepe, lo yeke kui. 
Andaa e azo ti gbe ti mo, e yeke sara titene babâ ti e, zo ti gbe ti mo so kua ti li ti 
lo avuru kue awe so, lo gue na vundu na be ti lo na ndo ti akuâ. 

32Mbi zo ti gbe ti mo, mbi mu yanga na le ti babâ ti mbi, mbi tene, molenge ni 
ayeke na maboko ti mbi. Mbi tene na lo, mbi tene: Tongana mbi kiri na molenge 
ni na mo pepe, ayeke nzoni tënë ti ye ti sioni so mbi sara na mo, babâ ti mbi so 
angba na li ti mbi kpu na kpu.’ 

33Tongaso, kota zo, mbi zo ti gbe ti mo, mbi gbu gere ti mo! Zia mbi ngba ge; mbi 
ga ngbaa ti mo si molenge ni na a-ita ti lo ague. 

34Tongana molenge ni ayeke na tere ti mbi pepe, fade mbi yeke gue na tere ti 
babâ ti mbi tongana nyen? Ye ti sioni so ayeke si ande na babâ ti mbi so, mbi ye 
ti baa ni pepe.” 

Tongo nda ti aye 45 

Joseph afa tere ti lo na a-ita ti lo 

1 Joseph akanga be ti lo gbaa na le ti azo so kue ayeke na tere ti lo so. Lo mu 
yanga, lo tene: “Azo kue asigigi!” Azo ni kue asigigi; zo oko angba na tere ti lo 
pepe si lo fa tere ti lo na a-ita ti lo. 

2Lo toto ngangu si azo ti Ezipte ama toto ti lo ni. Ataa azo ti da ti gbia Faraon ama 
toto ni. 

3Joseph atene na a-ita ti lo: “Mbi Joseph laa. Babâ ti mbi angba na fini?” A-ita ti lo 
ni ayeke na ngangu ti kiri tënë na lo pepe, ngbanga ti so mbeto ahon ndö ti ala. 

4Joseph atene na ala: “Ala ga nduru na tere ti mbi.” A-ita ti lo ni aga nduru na tere 
ti lo si lo tene na ala: “Mbi Joseph, ita ti ala, mbi so ala ka mbi ando si azo ague na 
mbi na Ezipte so laa. 

5 Me fadeso, ayeke nzoni be ti ala aso pepe; ala sara nga ngonzo na tere ti ala 
wani ndali ti kango so ala ka mbi so pepe, ngbanga ti so Nzapa atokua mbi kozo 
ti ala titene ndali ti mbi, ala ngba na fini. 

6Kota nzara so ati na ya ti kodro so asara ngu use awe. Angba ngu oku so na ya 
ni, fade azo alingbi ti fâ yaka wala ti ko ale ti kobe pepe. 

7Nzapa atokua mbi kozo ti ala ti sara si mara ti ala angba na fini na ndö ti sese. 
So ayeke mbeni kota ye so lo sara titene lo soo ala na kuâ. 

8Tongaso, ala laa atokua mbi ge pepe, me Nzapa laa atokua mbi. Lo sara titene 
mbi ga tongana babâ ti Faraon, mbi ga makonzi na ndö ti azo na aye ti da ti lo si 
mbi ga komanda na ndö ti sese ti Ezipte kue. 

9Ala gue hio na mbage ti babâ ti mbi, ala tene na lo, atene: ‘Molenge ti mo Joseph 
atene: Nzapa asara titene mbi ga kota zo na ndö ti kodro ti Ezipte kue. Ayeke 
nzoni mo ga na ndo ti mbi, mo ku pepe. 

10Fade mo sara kodro na sese ti Goshen, nduru na mbi, mo na amolenge ti mo, 
amolenge ti amolenge ti mo, angasa na ataba ti mo, abagara ti mo, na aye so kue 
mo yeke na ni. 

11 Kâ, mbi yeke sara ande titene mo wara kobe ti tengo ni, ngbanga ti so fade kota 
nzara ayeke kiri ti sara na ya ti ngu oku. Tongaso si mawa ati na ndö ti mo, azo 
ti sewa ti mo, na aye ti mo kue pepe.’ 

12“Ala wani abaa na le ti ala, Benjamin nga, ita ti mbi abaa na le ti lo so mbi wani 
laa mbi yeke tene tënë so na ala. 

13Fade ala tene tënë ti nengo so azo ayeke ne mbi ge na Ezipte so na babâ ti mbi. 
Ala fa na lo tënë ti aye so kue ala baa ge so. Ala sara hio, aga na babâ ti mbi ge.” 

14Joseph ati na ndö ti go ti ita ti lo Benjamin, lo gbu lo na kate ti lo si lo toto; 
Benjamin nga ayeke toto na ndö ti go ti Joseph. 

15Lo su ngbangba ti a-ita ti lo kue si lo toto na tere ti ala. Na pekoni, a-ita ti lo 
atene tënë na lo. 

Gbia Faraon atisa Jacob ti ga na Ezipte 

16Tënë ni ague ngbii asi na ya ti da ti Faraon, atene: “A-ita ti Joseph aga!” Be ti 
Faraon na azo ti kua ti lo anzere mingi na mango tënë so. 

17Tongaso, Faraon atene na Joseph: “Mo tene na a-ita ti mo, mo tene: ‘Ala sara ye 
so mbi yeke tene na ala: ala leke akungba ti ala na ndö ti anyama ti ala; ala gue 
na sese ti Kanaan. 

18Ala mu babâ ti ala na azo ti sewa ti ala, aga na ala na mbi. Fade mbi yeke mu na 
ala anzoni ye ti kodro ti Ezipte si ala yeke te anzoni kobe ti kodro ni.’ 

19Ti mo, mo mu yanga na ala, mo tene: ‘Ala sara ye so: ala mu apusu ti ambarata 
ti Ezipte, ague na ni ndali ti amolenge ti ala na awali ti ala; ala mu babâ ti ala si 
ala ga. 

20Aye ti ala so ala yeke zia kâ, be ti ala agi ala ndali ni pepe, ngbanga ti so anzoni 
ye ti Ezipte kue ayeke ga ande ti ala.’ ” 

21Amolenge ti Jacob asara ye so Faraon ahunda na ala. Joseph amu na ala apusu 
ti ambarata tongana ti so Faraon atene so; lo mu nga na ala kobe ti tengo ni na 
lege. 

22Lo mu na ala oko oko kue abongo ti matanga. Me lo mu na Benjamin ale ti 
nginza ngbangbo ota na abongo oku ti matanga. 

23Ti babâ ti lo, lo tokua na lo alele baleoko so a kanga akungba ti anzoni ye ti 
Ezipte na ndö ti ala, na amama ti lele baleoko so a kanga asake ti ale ti ble, amapa 
na ambeni kobe titene lo te na lege. 

24Lo zia lege na a-ita ti lo titene ala gue. Lo tene na ala, lo tene “Ala papa na lege 
pepe.” 

25A-ita ti Joseph alondo na kodro ti Ezipte si ala kiri asi na tere ti babâ ti ala Jacob 
na sese ti Kanaan. 

26Ala tene na lo: “Joseph angba na fini. Lo laa lo yeke komanda na ndö ti kodro ti 
Ezipte kue.” Tënë ti ala ni asara ye oko na be ti Jacob pepe, ngbanga ti so lo zia 
be ti lo na ndö ti tënë ti ala ni pepe. 

27Ala fa na lo peko ti atënë so kue Joseph atene na ala. So babâ ti ala Jacob abaa 
apusu ti ambarata so Joseph atokua ni ti mu lo ti gue na lo so, lo kiri lo wara 
ngangu, be ti lo anzere. 

28Lo tene: “Mbi yeda awe! Molenge ti mbi Joseph angba na fini; mbi ye ti gue ti 
baa lo kozo si mbi kui.” 

Tongo nda ti aye 46 

Jacob na asewa ti lo ague na Ezipte 

1Jacob alondo, lo mu aye ti lo kue si lo mu lege ti gue. So lo si na Bersheba, lo 
mu asandaga na Nzapa, Nzapa ti babâ ti lo Isaac. 

2Nzapa airi lo na bi na ya ti mbeni ye tongana bango-li, atene: “Jacob! Jacob!” Lo 
yeda, lo tene: “Mbi laa.” 

3Nzapa atene: “Mbi yeke Nzapa, Nzapa ti babâ ti mo. Sara mbeto ti gue na Ezipte 
pepe. Kâ, mbi yeke sara titene mbeni kota mara abaa gigi na lege ti mo. 

4Fade mbi na mo, e yeke gue na Ezipte. Mbi laa mbi yeke mu nga mo kâ ti sigigi 
na mo. Tongana mo kui ande, Joseph laa ayeke leke le ti mo.” 

5Jacob alondo na Bersheba ti hon. Amolenge ti lo amu lo, ala mu amolenge ti ala 
na awali ti ala, azia ala na ndö ti apusu ti ambarata so Faraon atokua ti yo na ala 
so. 

6 Ala mu anyama ti ala na akungba ti ala so ala wara na sese ti Kanaan si ala gue 
na ni. Jacob na ahale ti lo kue laa ague na Ezipte; 

7lo mu amolenge ti lo ti koli na ti wali na atara ti lo ti koli na ti wali si lo na ala 
ague. Lo na ahale ti lo kue ague na Ezipte. 

Asewa ti Jacob 

8Iri ti amolenge ti Israel so ague na Ezipte ayeke so: Jacob na amolenge ti lo: 
Ruben, kozo molenge ti Jacob. 

9Amolenge ti Ruben ti koli ayeke so: Hanok, Palu, Hesron na Karmi. 

10Amolenge ti Siméon ti koli ayeke so: Yemuel, Yamin, Ohad, Yakin, Sohar na 
Shaul so lo du lo na wali ti kodro ti Kanaan. 

11Amolenge ti Lévi ti koli ayeke so: Gershon, Kehat na Merari. 

12Amolenge ti Juda ti koli ayeke so: Er, Onan, Shela, Peres na Zera. Er na Onan 
akui ti ala gi na kodro ti Kanaan. Amolenge ti Peres ti koli ayeke so: Hesron na 
Hamul. 

13Amolenge ti Isakar ti koli ayeke so: Tola, Puva, Yob na Shimron. 

14Amolenge ti Zabulon ti koli ayeke so: Sered, Elon na Yaleel. 

15So amolenge-koli so Lea na Jacob adu ala, ala na Dina, molenge ti ala ti wali laa. 
Ala du ala na ndembe so ala yeke na Mezopotamii. Amolenge ti lo ti koli na ala ti 
wali, ala kue ayeke baleota na ota. 

16Amolenge ti Gad ti koli ayeke so: Sifion, Hagi, Shuni, Esbon, Eri, Arodi na Areli. 

17Amolenge ti Aser ti koli ayeke so: Imna, Isheva, Ishevi, Beria na ita ti ala ti wali 
Sera. Amolenge ti Beria ti koli ayeke so: Heber na Malkiel. 

18So amolenge ti Zilpa, lo so Laban amu lo na molenge ti lo ti wali Lea si Jacob 
adu na lo laa. Ala kue ayeke baleoko na omene. 

19Amolenge-koli ti Rachel, wali ti Jacob ayeke so: Joseph na Benjamin. 

20 Na kodro ti Ezipte, Joseph adu Manase na Efraim. Lo du ala na Asenat, molenge 
ti Potifera ti wali. Potifera ayeke wayango-sandaga ti gbata ti One. 

21Amolenge ti Benjamin ti koli ayeke so: Bela, Beker, Ashebel, Gera, Naaman, Ehi, 
Rosh, Mupim, Hupim na Arde. 

22So amolenge ti Rachel so lo na Jacob adu so laa. Wungo ti ala kue ayeke baleoko 
na osio. 

23Molenge ti Dan ti koli ayeke Hushim. 

24Amolenge ti Neftali ti koli ayeke so: Yasiel, Guni, Yeser na Shilem. 

25So amolenge ti Bila, lo so Laban amu lo na molenge ti lo ti wali Rachel si Jacob 
adu na lo so laa. Wungo ti ala kue ayeke mbarambara. 

26Azo so kue ayeke na tere ti Jacob na guengo ni na Ezipte, ala so ayeke amolenge 
ti ya ti lo, wungo ti ala ayeke baleomene na omene. A diko awali ti amolenge ti lo 
na ya ni pepe. 

27Amolenge ti Joseph so lo du ala na Ezipte ayeke use. Wungo ti azo ti sewa ti 
Jacob so ague na Ezipte ayeke balembarambara. 

Jacob na asewa ti lo asi na Ezipte 

28 Jacob atokua Juda kozoni na mbage ti Joseph titene lo leke gango ti lo na sese 
ti Goshen. So Jacob na azo ti sewa ti lo asi na Goshen, 

29Joseph aleke pusu ti mbarata ti lo si lo gue na Goshen ti tengbi babâ ti lo Jacob. 
Gi so Joseph abaa babâ ti lo, lo ti na ndö ti go ti lo, lo gbu lo na kate ti lo si lo toto 
aninga. 

30Jacob atene na Joseph: “Mbi lingbi ti kui fadeso, ngbanga ti so mbi baa le ti mo 
awe; mbi hinga so mo ngba na fini.” 

31Na pekoni, Joseph atene na a-ita ti lo nga na azo ti sewa ti babâ ti lo, atene: “Mbi 
yeke gue ti tene tënë ti singo ti ala na Faraon. Mbi yeke tene na lo, mbi tene: ‘A-
ita ti mbi na azo ti sewa ti babâ ti mbi so ayeke na sese ti Kanaan aga na peko ti 
mbi awe. 

32Akoli ni ayeke awabatango-nyama. Ala ga na angasa ti ala, ataba ti ala, abagara 
ti ala, na aye so kue ala yeke na ni.’ 

33Tongana Faraon airi ala si lo hunda ala, lo tene: ‘Kua ti ala ayeke nyen?’ 

34fade ala kiri tënë, atene: ‘Kua ti e ayeke ti batango anyama. E azo ti gbe ti mo, 
e to nda ti kua so na molenge ngbii asi laso, tongana akotara ti e.’ Tongaso si ala 
lingbi ti duti na sese ti Goshen, ngbanga ti so azo ti Ezipte ake tënë ti 
awabatango-nyama na be ti ala oko.” 

Tongo nda ti aye 47 

1Tongaso Joseph ague, atene na Faraon: “Babâ ti mbi, na a-ita ti mbi amu angasa 
ti ala, ataba ti ala, abagara ti ala, na aye so kue ala yeke na ni; ala londo na kodro 
ti Kanaan asi ge awe. Baa, ala yeke na sese ti Goshen.” 

2Na pekoni, lo mu ambeni ita ti lo ti koli oku na popo ti amba ti ala si lo fa ala na 
Faraon. 

3Faraon ahunda ala, atene: “Kua ti ala ayeke nyen?” Ala kiri tënë na lo, atene: 
“Gbia, e azo ti gbe ti mo, e yeke awabatango-nyama, tongana akotara ti e. 

4 E ga ti sara kodro ge, ngbanga ti so kota nzara ahon ndoni na sese ti Kanaan si 
pere ti tengo ni ndali ti anyama ti e, azo ti gbe ti mo ayeke daa pepe. Tongaso, e 
gbu gere ti mo gbia titene mo zia e azo ti gbe ti mo, e duti na sese ti Goshen.” 

5Faraon atene na Joseph: “Babâ ti mo na a-ita ti mo aga na tere ti mo awe. 

6Kodro ti Ezipte kue laa ayeke na maboko ti mo so. Sara titene babâ ti mo na a-
ita ti mo asara kodro na taa nzoni sese ti kodro ni. Ala lingbi ti duti na sese ti 
Goshen. Tongana mo baa ambeni ngangu zo ti kua na popo ti ala, ayeke nzoni 
mo mu ala si ala ga azo ti bango ndo na ndö ti anyama ti mbi.” 

7Joseph aga na babâ ti lo Jacob si lo fa lo na Faraon. Jacob abara Faraon. 

8Faraon ahunda Jacob, atene: “Ngu ti mo ayeke oke?” 

9Jacob akiri tënë, atene: “Ngu so kue mbi sara na tambulango ti mbi na dunia so 
ayeke ngbangbo oko na baleota. Ngu ni ayeke mingi pepe, me aye ti sioni asi 
singo daa. Ngu ti mbi ni alingbi na ngu so akotara ti mbi asara na tambulango ti 
ala na dunia so pepe.” 

10Jacob akiri abara Faraon, na pekoni, lo londo, lo sigigi. 

11Joseph amu ndo na babâ ti lo, na a-ita ti lo titene ala sara kodro daa. Lo mu na 
ala sese na kodro ti Ezipte, na nzoni sese ti kodro ni, so ti tene na kodro ti Ramses 
tongana ti so Faraon amu yanga na lo. 

12Joseph amu na babâ ti lo, na a-ita ti lo, na asewa ti babâ ti lo, kobe ti tengo ni 
alingbi na wungo ti amolenge so ala yeke na ni. 

Poroso ti Joseph na ngoi ti kota nzara 

13 Kobe ahunzi na ndo kue, ngbanga ti so kota nzara ni ahon ndoni. Azo ti kodro 
ti Ezipte na ala ti Kanaan kue awoko na nzara ni. 

14Joseph abongbi nginza so kue azo ti Ezipte na ala ti Kanaan avo na ale ti ble si 
lo gue na nginza ni na yangbo ti Faraon. 

15So nginza ti azo ti Ezipte na ti ala ti Kanaan ahunzi awe, azo ti Ezipte ague na 
tere ti Joseph si atene: “Mu na e kobe ti tengo ni maa! Mo ye e kui na le ti mo, 
ngbanga ti so nginza ti e ahunzi awe so?” 

16Joseph akiri tënë, atene: “Tongana nginza ti ala ahunzi, ayeke nzoni ala mu na 
mbi anyama ti ala si mbi mu na ala kobe ni.” 

17Tongaso azo ni amu anyama ti ala aga na ni na Joseph. Joseph amu na ala kobe 
si ala mu na lo ambarata, angasa, ataba, abagara, na alele. Na ngu ni so, lo mu na 
ala kobe si ala mu na lo anyama ti ala kue. 

18So ngu ti so ahon awe, azo ti kodro ni aga na tere ti Joseph na ngu ti peko si ala 
tene na lo: “E yeke honde mbeni ye na mo kota zo ti e pepe: nginza ahunzi na e 
awe; e mu anyama ti e kue na mo awe. Ye so angba na e ayeke gi ngbongboro 
tere ti e na asese ti e. 

19Titene e kui na le ti mo si asese ti e abuba, so ayeke nzoni? Ayeke nzoni mo mu 
e na asese ti e si mo mu na e ale ti kobe na pekoni. Tongaso e ga angbaa ti Faraon, 
e na asese ti e kue. Mu na e ale ti kobe si e kui pepe, e ngba na fini si asese ti e 
angba gi senge senge pepe.” 

20Joseph avo asese ti kodro ti Ezipte kue si aga ti Faraon, ngbanga ti so nzara 
asara sana mingi na azo ti kodro ni si ala ka ayaka ti ala. 

21Lo mu azo ti kodro ni, alondo na mbeni yanga ti kodro ni, asi na mbeni yanga 
ni si ala ga angbaa. 

22Asese so lo vo ni pepe ayeke asese ti awayango-sandaga, ngbanga ti so Faraon 
amu mbeni mbela ndali ti ala. Ala yeke te kobe so Faraon ayeke mu na ala; ndani 
laa si ala ka asese ti ala pepe. 

23Joseph atene na azo ti kodro ni: “Ala baa, laso, mbi vo ala na asese ti ala kue 
ndali ti Faraon awe. Ale ti kobe laa, ala mu ni alu na ya ti ayaka ni. 

24Na ngoi ti kongo ale ni, fade ala kangbi ya ni oku. Ala mu mbeni mbage ni oko 
na Faraon. Tanga ti mbage ni osio so ayeke ti ala. Ala mu mbage ni alu si ala te 
mbage ni, ala na azo ti sewa ti ala, na akete molenge ti ala.” 

25Azo ni akiri tënë, atene: “Mo soo e na kuâ awe. Tongana kota zo abaa nzoni na 
le ti lo, e yeke ga angbaa ti Faraon.” 

26Joseph asigigi na mbeni mbela ndali ti azo ti Ezipte kue. Mbela ni ahunda titene 
azo kue akangbi ya ti ale ti kobe ti ala oku, si ala mu na Faraon mbeni mbage ni 
oko. Mbela so angba ngbii asi laso. Gi asese ti awayango-sandaga laa aga ti 
Faraon pepe. 

Tanga ti ye so Jacob ahunda ni 

27Azo ti Israel aduti na Ezipte, na sese ti Goshen. Kâ, ala wara aye, ala du, ala wu 
mingi mingi. 

28Jacob asara ngu baleoko na mbarambara na Ezipte. Tongaso Jacob asara ngu 
ngbangbo oko na baleosio na mbarambara na ndö ti gigi. 

29So lo ga nduru ti kui awe, lo iri molenge ti lo Joseph si lo tene na lo: “Tongana 
mo baa mbi na nzoni le, mo zia maboko ti mo na gbe ti ngbonda ti mbi. Sara nzoni 
be na mbi, mo fa na mbi biani so mo yeke lu kuâ ti mbi na Ezipte ge pepe. 

30 Mbi yeke kui ti mu peko ti akotara ti mbi. Ayeke nzoni mo mu kuâ ti mbi na 
kodro ti Ezipte, mo gue, mo lu ni na ndo so a lu akotara ti mbi daa.” Joseph akiri 
tënë na lo, atene: “Mbi yeke sara ande tongana ti so mo hunda so.” 

31 Jacob atene na lo: “Deba yanga ti mo na mbi si.” Joseph adeba yanga ti lo. 
Tongaso Jacob akuku na mbage ti li ti gbogbo ti lo. 

Tongo nda ti aye 48 

Jacob asara tufa na ndö ti amolenge ti Joseph 

1Na peko ti aye so, azo atene na Joseph: “Baa, babâ ti mo ayeke na kobela.” 
Tongaso Joseph amu amolenge ti lo ti koli Manase na Efraim na tere ti lo si lo gue 
ti baa babâ ti lo. 

2Azo atene na Jacob: “Baa, molenge ti mo Joseph aga ti baa mo.” Jacob asara 
ngangu, lo londo si lo duti na ndö ti gbogbo ti lo. 

3Lo tene na Joseph: “Nzapa so ngangu ti lo ahon angangu kue, asi ando na mbi 
na gbata ti Luz, na sese ti Kanaan si lo sara tufa na ndö ti mbi. 

4 Lo tene na mbi: ‘Baa, mbi yeke sara titene mo du ande amolenge, ala wu mingi. 
Mbi yeke sara titene azo ti amara mingi mingi abaa gigi na lege ti mo. Mbi yeke 
mu sese so na ahale ti mo na peko ti mo si angba ti ala biani kpu na kpu.’ 

5Fadeso, amolenge-koli use so mo du ala na sese ti Ezipte kozoni si mbi ga na 
peko ti mo na kodro ni so, ayeke ti mbi. Efraim na Manase ayeke amolenge ti mbi 
tongana ti so Ruben na Siméon ayeke amolenge ti mbi so. 

6Me amolenge so mo yeke du ala na peko ti Efraim na Manase so ayeke ti mo. 
Fade ala yeke wara ti ala sese ni titene aga ti ala na kodro ti ayaya ti ala. 

7 Ti mbi, na ndembe so mbi londo na sese ti Mezopotamii si mbi yeke ga, wali ti 
mbi Rachel akui na maboko ti mbi na lege, na ndembe so e ga nduru ti si na 
Efrata, na sese ti Kanaan. Mbi lu lo gi na tere ti lege so ague na Efrata so ayeke 
na Betlehem.” 

8So Jacob abaa amolenge ti Joseph, lo hunda ndo, lo tene: “So azo wa laa?” 

9Joseph akiri tënë na babâ ti lo, atene: “Amolenge so Nzapa amu ala na mbi ge so 
laa.” Jacob atene: “Mo ga na ala na tere ti mbi ge, titene mbi sara tufa na ndö ti 
ala.” 

10Le ti Jacob ayeke baa ndo nzoni pepe, ngbanga ti so lo ga mbakoro awe. Joseph 
amu amolenge ni, lo ga na ala na lo; Jacob agbu ala na kate ti lo si lo su ngbangba 
ti ala. 

11Lo tene na Joseph: “Mbi baa ando mbi tene, mbi yeke kiri ti baa le ti mo pepe. 
Laso, Nzapa asara titene mbi baa mo na ahale ti mo kue.” 

12Joseph azi amolenge ni na ndö ti gere ti babâ ti lo, lo kuku, lo kpo li ti lo na sese. 

13Joseph agbu amolenge ti lo use kue. Lo gbu Efraim na mbage ti maboko ti lo ti 
koli, so ti tene na mbage ti maboko ti Jacob ti wali. Lo gbu Manase na mbage ti 
maboko ti lo ti wali, so ti tene na mbage ti maboko ti Jacob ti koli. Lo gue na ala 
nduru na tere ti Jacob. 

14Me Jacob amu maboko ti lo ti koli ahon na ni na ndö ti maboko ti lo ti wali si lo 
zia na li ti Efraim so ayeke ngambe ni. Lo mu maboko ti lo ti wali, lo hon na ni na 
gbe ti maboko ti lo ti koli si lo zia na li ti Manase, ataa so Manase ayeke kozo 
molenge ni. 

15Na pekoni, lo sara tufa na ndö ti Joseph, lo tene: “Ayeke nzoni Nzapa so ababâ 
ti mbi Abraham na Isaac atambula na lege ti lo so, lo so lo to nda ti batango mbi 
na molenge ngbii asi laso so, 

16ayeke nzoni ange so azi mbi na ya ti ye ti sioni asara tufa na ndö ti amolenge 
so. Ayeke nzoni iri ti mbi na ti ababâ ti mbi Abraham na Isaac angba ti wu ndali 
ti ala. Ayeke nzoni ala du amolenge mingi si ala wu mingi na ndö ti sese.” 

17Joseph abaa so babâ ti lo azia maboko ti lo ti koli na li ti Efraim; so asara nzoni 
na lo pepe. Lo zi maboko ti babâ ti lo ni na li ti Efraim ti zia ni na li ti Manase. 

18Lo tene na babâ ti lo, lo tene: “Lege ni laa pepe, babâ! Kozo molenge ni laa ge 
so. Zia maboko ti mo ti koli na li ti lo.” 

19Babâ ti lo ni ake si atene: “Mbi hinga, molenge ti mbi! Mbi hinga! Fade ahale ti 
Manase ayeke ga kota mara. Lo nga lo yeke ga kota zo. Me ngambe ti lo ayeke ga 
kota ahon lo. Fade ahale ti ngambe ni ayeke ga amara mingi mingi.” 

20 Lo sara tufa na ndö ti ala na lango ni so, lo tene: “Fade azo ti Israel ayeke sara 
tufa na ndö ti azo na iri ti amolenge ni, atene: ‘Ayeke nzoni Nzapa asara na ala 
tongana ti so lo sara na Efraim na Manase so.’ ” Lege so Jacob azia Efraim na kozo 
ndo si lo zia Manase na peko laa. 

21Na pekoni, Jacob atene na Joseph: “Baa, mbi ga nduru ti kui awe. Me fade Nzapa 
ayeke na ala si lo yeke kiri na ala na sese ti akotara ti ala. 

22Na ndö ti sese so mo wara, mbi yeke mu nga na mo Sishem. Mbi yeke mu na 
mo mbage ti sese oko ahon ti a-ita ti mo. Mbi tiri bira na azo ti mara ti Amori si 
mbi mu sese ni na maboko ti ala na lege ti yongoro zeme nga na kokora.” 

Tongo nda ti aye 49 

Jacob asara tufa na ndö ti amolenge ti lo baleoko na use 

1Jacob airi amolenge ti lo ti koli si lo tene na ala: “Ala bongbi tere ti ala titene mbi 
fa na ala ye so ayeke si na ala gbanda. 

2Amolenge ti Jacob, ala bongbi tere ti ala ti ma tënë! Ala ma tënë ti mbi, Israel, 
babâ ti ala! 

3Ruben, mo yeke kozo molenge ti mbi, mo laa mo yeke kozo ngangu ti tere ti mbi. 
Mo yeke kozo molenge so mbi ngba ngangu si mbi du mo. Mo hon amba ti mo 
kue na lege ti nengo tere, nga na ngangu. 

4 Me mo yeke tongana ngu so ayeke sua gi ngangu ngangu so. Mo yeke ngba ande 
yaya ti a-ita ti mo pepe. Mo lango na ndö ti gbogbo ti mbi, babâ ti mo si mo sara 
titene gbogbo ti mbi aga sioni. 

5Siméon na Lévi ayeke a-ita. Mango tere ti ala ayeke ti sara gi ngangu na azo. 

6 Mbi ye ti li na ya ti bongbi ti lekengo tënë ti ala pepe, mbi yeke bongbi tere na 
ala pepe. Na ya ti ngonzo ti ala, ala fâ zo, ndali ti nzerengo tere ti ala, ala fâ 
ngbongo ti akoli-bagara. 

7Mbi deba ngonzo ti ala; ngonzo ti ala ni ayeke sioni mingi! Mbi deba nga sarango 
ye ti ala na ngonzo; sarango ye ti ala ni ayeke sioni mingi! Mbi yeke kangbi ya ti 
ala na sese ti Jacob kue si ala yeke kangbi tere ti ala na ya ti kodro ti Israel. 

8 Juda, fade a-ita ti mo ayeke gonda mo. Mo yeke gbu go ti awato ti mo, amolenge 
ti babâ ti mo ayeke kuku na gbe ti mo. 

9 Juda, molenge ti mbi, mo yeke tongana mbeni kete bamara so afâ nyama si akiri 
na ni na ndo ti lango ti lo. Lo kuku, lo lango na sese, lo kpa koli-bamara wala wali-
bamara. Zo wa laa alingbi ti ndu lo titene lo londo? 

10Mbata ti gbia ayeke ngba lakue na ya ti sewa ti Juda. Ahale ti lo ayeke ngba 
lakue na komandema, ngbii taa wa ti komandema ni asi. Lo laa azo ti mara kue 
ayeke ma yanga ti lo. 

11Lo yeke kanga lele ti lo na tere ti keke ti vinye, lo yeke kanga molenge ti lele ti 
lo na tere ti pendere keke ti vinye. Lo yeke sukula bongo ti lo na ya ti vin, lo yeke 
sukula yongoro bongo ti lo na ngu ti ale ti vinye. 

12Le ti lo aza, apendere ahon vin, pembe ti lo avuru ahon ngu ti me ti bagara. 

13Zabulon ayeke lango ande na yanga ti kota ngu-ingo, lo yeke luti na tere ti 
amangboko. Yanga ti kodro ti lo ayeke gue ngbii asi na Sidon. 

14Isakar ayeke tongana mbeni ngangu lele, lo yeke lango na popo ti agbagba use. 

15Lo baa lo tene wungo tere ayeke nzoni si sese ni nga ayeke nzoni na le ti lo. Lo 
yoro go ti lo titene a zia nengo kungba daa, lo yeke sara kua ti ngbaa. 

16 Dan ayeke fâ ande ngbanga ti azo ti kodro ti lo, tongana ti ambeni mara ti Israel 
oko oko. 

17Dan ayeke duti tongana mbeni ngbo na ndö ti lege, lo yeke duti tongana sioni 
ngbo na ndö ti kete lege, lo yeke te gere ti mbarata si zo ti kpengo na mbarata ni 
ati, le ti lo na nduzu. 

18 KOTA GBIA, mbi yeke ku songo so mo yeke soo azo na kuâ. 

19Gad, azaragina atuku na ndö ti lo, me lo ti na ndö ti ala si lo yeke tumba peko 
ti ala. 

20Aser ayeke na anzoni kobe ti tengo ni, lo laa lo yeke mu na azo anzerengo kobe 
ti gbia. 

21Neftali ayeke tongana mbeni wuga so ayeke tambula tongana ti so be ti lo aye. 
Lo yeke du apendere molenge. 

22Joseph ayeke tongana mbeni keke so ayeke le mingi, keke so ayeke na tere ti li 
ti ngu. Amaboko ti keke ni ayeke hon na ndö ti gbagba ti kodro. 

23Azo ti pikango kokora agi yanga ti lo, ala tokua ale ti kokora na ndö ti lo, ala tiri 
bira na lo. 

24Me lo gbu kokora ti lo lakue ngangu, maboko ti lo angba daa ngangu na lege ti 
ngangu ti Nzapa, lo so lo yeke ngangu Nzapa ti Jacob, Nzapa so ayeke tongana 
wabatango-taba, wala tongana têne so ayeke bata azo ti Israel. 

25Fade Nzapa ti babâ ti mo ayeke mu na mo maboko, Nzapa so ngangu ti lo ahon 
angangu kue. Lo yeke sara tufa na ndö ti mo, tufa ni ayeke ga na lege ti ngu-Nzapa 
so ayeke pika, na lege ti angu so ayeke sigigi na gbe ti sese, na lege ti dungo ti 
awali, na dungo ti anyama. 

26Tufa so babâ ti mo asara na ndö ti mo so ayeke ngangu ahon tufa so azo ti 
dungo mbi asara na ndö ti mbi. Tufa ni ahon anzoni kobe ti ndö ti ahoto ti kozoni. 
Fade tufa ni so ayeke ngba na ndö ti Joseph, lo so lo yeke makonzi na ndö ti a-ita 
ti lo. 

27Benjamin ayeke tongana mbo ti ngonda so ayeke suru ya ti nyama. Na 
ndaperere, lo yeke te nyama so lo fâ; na lakui, lo yeke kangbi ya ti nyama so lo 
gbu.” 

28Mara baleoko na use ti azo ti Israel kue laa. Tënë so babâ ti ala atene ti sara 
tufa na ndö ti ala laa. Lo sara tufa na ndö ti ala si tufa ti zo oko oko ayeke nde na 
ti mba ti lo. 

Jacob akui 

29Na pekoni, Jacob amu yanga na amolenge ti lo, atene: “Mbi yeke gue na peko ti 
akotara ti mbi so akui so. Ayeke nzoni ala lu kuâ ti mbi na tere ti akotara ti mbi, 
na ya ti du ti têne so ayeke na yaka ti Efron, zo ti mara ti Het. 

30 Yaka ni ayeke na kodro ti Makpela, abaa le na kodro ti Mamre, na sese ti 
Kanaan. Abraham avo lani yaka ni na maboko ti Efron titene aga ndo ti lungo 
akuâ ti sewa ti lo. 

31Kâ si a lu kuâ ti Abraham na wali ti lo Sara; kâ si a lu kuâ ti Isaac na wali ti lo 
Rébecca; kâ si mbi lu kuâ ti Lea. 

32Yaka ni na du ti têne so ayeke na ya ni, a vo ni na maboko ti azo ti mara ti Het.” 

33 So Jacob ahunzi ti mu yanga na amolenge ti lo ti koli awe, lo bongbi agere ti lo 
daa na ndö ti gbogbo, lo kui si lo gue na peko ti akotara ti lo so akui so. 

Tongo nda ti aye 50 

Azo asara mua ti Jacob 

1Joseph ati na ndö ti babâ ti lo, lo toto si lo su ngbangba ti lo. 

2Na pekoni, lo mu yanga na awanganga so ayeke sara kua na lo titene ala sara 
yoro ti zia na tere ti kuâ ti babâ ti lo ti bata ni si abuba pepe. Awanganga ni asara 
ni. 

3Ala mu lango baleosio ti sara na ni, ngbanga ti so lango ti sarango yoro ti 
batango na kuâ laa. Azo ti Ezipte atoto kuâ ti Jacob na ya ti lango 
balembarambara. 

4So lango ti totongo kuâ ni ahunzi awe, Joseph atene na azo so ayeke sara kua na 
yangbo ti Faraon, atene: “Tongana ala baa mbi na nzoni le, ayeke nzoni ala gue, 
atene na Faraon, atene: 

5 ‘Na ndembe so babâ ti mbi aga nduru ti kui, lo hunda na mbi ti deba yanga ti 
mbi titene mbi lu kuâ ti lo na ya ti du ti kuâ so lo zi ndali ti lo wani na sese ti 
Kanaan so. Tongaso, mbi gbu gere ti mo, zia mbi gue, mbi lu kuâ ti babâ ti mbi si 
na pekoni mbi kiri.’ ” 

6Faraon akiri tënë, atene: “Mo gue, mo lu kuâ ti babâ ti mo gi tongana ti so lo 
hunda na mo si mo deba yanga ti mo so.” 

7Tongaso Joseph ague ti lu kuâ ti babâ ti lo. Azo ti kua ti Faraon kue, akangba so 
ayeke na yangbo ti lo, na ala ti kodro ti Ezipte kue si lo na ala ague. 

8Azo ti sewa ti Joseph, a-ita ti lo ti koli, na azo ti da ti babâ ti lo kue ague. Ala zia 
gi akete molenge, angasa, ataba na abagara si angba na sese ti Goshen. 

9Ataa apusu ti ambarata na azo ti kpengo na mbarata, lo gue na ni. Gba ti azo 
mingi mingi si amu peko ti Joseph. 

10So ala si na ndö ti lakere ti Atad, so ayeke na mbage ti ngu ti Jourdain, ala luti 
si ala kiri atoto kuâ ni ngangu mingi. Joseph akiri asara mua ti babâ ti lo na ya ti 
lango mbarambara. 

11Azo ti Kanaan so alango kâ abaa totongo so azo ni atoto na kuâ ni na le ti lakere 
ti Atad ni so, ala tene: “So kota mua ndali ti azo ti Ezipte!” Ndani laa azo airi ndo 
ni so ayeke na mbage ti ngu ti Jourdain so atene: Abel-Misraim. 

12Amolenge ti Jacob asara gi ye so babâ ti ala amu yanga na ala ti sara. 

13 Ala mu kuâ ti lo, ala gue na ni na sese ti Kanaan si ala lu lo na ya ti du ti têne so 
ayeke na yaka ti Makpela, so Abraham avo ni na yaka ni kue na maboko ti Efron, 
zo ti mara ti Het titene aga ndo ti lungo akuâ ti sewa ti lo. Yaka ni abaa le na 
kodro ti Mamre. 

14So Joseph alu kuâ ti babâ ti lo awe, lo na a-ita ti lo, na azo so amu peko ti lo ti 
gue ti lu kuâ ti babâ ti lo so, akiri na Ezipte. 

Ye so asi na peko ti kuâ ti Jacob 



107 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

15So ala baa babâ ti ala akui awe, a-ita ti Joseph atene na popo ti ala: “E hinga 
pepe, fade Joseph azia e na be si lo yeke kiri na e peko ti sioni so ando e sara na 
lo.” 

16Tongaso ala tokua mbeni zo na lo, ala tene: “Kozo titene babâ ti mo akui, lo mu 
yanga, atene: 

17‘Fade ala tene na Joseph, ala tene: mbi gbu gere ti mo, ayeke nzoni mo zi tënë 
so ayeke na li ti a-ita ti mo ndali ti ye ti sioni na siokpari so ala sara na mo.’ 
Tongaso, e gbu gere ti mo, zia be ti mo na ndö ti ye ti sioni so e, azo ti kua ti Nzapa 
ti babâ ti mo, e sara so pepe.” So Joseph ama tënë so, lo ti na toto. 

18 A-ita ti lo, ala wani ague na tere ti lo, ala ti na sese na gbe ti lo si ala tene: “Baa, 
e angbaa ti mo laa.” 

19Me Joseph atene na ala: “Ala sara mbeto pepe. Mbi laa mbi yeke Nzapa? 

20Ti ala, ala leke na be ti ala ti sara sioni na mbi. Me Nzapa aleke na be ti lo ti sara 
si sioni ni so aga nzoni ye. Lo sara ni titene lo soo azo mingi na kuâ; ni laa asi laso 
so. 

21Fadeso, ala sara mbeto pepe. Fade mbi yeke mu kobe na ala, na amolenge ti 
ala.” Joseph atene anzoni tënë na ala titene lo mu ngangu na be ti ala si be ti ala 
ade. 

22Joseph aduti na Ezipte, lo na azo ti sewa ti babâ ti lo. Joseph aduti na gigi ngu 
ngbangbo oko na baleoko. 

23Lo baa amolenge ti Efraim, na a-ata ti Efraim. Amolenge-koli so Makir, molenge 
ti Manase adu ala, Joseph amu nga ala tongana amolenge ti ya ti lo. 

24 Joseph atene na a-ita ti lo: “Mbi ga nduru ti kui awe. Me fade Nzapa ayeke ga ti 
mu maboko na ala, ti mu ala ti sigigi na ala na ya ti kodro so ti gue na ala na sese 
so lo deba yanga ti lo ti mu na Abraham, Isaac na Jacob.” 

25Joseph ahunda na amolenge ti Jacob titene ala deba yanga ti ala, atene: 
“Tongana Nzapa amu maboko na ala si ala yeke sigigi ande na kodro ni ti hon, 
ayeke nzoni ala mu abio ti mbi ague na ni.” 

26Joseph ayeke na ngu ngbangbo oko na baleoko si lo kui. Ala zia yoro na tere ti 
kuâ ti lo ti bata na ni. Na pekoni, ala mu kuâ ni azia na ya ti sanduku ti kuâ na 
kodro ti Ezipte. 

Sigingo 

Sigingo 1 

NZAPA ASIGIGI NA AZO TI ISRAEL NA SESE TI EZIPTE 
1.1–15.21 

Azo ti Israel aga angbaa na sese ti Ezipte 

1So ayeke iri ti amolenge ti Jacob, so ti tene amolenge ti Israel na ala na lo ague 
na Ezipte, zo oko oko na asewa ti lo: 

2Ruben, Siméon, Lévi na Juda. 

3Isakar, Zabulon na Benjamin, 

4Dan na Neftali, Gad na Aser. 

5 Ahale ti Jacob kue ayeke balembarambara. Joseph, mbeni molenge ti Jacob asi 
ti lo na Ezipte kozoni. 

6Na pekoni, Joseph akui, lo na a-ita ti lo nga na azo ti ngoi ni so. 

7 Azo ti Israel adu gbani si ala wu ahon ndoni, ngangu ti ala ayeke gue guengo na 
nduzu; ala si singo na ya ti kodro ni. 

8 Mbeni fini gbia so ahinga Joseph pepe ato nda ti le-gbia na ndö ti kodro ti Ezipte. 

9Lo tene na azo ti lo, lo tene: “Ala baa, azo ti Israel awu ahon ndoni, ala yeke 
ngangu mingi ahon e. 

10Alingbi e gi mbeni nzoni kode ti sara si ala kiri awu mingi pepe. Tongaso pepe, 
tongana mbeni bira alondo, fade ala yeke bongbi na awato ti e ti tiri na e si ala 
yeke sigigi na kodro ti e ti hon.” 

11Tongaso azo ti Ezipte azia amakonzi ti kua na ndö ti azo ti Israel titene a mu 
na ala akua ti ngbaa. Nilaa azo ti Israel asara agbata tongana Pitom na Ramses 
ndali ti batango akungba na akobe ti yaka ti Faraon. 

12Me tongana a yeke sara pasi na ala mingi, ala kiri awu ahon ndoni si ala mu 
ndo mingi. Ndani laa be ti azo ti Ezipte ato nda ti ke azo ti Israel si ala sara mbeto 
ti ala. 

13Tongaso azo ti Ezipte asara pasi na ala si ala ga tongana angbaa. 

14Ala sara si dutingo ti azo ti Israel aga ngangu na lege ti angangu kua ti ngbaa: 
sarango potopoto ti pika na biriki, gbotongo abiriki nga na sarango akua kue ti 
yaka; so ti tene, azo ti Ezipte asara pasi mingi na azo ti Israel na lege ti sarango 
angangu kua nde nde. 

Gbia Faraon asara ngangu na azo ti Israel 

15Ambeni wali use so ayeke mu amolenge na tere ti awali ti ahebro ayeke daa: 
iri ti mbeni ayeke Shifra si iri ti mbeni ayeke Pua. Gbia ti Ezipte amu yanga na 
ala, atene: 

16“Tongana ala yeke mu molenge na tere ti awali ti ahebro, ala baa molenge so 
wali ni ayeke du lo so nzoni: tongana molenge ni ayeke koli, ala fâ lo, tongana 
ayeke wali, ala zia lo, lo ngba na fini.” 

17Me awali so ayeke mu molenge na tere ti awali akpe mbeto ti Nzapa; ala ke ti 
sara ye alingbi na yanga so gbia ti Ezipte amu na ala. Tongaso ala zia amolenge-
koli angba na fini. 

18Tongaso gbia ti Ezipte airi awali ni si lo hunda ala, lo tene: “Ala sara ye tongaso 
ngbanga ti nyen? Ala zia amolenge-koli angba na fini ngbanga ti nyen?” 

19Awali ni akiri tënë na gbia Faraon, atene: “Ye ni ayeke so: awali ti ahebro ayeke 
tongana awali ti Ezipte pepe. Ala yeke ngangu mingi; ala yeke du kozoni si wali 
so ayeke mu molenge na tere ti awali asi.” 

20Tongaso azo ti Israel akiri awu mingi si ala wara ngangu mingi. Ti awali ti 
mungo molenge na tere ti amba ti ala, Nzapa asara nzoni na ala: 

21lo mu na ala ahale, ngbanga ti so ala kpe mbeto ti lo. 

22 Tongaso Faraon amu yanga na azo ti lo kue, atene: “Amolenge-koli so kue 
ahebro adu ala, ala bi ala na ya ti bale ti Nil! Me ala zia amolenge-wali angba na 
fini.” 

Sigingo 2 

Dungo Moïse na maingo ti lo 

1Mbeni koli ti mara ti Lévi amu mbeni wali ti mara ti Lévi titene aga wali ti lo. 

2 Wali ni amu ngo si lo du molenge-koli. Lo baa so molenge ni ayeke pendere 
mingi si lo honde lo nze ota. 

3Me lo lingbi ti honde lo ngbii pepe, tongaso lo mu mbeni sakpa so a sara na pere 
ti yanga ti ngu; lo kanga adu ti tere ti sakpa ni na gudron nga na kole. Lo zia 
molenge ni na ya ni si lo gue, lo zia sakpa ni na ya ti pere, na yanga ti bale ti Nil. 

4Ita ti molenge ni ti wali aluti yongoro ti ku ti baa ye so ayeke si ande na molenge 
ni. 

5Na pekoni, molenge ti Faraon ti wali ague ti sukula ngu na ya ti bale ni. Awali so 
amu peko ti lo ayeke tambula na yanga ti ngu ni. Molenge ti Faraon abaa sakpa 
ni na ya ti pere si lo tokua mbeni zo ti kua ti lo ti wali ti gue ti mu ni. 

6Lo zi yanga ti sakpa ni si lo baa kete molenge-koli so ayeke toto. Mawa ti 
molenge ni asara lo si lo tene: “So mbeni molenge ti ahebro laa!” 

7Yaya ti kete molenge ni atene na molenge ti Faraon ti wali, atene: “Mo ye titene 
mbi gue, mbi gi na popo ti ahebro mbeni wali ti mungo me na amolenge titene 
lo bata molenge ni?” 

8Molenge ti Faraon ti wali atene na lo: “Mo gue!” Tongaso molenge-wali ni ague, 
airi mama ti molenge ni. 

9Molenge ti Faraon ti wali atene na mama ni: “Gue na molenge so, mo mu me na 
lo; fade mbi yeke futa mo ndali ni.” Wali ni amu molenge ni si lo mu na lo me. 

10So molenge ni amai awe, mama ti lo ague na lo na molenge ti Faraon ti wali. 
Molenge ti Faraon amu lo tongana molenge ti lo si lo tene: “Ndali ti so mbi gboto 
lo na ya ti ngu si mbi sigigi na lo, mbi di iri ti lo Moïse.” 

Moïse akpe ague na sese ti Madian 

11So Moïse aga koli awe, mbeni lâ, lo gue na mbage ti a-ita ti lo si lo baa angangu 
kua so a mu na ala ti sarango ni. Lo baa nga mbeni zo ti Ezipte so ayeke pika 
mbeni hebro, mbeni ita ti Moïse ni. 

12Lo baa ndo mbage na mbage, so lo baa mbeni zo oko ayeke daa pepe, lo fâ zo ti 
Ezipte ni si lo honde kuâ ti lo na ya ti mbutu. 

13Lango oko na pekoni, lo kiri lo gue si lo baa ahebro use so ayeke tiri na popo ti 
ala. Lo tene na zo ti gingo tënë ni, atene: “Mo yeke pika mba ti mo ngbanga ti 
nyen?” 

14Lo kiri tënë na Moïse, lo tene: “Zo wa laa azia mo makonzi titene mo fâ ngbanga 
na popo ti e, zo wa? Mo ye ti fâ mbi tongana ti so mo fâ zo ti Ezipte so?” Tongaso 
mbeto agbu Moïse si lo tene: “Azo ahinga tënë ti ye so mbi sara so awe!” 

15 Gbia Faraon ama tënë ni si lo yeke gi lege ti fâ Moïse. Me Moïse alondo na ndo 
ti Faraon, lo kpe, lo gue, lo duti na sese ti Madian. Kâ, lo duti na tere ti mbeni du 
ti ngu. 

16Wayango-sandaga ti azo ti mara ti Madian, Zetro ayeke na amolenge-wali 
mbarambara. Ala ga ti to ngu titene asi ya ti du so ataba na angasa ti babâ ti ala 
ayeke nyon ka ngu daa. 

17Me ambeni zo ti batango nyama aga, atumba amolenge-wali ni. Tongaso Moïse 
alondo, lo mu maboko na amolenge-wali ni; lo mu ngu na anyama ti ala titene 
ala nyon. 

18Amolenge-wali ni akiri na tere ti babâ ti ala Reuel; lo hunda ala, lo tene: 
“Ngbanga ti nyen si ala kiri laso hio so?” 

19Ala kiri tënë: “Mbeni zo ti Ezipte laa azi e na maboko ti azo ti batango nyama. 
Gi lo laa lo to ngu na e si lo mu ngu na anyama ti e, ala nyon.” 

20Reuel ahunda amolenge ti lo, atene: “Lo yeke na ndo wa? Ala zia lo kâ ngbanga 
ti nyen? Ala gue, airi lo, lo ga, lo te kobe!” 

21Moïse ayeda ti ngba na ndo ti Zetro. Zetro amu Sefora, molenge ti lo ti wali, ti 
ga wali ti Moïse. 

22Sefora adu molenge-koli si Moïse adi iri ti lo Gershom, so ti tene ‘Gene na ndo 
so’. Biani, Moïse atene lani, atene: “Mbi yeke gene na sese ti awande.” 

Nzapa asoro Moïse ti zi azo ti Israel 

23Aninga mingi na pekoni, gbia ti Ezipte akui. Kua ti ngbaa ahon ngangu ti azo ti 
Israel, ala yeke dema si ala yeke toto; toto ti ala ni asi na Nzapa. 

24 Nzapa ama demango tere ti ala si lo dabe ti lo na tënë ti mbuki ti lo na 
Abraham, na Isaac nga na Jacob. 

25Nzapa abaa azo ti Israel si tënë ti ala agbu be ti lo. 

Sigingo 3 

1Moïse ayeke bata ataba na angasa ti kogara ti lo Zetro, wayango-sandaga ti azo 
ti mara ti Madian. Mbeni lâ, lo mu anyama ni, lo gue na ala na mbage ti benyama 
kâ, lo si na Horeb, hoto ti Nzapa. 

2Ange ti KOTA GBIA asi na lo na ya ti menga ti wâ, na ya ti mbeni kete keke ti ki. 
Moïse abaa ndo si lo baa so ya ti keke ni kue gi wâ, me wâ ni agbi keke ni pepe. 

3Moïse atene na be ti lo: “Mbi yeke ngoro ti gue ti baa kota ye ti ndima so. 
Ngbanga ti nyen si wâ agbi keke ni pepe so?” 

4So KOTA GBIA abaa atene, Moïse angoro ti baa ye ni so, na ya ti kete keke ti ki 
ni kâ, Nzapa airi lo: “Moïse, Moïse!” Moïse ayeda, atene: “Mbi laa!” 

5KOTA GBIA atene: “Ga nduru na kete keke ni pepe! Zi poro na gere ti mo, 
ngbanga ti so ndo so mo yeke luti daa so ayeke nde si ayeke nzoni kue. 

6Mbi yeke Nzapa ti babâ ti mo, Nzapa ti Abraham, Nzapa ti Isaac na Nzapa ti 
Jacob.” Tongaso Moïse ahonde le ti lo, ngbanga ti so lo yeke na mbeto ti baa 
Nzapa. 

7KOTA GBIA akiri atene: “Mbi baa biani lege so azo ti mbi ayeke baa pasi na 
Ezipte; mbi ma toto ti ala ndali ti aye ti ngangu so amakonzi ti kua ti Ezipte ayeke 
sara na ala. Biani, mbi hinga pasi so ala yeke na ya ni. 

8Nilaa mbi zu ti zi ala na maboko ti azo ti Ezipte, ti mu ala na sese so ala yeke 
daa, ti gue na ala na mbeni nzoni sese so akono, so ngu ti me ti bagara na mafuta 
ti wotoro asi singo daa. Sese ni ayeke sese ti azo ti Kanaan, ti azo ti mara ti Het, 
ti Amori, ti Perizi, ti Hivi na ti Yebus. 

9Fadeso, toto ti azo ti Israel ague na nduzu ngbii asi na mbi awe; mbi baa nga 
lege so azo ti Ezipte ayeke sara pasi na ala. 

10 Fadeso, mbi yeke tokua mo. Gue na ndo ti gbia Faraon, mo zi azo ti Israel, azo 
ti mbi na sese ti Ezipte, mo sigigi na ala!” 

Nzapa afa iri ti lo na Moïse 

11Moïse atene na Nzapa, atene: “Mbi yeke zo wa ti gue na ndo ti Faraon ti zi azo 
ti Israel na sese ti Ezipte ti sigigi na ala?” 

12Nzapa atene na lo: “Fade mbi yeke na mo. Ye so ayeke fa atene mbi laa mbi 
tokua mo ayeke so: Tongana mo zi azo ti Israel na sese ti Ezipte mo sigigi na ala, 
fade mo na ala ayeke voro mbi na ndö ti hoto so.” 

13 Moïse atene na Nzapa: “Nzoni ma! Fade mbi yeke gue ti wara azo ti Israel si 
mbi yeke tene na ala: ‘Nzapa ti akotara ti ala atokua mbi na ala’. Me tongana ala 
hunda mbi, atene: ‘Iri ti lo ayeke nyen?’ Fade mbi yeke tene na ala nyen?” 

14 Nzapa atene na Moïse: “MBI YEKE SO MBI YEKE”. Fade mo tene na azo ti Israel, 
mo tene: “MBI YEKE laa atokua mbi na ala.” 

15Nzapa akiri atene na Moïse: “Fade mo tene na azo ti Israel, mo tene: ‘KOTA 
GBIA, Nzapa ti akotara ti ala, Nzapa ti Abraham, Nzapa ti Isaac, Nzapa ti Jacob 
laa atokua mbi na ala.’ So iri ti mbi kpu na kpu laa; iri so azo ti angoi kue ayeke 
iri mbi na ni laa. 

16Fadeso, gue, mo bongbi akangba ti Israel si mo tene na ala: ‘KOTA GBIA, Nzapa 
ti akotara ti ala, Nzapa ti Abraham, Nzapa ti Isaac na Nzapa ti Jacob asi na mbi, 
lo tene: Mbi yeke ga biani ti mu maboko na ala ndali ti ye so azo ayeke sara na 
ala na Ezipte. 

17Nilaa mbi tene: Mbi yeke zi ala na sese ti Ezipte, ndo so ala yeke baa pasi daa 
mingi so, ti sigigi na ala. Mbi yeke gue na ala na sese ti azo ti Kanaan, azo ti mara 
ti Het, ti Amori, ti Perizi, ti Hivi na ti Yebus, sese so ngu ti me ti bagara na mafuta 
ti wotoro asi singo daa.’ 

18“Azo ti Israel ayeke ma ande mo; tongaso mo na akangba, ala yeke gue na ndo 
ti gbia ti Ezipte si ala yeke tene na lo: ‘KOTA GBIA, Nzapa ti ahebro afa tere ti lo 
na e. Fadeso, mu na e lango ota, e gue na benyama, e mu sandaga na KOTA GBIA, 
Nzapa ti e.’ 

19Me mbi hinga so gbia ti Ezipte ayeke zia lege na ala pepe titene ala gue, gi 
tongana a gbu lo na ngangu si. 

20Tongaso, mbi yeke yoro maboko ti mbi ti pika sese ti Ezipte na lege ti aye ti 
kpene nde nde. Na pekoni, gbia ni ayeke zia lege na ala titene ala gue. 

21Fade mbi yeke sara titene azo ti Ezipte abaa ala na nzoni le si na guengo ti ala, 
azo ti Israel, ala yeke gue maboko senge pepe. 

22 Wali oko oko ti Israel ayeke hunda na awali ti Ezipte so ayeke nduru na lo nga 
na awali so ayeke lango na da ti lo aye ti pendere so a sara na lôro nga na wen ti 
nginza; lo yeke hunda nga abongo. Fade amolenge ti ala, azo ti Israel, ala ti koli 
na ti wali laa ayeke yo ni. Lege so ala yeke zi amosoro kue ti azo ti Ezipte na 
maboko ti ala laa.” 

Sigingo 4 

Nzapa afa ngangu ti lo na Moïse 

1Moïse akiri tënë na KOTA GBIA: “Mbi hinga ape! Fade azo ti Israel ayeke yeda 
na tënë ti mbi pepe, ala yeke ma nga yanga ti mbi pepe; me fade ala yeke tene: 
‘KOTA GBIA asi na mo pepe!’ ” 

2Tongaso KOTA GBIA ahunda lo, atene: “Nyen laa ayeke na maboko ti mo so?” 
Moïse akiri tënë: “Keke laa.” 

3KOTA GBIA atene: “Bi ni na sese!” Moïse abi keke ni na sese si aga ngbo. So 
Moïse abaa ngbo ni, lo kpe. 

4KOTA GBIA atene na lo: “Yoro maboko ti mo, mo gbu ngbo ni na mbage ti damba 
ti lo.” Moïse ayoro maboko ti lo si lo gbu ngbo ni. Ngbo ni akiri aga keke na ya ti 
maboko ti lo. 

5KOTA GBIA atene: “So laa ayeke fa biani na azo ti Israel atene, mbi KOTA GBIA, 
Nzapa ti akotara ti ala, Nzapa ti Abraham, Nzapa ti Isaac na Nzapa ti Jacob, mbi 
si na mo.” 

6 KOTA GBIA akiri atene na lo: “Zia maboko ti mo na ndö ti kate ti mo, na gbe ti 
bongo ti mo.” Moïse asara ye ni. Me so lo zi maboko ti lo, buruma amu tere ni 
kue; le ti buruma ni avuru vurungo. 

7KOTA GBIA akiri atene: “Kiri na maboko ti mo ni na ndö ti kate ti mo, na gbe ti 
bongo ti mo.” Moïse asara ye ni. So lo kiri lo zi ni, maboko ti lo ni akiri aga nzoni. 

8KOTA GBIA atene lo: “Tongana ala yeda na tënë ti mo pepe, tongana ala ma 
yanga ti mo na kozo ye ti kpene ni pepe, fade ala yeke yeda na mo na use ye ti 
kpene ni. 

9Tongana ala ke ti yeda na aye ti kpene use so, tongana ala ma yanga ti mo pepe, 
fade mo to ngu ti Nil, mo tuku na ndö ti kuru sese. Fade ngu ni ayeke ga mene na 
ndö ti kuru sese ni.” 

Nzapa asoro Aaron ti mu maboko na Moïse 

10Moïse atene na KOTA GBIA: “KOTA GBIA, mbi gbu gere ti mo! Ngbene ye ngbii 
asi laso, ataa so mo ngba ti tene tënë na mbi fadeso, mbi hinga ti tene tënë nzoni 
pepe. Yanga ti mbi na menga ti mbi ane nengo na tenengo tënë.” 

11KOTA GBIA akiri tënë na lo, atene: “Zo wa laa asara yanga ti zo, zo wa? Zo wa 
laa asara si zo aga buburu, wala mê ti zo akanga, zo wa? Zo wa laa asara si zo 
abaa ndo, wala le ti zo akanga, zo wa? Ayeke mbi KOTA GBIA pepe? 

12Fadeso, mo gue! Fade mbi yeke na mo tongana mo yeke tene tënë; mbi yeke fa 
na mo tënë so mo lingbi ti tene.” 

13Moïse atene: “KOTA GBIA, mbi gbu gere ti mo! Tokua mbeni zo nde so mo ye!” 

14Tongaso, ngonzo ti KOTA GBIA alondo tongana wâ na tere ti Moïse si lo tene: 
“Ita ti mo Aaron, zo ti mara ti Lévi ayeke daa pepe? Mbi hinga, mbi tene, yanga ti 
lo ayapu na tënë mingi! Baa, lo laa lo yeke ga ti wara mo so. Tongana lo baa mo 
ande, be ti lo ayeke duti na ngia. 

15Fade mo yeke tene tënë na lo, mo yeke zia na yanga ti lo tënë so lo lingbi ti 
tene. Ti mbi, fade mbi yeke na ala use kue na ndembe so ala yeke tene tënë; mbi 
yeke fa na ala ye so ala lingbi ti sara. 

16Lo laa lo yeke tene tënë na iri ti mo na azo; lo yeke tene peko ti tënë ti yanga ti 
mo na azo. Ti mo, mo yeke duti tongana nzapa ti lo. 

17Ti keke ni, mu na maboko ti mo! Fade mo yeke sara aye ti kpene na ni.” 

Moïse akiri na tere ti azo ti lo 

18Moïse ague na mbage ti kogara ti lo Zetro si atene na lo: “Mbi gbu gere ti mo, 
mbi ye ti kiri na tere ti a-ita ti mbi na sese ti Ezipte, ti baa wala ala ngba na fini.” 
Zetro ayeda si atene na lo: “Gue nzoni!” 

19 Kâ na sese ti Madian, KOTA GBIA atene na Moïse: “Kiri na Ezipte, ngbanga ti 
so azo so agi lege lani ti fâ mo so akui awe.” 

20Tongaso Moïse amu wali ti lo na amolenge ti lo ti koli, lo zia ala na ndö ti lele 
si lo kiri na sese ti Ezipte. Lo mu na maboko ti lo keke so Nzapa atene na lo ti mu 
ni so. 

21KOTA GBIA atene na Moïse: “Na kiringo ti mo na Ezipte, mbi mu na mo ngangu 
ti sara aye ti dongo be. Fade mo yeke sara ni na dawa ti Faraon. Me ti mbi, mbi 
yeke sara titene be ti lo akpengba si lo yeke ke ti zia lege na azo ti Israel ti gue. 

22Tongaso, fade mo yeke tene na lo: Tënë so KOTA GBIA atene ayeke so: ‘Israel 
ayeke kozo molenge ti mbi ti koli. 

23 Mbi mu yanga na mo ti zia lege na lo ti gue ti voro mbi, me mo ke. Ndani laa, 
mbi yeke fâ kozo molenge ti mo ti koli.’ ” 

24So lo yeke na lege ti guengo ni, na bi, na ndo so lo luti daa ti wu tere ti lo, KOTA 
GBIA aga nduru na lo si agi lege ti fâ lo. 

25Hio tongaso, Sefora amu têne so yanga ni aza zango, lo fâ molenge ti lo ti koli 
na ganza, lo mu pito ti molenge ni, lo ndu na gere ti lo si lo tene: “Biani, mo yeke 
koli ti mbi ti mene.” 

26Tongaso, KOTA GBIA azia Moïse. Sefora atene fade, atene: “Koli ti mbi ti mene” 
ndali ti fango ganza. 

27 KOTA GBIA atene na Aaron: “Gue na benyama, mo wara Moïse kâ.” Aaron ague, 
awara lo na hoto ti Nzapa si asu ngbangba ti lo. 

28Moïse afa na Aaron atënë so kue KOTA GBIA aye ti tokua lo ngbanga ni. Lo fa 
nga na lo aye ti kpene so kue KOTA GBIA amu yanga na lo ti sarango ni. 

29Moïse na Aaron ague, abongbi akangba ti Israel kue. 

30Aaron atene na ala peko ti atënë so kue KOTA GBIA atene na Moïse; lo sara nga 
aye ti kpene na le ti azo ni si ala baa. 

31Azo ti Israel ayeda na tënë ni si ala hinga atene, KOTA GBIA ayeke ga ti mu 
maboko na ala, ngbanga ti so lo baa lege so ala baa pasi. Tongaso, ala kuku akpo 
li ti ala na sese ti voro lo. 

Sigingo 5 

Moïse na Aaron asi na ndo ti gbia Faraon 

1Na pekoni, Moïse na Aaron ague, awara gbia Faraon si ala tene na lo: “Tënë so 
KOTA GBIA, Nzapa ti Israel atene ayeke so: ‘Zia azo ti mbi ague na benyama si 
ala sara matanga kâ ti gonda na mbi.’ ” 

2Faraon atene: “KOTA GBIA ni ayeke zo wa si mbi ma yanga ti lo ti zia lege na 
azo ti Israel ti gue so? Mbi hinga KOTA GBIA ni pepe; mbi yeke zia nga azo ti 
Israel ti gue pepe!” 

3Moïse na Aaron atene: “Nzapa ti ahebro asi na e. Zia lege na e titene e tambula 
na ya ti lango ota, e gue na benyama ti mu sandaga na KOTA GBIA, Nzapa ti e. 
Tongaso pepe, fade lo yeke fâ e na lege ti sioni kobela ti bubango kodro wala na 
lege ti bira.” 

4Gbia ti Ezipte atene na ala: “Moïse na Aaron, ala ye titene azo so ado kua ti ala 
azia ngbanga ti nyen? Ala kiri na yanga ti akua ti ala ti ngbaa!” 

5Faraon atene: “Fadeso, azo so aga gbani awe; ala ye titene azo ni azia kua ti ala?” 

Faraon asara si kua ti azo ti Israel akiri aga ngangu 

6Gi na lango ni so, Faraon amu yanga na amakonzi ti kua ti Ezipte nga na akapita 
ti kua ti Israel, atene: 

7“Kozoni, ala yeke mu na azo ti Israel pere ti sara na biriki. Fadeso, ala kiri amu 
ni na ala pepe, ala wani, ala yeke gue ti gi ni. 

8Fade ala tene na azo ti Israel ni ti sara biriki so wungo ni ayeke gi tongana ti 
kozo; ala kiri na wungo ni na peko pepe. Azo ni ayeke azo ti sopo! Ndani laa ala 
yeke dekongo, atene: ‘E gue, e mu sandaga na Nzapa ti e si!’ 

9Ayeke nzoni ala mu na azo ni gba ti kua so ane na ndö ti ala titene ala sara, 
tongaso si ala zia be ti ala na atënë ti mvene so pepe!” 

10Amakonzi ti kua nga na akapita ti kua alondo na yangbo ti gbia asigigi si ala 
gue, atene na azo ti Israel, atene: “Tënë so Faraon atene ayeke so: A yeke kiri ti 
mu na ala pere pepe! 

11Ala wani, ala gue, agi ni na ndo so ala lingbi ti wara ni daa. Me wungo ti biriki 
so ala yeke pika angba lakue tongana ti kozo.” 

12Tongaso azo ti Israel akangbi tere ti ala na ya ti kodro ti Ezipte kue ti ro 
aholengo pere ti pika na biriki. 

13Amakonzi ti kua ni ayeke suku na ala, atene: “Ala hunzi kua ti ala! Na ya ti lango 
oko oko, ala sara wungo ti abiriki so a hunda na ala, legeoko tongana ti so lani a 
yeke mu na ala pere!” 

14Na ndö ni kue, azo ti Ezipte ayeke pika akapita ti kua ti azo ti Israel, ala so 
amakonzi azia ala na ndö ti azo ti kua ni so. Ala hunda ala, atene: “Ngbanga ti 
nyen si na ya ti alango so, ala sara wungo ti abiriki so a hunda na ala alingbi na 
wungo ti kozoni pepe so?” 

15Azo ti Israel so ayeke akapita ti kua aga adema tere ti ala na Faraon, atene: “Mo 
sara ye tongaso na e, azo ti kua ti mo ngbanga ti nyen? 

16Fadeso, a ke ti mu pere na e, azo ti kua ti mo, me a ngba ti hunda e ti pika 
abiriki. Na ndö ni kue, a yeke pika e, azo ti kua ti mo. Azo ti mo ayeke sara ye na 
legeni pepe!” 

17Faraon akiri tënë: “Ala yeke azo ti sopo; biani, ala yeke azo ti sopo! Ndani laa 
ala tene: ‘E gue, e mu sandaga na KOTA GBIA!’ 

18Fadeso, ala kiri na yanga ti kua ti ala! A yeke kiri ti mu na ala pere pepe, me ala 
yeke sara gi wungo ti abiriki so a hunda na ala.” 

19Azo ti Israel so ayeke akapita ti kua abaa so ye ni aga wâ na ala awe, ngbanga 
ti so a tene na ala, atene: “Fade ala yeke kiri na wungo ti abiriki ni na peko pepe. 
Na ya ti lango oko oko, ala yeke pika abiriki so wungo ni ayeke tongana ti kozo!” 

20So ala sigigi na ndo ti Faraon awe, ala gue, awara Moïse na Aaron so ayeke ku 
ala kungo. 

21Ala tene na Moïse nga na Aaron, atene: “Ayeke nzoni KOTA GBIA abaa ye so ala 
sara so si lo fâ ngbanga na li ti ala! Ndali ti ala laa Faraon na azo ti gbe ti lo aye ti 
baa e na le pepe. So ayeke tongana ye ti bira laa ala mu na ala ti fâ e na ni!” 

22Moïse akiri na mbage ti KOTA GBIA si lo tene: “Kota Gbia, mo sara sioni na azo 
so ngbanga ti nyen? Mo tokua mbi ge ngbanga ti nyen? 

23Ngbene ye so mbi gue na mbage ti Faraon si mbi tene tënë na iri ti mo, lo sara 
sioni na azo ti Israel; me ti mo, mo sara mbeni ye oko pepe ti zi azo ti mo!” 

Sigingo 6 

1KOTA GBIA atene na Moïse: “Fafadeso, mo yeke baa ye so mbi yeke sara na 
Faraon. Na lege ti ngangu ti maboko ti mbi, mbi yeke sara si lo zia lege na azo ti 
Israel ti gue. Na lege ti ngangu ti mbi, mbi yeke sara si lo tumba ala na ya ti kodro 
ti lo!” 

Nzapa amu zendo na Moïse ti zi azo ti Israel 

2Nzapa akiri atene na Moïse: “Mbi laa mbi yeke KOTA GBIA. 

3 Ando mbi si na Abraham, na Isaac nga na Jacob tongana ‘Nzapa so ngangu ti lo 
ahon angangu kue’. Me iri ti mbi so ayeke ‘KOTA GBIA’ so, mbi fa ni na ala pepe. 

4Na pekoni, mbi sara mbuki na ala; mbi mu zendo ti mu na ala sese ti Kanaan so 
ala duti ando daa tongana awande. 

5Fadeso, mbi wani, mbi ma demango tere ti azo ti Israel so azo ti Ezipte asara ala 
na ngbaa; mbi dabe ti mbi na mbuki ti mbi na ala. 

6Ndani laa, fade mo yeke tene na azo ti Israel, mo tene: ‘Mbi laa mbi yeke KOTA 
GBIA. Mbi yeke zi ala na gbe ti akua ti ngbaa ti Ezipte; mbi yeke zi ala na gbe ti 
ngbaa so azo ti Ezipte azia ala daa. Mbi yeke yoro maboko ti mbi si mbi yeke fâ 
ngbanga ti ngangu na ndö ti azo ti Ezipte si mbi yeke zi ala, azo ti Israel. 

7Mbi yeke sara titene ala, azo ti Israel, ala ga azo ti mbi si mbi yeke duti Nzapa ti 
ala. Ala yeke hinga atene, mbi laa mbi yeke KOTA GBIA, Nzapa ti ala, lo so lo zi 
ala na gbe ti angangu kua ti Ezipte. 

8Na pekoni, mbi yeke sara titene ala li na ya ti kodro so mbi deba yanga ti mbi ti 
mu na Abraham, na Isaac nga na Jacob. Mbi yeke mu kodro ni na ala, azo ti Israel 
titene aga ti ala. Mbi laa mbi yeke KOTA GBIA!’ ” 

9Moïse atene peko ti atënë so kue na azo ti Israel, me ala ma lo pepe, ngbanga ti 
so angangu kua ti ngbaa asara si be ti ala awoko. 

10KOTA GBIA atene na Moïse: 

11“Gue mo tene tënë na Faraon, gbia ti Ezipte, titene lo zia lege na azo ti Israel ti 
sigigi na ya ti kodro ti lo.” 

12Me Moïse akiri tënë na KOTA GBIA, atene: “Baa, azo ti Israel ama mbi pepe. 
Fade Faraon ayeke ma mbi tongana nyen, mbi so yanga ti mbi ane nengo na 
tenengo tënë so?” 

13Tongaso KOTA GBIA amu yanga na Moïse na Aaron ti gue ti tene tënë na azo ti 
Israel nga na Faraon, gbia ti Ezipte; tongaso si azo ti Israel alingbi ti sigigi na 
kodro ti Ezipte. 

Iri ti akotara ti Moïse na Aaron 

14Iri ti ababâ ti asewa ti azo ti Israel na lege ti molongo ni ayeke so: Ruben, kozo 
molenge ti Jacob. Amolenge ti Ruben ti koli ayeke so: Hanok, Palu, Hesron na 
Karmi. So ayeke akotara ti akete mara ti Ruben laa. 

15Amolenge ti Siméon ti koli ayeke so: Yemuel, Yamin, Ohad, Yakin, Sohar na 
Shaul. Mama ti Shaul ayeke zo ti Kanaan. So ayeke akotara ti akete mara ti 
Siméon laa. 

16Iri ti amolenge ti Lévi ti koli na lege ti ahale ti ala ayeke so: Gershon, Kehat na 
Merari. Lévi asara ngu ngbangbo oko na baleota na mbarambara na ndö ti gigi. 

17Amolenge ti Gershon ti koli ayeke so: Libni na Shimei. Zo oko oko ayeke kotara 
ti kete mara ti lo. 

18Amolenge ti Kehat ti koli ayeke so: Amram, Isar, Hebron na Uziel. Kehat asara 
ngu ngbangbo oko na baleota na ota na ndö ti gigi. 

19 Amolenge ti Merari ti koli ayeke so: Mali na Mushi. So ayeke akotara ti akete 
mara ti Lévi na lege ti ahale ti ala laa. 

20Amram amu omba ti lo Yokebed ti ga wali ti lo. Lo na Yokebed adu Aaron na 
Moïse. Amram asara ngu ngbangbo oko na baleota na mbarambara na ndö ti gigi. 

21Amolenge ti Isar ti koli ayeke so: Kore, Nefeg na Zikri. 

22Amolenge ti Uziel ti koli ayeke so: Mishael, Elisafan na Sitri. 

23Aaron amu Elisheba, molenge ti Aminadab ti ga wali ti lo. Elisheba ayeke ita ti 
Nashon ti wali. Aaron na Elisheba adu amolenge-koli osio: Nadab, Abihu, Elazar 
na Itamar. 

24Amolenge ti Kore ti koli ayeke so: Asir, Elkana na Abiasaf. So ayeke akotara ti 
akete mara ti Kore laa. 

25Elazar, molenge ti Aaron ti koli amu mbeni molenge ti Putiel ti ga wali ti lo. Lo 
na Elazar adu Pinas. So ayeke iri ti ababâ ti asewa ti azo ti mara ti Lévi na lege ti 
akete mara ti ala laa. 

26Aaron na Moïse laa KOTA GBIA amu yanga na ala, atene: “Ala zi azo ti Israel 
asigigi na Ezipte, na lege ti molongo ti amara ti ala oko oko.” 

27Moïse na Aaron laa atene tënë na Faraon, gbia ti Ezipte titene lo zia lege na azo 
ti Israel ti sigigi na ya ti kodro ti lo. 

Nzapa akiri amu zendo na Moïse 

28Na lango so KOTA GBIA atene tënë na Moïse na kodro ti Ezipte, 

29lo tene na lo: “Mbi laa mbi yeke KOTA GBIA! Atënë so kue mbi tene na mo so, 
gue, mo tene peko ni na Faraon, gbia ti Ezipte.” 

30Me Moïse akiri tënë na dawa ti KOTA GBIA, atene: “Mbi so yanga ti mbi ane 
nengo na tenengo tënë so, fade Faraon ayeke ma mbi tongana nyen?” 

Sigingo 7 

1Me KOTA GBIA atene na Moïse: “Baa, mbi zia mo tongana nzapa na ndö ti 
Faraon; fade ita ti mo Aaron ayeke ga zo ti tenengo peko ti tënë ti yanga ti mo. 

2Atënë so kue mbi mu yanga na mo daa, fade mo yeke tene ni na Aaron, ita ti mo. 
Na pekoni, lo laa lo yeke tene peko ni na Faraon titene Faraon azia lege na azo ti 
Israel ti sigigi na ya ti kodro ti lo. 

3 Ti mbi, mbi yeke sara si be ti Faraon akpengba; mbi yeke sara aye ti kpene na 
aye ti dongo be mingi na kodro ti Ezipte. 

4Me lo yeke ma ala pepe. Tongaso, mbi yeke fâ ngbanga ti ngangu na ndö ti azo 
ti Ezipte si mbi yeke zi azo ti mbi, azo ti Israel, na kodro ti Ezipte ti sigigi na ala 
na lege ti molongo ti amara ti ala oko oko. 

5Na ndembe so mbi yeke yoro maboko ti mbi na ndö ti Ezipte si mbi yeke zi azo 
ti Israel na popo ti ala ti sigigi na ala, na ndo so laa azo ti Ezipte ayeke hinga 
atene, mbi laa mbi yeke KOTA GBIA.” 

6Moïse na Aaron asara ye ni tongaso; ala sara ye ni alingbi gi na yanga so KOTA 
GBIA amu na ala. 

7Na ngoi so Moïse na Aaron ague, atene tënë na Faraon so, ngu ti Moïse ayeke 
balemiombe, ngu ti Aaron ayeke balemiombe na ota. 

Faraon ake ti ma Moïse na Aaron 

8KOTA GBIA atene na Moïse na Aaron: 

9“Tongana Faraon ahunda na ala ti sara mbeni ye ti dongo be, fade mo Moïse, mo 
tene na Aaron ti mu keke ti lo, ti bi na sese na dawa ti Faraon; fade keke ni ayeke 
ga ngbo.” 

10Moïse na Aaron ague na ndo ti Faraon si ala sara ye ni gi tongana ti so KOTA 
GBIA amu yanga na ala. Aaron abi keke ti lo na dawa ti Faraon nga na dawa ti 
azo ti gbe ti lo si keke ni aga ngbo. 

11Me gbia Faraon airi azo ti hingango nda ti aye nga na anganga; azo ti mazi ti 
Ezipte so asara gi mara ti ye so na lege ti mazi ti ala. 

12Zo oko oko abi keke ti lo na sese si keke ni aga ngbo. Me keke ti Aaron amene 
akeke ti ala kue. 

13Ataa so kue, be ti Faraon angba ti kpengba alingbi na tënë so KOTA GBIA atene. 
Lo ma Moïse na Aaron pepe. 

Kozo kpale ni: ngu aga mene 

14KOTA GBIA atene na Moïse: “Gbia Faraon angba ti sara ngangu li; lo ke ti zia 
lege na azo ti Israel ti gue. 

15Na kota ndaperere, mo gue, mo wara Faraon na ndembe so lo yeke gue na 
yanga ti bale ti Nil. Mo luti mo ku lo na yanga ti ngu ni. Keke so lani aga ngbo so, 
mo mu ni na maboko ti mo. 

16Mo tene na Faraon, mo tene: ‘KOTA GBIA, Nzapa ti ahebro atokua mbi ti tene 
na mo, atene: Zia lege na azo ti mbi titene ala gue, avoro mbi na benyama.’ Me 
mo ye ti ma pepe ngbii asi laso. 

17 Tënë so KOTA GBIA atene ayeke so: ye so ayeke fa ti hinga atene mbi yeke 
KOTA GBIA ayeke so: mbi yeke pika ngu ti Nil na keke so ayeke na maboko ti 
mbi so si ngu ni ayeke ga mene. 

18Asusu ti ya ti bale ni ayeke kui, ngu ni ayeke fun si azo ti Ezipte alingbi ti nyon 
ni pepe.” 

19KOTA GBIA akiri atene na Moïse: “Tene na Aaron, mo tene: Mu keke ti mo, yoro 
maboko ti mo na ndö ti angu ti Ezipte, na ndö ti abale, na ndö ti angu so ayeke 
sua na ya ti adu, na ndö ti angu ti alende, na ando so kue ngu ayeke daa. Fade 
angu ni ayeke ga mene. Tongaso fade mene ayeke mu ya ti kodro ti Ezipte kue, 
ya ti asembe so a sara na keke nga na asembe so a sara na têne.” 

20Moïse na Aaron asara tongana ti so KOTA GBIA amu yanga na ala. Aaron ayoro 
keke ti lo na nduzu si na le ti Faraon na azo ti gbe ti lo, lo pika ngu ti Nil si ngu ni 
kue aga mene. 

21Asusu ti ya ti bale ni akui, ngu ni afun si azo ti Ezipte alingbi ti nyon ni pepe. 
Mene amu ya ti kodro ti Ezipte kue. 

22Me azo ti mazi ti Ezipte asara gi mara ti ye so na lege ti mazi ti ala. Be ti Faraon 
angba ti kpengba, lo ma Moïse na Aaron pepe, alingbi na tënë so KOTA GBIA 
atene. 

23Faraon azia peko na ala, lo kiri na ndo ti lo si lo baa ye ni tongana senge ye na 
le ti lo. 

24Azo ti Ezipte kue azi adu na yanga ti bale ti Nil titene ala wara nzoni ngu ti 
nyongo ni, ngbanga ti so ala lingbi ti nyon ngu ti Nil pepe. 

25Lango mbarambara ahon na peko ti so KOTA GBIA apika bale ti Nil. 

Use kpale ni: akongba 

26KOTA GBIA atene na Moïse: “Gue na ndo ti Faraon si mo tene na lo, mo tene: 
Tënë so KOTA GBIA atene ayeke so: Zia lege na azo ti mbi titene ala gue, avoro 
mbi. 

27Tongana mo ngba ti ke, fade mbi yeke sara titene akongba amu ya ti kodro ti 
mo kue. 

28Akongba ni ayeke si singo na ya ti bale ti Nil, ala yeke londo na ya ti bale ni ti li 
na ya ti yangbo ti mo, na ya ti kubu ti mo, na ndö ti gbogbo ti mo; ala yeke li na 
ya ti ada ti azo ti gbe ti mo, na ya ti ada ti azo ti kodro ti mo, na ya ti afur ti mo, 
na ya ti akota du ti sembe so a yeke gbu ya ti farini ti mo daa. 

29Akongba ni ayeke ko na ndö ti mo, na ndö ti azo ti gbe ti mo kue nga na ndö ti 
azo ti kodro ti mo.” 

Sigingo 8 

1KOTA GBIA atene na Moïse: “Tene na Aaron, mo tene: ‘Yoro maboko ti mo nga 
na keke ti mo na ndö ti abale, na ndö ti angu so ayeke sua na ya ti adu nga na ndö 
ti angu ti alende; mo sara si akongba asigigi amu ya ti Ezipte kue.’ ” 

2Aaron ayoro maboko ti lo na ndö ti angu ti Ezipte si akongba asigigi amu ya ti 
kodro ni kue. 

3Me azo ti mazi ti Ezipte asara gi mara ti ye so na lege ti mazi ti ala. Ala nga asara 
si akongba asigigi amu ya ti kodro ni kue. 

4Faraon airi Moïse na Aaron si lo tene na ala: “Ala sambela KOTA GBIA titene lo 
zi akongba so na tere ti mbi nga na tere ti azo ti kodro ti mbi. Fade mbi yeke zia 
lege na azo ti Israel titene ala gue, aya sandaga na KOTA GBIA.” 

5Moïse akiri tënë na Faraon, atene: “Tongana mo ye, mo fa na mbi lango so mbi 
lingbi ti sambela Nzapa ndali ti mo, ndali ti azo ti gbe ti mo nga ndali ti azo ti 
kodro ti mo. Mbi yeke hunda na Nzapa titene akongba ni alondo na ndo ti mo 
nga na ya ti yangbo ti mo ahon. Tongaso ala yeke ngba gi na ya ti bale ti Nil.” 

6Faraon atene: “Kekereke.” Moïse atene: “Nzoni! Mbi yeke sara tongana ti so mo 
hunda. Tongaso, fade mo yeke hinga, mo tene, mbeni nzapa ti lingbi na KOTA 
GBIA, Nzapa ti e ayeke daa pepe. 

7Fade akongba ni ayeke londo na ndo ti mo nga na ya ti yangbo ti mo ti hon; ala 
yeke londo na ndo ti azo ti gbe ti mo nga na ndo ti azo ti kodro ti mo ti hon. Ala 
yeke ngba gi na ya ti bale ti Nil.” 

8Moïse na Aaron alondo na ndo ti Faraon asigigi. Moïse atoto na KOTA GBIA 
ndali ti akongba so lo tokua ala na tere ti Faraon so. 

9KOTA GBIA asara ye so Moïse ahunda na lo. Akongba ni akui na ya ti ada, na ya 
ti agbagba nga na ya ti ayaka. 

10Azo abongbi kuâ ti ala gbani gbani, na ndö ti tere, na ndö ti tere si ya ti kodro 
ni kue afun sioni sioni. 

11So Faraon abaa atene ye ni aga nzoni kete, lo sara ngangu li. Lo ma Moïse na 
Aaron pepe, alingbi na tënë so KOTA GBIA atene. 

Ota kpale ni: angungu 

12KOTA GBIA atene na Moïse: “Tene na Aaron, mo tene: Yoro keke ti mo, mo pika 
na fuku ti sese. Fade fuku ti sese ni ayeke ga angungu na ya ti kodro ti Ezipte 
kue.” 

13Moïse na Aaron asara ye alingbi na ni: Aaron ayoro maboko ti lo si na keke ti 
lo, lo pika fuku ti sese ni. Fuku ti sese ni aga angungu si angungu ni atuku na ndö 
ti azo nga na anyama. Na ya ti kodro ti Ezipte kue, fuku ti sese aga angungu. 

14Azo ti mazi ti Ezipte aye nga ti sara angungu na lege ti mazi ti ala, me ala ha 
gbaa. Angungu ni angba na ndö ti azo nga na anyama. 

15 Azo ti mazi ni atene na Faraon: “So maboko ti Nzapa laa ayeke sara kua so!” 
Me be ti Faraon angba ti kpengba. Lo ma Moïse na Aaron pepe, alingbi na tënë 
so KOTA GBIA atene. 

Osio kpale ni: asioni vuma 

16KOTA GBIA atene na Moïse: “Kekereke na kota ndaperere, mo londo mo gue, 
mo luti na dawa ti Faraon na ndembe so lo yeke gue na yanga ti bale ti Nil. Fade 
mo tene na lo, mo tene: ‘Tënë so KOTA GBIA atene ayeke so: Zia lege na azo ti 
mbi titene ala gue, avoro mbi. 

17Tongana mo ke ti zia lege na azo ti mbi titene ala gue, fade mbi yeke tokua 
asioni vuma na ndö ti mo, na ndö ti azo ti gbe ti mo, na ndö ti azo ti kodro ti mo 
nga na ya ti ayangbo ti mo. Asioni vuma ni ayeke si singo na ya ti ada ti azo ti 
Ezipte, ala yeke mu ndö ti sese ti kodro so kue ala yeke duti daa. 

18 Me na lango ni so, fade mbi yeke sara si ti sese ti Goshen, ye ni ayeke duti nde: 
ndo so azo ti mbi aduti daa so, asioni vuma ni ayeke si kâ pepe. Tongaso si mo 
hinga, mo tene, mbi KOTA GBIA, mbi yeke na ya ti kodro so. 

19Mbi yeke zi azo ti mbi na ya ti ye ti vundu so ayeke si na azo ti mo so. Ye ti 
kpene so ayeke si kekereke.’ ” 

20KOTA GBIA asara ye ni tongaso: gba ti asioni vuma ali na ya ti yangbo ti gbia 
Faraon, na ya ti ada ti azo ti gbe ti lo na ti azo ti kodro ti Ezipte kue. Asioni vuma 
ni abuba kodro ni kue. 

21Faraon airi Moïse na Aaron si lo tene na ala: “Ala gue, amu sandaga na Nzapa 
ti ala, me gi na ya ti kodro so!” 

22Moïse akiri tënë: “E lingbi ti sara tongaso pepe, ngbanga ti so asandaga so e 
yeke ya na KOTA GBIA, Nzapa ti e so ayeke sioni ye mingi na le ti azo ti Ezipte. 
Tongana ala baa e na yango mara ti asandaga tongaso, fade ala yeke bo e na têne! 

23Fade e yeke tambula na ya ti lango ota ti gue na benyama; kâ, e yeke ya na 
KOTA GBIA, Nzapa ti e asandaga so lo yeke fa ni na e.” 

24Faraon atene: “Fade mbi yeke zia lege na ala titene ala gue na benyama, ala mu 
sandaga na KOTA GBIA, Nzapa ti ala. Me ala gue yongoro pepe! Ala sambela ndali 
ti mbi.” 

25Moïse akiri atene: “Gi so mbi yeke sigigi na ndo ti mo, fade mbi yeke sambela 
KOTA GBIA. Kekereke, fade asioni vuma ni ayeke hon yongoro na tere ti mo, na 
tere ti azo ti gbe ti mo nga na tere ti azo ti kodro ti mo. Gi ye oko, alingbi mo kiri 
mo handa e pepe, mo kanga lege na azo ti Israel pepe titene ala gue, amu sandaga 
na KOTA GBIA.” 

26Moïse asigigi na ndo ti Faraon si lo sambela KOTA GBIA. 

27KOTA GBIA asara ye alingbi na ye so Moïse ahunda: asioni vuma ni ahon 
yongoro na tere ti Faraon, na tere ti azo ti gbe ti lo nga na tere ti azo ti kodro ti 
lo. Mbeni vuma oko angba pepe. 

28Ataa so kue, Faraon akiri asara ngangu li si lo ke ti zia lege na azo ti Israel ti 
gue. 

Sigingo 9 

Oku kpale ni: sioni kobela ati na ndö ti anyama kue 

1KOTA GBIA atene na Moïse: “Gue na ndo ti Faraon si mo tene na lo, mo tene: 
‘Tënë so KOTA GBIA, Nzapa ti ahebro atene ayeke so: Zia lege na azo ti mbi titene 
ala gue, avoro mbi. 

2Tongana mo ngba ti ke, tongana mo ngba ti gbanzi ala, 

3fade maboko ti KOTA GBIA ayeke sara ngangu na anyama ti mo so ayeke te pere 
na ngonda: mbeni sioni kobela ti ngangu ayeke ti na ndö ti ambarata, 
alele, azambala, abagara nga na ataba. 

4Me KOTA GBIA ayeke sara kangbi na popo ti anyama ti azo ti Israel na anyama 
ti azo ti Ezipte. Mbeni nyama oko ti azo ti Israel ayeke kui pepe.’ ” 

5Na ndö ni kue, KOTA GBIA afa mbeni ngoi, atene: “Kekereke laa mbi yeke sara 
ye so na ya ti kodro ni.” 

6Lango oko na pekoni, KOTA GBIA asara ye ni: anyama kue ti azo ti Ezipte akui, 
me na popo ti anyama ti azo ti Israel, mbeni oko akui pepe. 

7Faraon atokua azo ti gue ti baa ye ni. Na popo ti anyama ti azo ti Israel, mbeni 
oko akui pepe. Me Faraon angba ti sara ngangu li si lo ke ti zia lege na azo ti Israel 
ti gue. 

Omene kpale ni: ka ti sanzo 

8KOTA GBIA atene na Moïse na Aaron: “Ala mu mburu ti wâ ti fur asi ya ti 
maboko ti ala. Fade Moïse ayeke tuku ni na nduzu na dawa ti Faraon. 

9 Mburu ti wâ ni ayeke ga tongana fuku ti sese si ayeke mu ndö ti kodro ti Ezipte 
kue. Na pekoni, na ya ti kodro ti Ezipte kue, mburu ti wâ ni ayeke sara ka ti sanzo 
na tere ti azo nga na tere ti anyama.” 

10Moïse na Aaron amu mburu ti wâ ni si ala gue na ndo ti gbia Faraon. Moïse 
atuku mburu ti wâ ni na nduzu; mburu ti wâ ni asara si aye asuku na tere ti azo 
nga na tere ti anyama si aga aka ti sanzo. 

11Azo ti mazi ti Ezipte alingbi ti luti na dawa ti Moïse pepe ndali ti aye so asuku 
na tere ti ala so. Biani, asukungo ye ni amu tere ti ala kue nga na tere ti azo ti 
Ezipte kue. 

12Me KOTA GBIA akpengba be ti Faraon, asara si lo ma Moïse na Aaron pepe, 
alingbi na tënë so KOTA GBIA atene na Moïse. 

Mbarambara kpale ni: pembe ti bekpa 

13KOTA GBIA atene na Moïse: “Kekereke na kota ndaperere, mo londo mo gue, 
mo luti na dawa ti Faraon. Fade mo tene na lo: ‘Tënë so KOTA GBIA, Nzapa ti 
ahebro atene ayeke so: Zia lege na azo ti mbi titene ala gue, avoro mbi. 

14Taa ti so ni, mbi yeke tokua mara ti angangu kpale kue na ndö ti mo wani, na 
ndö ti azo ti gbe ti mo nga na ndö ti azo ti kodro ti mo, tongaso si mo yeke hinga, 
mo tene, na ndö ti sese so, mbeni zo oko ti lingbi na mbi ayeke daa pepe. 

15Tongana mbi yoro fade maboko ti mbi ti bi sioni kobela ti bubango kodro na 
tere ti mo nga na tere ti azo ti mo, ka ala hunzi na ndö ti sese so biani awe. 

16 Me mbi zia mo, mo ngba na fini titene mbi fa ngangu ti mbi na mo, titene na 
lege ti mo, azo agonda iri ti mbi na ndö ti sese kue. 

17Ataa so kue, mo ngba ti kanga lege na azo ti mbi titene ala gue. 

18Ndani laa, kekereke gi na oko ngbonga so, mbi yeke sara titene pembe ti bekpa 
atuku ngangu ngangu. Mara ti ye tongaso ade ti si laoko pepe na Ezipte, ngbene 
ye so kodro ni abaa gigi ngbii asi fadeso. 

19Fadeso, tokua ndo titene azo abongbi anyama ti mo na aye ti mo so kue ayeke 
na ngonda ti zia ala na ya ti da. Azo na anyama so kue angba na yaka si a kiri na 

ala na ya ti da pepe, fade apembe ti bekpa ni ayeke tuku na ndö ti ala si ala yeke 
kui.’ ” 

20Ambeni zo ti gbe ti Faraon asara mbeto ndali ti tënë so KOTA GBIA atene; 
tongaso ala bongbi azo ti kua ti ala na anyama ti ala na ya ti ada. 

21Me ambeni abaa tënë ni tongana mbumbuse ye; ala zia azo ti kua ti ala na 
anyama ti ala na yaka. 

22KOTA GBIA atene na Moïse: “Yoro maboko ti mo na nduzu titene pembe ti 
bekpa atuku na ndö ti Ezipte kue, na ndö ti azo, na ndö ti anyama nga na ndö ti 
akobe ti yaka ti kodro ni!” 

23Moïse ayoro keke ti lo na nduzu. KOTA GBIA atokua bekpa na pembe ti bekpa: 
bekpa asungba na ndö ti sese, na pekoni, KOTA GBIA asara si pembe ti bekpa 
atuku na ndö ti kodro ti Ezipte. 

24 Pembe ti bekpa atuku, bekpa asungba abongbi na pembe ti bekpa si atuku 
ngangu ngangu. Ngbene ye so Ezipte abaa gigi si aga mara, azo ti kodro ni ade ti 
baa mara ti tukungo ti pembe ti bekpa tongaso laoko pepe. 

25Na ya ti kodro ti Ezipte kue, pembe ti bekpa atuku na ndö ti aye so kue ayeke 
na yaka, azo na anyama. Pembe ti bekpa ni abuba akugbe ti kasa ti yaka kue si 
akungbi akeke kue. 

26 Gi na sese ti Goshen oko, ndo so azo ti Israel aduti daa laa pembe ti bekpa 
atuku daa pepe. 

27Faraon atokua a iri Moïse na Aaron si lo tene na ala: “Ti so ni, mbi sara sioni 
awe! Mbi na azo ti mbi, e sara sioni; KOTA GBIA laa ayeke mbirimbiri. 

28Ala sambela KOTA GBIA titene sioni bekpa na pembe ti bekpa ni akai. Mbi yeke 
zia lege na ala ti gue; ala yeke kiri ti luti na ndo so pepe.” 

29Moïse akiri tënë na lo: “Gi so mbi yeke sigigi na ya ti gbata ni, mbi yeke yoro 
maboko ti mbi na mbage ti KOTA GBIA ti sambela lo. Fade bekpa na pembe ti 
bekpa ni ayeke kai. Tongaso, mo yeke hinga, mo tene, sese ayeke ti KOTA GBIA. 

30Me mbi hinga, mbi tene, mo na azo ti gbe ti mo, fade ala yeke kpe mbeto ti 
KOTA GBIA Nzapa pepe.” 

31 Len na orze abuba awe, ngbanga ti so le ti orze ni asigigi awe si len ni amu 
kongo awe. 

32Me ambeni mara ti ale ti ble nde nde abuba pepe, ngbanga ti so ala sigigi ti ala 
na pekoni. 

33Moïse alondo na ndo ti gbia Faraon nga na ya ti gbata ni, lo sigigi. Lo yoro 
maboko ti lo na mbage ti KOTA GBIA si lo sambela. Tongaso bekpa na pembe ti 
bekpa akai; ngu-Nzapa akiri apika pepe. 

34So Faraon abaa so ngu-Nzapa, pembe ti bekpa na bekpa ni akai awe, lo kiri lo 
sara gi oko sioni: lo na azo ti gbe ti lo, ala ngba ti sara ngangu li. 

35Be ti Faraon angba ti kpengba si lo ke ti zia lege na azo ti Israel ti gue, alingbi 
na tënë so KOTA GBIA atene na Moïse. 

Sigingo 10 

Miombe kpale ni: agbadola 

1KOTA GBIA atene na Moïse: “Gue na ndo ti Faraon, ngbanga ti so mbi laa mbi 
sara si li ti lo akpengba, lo na azo ti gbe ti lo titene mbi sara aye ti kpene so na 
popo ti ala. 

2Tongaso, fade mo lingbi ti fa na amolenge ti mo nga na amolenge ti amolenge ti 
mo peko ti ye ti ngangu so mbi sara na azo ti Ezipte nga na aye ti kpene so mbi 
sara na kodro ti ala. Fade ala azo ti Israel, ala yeke hinga atene, mbi laa mbi yeke 
KOTA GBIA.” 

3Moïse na Aaron ague na ndo ti Faraon si ala tene na lo: “Tënë so KOTA GBIA, 
Nzapa ti ahebro atene ayeke so: ‘Mo yeke ke ti sara tere ti mo kete na dawa ti 
mbi ngbii asi lawa? Zia lege na azo ti mbi titene ala gue, avoro mbi. 

4Tongana mo ngba ti ke, kekereke, mbi yeke tokua agbadola na ndö ti sese ti mo. 

5 Ala yeke mu ndö ti sese kue, asara si zo alingbi ti kiri ti baa sese ni pepe. Ala 
yeke te tanga ti akobe ti yaka so angba; akobe so pembe ti bekpa abuba ni pepe 
so. Ala yeke te akugbe ti akeke so kue asigigi na yaka. 

6Ala yeke si singo na ya ti ayangbo ti mo, na ya ti ada ti azo ti gbe ti mo kue nga 
na ya ti ada ti azo ti Ezipte kue. Ye ni ayeke duti mbeni kota kpale so, ngbene ye 
na ngoi ti akotara ti mo ngbii asi fadeso, zo ade ti baa ni laoko pepe.’ ” Na pekoni, 
Moïse alondo na ndo ti Faraon, asigigi. 

7Azo ti gbe ti Faraon atene na lo: “Zo so ayeke ngba tongana kuku ti gbungo e 
ngbii asi lawa? Zia lege na azo ti Israel titene ala gue, avoro KOTA GBIA, Nzapa ti 
ala. Kodro ti Ezipte ayeke gue ti buba laa; ade mo hinga ni pepe?” 

8A kiri aga na Moïse na Aaron na ndo ti Faraon si Faraon atene na ala: “Ala gue, 
avoro KOTA GBIA, Nzapa ti ala. Me zo wa laa aye ti gue, zo wa?” 

9Moïse akiri tënë: “E kue laa e yeke gue, amaseka na ambakoro, akoli na awali, 
ataba na angasa ti e nga na abagara ti e. Biani, alingbi e sara matanga ndali ti 
KOTA GBIA.” 

10Faraon atene na ala: “Ala ye titene mbi zia lege na ala titene ala na asewa ti ala 
ague? Ayeke nzoni KOTA GBIA aduti na ala ma! Fadeso sioni tënë ti be ti ala 
asigigi polele awe! 

11Mbi ke awe! Gi akoli laa ayeke gue ti voro KOTA GBIA; ye so ala yeke gi laa.” Na 
pekoni, a tumba ala titene ala londo na ndo ti Faraon. 

12KOTA GBIA atene na Moïse: “Yoro maboko ti mo na ndö ti Ezipte titene 
agbadola aga amu ya ti kodro ni kue; ala yeke te akugbe ti kasa so kue angba na 
peko ti pembe ti bekpa so.” 

13Moïse ayoro keke ti lo na ndö ti Ezipte si KOTA GBIA atokua mbeni pupu ti To 
na ndö ti kodro ni. Pupu ni aya na kota lâ kue nga na bi kue. Na ndaperere, pupu 
ti To ni aga na agbadola awe. 

14Agbadola ni amu ya ti Ezipte kue, ala duti na ndo kue. Ala wu ahon ndoni: 
kozoni, azo ti Ezipte ade ti baa mara ti gba ti agbadola tongaso laoko pepe; ala 
yeke kiri ti baa mara ni tongaso laoko pepe. 

15 Agbadola ni amu ndö ti sese kue si ndö ti sese ni avuko vukongo. Ala te apere 
ti kodro ni kue nga na ale ti keke so kue angba na peko ti pembe ti bekpa. Na ya 
ti kodro ti Ezipte kue, mbeni kugbe oko angba na li ti akeke pepe, na ndo kue; 
mbeni kugbe ti kasa oko angba na yaka pepe. 

16Faraon airi Moïse na Aaron na loro si lo tene na ala: “Mbi sara sioni so ake 
KOTA GBIA, Nzapa ti ala awe; mbi sara nga sioni so ake ala. 

17Fadeso, ala kiri azi tënë na li ti mbi ti fani oko ni maa! Ala sambela KOTA GBIA, 
Nzapa ti ala titene lo zi mbi na ya ti kuâ so.” 

18Moïse alondo na ndo ti Faraon asigigi si lo sambela KOTA GBIA. 

19KOTA GBIA asara si ngangu pupu ti Do aya, ahon na agbadola ni si atuku ala 
na ya ti kota ngu-ingo ti Asosongo. Gbadola oko angba na sese ti Ezipte pepe. 

20Me KOTA GBIA akpengba be ti Faraon si lo ke ti zia lege na azo ti Israel ti gue. 

Gumbaya kpale ni: vukongo ndo 

21KOTA GBIA atene na Moïse: “Yoro maboko ti mo na nduzu! Ayeke nzoni ndo 
avuko pitipiti na ndö ti sese ti Ezipte, vukongo ndo so zo ayeke tatara ndo 
tatarango daa!” 

22 Moïse ayoro maboko ti lo na nduzu si na ya ti lango ota, ndo avuko pitipiti 
ahon ndoni na kodro ti Ezipte kue. 

23Na ya ti lango ota, zo oko abaa mba ti lo pepe, lo yeke londo nga na ndo so lo 
yeke daa ti hon na mbeni ndo nde pepe. Me lumiere ayeke na ndo so azo ti Israel 
kue ayeke duti daa. 

24Gbia Faraon airi Moïse si lo tene na lo: “Ala gue, avoro KOTA GBIA. Ala na 
asewa ti ala alingbi ti gue senge; me gi ye oko, ataba ti ala, angasa ti ala nga na 
abagara ti ala ayeke ngba na ndo so.” 

25Moïse atene: “Anyama so e yeke mu na sandaga nga na sandaga so a yeke gbi 
ni kue na wâ na KOTA GBIA, Nzapa ti e, mo wani laa mo yeke mu ni na e? 

26Na ndö ni kue, e yeke gue na anyama ti e. Nyama ti e oko ayeke ngba ge pepe. 
Na popo ti anyama so laa e yeke mu ambeni na sandaga na KOTA GBIA, Nzapa ti 
e. Me kozoni si e yeke si kâ, anyama so e lingbi ti mu na KOTA GBIA, e hinga ni 
pepe.” 

27Me KOTA GBIA akpengba be ti Faraon si Faraon ake ti zia lege na azo ti Israel 
ti gue. 

28Faraon atene na Moïse: “Hon na le ti mbi! Sara hange si mo kiri mo ga na dawa 
ti mbi pepe! Tongana mo kiri ti ga na dawa ti mbi, andaa kuâ ti mo laa!” 

29Moïse atene: “Mo wani, mo tene awe; fade mbi yeke kiri ti ga na dawa ti mo 
pepe.” 

Sigingo 11 

Tanga ti kpale ni 

1KOTA GBIA atene na Moïse: “Mbi yeke tokua tanga ti kpale oko na ndö ti Faraon 
nga na ndö ti azo ti Ezipte. Na pekoni, lo yeke zia lege na ala ti gue, lo yeke tumba 
nga ala na ndo so biani biani. 

2Tongaso, tene na azo ti Israel kue, mo tene: ‘Ayeke nzoni koli oko oko na wali 
oko oko ahunda na mba ti lo aye so a sara na wen ti nginza nga na lôro.’ ” 

3KOTA GBIA asara si azo ti Ezipte abaa azo ti Israel na nzoni le. Na ndö ni kue, 
na sese ti Ezipte, azo ti gbe ti Faraon nga na azo ti kodro ni abaa Moïse tongana 
kota zo mingi. 

4Moïse atene na gbia Faraon: “Tënë so KOTA GBIA atene ayeke so: ‘Na be ti bi, 
mbi yeke hon na ya ti kodro ti Ezipte kue. 

5 Fade akozo molenge-koli so kue ayeke na kodro ti Ezipte ayeke kui: ti londo na 
kozo molenge ti mo Faraon, lo so lo lingbi ti duti gbia na peko ti mo, ngbii asi na 
kozo molenge ti ngbaa-wali so ayeke nika ale ti ble, ala kue ayeke kui. Akozo 
molenge-koli ti anyama ayeke kui nga. 

6Na ya ti kodro ti Ezipte kue, fade toto ayeke hon ndoni. Mara ti toto tongaso ade 
ti duti daa laoko pepe; mara ti toto tongaso ayeke kiri ti duti daa laoko pepe. 

7Me na ndo ti azo ti Israel kue, fade mbo oko ayeke dekongo na li ti mbeni zo 
wala na li ti mbeni nyama pepe. Tongaso si ala hinga atene, mbi KOTA GBIA, mbi 
sara kangbi na popo ti azo ti Ezipte na azo ti Israel.’ 

8Moïse akiri atene: Na ndembe ni so, fade azo ti gbe ti mo so ayeke ge so ayeke 
ga na mbage ti mbi, ala yeke kuku ti kpo li ti ala na sese na gbe ti mbi si ala yeke 
tene na mbi, atene: ‘Hon kâ, mo na azo so kue amu peko ti mo so!’ Na pekoni, mbi 

yeke hon.” Tongaso Moïse alondo na ndo ti Faraon, lo sigigi na ngonzo ti wâ na 
be ti lo. 

9KOTA GBIA atene na Moïse: “Gbia Faraon aye ti ma ala pepe; tongaso si aye ti 
dongo be so mbi yeke sara awu mingi na Ezipte.” 

10Biani, Moïse na Aaron asara aye ti dongo be so kue na le ti Faraon, me KOTA 
GBIA akpengba be ti lo si lo ke ti zia lege na azo ti Israel ti londo na kodro ti lo ti 
gue. 

Sigingo 12 

Matanga ti Pake 

1Na kodro ti Ezipte, KOTA GBIA atene na Moïse na Aaron: 

2“Nze so ayeke duti ande kozo nze ti ala. Nze so laa ayeke duti kozo nze ti ngu 
oko oko. 

3Ala tene na bongbi ti azo ti Israel kue, atene: Na lango baleoko ti nze so, ala mu 
kete taba oko wala kete ngasa oko ndali ti azo ti sewa oko oko, wala ndali ti azo 
ti da oko oko. 

4Tongana azo ti sewa ni ayeke mingi pepe ti te ngbongboro nyama oko kue, fade 
ala yeke ma tere na azo ti sewa so alango nduru na ala, alingbi na wungo ti azo 
ni. Na pekoni, ala yeke soro nyama ni alingbi na ti so zo oko oko alingbi ti te. 

5Ala yeke soro kete koli-taba wala kete koli-ngasa ti ngu oko so mbeni mbage ti 
tere ti lo abuba pepe. 

6Ala yeke bata nyama ni ngbii asi na lango baleoko na osio ti nze ni. Na lakui ti 
lango ni so, bongbi ti azo ti Israel kue ayeke fâ go ti nyama ni. 

7Fade ala yeke mu mene ti nyama ni, ala sara na tere ti akadere ti yanga ti da nga 
na tere ti kadere ti nduzu ti da so a yeke te nyama ni daa. 

8Na bi ni so, ala yeke zö kasa ti nyama ni zongo si ala te ni na mapa so a sara na 
mama ni pepe; ala yeke te nga kasa ni na pere so asee sengo. 

9Ala yeke te kasa ni na fini ni pepe, wala ala to ni tongo pepe. Me ala yeke zö 
nyama ni zongo, ala yeke te li ni, na agere ni nga na ya ni kue. 

10Ala yeke bata mbeni ye oko asi na ndaperere pepe. Tongana mbeni ye angba 
asi na ndaperere, ala gbi ni. 

11Lege so ala yeke te na nyama ni ayeke so: ala kanga kamba na ndö ti bongo ti 
ala, ala yu poro na gere ti ala, ala gbu keke na maboko ti ala. Ala te ni na loro. So 
ayeke matanga ti Pake so ala yeke sara ndali ti mbi, KOTA GBIA laa. 

12“Na bi ni so, fade mbi yeke hon na ya ti kodro ti Ezipte kue. Mbi yeke fâ akozo 
molenge-koli kue ti azo na ti anyama ti kodro ni. Mbi yeke fâ ngbanga na li ti 
anzapa kue ti Ezipte. Mbi laa mbi yeke KOTA GBIA. 

13 Me ti ada so ala yeke lango daa, mene ayeke duti tongana mbeni nzoroko ndali 
ti ala. Fade mbi yeke baa ni si mbi yeke hon hongo na ndö ti ada ni, mbi yeke luti 
pepe. Tongaso kpale so ayeke buba ndo ayeke wara ala pepe, na ndembe so mbi 
yeke fâ azo ti Ezipte. 

14“Fade lango ni so ayeke duti lango ti dango be. Ala yeke sara kota matanga 
ndali ti mbi, KOTA GBIA: matanga ni ayeke duti mbeni ndia so ayeke ngba ngu 
na ngu ndali ti ahale ti ala ti angoi kue.” 

Matanga ti Mapa so a sara na mama ni pepe 

15KOTA GBIA akiri atene na Moïse na Aaron: “Na ya ti lango mbarambara, fade 
ala yeke te mapa so a sara na mama ni pepe. Gi na kozo lango ni, ala zi mama ti 
mapa na ya ti ada ti ala. Ti londo na kozo lango ni ti si na mbarambara lango ni, 
zo so ate mapa so a sara na mama ni, fade a yeke tumba lo na popo ti azo ti Israel. 

16Na kozo lango ni nga na mbarambara lango ni, ala yeke bongbi azo ti voro 
Nzapa. Na ya ti alango so, ala yeke sara mbeni kua oko pepe. Gi kobe laa ala lingbi 
ti to ndali ti zo oko oko. 

17 “Fade ala yeke bata lango ti matanga ti Mapa so a sara na mama ni pepe so, 
ngbanga ti so na lango ni so laa mbi sara si ala sigigi na kodro ti Ezipte, na lege 
ti molongo ti mara ti ala. Ala yeke bata lango so ngu na ngu; ndia so ayeke ngba 
ngu na ngu ndali ti ahale ti ala ti angoi kue. 

18Na kozo nze ni, na lango baleoko na osio ti nze ni, na lakui, fade ala yeke te 
mapa so a sara na mama ni pepe, ngbii asi na lakui ti lango baleuse na oko ti nze 
ni. 

19Na ya ti lango mbarambara, alingbi a wara mama ti mapa na ya ti ada ti ala 
pepe. Zo so ate mapa so a sara na mama ni, ataa lo yeke wande wala lo yeke 
molenge ti kodro, fade a yeke tumba lo na ya ti bongbi ti azo ti Israel. 

20 Mapa so a sara na mama ni, alingbi ala te ni pepe. Na ndo so kue ala yeke lango 
daa, fade ala yeke te mapa so a sara na mama ni pepe.” 

Lekengo matanga ti Pake 

21Moïse airi akangba ti Israel kue si lo tene na ala: “Ala gue, amu kete taba wala 
kete ngasa ndali ti asewa ti ala, ala fâ ni ti sara na matanga ti Pake. 

22Fade ala yeke mu maboko ti izope, ala yoro na ya ti mene so ayeke na ya ti kota 
sembe, ala kpaka na tere ti akadere ti yanga ti da ni nga na tere ti kadere ti nduzu. 
Na pekoni, alingbi zo oko na popo ti ala alondo na ya ti da ti lo asigigi pepe ngbii 
ndo ahan si. 

23Fade KOTA GBIA ayeke hon na ya ti Ezipte kue ti sara ye ti ngangu na kodro ni. 
Me tongana lo yeke baa mene so ayeke na tere ti akadere ti yanga ti da nga na 
tere ti kadere ti nduzu, fade lo yeke hon hongo, lo yeke zia lege pepe na kpale ti 
bubango ndo ti li na ya ti da ti ala ti fâ ala. 

24Ala na ahale ti ala, fade ala yeke sara ye alingbi na ambela so kue; ambela ni 
ayeke ngba ndali ti ala kpu na kpu. 

25Tongana ala si ande na ya ti kodro so KOTA GBIA amu zendo ti mu na ala, fade 
ala yeke sara ye ni tongaso. 

26Tongana amolenge ti ala ahunda ala, atene: ‘Nda ti matanga so ala yeke sara so 
ayeke nyen?’ 

27Fade ala kiri tënë na ala, atene: ‘So ayeke sandaga ti Pake ndali ti KOTA GBIA 
laa. Na ndembe so azo ti Israel ayeke lani na Ezipte, KOTA GBIA asara ye ti 
ngangu na kodro ni, me lo hon hongo na ndö ti ada ti e, lo luti pepe; lo bata asewa 
ti e.’ ” Tongaso azo ti Israel akuku akpo li ti ala na sese ti voro KOTA GBIA. 

28Na pekoni, ala kiri si ala to nda ti sara ye ni; ala sara ni alingbi gi na yanga so 
KOTA GBIA amu lani na Moïse na Aaron. 

Tanga ti kpale ni: kuâ ti akozo molenge ti azo ti Ezipte 

29 Na be ti bi, KOTA GBIA afâ akozo molenge-koli kue na ya ti kodro ti Ezipte: ti 
londo na kozo molenge ti gbia Faraon ti koli, lo so lo lingbi fade ti duti gbia na 
peko ti babâ ti lo, ngbii asi na kozo molenge ti azo so a gbu ala na kodro wande 
si abi ala na da ti kanga. Lo fâ nga akozo molenge-koli ti anyama. 

30Na bi ni so, gbia Faraon alondo, lo na azo ti gbe ti lo kue nga na azo ti Ezipte 
kue; kota dekongo amu ya ti kodro ni kue, ngbanga ti so mbeni da oko ayeke daa 
pepe so kuâ akui daa pepe. 

31Na bi ni, Faraon airi Moïse na Aaron si lo tene na ala: “Ala londo, ala na azo ti 
Israel ti ala ni, ala sigigi na popo ti azo ti kodro ti mbi! Ala gue, avoro KOTA GBIA 
tongana ti so ala tene so. 

32Ala mu nga abagara ti ala, ataba na angasa ti ala, tongana ti so ala tene so, ala 
hon! Na pekoni, ala hunda na Nzapa ti ala ti sara tufa na ndö ti mbi.” 

33Azo ti Ezipte abaa atene, ala yeke kui kue. Nilaa ala hunda na azo ti Israel ti 
londo na kodro ti ala hio ti hon. 

34Ndani laa azo ti Israel amu farini so ala gbu ya ni ti sara na mapa si ade ti suku 
pepe, ala gue na ni. Ala kanga ta ti gbungo ya ti farini ni na bongo ti ala si ala zia 
na ndö ti go ti ala. 

35Azo ti Israel asara ye ni alingbi na tënë ti Moïse: ala hunda na azo ti Ezipte aye 
so a sara na wen ti nginza na lôro; ala hunda nga abongo. 

36 KOTA GBIA asara si azo ti Ezipte abaa azo ti Israel na nzoni le. Nilaa ala mu na 
azo ti Israel aye so kue ala hunda. Lege so azo ti Israel amu aye na tere ti azo ti 
Ezipte kue ahon na ni laa. 

37Na pekoni, azo ti Israel alondo na Ramses ti gue na Sukot. Wungo ti akoli so 
angba ngangu ayeke nduru na saki ngbangbo omene; a diko awali, amolenge na 
ambakoro pepe. 

38Ambeni zo gbani gbani so ayeke ti amara nde nde amu peko ti ala si ala na ala 
ague. Ala gue na ataba, angasa na abagara; anyama ni awu ahon ndoni. 

39Farini so ala gbu ya ni si ala mu na Ezipte aga na ni so, ala sara na mapa so 
mama ni ayeke daa pepe. Biani, na ndembe so a tumba ala na Ezipte, ala wara 
lege ti ku titene farini ni asuku pepe; ala wara nga lege ti mu kobe ti tengo ni na 
lege pepe. 

40 Azo ti Israel aduti na sese ti Ezipte ngu ngbangbo osio na baleota. 

41Na peko ti ngu ngbangbo osio na baleota so, taa gi na lango ni so, azo ti KOTA 
GBIA asigigi na ya ti kodro ti Ezipte na lege ti molongo ti amara ti ala. 

42Na ndembe so KOTA GBIA azi azo ti lo na kodro ti Ezipte asigigi na ala, na bi ni 
kue, lo baa ndo na ndö ti ala. Bi ni so ayeke ti KOTA GBIA. Legeoko nga, na bi ni 
so, alingbi ahale ti Israel ti angoi kue alango pepe. 

Ndia ti sarango matanga ti Pake 

43KOTA GBIA atene na Moïse na Aaron: “Baa ndia ti sarango matanga ti Pake 
ayeke so: ‘Wande oko alingbi ti te kobe ti matanga ti Pake pepe. 

44Ngbaa so mo vo lo na nginza, fade mo fâ lo na ganza kozo si lo lingbi ti te kobe 
ti matanga ti Pake ni. 

45Mbeni wande so aga ndali ti mbeni kete ngoi wala mbeni zo so ayeke sara kua 
si a yeke futa lo alingbi ti te ni pepe. 

46 A yeke te kasa ti nyama ni gi na ya ti da so a to ni daa. Fade ala yeke mu mbeni 
kasa ni asigigi na ni pepe. ‘Ala yeke kungbi abio ti nyama ni pepe. 

47Fade bongbi ti azo ti Israel kue ayeke sara matanga ti Pake so. 

48Tongana mbeni wande so aduti na ndo ti ala aye ti sara matanga ti Pake ti 
KOTA GBIA, alingbi ala fâ akoli na amolenge-koli ti sewa ti lo na ganza. Na 
pekoni, lo lingbi ti duti na ya ti matanga ni; lo yeke tongana zo ti Israel so a du lo 
na ya ti kodro ni. ‘Zo so afâ ganza pepe, lo lingbi ti te kobe ni pepe.’ ” 

49“Ndia oko so ayeke ndali ti zo ti Israel so a du lo na ya ti kodro ni nga ndali ti 
wande so aduti na popo ti ala.” 

50Azo ti Israel kue asara ye ni alingbi gi na yanga so KOTA GBIA amu lani na 
Moïse na Aaron. 

51Taa gi na lango ni so, KOTA GBIA azi azo ti Israel na kodro ti Ezipte asigigi na 
ala na lege ti molongo ti amara ti ala. 

Sigingo 13 

Ambeni ndia ndali ti matanga ti Pake 

1KOTA GBIA atene na Moïse: 

2 “Akozo molenge-koli so kue ayeke na Israel, ala so azi lege ti dungo ni na mama 
ti ala, mo zia ala nde ndali ti mbi. Biani, akozo molenge-koli ti zo na akozo 
molenge-koli ti nyama ayeke ti mbi.” 

3Moïse atene na azo ni, atene: “Lango so lani ala sigigi na sese ti Ezipte, ndo so 
ala yeke angbaa daa so, ala dabe ti ala na ni! Biani, na lege ti ngangu ti maboko ti 
KOTA GBIA, lo zi ala, lo sigigi na ala na ya ti kodro ni. Mapa so a sara na mama 
ni, fade ala te ni pepe. 

4 Laso na nze ti Abib laa ala sigigi. 

5Tongana KOTA GBIA asara si ala si na kodro ti azo ti Kanaan, azo ti mara ti Het, 
ti Amori, ti Hivi nga na ti azo ti Yebus, fade ala yeke sara matanga so na ya ti nze 
so. Kodro so KOTA GBIA adeba yanga ti lo na akotara ti ala ti mu ni na ala laa; 
ngu ti me ti bagara na mafuta ti wotoro asi singo daa. 

6Na ya ti lango mbarambara, fade ala te mapa so a sara na mama ni pepe. Na 
lango mbarambara ni, fade ala sara matanga ndali ti KOTA GBIA. 

7Na ya ti alango so kue, fade ala yeke te mapa so a sara na mama ni pepe. Na ya 
ti sese ti ala kue, mapa so a sara na mama ni, wala mama ti mapa, alingbi a wara 
ni na ndo ti ala pepe. 

8Na lango ti matanga so, fade ala yeke fa nda ti tënë so na amolenge ti ala, atene: 
‘E sara matanga so ndali ti ye so KOTA GBIA asara na e na ndembe so e sigigi na 
kodro ti Ezipte.’ 

9Na lege ti ngangu ti maboko ti KOTA GBIA laa, lo zi ala na Ezipte, lo sigigi na ala. 
Fade matanga so ayeke ga ye ti dango be ti ala, legeoko tongana mbeni nzoroko 
na tere ti maboko ti ala nga na ndö ti le ti ala. Matanga ni ayeke dabe ti ala so, ala 
lingbi ti fa Ndia ti KOTA GBIA na azo. 

10Na ngu oko oko, fade ala sara ye alingbi na mbela so, gi na lango so a fa na ala.” 

11Moïse akiri atene na azo ni, atene: “Fade KOTA GBIA ayeke sara si ala si na sese 
ti Kanaan; lo yeke mu sese ni na ala tongana ti so lo deba yanga ti lo na ala nga 
na akotara ti ala. 



134 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

12Tongana ala si kâ, fade ala yeke mu na KOTA GBIA amolenge-koli so azi lege ti 
dungo ni na mama ti ala nga na amolenge ti nyama so azi lege ti dungo ni na 
mama ti ala. Ala kue ayeke ti KOTA GBIA. 

13Ti kozo molenge ti lele, fade ala yeke sanze lo na kete taba wala na kete ngasa. 
Tongana ala sanze lele ni pepe, fade ala pete go ti lo, ala fâ lo. Me ti akozo 
molenge-koli ti zo so ayeke na popo ti ala, fade ala yeke kiri ti vo ala vongo. 

14Gbanda, tongana amolenge ti ala ahunda ala, atene: ‘Nda ti ye so ala sara so 
ayeke nyen?’ Fade ala kiri tënë na ala, atene: ‘Na ngangu ti maboko ti KOTA GBIA, 
lo sara si e sigigi na Ezipte, ndo so lani e yeke angbaa daa so. 

15Lani Faraon akpengba be ti lo si lo ke ti zia lege na e ti gue. Tongaso KOTA GBIA 
afâ akozo molenge-koli kue ti kodro ti Ezipte, akozo molenge-koli ti zo na ti 
anyama. Ndani laa e yeke ya akozo molenge-koli ti anyama na sandaga na KOTA 
GBIA. Me akozo molenge ti e ti koli, e yeke kiri ti vo ala vongo.’ 

16Asandaga so ayeke ga ye ti dango be ti ala, legeoko tongana mbeni nzoroko na 
tere ti maboko ti ala nga na ndö ti le ti ala. Asandaga ni ayeke dabe ti ala na 
ngangu ti maboko ti KOTA GBIA, lo so lo zi ala na Ezipte lo sigigi na ala.” 

Nzapa wani ayeke tambula na dawa ti azo ti lo fa lege na ala 

17So Faraon azia lege na azo ti Israel ti gue, Nzapa azia lege na ala ti gue na kodro 
ti azo ti Filistii pepe, ataa so nduru lege ni laa. Biani, Nzapa atene na be ti lo, 
atene: “Tongana awato ti ala asara bira na ala, fade be ti ala ayeke woko si ala 
kiri na Ezipte.” 

18Ndani laa Nzapa asara si azo ti Israel amu lege so ague na benyama, na mbage 
ti kota ngu-ingo ti Asosongo. Ala londo na Ezipte na aye ti bira ti ala kue na tere 
ti ala si ala gue. 

19 Moïse amu abio ti Joseph ague na ni, ngbanga ti so Joseph ahunda ando na azo 
ti Israel atene: “Gba fade Nzapa ayeke ga ti mu maboko na ala; ala deba yanga ti 
ala ti mu abio ti mbi ti gue na ni.” 

20Azo ti Israel alondo na Sukot, ala gue, asara bâbâ ti ala na Etam, na yanga ti 
benyama. 

21KOTA GBIA wani laa ayeke tambula na dawa ti ala. Na kota lâ, lo yeke na ya ti 
ngbongboro mbinda ti fa lege na ala. Na bi, lo yeke na ya ti ngbongboro wâ ti za 
na tere ti ala. Tongaso ala lingbi ti tambula na kota lâ nga na bi. 

22Na kota lâ, ngbongboro mbinda ni ayeke zia azo ti Israel pepe; na bi, 
ngbongboro wâ ni ayeke zia nga ala pepe. 

Sigingo 14 

Gbia Faraon atumba peko ti azo ti Israel 

1KOTA GBIA atene na Moïse: 

2“Tene na azo ti Israel ti kiri ti sara bâbâ ti ala na dawa ti gbata ti Pi-Hahirot, na 
popo ti Migdol na kota ngu-ingo ti Asosongo. Na ndo so laa ala yeke sara bâbâ ni, 
abaa le na Baal-Sefon, nduru na kota ngu-ingo. 

3Fade Faraon ayeke tene tënë ti azo ti Israel, lo tene: ‘Ala girisa na ya ti benyama 
si li ti ala aga kirikiri; benyama akanga lege na ala awe!’ 

4Mbi yeke sara titene be ti Faraon akpengba si lo tumba peko ti ala. Tongaso, 
fade mbi yeke fa gonda ti mbi na ndö ti Faraon nga na ndö ti aturugu ti lo kue. 
Tongaso si azo ti Ezipte ahinga atene mbi laa mbi yeke KOTA GBIA.” Nilaa azo ti 
Israel asara ye ni tongaso. 

5Azo atene na Faraon, gbia ti Ezipte, atene: “Baa azo ti Israel akpe awe.” Be ti 
Faraon na be ti akota zo ti gbe ti lo akiri asanze ndali ti azo ni si ala tene: “Nyen 
laa e sara si e zia lege na azo ti Israel si ala hon so? Ala yeke kiri ti sara kua ti 
ngbaa na e pepe!” 

6Faraon aleke pusu ti mbarata ti lo si lo mu aturugu ti lo na tere ti lo si ala gue. 

7Lo mu na tere ti lo anzoni pusu ti mbarata ngbangbo omene; lo mu nga apusu 
ti mbarata kue ti Ezipte. Na ya ti pusu oko oko, aturugu ota ayeke daa. 

8KOTA GBIA asara si be ti Faraon, gbia ti Ezipte akpengba si lo to nda ti tumba 
peko ti azo ti Israel. Me azo ti Israel asigigi na Ezipte, ala yoro maboko ti ala na 
nduzu ti fa atene, ala sigigi na gbe ti ngbaa awe. 

9Aturugu ti Ezipte, na ambarata ti ala, na apusu ti mbarata ti ala nga na azo ti 
kpengo na ambarata ni atumba peko ti azo ti Israel. Ala gue, awara azo ti Israel 
ni na ya ti bâbâ ti ala, nduru na yanga ti kota ngu-ingo, nduru na Pi-Hahirot so 
abaa le na Baal-Sefon. 

10So gbia Faraon aga nduru awe, azo ti Israel ayo le ti ala na nduzu si ala baa so 
azo ti Ezipte ayeke ga na peko ti ala. Kota mbeto agbu azo ti Israel si ala dema 
tere ti ala na KOTA GBIA. 

11Ala tene na Moïse, atene: “Du ti kuâ ayeke na Ezipte pepe si mo ga na e titene 
e kui na benyama so? Mo zi e na Ezipte, mo sigigi na e ngbanga ti nyen? 

12So e de na Ezipte so, e tene lani na mo, e tene: ‘Zia e duti kpoo, e sara kua na 
azo ti Ezipte ma! Ti sara kua na ala ayeke nzoni ahon titene e kui na benyama.’ ” 

13Moïse akiri tënë na azo ni, atene: “Ala sara mbeto pepe! Ala luti tongana koli! 
Ala yeke baa lege so KOTA GBIA ayeke soo ala na kuâ laso. Biani, azo ti Ezipte so 
ala yeke baa ala laso, ala yeke kiri ti baa ala mbeni pepe! 

14KOTA GBIA laa ayeke tiri bira ndali ti ala. Ti ala, fade ala yeke duti gi kpoo.” 

Nzapa azi lege na ya ti kota ngu-ingo 

15KOTA GBIA atene na Moïse: “Mo yeke dekongo na mbi ngbanga ti nyen? Tene 
na azo ti Israel, ala mu lege ague. 

16 Ti mo, mu keke ti mo, mo yoro ni na nduzu na ndö ti kota ngu-ingo; mo kangbi 
ya ti ngu ni mbage na mbage titene azo ti Israel ahon na popo ni na ndö ti kuru 
sese. 

17Ti mbi, mbi yeke sara titene be ti azo ti Ezipte akpengba si ala li na peko ti ala 
na ya ti kota ngu-ingo ni. Fade mbi yeke fa gonda ti mbi na ndö ti Faraon nga na 
ndö ti aturugu ti lo kue, apusu ti mbarata ti lo nga na azo ti kpengo na mbarata 
ti lo. 

18Tongana mbi fa gonda ti mbi na ndö ti Faraon, na ndö ti apusu ti mbarata ti lo 
nga na ndö ti azo ti kpengo na mbarata ti lo, fade azo ti Ezipte ayeke hinga atene, 
mbi laa mbi yeke KOTA GBIA.” 

19 Ange ti Nzapa so ayeke tambula na dawa ti azo ti Israel so akiri ague, aluti na 
peko ti ala. Ngbongboro mbinda so ayeke tambula na dawa ti ala so akiri ague, 
aluti na peko ti ala. 

20Ngbongboro mbinda ni aga aluti na popo ti bâbâ ti azo ti Ezipte na ti azo ti 
Israel. Na mbeni mbage, mbinda ni avuko vukongo si na mbeni mbage ni, mbinda 
ni ayeke za zango. Tongaso na bi ni kue, azo ti Ezipte na azo ti Israel alingbi ti ga 
nduru na tere ti mba pepe. 

21Moïse ayoro maboko ti lo na ndö ti kota ngu-ingo. KOTA GBIA atokua mbeni 
kota pupu ti To so aga aya na ndö ti kota ngu-ingo na bi ni kue si akangbi ya ti 
kota ngu-ingo ni. Lege azi na ya ni, ndo ni aga kuru sese. 

22 Azo ti Israel ahon na ya ti kota ngu-ingo ni, ngu andu gere ti ala pepe. Na mbage 
ti maboko ti ala ti koli nga na mbage ti maboko ti ala ti wali, ngu ni aluti tongana 
mbeni kota gbagba. 

23Azo ti Ezipte atumba peko ti ala; ambarata ti Faraon kue, na apusu ti mbarata 
ti lo nga na azo ti kpengo na mbarata ti lo, ala li na ya ti kota ngu-ingo ni na peko 
ti azo ti Israel, ngbii asi na be ti ngu-ingo ni. 

24Na yanga ti ndaperere, KOTA GBIA so ayeke na ya ti ngbongboro wâ nga na ya 
ti ngbongboro mbinda abaa ndo na mbage ti aturugu ti Ezipte, lo sara si ye aga 
kirikiri na popo ti ala. 

25KOTA GBIA asara si gere ti apusu ti mbarata ti ala azi si ala ye ti hon, ala hon 
gbaa. Tongaso azo ti Ezipte atene: “E kpe yongoro na tere ti azo ti Israel, ngbanga 
ti so KOTA GBIA laa ayeke tiri bira na e ndali ti azo ti Israel!” 

26KOTA GBIA atene na Moïse: “Yoro maboko ti mo na ndö ti kota ngu-ingo titene 
ngu ni akiri na ndö ti azo ti Ezipte, na ndö ti apusu ti mbarata ti ala nga na ndö ti 
azo ti kpengo na mbarata ti ala.” 

27Moïse ayoro maboko ti lo na ndö ti kota ngu-ingo ni. So ndo aga nduru ti han, 
ngu ni akiri na plase ni tongana ti kozo. Azo ti Ezipte so angba ti kpe atengbi 
biaku na ngu ni. KOTA GBIA abi ala na ya ni. 

28 Ngu ni akiri si akanga ndö ti apusu ti mbarata, azo ti kpengo na mbarata nga 
na aturugu kue ti Faraon so ali na ya ti kota ngu-ingo na peko ti azo ti Israel so; 
zo oko angba pepe. 

29Me azo ti Israel ahon na ya ti kota ngu-ingo ni na ndö ti kuru sese. Na mbage ti 
maboko ti ala ti koli nga na mbage ti maboko ti ala ti wali, ngu ni aluti tongana 
mbeni gbagba. 

30Na lango ni so, KOTA GBIA asoo azo ti Israel na maboko ti azo ti Ezipte si azo 
ti Israel abaa kuâ ti azo ti Ezipte na yanga ti kota ngu-ingo ni. 

31Azo ti Israel abaa so, na lege ti ngangu ti maboko ti lo, KOTA GBIA ahon ndö ti 
azo ti Ezipte. Nilaa ala kpe mbeto ti KOTA GBIA si ala zia be ti ala na ndö ti KOTA 
GBIA nga na ndö ti Moïse, zo ti kua ti lo. 

Sigingo 15 

Moïse na azo ti Israel ahe bia 

1 Tongaso Moïse na azo ti Israel ahe bia so na KOTA GBIA, ala tene: Mbi ye ti he 
bia na KOTA GBIA: lo fa kota ngangu ti lo, lo bi ambarata na azo ti kpengo na 
mbarata ni na ya ti kota ngu-ingo! 

2KOTA GBIA ayeke ngangu ti mbi, mbi yeke he bia na lo. Lo laa lo soo mbi! Lo 
yeke Nzapa ti mbi, mbi yeke sepela lo! Lo yeke Nzapa ti babâ ti mbi, mbi ye ti he 
bia ti fa kota ti lo. 

3KOTA GBIA ayeke ngangu zo ti bira. Iri ti lo ayeke KOTA GBIA! 

4Lo bi apusu ti mbarata ti Faraon na aturugu ti lo na ya ti kota ngu-ingo. Kota 
ngu-ingo ti Asosongo amene akpengba turugu ti lo. 

5Ala li na gbe ti ngu tongana têne si ngu so ali mingi akanga ndö ti ala kue. 

6KOTA GBIA, maboko ti mo ti koli afa kota ngangu ti mo! KOTA GBIA, maboko ti 
mo ti koli anika awato! 

7Mo yeke kota ahon ndoni! Mo yeke kinda azo so alondo ti ke mo. Tongana 
ngonzo ti mo alondo tongana wâ, ngonzo ni ayeke gbi ala tongana holengo pere. 

8Ngangu pupu ti hon ti mo asara si ngu abongbi na ndö ti tere, amapo aluti na 
nduzu tongana gbagba, ngu so ali aga tongana kuru sese na gbe ti kota ngu-ingo. 

9Awato ti e atene lani, atene: “E tumba peko ti ala, fade e yeke wara ala. E yeke 
kangbi ya ti aye ti ala so e gbu na peko ti bira, e yeke mu ni alingbi na e. E yeke 
gboto yongoro zeme ti e, e yeke mu aye ti ala kue na maboko ti ala!” 

10Me mo KOTA GBIA, mo huru pupu si kota ngu-ingo akanga ndö ti ala. Ala li na 
gbe ti kota ngu tongana nengo wen. 

11KOTA GBIA, na popo ti anzapa, lo so wa laa ayeke tongana mo? Zo wa laa 
alingbi na gonda, lo yeke nde si lo yeke nzoni kue tongana mo? Zo wa laa alingbi 
ti sara akota ye tongana mo? Zo wa laa alingbi ti sara aye ti kpene tongana mo? 

12Mo yoro maboko ti mo ti koli si sese amene awato ti e! 

13Na lege ti nzoni be ti mo, mo fa lege na azo ti mo so mo zi ala awe. Na lege ti 
ngangu ti mo, mo gue na ala na ndo ti duti ti mo so ayeke nde si ayeke nzoni kue. 

14Amara so angoro ala ama tënë ni, tere ti ala ado na mbeto. Kota mbeto agbu 
azo ti Filistii. 

15Be ti amakonzi ti Edom afun kue. Tere ti akota zo ti Moab ado na mbeto, be ti 
azo ti Kanaan kue awoko awe. 

16Mbeto na kota mbeto agbu ala. KOTA GBIA, so ala baa ngangu ti maboko ti mo, 
mbeto ahon ndö ti ala si tënë ahunzi na yanga ti ala, ngbii azo ti mo ahon na 
mbage ti ngu ni; azo ti mo so mo vo ala so. 

17KOTA GBIA, fadeso mo sara si ala li kâ, mo zia ala na ndö ti hoto so ayeke ti mo; 
ndo so mo leke ti duti daa laa, ndo ni ayeke nde si ayeke nzoni kue, maboko ti 
mo wani laa aleke ni. 

18KOTA GBIA, mo yeke le-gbia kpu na kpu! 

19So ambarata ti Faraon, apusu ti mbarata ti lo nga na azo ti kpengo na ambarata 
ti lo ali na ya ti kota ngu-ingo, KOTA GBIA asara si ngu ni amene ala. Me azo ti 
Israel ahon na popo ti kota ngu-ingo ni, na ndö ti kuru sese. 

20Tongaso Miriam, wayanga-Nzapa, ita ti Aaron ti wali amu kete ngo. Awali ti 
Israel kue amu peko ti lo, ala yeke pika kete ngo si ala yeke dodo. 

21Miriam amu li ti bia ni na ala, atene: “Ala he bia na KOTA GBIA, lo fa kota 
ngangu ti lo, lo bi ambarata na azo ti kpengo na mbarata ni na ya ti kota ngu-
ingo!” 

TAMBULA TI AZO TI ISRAEL NA BENYAMA 
15.22–18.27 
Ngu ti Mara 

22Moïse amu yanga na azo ti Israel si ala londo na tere ti kota ngu-ingo ti 
Asosongo ti hon. Ala mu lege so ague na benyama ti Shur. Ala tambula lango ota 
na benyama, ala wara ngu pepe. 

23Ala si na Mara, me ala lingbi ti nyon ngu ti Mara ni pepe, ngbanga ti so ngu ni 
asee sengo. Ndani laa azo adi iri ti ngu ni so Mara. 

24Azo ni akasa Moïse, atene: “Fade e yeke nyon nyen?” 

25Moïse adema tere ti lo na KOTA GBIA si KOTA GBIA afa na lo mbeni nduru 
keke. Moïse amu keke ni, lo bi na ya ti ngu ni si ngu ni aga nzoni. Na ndo so laa 
KOTA GBIA amu na azo ti Israel andia nga na lege ti sarango ye so lo fa. Na ndo 
so nga laa KOTA GBIA atara be ti ala. 

26Lo tene na ala, lo tene: “Tongana ala ma tënë ti mbi KOTA GBIA, Nzapa ti ala 
nzoni, tongana ala sara ye so ayeke mbirimbiri na le ti mbi, tongana ala dingi mê 
ti ala ti ma atënë ti yanga ti mbi, tongana ala sara ye alingbi na ambela ti mbi kue, 
fade mbi yeke zia mbeni kobela oko na tere ti ala pepe; kobela so lani mbi zia na 
tere ti azo ti Ezipte so. Biani, mbi KOTA GBIA laa mbi yeke kai kobela ti ala.” 

27Na pekoni, azo ti Israel asi na Elim. Kâ, ali ti ngu baleoko na use na akeke ti 
mburu balembarambara ayeke daa. Ala sara bâbâ ti ala kâ na tere ti ngu. 

Sigingo 16 

Nzapa amu adodoro na mane na azo ti Israel 

1Bongbi ti azo ti Israel kue alondo na Elim, ala si na benyama ti Sin na lango 
baleoko na oku ti use nze ni, na peko ti so ala sigigi na kodro ti Ezipte. Sin ayeke 
na popo ti Elim na hoto ti Sinai. 

2Kâ na benyama, bongbi ti azo ti Israel kue akasa Moïse na Aaron. 

3Azo ni atene: “Na ngoi so lani e yeke na Ezipte, e yeke duti na tere ti ta ti nyama, 
e yeke te kobe, ya ti e asi. Tongana KOTA GBIA afâ e lani gi kâ, ka ayeke nzoni 
mingi! Me ala mu e, aga na e na benyama so si ala zia e titene e kue, e kui nzara!” 

4 KOTA GBIA atene na Moïse: “Mbi yeke sara titene mapa alondo na nduzu kâ, 
atuku tongana ngu-Nzapa na ala. Na ya ti lango oko oko, fade azo ayeke sigigi ti 
ro mapa ni ndali ti kobe ti lango oko. Fade mbi yeke tara be ti ala ti baa wala ala 
yeke sara ye alingbi na Ndia ti mbi, wala ala yeke sara pepe. 

5Na lango omene ni, tongana ala ga ti to kobe so ala ro so, fade ala yeke baa so 
kobe ni ayeke mingi fani use ahon ti atanga ti alango ni.” 

6Moïse na Aaron atene na azo ti Israel kue, atene: “Na lakui so, ala yeke hinga 
atene, KOTA GBIA laa azi ala na Ezipte asigigi na ala. 

7Kekereke na ndaperere, fade ala yeke baa gonda ti KOTA GBIA, ngbanga ti so 
KOTA GBIA ama kasango ndo so ala kasa lo so. E, e yeke ti e zo wa si ala yeke 
kasa e so?” 

8Moïse akiri atene: “Fade ala yeke hinga atene KOTA GBIA laa, na ndembe so lo 
yeke mu na ala nyama na lakui titene ala te si na ndaperere, lo yeke mu na ala 
mapa titene ala te ya ti ala asi. Biani, lo ma kasango so ala kasa lo so. E, e yeke ti 
e zo wa? Ala yeke kasa e pepe, me KOTA GBIA laa ala yeke kasa lo.” 

9Moïse atene na Aaron: “Tene na bongbi ti azo ti Israel kue, mo tene: Ala ga 
nduru na KOTA GBIA, ngbanga ti so lo ma kasango ndo ti ala.” 

10 Na ndembe so Aaron ayeke tene tënë na bongbi ti azo ti Israel kue, ala zia le ti 
ala na mbage ti benyama, mo ye ti baa, ala baa gonda ti KOTA GBIA asigigi na ya 
ti mbinda. 

11KOTA GBIA atene na Moïse: 

12“Mbi ma kasango ndo ti azo ti Israel. Tene na ala, mo tene: ‘Na lakui so, fade ala 
yeke te nyama, kekereke na ndaperere, ala yeke te mapa ya ti ala asi si ala hinga 
atene, mbi laa mbi yeke KOTA GBIA, Nzapa ti ala.’ ” 

13 Gi na lakui ni, adodoro aga amu ya ti bâbâ ni kue. Na ndaperere, gba ti ngu ti 
pere angoro bâbâ ni. 

14So ngu ti pere ni ahole awe, ambeni ye vuru vuru, kete kete tongana akete le ti 
kobe angba na ndö ti sese. 

15 Azo ti Israel abaa ye ni si ala tene na popo ti ala, atene: “So nyen laa?” Biani, 
ala hinga ye ni so pepe. Moïse atene na ala: “Mapa so KOTA GBIA amu na ala 
titene ala te laa. 

16Baa, yanga so KOTA GBIA amu ayeke so: ‘Zo oko oko aro kobe ni alingbi na 
nzara ti lo. Zo oko ta oko, zo oko ta oko. Sewa oko amu ta ti kobe ni alingbi na 
wungo ti azo ti da ti lo.’ ” 

17Azo ti Israel asara ye alingbi na tënë so. Ambeni aro kobe ni mingi, ambeni aro 
kete. 

18 Na pekoni ala mu sembe, ala haka na akobe ni: zo so aro mingi awara kobe 
ahon ndoni pepe; zo so aro kete, kobe atia lo pepe. Zo oko oko awara kobe so 
alingbi na lo. 

Andia nde nde ndali ti mane 

19Moïse akiri atene na ala: “Zo oko abata kobe ni asi na ndaperere pepe!” 

20Me ambeni zo ni ama Moïse pepe. Ala bata kobe ni asi na ndaperere; angusu 
adu daa si kobe ni afun sioni. Tongaso Moïse asara ngonzo na tere ti ala. 

21Lakue na ndaperere, zo oko oko ayeke ro akobe so alingbi na nzara ti lo. 
Tongana lâ asu, kobe ni ayeke ga ngu. 

22Na lango omene ni, ala ro mapa ni fani use ahon ti kozo, zo oko ta use. 
Amakonzi kue ti bongbi ti azo ni aga atene tënë ni na Moïse. 

23 Moïse atene na ala: “Yanga so KOTA GBIA amu laa: Kekereke ayeke lango ti 
wungo tere, lango ti wungo tere so a zia ni nde ndali ti KOTA GBIA. Ye so ala ye 
ti zö, ala zö ni; ye so ala ye ti to, ala to ni. Tanga ti kobe ni, ala bata ndali ti 
kekereke na ndaperere.” 

24Ala bata tanga ti kobe ni asi na ndaperere alingbi na yanga so Moïse amu. Kobe 
ni afun pepe, angusu adu nga daa pepe. 

25Moïse atene: “Ala te kobe ni laso. Laso ayeke lango ti wungo tere ndali ti KOTA 
GBIA. Laso, ala yeke wara kobe ti tengo ni na gigi pepe. 

26Biani, fade ala yeke ro kobe ni na ya ti lango omene; me lango mbarambara ni 
ayeke lango ti wungo tere. Fade kobe ayeke daa pepe.” 

27Andaa na lango mbarambara ni, ambeni zo ni asigigi ti ro kobe, me ala wara ye 
oko pepe. 

28KOTA GBIA atene na Moïse: “Ala yeke ngba ti ke ti sara ye alingbi na tënë ti 
yanga ti mbi na ndia ti mbi ngbii asi lawa? 

29Alingbi ala hinga so: mbi KOTA GBIA, mbi mu na ala lango ti wungo tere. Ndani 
laa na lango omene ni, mbi mu nga na ala mapa ti lango use. Na lango 
mbarambara ni, ayeke nzoni zo oko oko angba na ndo ti lo; zo oko asigigi pepe.” 

30Tongaso, azo ti Israel awu tere ti ala na lango mbarambara ni. 

31Azo ti Israel adi iri ti kobe ni mane. Mane ayeke tongana lengo ti pere so iri ni 
koriandre, avuru vurungo, nzerengo ni ayeke tongana nzerengo ti makara so a 
sara na mafuta ti wotoro. 

32Moïse atene: “Baa, yanga so KOTA GBIA amu ayeke so: ‘Ayeke nzoni ala zia 
mane asi ya ti ta oko; fade ala bata ni ndali ti ahale ti ala titene ala baa ni si ala 
hinga kobe so mbi mu ando na ala ti te na benyama, na ndembe so mbi sara si 
ala sigigi na kodro ti Ezipte.’ ” 

33 Na pekoni, Moïse atene na Aaron: “Mu kete ta, mo tuku mane daa asi; mo zia 
ni na ya ti mbeni kangu na dawa ti KOTA GBIA titene a bata ni ndali ti ahale ti 
ala.” 

34Aaron asara ye alingbi na yanga so KOTA GBIA amu lani na Moïse: lo zia ta ni 
na dawa ti atêne so a su atënë ti mbuki na le ni. 

35 Azo ti Israel ate mane so na ya ti ngu baleosio ngbii ala si na sese so azo aduti 
daa. Ala te ni ngbii ala si na katikati ti sese ti Kanaan. 

36Kobe ti mane ndali ti zo oko oko alingbi na kete ta oko so a iri ni “omer”. Omer 
baleoko alingbi na sembe oko so a iri ni “efa”. 

Sigingo 17 

Ngu ti Masa na ti Meriba 
(Wungo 20.2-13) 

1 Bongbi ti azo ti Israel kue alondo na benyama ti Sin, ala si na mbeni ndo; ala 
londo na ndo so ala si na mbeni ndo alingbi na yanga so KOTA GBIA amu; ala 

sara tongaso ngbii ala si na Refidim. Ala sara bâbâ ti ala kâ, me ngu ti nyongo ni 
ayeke daa pepe. 

2 Azo ni agi yanga ti Moïse, atene: “Mu na e ngu, e nyon!” Moïse akiri tënë na ala: 
“Ala yeke gi yanga ti mbi ngbanga ti nyen? Ala yeke tara be ti KOTA GBIA 
ngbanga ti nyen?” 

3Kâ, nzara ti ngu ahon ndö ti azo ni si ala kasa Moïse, atene: “Mo mu e na kodro 
ti Ezipte, mo ga na e ge ngbanga ti nyen? Mo ye titene nzara ti ngu afâ e, na 
amolenge ti e nga na anyama ti e?” 

4Moïse adema tere ti lo na KOTA GBIA: “Nyen laa mbi lingbi ti sara ndali ti azo 
so? Angba gi kete titene ala bo mbi na têne!” 

5KOTA GBIA atene na Moïse: “Mo hon na dawa ti azo ni. Mo mu ambeni kangba 
ti Israel na tere ti mo. Keke so lani mo pika na kota ngu ti Nil so, mo mu ni na 
maboko ti mo, mo gue. 

6Ti mbi, fade mbi yeke luti na dawa ti mo, na ndö ti mbeni kota têne so ayeke na 
Horeb. Fade mo yeke pika têne ni, ngu ayeke sigigi daa si azo ni ayeke nyon.” 
Moïse asara tongaso na dawa ti akangba ti Israel. 

7Lo di iri ti ndo ni Masa, so ti tene “Tarango be”, na Meriba, so ti tene “Gingo 
yanga”. Biani, na ndo so laa azo ti Israel agi yanga ti Moïse si ala tara be ti KOTA 
GBIA, atene: “KOTA GBIA ayeke na popo ti e, wala lo yeke na popo ti e pepe?” 

Azo ti mara ti Amalek atiri bira na azo ti Israel 

8Azo ti mara ti Amalek aga ti tiri bira na azo ti Israel na Refidim. 

9Moïse atene na Josué: “Soro ambeni koli, mo gue, mo tiri bira na azo ti mara ti 
Amalek. Kekereke, mbi yeke luti na li ti hoto, keke ti Nzapa na maboko ti mbi.” 

10Josué ague ti tiri bira na azo ti Amalek alingbi na tënë so Moïse atene na lo. Me 
Moïse, Aaron na Hur ague ti ala na li ti hoto. 

11Tongana Moïse ayo maboko ti lo na nduzu, azo ti Israel ahon ala na ngangu; 
me tongana lo zia maboko ti lo na sese, azo ti Amalek ahon azo ti Israel na 
ngangu. 

12So maboko ti Moïse awoko awe, Aaron na Hur amu mbeni têne, ala zia na gbe 
ti Moïse si lo duti na ndö ni. Aaron na Hur aluti mbage na mbage, ala gbu maboko 
ti Moïse na nduzu. Tongaso maboko ti Moïse angba na nduzu ngbii asi na lakui. 

13Nilaa Josué ahon ndö ti azo ti Amalek na bira ni, lo fâ ala na yongoro zeme. 

14 KOTA GBIA atene na Moïse: “Su aye so kue na mbeti si aga ye ti dango be ti ala. 
Tene tënë so na mê ti Josué, mo tene: ‘Fade mbi yeke hunzi azo ti Amalek kue, 
mbi yeke sara si na ndö ti sese so, azo akiri adabe ti ala na mara ti ala pepe.’ ” 

15Moïse aleke mbeni gbalaka si lo di iri ni “KOTA GBIA ayeke bendere ti mbi.” 

16Lo tene: “So azo ti mara ti Amalek aye ti bi mbata ti KOTA GBIA na sese so, fade 
KOTA GBIA ayeke sara bira na ala ngu na ngu.” 

Sigingo 18 

Moïse na kogara ti lo Zetro 

1Zetro, wayango-sandaga ti azo ti mara ti Madian, kogara ti Moïse ama tënë ti 
aye so kue Nzapa asara ndali ti Moïse na azo ti Israel, azo ti Nzapa. Lo ma lege so 
KOTA GBIA asara si azo ti Israel asigigi na Ezipte. 

2Zetro, kogara ti Moïse, ayamba Sefora, wali ti Moïse so Moïse atene lani na lo ti 
kiri ti duti na ndo ti babâ ti lo. 

3 Zetro ayamba nga amolenge ti Sefora ti koli use: iri ti mbeni ayeke Gershom, so 
ti tene “Gene na ndo so”. Biani, Moïse atene lani, atene: “Mbi yeke gene na sese 
ti awande.” 

4Iri ti mbeni ayeke Eliezer, so ti tene “Nzapa amu maboko na mbi”. Biani, Moïse 
atene lani, atene: “Nzapa ti babâ ti mbi amu maboko na mbi; lo zi mbi na yanga 
ti yongoro zeme ti Faraon.” 

5Zetro, kogara ti Moïse, lo na amolenge ti Moïse ti koli na wali ti Moïse ague ti 
wara Moïse na benyama, na ndo so lo sara bâbâ ti lo daa, na tere ti hoto ti Nzapa. 

6Zetro atokua na Moïse, atene: “Mbi kogara ti mo Zetro laa mbi ga ti baa mo so, 
mbi na wali ti mo nga na amolenge ti mo use.” 

7Moïse ague ti wara kogara ti lo na lege, lo kuku na gbe ti lo, lo londo si lo su 
ngbangba ti lo. Ala hunda tere na popo ti ala: “Ala yeke nzoni?” Na pekoni, ala li 
na ya ti da ti bongo ti Moïse. 

8Moïse afa na kogara ti lo peko ti ye so kue KOTA GBIA asara na Faraon nga na 
azo ti Ezipte ndali ti azo ti Israel. Lo fa nga na lo peko ti akpale so kue ala wara 
na lege si KOTA GBIA azi ala na ya ni. 

9Tere ti Zetro anzere ndali ti nzoni ye so kue KOTA GBIA asara na azo ti Israel, 
so lo zi ala na maboko ti azo ti Ezipte. 

10Zetro atene: “Singila na KOTA GBIA so azi ala na maboko ti azo ti Ezipte nga na 
maboko ti Faraon so. Singila na lo so lo zi azo ni na gbe ti azo ti Ezipte so! 

11Fadeso mbi hinga, mbi tene, KOTA GBIA ayeke kota ahon anzapa kue. Lo fa ni 
na ngoi so azo ti Ezipte ayeke sara sana na azo ti Israel.” 

12Na pekoni, Zetro, kogara ti Moïse aya sandaga so a yeke gbi ni kue na wâ nga 
na asandaga nde nde na Nzapa. Tongaso Aaron na akangba ti Israel kue aga ti te 
kobe na kogara ti Moïse na dawa ti Nzapa. 

Moïse asoro amakonzi ti fâ ya ti ngbanga 



144 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

13Lango oko na pekoni, Moïse aduti ti fâ ya ti ngbanga ti azo ni. Ti londo na 
ndaperere ngbii asi na lakui, azo ni ayeke ku titene lo fâ ya ti ngbanga ti ala. 

14Kogara ti Moïse abaa ye so kue Moïse ayeke sara na azo ni si lo hunda lo, lo 
tene: “Nyen laa mo yeke sara na azo ni tongaso? Ngbanga ti nyen si mo duti gi 
mo oko si azo kue aluti lutingo na dawa ti mo, ti londo na ndaperere ngbii asi na 
lakui so?” 

15Moïse akiri tënë na kogara ti lo, atene: “Azo ni aga na mbage ti mbi ti hunda na 
Nzapa ye so lo ye. 

16Tongana ala yeke na mbeni tënë, ala yeke ga na mbage ti mbi, mbi yeke fâ ya ti 
ngbanga na popo ti ala; mbi yeke fa nga na ala ambela ti Nzapa na andia ti lo.” 

17Kogara ti Moïse atene na lo: “Lege ti sarango kua ti mo so ayeke nzoni pepe. 

18Fade mo yeke woko si azo so ayeke na tere ti mo ayeke woko nga. Kua ni ane 
mingi na ndö ti mo. Mo lingbi ti sara ni gi mo oko pepe. 

19Fadeso, mo ma mbi si! Mbi ye ti mu na mo wango; ayeke nzoni Nzapa aduti na 
mo. Mo laa mo yeke luti na dawa ti Nzapa na iri ti azo; mo laa mo yeke mu tënë 
ti ala ti fa na Nzapa. 

20Mo laa mo yeke fa na azo ni ambela ti Nzapa na andia ti lo; mo laa mo yeke sara 
si ala hinga lege so ala lingbi ti tambula daa nga na ye so ala lingbi ti sara. 

21 Fade mo yeke soro nga na popo ti azo ni ambeni zo so alingbi, ala so ayeke kpe 
mbeto ti Nzapa, ala so azo ane ala, ala so ake tënë ti goro, mo zia ala tongana 
amakonzi. Mo zia ambeni na ndö ti azo saki oko, ambeni na ndö ti azo ngbangbo 
oko, ambeni na ndö ti azo baleoku si ambeni na ndö ti azo baleoko. 

22Ala laa ayeke duti lakue ti fâ ya ti ngbanga ti azo. Akota tënë, fade ala yeke ga 
na ni na dawa ti mo; me akete tënë, ala wani ayeke leke ni. Tongaso si mo zi 
mbeni kungba na li ti mo, ngbanga ti so mo na ala akangbi ya ti kua ni awe. 

23Tongana mo sara tongaso – tongana biani Nzapa laa amu yanga na mo – fade 
mo yeke woko pepe. Ti azo ni, fade ala yeke kiri na siriri na ndo ti ala.” 

24Moïse ama wango ti kogara ti lo si lo sara ye so kue kogara ti lo atene na lo. 

25Na popo ti azo ti Israel kue, Moïse asoro azo so alingbi si lo zia ala makonzi na 
ndö ti azo ni: ambeni na ndö ti azo saki oko, ambeni na ndö ti azo ngbangbo oko, 
ambeni na ndö ti azo baleoku si ambeni na ndö ti azo baleoko. 

26Amakonzi ni aduti lakue ti fâ ya ti ngbanga ti azo. Atënë so ayeke ngangu, ala 
yeke ga na ni na Moïse; me akete tënë, ala wani ayeke leke ni. 

27Na pekoni, Moïse azia lege na kogara ti lo si kogara ti lo akiri na kodro ti lo. 

Sigingo 19 

NZAPA ASARA MBUKI NA AZO TI ISRAEL 
19–24 

Nzapa aye ti sara mbuki na azo ti Israel 

1Na kozo lango ti ota nze ni, na peko ti so azo ti Israel asigigi na Ezipte awe, ala 
si na benyama ti Sinai. 

2So ala londo lani na Refidim, ala si na benyama ti Sinai, ala sara bâbâ ti ala kâ, 
abaa ndo le na le na hoto ti Sinai. 

3Moïse ague na li ti hoto ti wara tere na Nzapa. Kâ na li ti hoto ni, KOTA GBIA airi 
lo si atene na lo: “Baa, tënë so fade mo yeke tene na azo ti mara ti Jacob, azo ti 
Israel ayeke so: 

4‘Ala wani abaa na le ti ala ye so mbi sara na azo ti Ezipte. Ala baa lege so mbi yo 
ala, mbi ga na ala ge na tere ti mbi; mbi yo ala tongana ti so ngoalo ayeke yo 
amolenge ti lo na ndö ti kpangi ti lo. 

5Fadeso, tongana ala ma tënë ti mbi si ala bata tënë ti mbuki ti mbi, fade ala yeke 
ga azo ti mbi wani na popo ti amara kue. Biani, sese kue ayeke ti mbi. 

6Me ti ala, ala yeke duti ande kodro-gbia ti awayango-sandaga ndali ti mbi; ala 
yeke ga mara so ayeke nde si ayeke nzoni kue.’ Baa, tënë so fade mo yeke tene 
na azo ti Israel laa.” 

7Moïse akiri na ya ti bâbâ; lo iri akangba ti Israel si lo fa na ala peko ti atënë so 
kue KOTA GBIA amu yanga na lo daa. 

8Azo kue ayeda yanga oko, atene: “Atënë so kue KOTA GBIA atene so, fade e yeke 
sara ye alingbi na ni.” Moïse akiri na peko ti tënë ti azo ni na KOTA GBIA. 

9 KOTA GBIA atene na Moïse: “Baa, mbi yeke ga ti si na mo na ya ti gba ti nengo 
mbinda. Tongaso, azo ti Israel alingbi ti ma go ti mbi na ndembe so mbi yeke 
tene tënë na mo si ala lingbi ti zia be ti ala na ndö ti mo kpu na kpu.” Moïse akiri 
atene peko ti atënë ti azo ni na KOTA GBIA. 

Nzapa awara tere na Moïse na li ti hoto ti Sinai 

10KOTA GBIA akiri atene na Moïse: “Gue na mbage ti azo ni, mo tene na ala titene 
ala sukula sioni ti ala laso nga na kekereke; ala sukula nga abongo ti ala. 

11Ayeke nzoni ala leke tere ti ala ndali ti ota lango ni. Biani, na ota lango ni laa 
mbi yeke zu na ndö ti hoto ti Sinai na le ti azo kue. 

12Mo zia mbeni maka angoro tere ti hoto ni kue; mo gboto mê ti ala, mo tene: 
‘Ala sara hange, ala gue na li ti hoto ni pepe, ala ga nga nduru na tere ni pepe!’ Zo 
so aga nduru na tere ni, alingbi a fâ lo. 

13 Ataa zo wala nyama, fade zo ayeke ndu lo pepe, me a yeke bo lo bongo na têne 
wala a yeke kpo lo na likongo ti fâ lo. Tongana a huru didi ti akoli-taba, fade 
ambeni zo ayeke ma na li ti hoto ni.” 

14Moïse alondo na li ti hoto ni, lo zu ti ga na mbage ti azo ni. Lo sara si ala sukula 
sioni ti ala; ala sukula nga abongo ti ala. 

15Na pekoni, lo tene na azo ni, lo tene: “Ala leke tere ti ala ndali ti ota lango ni. 
Ala bongbi na wali ti ala pepe.” 

16 Na ota lango ni, na kota ndaperere, bekpa asungba na li ti hoto ni, wâ ti bekpa 
aza si gba ti nengo mbinda akanga li ti hoto ni. Azo ama toto ti adidi ti akoli-taba 
so atoto ngangu. Na ya ti bâbâ ni, tere ti azo kue ado na mbeto. 

17Moïse asara si azo ni asigigi na ya ti bâbâ ni titene ala wara tere na Nzapa. Ala 
luti yongoro na gbe ti hoto ni. 

18Guru ti wâ amu ndö ti hoto ti Sinai kue, ngbanga ti so KOTA GBIA azu na ndö ti 
hoto ni na ya ti wâ. Guru ni alondo tongana guru ti wâ ti mbeni fur; hoto ni kue 
ado ngangu mingi. 

19Toto ti adidi ni akiri ague guengo na nduzu. So Moïse ayeke tene tënë, Nzapa 
ayeke kiri tënë na lo na ya ti toto ti bekpa. 

20KOTA GBIA azu na ndö ti hoto ti Sinai, na li ti hoto ni, lo iri Moïse si Moïse ague 
na ndö ti hoto ni. 

21KOTA GBIA atene na Moïse: “Gue mo gboto mê ti azo ni titene ala do tere ti ala 
ti baa mbi pepe. Tongaso pepe, fade azo mingi na popo ti ala ayeke kui. 

22Ataa awayango-sandaga so ayeke ga nduru na tere ti mbi, ayeke nzoni ala 
sukula sioni ti ala si. Tongaso pepe, fade mbi yeke sara titene azo mingi na popo 
ti ala akui.” 

23Moïse akiri tënë na KOTA GBIA: “Azo ni alingbi ti ma na li ti hoto ti Sinai pepe, 
ngbanga ti so mo gboto mê ti e kozoni, mo tene: ‘Mo zia mbeni maka angoro tere 
ti hoto ni kue; tongaso, fade mo yeke zia ni nde ndali ti mbi.’ ” 

24KOTA GBIA atene na Moïse: “Kiri mo zu; na pekoni, mo na Aaron ama na li ti 
hoto ni. Ti awayango-sandaga nga na azo ni, ala do tere ti ala pepe ti ma na 
mbage ti mbi. Tongaso pepe, fade mbi yeke sara titene azo mingi na popo ti ala 
akui.” 

25Moïse azu ague na mbage ti azo ni si lo tene tënë na ala. 

Sigingo 20 

Andia baleoko 
(U. Ndia 5.6-21) 

1Tongaso Nzapa atene atënë so kue, atene: 

2“Mbi laa mbi yeke KOTA GBIA, Nzapa ti mo; mbi laa mbi sara si mo sigigi na 
Ezipte, ndo so lani mo yeke ngbaa daa. 

3“Alingbi mo voro ambeni nzapa nde pepe, gi mbi oko. 

4“Alingbi mo sara mbeni yanda ndali ti mo pepe, wala mbeni ye so akpa ye so 
ayeke na le ti nduzu, wala ye so ayeke na ndö ti sese, wala ye so ayeke na ya ti 
ngu na gbe ti sese. 

5 Alingbi mo kuku na gbe ti ayanda so pepe, mo voro ala pepe, ngbanga ti so mbi 
KOTA GBIA Nzapa ti mo, mbi yeke Nzapa so ayeke sara mbanda ti azo ti lo. Azo 
so asara sioni ti ke mbi, mbi yeke kiri na sioni ti azo ni na ndö ti ahale ti ala, ngbii 
asi na molongo ota ni wala molongo osio ni. 

6 Me azo so aye mbi si ala yeke sara ye alingbi na atënë ti yanga ti mbi, mbi yeke 
sara nzoni be na ahale ti ala ngbii asi na molongo saki oko. 

7 “Alingbi mo di iri ti mbi KOTA GBIA Nzapa ti mo senge senge pepe. Biani, zo so 
adi iri ti mbi senge senge, mbi yeke zia lo senge pepe. 

8“Alingbi mo dabe ti mo na lango ti wungo tere, mo zia ni nde ndali ti mbi. 

9Mo sara akua ti mo kue na ya ti lango omene. 

10Me lango mbarambara ni ayeke lango ti wungo tere ndali ti mbi KOTA GBIA, 
Nzapa ti mo. Na lango ni so, alingbi mo sara kua oko pepe; ataa mo, ataa molenge 
ti mo ti koli, ataa molenge ti mo ti wali, ataa zo ti kua ti mo ti koli, ataa zo ti kua 
ti mo ti wali, ataa anyama ti mo, ataa wande so ayeke lango na kodro ti mo. 

11 Biani, na ya ti lango omene, mbi KOTA GBIA, mbi sara yayu, sese, kota ngu-
ingo na aye so kue ayeke na ya ni. Me na lango mbarambara ni, mbi wu tere ti 
mbi. Ndani laa mbi sara tufa na ndö ti lango ti wungo tere si mbi zia ni nde ndali 
ti mbi. 

12 “Alingbi mo ne babâ ti mo na mama ti mo, tongaso si gigi ti mo ayo na ndö ti 
sese so mbi KOTA GBIA Nzapa ti mo, mbi mu na mo. 

13 “Alingbi mo fâ zo pepe. 

14 “Alingbi mo gi wali wala koli ti zo pepe. 

15 “Alingbi mo nzi pepe. 

16 “Alingbi mo tene mvene na li ti mba ti mo pepe na le ti ngbanga. 

17 “Alingbi mo sara nzara ti da ti mba ti mo pepe; mo sara nzara ti wali ti mba ti 
mo pepe, ataa zo ti kua ti lo ti koli, ataa zo ti kua ti lo ti wali, ataa bagara ti lo, 
ataa lele ti lo, ataa ye so kue lo yeke na ni.” 

18Azo ti Israel kue ama sungbango ti bekpa na toto ti adidi ti koli-taba. Ala kue 
abaa wâ ti bekpa na guru ti wâ so ayeke sigigi na li ti hoto; tere ti ala kue ado na 
mbeto si ala luti yongoro. 

19 Ala tene na Moïse: “Mo wani, mo tene tënë na e si e ma. Me e ye titene Nzapa 
atene tënë na e pepe, tongaso pepe e yeke kui.” 

20Moïse atene na azo ni, atene: “Ala sara mbeto pepe! Nzapa aga ti tara gi be ti 
ala, tongaso si ala kpe mbeto ti lo si ala sara siokpari pepe.” 

21 Azo ni aluti yongoro, me Moïse ague nduru na tere ti mbinda so avuko 
vukongo si Nzapa ayeke daa so. 

Ndia ndali ti gbalaka 

22KOTA GBIA atene na Moïse: “Tënë so mo yeke tene ande na azo ti Israel ayeke 
so: ‘Ala wani abaa na le ti ala: mbi ngba na yayu kâ laa mbi tene tënë na ala. 

23Alingbi ala mu wen ti nginza wala lôro, ala leke na ambeni nzapa nde ti zia na 
tere ti mbi pepe; ala sara ambeni nzapa nde ndali ti ala wani pepe. 

24Ala mu sese asara na mbi gbalaka. Na ndö ni, fade ala yeke ya na mbi asandaga 
ti ala so a yeke gbi ni kue na wâ, asandaga ti ala ti beoko, ataba ti ala, angasa ti 
ala nga na abagara ti ala. Na ndo so kue mbi yeke sara titene azo adabe ti ala na 
iri ti mbi, mbi yeke ga na mbage ti ala si mbi yeke sara tufa na ndö ti ala. 

25 Me tongana ala mu têne ti leke na mbi mbeni gbalaka, fade ala leke ni na têne 
so a de tere ni dengo pepe, ngbanga ti so na dengo tere ti têne ni na wen, andaa 
têne ni aga sioni awe. 

26Fade wayango-sandaga ayeke ko na ndö ti gbalaka ti mbi na eskalie pepe, 
tongaso si azo abaa tere ti lo ti koli pepe.’ ” 

Sigingo 21 

Ndia ndali ti ahebro so ayeke angbaa 

1KOTA GBIA akiri atene: “Baa, andia so mo yeke fa na azo ti Israel ayeke so: 

2Tongana ala vo mbeni ngbaa so ayeke hebro, fade lo sara kua na ya ti ngu 
omene. Na ngu mbarambara ni, lo lingbi ti sigigi senge, lo yeke futa mbeni ye oko 
pepe. 

3Tongana lo ga lani na da ti ala gi lo oko, fade lo yeke sigigi gi lo oko. Tongana lo 
yeke lani na wali, fade lo na wali ti lo ayeke sigigi. 

4Tongana wa ti ngbaa ni laa amu na lo wali si wali ni adu na lo amolenge-koli 
wala amolenge-wali, fade wali ni na amolenge ni angba ti wa ti lo si ngbaa ni 
asigigi gi lo oko. 

5Me tongana ngbaa ni atene: ‘Mbi ye wa ti mbi, mbi ye wali ti mbi na amolenge 
ti mbi, mbi ye ti sigigi na gbe ti ngbaa ni pepe’, 

6 fade wa ti lo ni ayeke gue na lo na dawa ti Nzapa; lo yeke zia lo nduru na yanga 
ti da wala na tere ti kadere ti nduzu ti yanga ti da si lo yeke koro mê ti ngbaa ni 
na mbeni kota sua. Tongaso ngbaa ni ayeke sara kua na lo kpu na kpu. 

7“Tongana zo aka molenge ti lo ti wali na ngbaa, fade molenge-wali ni ayeke 
sigigi tongana ti angbaa-koli pepe. 

8Tongana wa ti lo avo lo fade titene lo ga wali ti lo si be ti wa ti lo ni akiri anzere 
na lo pepe, lo lingbi ti zia lege na babâ ti ngbaa-wali ni ti kiri ti vo lo. Me lo lingbi 
ti ka lo na mbeni wande pepe, so ayeke tongana handango wali ni laa. 

9Tongana wa ti lo ni avo lo ti mu na molenge ti lo ti koli, fade lo yeke sara na 
ngbaa-wali ni alingbi na ndia so a yeke sara ka ndali ti mungo amolenge-wali. 

10Tongana wa ti lo ni amu mbeni wali nde ti ga wali ti lo, fade lo ngba ti mu na 
kozo wali ni kobe na bongo, lo ngba ti lango na tere ti lo. 

11Tongana wa ti lo ni asara na lo aye ota so pepe, ngbaa-wali ni alingbi ti sigigi 
senge senge; lo yeke futa mbeni nginza oko pepe.” 

Asioni so alingbi na kuâ 

12 “Zo so apika mbeni zo si zo ni akui, fade a yeke fâ lo. 

13 Me tongana zo ni aleke na be ti lo kozoni pepe ti fâ mba ti lo ni si mbi KOTA 
GBIA laa, mbi yeda tongaso, fade mbi yeke fa na zo ti fango zo ni mbeni ndo titene 
lo kpe daa ti bata tere ti lo. 

14 Me tongana zo asara ngonzo na tere ti mba ti lo si lo fâ mba ti lo ni na lege ti 
mayere, ataa lo kpe, lo luti na tere ti gbalaka ti mbi, fade ala gbu lo, ala fâ lo. 

15“Zo so apika babâ ti lo wala mama ti lo, alingbi ala fâ lo. 

16 “Zo so anzi mbeni zo ti ka lo, wala lo ka lo awe wala a wara zo ni na ndo ti lo, 
alingbi ala fâ lo. 

17 “Zo so adeba babâ ti lo wala mama ti lo, alingbi ala fâ lo.” 

Pikango zo na ziango ka na tere ti zo 

18“Tongana azo atiri si mbeni abo mba ti lo na têne wala lo pika mba ti lo ni na 
gobo si lo kui pepe, me lo lango na gbogbo, 

19na pekoni tongana lo londo, lo sigigi ti tambula na keke, zo so apika mba ti lo 
so, fade a yeke sara sioni na lo pepe. Me fade lo yeke futa mbeni ye na mba ti lo 
ni alingbi na lango so mba ti lo ni asara na kua pepe so; fade lo yeke vo yoro na 
tere ti mba ti lo ni ngbii kobela ti lo akai. 

20“Tongana zo apika ngbaa ti lo ti koli wala ti wali na kota keke si ngbaa ni akui 
gi na gbe ti maboko ti lo, alingbi a kiri na zo ni peko ti sioni so lo sara. 

21Me tongana ngbaa ni angba na fini lango oko wala lango use si lo kui, fade a 
yeke kiri na zo ni peko ti sioni so lo sara pepe, ngbanga ti so ngbaa ni ayeke ye ti 
nginza ti lo. 

22“Tongana akoli atiri si ala pusu mbeni mama ti ngo abi lo na sese, tongana ngo 
ni atuku si mbeni sioni ye asi na peko ni pepe, fade koli ti wali ni ayeke diko 
wungo ti nginza so akoli ni alingbi ti futa. Fade ala yeke futa nginza ni na dawa 
ti awafango-ngbanga. 

23Me tongana mbeni sioni ye asi na wali ni, fade a yeke sara sioni na zo ni: 
tongana lo fâ zo, fade a yeke fâ nga lo. 

24Tongana lo koro le ti zo, fade a yeke koro nga le ti lo; tongana lo fâ pembe ti zo, 
fade a yeke fâ nga pembe ti lo; tongana lo kungbi maboko ti zo, fade a yeke 
kungbi nga maboko ti lo; tongana lo kungbi gere ti zo, fade a yeke kungbi nga 
gere ti lo. 

25 Tongana lo zö zo na wâ, fade a yeke zö nga lo na wâ; tongana lo zia ka na tere 
ti zo, fade a yeke zia nga ka na tere ti lo; tongana lo pika zo na ka, fade a yeke 
pika nga lo na ka. 

26“Tongana zo apika ngbaa ti lo ti koli wala ti wali si lo koro le ti lo, fade lo yeke 
zia lege na ngbaa ni ti sigigi senge senge ndali ti le ti lo ni. 

27Tongana lo fâ pembe ti ngbaa ti lo ti koli wala ti wali, fade lo yeke zia lege na 
ngbaa ni ti sigigi senge senge ndali ti pembe ti lo ni. 

28“Tongana bagara akpo mbeni koli wala mbeni wali na didi ti lo si zo ni akui, 
fade a yeke bo bagara ni na têne ti fâ lo. Fade zo ayeke te kasa ti bagara ni pepe. 
Me ti wa ti bagara ni, fade tënë ayeke na li ti lo pepe. 

29Me tongana bagara ni ayeke kpo ka azo lakue na didi ti lo si a tene tënë ni na 
wa ti lo, tongana wa ti lo ni abaa ndo na tere ti lo pepe si bagara ni afâ mbeni koli 
wala mbeni wali, fade a yeke bo bagara ni na têne ti fâ lo; fade a yeke fâ nga wa 
ti bagara ni. 

30Tongana a hunda na wa ti bagara ni ti futa mbeni ye ti soo na fini ti lo, alingbi 
lo futa ye so kue a hunda na lo. 

31Tongana bagara ni afâ mbeni molenge-koli wala mbeni molenge-wali, fade ala 
sara na lo alingbi gi na oko ndia so. 

32Tongana bagara ni afâ mbeni ngbaa ti koli wala ti wali, fade wa ti bagara ni 
ayeke futa na wa ti ngbaa ni ale ti nginza baleota. Na pekoni, a yeke bo bagara ni 
na têne ti fâ lo. 

33“Tongana zo azia yanga ti du ti ngu senge, wala lo zi mbeni du si lo kanga yanga 
ni pepe si mbeni bagara wala mbeni lele ati daa, 

34alingbi zo ti zingo du ni afuta na wa ti nyama ni nginza so alingbi. Me fade kuâ 
ti nyama ni ayeke ga ti zo so afuta nginza ni. 

35“Tongana bagara ti mbeni zo akpo bagara ti mbeni zo nde si bagara ni akui, 
fade ala use kue ayeke ka bagara so angba na fini si ala yeke kangbi nginza ni na 
popo ti ala. Ti bagara so akui so, ala yeke kangbi nga lo na popo ti ala. 

36Me tongana azo ahinga atene, bagara ni ayeke kpo ka abagara lakue na didi ti 
lo si wa ti lo abaa ndo na tere ti lo pepe, alingbi wa ti lo amu mbeni bagara nde 
na zo so bagara ti lo akui so si kuâ ti nyama ni ayeke ga ti lo.” 

Ndia ndali ti nzingo anyama 

37“Tongana zo anzi mbeni bagara, mbeni taba wala mbeni ngasa, tongana lo fâ 
lo wala lo ka lo, alingbi lo mu abagara oku na peko ti bagara so lo nzi so, lo mu 
nga ataba osio wala angasa osio na peko ti so lo nzi so.” 

Sigingo 22 

1“Tongana a wara mbeni zo ti nzi so ayeke koro dere ti da ti nzi ye na bi, tongana 
a pika lo si a fâ lo, fade a yeke baa zo ti fango zo ti nzi ni tongana zo ti fango zo 
pepe. 

2Me tongana lo fâ zo ti nzi ni na kota lâ, fade a yeke baa lo tongana zo ti fango zo. 
Alingbi zo ti nzi afuta nginza so alingbi ndali ye so lo nzi. Tongana lo yeke na ye 
ti futa na ni pepe, fade a yeke ka lo na ngbaa. 

3“Tongana a wara mbeni nyama na fini le ti lo na ndo ti zo ti nzi: bagara, lele, 
taba wala ngasa, alingbi zo ti nzi ni azia mbeni nyama na ndö ti so lo nzi so si lo 
kiri na ni.” 

Ndia ndali ti bubango ye ti azo 

4“Tongana zo azia anyama ti lo ti gue ti te pere na yaka ti lo wala na yaka ti vinye 
ti lo wani, me anyama ni ague, ate pere na yaka ti mba ti lo wala na yaka ti vinye 
ti mba ti lo, alingbi wa ti anyama ni amu na mba ti lo ni anzoni le ti kobe ti yaka 
ti lo wala anzoni le ti kobe ti yaka ti vinye ti lo. 

5“Tongana zo ayeke gbi asioni pere na ya ti yaka ti lo si wâ ni ague, agbi gba ti ble 
so a fâ ni awe, wala ble so ade ti fâ ni pepe wala ble so angba ti mai, alingbi zo ti 
sarango wâ ni afuta nginza so alingbi ndali ti aye so agbi so. 

6“Tongana zo amu nginza, wala ambeni ye na mba ti lo titene lo bata si mbeni zo 
anzi aye ni na da ti mba ti lo ni, tongana a wara zo ti nzi ni, alingbi lo futa aye ni 
so lo nzi so fani use. 

7Tongana a wara zo ti nzi ni pepe, fade wa ti da ni ayeke ga ti luti na dawa ti mbi, 
Nzapa ti lo, lo yeke deba yanga ti lo atene, ni laa ni mu ye ti zo ni pepe. 

8Tongana tënë alondo ndali ti bagara, lele, taba wala ngasa, kota bongo ti de wala 
mbeni ye so agirisa si azo use atene: ‘Ye ti mbi laa’, alingbi ala use kue ague na 
tënë ni na dawa ti mbi: zo so mbi yeke fa lo atene lo laa lo nzi ye ni, fade lo yeke 
futa nyama ni wala ye ni lege use na mba ti lo. 

9“Tongana zo amu lele, bagara, taba, ngasa wala nyama ti nyen na mba ti lo titene 
lo bata si nyama ni akui, wala lo wara ka, wala azaragina anzi lo si zo oko abaa 
ala pepe, 

10fade mba ti lo ni ayeke deba na iri ti KOTA GBIA atene, ni laa ni nzi nyama ni 
pepe. Fade wa ti nyama ni ayeke yeda na dengo ba ti mba ti lo ni si mba ti lo ni 
ayeke futa mbeni ye oko pepe. 

11Me tongana a nzi nyama ni na ndo ti lo, fade lo yeke futa na wa ti nyama ni 
nginza so alingbi. 

12Tongana mbeni sioni nyama laa asuru ya ti nyama ni, fade zo ni ayeke mu tanga 
ti kasa ti nyama ni, lo ga na ni titene azo abaa. Tongaso, fade lo yeke futa mbeni 
ye oko pepe. 

13“Tongana mbeni zo ahunda nyama ti mba ti lo ti sara na kua si nyama ni awara 
ka wala lo kui na ndembe so wani ti lo ayeke daa pepe, fade zo ni ayeke futa 
mbeni ye na wani. 

14Me tongana wa ti nyama ni ayeke daa si ye ni asi, fade zo so ahunda nyama ni 
so ayeke futa mbeni ye oko pepe. Tongana zo ni afuta fade mbeni nginza ti sara 
kua na nyama ni ndali ti mbeni kete ngoi, nginza so lo futa so alingbi awe.” 

Ambeni ndia nde nde 

15“Tongana koli ahanda mbeni maseka-wali so ade ti hinga koli pepe si alango 
na lo, fade koli ni ayeke ka nginza ti peko ti maseka-wali ni na babâ ti lo. Na 
pekoni, koli ni ayeke mu wali ni ti ga wali ti lo. 

16 Me tongana babâ ni ake ti mu maseka-wali ni na lo, fade koli ni ayeke futa 
nginza so alingbi na nginza so a yeke ka ka na peko ti amaseka-wali so ade ti 
hinga koli pepe. 

17 “Wali so ayeke zo ti yoro, fade ala zia lo, lo ngba na fini pepe. 

18 “Zo so alango na nyama, alingbi ala fâ lo. 

19 “Zo so amu sandaga na anzapa nde si lo ke ti mu gi na mbi KOTA GBIA, alingbi 
ala fâ lo. 

20“Awande so alango na ndo ti ala, alingbi ala sara sioni na ala pepe wala ala sara 
ngangu na ala pepe. Biani, ala nga, ala yeke lani awande na sese ti Ezipte. 

21 Alingbi ala sara ngangu pepe na wali-mua nga na nyindu. 

22Tongana ala sara sioni na wali-mua ni nga na molenge ni si ala dekongo na mbi 
ti mu maboko na ala, fade mbi yeke ma ala. 

23Fade ngonzo ti mbi ayeke londo tongana wâ si mbi yeke fâ azo ti sioni ni na 
lege ti bira. Tongaso, fade awali ti ala ayeke ga awali-mua si amolenge ti ala 
ayeke ga anyindu. 

24 “Tongana ala sara boon ti nginza na zo ti mbi, zo ti mawa so ayeke na popo ti 
ala, alingbi ala sara ye na lo pepe tongana ambeni zo ti sarango boon so ahunda 
ye ahon ndoni so. Alingbi ala hunda na zo ti mbi ni ti zia mbeni nginza na ndö ni 
pepe. 

25“Tongana ala mu kota bongo ti de ti mba ti ala ndali ti mbeni ye ti ala so ayeke 
na maboko ti lo, alingbi ala kiri na lo bongo ni kozoni si lâ akui. 

26 Biani, gi oko bongo so lo yeke bi na ndö ti lo laa. Tongana ala gbanzi ni, nyen 
laa lo yeke bi na ndö ti lo ti lango na ni? Tongana lo dekongo na mbi ti mu na lo 
maboko, fade mbi yeke ma lo. Biani, mbi yeke Nzapa so mbi yeke baa mawa ti 
zo. 

27 “Alingbi ala deba Nzapa pepe; ala deba makonzi ti mara ti ala pepe. 

28“Ale ti kobe ti ala na ale ti vinye ti ala, ti mbi mbage ni, ala ku kungo pepe ti ga 
na ni na mbi. “Fade ala zia nde ndali ti mbi kozo molenge ti ala ti koli. 

29“Fade ala sara gi mara ti ye so na kozo molenge ti bagara ti ala nga na kozo 
molenge ti taba ti ala. Fade molenge ti nyama ni ayeke ngba na tere ti mama ti lo 
lango mbarambara; na lango miombe ni, ala mu lo na mbi. 

30 “Fade ala yeke duti azo so azia tere ti ala nde ndali ti mbi. Nyama so mbeni 
sioni nyama asuru ya ti lo, fade ala te kasa ni pepe; ala bi ni na ambo.” 

Sigingo 23 

Fango ngbanga ti azo so ayeke na ngangu pepe 

1 “Alingbi ala fono na atënë ti mvene na iri ti amba ti ala pepe. Zo so asara sioni, 
ala tene mvene na le ti ngbanga pepe ti gbu koko ti lo. 

2Tongana gba ti azo aye ti sara sioni, ala mu peko ti azo ni pepe. Tongana gba ti 
azo aye ti tene mvene na le ti ngbanga, ala mu peko ti azo ni pepe, tongana azo 
ni aye ti fâ ngbanga ni na legeni pepe. 

3 Na le ti ngbanga, ala mu mbage ti zo pepe, ataa zo ni ayeke zo ti mawa. 

4“Tongana bagara ti wato ti ala wala lele ti lo agirisa si ala wara lo, alingbi ala 
kiri na ni na lo. 

5 Zo so be ti lo ake ala, tongana ala baa lele ti lo ati na gbe ti nengo kungba, ala 
zia lo pepe. Alingbi ala mu maboko na zo ni ti yo lele ni na nduzu. 

6“Na le ti ngbanga, ala sara si fango ngbanga ti zo ti mawa ague kirikiri pepe. 

7Ala zia mê ti ala ti ma atënë ti mvene pepe. Zo so tënë ayeke na li ti lo pepe wala 
zo ti mbirimbiri, ala fâ lo pepe. Biani, mbi Kota Gbia, zo so tënë ayeke na li ti lo, 
mbi yeke zia lo senge tongaso pepe. 

8 Tongana mbeni zo aye ti pete goro na ala, ala yeda na ni pepe, ngbanga ti so 
goro ayeke vuko le ti zo, ataa zo so le ti lo azi; asara si fango ngbanga ague 
kirikiri. 

9 “Awande so ayeke na ndo ti ala, alingbi ala sara ngangu na ala pepe. Ala wani 
ahinga lege ti dutingo ti awande awe, ngbanga ti so ala nga, ala yeke lani awande 
na sese ti Ezipte.” 

Ngu ti wungo tere nga na lango ti wungo tere 

10“Na ya ti ngu omene kue, fade ala yeke lu ale ti kobe na yaka ti ala si ala yeke 
fâ ale ti kobe ni. 

11 Me na ngu mbarambara ni, fade ala yeke zia yaka ni awu tere, ala de ni pepe. 
Tongaso si azo ti mawa so ayeke na popo ti ala alingbi ti wara mbeni ye ti te. 
Tanga ni so angba, fade anyama ti ngonda ayeke te ni. Fade ala yeke sara gi mara 
ti ye so na yaka ti vinye ti ala nga na yaka ti olive ti ala. 

12 “Na ya ti lango omene, fade ala yeke sara akua ti ala. Me na lango mbarambara 
ni, ala wu tere ti ala; tongaso si bagara ti ala na lele ti ala alingbi ti wu tere ti ala; 
tongaso si angbaa nga na awande so ayeke na ndo ti ala alingbi ti wu pupu. 

13“Aye so kue mbi mu yanga daa na ala so, ala sara ye alingbi na ni. Ala sambela 
ambeni nzapa nde pepe; ala di nga iri ti anzapa ni na yanga ti ala pepe.” 

Amatanga so azo ti Israel alingbi ti sara 
(Sigi 34.18-26; U. Ndia 16.1-17) 

14“Na ya ti ngu oko oko, fade ala yeke sara akota matanga ota ndali ti mbi. 

15 Kozo matanga ni ayeke matanga ti Mapa so a sara na mama ni pepe. Na nze ti 
Abib, na ya ti lango mbarambara, mapa so a sara na mama ni pepe, ala yeke te ni 
alingbi na yanga so mbi mu na ala. Biani, na nze ti Abib laa ala sigigi na Ezipte. 
Fade zo ayeke ga na ya ti da ti mbi maboko senge pepe. 

16Na pekoni, fade ala yeke sara matanga ti ale ti kobe na ndembe so ala yeke fâ 
akozo le ti kobe so ala lu na yaka. Na peko ti so, na hunzingo ti ngu, tongana ala 
hunzi fango ale ti kobe ni awe, fade ala yeke sara matanga ti bongbingo ale ti 
kobe ni. 

17Na ya ti ngu oko oko, fade akoli kue ti mara ti ala ayeke ga fani ota na dawa ti 
mbi, Kota Gbia NZAPA. 

18“Tongana ala fâ nyama ti mu na mbi na sandaga, alingbi ala bongbi mapa so a 
sara na mama ni na mene ti nyama ni pepe. Mafuta ti anyama so ala mu na 
sandaga na mbi so, ala bata ni na bi ngbii asi kekereke na ndaperere pepe. 

19 Fade ala yeke ga na akozo le ti kobe ti yaka ti ala na ya ti da ti mbi KOTA GBIA, 
Nzapa ti ala. Alingbi ala to molenge ti ngasa na ya ti ngu ti me ti mama ti lo pepe.” 

Nzapa amu zendo nga na wango na azo ti Israel kozo si ala londo ti hon 

20“Fade mbi yeke tokua mbeni ange na dawa ti ala ti bata ala na lege; lo yeke sara 
si ala si na ndo so mbi leke ndali ti ala. 

21Ala kpe mbeto ti lo, ala ma yanga ti lo. Ala sara ye ti songo be na lo pepe, fade 
lo yeke zi siokpari na li ti ala pepe, ngbanga ti so lo yeke sara ye na iri ti mbi. 

22Me tongana ala ma yanga ti lo si ala sara ye so kue mbi mu yanga na ala ti 
sarango ni, fade mbi yeke ga wato ti awato ti ala; mbi yeke ke azo so ayeke ke 
ala. 

23“Na ndembe so ange ti mbi ayeke tambula na dawa ti ala ti gue na ala na ndo ti 
azo ti mara ti Amori, ti Het, ti Perizi, ti Kanaan, ti Hivi na ti Yebus, fade mbi yeke 
hunzi amara ni so kue. 

24Fade ala yeke kuku na gbe ti anzapa ti amara ni so pepe, ala yeke voro anzapa 
ni pepe; ala yeke mu peko ti sarango ye ti amara ni pepe. Me fade ala yeke buba 
alimo ti anzapa ni biani biani, ala yeke kungbi na sese angbongboro têne ti ala 
so ala leke si aluti na nduzu so. 

25Tongana ala voro gi mbi oko KOTA GBIA, Nzapa ti ala, fade mbi yeke sara tufa 
na ndö ti kobe ti ala nga na ndö ti ngu ti ala; fade mbi yeke tumba kobela yongoro 
na tere ti ala. 

26Na ya ti kodro ti ala, fade ya ti mbeni wali oko ayeke buba pepe, wala fade 
mbeni wali oko ti dungo ni pepe ayeke duti daa pepe. Mbi yeke sara titene ala 
lango na ndö ti gigi so aninga. 

27“Amara so ayeke ma tënë ti gango ti ala, mbi yeke sara titene kota mbeto agbu 
azo ni. Amara so kue ala yeke li na ya ti kodro ti ala, mbi yeke sara titene azo ni 
akpe kirikiri, mbi yeke sara titene awato ti ala kue akpe na dawa ti ala. 

28Mbi yeke tokua akota didiri kozo ti ala titene adidiri ni atumba na dawa ti ala 
azo ti mara ti Hivi, azo ti Kanaan na azo ti mara ti Het. 

29Me mbi yeke tumba amara ni so na dawa ti ala gi na ya ti ngu oko pepe. 
Tongana mbi sara tongaso, fade kodro ni ayeke ga ngonda si anyama ti ngonda 
ayeke wu mingi ti sara sioni na ala. 

30Fade mbi yeke tumba amara ni kete na kete na dawa ti ala, ngbii asi na ndembe 
so, ala azo ti Israel, ala yeke ga gbani si ala yeke mu ya ti kodro ni kue titene aga 
ti ala. 



156 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

31Fade mbi yeke sara titene katikati ti sese ti ala alondo na kota ngu-ingo ti 
Asosongo ague ngbii asi na kota ngu-ingo ti Mediterane, akiri alondo na 
benyama ti Sinai ague ngbii asi na bale ti Efrate. Mbi yeke zia azo ti sese ni na 
maboko ti ala si ala yeke tumba azo ni. 

32Alingbi ala na azo ni wala ala na anzapa ti azo ni aga ambuki pepe. 

33Alingbi azo ni asara kodro na ndo ti ala pepe, tongaso pepe, fade azo ni ayeke 
handa ala titene ala sara siokpari so ake mbi. Biani, tongana ala azo ti mbi, ala 
voro anzapa ti azo ni, fade vorongo anzapa ni ayeke ga tongana kuku ndali ti ala.” 

Sigingo 24 

Nzapa asara mbuki na azo ti Israel 

1KOTA GBIA atene lani na Moïse, atene: “Mo ma na li ti hoto na mbage ti mbi, mo 
na Aaron, na Nadab, na Abihu nga na akangba ti Israel balembarambara. Ala luti 
yongoro, ala kuku akpo li ti ala na sese. 

2Me gi mo, Moïse oko, mo yeke ga nduru na mbi KOTA GBIA. Tanga ti azo ni 
ayeke ga nduru pepe, fade mo na azo ni ayeke ma na li ti hoto ni pepe.” 

3Moïse aga afa na azo ni peko ti atënë kue ti KOTA GBIA nga na andia ti lo kue. 
Azo ni kue akiri tënë yanga oko, atene: “Atënë so kue KOTA GBIA atene, fade e 
yeke sara ye alingbi na ni.” 

4Moïse asu na mbeti atënë kue ti KOTA GBIA. Na pekoni, lo londo na kota 
ndaperere, lo leke mbeni gbalaka na gbe ti hoto ni; lo leke nga angbongboro têne 
baleoko na use aluti na nduzu ndali ti mara baleoko na use ti Israel. 

5Lo tokua ambeni maseka ti Israel ti gue ti mu na KOTA GBIA sandaga so a yeke 
gbi ni kue na wâ, ti fâ akoli-bagara ti mu na sandaga ti beoko. 

6Moïse amu ndambo ti mene ti anyama ni, lo zia na ya ti adu ti sembe; tanga ti 
mene ni, lo fi na ndö ti gbalaka ni. 

7Lo mu mbeti ti mbuki si lo diko na le ti azo ni. Azo ni atene: “Atënë so kue KOTA 
GBIA atene, fade e yeke sara ye alingbi na ni, fade e yeke ma yanga ti lo.” 

8 Moïse amu mene ni, lo fi na tere ti azo ni si lo tene: “So ayeke mene ti mbuki so 
Nzapa asara ndali ti ala laa; lo sara ni alingbi na atënë ti ndia so kue.” 

9Na pekoni, Moïse ama na li ti hoto, lo na Aaron, na Nadab, na Abihu nga na 
akangba ti Israel balembarambara. 

10Ala baa Nzapa ti Israel. Mbeni ye so ayeke tongana kpangbara têne so iri ni 
safir si ayeke za zango tongana ti le ti nduzu, ayeke na gbe ti gere ti lo. 

11Nzapa asara sioni na akota zo ti Israel so pepe. Ala baa lo, na pekoni, ala te, ala 
nyon. 



157 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Moïse awara tere na Nzapa na li ti hoto 

12KOTA GBIA atene na Moïse: “Ma na li ti hoto na mbage ti mbi, mo duti na ndo 
so. Mbi yeke mu na mo akpangbara têne so mbi su atënë ti Ndia na le ni titene 
mo fa na azo ti Israel.” 

13Moïse alondo, lo na Josué, zo ti mungo maboko na lo, ala ma na li ti hoto ti 
Nzapa. 

14Kozo titene Moïse ama na li ti hoto ni, lo tene na akangba ni, lo tene: “Ala ku e 
ge ngbii e kiri, e ga, e wara ala. Aaron na Hur ayeke ngba na tere ti ala. Zo so 
ayeke na mbeni tënë, fade lo baa ala.” 

15 So Moïse ayeke ma na li ti hoto ni, mbinda akanga ndö ti hoto ni kue. 

16Gonda ti KOTA GBIA angba na ndö ti hoto ti Sinai si mbinda akanga ndö ti hoto 
ni na ya ti lango omene. Na lango mbarambara ni, kâ na ya ti mbinda ni, KOTA 
GBIA airi Moïse. 

17Azo ti Israel abaa gonda ti KOTA GBIA tongana mbeni wâ so ayeke gbi ye kue 
na li ti hoto ni. 

18 Moïse ali na ya ti mbinda ni si lo ma na li ti hoto ni. Lo ngba kâ lango baleosio 
na bi baleosio. 

Sigingo 25 

KODE TI SARANGO DA SO AYEKE NDE SI AYEKE NZONI KUE 
25–31 

Aye so azo ti Israel amu ti sara na da ti Nzapa 

1KOTA GBIA atene na Moïse: 

2“Mo tene na azo ti Israel, mo tene: Ala bongbi ambeni ye ti ala aga na ni na mbi. 
Fade ala yamba aye ni na maboko ti azo so kue aga na ni na nzoni be. 

3Baa, aye so ala yeke yamba na maboko ti azo ni ayeke aye tongana: lôro, wen ti 
nginza, bengba wen, 

4bongo so nzoroko ni akpa le ti nduzu na bongo so abe bengo, bengba bongo so 
ayeke za zango, bongo so a sara na len nga na bongo so a sara na kua ti tere ti 
ngasa, 

5aporo ti akoli-taba so a zia bengba nzoroko na tere ni, apendere poro ti nyama, 
keke ti akasia, 

6mafuta ti ziango na ya ti alamba, fuku ti yombo ndali ti sarango na mafuta ti 
tukungo na li ti zo ti zia lo nde nga ndali ti fuku ti yombo ti zongo na wâ, 

7atêne ti kornaline na ambeni pendere têne nde nde ti ngangu ngere so a yeke 
zia na tere ti efod nga na tere ti bozo so ayeke na ndö ti kate ti kota wayango-
sandaga. 

8Fade azo ti Israel ayeke sara mbeni da so ayeke nde si ayeke nzoni kue ndali ti 
mbi titene mbi duti na popo ti ala. 

9Fade ala yeke sara da ni na akungba ti ya ni kue alingbi gi na kode nga na 
tapande so mbi yeke fa na mo.” 

Sanduku ti mbuki 

10“Fade ala yeke sara mbeni sanduku na keke ti akasia. Yongoro ni ayeke 
santimetere ngbangbo oko baleuse na oku, nduru ni santimetere 
balembarambara na oku, yongo ni na nduzu santimetere balembarambara na 
oku. 

11Fade ala yeke zia lôro ti nzoni ni na tere ti sanduku ni, na ya ni nga na mbage 
ti gigi ni kue. Ala yeke mu lôro, ala leke na mbeni pendere ye, ala zia na tere ti 
yanga ti sanduku ni, angoro ni kue. 

12Ala yeke kporo lôro na wâ, ala leke na akati osio, ala zia na andangoro ni: use 
na mbage, use na mbage. 

13Fade ala yeke leke ayongoro keke ti akasia use, ala zia lôro na tere ni kue. 

14Ala yeke yoro akeke ni na ya ti akati ni so ayeke na tere ti sanduku ni mbage 
na mbage titene a yo na ni. 

15Akeke ni ayeke ngba na ya ti akati ni; a yeke zi ni pepe. 

16Fade mo yeke zia na ya ti sanduku ni atêne so a su atënë ti mbuki na le ni si 
mbi yeke mu na mo so. 

17“Ala yeke sara mbeni ye ti kangango na yanga ti sanduku ni na lôro ti nzoni ni. 
Yongoro ni ayeke santimetere ngbangbo oko baleuse na oku, nduru ni 
santimetere balembarambara na oku. 

18Ala yeke sara asheruben use na lôro so a pika tere ni pikango, ala yeke zia ala 
na ndö ti ye ti kangango na yanga ti sanduku ni, oko na yanga ni, oko na mbeni 
yanga ni. 

19Asheruben use so na ye ti kangango na yanga ti sanduku ni ayeke gi ye oko, 
sheruben oko na yanga ni, oko na mbeni yanga ni. 

20Asheruben ni ayeke zi ya ti akpangi ti ala kota na ndö ti ye ti kangango na yanga 
ti sanduku ni ti bata ni. Asheruben ni ayeke luti, ala yeke baa le ti tere si ala yeke 
baa ndo na mbage ti ye ti kangango na yanga ti sanduku ni. 

21Na ya ti sanduku ni, mo yeke zia atêne so a su atënë ti mbuki na le ni si mbi 
yeke mu na mo so. Na pekoni, mo yeke zia ye ti kangango na yanga ti sanduku ni 
na ndö ni. 

22Na ndo so laa mbi yeke wara tere na mo, na ndö ti ye ti kangango na yanga ti 
sanduku ni, na popo ti asheruben use so. Na ndo so laa mbi yeke mu yanga na 
mo ndali ti azo ti Israel.” 

Meza so a yeke zia mapa na ndö ni ti mu na Nzapa 

23“Fade ala yeke sara mbeni meza na keke ti akasia. Yongoro ni ayeke metere 
oko, nduru ni santimetere baleoku, yongo ni na nduzu santimetere 
balembarambara na oku. 

24Fade ala yeke zia lôro ti nzoni ni na tere ni; ala yeke mu lôro, ala leke na mbeni 
pendere ye, ala zia na tere ti yanga ni, angoro ni kue. 

25Na tere ti ayanga ni osio kue, ala yeke zia kadere so nduru ni ayeke santimetere 
miombe; na tere ti kadere ni, ala yeke mu lôro, ala leke na mbeni pendere ye, ala 
zia na tere ni, angoro ni kue. 

26Fade ala yeke sara akati osio na lôro; ala yeke zia akati ni na ndangoro osio ti 
meza ni, nduru na ndo so gere ni osio ayeke daa. 

27Ala yeke zia akati ni nduru na tere ti kadere ni titene a yeke yoro ayongoro 
keke ni daa ti yo na meza ni. 

28Fade ala yeke leke ayongoro keke use ti akasia, ala yeke zia lôro na tere ni kue. 
Akeke ni laa ayeke mu ande lege na azo ti yo na meza ni. 

29Fade ala yeke sara akpangbara sembe, akopo, akota sembe na adu ti sembe 
titene a tuku sandaga ti samba daa. Ala yeke sara aye ni kue na lôro ti nzoni ni. 

30 Fade ala yeke mu mapa so a leke si a yeke zia na dawa ti mbi, ala zia na ndö ti 
meza ni si angba na dawa ti mbi lakue lakue.” 

Gere ti alamba na amaboko ni mbarambara 

31“Fade ala yeke sara mbeni gere ti alamba na lôro ti nzoni ni so a pika tere ni 
pikango. Gere ti alamba ni, amaboko ni, akopo ni, akutu ni nga na akongo ni 
ayeke bongbi kue ti ga gi ye oko. 

32Fade amaboko ni ayeke sigigi omene na tere ti yongoro gere ti alamba ni: ota 
na mbage, ota na mbage. 

33Na ndö ti maboko oko oko ti gere ti alamba ni, fade akopo ota so a sara ni si 
akpa ndika, na akutu ni nga na aye so akpa kongo ayeke duti na tere ni. 

34Ti gere ti alamba ni wani, akopo osio so a sara ni si akpa ndika, na akutu ni nga 
na aye so akpa kongo ayeke duti na tere ni. 

35Na gbe ti akozo maboko use ti gere ti alamba ni so asigigi, oko na mbage, oko 
na mbage, fade kutu oko ayeke duti daa. Fade kutu oko oko ayeke duti nga na 
gbe ti tanga ti amaboko use use so asigigi so. Fade ye ni ayeke duti gi tongaso 
ndali ti tanga ti amaboko omene so kue. 

36Akutu ni, na amaboko ni na gere ti alamba ni ayeke bongbi kue ti ga gi ye oko; 
a yeke sara ni kue na lôro ti nzoni ni so a pika tere ni pikango. 

37 Fade ala yeke sara lamba mbarambara; ala yeke zia ni na ndö ti gere ti alamba 
ni titene alamba ni aza wâ na tere ti gere ti alamba ni. 

38Aye ti zingo na zende na tere ti ameshe ti lamba ni nga na akete sembe so a 
yeke tuku amburu ti wâ daa, fade ala yeke sara ni na lôro ti nzoni ni. 

39Fade ala yeke mu lôro ti nzoni ni so nengo ni ayeke kilo baleota, ala sara na 
gere ti alamba ni nga na agbakuru ni. 

40 Moïse, mo baa ye ni nzoni, fade mo yeke sara kue ti sara ye ni alingbi gi na 
kode so mbi fa na mo na li ti hoto so.” 

Sigingo 26 

Da so Nzapa ayeke duti daa 

1Ti da so Nzapa ayeke duti daa, fade azo ti sarango ye na kode ayeke sara ni na 
amapia-bongo baleoko so ayeke na kamba ti len so akpengba kpengbango, so a 
bongbi ni na kua ti tere ti taba so nzoroko ni akpa le ti nduzu, na mbeni so abe 
bengo si mbeni abe si ayeke za zango. Fade ala yeke kpo alimo ti asheruben na 
tere ni. 

2Fade amapia-bongo ni kue alingbi tere: yongoro ni metere baleoko na osio si 
konongo ti le ni metere use. 

3Fade ala yeke mu amapia-bongo oku, ala tengbi ni titene aga kota mapia-bongo 
oko; ala yeke mu nga tanga ti amapia-bongo oku ni, ala tengbi ni titene aga kota 
mapia-bongo oko. 

4Ala yeke mu yanga ti bongo so nzoroko ni akpa le ti nduzu, ala sara na kamba 
si ala fu ni na tere ti yanga ti kozo kota mapia-bongo ni. Ala yeke fu nga gi mara 
ti yanga ti bongo so na tere ti yanga ti use kota mapia-bongo ni. 

5Ala yeke zia kamba baleoku so na yanga ti kozo kota mapia-bongo ni, kamba 
baleoku na yanga ti use kota mapia-bongo ni. Kamba oko oko ti kozo kota mapia-
bongo ni na akamba ti use kota mapia-bongo ni ayeke baa le ti tere. 

6Ala yeke sara akongi baleoku so ayeke na lôro. Na pekoni, ala yeke gbu yanga ti 
akota mapia-bongo use so na akongi ni, ala yeke tengbi ni titene da ni aga gi oko. 

7“Fade ala yeke sara akota mapia-bongo baleoko na oko na kua ti tere ti ngasa 
titene aga use ye ti bingo na li ti da ni. 

8Fade amapia-bongo ni baleoko na oko kue ayeke lingbi tere: yongoro ni metere 
baleoko na oku, konongo ti le ni metere use. 

9Ala yeke tengbi yanga ti akota mapia-bongo oku daa. Na pekoni, ala yeke tengbi 
nga yanga ti tanga ti akota mapia-bongo omene so daa. Ti omene mapia-bongo 
ni, ala yeke fu ni titene yanga ni ati na dawa ti da ni. 

10Fade ala yeke fu kamba baleoku na yanga ti kozo kota mapia-bongo ni; ala yeke 
fu nga kamba baleoku na yanga ti use kota mapia-bongo ni. 

11Ala yeke sara kongi baleoku na bengba wen. Na pekoni, ala yeke yoro akamba 
ni na ya ni ti gbu na akota mapia-bongo ni si da ni aga gi oko. 

12Na mbage ti nduru ti akota mapia-bongo so ala tengbi so, fade yanga ni ayeke 
ti na sese. Ti mbeni mapia-bongo so yanga ni ayo ahon da ni, ndambo ti bongo 
ni ayeke ti na mbage ti peko ti da ni. 

13Na mbage ti yongoro ti akota mapia-bongo so ala tengbi so, yanga ti mapia-
bongo so ayo ahon da ni ayeke ti mbage na mbage. Tongaso si ndö ti da ni akanga 
kue. 

14 Ti bata use li ti da ni, fade ala yeke mu poro ti koli-taba so a kpaka bengba 
nzoroko na tere ni, ala sara na ye ti kangango na li ti da ni; ala yeke sara nga na 
mbeni ye ti kangango na li ti da ni na apendere poro ti nyama, ala zia na ndö ni. 

15“Fade ala yeke mu keke ti akasia, ala sara na amabaya; ala yeke zia ni aluti na 
nduzu ti gbu da so Nzapa ayeke duti daa. 

16Yongoro ti mabaya oko oko ayeke duti metere oku si nduru ni santimetere 
balembarambara na oku. 

17Ala yeke sara amabaya ni kue alingbi tere: na mbage ti gbeni, ala yeke zia 
anduru keke use so abaa le ti tere. 

18Ala yeke sara amabaya baleuse ti zia na mbage ti Mbongo ti da ni. 

19Na pekoni, ala yeke mu wen ti nginza, ala sara na gere ni baleosio titene 
amabaya ni aluti na ndö ni. Gere ni use use ayeke ndali ti mabaya oko oko alingbi 
na anduru keke use. 

20Ala yeke sara nga mabaya baleuse ti zia na mbeni mbage ti da ni, na mbage ti 
Banga. 

21Ala yeke mu wen ti nginza, ala sara nga na gere ni baleosio titene amabaya ni 
aluti na ndö ni. Gere ni use use ayeke ndali ti mabaya oko oko. 

22Ti peko ti da ni, na mbage ti Do, ala yeke sara mabaya omene; 

23ala yeke sara nga mabaya use ti zia na andangoro ti da ni na ngbonda ni kâ. 

24Na mbage ti gbeni, ya ti amabaya use so ayeke zi zingo; me na mbage ti nduzu, 
amabaya ni ayeke gbu tere na ya ti mbeni kati. Amabaya ni use kue ayeke lingbi 
tere si ayeke duti na andangoro ti da ni. 

25Fade amabaya ti peko ti da ni kue ayeke duti miombe si agere ni baleoko na 
omene; a sara ni na wen ti nginza, so ti tene mabaya oko, gere ni use; mabaya 
oko, gere ni use. 

26“Ala yeke mu keke ti akasia, ala sara na alate ti kanga na amabaya ni: late oku 
ndali ti amabaya ti mbage ti da ni, 

27late oku ndali ti amabaya ti mbeni mbage ti da ni, late oku ndali ti peko ti da 
ni, na mbage ti Do. 

28Late so ahon na be ti amabaya ni, fade ayeke hon na ndo so ndambo ti amabaya 
ni ayeke daa, tongana a haka ni; late ni ayeke londo na kozo mabaya ni asi na 
ndangba mabaya ti da ni. 

29Ala yeke zia lôro na tere ti amabaya ni nga na tere ti alate ni. Ala yeke mu lôro 
asara na akati so alate ni ayeke hon na ya ni. 

30Moïse, fade mo yeke yo na nduzu da so Nzapa ayeke duti daa, alingbi gi na kode 
so mbi fa na mo ge na li ti hoto so. 

31“Fade azo ti sarango ye na kode ayeke mu kamba ti len so akpengba 
kpengbango, ala bongbi ni na bongo so nzoroko ni akpa le ti nduzu, bongo so abe 
bengo, bengba bongo so ayeke za zango, ala sara na ridoo. Fade ala yeke kpo 
limo ti asheruben na tere ti ridoo ni. 

32Ala yeke kanga ridoo ni na nduzu na akongi so a sara na lôro; akongi ni ayeke 
duti na tere ti angbongboro keke osio ti akasia so a zia lôro na tere ni. Ala yeke 
zia angbongboro keke ni aluti na ndö ti gere ni osio so a sara na wen ti nginza. 

33 Ala yeke kanga ridoo ni na nduzu na gbe ti akongi ni. “Na peko ti ridoo ni kâ, 
ala yeke zia sanduku so a zia na ya ni atêne so a su atënë ti mbuki na le ni. Ridoo 
ni ayeke kangbi popo ti ndo so ayeke nde si ayeke nzoni kue na ndo so ayeke nde 
si ayeke nzoni kue ahon atanga ni. 

34Na ndo so ayeke nde si ayeke nzoni kue ahon atanga ni so, fade ala yeke zia ye 
ti kangango na yanga ti sanduku ti mbuki ni daa. 

35Na dawa ti ridoo ni, na mbage ti Banga, na ndo so ayeke nde si ayeke nzoni kue 
so, ala yeke zia meza ni daa. Ti gere ti alamba ni, ala yeke zia ni abaa ndo le na le 
na meza ni, na mbage ti Mbongo ti da ni. 

36“Ti ridoo ti yanga ti da ni, fade azo ti kpongo bongo na apendere nzoroko ayeke 
sara mbeni ridoo nde na kamba ti len so akpengba kpengbango, ala bongbi ni na 

bongo so nzoroko ni akpa le ti nduzu, bongo so abe bengo na bengba bongo so 
ayeke za zango. 

37Fade ala yeke leke angbongboro keke oku na keke ti akasia ti gbu ridoo ni na 
nduzu. Ala yeke zia lôro na tere ti akeke ni. Ala yeke kanga ridoo ni na tere ti 
akeke ni na akongi so a zia lôro na tere ni. Ala yeke kporo bengba wen ti sara na 
agere oku ndali ti angbongboro keke ni.” 

Sigingo 27 

Gbalaka so a yeke ya asandaga na ndö ni 

1“Fade ala yeke sara gbalaka na keke ti akasia ti ya asandaga na ndö ni. Yongoro 
ni metere use na ndambo alingbi tere mbage na mbage kue. Yongo ni na nduzu 
metere oko na ndambo. 

2Ala yeke sara adidi na andangoro osio ti gbalaka ni, adidi ni na gbalaka ni ayeke 
bongbi kue ti ga gi ye oko. Ala yeke zia bengba wen na tere ni kue. 

3Ala yeke sara agbakuru ti gbalaka ni kue na bengba wen: ata so a yeke tuku 
mburu ti wâ ti mafuta ti anyama daa, apao, adu ti sembe so a yeke zia mene ti 
anyama daa, afurshete nga na akete ta ti zongo na dukani. 

4Ala yeke mu bengba wen, ala sara na gbanda; ala yeke mu nga bengba wen, ala 
sara na akati osio ti zia na ndangoro oko oko ti gbanda ni. 

5Ala yeke zia gbanda ni na ya ti gbalaka ni, na yanga ni na gbeni, asi na nduzu, na 
ndambo ti gbalaka ni. 

6Ala yeke leke ayongoro keke ti akasia use si ala yeke zia bengba wen na tere ni. 

7Ala yeke yoro ayongoro keke ni so na ya ti akati so ayeke na tere ti gbalaka ni, 
mbage na mbage ti yo na ni. 

8Ala yeke sara gbalaka ni na mabaya si ya ni ayeke senge. Ala yeke sara ni alingbi 
gi na kode so mbi fa na mo ge na li ti hoto so.” 

Gbagba ti da so Nzapa ayeke duti daa 

9“Fade ala yeke sara gbagba ti da so Nzapa ayeke duti daa. Na mbage ti Mbongo, 
ala yeke sara gbagba ni na bongo ti len so akpengba kpengbango; bongo ni ayeke 
yo metere baleoku. 

10A yeke kanga bongo ni na kongi nga na wen so a sara na wen ti nginza na tere 
ti angbongboro wen baleuse so a sara na bengba wen. Angbongboro wen ni 
ayeke luti na ndö ti agere ni baleuse so a sara nga na bengba wen. 

11Na mbage ti Banga, ala yeke sara gi mara ti gbagba so: bongo ni ayeke yo nga 
metere baleoku; ala yeke kanga ni gi tongana ti so ala kanga ti mbage ti Mbongo 
so. 

12Na mbage ti Do, bongo ni ayeke yo metere baleuse na oku na mbage ti nduru 
ti gbagba ni. Ala yeke kanga bongo ni na tere ti angbongboro wen baleoko so 
aluti na ndö ti agere ni baleoko. 

13Na mbage ti yanga ti gbagba ni na To, nduru ti gbagba ni ayeke duti nga metere 
baleuse na oku. 

14Na mbage ti yanga ti gbagba ni, yongo ti bongo ni ayeke duti metere 
mbarambara na ndambo; angbongboro wen ni ayeke duti ota nga na agere ni 
ota. 

15Na mbeni mbage ti yanga ti gbagba ni, yongo ti bongo ni ayeke duti metere 
mbarambara na ndambo; angbongboro wen ni ayeke duti ota nga na agere ni 
ota. 

16Na yanga ti gbagba ni, ala yeke zia mbeni ridoo so ayo metere baleoko. Zo ti 
kpongo bongo na apendere nzoroko ayeke kpo nzoroko na tere ni na kamba ti 
len so akpengba kpengbango, ala bongbi ni na bongo so nzoroko ni akpa le ti 
nduzu, bongo so abe bengo na bengba bongo so ayeke za zango. Ala yeke kanga 
ridoo ni na tere ti angbongboro wen osio so aluti na ndö ti gere ni osio. 

17Awen so a sara na wen ti nginza so, ala yeke kanga ni na tere ti angbongboro 
wen ti gbagba ni kue. Akongi ni ayeke duti nga na wen ti nginza si agere ni ayeke 
duti na bengba wen. 

18Yongoro ti gbagba ni ayeke duti metere baleoku, nduru ni metere baleuse na 
oku; ridoo so a sara na len so akpengba kpengbango so, yongo ni na nduzu ayeke 
duti metere use na ndambo. Agere ti angbongboro keke ni ayeke duti na bengba 
wen. 

19Ti agbakuru so a yeke sara na kua ti da so Nzapa ayeke duti daa, awen so ala 
kpo ti gbu da ni na nduzu nga na awen so ala kpo ti gbu na gbagba ni, ala sara ni 
kue na bengba wen.” 

Mafuta ndali ti gere ti alamba 

20“Ti mo Moïse, fade mo yeke mu yanga na azo ti Israel titene ala ga na mo 
mafuta ti olive so ayeke nzoni ahon atanga ni kue, tongaso si wâ ayeke za na ya 
ti lamba lakue na lakui. 

21Fade Aaron na amolenge ti lo ti koli ayeke zia gere ti alamba ni na ya ti da ti 
bongo so Nzapa na azo ti lo ayeke wara tere daa. Ala yeke zia ni na dawa ti ridoo 
so ahonde sanduku ti mbuki. Fade alamba ni ayeke za na dawa ti mbi, KOTA 
GBIA na lakui ngbii asi na ndaperere. Ndia so ayeke ngba ngu na ngu ndali 
ti ahale ti ala ti angoi kue.” 

Sigingo 28 

Abongo ti awayango-sandaga 

1“Moïse, na popo ti azo ti Israel, mo mu ita ti mo Aaron na tere ti mo, lo na 
amolenge ti lo Nadab, Abihu, Elazar na Itamar titene ala sara kua na mbi tongana 
awayango-sandaga. 

2Fade mo yeke mu yanga titene a fu abongo ti awayango-sandaga ndali ita ti mo 
Aaron. Ayeke nzoni abongo ni alingbi na gonda ti lo nga na nengo ti lo. 

3Ndali ni, fade mo yeke tene tënë na azo so kue ayeke sara ye na kode, ala so mbi 
mu na ala kota ndara ti fu abongo ti Aaron. Lo yeke yu abongo ni na ndembe so 
a yeke zia lo nde ti sara kua ti wayango-sandaga nga na ngoi so lo yeke sara kua 
ni. 

4Abongo so ala yeke fu ayeke so: bozo, efod, kaba, yongoro bongo ti gbeni so a 
sara apendere nzoroko na tere ni, bongo so a yeke kanga na li tongana kpoto nga 
na kamba ti ndö ti bongo. Ita ti mo Aaron na amolenge ti lo ayeke yu abongo ni 
titene ala sara kua na mbi tongana awayango-sandaga. 

5Fade azo ti kpongo bongo na apendere nzoroko ayeke mu kamba so a sara na 
lôro, bongo so nzoroko ni akpa le ti nduzu na bongo so abe bengo, bengba bongo 
so ayeke za zango nga na len ti fu na abongo ni.” 

Efod 

6“Fade azo ti sarango ye na kode ayeke fu efod ni na kamba ti len so akpengba 
kpengbango, ala yeke bongbi ni na bongo so nzoroko ni akpa le ti nduzu, bongo 
so abe bengo, bengba bongo so ayeke za zango. Ala yeke kpo apendere nzoroko 
na tere ti efod ni na kamba so a sara na lôro. 

7Fade ala yeke fu akamba use na yanga ti efod ni ti kanga na ni na ndö ti go. 

8Ala yeke sara titene akamba ti efod ni na efod ni aga gi ye oko. Ala yeke sara nga 
ni na kamba ti len so akpengba kpengbango, ala yeke bongbi ni na bongo so 
nzoroko ni akpa le ti nduzu, bongo so abe bengo, bengba bongo so ayeke za 
zango. Ala yeke kpo apendere nzoroko na tere ni na kamba so a sara na lôro. 

9Fade mo yeke mu atêne ti kornaline use si mo yeke kpaka iri ti amolenge ti 
Jacob na ndö ni. 

10Mo yeke kpaka iri ti amolenge omene na ndö ti kozo têne ni; mo yeke kpaka iri 
ti tanga ti amolenge omene ni na ndö ti use têne ni. Mo yeke kpaka iri ni na lege 
ti molongo ti dungo ala. 

11Tongana ti so zo ti sarango ye na kode ayeke kpaka iri na ndö ti atêne, mo yeke 
kpaka iri ti amolenge ni na ndö ti atêne use so tongana ti so a yeke kpaka iri ti zo 
na ndö ti ye ti kpongo na nzoroko. Na pekoni, mo yeke zia atêne ni na ya ti 
akadere use ti lôro. 

12Mo yeke zia atêne use so na tere ti akamba ti ndö ti go ti efod ni. Atêne ni ayeke 
ga mbeni ye ti dango be ndali ti amara baleoko na use ti Israel. Tongaso, fade 

Aaron ayeke yo na ndö ti go ti lo iri ti ala ti gue na ni na dawa ti mbi KOTA GBIA. 
Ti mbi KOTA GBIA, mbi yeke dabe ti mbi na ala lakue. 

13Fade akadere use so ayeke duti na lôro, 

14a yeke kanga na tere ni akete zingiri use ti lôro ti nzoni ni. Ala yeke sara 
akamba ni tongana pete.” 

Bozo ti bongo ti kota wayango-sandaga 

15“Fade azo ti sarango ye na kode ayeke sara bozo ti fango ngbanga. Ala yeke 
sara ni tongana ti so a sara na efod so. Ala yeke sara ni na kamba ti len so 
akpengba kpengbango, ala yeke bongbi ni na bongo so nzoroko ni akpa le ti 
nduzu, bongo so abe bengo, bengba bongo so ayeke za zango. Ala yeke kpo 
apendere nzoroko na tere ni na kamba so a sara na lôro. 

16Tongana a kungbi ya ni use, fade yongoro ti bozo ni ayeke duti santimetere 
baleuse na oku alingbi tere mbage na mbage kue. 

17Ala yeke zia atêne ti ngangu ngere na yanga ni. Molongo ti atêne ni ayeke duti 
osio. Na kozo molongo ni, ala yeke zia rubis, topaze na emerode. 

18Na use molongo ni, ala yeke zia grena, safir na diaman. 

19Na ota molongo ni, ala yeke zia yasente, agate na ametiste. 

20Na osio molongo ni, ala yeke zia krizolite, kornaline na zaspe. Ala yeke zia têne 
oko oko na ya ti kadere so a sara na lôro. 

21Ala yeke kpaka iri ti amolenge ti Jacob baleoko na use na ndö ti têne oko oko, 
tongana ti so a yeke kpaka iri ti zo na ndö ti ye ti kpongo na nzoroko. Fade wungo 
ti atêne ni ayeke lingbi na wungo ti amara baleoko na use ti Israel. 

22“Ndali ti bozo ni, ala yeke sara akete zingiri use tongana ti so a yeke sara pete; 
ala yeke sara azingiri ni na lôro ti nzoni ni. 

23Ala yeke mu lôro, ala sara na akati use si ala yeke zia ni na andangoro use ti 
bozo ni na mbage ti nduzu. 

24Akete zingiri so a sara na lôro so, fade ala yeke kanga ni na tere ti akati use so 
ayeke na andangoro use ti bozo ni. 

25Ala yeke kanga nga mbeni yanga ti akete zingiri ni na tere ti akadere so a sara 
na lôro si ayeke na ndö ti go ti efod so. Ala yeke kanga ni titene bozo ni aduti na 
mbage ti dawa. 

26Ala yeke mu lôro, ala sara na ambeni kati use; ala yeke zia ni na andangoro use 
ti bozo ni na mbage ti gbeni, na ndo so abaa le na efod ni. 

27Ala yeke mu lôro, ala sara na ambeni kati use; ala yeke zia ni na yanga ti 
akamba ti ndö ti go ti efod ni, na mbage ti dawa, na ndo so a fu ni daa so. Fade 
ala yeke zia akati ni na ndö ti akamba ti efod ni. 

28Ala yeke tengbi akati ti bozo ni na akati ti efod ni na mbeni kamba so nzoroko 
ni akpa le ti nduzu. Tongaso si bozo ni alango na ndö ti kamba ti efod ni si bozo 
ni alingbi ti hon mbage na mbage pepe. 

29“Tongaso, tongana Aaron ayeke li na ya ti da so ayeke nde si ayeke nzoni kue, 
fade lo yeke yu bozo ti fango ngbanga so na kate ti lo. A su iri ti amara baleoko 
na use ti Israel na ndö ti bozo ni. Na lege so, fade mbi KOTA GBIA, mbi yeke dabe 
ti mbi na ala lakue. 

30Ti mo Moïse, fade mo yeke zia na ya ti bozo ti fango ngbanga ni Urim na Tumim. 
Tongaso aye ni ayeke duti na kate ti Aaron na ndembe so lo yeke ga na dawa ti 
mbi. Biani, Aaron ayeke yu aye so lakue na kate ti lo na ndembe so lo yeke ga na 
dawa ti mbi, tongaso si lo lingbi ti hinga ye so be ti mbi aye na mbage ti azo ti 
Israel.” 

Ambeni bongo ti awayango-sandaga 

31“Fade ala yeke mu bongo so nzoroko ni kue akpa le ti le ti nduzu, ala fu na kaba 
ti yu na gbe ti efod ni. 

32Titene a yu kaba ni, ala yeke koro go ni taa gi na be ti mapia-bongo ni. Ala yeke 
pika yanga ni kue na kpengbango kamba titene asuru pepe. 

33Na yanga ti kaba ni, na mbage ti gbeni, ala yeke zia ambeni ye ti pendere daa, 
angoro ni kue: ambeni le ti keke so a iri grenade si nzoroko ni akpa le ti nduzu, 
abe bengo na mbeni so abe si ayeke za zango. Na popo ti ale ti grenade ni, ala 
yeke zia nga ambeni ye so ayeke toto ngrengre so a sara na lôro. 

34Na yanga ti kaba ni, ye so ayeke toto ngrengre si a sara na lôro so, ala yeke zia 
ni oko, ala yeke zia le ti grenade oko, ala yeke zia ye ti lôro oko, ala yeke zia le ti 
grenade oko. Ala yeke zia aye ni tongaso angoro yanga ni kue. 

35Fade Aaron ayeke yu bongo ni so na ndembe so lo yeke sara kua ti wayango-
sandaga. Tongana lo yeke li na ya ti da so ayeke nde si ayeke nzoni kue na le ti 
mbi KOTA GBIA, fade azo ayeke ma toto ti aye so atoto ngrengre so, wala tongana 
lo yeke sigigi na ya ti da ni, fade azo ayeke ma nga toto ni. Tongaso si lo kui pepe. 

36“Fade ala yeke mu lôro ti nzoni ni, ala leke na mbeni palata so akpa kongo, ala 
yeke kpaka na ndö ni mbeni tënë tongaso: ‘Ye so a zia nde ndali ti KOTA GBIA.’ 

37Ala yeke mu kamba so nzoroko ni akpa le ti nduzu, ala kanga na palata ni na 
ndö ti bongo so a yeke kanga na li tongana kpoto, na dawa ni. 

38Aaron ayeke yu palata ni so lakue na ndö ti le ti lo na ndembe so lo yeke ga na 
dawa ti mbi KOTA GBIA. Ndali ni, mbi yeke yeda na asandaga so azo ti Israel 
ayeke ya na mbi, ataa ala sara asioni ye na lege ti gango na asandaga ni na mbi. 

39“Fade zo ti kpongo bongo na apendere nzoroko ayeke fu na Aaron mbeni kota 
bongo so a sara na len, mbeni bongo so a yeke kanga na li tongana kpoto si a sara 
na len, nga na kamba ti ndö ti bongo so a kpo apendere nzoroko daa. 

40“Ti amolenge ti Aaron, fade ala yeke fu abongo, akamba ti ndö ti bongo nga na 
akpoto na ala; abongo ni ayeke lingbi na gonda ti ala nga na nengo ti ala. 

41“Ti mo Moïse, mo yeke yu abongo ni so na Aaron, ita ti mo nga na amolenge ti 
lo. Mo yeke tuku mafuta na li ti ala si mo yeke zia ala ti sara kua na mbi. Na lege 
so laa mo yeke zia ala nde titene ala sara kua na mbi tongana awayango-sandaga. 

42Titene azo abaa tere ti ala ti koli pepe, fade mo yeke mu len, mo fu na ala kilote 
ti yu na gbe ti bongo ni. Kilote ni ayeke londo na ngbonda ti ala ague, asi nduru 
na likunu ti ala. 

43Fade Aaron na amolenge ti lo ayeke yu abongo ni na ndembe so ala yeke li na 
ya ti da ti bongo so KOTA GBIA na azo ti lo ayeke wara tere daa, wala na ndembe 
so ala yeke gue nduru na tere ti gbalaka ti sara kua na ndo so ayeke nde si ayeke 
nzoni kue; tongaso si ala duti ndumbu pepe. Tongana ala duti fade ndumbu, ka 
ala yeke kui. Ndia so ayeke ngba kpu na kpu ndali ti Aaron na ahale ti lo.” 

Sigingo 29 

Lege ti ziango awayango-sandaga nde ndali ti Nzapa 

1“Lege so mo yeke zia Aaron na amolenge ti lo nde titene ala sara kua ti 
awayango-sandaga na mbi ayeke so: “Fade mo yeke mu koli-bagara oko na akoli-
taba use so mbage ti tere ti ala abuba pepe; 

2mo yeke mu farini ti ble, mo sara na mapa so a sara na mama ni pepe, na agatoo 
so a sara na mafuta si mama ni ayeke daa pepe nga na makara so a sara na mama 
ni pepe si a kpaka mafuta na tere ni. 

3Fade mo yeke zia aye ni kue na ya ti mbeni sakpa si mo mu sakpa ni, na koli-
bagara ni nga na akoli-taba ni use kue, mo ga na ni na dawa ti mbi. 

4“Fade mo yeke mu Aaron na amolenge ti lo, mo ga na ala na yanga ti da ti bongo 
so Nzapa na azo ti lo ayeke wara tere daa si mo yeke sukula ala na ngu. 

5Mo yeke mu abongo ti awayango-sandaga, mo yu na Aaron: yongoro bongo ti 
gbeni, kaba na gbe ti efod, efod nga na bozo so ayeke na ndö ti kate. Mo yeke 
kanga akamba ti efod na ndö ti abongo ni. 

6Mo yeke zia na li ti lo bongo so a yeke kanga na li tongana kpoto, mo yeke zia 
palata na ndö ti kpoto ni ti fa atene, a zia lo nde ndali ti Nzapa. 

7Mo yeke mu mafuta ti tukungo na li ti zo, mo tuku na li ti lo ti zia lo nde ndali ti 
mbi. 

8Fade mo yeke mu amolenge ti Aaron, mo ga na ala si mo yeke yu ti ala abongo 
ni na ala. 

9Mo yeke kanga kamba na ndö ti bongo ti Aaron na amolenge ti lo. Mo yeke zia 
kpoto na li ti ala ti fa atene, kua ti wayango-sandaga aga ti ala kpu na kpu. “Lege 
so mo yeke zia Aaron na amolenge ti lo ti to nda ti kua ti ala laa. 

10“Fade mo yeke ga na koli-bagara ni na yanga ti da ti bongo so Nzapa na azo ti 
lo ayeke wara tere daa. Aaron na amolenge ti lo ayeke zia maboko ti ala na li ti 
koli-bagara ni. 

11Mo yeke fâ go ti koli-bagara ni na dawa ti mbi KOTA GBIA, na yanga ti da ti 
bongo so mbi na azo ti mbi e yeke wara tere daa. 

12Mo yeke mu mene ti koli-bagara ni, na li ti maboko ti mo, mo yeke zia ni na ndö 
ti adidi ti gbalaka. Na pekoni, mo yeke tuku tanga ti mene ni kue na gere ti 
gbalaka ni. 

13Mo yeke mu mafuta so kue ayeke na tere ti akamba ti ya ti nyama ni, na mafuta 
so ayeke na tere ti be ni nga na aronyon use na mafuta so ayeke na tere ni, mo 
gbi kue na wâ na ndö ti gbalaka ni. 

14Me kasa ti koli-bagara ni, poro ti lo na puru ti lo, mo yeke gbi ni yongoro na 
tere ti bâbâ. So ayeke sandaga ndali ti zingo siokpari na li ti awayango-sandaga 
laa. 

15“Na pekoni, fade mo yeke mu kozo koli-taba ni. Aaron na amolenge ti lo ayeke 
zia maboko ti ala na li ti taba ni. 

16Mo yeke fâ go ti taba ni, mo mu mene ni, mo fi na tere ti gbalaka ni, angoro ni 
kue. 

17Mo yeke doroko nyama ni; mo yeke sukula akamba ti ya ti nyama ni na agere 
ni si mo yeke zia ni na ndö ti akasa ni nga na ndö ti li ti nyama ni. 

18 Mo yeke gbi koli-taba ni kue na wâ na ndö ti gbalaka. So ayeke sandaga so a 
gbi ni kue na wâ ndali ti mbi KOTA GBIA, sandaga so a gbi ni kue na wâ si fion ni 
anzere na mbi KOTA GBIA. 

19“Na pekoni, fade mo yeke mu use koli-taba ni. Aaron na amolenge ti lo ayeke 
zia maboko ti ala na li ti taba ni. 

20Mo yeke fâ go ti taba ni, mo mu mene ni, mo zia na tere ti mê ti Aaron ti mbage 
ti koli; mo zia nga na tere ti mê ti amolenge ti lo, na ndö ti kota li ti maboko ti ala 
ti mbage ti koli nga na ndö ti kota li ti gere ti ala ti mbage ti koli. Na pekoni, mo 
yeke fi mene ni na tere ti gbalaka ni, angoro ni kue. 

21Mo yeke mu mene ni kete so ayeke na ndö ti gbalaka, mo yeke mu nga mafuta 
ti tukungo na li ti zo, mo fi na tere ti Aaron nga na tere ti abongo ti lo; mo fi nga 
na tere ti amolenge ti lo nga na tere ti abongo ti ala. Tongaso, Aaron na amolenge 
ti lo, na abongo ti ala ayeke ga ye so a zia nde ndali ti Nzapa. 

22 Sandaga ti koli-taba so laa ayeke fa atene, amolenge ti Aaron ali na kua ti 
awayango-sandaga awe. Mo yeke mu damba ti nyama ni, mafuta so ayeke na tere 
ti akamba ti ya ti lo, mafuta so ayeke na tere ti be ni, aronyon use na mafuta so 
ayeke na tere ni nga na gere ti nyama ni ti mbage ti koli. 

23Na ya ti sakpa ti mapa so a sara na mama ni pepe si a zia na dawa ti mbi KOTA 
GBIA, mo yeke mu mapa oko, gatoo oko so a sara na mafuta nga na makara oko. 

24Mo yeke zia aye so kue na maboko ti Aaron na ti amolenge ti lo. Mo yeke tene 
na ala ti ya ni na mbi na nduzu ti fa atene, ala mu na mbi. 

25Na pekoni, mo yeke kiri ti mu aye ni na maboko ti ala si mo yeke gbi ni na wâ 
na ndö ti gbalaka; mo yeke bongbi ni na sandaga so a yeke gbi ni kue na wâ. So 
ayeke sandaga so fion ni anzere na mbi KOTA GBIA, sandaga so a gbi ni kue na 
wâ ndali ti mbi KOTA GBIA. 

26Mo yeke mu kate ti use koli-taba ni, lo so ayeke ti Aaron so, mo ya ni na nduzu 
ti fa atene, mo mu na mbi. Na pekoni, kasa ni ayeke ga ti mo. 

27“Fade mo yeke mu kate ti koli-taba so ala ya na mbi nga na gere ti koli-taba so 
ala zi ni si ala ya ni na nduzu ti fa atene, ala mu na mbi, mo zia ni nde ndali ti mbi. 

28Ndia so ayeke ngba kpu na kpu ndali ti azo ti Israel: na ngoi so kue ala yeke zi 
akasa ti anyama ni so ti ya na mbi KOTA GBIA na sandaga ti beoko, fade ala yeke 
mu ni na Aaron na amolenge ti lo. 

29“Na peko ti kuâ ti Aaron, abongo ti lo ti wayango-sandaga ayeke ga ti amolenge 
ti lo. Ala yeke yu ni na lango so a yeke tuku mafuta na li ti ala si ala yeke to nda 
ti sara kua na mbi. 

30Mbeni molenge ti Aaron so ayeke mu ande kua na peko ti babâ ti lo ayeke yu 
abongo ni na ya ti lango mbarambara, na ndembe so lo yeke li na ya ti da ti bongo 
so Nzapa na azo ti lo ayeke wara tere daa titene lo sara kua ti mbi na ndo so 
ayeke nde si ayeke nzoni kue. 

31“Use koli-taba so a ya na sandaga ti fa atene, Aaron na amolenge ti lo ali na kua 
ti awayango-sandaga awe, fade ala yeke to kasa ti nyama ni na mbeni ndo so 
ayeke nde si ayeke nzoni kue. 

32Fade Aaron na amolenge ti lo ayeke te kasa ni na mapa so ayeke na ya ti sakpa; 
ala yeke te ni na yanga ti da ti bongo so Nzapa na azo ti lo ayeke wara tere daa. 

33Ye so a mu na sandaga titene mbi Nzapa, mbi zi siokpari na li ti ala si ala li na 
ya ti kua ti ala so, fade gi ala oko laa ayeke te ni; mbeni zo nde alingbi ti te ni 
pepe, ngbanga ti so a zia kobe ni so nde ndali ti Nzapa. 

34Tongana tanga ti kasa ni wala tanga ti mapa ni angba asi ndaperere, fade a yeke 
gbi ni. Zo ayeke kiri ti te ni pepe, ngbanga ti so ayeke kobe so a zia ni nde ndali 
ti Nzapa. 

35“Fade mo yeke sara na Aaron na amolenge ti lo alingbi gi na yanga so mbi mu 
na mo. Ala yeke mu lango mbarambara ti sara matanga ti lingo ti ala na kua ni. 

36“Na ya ti lango oko oko, fade mo yeke ya mbeni koli-bagara na sandaga ndali 
ti zingo siokpari na li ti azo. Na lege so laa mo yeke zi siokpari na tere ti gbalaka 
ni. Na pekoni, mo yeke tuku mafuta na ndö ni ti zia ni nde. 

37Fade ala yeke mu lango mbarambara ti sara na matanga so. Na pekoni, ala yeke 
zia gbalaka ni nde ndali ti mbi. Tongaso gbalaka ni ayeke ga mbeni ye so ayeke 
nde si ayeke nzoni kue ahon atanga ni. Zo so kue wala ye so kue ayeke ndu 
gbalaka ni ayeke wara ye ti peko ni.” 

Asandaga ti lango oko oko so a gbi ni kue na wâ 

38“Baa, aye so fade ala yeke ya na sandaga na ndö ti gbalaka ni na ya ti lango oko 
oko ayeke so: akete taba use ti ngu oko; ala yeke ya ni kpu na kpu. 

39Ala yeke ya kozo taba ni na ndaperere si ala yeke ya use taba ni na lakui. 

40Ti kozo taba ni, ala yeke mu kilo ota ti farini, ala tuku litere oko na ndambo ti 
mafuta ti nzoni ni daa, ala gbu ya ni. Na pekoni, ala ga na litere oko na ndambo 
ti vin. 

41Ti use taba ni, ala yeke ya lo na lakui. Ala yeke ya gi mara ti sandaga tongana ti 
so ala sara na ndaperere so, nga na mara ti sandaga ti samba so ala sara so. So 
ayeke sandaga so fion ni anzere na mbi KOTA GBIA, sandaga so a gbi ni kue na 
wâ ndali ti mbi. 

42So ayeke sandaga so a yeke gbi ni kue na wâ si ala yeke ya ni na dawa ti mbi 
ngu na ngu, kpu na kpu na yanga ti da ti bongo so mbi KOTA GBIA, mbi na azo ti 
mbi e yeke tere daa. Na ndo so laa mbi yeke wara ala daa ti tene tënë na mo. 

43“Mbi yeke wara azo ti Israel na ndo so; gonda ti mbi ayeke sara si ndo ni ayeke 
duti nde si aduti nzoni kue. 

44Da ti bongo so mbi na azo ti mbi e yeke wara tere daa, na gbalaka ni, fade mbi 
yeke zia ni nde ndali ti mbi. Mbi yeke zia Aaron na amolenge ti lo nde titene ala 
sara kua ti mbi ti wayango-sandaga. 

45Fade mbi yeke duti na popo ti azo ti Israel si mbi yeke duti Nzapa ti ala. 

46Fade ala yeke hinga atene, mbi laa mbi yeke KOTA GBIA, Nzapa ti ala; mbi laa 
mbi mu ala na kodro ti Ezipte mbi sigigi na ala titene mbi duti na popo ti ala. 
“Mbi laa mbi yeke KOTA GBIA, Nzapa ti ala.” 

Sigingo 30 

Gbalaka so a yeke zö dukani na ndö ni 

1“Fade ala yeke mu keke ti akasia, ala sara na mbeni gbalaka ti zö dukani na ndö 
ni. 

2Fade yongoro ni ayeke santimetere baleoku alingbi tere mbage na mbage; 
yongo ni na nduzu metere oko. Adidi ti andangoro osio ti gbalaka ni na gbalaka 
ni ayeke bongbi kue ti ga gi ye oko. 

3 Ala yeke zia lôro ti nzoni ni na tere ti gbalaka ni kue, na ndö ni, na tere ni mbage 
na mbage kue nga na tere ti adidi ni. Ala yeke mu lôro, ala leke na mbeni pendere 
ye, ala zia na tere ti yanga ti gbalaka ni, angoro ni kue. 

4Ala yeke mu lôro, ala sara na akati use si ala yeke kanga na tere ti gbalaka ni 
mbage na mbage, na gbe ti ye pendere ni. Ala yeke yoro ayongoro keke na ya ti 
akati ni ti yo na gbalaka ni. 

5Ala yeke mu keke ti akasia si ala sara na ayongoro keke ni; ala yeke zia lôro na 
tere ni kue. 

6Ala yeke zia gbalaka ni na dawa ti ridoo so ahonde sanduku so a zia na ya ni 
atêne so a su atënë ti mbuki na le ni; so ti tene ridoo so ayeke na dawa ti ye ti 
kangango na yanga ti sanduku ni. Na ndo so laa, Moïse, mbi na mo, e yeke wara 
tere. 

7Lakue na ndaperere, fade Aaron ayeke zö dukani so afun nzoni na ndö ti gbalaka 
ni, na ndembe so lo yeke gue ti leke alamba ti ndo so ayeke nde si ayeke nzoni 
kue so. 

8Lakue na lakui, lo yeke zö dukani na ndö ti gbalaka ni, na ndembe so lo yeke gue 
ti zia wâ na ya ti alamba. Fade ala yeke ngba ti zö dukani ni na dawa ti mbi KOTA 
GBIA ngu na ngu, kpu na kpu. 

9Fade ala yeke zö dukani nde na ndö ti gbalaka ni pepe, wala sandaga so a yeke 
gbi ni kue na wâ, wala sandaga ti farini; ala yeke tuku sandaga ti samba na ndö 
ni pepe. 

10Fani oko na ya ti ngu oko, fade Aaron ayeke zi siokpari na tere ti gbalaka ni. Lo 
yeke zia mene na ndö ti adidi ti gbalaka ni; mene ti nyama so a ya na sandaga ti 
zi siokpari na li ti azo. Na peko ti ngu oko oko, lo yeke kiri ti sara gi mara ti ye so, 
ngu na ngu. Gbalaka so ayeke duti nde si ayeke duti nzoni kue ahon atanga ni 
ndali ti mbi KOTA GBIA.” 

Lapo ndali ti da so ayeke nde si ayeke nzoni kue 

11KOTA GBIA akiri atene na Moïse: 

12“Na ndembe so mo yeke diko wungo ti azo ti Israel, fade zo oko oko ayeke futa 
mbeni ye na mbi KOTA GBIA ti bata fini ti lo. Tongaso, fade mbeni kpale oko 
ayeke si na ala pepe na ndembe ti dikongo wungo ti azo ni. 

13Azo so kue a yeke diko wungo ti ala, fade zo oko oko ayeke mu le ti nginza so 
nengo ni ayeke grame oku, alingbi na ndambo ti le ti nginza oko so a yeke mu ka 
na ndo so a zia ni nde ndali ti Nzapa. Nginza so ala yeke futa so ayeke duti ti mbi 
KOTA GBIA. 

14Akoli ti Israel so kue ngu ti ala alingbi ngu baleuse na ala so ngu ti ala ahon 
baleuse si a diko wungo ti ala awe, fade ala yeke futa nginza ni na mbi KOTA 
GBIA. 

15Zo ti mosoro na wayere ayeke futa gi oko wungo ti nginza ni: le ti nginza so 
alingbi na grame oku; ala yeke mu ahon so pepe, ala yeke mu nga na gbe ni pepe. 
Zo oko oko ayeke futa wungo ti nginza so na mbi KOTA GBIA ti bata fini ti lo. 

16Tongana mo ro nginza ni kue na maboko ti azo ti Israel awe, fade mo yeke mu 
ni ti sara na akete kete kua na tere ti da ti bongo so mbi KOTA GBIA, mbi na azo 
ti mbi e yeke wara tere daa. Tongaso, mbi yeke dabe ti mbi na azo ti Israel si mbi 
yeke bata fini ti ala.” 

Kota sembe 

17KOTA GBIA atene na Moïse: 

18 “Fade ala yeke mu bengba wen, ala sara na mbeni kota sembe so a yeke sukula 
maboko na gere daa; ala yeke sara nga gere ti sembe ni na bengba wen. Ala yeke 
zia kota sembe ni na popo ti da ti bongo so KOTA GBIA na azo ti lo ayeke wara 
tere daa nga na gbalaka; ala yeke to ngu daa. 

19Aaron na amolenge ti lo ti koli ayeke sukula maboko ti ala nga na gere ti ala na 
ngu ni. 

20Kozo titene ala li na ya ti da ti bongo so mbi KOTA GBIA, mbi na azo ti mbi, e 
yeke wara tere daa, ala yeke sukula tere ti ala na ngu ni, tongaso si ala kui pepe. 
Kozo titene ala gue nduru na tere ti gbalaka ti ya sandaga na mbi nga ti gbi 
sandaga ni kue na wâ ndali ti mbi, 

21fade ala yeke sukula maboko ti ala na gere ti ala, tongaso si ala kui pepe. Ndia 
so ayeke ngba ngu na ngu, kpu na kpu ndali ti Aaron na ahale ti lo.” 

Mafuta ti tukungo na li ti zo ti zia lo nde 

22KOTA GBIA atene na Moïse: 

23“Mo mu apendere yombo: kilo oku ti mire ti ngu ni, kilo use na ndambo ti 
sinamome so afun nzoni, kilo use na ndambo ti kanele so afun nzoni 

24na kilo oku ti kase, alingbi na kilo so a yeke haka ka na ye na ndo so a zia ni nde 
ndali ti Nzapa. Mo yeke mu nga litere omene ti mafuta ti olive. 

25Mo mu aye so na zo ti sarango yombo; lo yeke bongbi ni ti sara na mafuta ti 
tukungo na li ti zo ti zia lo nde ndali ti mbi. 

26Mo yeke mu mafuta ni ti fi na tere ti da ti bongo so mbi na azo ti mbi, e yeke 
wara tere daa, nga na tere ti sanduku so a zia na ya ni atêne so a su atënë ti mbuki 
na le ni. 

27Mo yeke fi nga mafuta ni na tere ti meza na agbakuru ni kue; na tere ti gere ti 
alamba na agbakuru ni kue; na tere ti gbalaka so a yeke zö dukani na ndö ni; 

28na tere ti gbalaka so a yeke ya na ndö ni sandaga so a yeke gbi ni kue na wâ 
nga na agbakuru ni kue; na tere ti kota sembe nga na gere ni. 

29Mo yeke zia aye so nde si ala yeke ga aye so ayeke nde si ayeke nzoni kue ahon 
atanga ni. Zo so kue wala ye so kue ayeke ndu ni ayeke wara ye ti peko ni. 

30Mo yeke tuku mafuta so na li ti Aaron na amolenge ti lo si mo yeke zia ala nde 
titene ala sara kua na mbi tongana awayango-sandaga. 

31“Fade mo yeke tene na azo ti Israel: ‘So ayeke mafuta ti tukungo na li ti azo nga 
na tere ti aye ti zia ala nde. Mafuta so ayeke ngba ti sara na kua ti mbi ngu na 
ngu. 

32Alingbi zo asara mafuta so na tere ti lo pepe. Alingbi zo atara ti sara mara ni 
nga pepe. Biani, a zia mafuta so nde awe; alingbi ala baa ni tongana ye so a zia ni 
nde. 

33Zo so atara ti sara mara ti mafuta so si lo zia ni na tere ti mbeni senge zo, fade 
a yeke tumba lo na ya ti bongbi ti azo.’ ” 

Lege ti sarango yombo so a zia ni nde 

34KOTA GBIA akiri atene na Moïse: “Mo mu ayombo so fion ni ayeke fun nzoni: 
storaks, oniks na galbanum. Mo mu dukani ti nzoni ni so wungo ni alingbi tere, 
mo bongbi ni na ayombo ni so. 

35Mbeni zo ti sarango yombo ayeke bongbi ni na ingo ti sara si aga yombo ti 
nzoni ni so a zia nde ndali ti mbi. 

36Mo yeke nika mbage ti yombo ni titene aga fuku, mo yeke tuku ni na dawa ti 
sanduku so a zia na ya ni atêne so a su atënë ti mbuki na le ni si ayeke na ya ti da 
ti bongo so mbi na azo ti mbi e yeke wara tere daa. Na ndo so laa mbi na mo, e 
yeke wara tere. Ti ala, ala lingbi ti baa yombo ni tongana ye so ayeke nde si ayeke 
nzoni kue ahon atanga ni. 

37Alingbi zo atara ti sara mara ti yombo so pepe. Ala mu yombo so ti sara na ye 
ndali ti ala wani pepe; me ala baa ni tongana ye so a zia nde ndali ti KOTA GBIA. 



175 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

38 Zo so ayeke sara mara ti yombo so titene lo ma fion ni, fade a yeke tumba lo 
na ya ti bongbi ti azo.” 

Sigingo 31 

Azo ti sarango kua ti da so ayeke nde si ayeke nzoni kue 

1KOTA GBIA atene na Moïse: 

2“Baa, mbi soro Besalel, molenge ti Uri ti koli; Uri ayeke molenge ti Hur, zo ti 
mara ti Juda. 

3Mbi sara si yingo ti mbi asi lo singo titene lo wara ndara, hingango ye nga na 
hingango ndo. Lo hinga ti sara aye ti kode nde nde: 

4ti gbu li na ndö ti aye ti pendere, aye ti lôro, aye ti wen ti nginza na ti bengba 
wen; 

5lo hinga ti suru ya ti atêne ti zia na tere ti aye titene aga pendere, ti sara 
apendere ye ti kode na keke nga na mara ti akua nde nde. 

6Na ndö ni kue, mbi zia Oholiab, molenge ti Ahisamak na tere ti lo ti mu maboko 
na lo. Ahisamak ayeke zo ti mara ti Dan. Mbi mu nga ndara mingi na azo oko oko 
so kue ayeke sara ye na kode titene ala sara aye so kue mbi mu yanga na mo ti 
sara: 

7da ti bongo so mbi na azo ti mbi e yeke wara tere daa, sanduku so a zia na ya ni 
atêne so a su atënë ti mbuki na le ni, ye ti kangango na yanga ti sanduku ni, 
agbakuru ti da ni kue, 

8meza na agbakuru ni, gere ti alamba ti nzoni ni, na agbakuru ni kue, gbalaka so 
a yeke zö dukani na ndö ni, 

9gbalaka so a yeke ya sandaga so a yeke gbi ni kue na wâ na ndö ni na agbakuru 
ni kue, kota sembe na gere ni, 

10abongo ti awayango-sandaga, abongo so a zia nde ndali ti wayango-sandaga 
Aaron, abongo so amolenge ti lo ayeke yu ti sara na kua ti wayango-sandaga, 

11mafuta ti tukungo na li ti zo ti zia lo nde, yombo so a yeke zö na ndo so ayeke 
nde si ayeke nzoni kue. Fade azo ti sarango ye na kode ayeke sara aye ni alingbi 
gi na yanga so mbi mu na mo.” 

Lango ti wungo tere 

12KOTA GBIA atene na Moïse: 

13“Mu yanga na azo ti Israel, mo tene: ‘Alingbi ala bata alango ti wungo tere 
nzoni. Biani, lango ti wungo tere ayeke mbeni ye ti dango be na popo ti mbi na 
ala ngu na ngu. Ye ni ayeke dabe ti ala atene, mbi laa mbi yeke KOTA GBIA so 
ayeke sara titene ala ga nde si ala ga nzoni kue. 

14Tongaso, alingbi ala bata lango ti wungo tere ni. Ti ala, lango ni so ayeke mbeni 
lango so a zia nde. Zo so ayeke sara si lango ni so aga sioni si lo sara kua na lango 
ni so, fade a yeke tumba lo na ya ti bongbi ti azo si a yeke fâ lo. 

15Fade ala yeke sara kua ti ala na ya ti lango omene, me lango mbarambara ni 
ayeke lango ti wungo tere, lango ti wungo tere so a zia nde ndali ti mbi KOTA 
GBIA. Zo so a yeke sara kua na lango ti wungo tere, fade a yeke fâ lo. 

16Fade azo ti Israel ayeke bata lango ti wungo so ngu na ngu. So ayeke mbuki so 
ayeke ngba kpu na kpu. 

17 Lango ti wungo tere ayeke mbeni ye ti dango be na popo ti mbi na azo ti Israel 
kpu na kpu. Biani, mbi sara yayu na sese na ya ti lango omene. Me na lango 
mbarambara ni, mbi sara kua pepe, mbi wu tere ti mbi.’ ” 

18So KOTA GBIA ahunzi ti tene tënë na Moïse na li ti hoto ti Sinai, lo mu na lo 
atêne use so lo wani, lo su atënë ti ndia na le ni. 

Sigingo 32 

AZO TI ISRAEL ABUBA YA TI MBUKI TI ALA NA NZAPA 
32–34 

Bagara so a sara na lôro 

1So azo ti Israel abaa so Moïse angba ti ninga na li ti hoto, lo de ti zu pepe, ala 
bongbi na tere ti Aaron si ala tene na lo: “Londo, mo sara na e mbeni nzapa so 
ayeke mu dawa ti e! Biani Moïse, koli so asara si e sigigi na kodro ti Ezipte so, e 
hinga ye so asi na lo pepe.” 

2Aaron akiri tënë na ala: “Aye ti mê so a sara na lôro si ayeke na mê ti awali ti 
ala, ti amolenge ti ala ti koli na ti wali, ala gboto ni aga na ni na mbi.” 

3Aye ti mê so a sara na lôro si ayeke na mê ti ala so, azo ni kue agboto ni, aga na 
ni na Aaron. 

4 Aaron amu lôro ni na maboko ti ala, lo kporo ni si lo sara na mbeni yanda ti 
bagara. Tongaso, azo ti Israel atene: “Baa, nzapa ti e so asara si e sigigi na Ezipte 
laa!” 

5So Aaron abaa ye ni so, lo leke mbeni gbalaka na dawa ti yanda ni. Na pekoni, lo 
to mbela, lo tene: “Kekereke, e yeke sara matanga ndali ti KOTA GBIA!” 

6 Lango oko na pekoni, na kota ndaperere, ala ya sandaga so a yeke gbi ni kue na 
wâ, ala ga na sandaga ti beoko. Azo ni aduti ti te, ti nyon si ala londo ti sara ngia. 

7Tongaso KOTA GBIA atene na Moïse: “Zu hio si! Biani, azo ti mo so mo zi ala na 
Ezipte, mo sigigi na ala so, ala buba lege ti ala awe. 

8Hio tongaso, ala zia lege so lani mbi fa na ala. Ala mu lôro, ala kporo ni si asara 
na yanda ti bagara. Ala kuku akpo li ti ala na sese na dawa ti bagara ni, ala mu 

sandaga na lo si ala tene: ‘Baa, nzapa ti e so asara si e sigigi na kodro ti Ezipte 
laa!’ 

9KOTA GBIA atene na Moïse: Biani, mbi baa azo so awe; ala yeke azo ti ngangu 
li! 

10Fadeso, zia mbi! Ngonzo ti mbi ayeke londo na tere ti ala tongana wâ si mbi 
yeke hunzi ala kue. Na pekoni, mbi yeke sara titene mbeni kota mara abaa gigi 
na lege ti mo.” 

11Me Moïse avoro tere ti lo na KOTA GBIA, Nzapa ti lo, atene: “KOTA GBIA, azo ti 
mo so, na lege ti kota ngangu ti mo nga na lege ti ngangu ti maboko ti mo, mo 
sara si ala sigigi na kodro ti Ezipte so, ngbanga ti nyen si mo ye ti tuku ngonzo ti 
mo ti wâ na ndö ti ala? 

12Tongana mo sara tongaso, fade azo ti Ezipte ayeke tene: ‘Na lege ti sioni be laa 
KOTA GBIA asara si azo ti Israel asigigi na kodro ti Ezipte; lo ye ti fâ ala na ndö 
ti hoto, ti hunzi ala na ndö ti sese so!’ KOTA GBIA, kai sioni ngonzo ti mo, zia ti 
sara sioni na azo ti mo. 

13 Dabe ti mo na azo ti kua ti mo Abraham, Isaac na Jacob, ala so mo wani, mo 
deba yanga ti mo na ala, mo tene: ‘Fade mbi yeke sara titene ahale ti ala awu 
tongana atongoro ti le ti nduzu. Sese so mbi mu zendo ni na ala, fade mbi yeke 
mu ni na ahale ti ala si aga ye ti ala kpu na kpu.’ ” 

14 Tongaso KOTA GBIA azia ti sara sioni so lo ye fade ti sara na azo ti lo. 

15Moïse alondo na li ti hoto ni, lo zu. Lo gbu na maboko ti lo atêne use so a su 
atënë ti mbuki na le ni, mbage na mbage; a su atënë ti ndia na le ni. 

16Atêne ni, Nzapa laa asara; mbeti ni, Nzapa wani laa asu na le ti atêne ni. 

17Josué ama dekongo ti azo ni; lo tene na Moïse: “Azo ayeke dekongo ti bira na 
ya ti bâbâ kâ!” 

18Me Moïse akiri tënë: “Dekongo ni ayeke ti songo benda pepe, wala ti azo so 
bira ahon ndö ti ala pepe. Ti mbi, dekongo so mbi ma ayeke bia ti matanga.” 

19So Moïse aga nduru na bâbâ ni awe, lo baa bagara so azo ni aleke na dodo so 
ala yeke do. Ngonzo ti lo alondo tongana wâ si atêne so ayeke na maboko ti lo, lo 
bo ya ni na sese na gbe ti hoto ni si ya ti atêne ni afâ. 

20Moïse amu yanda ti bagara so azo ni asara so, lo gbi na wâ, lo nika ni si aga 
fuku. Lo tuku fuku ni na le ti ngu si lo mu ngu ni na azo ti Israel titene ala nyon. 

21Na pekoni, Moïse ahunda Aaron, atene: “Azo so asara nyen na mo si mo yoro 
ala na ya ti kota siokpari tongaso?” 

22Aaron akiri tënë: “Mbi gbu gere ti mo, mo sara ngonzo pepe. Mo wani, mo hinga 
so azo so ayeke ninga pepe ti sara sioni. 

23Ala tene na mbi, atene: ‘Mo sara na e mbeni nzapa so ayeke mu dawa ti e! Biani 
Moïse, koli so asara si e sigigi na kodro ti Ezipte so, e hinga ye so asi na lo pepe.’ 

24Nilaa mbi hunda ala, mbi tene: ‘Zo wa laa ayeke na lôro, zo wa?’ Azo ni azi aye 
ti mê so ayeke na mê ti ala si ala mu na mbi. Mbi kporo ni na wâ si bagara so 
asigigi daa.” 

Sioni so asi na azo ti Israel 

25Moïse abaa atene, Aaron azia azo ni ti sara ye ti be ti ala; tongaso si ala lingbi 
ti ga ye ti ngia na le ti awato ti ala. 

26Moïse ague, aluti na yanga ti bâbâ si lo tene: “Azo so ayeke ti KOTA GBIA, ala 
ga ge!” Azo ti mara ti Lévi kue abongbi na tere ti lo. 

27Lo tene na ala: “Tënë so KOTA GBIA, Nzapa ti Israel atene ayeke so: ‘Ayeke 
nzoni zo oko oko amu yongoro zeme ti lo; ala tambula na ya ti bâbâ ni asi kâ, asi 
ge. Ala hon na yanga ti da oko oko, ala fâ a-ita ti ala, azo so ala na ala aye tere nga 
na azo so ayeke nduru na ala.’ ” 

28Azo ti mara ti Lévi asara ye alingbi na tënë so Moïse atene na ala. Nilaa azo ti 
Israel nduru na saki ota akui na lango ni so. 

29Tongaso Moïse atene na azo ti mara ti Lévi: “Laso a zia ala nde ndali ti kua ti 
KOTA GBIA awe. Biani, ataa amolenge ti ala ti koli wala a-ita ti ala, ala fâ ala. 
Ayeke nzoni KOTA GBIA asara tufa na ndö ti ala laso.” 

Moïse ahunda na Nzapa ti zi siokpari na li ti azo ti Israel 

30Lango oko na pekoni, Moïse atene na azo ni, atene: “Ala sara kota siokpari awe. 
Me fadeso, mbi yeke gue na li ti hoto na mbage ti KOTA GBIA. Mbi hinga pepe, 
mbi yeke gi lege ti sara si lo zi siokpari na li ti ala.” 

31Moïse akiri na mbage ti KOTA GBIA si atene na lo: “Ae KOTA GBIA! Azo so asara 
kota siokpari awe; ala mu lôro asara na mbeni nzapa. 

32 Ti fadeso, mbi gbu gere ti mo, zi siokpari na li ti azo so! Tongaso pepe, mo zi 
iri ti mbi na ya ti mbeti ti mo so mo su ni so.” 

33KOTA GBIA akiri tënë na Moïse: “Zo so asara siokpari ti ke mbi laa mbi yeke zi 
iri ti lo na ya ti mbeti ti mbi. 

34Fadeso mo gue; mo mu azo ni, mo gue na ala na ndo so mbi tene tënë ni na mo 
so. Fade ange ti mbi ayeke tambula na dawa ti mo. Me na lango so mbi yeke ga 
na tere ti ala, mbi yeke fâ ngbanga na li ti ala ndali ti siokpari ti ala.” 

35Tongaso KOTA GBIA apika azo ti Israel ndali ti yanda ti bagara so ala hunda na 
Aaron ti sara na ala so. 

Sigingo 33 

Nzapa amu yanga na Moïse ti londo ti gue 

1 KOTA GBIA atene na Moïse: “Londo na ndo so, mo gue, mo na azo so mo zi ala 
na sese ti Ezipte, mo sigigi na ala so. Ala gue na sese so mbi deba yanga ti mbi na 
Abraham, Isaac na Jacob ti mu na ahale ti ala so. 

2Fade mbi yeke tokua ange ti mbi na dawa ti ala. Mbi yeke tumba azo ti Kanaan, 
azo ti mara ti Amori, ti Het, ti Perizi, ti Hivi nga na azo ti mara ti Yebus. 

3Ala gue na kodro so ngu ti me ti bagara na mafuta ti wotoro asi singo daa. Ti 
mbi, mbi yeke gue na ala pepe, ngbanga ti so ala yeke azo ti ngangu li. Tongana 
mbi gue na ala, fade mbi yeke fâ ala kue na lege ti hunzi ala.” 

4So azo ni ama sioni tënë so, ala kue asara mua; zo oko ayu aye ti pendere ti lo 
pepe. 

5KOTA GBIA atene na Moïse: “Tene na azo ti Israel, mo tene: ‘Ala yeke azo ti 
ngangu li! Tongana mbi gue na ala gi na ya ti kete nduru ngbonga, fade mbi yeke 
fâ ala kue ti hunzi ala. Fadeso, ala zi aye ti baba ti ala ni; mbi yeke baa ye so mbi 
yeke sara ndali ti ala.’ ” 

6Gi so azo ti Israel alondo na hoto ti Horeb, ala to nda ti zi aye ti baba ti ala ni. 

Da ti bongo so Nzapa na azo ti lo ayeke wara tere daa 

7Na ndembe so azo ti Israel ayeke sara bâbâ ti ala lakue, Moïse ayeke gbara da ti 
bongo ni yongoro na bâbâ ni. Lo di iri ni “da ti bongo so KOTA GBIA na azo ti lo 
ayeke wara tere daa.” Tongaso, azo so kue aye ti hunda KOTA GBIA na mbeni 
tënë, ala yeke sigigi na ya ti bâbâ ni si ala yeke gue na da ti bongo ni. 

8Lakue tongana Moïse ayeke gue na da ti bongo ni, azo kue ayeke londo na 
nduzu. Zo oko oko ayeke luti na yanga ti da ti lo si lo yeke baa peko ti Moïse ngbii 
Moïse ali na ya ti da ti bongo ni. 

9 Tongana Moïse ali na ya ti da ti bongo ni awe, ngbongboro mbinda ayeke ga ti 
luti na yanga ti da ni; KOTA GBIA ayeke tene tënë na Moïse. 

10Azo kue ayeke baa ngbongboro mbinda so aluti na yanga ti da ti bongo ni. 
Tongaso azo kue ayeke londo si zo oko oko ayeke kuku, akpo li ti lo na sese na 
yanga ti da ti lo wani. 

11KOTA GBIA ayeke tene tënë na Moïse le na le tongana ti so zo ayeke tene tënë 
na mba ti lo. Na pekoni, Moïse ayeke kiri na ya ti bâbâ. Me Josué, molenge ti Nune, 
maseka so ayeke mu maboko na Moïse ayeke ngba ti lo na ya ti da ti bongo ni. 

KOTA GBIA na Moïse ayeke tene lisoro na popo ti ala 

12Moïse atene na KOTA GBIA: “KOTA GBIA, ma si! Mo wani laa mo tene na mbi, 
mo tene: ‘Mo mu azo so mo gue na ala’. Me mo fa na mbi zo so alingbi ti mu 
maboko na mbi pepe. Lani mo laa mo tene na mbi, mo tene: ‘Mbi hinga mo na iri 
ti mo’; mo tene nga: ‘Mbi yeke baa mo na nzoni le.’ 

13Fadeso, tongana mo baa mbi na nzoni le biani, fa na mbi lege ti mo si mbi hinga 
mo. Tongaso si fade mo yeke baa mbi na nzoni le. Ayeke nzoni mo hinga, mo 
tene, mara so ayeke azo ti mo.” 

14KOTA GBIA akiri tënë na Moïse, atene: “Mbi wani, mbi yeke gue na ala! Mo gi 
be ti mo pepe.” 

15Moïse akiri atene: “Tongana mo wani, mo gue na e pepe, mo hunda na e ti londo 
na ndo so pepe. 

16Biani, tongana mo gue na e pepe, nyen laa ayeke fa atene, mo baa mbi na azo ti 
mo na nzoni le? Ye so ayeke fa atene, mbi na azo ti mo, e yeke nde na tanga ti 
amara ti ndö ti sese so ayeke so, mo yeke na popo ti e si mo yeke tambula na e.” 

17KOTA GBIA atene na Moïse: “Ye so mo hunda so, fade mbi yeke sara ni, 
ngbanga ti so mbi baa mo na nzoni le si mbi hinga mo na iri ti mo.” 

18Moïse atene: “Mbi gbu gere ti mo, fa na mbi gonda ti mo titene mbi baa!” 

19 KOTA GBIA akiri tënë: “Mbi yeke hon na dawa ti mo titene mo baa nzoni be ti 
mbi kue si mbi yeke di iri ti mbi so ayeke ‘KOTA GBIA’ na mo. Fade mbi yeke sara 
nzoni be na zo so mbi ye ti sara nzoni be na lo, mbi yeke baa mawa ti zo so mbi 
ye ti baa mawa ti lo.” 

20KOTA GBIA atene: “Mo lingbi ti baa le ti mbi pepe. Biani, zo so abaa le ti mbi, lo 
yeke ngba na fini pepe.” 

21KOTA GBIA atene: “Baa mbeni ndo laa ayeke na tere ti mbi ge so. Fade mo yeke 
luti na ndö ti kota têne. 

22Tongaso, tongana gonda ti mbi ayeke hon, fade mbi yeke honde mo na ya ti du 
ti kota têne ni, mbi yeke kanga ndö ti mo na maboko ti mbi na ndembe so mbi 
yeke hon. 

23Na pekoni, mbi yeke zi maboko ti mbi si mo lingbi ti baa gi peko ti mbi. Me le 
ti mbi, zo alingbi ti baa ni pepe.” 

Sigingo 34 

Afini têne so a su atënë ti ndia na le ni 

1 KOTA GBIA atene na Moïse: “Mo leke akpangbara têne use tongana ti kozoni 
so. Fade mbi yeke su na le ni gi atënë so ayeke lani na le ti akozo têne so mo fâ 
ya ni so. 

2Kekereke na ndaperere, mo leke tere ti mo. Na kota ndaperere, mo gue na ndö 
ti hoto ti Sinai, mo luti kâ na dawa ti mbi na li ti hoto ni. 

3Ayeke nzoni mbeni zo amu peko ti mo pepe! Mbeni zo asi nga na ndö ti hoto ni 
pepe; ataa taba, ataa ngasa wala bagara alingbi ti te pere nduru na hoto ni pepe.” 

4Moïse aleke atêne use si aga kpangbara tongana ti kozoni so. Na kota ndaperere, 
lo londo, lo gue na li ti hoto ti Sinai alingbi gi na yanga so KOTA GBIA amu na lo. 
Lo mu atêne ni si lo gue na ni. 

5 KOTA GBIA azu na ya ti ngbongboro mbinda si lo luti kâ na tere ti Moïse. Lo di 
iri ti lo: “KOTA GBIA”. 

6KOTA GBIA ahon na dawa ti Moïse si lo to mbela, lo tene: “Mbi yeke KOTA GBIA! 
Mbi yeke KOTA GBIA, Nzapa so mbi yeke baa mawa ti zo, mbi yeke sara nzoni be 
na zo, mbi yeke sara ngonzo hio hio pepe, nzoni be ti mbi asi singo si mbi yeke 
bata tënë ti yanga ti mbi lakue. 

7 Mbi yeke sara nzoni be na azo ngbii asi na molongo ti ala saki oko. Azo so asara 
sioni, azo so asara ngangu li na azo so asara siokpari, mbi yeke kanga be na ala; 
me zo so tënë ayeke na li ti lo, mbi yeke zia lo senge pepe. Azo so asara siokpari, 
mbi yeke sara titene siokpari ti azo ni akiri na ndö ti amolenge ti ala na ahale ti 
ala ngbii asi na molongo ota ni wala osio ni.” 

8Hio tongaso, Moïse akuku, akpo li ti lo na sese ti voro KOTA GBIA. 

9Na pekoni, lo tene: “Kota Gbia, tongana mo baa mbi na nzoni le, ayeke nzoni 
KOTA GBIA, mo tambula na popo ti e! Biani, azo so ayeke azo ti ngangu li. Me 
ayeke nzoni mo zi sioni ti e na siokpari ti e na li ti e; mo baa e tongana ye so aga 
ti mo!” 

Nzapa akiri asara mbuki na azo ti Israel 

10KOTA GBIA atene na Moïse: “Mbi yeke sara titene mbi na ala e ga ambuki. Na 
le ti azo ti mo kue, fade mbi yeke sara aye ti dongo be so ade ti si laoko pepe na 
mbeni ndo na ndö ti sese so wala na popo ti mbeni mara. Fade azo so kue angoro 
mo ayeke baa akota ye so mbi sara na lege ti mo si aye ni ayeke zia mbeto na be 
ti ala. 

11“Ye so mbi mu yanga daa na ala laso, ala sara ye mbirimbiri alingbi na ni. Mbi 
yeke tumba na dawa ti ala azo ti mara ti Amori, azo ti Kanaan, azo ti mara ti Het, 
ti Perizi, ti Hivi na ti Yebus. 

12Kodro so ala yeke gue daa so, ala sara hange si ala na azo ni aga ambuki pepe. 
Tongaso pepe, fade ye ni ayeke ga kuku ti gbungo ala. 

13 Fade ala yeke kungbi na sese agbalaka ti azo ni, ala yeke kungbi angbongboro 
têne ti ala so ala leke si aluti na nduzu, ala yeke de na sese akeke so azo ni aleke 
aluti na nduzu si ala yeke voro ni so. 

14 Fade ala yeke kuku akpo li ti ala na sese na gbe ti mbeni nzapa nde pepe, 
ngbanga ti so iri ti KOTA GBIA ayeke: ‘Lo so lo yeke sara mbanda’. Biani, mbi 
yeke Nzapa so mbi yeke sara mbanda. 

15Tongaso, alingbi ala na azo ti kodro ni aga ambuki pepe. Tongaso pepe, 
tongana azo ni ayeke kpe na peko ti anzapa ti ala si ayeke mu asandaga na 
anzapa ni, gbaa fade azo ni ayeke tisa ala, azo ti Israel ti te kobe so azo ni ayeke 
mu na sandaga na anzapa ti ala ni. 

16Tongana ala mu awali ti kodro ni ti ga awali ti amolenge ti ala, fade awali ni 
ayeke kpe na peko ti anzapa ti ala si ala yeke handa amolenge ti ala, azo ti Israel 
ti kpe nga na peko ti anzapa ti awali ni. 

17 “Alingbi ala kporo wen ti sara na mbeni yanda pepe. 

18“Alingbi ala sara matanga ti Mapa so a sara na mama ni pepe: na ya ti lango 
mbarambara na nze ti Abib, fade ala yeke te mapa so a sara na mama ni pepe 
alingbi na yanga so mbi mu na ala. Biani, lani na nze ti Abib laa ala sigigi na 
Ezipte. 

19 “Amolenge so kue azi lege ti dungo ni na mama ti ala ayeke ti mbi. Ataa akozo 
molenge-koli ti nyama, ataa akozo molenge-koli ti taba wala ti ngasa, fade ala 
yeke mu ala na mbi. 

20 Me tongana ayeke kozo molenge ti lele, fade ala yeke sanze lo na kete taba 
wala na kete ngasa. Tongana ala sanze lele ni pepe, fade ala pete go ti lo, ala fâ 
lo. Me ti akozo molenge-koli ti ala azo, fade ala yeke kiri ti vo ala vongo. “Fade zo 
ayeke ga na ya ti da ti mbi maboko senge pepe. 

21 “Fade ala yeke sara kua na ya ti lango omene, me na lango mbarambara ni, ala 
yeke wu tere ti ala. Ataa ayeke ngoi ti fango yaka wala ngoi ti fango ale ti kobe, 
ala yeke sara kua pepe. 

22 “Fade ala yeke sara matanga ti ale ti kobe na ndembe so ala yeke fâ akozo le 
ti ble. Na hunzingo ti ngu, fade ala yeke sara matanga ti ale ti kobe ni. 

23“Na ya ti ngu oko oko, fade akoli kue ti mara ti ala ayeke ga fani ota na dawa ti 
mbi Kota Gbia, NZAPA ti Israel. 

24Fade mbi yeke tumba amara nde na dawa ti ala, mbi yeke sara si sese ti ala, azo 
ti Israel akono. Na ndembe so ala yeke gue fani ota na ya ti ngu oko oko na dawa 
ti mbi KOTA GBIA, Nzapa ti ala, zo oko ayeke tara ti mu sese ti ala pepe. 

25 “Mapa so a sara na mama ni, fade ala yeke bongbi ni na sandaga ti anyama ti 
ga na ni na mbi pepe. Nyama so a mu na sandaga ndali ti matanga ti Pake, ala 
yeke bata ni, ti londo na bi ngbii asi na ndaperere pepe. 

26 Fade ala yeke ga na akozo le ti kobe ti yaka ti ala na ya ti da ti mbi KOTA GBIA, 
Nzapa ti ala. Alingbi ala to molenge ti ngasa na ya ti ngu ti me ti mama ti lo pepe.” 

27KOTA GBIA atene na Moïse: “Su andia so na mbeti, ngbanga ti so na lege ti 
andia so laa mbi yeke sara mbuki na mo nga na azo ti Israel.” 

28Moïse angba na KOTA GBIA na ndo so lango baleosio na bi baleosio. Lo te kobe 
pepe, lo nyon ngu pepe. Lo su na ndö ti atêne ni atënë ti mbuki so ayeke Andia 
baleoko. 

Moïse akiri na ya ti bâbâ 

29Moïse alondo na li ti hoto ti Sinai ti zu; atêne use so a su atënë ti ndia na le ni 
ayeke na maboko ti lo. So lo yeke zu, ndö ti le ti lo ayeke za zango, ngbanga ti so 
lo na KOTA GBIA atene tënë. So ndö ti le ti lo ayeke za so, lo hinga ye oko daa 
pepe. 

30So Aaron na azo ti Israel kue abaa so ndö ti le ti Moïse ayeke za zango, mbeto 
ti ga nduru na lo asara ala. 

31Moïse airi ala; Aaron na amakonzi kue ti bongbi ti azo ni aga na mbage ti lo si 
lo tene tënë na ala. 

32Na pekoni, azo ti Israel kue aga nduru na tere ti Moïse si lo fa na ala peko ti 
atënë ti yanga ti KOTA GBIA so kue lo mu na Moïse na li ti hoto ti Sinai. 

33So Moïse ahunzi ti tene tënë na ala awe, lo bi bongo na le ti lo. 

34Ti londo na ngoi ni so, lakue tongana lo yeke ga na dawa ti KOTA GBIA ti tene 
tënë na lo, lo yeke zi bongo ni na le ti lo ngbii lo sigigi si. Tongana lo sigigi ti tene 
na azo ti Israel peko ti atënë ti yanga so KOTA GBIA amu na lo, 

35 azo ti Israel ayeke baa so ndö ti le ti Moïse ayeke za zango. Na pekoni, Moïse 
akiri abi bongo ni na le ti lo ngbii asi na ngoi so lo yeke kiri ti tene tënë na KOTA 
GBIA. 

Sigingo 35 

SARANGO DA SO AYEKE NDE SI AYEKE NZONI KUE 
35–40 

Lango ti wungo tere 

1Moïse abongbi azo ti Israel kue si lo tene na ala: “Aye so KOTA GBIA amu yanga 
titene a sara ye alingbi na ni ayeke so: 

2 ‘Fade azo ayeke sara kua ti ala na ya ti lango omene, me lango mbarambara ni 
ayeke lango ti wungo tere, lango so ala yeke zia nde ndali ti KOTA GBIA. Zo so 
ayeke sara kua na lango ni so, fade a yeke fâ lo. 

3Na ndo so kue ala lango daa, alingbi ala tingo wâ na lango ti wungo tere pepe.’ 
” 

Aye so azo ti Israel aga na ni ti sara na da ni 

4Moïse atene na bongbi ti azo ti Israel kue, atene: “Yanga so KOTA GBIA amu 
ayeke so: 

5Aye so ala yeke na ni, ala bongbi ambeni aga na ni na KOTA GBIA. Azo so kue 
aye ti mu ye na nzoni be, fade ala yeke ga na ni na KOTA GBIA; ala lingbi ti ga na 
aye tongana: lôro, wen ti nginza, bengba wen, 

6bongo so nzoroko ni akpa le ti nduzu na bongo so abe bengo, bengba bongo so 
ayeke za zango, bongo so a sara na len nga na bongo so a sara na kua ti tere ti 
ngasa, 

7aporo ti akoli-taba so a zia bengba nzoroko na tere ni, apendere poro ti nyama, 
keke ti akasia, 

8mafuta ti ziango na ya ti alamba, fuku ti yombo ndali ti sarango na mafuta ti 
tukungo na li ti zo ti zia lo nde nga ndali ti fuku ti yombo ti zongo na wâ, 

9atêne ti kornaline na ambeni pendere têne nde nde ti ngangu ngere so a yeke 
zia na tere ti efod nga na tere ti bozo so ayeke na ndö ti kate ti kota wayango-
sandaga. 

10Ayeke nzoni azo so kue ayeke sara ye na kode si ayeke na popo ti ala aga asara 
aye so kue KOTA GBIA amu yanga daa: 

11da so Nzapa ayeke duti daa, na bongo so a yeke bi na li ni, na ye ti kangango na 
li ti da ni, na akongi ni, na amabaya ni, na alate ni, na angbongboro keke ti da ni 
nga na gere ti da ni; 

12sanduku ti mbuki na ayongoro keke ti yongo na ni, na ye ti kangango na yanga 
ti sanduku ni; na ridoo so akangbi ya ti da ni; 

13meza na ayongoro keke ti yongo na ni, na agbakuru ni kue nga na mapa so a 
yeke zia na dawa ti mbi; 

14gere ti alamba na agbakuru ni, alamba ni nga na mafuta ti ziango na ya ni; 

15gbalaka so a yeke zö dukani na ndö ni na ayongoro keke ti yongo na ni, na 
mafuta ti tukungo na li ti zo ti zia lo nde, na yombo so a yeke zö na wâ nga na 
ridoo ti yanga ti da so Nzapa ayeke duti daa; 

16gbalaka so a yeke ya na ndö ni sandaga so a yeke gbi ni kue na wâ, na gbanda 
so a mu bengba wen a sara na ni, na ayongoro keke ti yongo na ni nga na 
agbakuru ni kue; kota sembe na gere ni; 

17abongo ti gbagba ni, na angbongboro wen ni, na agere ni nga na ridoo ti yanga 
ti gbagba ni; 

18awen so a kpo ti gbu da ni na nduzu, na awen so a kpo ti gbu na gbagba ni nga 
na akamba ni; 

19abongo ti awayango-sandaga titene ala sara na kua na ndo so ayeke nde si 
ayeke nzoni kue, abongo so a zia nde ndali ti wayango-sandaga Aaron, abongo 
so amolenge ti lo ayeke yu ti sara na kua ti wayango-sandaga.” 

20Bongbi ti azo ti Israel kue azia Moïse ahon. 

21Na pekoni, azo kue ti nzoni be, na be ti ala wani abongbi ambeni ye aga na ni 
na KOTA GBIA ti sara na da ti bongo so KOTA GBIA na azo ti lo ayeke wara tere 
daa. Ala ga nga na aye ni ndali ti akua ti lo kue nga ti sara na abongo so a zia nde 
ndali ti kua ti Nzapa. 

22Tongaso akoli na awali ti nzoni be aga na aye nde nde so a sara na lôro: aye ti 
mê, akete palata, aye ti go, aye ti maboko wala akati. Zo oko oko aga na aye ni na 
KOTA GBIA, lo ya ni na nduzu ti fa atene, lo mu na lo. 

23Azo so kue ayeke na bongo so nzoroko ni akpa le ti nduzu, bongo so abe bengo, 
bengba bongo so ayeke za zango, bongo so a sara na len nga na bongo so a sara 
na kua ti tere ti ngasa, na aporo ti koli-taba so a sara nzoroko ti bengba na tere 
ni, wala apendere poro ti nyama, ala ga na ni. 

24Azo so amu wen ti nginza wala bengba wen azia na mbage ndali ti KOTA GBIA, 
ala ga na ni. Azo so ayeke na keke ti akasia so alingbi titene a sara na akua nde 
nde, ala ga na ni. 

25Awali so kue ayeke na ndara mingi afu na maboko, bongo so nzoroko ni akpa 
le ti nduzu, bongo so abe bengo, bengba bongo so ayeke za zango, bongo so a 
sara na len; ala mu abongo ni aga na ni. 

26Ambeni wali so kue ayeke na ndara mingi afu ti ala bongo so a sara na kua ti 
tere ti ngasa. 

27Amakonzi ti bongbi ti azo ni aga na atêne ti kornaline na ambeni pendere têne 
nde nde ti ngangu ngere so a yeke zia na tere ti efod nga na tere ti bozo so ayeke 
na ndö ti kate ti kota wayango-sandaga. 

28Ala ga nga na fuku ti yombo nga na mafuta ti ziango na ya ti alamba, ti tukungo 
na li ti zo ti zia lo nde nga na fuku ti yombo so a yeke zö na wâ. 

29Azo ti Israel kue, akoli wala awali ti nzoni be, na be ti ala wani, ala ga na aye so 
alingbi ti sara na kua so KOTA GBIA amu yanga daa na Moïse. 

Besalel na Oholiab alondo ti sara kua 

30Moïse atene na azo ti Israel, atene: “Ala baa, KOTA GBIA asoro Besalel, molenge 
ti Uri ti koli; Uri ayeke molenge ti Hur, zo ti mara ti Juda. 

31KOTA GBIA asara si yingo ti lo asi Besalel singo titene lo wara ndara, hingango 
ye nga na hingango ndo. Besalel ahinga ti sara aye ti kode nde nde: 

32ti gbu li na ndö ti aye ti pendere, aye ti lôro, aye ti wen ti nginza na ti bengba 
wen; 

33lo hinga ti suru ya ti atêne ti zia na tere ti aye titene aga pendere, ti sara 
apendere ye ti kode na keke nga na mara ti akua nde nde ti kode. 

34Na ndö ni kue, KOTA GBIA amu na lo matabisi ti fa aye ti kode ni so na azo 
tongana ti so lo mu na Oholiab, molenge ti Ahisamak, zo ti mara ti Dan. 

35KOTA GBIA asara si ala wara ndara mingi ti sara na akua nde nde: kua ti 
sarango ye na kode na tere ti atêne ti ngangu ngere, kua ti sarango ye ti kode, 
kua ti kpongo apendere nzoroko na kamba ti len so akpengba kpengbango na 
tere ti bongo so nzoroko ni akpa le ti nduzu, bongo so abe bengo na bengba 
bongo so ayeke za zango. Ala hinga ti sara akua nde nde, ala hinga ti gbu li ti 
sigigi na kode ti akua nde nde. 

Sigingo 36 

1“Besalel, Oholiab na azo ti ndara so kue KOTA GBIA amu na ala ndara na 
hingango ndo titene ala hinga ti sara akua kue ti da so ayeke nde si ayeke nzoni 
kue so, fade ala yeke sara aye so kue KOTA GBIA amu yanga na ala ti sara.” 

2Moïse airi Besalel, Oholiab nga na azo so kue KOTA GBIA asara si ala si singo na 
ndara; ala kue ayeda na be ti ala wani ti sara akua ni. 

3Moïse amu na ala aye so kue azo ti Israel aga na ni ndali ti kua ti da so ayeke 
nde si ayeke nzoni kue so. Me lakue na ndaperere, azo angba ti ga na aye na 
Moïse na be ti ala wani. 

4Tongaso azo ti ndara so kue ayeda ti sara kua ti da ni azia kua ti ala oko oko kue 
si ala gue 

5atene na Moïse: “Azo aga na aye mingi ahon ti so alingbi na kua so KOTA GBIA 
amu yanga ti sarango ni.” 

6Moïse amu yanga na azo ti to mbela na ya ti bâbâ ni kue, atene: “Alingbi zo oko, 
ataa koli, ataa wali akiri amu ye ndali ti kua ti da ni pepe!” Nilaa azo azia ti ga na 
ye, 

7ngbanga ti so aye so azo aga na ni alingbi awe ti sara na kua ti da ni. Tanga ni 
angba ngbango. 

Da so a zia nde ndali ti Nzapa 

8Azo so ahinga ti sara kua nzoni asara da so Nzapa ayeke duti daa; ala sara ni na 
amapia-bongo baleoko so ayeke na kamba ti len so akpengba kpengbango, so a 
bongbi ni na kua ti tere ti taba so nzoroko ni akpa le ti nduzu, na mbeni so abe 
bengo si mbeni abe si ayeke za zango. Ala kpo limo ti asheruben na tere ni. 

9Amapia-bongo ni kue alingbi tere: yongoro ni metere baleoko na osio si 
konongo ti le ni metere use. 

10Ala mu amapia-bongo oku, ala tengbi ni si aga kota mapia-bongo oko; ala mu 
nga tanga ti amapia-bongo oku ni, ala tengbi ni si aga kota mapia-bongo oko. 

11Ala mu yanga ti bongo so nzoroko ni akpa le ti nduzu, ala sara na kamba si ala 
fu ni na tere ti yanga ti kozo kota mapia-bongo ni. Ala fu nga gi mara ti yanga ti 
bongo so na tere ti yanga ti use kota mapia-bongo ni. 

12Ala zia kamba baleoku so na yanga ti kozo kota mapia-bongo ni, kamba 
baleoku na yanga ti use kota mapia-bongo ni. Kamba oko oko ti kozo kota mapia-
bongo ni na akamba ti use kota mapia-bongo ni abaa le ti tere. 

13Ala sara akongi baleoku so ayeke na lôro. Na pekoni, ala gbu yanga ti akota 
mapia-bongo use so na akongi ni, ala tengbi ni si da ni aga gi oko. 

14Na pekoni, ala sara akota mapia-bongo baleoko na oko na kua ti tere ti ngasa 
si aga use ye ti bingo na li ti da ni. 

15Amapia-bongo ni baleoko na oko kue alingbi tere: yongoro ni metere baleoko 
na oku, konongo ti le ni metere use. 

16Ala tengbi yanga ti akota mapia-bongo oku daa. Na pekoni, ala tengbi nga 
yanga ti tanga ti akota mapia-bongo omene so daa. 

17Ala fu kamba baleoku na yanga ti kozo kota mapia-bongo ni, kamba baleoku 
na yanga ti use kota mapia-bongo ni. 

18Ala sara akongi baleoku na bengba wen ti gbu na akota mapia-bongo ni si da 
ni aga gi oko. 

19 Ti bata use li ti da ni, ala mu poro ti koli-taba so a kpaka bengba nzoroko na 
tere ni, ala sara na ye ti kangango na li ti da ni; ala sara nga mbeni ye ti kangango 
na li ti da ni na apendere poro ti nyama, ala zia na ndö ni. 

20Na pekoni, ala mu keke ti akasia, ala sara na amabaya; ala zia ni aluti na nduzu 
ti gbu na da so Nzapa ayeke duti daa. 

21Yongoro ti mabaya oko oko ayeke metere oku si nduru ni santimetere 
balembarambara na oku. 

22Ala sara amabaya ni kue alingbi tere: na mbage ti gbeni, ala zia anduru keke 
use so abaa le ti tere. 

23Ala sara amabaya baleuse, ala zia na mbage ti Mbongo ti da ni. 

24Na pekoni, ala mu wen ti nginza, ala sara na gere ni baleosio si amabaya ni aluti 
na ndö ni. Gere ni use use ayeke ndali ti mabaya oko oko alingbi na anduru keke 
use. 

25Ala sara nga amabaya baleuse ndali ti use mbage ti da ni, na mbage ti Banga. 

26Ala mu wen ti nginza, ala sara na gere ni baleosio si amabaya ni aluti na ndö 
ni. Gere ni use use ayeke ndali ti mabaya oko oko. 

27Ti peko ti da ni, na mbage ti Do, ala sara mabaya omene; 

28ala sara nga mabaya use ti zia na andangoro ti da ni na ngbonda ni kâ. 

29Na mbage ti gbeni, ya ti amabaya use so azi zingo; me na mbage ti nduzu, 
amabaya ni agbu tere na ya ti mbeni kati. Amabaya ni use kue alingbi tere si 
ayeke na andangoro ti da ni. 

30Tongaso amabaya ti peko ti da ni kue ayeke miombe si agere ni baleoko na 
omene; a sara ni na wen ti nginza, so ti tene mabaya oko, gere ni use. 

31Na pekoni, ala mu keke ti akasia, ala sara na alate ti kanga na amabaya ni: late 
oku ndali ti amabaya ti mbage ti da ni, 

32late oku ndali ti amabaya ti mbeni mbage ti da ni, late oku ndali ti peko ti da 
ni, na mbage ti Do. 

33Late so ahon na be ti amabaya ni ahon na ndo so ndambo ti amabaya ni ayeke 
daa, tongana a haka ni; late ni alondo na kozo mabaya ni asi na ndangba mabaya 
ti da ni. 

34Ala zia lôro na tere ti amabaya ni nga na tere ti alate ni. Ala mu lôro asara na 
akati so alate ni ahon na ya ni. 

35Na pekoni, azo ti sarango ye na kode amu kamba ti len so akpengba 
kpengbango, ala bongbi ni na bongo so nzoroko ni akpa le ti nduzu, bongo so abe 
bengo, bengba bongo so ayeke za zango, ala sara na ridoo. Ala kpo limo ti 
asheruben na tere ti ridoo ni. 

36Ala kanga ridoo ni na nduzu na akongi so a sara na lôro; akongi ni ayeke na 
tere ti angbongboro keke osio ti akasia so a zia lôro na tere ni. Ala kporo wen ti 
nginza, ala sara na agere ni osio si angbongboro keke ni aluti na ndö ni. 

37Ti ridoo ti yanga ti da ni, azo ti kpongo bongo na apendere nzoroko asara 
mbeni ridoo nde na kamba ti len so akpengba kpengbango, ala bongbi ni na 
bongo so nzoroko ni akpa le ti nduzu, bongo so abe bengo na bengba bongo so 
ayeke za zango. 

38Ala sara ambeni ngbongboro keke oku ti gbu ridoo ni na nduzu; ala sara nga 
awen ni, akongi ni na ali ti keke ni, ala zia lôro na tere ni kue. Ala mu bengba wen 
si asara na agere ni so angbongboro keke ni aluti na ndö ni. 

Sigingo 37 

Sanduku ti mbuki 

1Besalel asara sanduku ni na keke ti akasia. Yongoro ni ayeke santimetere 
ngbangbo oko baleuse na oku, nduru ni santimetere balembarambara na oku si 
yongo ni na nduzu santimetere balembarambara na oku. 

2 Besalel azia lôro ti nzoni ni na tere ti sanduku ni, na ya ni nga na mbage ti gigi 
ni kue. Lo mu lôro, lo leke na mbeni pendere ye, lo zia na tere ti yanga ti sanduku 
ni, angoro ni kue. 

3Lo kporo lôro na wâ, lo leke na akati osio, lo zia na tere ti andangoro ni: use na 
mbage, use na mbage. 

4Lo leke ayongoro keke ti akasia use, lo zia lôro na tere ni kue. 

5Lo yoro akeke ni na ya ti akati ni so ayeke na tere ti sanduku ni mbage na mbage 
titene a yo na ni. 

6Lo sara mbeni ye ti kangango na yanga ti sanduku ni na lôro ti nzoni ni. Yongoro 
ni ayeke santimetere ngbangbo oko baleuse na oku, nduru ni santimetere 
balembarambara na oku. 

7Lo sara asheruben use na lôro so a pika tere ni pikango, lo zia ala na ndö ti ye ti 
kangango na yanga ti sanduku ni, oko na yanga ni, oko na mbeni yanga ni. 

8Asheruben use so na ye ti kangango na yanga ti sanduku ni ayeke gi ye oko, 
sheruben oko na yanga ni, oko na mbeni yanga ni. 

9Asheruben ni azi ya ti akpangi ti ala kota na ndö ti ye ti kangango na yanga ti 
sanduku ni ti bata ni. Asheruben ni ayeke luti, ala yeke baa le ti tere si ala yeke 
baa ndo na mbage ti ye ti kangango na yanga ti sanduku ni. 

Meza so a yeke zia mapa na ndö ni ti zia na dawa ti Nzapa 

10Na pekoni, lo sara mbeni meza na keke ti akasia. Yongoro ni ayeke metere oko, 
nduru ni santimetere baleoku, yongo ni na nduzu santimetere balembarambara 
na oku. 

11Lo zia lôro ti nzoni ni na tere ni; lo mu lôro, lo leke na mbeni pendere ye, lo zia 
na tere ti yanga ni, angoro ni kue. 

12Na tere ti ayanga ni osio kue, lo zia kadere so nduru ni ayeke santimetere 
miombe; na tere ti kadere ni, lo mu lôro, lo leke na mbeni pendere ye, lo zia na 
tere ni, angoro ni kue. 

13Lo kporo lôro si lo sara na akati osio; lo zia akati ni na ndangoro osio ti meza 
ni, nduru na ndo so gere ni osio ayeke daa. 

14A zia akati ni nduru na tere ti kadere ni titene a yoro ayongoro keke ni daa ti 
yo na meza ni. 

15Lo leke ayongoro keke use ti akasia, lo zia lôro na tere ni kue. Akeke ni laa 
ayeke mu lege na azo ti yo na meza ni. 

16Lo sara agbakuru ti ziango na ndö ti meza ni: akpangbara sembe, akopo, adu ti 
sembe na akota sembe titene a tuku sandaga ti samba daa. Lo sara aye ni kue na 
lôro ti nzoni ni. 

Gere ti lamba na amaboko ni mbarambara 

17Na pekoni, lo sara mbeni gere ti alamba na lôro ti nzoni ni so a pika tere ni 
pikango. Gere ti lamba ni, amaboko ni, akopo ni, akutu ni nga na akongo ni 
abongbi kue ti ga gi ye oko. 

18Amaboko ni asigigi omene na tere ti yongoro gere ti alamba ni: ota na mbage, 
ota na mbage. 

19Na ndö ti maboko oko oko ti gere ti alamba ni, akopo ota so a sara ni si akpa 
ndika, na akutu ni nga na aye so akpa kongo ayeke na tere ni. 

20Na tere ti gere ti alamba ni wani, akopo osio so a sara ni si akpa ndika, na akutu 
ni nga na aye so akpa kongo ayeke na tere ni. 

21Na gbe ti akozo maboko use ti gere ti alamba ni so asigigi, oko na mbage, oko 
na mbage, kutu oko oko ayeke duti daa. Kutu oko oko aduti nga na gbe ti tanga 
ti amaboko use use so asigigi so. Ye ni aduti gi tongaso ndali ti amaboko omene 
so kue. 

22Akutu ni, na amaboko ni na gere ti alamba ni abongbi kue si aga gi ye oko; a 
sara ni kue na lôro ti nzoni ni so a pika tere ni pikango. 

23Lo mu lôro ti nzoni ni, lo sara na lamba mbarambara, aye ti zingo na zende na 
tere ti ameshe ti lamba ni nga na akete sembe so a yeke tuku amburu ti wâ daa. 

24Lo mu lôro ti nzoni ni so nengo ni ayeke kilo baleota, lo sara na gere ti alamba 
ni nga na agbakuru ni. 

Gbalaka so a yeke zö dukani na ndö ni 

25Na pekoni, lo mu keke ti akasia, lo sara na mbeni gbalaka ti zö dukani na ndö 
ni. Yongoro ni ayeke santimetere baleoku alingbi tere mbage na mbage; yongo 
ni na nduzu metere oko. Adidi ti andangoro osio ti gbalaka ni na gbalaka ni 
abongbi kue si aga gi ye oko. 

26 Lo zia lôro ti nzoni ni na tere ti gbalaka ni kue, na ndö ni, na tere ni mbage na 
mbage kue nga na tere ti adidi ni. Lo mu lôro, lo leke na mbeni pendere ye, lo zia 
na tere ti yanga ti gbalaka ni, angoro ni kue. 

27Lo mu lôro, lo sara na akati use si lo kanga na tere ti gbalaka ni mbage na 
mbage, na gbe ti ye ti pendere ni. A yeke yoro ayongoro keke na ya ti akati ni ti 
yo na gbalaka ni. 

28Lo mu keke ti akasia si lo sara na ayongoro keke ni; lo zia lôro na tere ni kue. 

29Lo sara mafuta so a yeke tuku na li ti zo ti zia lo nde nga na yombo ti nzoni ni 
so a yeke zö na wâ. Zo ti sarango yombo laa asara ni. 

Sigingo 38 

Gbalaka so a yeke ya sandaga na ndö ni 

1Na pekoni, Besalel asara gbalaka na keke ti akasia ti ya asandaga na ndö ni. 
Yongoro ni ayeke metere use na ndambo alingbi tere mbage na mbage kue. 
Yongo ni na nduzu metere oko na ndambo. 

2Lo sara adidi na andangoro osio ti gbalaka ni, adidi ni na gbalaka ni abongbi kue 
si aga gi ye oko. Lo zia bengba wen na tere ni kue. 

3Lo sara agbakuru ti gbalaka ni kue na bengba wen: ata so a yeke tuku mburu ti 
wâ ti mafuta daa, apao, adu ti sembe so a yeke zia mene ti anyama daa, afurshete 
nga na akete ta ti zongo na dukani. 

4Lo mu bengba wen, lo sara na gbanda; lo zia gbanda ni na ya ti gbalaka ni, na 
yanga ni na gbeni, asi na nduzu, na ndambo ti gbalaka ni. 

5Lo kporo akati osio, lo zia na andangoro ti gbanda so a sara na bengba wen so 
titene a yoro ayongoro keke ni daa. 

6Lo leke ayongoro keke ti akasia use si lo zia bengba wen na tere ni. 

7Lo yoro akeke ni na ya ti akati so ayeke na tere ti gbalaka ni mbage na mbage ti 
yo na ni. Lo sara gbalaka ni na mabaya si ya ni ayeke senge. 

8Na pekoni, lo mu bengba wen, lo sara na mbeni kota sembe; lo sara nga gere ni 
na bengba wen. Lo mu tatara ti awali so ayeke sara kua na yanga ti da ti bongo 
so Nzapa na azo ti lo ayeke wara tere daa si lo sara na kota sembe ni. 

Ya ti gbagba ti da so a zia nde ndali ti Nzapa 

9Na pekoni, lo sara gbagba ti da ni. Na mbage ti Mbongo, lo sara gbagba ni na 
bongo ti len so akpengba kpengbango; bongo ni ayo metere baleoku. 

10A kanga bongo ni na kongi nga na wen so a sara na wen ti nginza na tere ti 
angbongboro wen baleuse so a sara na bengba wen. Angbongboro wen ni aluti 
na ndö ti agere ni baleuse so a sara nga na bengba wen. 

11Na mbage ti Banga, lo sara gi mara ti gbagba so: bongo ni ayo nga metere 
baleoku; lo kanga ni gi tongana ti so lo kanga ti mbage ti Mbongo so. 

12Na mbage ti Do, bongo ni ayo metere baleuse na oku na mbage ti nduru ti 
gbagba ni. Lo kanga bongo ni na tere ti angbongboro wen baleoko so aluti na 
ndö ti agere ni baleoko. 

13Na mbage ti yanga ti gbagba ni na To, nduru ti gbagba ni ayeke nga metere 
baleuse na oku. 

14Na mbage ti yanga ti gbagba ni, yongo ti bongo ni ayeke metere mbarambara 
na ndambo; angbongboro wen ni ayeke ota nga na gere ni ota. 

15Na mbeni mbage ti yanga ti gbagba ni, yongo ti bongo ni ayeke metere 
mbarambara na ndambo; angbongboro wen ni ayeke ota nga na gere ni ota. 

16Abongo ti gbagba ni kue ayeke na len so akpengba kpengbango. 

17Agere ni so angbongboro wen ni aluti na ndö ni ayeke na bengba wen; akongi 
ni na awen ni ayeke na wen ti nginza; a zia wen ti nginza na li ti angbongboro 
wen ni kue; ti angbongboro wen ti gbagba ni kue, a kanga ni na wen so a sara na 
wen ti nginza. 

18Ridoo ti yanga ti gbagba ni, zo ti kpongo bongo na apendere nzoroko akpo 
nzoroko na tere ni na kamba ti len so nzoroko ni akpa le ti nduzu, lo bongbi ni 
na bongo so abe bengo, bengba bongo so ayeke za zango. Yongoro ti ridoo ni 
ayeke metere baleoko, yongo ni na nduzu metere use na ndambo, tongana ti 
tanga ti abongo ti gbagba ni. 

19Angbongboro wen osio so aluti na ndö ti gere ni osio ayeke na bengba wen; 
akongi ni ayeke na wen ti nginza; ali ti keke ni na awen ni, a zia wen ti nginza na 
tere ni kue. 

20Awen so ala kpo ti gbu da ni na nduzu nga na awen so ala kpo ti gbu na gbagba 
ni kue ayeke na bengba wen. 

Aye nde nde so a sara na da ni 

21So ayeke wungo ti aye so azo aga na ni ti sara na da so Nzapa ayeke duti daa; 
da so a yeke bata atêne so a su atënë ti mbuki na le ni. Azo ti mara ti Lévi adiko 
wungo ti aye ni alingbi na yanga so Moïse amu; ala diko ni na gbe ti Itamar, 
molenge ti wayango-sandaga Aaron. 

22Besalel, molenge ti Uri, molenge ti Hur, zo ti mara ti Juda asara aye so kue 
alingbi na yanga so KOTA GBIA amu lani na Moïse. 

23Zo so amu maboko na lo ayeke Oholiab, molenge ti Ahisamak ti koli, zo ti mara 
ti Dan. Oholiab ayeke zo ti sarango ye na kode na tere ti atêne ti ngangu ngere, 
zo ti sarango ye ti kode, zo ti kpongo apendere nzoroko na kamba ti len so 
akpengba kpengbango na tere ti bongo so nzoroko ni akpa le ti nduzu, bongo so 
abe bengo na bengba bongo so ayeke za zango. 

24Lôro so azo amu ti sara na kua ti da so ayeke nde si ayeke nzoni kue, nengo ni 
kue ayeke kilo 877 na grame 300, alingbi na kilo so a yeke haka ka na ye na ya ti 
da ni. 

25 Wen ti nginza so azo aga na ni na ndembe so a diko wungo ti ala, nengo ni kue 
ayeke kilo 3 017 na grame 750, alingbi na nengo ti kilo so a yeke haka ka na ye na 
ndo so a zia nde ndali ti Nzapa. 

26Nengo ti nginza ni alingbi grame oku ndali ti koli oko oko; wungo ti akoli so a 
diko ala ayeke 603 550; so ti tene ala so ngu ti ala alingbi ngu baleuse na ala so 

ngu ti ala ahon baleuse. A haka nginza ni na kilo so a yeke haka ka na ye na ndo 
so a zia nde ndali ti Nzapa. 

27Azo amu kilo ti wen ti nginza 3 000, ala kporo ni si asara na agere 100 ti 
angbongboro keke ti da so ayeke nde si ayeke nzoni kue nga na agere ti ridoo ti 
ya ti da ni. Kilo 30 ayeke ndali ti gere ni oko oko. 

28Na tanga ti kilo 17 na grame 750 so angba, ala mu ni si asara na akongi ti 
angbongboro wen ni nga na awen so a yeke kanga na tere ti angbongboro wen 
ni; ala zia nga ni na li ti angbongboro wen ni kue. 

29Bengba wen so azo amu, nengo ni kue ayeke kilo 2 124. 

30Azo ti sarango ye na kode amu ni si asara na agere ni so angbongboro keke 
ayeke luti na ndö ni; akeke ni ayeke na yanga ti da ti bongo so Nzapa na azo ti lo 
ayeke wara tere daa. Ala mu nga bengba wen ni asara na gbalaka, gbanda ni nga 
na agbakuru kue ti gbalaka ni; 

31agere ti angbongboro wen ti gbagba ni na angbongboro wen ti yanga ti gbagba 
ni; awen so a kpo ti gbu da ni na nduzu nga na awen so a kpo ti gbu na gbagba 
ni. 

Sigingo 39 

Abongo ti awayango-sandaga: efod 

1 Ala mu bongo so nzoroko ni akpa le ti nduzu, bongo so abe bengo na bengba 
bongo so ayeke za zango, ala fu na abongo ti awayango-sandaga titene ala sara 
na kua na ya ti da so ayeke nde si ayeke nzoni kue. Ala fu nga abongo so a zia nde 
ndali ti Aaron alingbi na yanga so KOTA GBIA amu lani na Moïse. 

2Ala fu efod ni na kamba ti len so akpengba kpengbango, ala bongbi ni na bongo 
so nzoroko ni akpa le ti nduzu, bongo so abe bengo, bengba bongo so ayeke za 
zango. Ala kpo apendere nzoroko na tere ti efod ni na kamba so a sara na lôro. 

3Ala mu lôro, ala pika ni si aga lepe-lepe tongana kugbe. Azo ti kpongo bongo na 
apendere nzoroko afâ ya ni kete kete tongana kamba, ala bongbi ni na bongo so 
nzoroko ni akpa le ti nduzu, bongo so abe bengo na bengba bongo so ayeke za 
zango nga na kamba ti len. 

4Ala fu akamba use na yanga ti efod ni ti kanga na ni na ndö ti go. 

5Ala sara si akamba ti efod ni na efod ni aga gi ye oko. Ala sara nga ni na kamba 
ti len so akpengba kpengbango, ala bongbi ni na bongo so nzoroko ni akpa le ti 
nduzu, bongo so abe bengo, bengba bongo so ayeke za zango. Ala kpo apendere 
nzoroko na tere ni na kamba so a sara na lôro, alingbi na yanga so KOTA GBIA 
amu lani na Moïse. 

6Ala leke atêne use ti kornaline, ala zia ni na ya ti akadere use ti lôro. Ala kpaka 
iri ti amolenge ti Jacob na ndö ti atêne ni tongana ti so a yeke kpaka iri ti zo na 
ndö ti ye ti kpongo na nzoroko. 

7Ala zia atêne ni na tere ti akamba ti ndö ti go ti efod ni. Atêne ni aga mbeni ye ti 
dango be ndali ti amara baleoko na use ti Israel, alingbi na yanga so KOTA GBIA 
amu lani na Moïse. 

Bozo ti bongo ti kota wayango-sandaga 

8Na pekoni, azo ti sarango ye na kode asara bozo so ayeke na ndö ti kate. Ala 
sara ni tongana ti so a sara na efod so. Ala sara ni na kamba ti len so akpengba 
kpengbango, ala bongbi ni na bongo so nzoroko ni akpa le ti nduzu, bongo so abe 
bengo, bengba bongo so ayeke za zango. Ala kpo apendere nzoroko na tere ni na 
kamba so a sara na lôro. 

9Yongoro ti bozo ni ayeke santimetere baleuse na oku, alingbi tere mbage na 
mbage kue tongana a kungbi ya ni use. 

10Ala zia molongo osio ti atêne ti ngangu ngere na yanga ni. Na kozo molongo ni, 
ala zia rubis, topaze na emerode. 

11Na use molongo ni, ala zia grena, safir na diaman. 

12Na ota molongo ni, ala zia yasente, agate na ametiste. 

13Na osio molongo ni, ala zia krizolite, kornaline na zaspe. Ala zia têne oko oko 
na ya ti kadere so a sara na lôro. 

14Ala kpaka iri ti amolenge ti Jacob baleoko na use na ndö ti têne oko oko 
tongana ti so a yeke kpaka iri ti zo na ndö ti ye ti kpongo na nzoroko. Wungo ti 
atêne ni alingbi na wungo ti amara baleoko na use ti Israel. 

15Ndali ti bozo ni, ala sara akete zingiri use tongana ti so a yeke sara pete; ala 
sara azingiri ni na lôro ti nzoni ni. 

16Ala mu lôro, ala sara na akadere use nga na akati use si ala zia ni na andangoro 
use ti bozo ni na mbage ti nduzu. 

17Akete zingiri so a sara na lôro so, ala kanga ni na tere ti akati use so ayeke na 
andangoro use ti bozo ni. 

18Ala kanga nga mbeni yanga ti akete zingiri ni na tere ti akadere so a sara na 
lôro si ayeke na ndö ti go ti efod so. Ala kanga ni titene bozo ni aduti na mbage ti 
dawa. 

19Ala mu lôro, ala sara na ambeni kati use; ala zia ni na andangoro use ti bozo ni 
na mbage ti gbeni, na ndo so abaa le na efod ni. 

20Ala mu lôro, ala sara na ambeni kati use; ala zia ni na yanga ti akamba ti ndö ti 
go ti efod ni, na mbage ti dawa, na ndo so a fu ni daa so. Ala zia akati ni na ndö ti 
akamba ti efod ni. 

21Ala tengbi akati ti bozo ni na akati ti efod ni na mbeni kamba so nzoroko ni 
akpa le ti nduzu. Tongaso si bozo ni alango na ndö ti kamba ti efod ni si bozo ni 
alingbi ti hon mbage na mbage pepe, alingbi na yanga so KOTA GBIA amu lani na 
Moïse. 

Ambeni bongo ti awayango-sandaga 

22Na pekoni, ala mu bongo so nzoroko ni kue akpa le ti le ti nduzu, ala fu na kaba 
ti yu na gbe ti efod ni. 

23Titene ala yu kaba ni, ala koro go ni taa gi na be ti mapia-bongo ni. Ala pika 
yanga ni kue na kpengbango kamba titene asuru pepe. 

24Na yanga ti kaba ni, na mbage ti gbeni, ala zia ambeni ye ti pendere daa, angoro 
ni kue: ambeni le ti keke so iri ni grenade si nzoroko ni akpa le ti nduzu, abe 
bengo na mbeni abe si ayeke za zango nga na kamba ti len so akpengba 
kpengbango. 

25Ala mu lôro ti nzoni ni, ala sara na ye so ayeke toto ngrengre, ala zia ni na popo 
ti ale ti grenade ni; ala zia aye ni tongaso angoro yanga ti kaba ni kue. 

26Na yanga ti kaba ni, ye so ayeke toto ngrengre so, ala zia ni oko, ala zia nga le 
ti grenade oko; ala zia aye ni tongaso angoro yanga ni kue, alingbi na yanga so 
KOTA GBIA amu lani na Moïse. 

27Na pekoni, zo ti kpongo bongo na apendere nzoroko afu na Aaron nga na 
amolenge ti lo ti koli mbeni yongoro bongo so a sara na len, 

28mbeni bongo so a yeke kanga na li tongana kpoto na akpoto so a sara na len, 
akilote so a sara na len, akamba ti len so akpengba kpengbango; 

29akamba ti ndö ti bongo so a sara na len so akpengba kpengbango, nzoroko ni 
akpa le ti nduzu, bengba bongo na bengba bongo so ayeke za zango, alingbi na 
yanga so KOTA GBIA amu lani na Moïse. 

30Na pekoni, ala mu lôro ti nzoni ni, ala sara na mbeni palata so akpa kongo; ala 
kpaka na ndö ni mbeni tënë tongaso: “Ye so a zia nde ndali ti KOTA GBIA.” Ala 
kpaka ni tongana ti so a yeke kpaka iri na ndö ti têne. 

31Ala mu kamba so nzoroko ni akpa le ti nduzu, ala kanga na palata ni na ndö ti 
bongo so a yeke kanga na li tongana kpoto, alingbi na yanga so KOTA GBIA amu 
lani na Moïse. 

Azo ti Israel aga na Moïse aye so ala sara awe 

32Lege so akua kue ti sarango da so Nzapa ayeke duti daa, da ti bongo so Nzapa 
na azo ti lo ayeke wara tere daa ahunzi na ni laa. Azo ti Israel asara ye ni alingbi 
gi na yanga so KOTA GBIA amu lani na Moïse. 

33Ala mu aye ti da ni ague na ni na Moïse: 

– da ti bongo na agbakuru ni: kongi ni, amabaya ni, alate ni, angbongboro keke 
ni na agere ni; 

34 – ye ti kangango na li ti da ni so ala sara na poro ti koli-taba so ala kpaka 
bengba nzoroko na tere ni nga na mbeni ye ti kangango na li ti da ni so ala sara 
na apendere poro ti nyama, ala zia na ndö ni, ridoo so akangbi ya ti da ni; 

35– sanduku so a zia na ya ni atêne so a su atënë ti mbuki na le ni, akeke ti yongo 
na ni na ye ti kangango na yanga ni; 

36– meza na agbakuru ni kue nga na mapa so a yeke zia na dawa ti Nzapa; 

37– gere ti alamba so ala sara ni na lôro ti nzoni ni, na alamba ni nde nde na 
agbakuru ni kue nga na mafuta ti ziango na ya ti alamba ni; 

38– gbalaka so ala sara na lôro, mafuta ti tukungo na li ti zo ti zia lo nde, yombo 
so a yeke zö na wâ; 

– ridoo ti yanga ti da ti bongo ni; 

39– gbalaka so ala sara na bengba wen, gbanda ni so ala sara na bengba wen, 
ayongoro keke ti yongo na ni na agbakuru ni kue; 

– kota sembe na gere ni; 

40– abongo ti gbagba ni, angbongboro wen ni, agere ni nga na ridoo ti yanga ti 
gbagba ni, akamba ni, awen so a kpo ti gbu da ni na nduzu; 

– agbakuru so kue a yeke sara na kua na ya ti da ti bongo so Nzapa na azo ti lo 
ayeke wara tere daa, da so a zia nde ndali ti Nzapa; 

41– abongo ti awayango-sandaga titene ala sara na kua na ndo so ayeke nde si 
ayeke nzoni kue; 

– abongo so a zia nde ndali ti wayango-sandaga Aaron, na abongo so amolenge 
ti lo ayeke yu ti sara na kua ti wayango-sandaga. 

42Azo ti Israel asara akua ni kue alingbi gi na yanga so KOTA GBIA amu lani na 
Moïse. 

43Moïse abaa kua so kue ala sara; ala sara ni alingbi gi na yanga so KOTA GBIA 
amu. Tongaso Moïse asara tufa na ndö ti azo ti Israel. 

Sigingo 40 

A gbara da ti bongo ni si Moïse azia ni nde ndali ti Nzapa 

1KOTA GBIA atene na Moïse: 

2“Na kozo lango ti kozo nze, fade mo yeke gbara da ti bongo so mbi na azo ti mbi 
e yeke wara tere daa, da so mbi yeke duti daa. 

3Mo yeke zia na ya ti da ni sanduku so a zia na ya ni atêne so a su atënë ti mbuki 
na le ni; mo yeke honde ni na peko ti ridoo so akangbi ya ti da ni. 

4Mo yeke ga na meza ni si mo yeke zia na ndö ni mapa so a yeke zia na dawa ti 
KOTA GBIA. Mo yeke ga na gere ti alamba ni si mo yeke zia wâ na ya ti alamba 
ni. 

5Gbalaka so a sara na lôro titene a zö dukani na ndö ni so, mo yeke zia ni na dawa 
ti sanduku ti mbuki ni. Mo yeke kanga ridoo na yanga ti da ni. 

6Gbalaka so a yeke ya na ndö ni asandaga so a yeke gbi ni kue na wâ, mo yeke 
zia ni na yanga ti da ni. 

7Mo yeke zia kota sembe ni na ndo so ayeke na popo ti da ni na gbalaka ni si mo 
yeke to ngu daa. 

8Mo yeke zia abongo ni na tere ti gbagba ti ndo so ayeke nde si ayeke nzoni kue 
si mo yeke kanga ridoo ni na yanga ti gbagba ni. 

9“Fade mo yeke mu mafuta ti tukungo na li ti zo ti zia lo nde, mo yeke tuku ni na 
ndö ti da ni nga na ndö ti aye so kue ayeke na ya ni. Tongaso mo yeke zia da ni 
na agbakuru ni kue nde ndali ti mbi. Na pekoni, da ni ayeke ga ye ti mbi biani. 

10Mo yeke tuku nga mafuta ni na ndö ti gbalaka so a yeke ya asandaga na ndö ni 
nga na agbakuru ni kue. Mo yeke zia gbalaka ni nde ndali ti mbi titene aga gi ye 
ti sarango na kua ti mbi. 

11Mo yeke tuku nga mafuta ni na ndö ti kota sembe ni nga na gere ni ti zia ni nde 
ndali ti mbi. 

12“Fade mo yeke mu Aaron na amolenge ti lo ti koli, mo ga na ala na yanga ti da 
ti bongo so mbi na azo ti mbi e yeke wara tere daa si mo yeke sukula ala na ngu. 

13Na pekoni, mo yeke yu Aaron na abongo ti lo ti wayango-sandaga, mo yeke 
tuku mafuta na li ti lo ti zia lo nde titene lo sara kua na mbi tongana wayango-
sandaga. 

14Mo yeke mu amolenge ti Aaron ti koli, mo ga na ala si mo yeke yu ala na abongo 
ti ala. 

15Mo yeke tuku mafuta na li ti ala tongana ti so mo sara na babâ ti ala titene ala 
sara kua na mbi tongana awayango-sandaga. Tongaso, mafuta so mo tuku na li 
ti ala so ayeke mu lege na ala ti sara kua ti wayango-sandaga ngu na ngu, kpu na 
kpu.” 

Moïse ayo na nduzu da so ayeke nde si ayeke nzoni kue 

16Moïse asara ye kue alingbi gi na yanga so KOTA GBIA amu na lo. 

17Nilaa, na kozo lango ti kozo nze ti use ngu ni, na peko ti sigingo ti ala na Ezipte, 
ala yo na nduzu da so Nzapa ayeke duti daa. 

18Moïse ayo da ni na nduzu: lo zia agere ni daa, amabaya ni, alate ni nga na 
angbongboro keke ni. 

19Lo gbara abongo na li ti da ni; na pekoni, lo zia na ndö ni ye ti kangango na ndö 
ti da ni alingbi na yanga so KOTA GBIA amu lani na Moïse. 

20Na pekoni, lo mu atêne so a su atënë ti ndia na le ni, lo zia na ya ti sanduku. Lo 
yoro ayongoro keke na ya ti akati so ayeke na tere ti sanduku ni si lo zia ye ti 
kangango na yanga ni na ndö ni. 

21Moïse ague na sanduku ni na ya ti da so Nzapa ayeke duti daa. Na pekoni, a 
kanga ridoo so akangbi ya ti da ni titene ahonde sanduku ni. Moïse asara ye ni 
alingbi na yanga so KOTA GBIA amu lani na lo. 

22Lo zia meza so a yeke zia mapa na ndö ni na ya ti da ti bongo so Nzapa na azo 
ti lo ayeke wara tere daa. Lo zia ni na mbage ti Banga ti da ni, na dawa ti ridoo 
ni. 

23Lo leke na ndö ti meza ni mapa so a yeke zia na dawa ti KOTA GBIA, alingbi na 
yanga so KOTA GBIA amu lani na Moïse. 

24Lo zia gere ti alamba ni na ya ti da ti bongo so Nzapa na azo ti lo ayeke wara 
tere daa. Lo zia ni na mbage ti Mbongo ti da ni, abaa ndo le na le na meza ni. 

25Lo zia wâ na ya ti alamba ni na dawa ti KOTA GBIA alingbi na yanga so KOTA 
GBIA amu lani na Moïse. 

26Gbalaka so a sara na lôro so, lo zia ni na ya ti da ti bongo so Nzapa na azo ti lo 
ayeke tere daa. Lo zia ni abaa ndo le na le na ridoo ni. 

27Lo zö dukani so fion ni ayeke fun nzoni na ndö ni alingbi na yanga so KOTA 
GBIA amu lani na Moïse. 

28Na pekoni, lo zia ridoo na yanga ti da ni. 

29Lo zia na yanga ti da ti bongo so Nzapa na azo ti lo ayeke wara tere daa gbalaka 
so a yeke ya na ndö ni sandaga so a yeke gbi ni kue na wâ. Lo ya na ndö ni 
sandaga so a yeke gbi ni kue na wâ na sandaga ti ale ti kobe, alingbi na yanga so 
KOTA GBIA amu lani na Moïse. 

30Lo zia kota sembe ni na ndo so ayeke na popo ti da ti bongo so Nzapa na azo ti 
lo ayeke wara tere daa nga na gbalaka. Lo to ngu daa titene azo asukula na sioni 
ti ala. 

31Moïse, Aaron nga na amolenge ti lo ti koli ayeke sukula maboko na gere ti ala 
na ya ni. 

32Lakue tongana ala yeke li na ya ti da ti bongo so Nzapa na azo ti lo ayeke wara 
tere daa, wala tongana ala yeke gue nduru na tere ti gbalaka ni, ala yeke sukula 
tere ti ala alingbi na yanga so KOTA GBIA amu lani na Moïse. 

33Moïse asara gbagba na tere ti da so Nzapa ayeke duti daa nga na tere ti gbalaka 
ni si lo zia ridoo na yanga ti gbagba ni. Lege so Moïse ahunzi akua ni kue laa. 

Gonda ti Kota Gbia asi singo na ya ti da ni 

34 Tongaso mbinda akanga ndö ti da ti bongo so Nzapa na azo ti lo ayeke wara 
tere daa si gonda ti KOTA GBIA asi singo na ya ni. 

35Moïse alingbi ti li na ya ti da ni pepe, ngbanga ti so mbinda angba na ndö ni si 
gonda ti KOTA GBIA asi singo na ya ni. 

36Na ndembe so mbinda ni ayeke londo na ndö ti da ni, azo ti Israel ayeke mu 
lege ti hon na mbeni ndo nde. 

37Tongana mbinda ni alondo pepe, ala yeke hon nga pepe; ala yeke ku lango so 
mbinda ni ayeke londo si. 

38Na kota lâ, mbinda ti KOTA GBIA ayeke na ndö ti da ni; na bi, wâ ayeke za na 
ya ti mbinda ni si azo ti Israel kue ayeke baa ni na ngoi so kue ala yeke tambula 
ti gue. 

Awayango-sandaga 

Awayango-sandaga 1 

LEGE TI MUNGO ASANDAGA 
1–7 

Sandaga so a yeke gbi ni kue na wâ 

1KOTA GBIA airi Moïse; kâ na ya ti da ti bongo so lo na azo ti lo ayeke wara tere 
daa, lo mu yanga na lo 

2ti tene na azo ti Israel: “Tongana mbeni zo na popo ti ala aye ti mu na KOTA 
GBIA sandaga ti nyama, lo lingbi ti mu bagara, taba wala ngasa. 

3 “Tongana zo ni aye ti mu bagara na sandaga so a yeke gbi ni kue na wâ, alingbi 
lo mu koli-bagara so mbeni mbage ti tere ti lo abuba pepe. Zo ni ayeke gue na 
nyama ni na yanga ti da ti bongo so KOTA GBIA na azo ti lo ayeke wara tere daa, 
tongaso si KOTA GBIA ayamba lo nzoni. 

4Zo ni ayeke zia maboko ti lo na li ti nyama ni. Tongaso KOTA GBIA ayeke yeda 
na sandaga ti zo ni si lo yeke zi siokpari na li ti lo. 

5Zo ni ayeke fâ go ti nyama ni na dawa ti KOTA GBIA. Awayango-sandaga, 
amolenge ti Aaron, ayeke ya mene ni na KOTA GBIA. Na pekoni, ala yeke fi mene 
ni na tere ti gbalaka so ayeke na yanga ti da ti bongo so KOTA GBIA na azo ti lo 
ayeke wara tere daa; ala yeke fi ni angoro gbalaka ni kue. 

6Zo ni ayeke zi poro ti nyama ni si lo yeke doroko nyama ni. 

7Awayango-sandaga, amolenge ti Aaron ayeke sara wâ na ndö ti gbalaka ni si ala 
yeke leke akeke ti wâ daa. 

8Ala yeke mu li ti nyama ni, akasa ni nga na mafuta ni, ala yeke zia na ndö ti akeke 
ti wâ so ayeke na ndö ti gbalaka ni. 

9Zo ni ayeke sukula akamba ti ya ti nyama ni na agere ti nyama ni. Na pekoni, 
wayango-sandaga ayeke zö aye ni kue na ndö ti gbalaka. So ayeke sandaga so a 
gbi ni kue na wâ titene fion ni anzere na KOTA GBIA. 

10“Tongana zo ni aye ti mu taba wala ngasa na sandaga so a yeke gbi ni kue na 
wâ, alingbi lo soro na popo ti ataba wala angasa mbeni koli-taba, wala koli-ngasa 
so mbeni mbage ti tere ti lo abuba pepe. 

11Zo ni ayeke fâ go ti nyama ni na dawa ti KOTA GBIA, na mbage ti Banga ti 
gbalaka ni. Tongaso awayango-sandaga, amolenge ti Aaron ayeke fi mene ni na 
tere ti gbalaka, angoro ni kue. 

12Zo ni ayeke doroko nyama ni, lo yeke zi li ni nga na mafuta ni, lo zia nde. 
Wayango-sandaga ayeke zia akasa ni kue na ndö ti akeke so ayeke na le ti wâ na 
ndö ti gbalaka. 

13Zo ni ayeke sukula ya ti nyama ni na agere ni. Na pekoni, wayango-sandaga 
ayeke ya ni na KOTA GBIA si lo yeke gbi ni kue na ndö ti gbalaka. So ayeke 
sandaga so a gbi ni kue na wâ titene fion ni anzere na KOTA GBIA. 

14“Tongana zo ni aye ti mu na KOTA GBIA sandaga ti ndeke so a yeke gbi ni kue 
na wâ, alingbi lo mu kolokoto wala mbipa. 

15Wayango-sandaga ayeke ga na ndeke ni na dawa ti gbalaka; lo yeke zi li ti 
ndeke ni si lo yeke zö ni na ndö ti gbalaka. Na pekoni, lo yeke yuru mene ni na 
tere ti gbalaka ni. 

16Zo ni ayeke zi bozo ti gbe ti go ti ndeke ni na aye so kue ayeke na ya ni, lo yeke 
bi ni na tere ti gbalaka ni, na mbage ti To, na ndo so a yeke tuku mburu ti wâ ti 
mafuta daa. 

17Zo ni ayeke suru ya ti ndeke ni use, na popo ti akpangi ti lo, me lo yeke zi 
akpangi ni pepe. Na pekoni, wayango-sandaga ayeke zö ndeke ni kue na wâ so 
ayeke na ndö ti gbalaka ni. So ayeke sandaga so a gbi ni kue na wâ titene fion ni 
anzere na KOTA GBIA.” 

Awayango-sandaga 2 

Sandaga ti ale ti kobe 

1“Tongana mbeni zo aye ti mu na KOTA GBIA sandaga ti ale ti kobe, alingbi lo mu 
farini, lo tuku mafuta daa si lo zia nga dukani daa. 

2Na pekoni, lo gue na sandaga ni na awayango-sandaga, amolenge ti Aaron. 
Mbeni wayango-sandaga oko ayeke mu mbeni farini asi ya ti maboko ti lo, farini 
so a tuku mafuta daa si a zia dukani daa so, lo zö ni na ndö ti gbalaka; a iri 
sandaga ni sandaga ti dango be. So ayeke sandaga so a gbi ni kue na wâ titene 
fion ni anzere na KOTA GBIA. 

3Tanga ti sandaga ni ayeke ga ti Aaron na amolenge ti lo; tanga ti sandaga ni 
ayeke nde si ayeke nzoni kue ahon atanga ni, ngbanga ti so alondo na lege ti 
sandaga so a gbi ni kue na wâ ndali ti KOTA GBIA. 

4“Tongana mbeni zo aye ti mu sandaga ti mapa so a zö na ya ti fur, alingbi lo zia 
mama ni daa pepe. Lo lingbi ti ga na agatoo so a yoro na mafuta wala makara so 
a yoro na mafuta, me a sara na mama ti mapa pepe. 

5Tongana sandaga ni ayeke mbeni sandaga so a zö na ya ti kpangbara sembe, 
alingbi lo mu farini, lo tuku mafuta daa, lo gbu ya ni, me lo zia mama ti mapa daa 
pepe. 

6Lo fâ ya ni kete kete, lo tuku mafuta na ndö ni. So ayeke sandaga ti ale ti kobe 
laa. 

7Tongana sandaga ni ayeke mbeni sandaga so a yoro na ya ti du ti sembe, alingbi 
zo ni amu farini, lo tuku mafuta daa si lo yoro na ni. 

8Sandaga so zo ni aleke ndali ti KOTA GBIA so, lo yeke ga na ni na wayango-
sandaga si wayango-sandaga ni ayeke gue na ni nduru na tere ti gbalaka. 

9Wayango-sandaga ni ayeke mu mbeni mbage ti sandaga so a iri ni sandaga ti 
dango be so si lo yeke zö ni na ndö ti gbalaka. So ayeke sandaga so a gbi ni kue 
na wâ titene fion ni anzere na KOTA GBIA. 

10Tanga ti sandaga ni ayeke ga ti Aaron na amolenge ti lo. So ayeke sandaga so a 
zia ni nde si ayeke nzoni kue ahon atanga ni, ngbanga ti so alondo na lege ti 
sandaga so a gbi ni kue na wâ ndali ti KOTA GBIA. 

11“Sandaga ti ale ti kobe so kue ala yeke mu na KOTA GBIA, alingbi ala zia mama 
ti mapa daa pepe. Biani, fade ala yeke mu mama ti mapa, wala mafuta ti wotoro 
ti zö na mapa ti mu na sandaga na KOTA GBIA laoko pepe. 

12Tongana akobe ni so ayeke akozo le ti kobe, ala lingbi ti mu na sandaga na 
KOTA GBIA senge. Me alingbi ti gbi akobe ni na wâ na ndö ti gbalaka pepe titene 
fion ni anzere na KOTA GBIA. 

13“Asandaga so kue ala yeke mu ni, fade ala yeke zia ingo daa. Ala girisa ti zia 
ingo daa laoko pepe, ngbanga ti so ingo ni ayeke tongana mbuki so ayeke na 
popo ti ala na Nzapa. Nilaa, na ya ti asandaga ti ala kue, fade ala yeke zia ingo 
daa. 

14“Tongana ala ye ti mu akozo le ti kobe ti yaka ti ala na sandaga na KOTA GBIA, 
fade ala yeke to nda ti yoro ale ti kobe ni na wâ; na pekoni, ala yeke nika ni. Na 
ndembe so ala yeke ga na ni, 

15fade ala yeke tuku mafuta daa si ala yeke zia dukani daa. So ayeke sandaga ti 
ale ti kobe laa. 

16Na pekoni, wayango-sandaga ayeke zö sandaga so a iri ni sandaga ti dango be 
so, so ti tene ale ti kobe kete, mafuta kete na dukani ni kue. So ayeke sandaga so 
a gbi ni kue na wâ ndali ti KOTA GBIA. 

Awayango-sandaga 3 

Sandaga ti beoko 

1“Tongana mbeni zo aye ti mu bagara na sandaga ti beoko, alingbi lo mu koli-
bagara wala mama ti bagara so mbeni mbage ti tere ti lo abuba pepe si lo ga na 
ni na dawa ti KOTA GBIA. 

2Zo ni ayeke zia maboko ti lo na li ti nyama ni si lo yeke fâ go ti lo na yanga ti da 
ti bongo so KOTA GBIA na azo ti lo ayeke wara tere daa. Awayango-sandaga, 
amolenge ti Aaron ayeke fi mene ni na tere ti gbalaka, angoro ni kue. 

3 Lege so lo yeke mu sandaga ti beoko ni ayeke so: lo yeke zi mafuta so kue ayeke 
na tere ti akamba ti ya ti nyama ni, lo gbi ni kue na wâ ndali ti KOTA GBIA; 

4aronyon use na mafuta so ayeke na tere ti aronyon ni, na mafuta so ayeke na 
tere ti ngbonda ti nyama ni nga na mafuta so ayeke na tere ti be ni na aye so 
ayeke na tere ni; lo zi ni na aronyon ni. 

5Na pekoni, amolenge ti Aaron ayeke zö aye ni kue na ndö ti gbalaka legeoko na 
sandaga so a yeke gbi ni kue na wâ, asandaga so a zia na ndö ti akeke ti wâ. So 
ayeke sandaga so a gbi ni kue na wâ titene fion ni anzere na KOTA GBIA. 

6“Tongana zo ni aye ti mu taba wala ngasa na sandaga ti beoko na KOTA GBIA, 
alingbi lo mu koli ni wala mama ni so mbeni mbage ti tere ti lo abuba pepe. 

7Tongana nyama ni ayeke taba, zo ni ayeke gue na lo na dawa ti KOTA GBIA. 

8Zo ni ayeke zia maboko ti lo na li ti taba ni si lo yeke fâ go ti lo na yanga ti da ti 
bongo so KOTA GBIA na azo ti lo ayeke wara tere daa. Tongaso, amolenge ti 
Aaron ayeke fi mene ni na tere ti gbalaka, angoro ni kue. 

9 Lege so lo yeke mu sandaga ti beoko ti akasa so mafuta ayeke daa mingi ayeke 
so: damba ni kue so lo yeke zi ni na tere ti abio ti peko ti nyama ni, na mafuta so 
ayeke na tere ti akamba ti ya ti nyama ni; lo yeke gbi ni kue na wâ ndali ti KOTA 
GBIA; 

10aronyon use na mafuta so ayeke na tere ti aronyon ni, na mafuta so ayeke na 
tere ti ngbonda ti nyama ni nga na mafuta so ayeke na tere ti be ni na aye so 
ayeke na tere ni; lo yeke zi ni na aronyon ni. 

11Na pekoni, wayango-sandaga ayeke zö aye ni kue na ndö ti gbalaka. So ayeke 
kobe ti sandaga so a gbi ni kue na wâ ndali ti KOTA GBIA. 

12“Tongana nyama ni ayeke ngasa, zo ni ayeke gue na lo na dawa ti KOTA GBIA. 

13Zo ni ayeke zia maboko ti lo na li ti ngasa ni si lo yeke fâ go ti lo na yanga ti da 
ti bongo so KOTA GBIA na azo ti lo ayeke wara tere daa. Tongaso, amolenge ti 
Aaron ayeke fi mene ni na tere ti gbalaka, angoro ni kue. 

14Lege so lo yeke mu sandaga ti beoko ti akasa so mafuta ayeke daa mingi ayeke 
so: mafuta so ayeke na tere ti akamba ti ya ti nyama ni, lo yeke gbi ni kue na wâ 
ndali ti KOTA GBIA; 

15aronyon use na mafuta so ayeke na tere ti aronyon ni, na mafuta so ayeke na 
tere ti ngbonda ti nyama ni nga na mafuta so ayeke na tere ti be ni na aye so 
ayeke na tere ni; lo yeke zi ni na aronyon ni. 

16Na pekoni, wayango-sandaga ayeke zö aye ni kue na ndö ti gbalaka. So ayeke 
kobe ti sandaga so a gbi ni kue na wâ titene fion ni anzere na KOTA GBIA. “Mafuta 
kue ti anyama ayeke ti KOTA GBIA. 

17So ayeke mbeni ndia so ayeke ngba ngu na ngu ndali ti ahale ti ala ti angoi kue. 
Ndani laa, na ndo so kue ala yeke duti daa, kasa ti mafuta, wala mene, fade ala 
yeke te ni oko pepe.” 

Awayango-sandaga 4 

Asandaga ndali ti siokpari 
a. Sandaga ndali ti siokpari ti kota wayango-sandaga 

1 KOTA GBIA atene na Moïse 

2ti tene na azo ti Israel, atene: “Tongana mbeni zo asara siokpari na mbana ti be 
ti lo pepe, tongana lo sara ye so ndia ti KOTA GBIA ake ni, ye so a lingbi ti sara 
ndali ti zo ni ayeke so: 

3“Tongana kota wayango-sandaga laa asara siokpari si ndali ti siokpari ti lo tënë 
aga na li ti azo, alingbi lo ya na KOTA GBIA sandaga ti koli-bagara so mbeni 
mbage ti tere ti lo abuba pepe ndali ti zingo siokpari na li ti lo. 

4Kota wayango-sandaga ni ayeke gue na nyama ni na dawa ti KOTA GBIA, na 
yanga ti da ti bongo so KOTA GBIA na azo ti lo ayeke wara tere daa. Lo yeke zia 
maboko ti lo na li ti nyama ni si lo yeke fâ go ti nyama ni na ndo so. 

5Lo yeke mu mene ni si lo gue na ni na ya ti da ti bongo so KOTA GBIA na azo ti 
lo ayeke wara tere daa; 

6lo yeke yoro li ti maboko ti lo na ya ti mene ni si lo yeke fi ni fani mbarambara 
na tere ti ridoo so a kanga na yanga ti ndo so ayeke nde si ayeke nzoni kue, na 
dawa ti KOTA GBIA. 

7Lo yeke zia nga mene ni na tere ti adidi ti gbalaka, na ndo so a yeke zö dukani 
daa na dawa ti KOTA GBIA na ya ti da ti bongo so KOTA GBIA na azo ti lo ayeke 
wara tere daa. Na pekoni, lo yeke tuku tanga ti mene ni na gere ti gbalaka so a 
yeke ya na ndö ni sandaga so a yeke gbi ni kue na wâ si ayeke na dawa ti da ti 
bongo so KOTA GBIA na azo ti lo ayeke wara tere daa. 

8Lo yeke zi akasa so kue mafuta ayeke daa mingi ti koli-bagara ni, so ti tene 
mafuta so ayeke na tere ti akamba ti ya ti nyama ni, 

9aronyon use na mafuta so ayeke na tere ti aronyon ni, na mafuta so ayeke na 
tere ti ngbonda ti nyama ni nga mafuta so ayeke na tere ti be ni na aye so ayeke 
na tere ni; lo yeke zi ni na aronyon ni. 

10Gi mara ti akasa ti mafuta ti koli-bagara so a ya na sandaga ti beoko laa lo yeke 
zi ni. Na pekoni, lo yeke zö ni na ndö ti gbalaka so a yeke ya na ndö ni sandaga 
so a yeke gbi ni kue na wâ. 

11Me poro ti koli-bagara ni, kasa ni kue, li ni, gere ni, na akamba ti ya ti nyama ni 
nga na puru ni, 

12so ti tene bagara ni na ngbongboro ni kue, lo yeke gue na lo na peko ti bâbâ, na 
mbeni ndo so ayeke nzoni, ndo so a yeke tuku mburu ti wâ ti mafuta ti anyama 
daa si lo yeke gbi ni kue na ndö ti akeke ti wâ. Na ndo so laa a yeke gbi aye ni kue 
na ndö ti mburu ti wâ ti mafuta ti anyama.” 

b. Sandaga ndali ti siokpari ti bongbi ti azo 

13“Tongana bongbi ti azo ti Israel kue laa asara siokpari si azo ni ahinga tënë ni 
pepe, me ala sara ni na mbana ti be ti ala pepe, tongana ala sara ye so ndia ti 
KOTA GBIA ake ni, tënë ayeke ga na li ti ala. 

14Tongana azo ni ahinga atene, ala sara siokpari, fade ala yeke mu mbeni koli-
bagara ti ya na sandaga na Nzapa ndali ti siokpari ti ala. Ala yeke gue na bagara 
ni na yanga ti da ti bongo so KOTA GBIA na azo ti lo ayeke wara tere daa. 

15Akangba ti bongbi ni ayeke zia maboko ti ala na li ti koli-bagara ni si mbeni 
oko na popo ti ala ayeke fâ go ti bagara ni na dawa ti KOTA GBIA. 

16Kota wayango-sandaga ayeke mu mene ni si lo gue na ni na ya ti da ti bongo so 
KOTA GBIA na azo ti lo ayeke wara tere daa; 

17lo yeke yoro li ti maboko ti lo na ya ti mene ni si lo yeke fi ni fani mbarambara 
na tere ti ridoo so a kanga na yanga ti ndo so ayeke nde si ayeke nzoni kue, na 
dawa ti KOTA GBIA. 

18Lo yeke zia nga mene ni na tere ti adidi ti gbalaka, na dawa ti KOTA GBIA na ya 
ti da ti bongo so KOTA GBIA na azo ti lo ayeke wara tere daa. Na pekoni, lo yeke 
tuku tanga ti mene ni na gere ti gbalaka so a yeke ya na ndö ni sandaga so a yeke 
gbi ni kue na wâ si ayeke na dawa ti da ti bongo so KOTA GBIA na azo ti lo ayeke 
wara tere daa. 

19Lo yeke zi akasa so kue mafuta ayeke daa mingi si lo yeke zö ni na ndö ti 
gbalaka. 

20Lo yeke sara na koli-bagara so gi mara ti ye so lo sara na koli-bagara so lo ya 
na sandaga ndali ti siokpari ti lo wani. Tongana wayango-sandaga asara aye ni 
so kue na tere ti bongbi ti azo ti Israel titene Nzapa azi siokpari na li ti ala, Nzapa 
azi siokpari ni awe. 

21Lo yeke gue na koli-bagara ni na peko ti bâbâ si lo yeke gbi ni tongana ti so lo 
gbi na kozo koli-bagara ni. So ayeke sandaga so bongbi ti azo ti Israel amu ndali 
ti zingo siokpari na li ti ala laa.” 

c. Sandaga ndali ti siokpari ti makonzi 

22“Tongana mbeni makonzi asara siokpari, me lo sara ni na mbana ti be ti lo 
pepe, tongana lo sara ye so ndia ti KOTA GBIA, Nzapa ti lo ake ni, tënë ayeke ga 
na li ti lo. 

23Tongana a fa na lo siokpari ti lo ni, alingbi lo mu koli-ngasa so mbeni mbage ti 
tere ti lo abuba pepe. 

24Makonzi ni ayeke zia maboko ti lo na li ti koli-ngasa ni si lo yeke fâ go ti ngasa 
ni na dawa ti KOTA GBIA, na ndo so a yeke fâ ka go ti anyama ti sandaga so a 
yeke gbi ni kue na wâ daa. So ayeke sandaga ndali ti zingo siokpari na li ti zo laa. 

25Wayango-sandaga ayeke yoro li ti maboko ti lo na ya ti mene ti koli-ngasa ni si 
lo yeke zia na tere ti adidi ti gbalaka so a yeke ya na ndö ni sandaga so a yeke gbi 
ni kue na wâ. Na pekoni, lo yeke tuku tanga ti mene ni na gere ti gbalaka ni. 

26Lo yeke zi akasa so kue mafuta ayeke daa mingi si lo yeke zö ni na ndö ti 
gbalaka tongana ti so a yeke sara ndali ti sandaga ti beoko. Tongana wayango-
sandaga asara aye ni so kue na tere ti makonzi ni titene Nzapa azi siokpari na li 
ti lo, Nzapa azi siokpari ni awe.” 

d. Sandaga ndali ti siokpari ti mbeni senge zo ti kodro 

27“Tongana mbeni senge zo ti kodro asara siokpari, me lo sara ni na mbana ti be 
ti lo pepe, tongana lo sara mbeni ye so ndia ti KOTA GBIA ake ni, tënë ayeke ga 
na li ti lo. 

28Tongana a fa na lo siokpari ti lo ni, alingbi lo mu mama ti ngasa so mbeni mbage 
ti tere ti lo abuba pepe ndali ti siokpari ti lo ni. 

29Lo yeke zia maboko ti lo na li ti nyama ni si lo yeke fâ go ti nyama ni na ndo so 
a yeke fâ ka go ti anyama ti asandaga so a yeke gbi ni kue na wâ daa. 

30Wayango-sandaga ayeke yoro li ti maboko ti lo na ya ti mene ti nyama ni si lo 
yeke zia na tere ti adidi ti gbalaka so a yeke ya na ndö ni sandaga so a yeke gbi 
ni kue na wâ. Na pekoni, lo yeke tuku tanga ti mene ni na gere ti gbalaka ni. 

31 Lo yeke zi akasa so kue mafuta ayeke daa mingi tongana ti so a yeke sara ndali 
ti sandaga ti beoko. Wayango-sandaga ayeke zö aye ni so na ndö ti gbalaka titene 
fion ni anzere na KOTA GBIA. Tongana wayango-sandaga asara aye ni so kue na 
tere ti senge zo ti kodro ni titene Nzapa azi siokpari na li ti lo, Nzapa azi siokpari 
ni awe. 

32“Tongana taba laa lo ye ti mu na sandaga ndali ti siokpari ti lo, alingbi lo gue 
na mama ti taba so mbeni mbage ti tere ti lo abuba pepe. 

33Lo yeke zia maboko ti lo na li ti nyama ni si lo yeke fâ go ti nyama ni na ndo so 
a yeke fâ ka go ti anyama ti asandaga so a yeke gbi ni kue na wâ daa. 

34Wayango-sandaga ayeke yoro li ti maboko ti lo na ya ti mene ti nyama ni si lo 
yeke zia na tere ti adidi ti gbalaka so a yeke ya na ndö ni sandaga so a yeke gbi 
ni kue na wâ. Na pekoni, lo yeke tuku tanga ti mene ni na gere ti gbalaka ni. 

35Lo yeke zi akasa so kue mafuta ayeke daa mingi tongana ti so a yeke sara ndali 
ti taba ti sandaga ti beoko. Wayango-sandaga ayeke zö aye ni so na ndö ti gbalaka 

titene fion ni anzere na KOTA GBIA. Tongana wayango-sandaga asara aye ni so 
kue na tere ti senge zo ti kodro ni titene Nzapa azi siokpari na li ti lo, Nzapa azi 
siokpari ni awe.” 

Awayango-sandaga 5 

e. Ambeni tapande 

1 “Tongana mbeni zo abaa wala ahinga tënë ti mbeni ye so asi, tongana a hunda 
na lo titene lo fa peko ti ye ni na le ti ngbanga si lo ke, fade ngbanga ti siokpari ni 
ayeke ti na li ti lo. 

2 “Mbeni tapande ni: tongana zo andu mbeni ye so ayeke sioni so lo hinga pepe, 
ataa kuâ ti nyama ti ngonda wala ti kodro so ayeke sioni, ataa kuâ ti akete nyama 
so ayeke hara harango so ayeke sioni, fade zo ni ayeke ga sioni si lo yeke wara 
tënë. 

3 “Mbeni tapande ni: tongana zo andu mbeni zo so aga sioni na lege ti mbeni ye 
so asara si zo aga sioni si lo hinga pepe, me na pekoni lo hinga tënë ni, lo yeke 
wara tënë. 

4 “Mbeni tapande ni: tongana zo agbu li ti lo pepe si mbeni tënë ti dengo ba asigigi 
na yanga ti lo, ataa deba ni asara sioni wala nzoni na zo si na pekoni lo hinga tënë 
ni, lo yeke wara tënë. 

5“Zo so awara tënë ndali ti mbeni ye oko so a fa ni so, alingbi lo fa na gigi siokpari 
so lo sara so. 

6Na pekoni, zo ni ayeke ga na mama ti taba wala mama ti ngasa ti mu na sandaga 
na KOTA GBIA ndali ti siokpari ti lo ni. Tongaso wayango-sandaga ayeke ya 
nyama ni na sandaga titene Nzapa azi siokpari na li ti zo ni.” 

f. Sandaga ndali ti siokpari ti azo ti mawa 

7“Tongana mbeni zo ayeke na ngangu ti ga na mama ti taba wala mama ti ngasa 
ndali ti siokpari ti lo pepe, lo lingbi ti ga na akolokoto use, wala ambipa use na 
KOTA GBIA. A yeke mu mbeni ndeke ni oko na sandaga titene Nzapa azi siokpari 
na li ti zo ni; mbeni ndeke ni, a yeke ya lo na sandaga so a yeke gbi ni kue na wâ. 

8Zo ni ayeke mu andeke ni na wayango-sandaga. Kozoni, wayango-sandaga 
ayeke ya na KOTA GBIA ndeke so zo ni aga na ni ndali ti zingo siokpari na ti lo 
so. Wayango-sandaga ayeke kungbi go ti ndeke ni, me lo yeke zi li ti ndeke ni 
zingo daa pepe. 

9Lo yeke fi mene ni na tere ti gbalaka. Na pekoni, lo yuru tanga ti mene ni na sese 
na gere ti gbalaka ni. So ayeke sandaga ndali ti zingo siokpari na li ti zo laa. 

10Na pekoni, wayango-sandaga ayeke ya use ndeke ni na sandaga so a yeke gbi 
ni kue na wâ, alingbi na ndia ni. Tongana wayango-sandaga asara aye ni so kue 
na tere ti zo ni titene Nzapa azi siokpari na li ti lo, Nzapa azi siokpari ni awe. 

11“Tongana mbeni zo ayeke na akolokoto use, wala ambipa use so na maboko ti 
lo pepe, lo lingbi ti ga na kilo ota ti farini na sandaga ndali ti siokpari ti lo. Me 
alingbi lo tuku mafuta daa wala lo zia dukani daa pepe. Biani, so ayeke sandaga 
ndali ti zingo siokpari na li ti zo laa. 

12Zo ni ayeke ga na farini ni na wayango-sandaga; wayango-sandaga ayeke mu 
mbeni farini ni asi ya ti maboko ti lo; a iri farini ni farini ti dango be. Wayango-
sandaga ayeke zö farini ni na ndö ti gbalaka legeoko na tanga ti asandaga so a 
yeke gbi ni kue na wâ ndali ti KOTA GBIA. So ayeke sandaga ndali ti zingo 
siokpari na li ti zo laa. 

13Tongana wayango-sandaga asara aye ni so kue na tere ti zo ni titene Nzapa azi 
siokpari na li ti lo, Nzapa azi siokpari ni awe. “Wayango-sandaga ayeke sara ye 
ni tongana ti so a yeke sara ndali ti sandaga ti ale ti kobe.” 

Sandaga ti lekengo tënë 

14KOTA GBIA atene na Moïse: 

15“Tongana mbeni zo asara ye so ayeke sioni mingi ti ke ye so alingbi fade ti mu 
na sandaga na KOTA GBIA, me lo sara ni na mbana ti be ti lo pepe, ye so lo lingbi 
ti sara na KOTA GBIA ti leke na tënë ti lo ayeke so: lo yeke ga na koli-taba so 
mbeni mbage ti tere ti lo abuba pepe, so ngere ti lo alingbi na ngere ti taba so a 
yeke mu ka na ndo so a zia nde ndali ti Nzapa. 

16Mbana so lo sara na tere ti ndo ni so, lo yeke futa mbeni ye ndali ni. Na mbage, 
na ya ti ye oku, lo yeke mu mbage ni oko, lo zia na ndö ni si lo mu ni kue na 
wayango-sandaga. Tongana wayango-sandaga asara ye ni so kue na tere ti zo ni 
na lege ti koli-taba so lo ya na sandaga titene Nzapa azi siokpari na li ti lo, Nzapa 
azi siokpari ni awe. 

17“Tongana mbeni zo asara siokpari so ndia ti KOTA GBIA ake tënë ni, me lo 
hinga pepe, tënë ni ayeke na li ti lo si ngbanga ti siokpari ni ayeke ti na li ti lo. 

18Alingbi zo ni amu koli-taba so mbeni mbage ti lo abuba pepe, lo ga na ni na 
wayango-sandaga; koli-taba so ngere ti lo alingbi na ngere ti taba so a yeke mu 
ka na sandaga ti lekengo tënë. Tongana wayango-sandaga asara ye ni so kue na 
tere ti zo ni ndali ti siokpari so lo sara na mbana ti be ti lo pepe si lo hinga pepe, 
tongaso Nzapa azi siokpari na li ti zo ni awe. 

19So sandaga ti lekengo tënë laa. So ti fa atene, zo ni asara biani siokpari so ake 
KOTA GBIA awe.” 

20KOTA GBIA atene na Moïse: 

21“Tongana mbeni zo asara ye so ayeke sioni mingi so ake KOTA GBIA. Tapande 
ni: lo tene mvene na mba ti lo ndali ti mbeni ye so a bata na da ti lo, wala ndali ti 
mbeni ye so a mu na lo titene lo bata, wala ndali ti mbeni ye so lo hunda na boon 
wala ye so lo nzi nzingo, wala ye so lo mu na ngangu, 

22wala ye so agirisa si lo wara ni, me lo bere tënë ni; wala lo deba yanga ti lo ti 
honde amara ti asioni nde nde tongana ti so ni. 

23Zo ni so asara siokpari si tënë ayeke na li ti lo. Alingbi lo kiri na ye so lo nzi so, 
wala ye so lo mu na ngangu na maboko ti mba ti lo so, wala ye so a mu na lo 
titene lo bata so, wala ye so agirisa si lo wara so. 

24Alingbi lo kiri na aye so kue lo deba yanga ti lo atene, ni laa ni mu pepe so. Lo 
yeke kiri na ni senge tongaso pepe; na ya ti ye oku, lo yeke mu mbage ni oko, lo 
zia na ndö ti ye ni si lo kiri na ni kue na wani tongana lo baa so tënë ayeke na li 
ti lo. 

25Ti leke na tënë ti lo na KOTA GBIA, alingbi lo mu koli-taba so mbeni mbage ti 
tere ti lo abuba pepe, lo ga na ni na wayango-sandaga; koli-taba so ngere ti lo 
alingbi na ngere ti taba so a yeke mu ka na sandaga ti lekengo tënë. 

26 Tongana wayango-sandaga asara aye so kue na tere ti zo ni na dawa ti KOTA 
GBIA titene lo zi siokpari na li ti zo ni, ataa ye so kue zo ni asara si tënë aga na li 
ti lo, Nzapa azi tënë ni na li ti lo awe.” 

Awayango-sandaga 6 

Andia ndali ti awayango-sandaga 
a. Sandaga so a yeke gbi ni kue na wâ 

1KOTA GBIA atene na Moïse 

2ti mu yanga na Aaron nga na amolenge ti lo, atene: “Baa lege ti mungo sandaga 
so a yeke gbi ni kue na wâ ayeke so: Fade sandaga so ayeke ngba na ndö ti 
gbalaka, na le ti wâ na bi ngbii asi na ndaperere; wâ ti ndö ti gbalaka ni ayeke 
ngba na zango ni. 

3Na pekoni, wayango-sandaga ayeke yu yongoro bongo ti lo so a sara na len nga 
na kilote so a sara na len. Lo yeke zi mburu ti wâ ti mafuta ti anyama so a gbi ni 
kue na wâ si lo yeke zia ni na tere ti gbalaka ni. 

4Lo yeke zi abongo so ayeke na tere ti lo, lo yu ambeni bongo nde si lo mu mburu 
ti wâ ni, lo sigigi na ni na ya ti bâbâ ni ti gue na ni na mbeni ndo so ayeke nzoni. 

5Wâ so ayeke na ndö ti gbalaka ayeke ngba ti lo ti za lakue na ndö ni, ayeke mingo 
pepe. Lakue na ndaperere, wayango-sandaga ayeke zia akeke ti wâ daa, lo yeke 
leke sandaga so a yeke gbi ni kue na wâ na ndö ni, lo yeke zö nga mafuta so a mu 
na sandaga ti beoko na ndö ni. 

6Fade wâ ayeke ngba ti za lakue na ndö ti gbalaka ni, ayeke mingo pepe.” 

b. Ndia ndali ti sandaga ti ale ti kobe 

7“Ndia ndali ti mungo sandaga ti ale ti kobe ayeke so: Amolenge ti Aaron laa 
ayeke ga nduru na gbalaka si ala yeke ya sandaga ni na KOTA GBIA. 

8Mbeni wayango-sandaga oko ayeke mu farini ti ale ti kobe asi ya ti maboko ti 
lo, farini so a tuku mafuta daa si a zia dukani daa, lo yeke zö ni na ndö ti gbalaka. 
So ayeke sandaga so fion ni anzere na KOTA GBIA, a iri ni sandaga ti dango be. 

9Tanga ni so angba so, Aaron na amolenge ti lo alingbi ti te ni; me ala zia mama 
ti mapa na ya ni pepe. Fade ala te ni na mbeni ndo so ayeke nde si ayeke nzoni 
kue, so ti tene na ya ti gbagba ti da ti bongo so KOTA GBIA na azo ti lo ayeke wara 
tere daa. 

10Titene ala zö ni, ala zia mama ti mapa daa pepe. So ayeke mbage ti sandaga so 
ayeke gbi ni kue na wâ, so azo amu aga na ni na mbi si mbi mu na Aaron na 
amolenge ti lo. Ayeke mbeni ye so ayeke nde si ayeke nzoni kue. Ayeke nzoni 
kue tongana sandaga so zo ayeke mu titene Nzapa azi siokpari na li ti lo, wala 
sandaga so zo ayeke mu ti leke na tënë ti lo. 

11Fade gi ahale ti Aaron ti koli laa ayeke te kobe ni so. Biani, mbage ti sandaga so 
a yeke gbi ni kue na wâ na KOTA GBIA, ni laa ayeke ga ti ala kpu na kpu. Tanga 
ti azo so kue andu sandaga so, a yeke zia ala nde si ala yeke ga nzoni kue.” 

12KOTA GBIA atene na Moïse: 

13“Ti londo na lango so a yeke tuku mafuta na li ti Aaron na amolenge ti lo ti zia 
ala nde, sandaga so ala yeke mu na KOTA GBIA ayeke tongaso: ala yeke mu na 
ya ti lango oko oko kilo ota ti farini, ndambo ni na ndaperere, ndambo ni na lakui. 

14Alingbi ala tuku mafuta na ya ti farini ni, ala gbu ya ni si ala zö ni na ya ti 
kpangbara sembe. Fade ala yeke fâ ya ni kete kete si ala mu na sandaga na KOTA 
GBIA titene fion ni anzere na lo. 

15“Na popo ti amolenge ti Aaron, lo so a yeke tuku mafuta na li ti lo titene lo ga 
kota wayango-sandaga na peko ti babâ ti lo, fade lo yeke mu nga gi mara ti 
sandaga so. So ayeke sandaga so a zö ni kue na wâ si a yeke mu lakue lakue na 
KOTA GBIA. 

16Akobe ti yaka so wayango-sandaga ayeke ya na sandaga, ayeke nzoni a zö ni 
kue na wâ: alingbi zo oko ate ni pepe.” 

c. Sandaga so zo amu titene Nzapa azi tënë na li ti lo 

17KOTA GBIA atene na Moïse: 

18Tene na Aaron na amolenge ti lo, mo tene: “Ndia ndali ti mungo sandaga titene 
Nzapa azi siokpari na li ti zo ayeke so: Nyama ti sandaga ni, a yeke fâ go ti lo na 
ndo so a yeke fâ ka go ti anyama ti sandaga so a yeke gbi ni kue na wâ daa, na 
dawa ti KOTA GBIA. So ayeke sandaga so a ayeke nde si ayeke nzoni kue ahon 
atanga ni. 

19Wayango-sandaga so ayeke ya sandaga ni laa alingbi ti te ni. Fade lo yeke te ni 
na ya ti gbagba ti da ti bongo so KOTA GBIA na azo ti lo ayeke wara tere daa, na 
ndo so ayeke nde si ayeke nzoni kue. 

20 Ye so kue ayeke ndu kasa ti sandaga so, fade ayeke ga ye so a zia nde si ayeke 
nzoni kue. Tongana mene ti nyama ni ati na tere ti bongo, ndo so mene ni ati daa 
so, a yeke sukula ni na mbeni ndo so ayeke nde si ayeke nzoni kue. 

21Tongana a to nyama ni na ya ti ta ti sese, fade a yeke fâ ya ti ta ni. Tongana a to 
ni na ya ti ta so a sara na bengba wen, a yeke kpaka ni si a sukula ni nzoni. 

22Akoli so kue ayeke azo ti ya ti sewa ti awayango-sandaga laa alingbi ti te nyama 
ni: so ayeke mbeni sandaga so ayeke nde si ayeke nzoni kue ahon atanga ni. 

23 Me nyama so kue azo amu na sandaga titene Nzapa azi siokpari na li ti ala, 
tongana a mu mene ni, a gue na ni na ya ti da ti bongo so KOTA GBIA na azo ti lo 
ayeke wara tere daa, alingbi zo ate ni pepe, me ala zö ni na wâ.” 

Awayango-sandaga 7 

d. Sandaga ndali ti lekengo tënë 

1“Ndia ndali ti sandaga ti lekengo tënë ayeke so: So ayeke sandaga so ayeke nde 
si ayeke nzoni kue ahon atanga ni. 

2A yeke fâ go ti nyama ni na ndo so a yeke fâ ka go ti anyama so a mu na sandaga 
so a yeke gbi ni kue na wâ daa; na pekoni, wayango-sandaga ayeke fi mene ni na 
tere ti gbalaka, angoro ni kue. 

3 Wayango-sandaga ayeke mu na KOTA GBIA akasa so mafuta ayeke daa mingi: 
damba ni, mafuta so ayeke na tere ti akamba ti ya ti nyama ni, 

4aronyon use na mafuta so ayeke na tere ti aronyon ni, na mafuta so ayeke na 
tere ti ngbonda ti nyama ni nga na mafuta so ayeke na tere ti be ni na aye so 
ayeke na tere ni; lo yeke zi ni na aronyon ni. 

5Na pekoni, wayango-sandaga ayeke zö aye ni kue na ndö ti gbalaka. So ayeke 
kobe ti sandaga so a gbi ni kue na wâ ndali ti KOTA GBIA. 

6Akoli so kue ayeke azo ti ya ti sewa ti awayango-sandaga laa alingbi ti te nyama 
ni na ndo so ayeke nde si ayeke nzoni kue: so ayeke mbeni sandaga so ayeke nde 
si ayeke nzoni kue ahon atanga ni. 

7Ndia ndali ti sandaga ti zingo siokpari na li ti zo ayeke legeoko na ndia ndali ti 
sandaga ti lekengo tënë. Kasa ti nyama ni ayeke ga ti wayango-sandaga so aya 
sandaga titene Nzapa azi siokpari na li ti azo so.” 

e. Ye so ayeke ga ti wayango-sandaga 

8“Tongana mbeni zo aga na nyama ti sandaga so a yeke gbi ni kue na wâ, poro ti 
nyama ni ayeke ga ti wayango-sandaga so aya sandaga ni. 

9Asandaga ti ale ti kobe so a zö na ya ti fur, wala so a to na ya ti tawa wala so a 
yoro ni na ya ti kpangbara sembe, ayeke ga ti wayango-sandaga so aya asandaga 
ni. 

10Sandaga ti ale ti kobe so kue a tuku mafuta daa si a gbu ya ni, wala a tuku 
mafuta daa pepe, fade ayeke ga ti amolenge ti Aaron; zo oko oko ayeke wara ni 
alingbi tere.” 

f. Sandaga ti beoko 

11“Ndia ndali ti sandaga ti beoko so a yeke mu na KOTA GBIA ayeke so: 

12 Tongana mbeni zo aga na sandaga ti beoko titene lo mu singila na Nzapa, 
ayeke nzoni lo ga na gatoo so a tuku mafuta daa, a gbu ya ni si a sara na mama 
ni pepe; lo ga nga na makara so a kpaka mafuta na tere ni nga na gatoo so a sara 
na farini, a tuku mafuta daa si a gbu ya ni. 

13Na tere ti agatoo ni, zo ni ayeke ga nga na mapa so a sara na mama ni ti mu na 
sandaga ti mungo singila ni. 

14Na ya ti mara ti aye ni oko oko kue, a yeke zi mbeni ni oko ndali ti KOTA GBIA. 
Tanga ti aye ni ayeke ga ti wayango-sandaga so afi mene ti sandaga ti beoko na 
tere ti gbalaka so. 

15Âdu ti kasa ti nyama so a mu na sandaga ti beoko na ti mungo singila, a yeke te 
ni gi na lango so a mu na sandaga ni; a yeke bata tanga ni asi na ndaperere pepe. 

16“Mbeni zo aga na sandaga ti beoko na be ti lo wani wala sandaga ti zendo, 
alingbi a te kasa ti nyama ni na lango so a ya na sandaga ni. Tongana tanga ni 
angba, alingbi ti te ni na ndade ni. 

17Me tongana tanga ni angba asi lango ota, ala yeke tuku ni na wâ titene agbi. 

18Kasa ti nyama so zo amu na KOTA GBIA ndali ti sandaga ti beoko, tongana zo 
ate ni na peko ti lango ota, KOTA GBIA ayeke yeda na sandaga ti zo ni pepe; 
sandaga ni ayeke ga mbeni ye senge. Zo so ate ni, ngbanga ti siokpari ni ayeke ti 
na li ti lo. 

19Tongana kasa ni andu mbeni ye so ayeke sioni, alingbi a te ni pepe, me a tuku 
ni na wâ titene agbi. “Alingbi zo so ayeke nzoni si ate kasa ni. 

20 Me zo so ayeke sioni si ate kasa ti nyama so a mu na sandaga ti beoko na KOTA 
GBIA, fade a yeke tumba zo ni so na ya ti bongbi ti azo ti Israel. 

21Tongana mbeni zo andu ye so kue ayeke sioni, wala zo so ayeke sioni, wala 
nyama so ayeke sioni, wala mbeni ye so ayeke sioni mingi si ayeke sioni si na 

pekoni lo te kasa ti nyama so a mu na sandaga ti beoko na KOTA GBIA, fade a 
yeke tumba zo ni so na ya ti bongbi ti azo ti Israel.” 

Ndia so abaa azo kue 

22KOTA GBIA atene na Moïse: 

23Tene na azo ti Israel, mo tene: “Mafuta ti kasa ti bagara, ti taba na ti ngasa, 
alingbi ala te ni pepe. 

24Mafuta ti nyama so akui kuingo, wala ti nyama so mbeni sioni nyama asuru ya 
ti lo, ala lingbi ti sara na kua kue, me alingbi ala te ni pepe. 

25Zo so ate mafuta ti nyama so a mu na sandaga so a gbi ni kue na wâ ndali ti 
KOTA GBIA, fade a yeke tumba zo ni so na ya ti bongbi ti azo ti Israel. 

26Na ndo so kue ala yeke duti daa, alingbi ala te mene ti ndeke, wala ti nyama 
pepe. 

27Zo so kue ayeke te mene, fade a yeke tumba lo na ya ti bongbi ti azo ti Israel.” 

28KOTA GBIA atene na Moïse: 

29Tene na azo ti Israel, mo tene: “Tongana mbeni zo aga na sandaga ti beoko, 
alingbi lo mu nga na KOTA GBIA ye so ayeke ga ti lo. 

30Lo wani, lo yeke ga na sandaga so a yeke gbi ni kue na wâ ndali ti KOTA GBIA; 
so ti tene kasa so mafuta ayeke daa mingi nga na kate ti nyama ni. Ti kate ti 
nyama ni, fade lo yeke mu ni, lo ya na nduzu ti fa atene, lo mu na KOTA GBIA. 

31Wayango-sandaga ayeke zö akasa so mafuta ayeke daa mingi so na ndö ti 
gbalaka. Ti kate ti nyama ni ayeke ga ti Aaron na amolenge ti lo. 

32Nyama so ala ga na ni ti mu na sandaga ti beoko so, gere ni ti mbage ti koli, 
alingbi ala mu na wayango-sandaga. 

33Gere ni ti mbage ti koli so ayeke ga ti amolenge ti Aaron, lo so lo yeke ya mene 
nga na mafuta ti nyama na sandaga ti beoko. 

34Biani, KOTA GBIA wani amu yanga na ala, azo ti Israel titene ala zia na mbage 
kate ti nyama nga na gere ti anyama so ala yeke mu na sandaga ti beoko. Alingbi 
ala mu ni na wayango-sandaga Aaron na ahale ti lo; akasa ni so aga futa ti ala 
kpu na kpu.” 

35So ayeke ye so aga ti Aaron na amolenge ti lo so azo ti Israel azi na ndö ti 
sandaga so a gbi ni kue na wâ ndali ti KOTA GBIA laa. Ye ni aga ti ala, ti londo na 
lango so a zia ala ti sara kua ti wayango-sandaga na KOTA GBIA. 

36KOTA GBIA amu yanga na azo ti Israel ti mu ye ni na Aaron na amolenge ti lo, 
ti londo na lango so a tuku mafuta na li ti ala. Ndia so ayeke ngba ngu na ngu 
ndali ti ahale ti ala ti angoi kue. 

37So ayeke andia ndali ti sandaga so a yeke gbi ni kue na wâ, sandaga ti ale ti 
kobe, sandaga ti zingo siokpari na li ti zo, sandaga ti lekengo tënë, sandaga ti 
ziango kua na maboko ti ala nga na sandaga ti beoko laa. 

38KOTA GBIA amu andia so na Moïse na ndö ti hoto ti Sinai, na benyama, na lango 
so lo mu yanga na azo ti Israel ti ga na asandaga ti ala na KOTA GBIA. 

Awayango-sandaga 8 

ZIANGO AKOZO WAYANGO-SANDAGA NDE 
8–10 

Matanga ti ziango awayango-sandaga nde ndali ti Nzapa 
(Sigi 29.1-37) 

1KOTA GBIA atene na Moïse: 

2“Mu Aaron na amolenge ti lo, na abongo so a zia nde ndali ti Nzapa, na mafuta 
ti tukungo na li ti zo ti zia lo nde, na koli-bagara so a yeke mu na sandaga ndali 
ti zingo siokpari na li ti zo, na akoli-taba use nga na sakpa ti mapa so a sara na 
mama ni pepe. 

3Na pekoni, mo bongbi azo ti Israel kue na yanga ti da ti bongo so KOTA GBIA na 
azo ti lo ayeke wara tere daa.” 

4Moïse asara ye so KOTA GBIA amu yanga daa na lo: lo bongbi azo ti Israel na 
yanga ti da ti bongo ni. 

5Tongaso lo tene na azo ni, lo tene: “Baa, ye so KOTA GBIA amu yanga daa si mbi 
ye ti sara ni laa.” 

6Na pekoni, Moïse aga na Aaron na amolenge ti lo, lo sukula ala na ngu. 

7 Lo yu na Aaron yongoro bongo ti gbeni, lo kanga kamba na ndö ni, lo yu na lo 
kaba si lo zia efod na ndö ni; lo kanga akamba ti efod na ndö ni. 

8Lo zia na ndö ti kate ti Aaron bozo so lo zia Urim na Tumim daa. 

9 Moïse azia na li ti lo bongo so a yeke kanga na li tongana kpoto. Na dawa ti 
kpoto ni, lo zia palata so a sara na lôro si akpa kongo ti fa atene, zo so a zia lo nde 
ndali ti Nzapa, alingbi na yanga so KOTA GBIA amu na Moïse. 

10Na pekoni, Moïse amu mafuta ti tukungo na li ti zo, lo tuku na ndö ti da so 
Nzapa ayeke duti daa nga na aye so kue ayeke na ya ni ti zia ni nde ndali ti Nzapa. 

11Lo fi mafuta ni na tere ti gbalaka fani mbarambara. Na pekoni, lo tuku mafuta 
ni na ndö ti gbalaka ni na agbakuru ni kue; na tere ti kota sembe na gere ni ti zia 
ni nde ndali ti Nzapa. 

12Lo tuku nga mafuta ni na li ti Aaron ti zia lo nde ndali ti Nzapa. 

13Na pekoni, Moïse aga na amolenge ti Aaron; lo yu na ala akota bongo, lo kanga 
kamba na ndö ti abongo ni, lo zia kpoto na li ti ala alingbi na yanga so KOTA GBIA 
amu. 

14Lo hunda titene a ga na lo koli-bagara so a yeke mu na sandaga ndali ti zingo 
siokpari na li ti azo. Aaron na amolenge ti lo azia maboko ti ala na li ti koli-bagara 
ni. 

15 Moïse afâ go ti koli-bagara ni, lo yoro li ti maboko ti lo na ya ti mene ni si lo 
sara na tere ti adidi so ayeke na andangoro ti gbalaka titene aga nzoni. Na 
pekoni, lo tuku tanga ti mene ni na gere ti gbalaka ni ti zia ni nde ndali ti Nzapa; 
tongaso si aga ye so Nzapa ayeke mu ti zi na siokpari na li ti azo. 

16Moïse amu mafuta so kue ayeke na tere ti akamba ti ya ti nyama ni, na mafuta 
so ayeke na tere ti be ni nga na aronyon use na mafuta so ayeke na tere ni, lo zö 
ni kue na wâ na ndö ti gbalaka ni. 

17Me tanga ti nyama ni, poro ni, na puru ni, lo gbi ni yongoro na tere ti bâbâ, 
alingbi na yanga so KOTA GBIA amu na Moïse. 

18Na pekoni, lo ga na koli-taba so a yeke mu na sandaga so a yeke gbi ni kue na 
wâ. Aaron na amolenge ti lo azia maboko ti ala na li ti koli-taba ni. 

19Moïse afâ go ti koli-taba ni, lo fi mene ni na tere ti gbalaka, angoro ni kue. 

20Moïse adoroko koli-taba ni; lo zö li ni, na akasa ni nga na mafuta ni. 

21Lo sukula akamba ti ya ti nyama ni na agere ni; lo zö nyama ni kue na ndö ti 
gbalaka ti mu na sandaga so a yeke gbi ni kue na wâ, alingbi na yanga so KOTA 
GBIA amu na Moïse; so ayeke sandaga so fion ni anzere na KOTA GBIA. 

22Na pekoni, Moïse aga na use koli-taba ni; koli-taba so afa atene, Aaron na 
amolenge ti lo ali na kua ti ala ti awayango-sandaga awe. Ala zia maboko ti ala 
na li ti koli-taba ni. 

23Moïse afâ go ti taba ni, lo mu mene ni si lo zia na tere ti mê ti Aaron ti mbage ti 
koli; lo zia ni na ndö ti kota li ti maboko ti lo ti mbage ti koli nga na ndö ti kota li 
ti gere ti lo ti mbage ti koli. 

24Lo ga na amolenge ti Aaron; lo mu mene ni, lo zia na tere ti mê ti ala ti mbage 
ti koli; lo zia ni na ndö ti kota li ti maboko ti ala ti mbage ti koli nga na ndö ti kota 
li ti gere ti ala ti mbage ti koli. Na pekoni, Moïse afi tanga ti mene ni na tere ti 
gbalaka ni, angoro ni kue. 

25Moïse amu akasa ti koli-taba ni so mafuta ayeke daa mingi: damba ni, mafuta 
so ayeke na tere ti ya ti nyama ni, na mafuta so ayeke na tere ti be ni, aronyon 
use na mafuta so ayeke na tere ni nga na gere ti nyama ni ti mbage ti koli. 

26Na ya ti sakpa ti mapa so a sara na mama ni pepe si ayeke na dawa ti KOTA 
GBIA, lo mu gatoo oko so a sara na mama ni pepe, na mbeni gatoo so a sara na 

mafuta nga na makara oko; lo zia ni na ndö ti akasa so mafuta ayeke daa mingi 
nga na ndö ti gere ti nyama ni ti mbage ti koli. 

27Lo zia aye so kue na maboko ti Aaron na ti amolenge ti lo. Lo tene na ala ti ya 
ni na nduzu ti fa atene, ala mu na KOTA GBIA. 

28Na pekoni, Moïse akiri amu aye ni na maboko ti ala si lo zö ni kue na wâ na ndö 
ti gbalaka; lo bongbi ni na sandaga so a yeke gbi ni kue na wâ. So ayeke sandaga 
ti ziango kua na maboko ti zo laa, sandaga so fion ni anzere na KOTA GBIA, 
sandaga so a gbi ni kue na wâ ndali ti KOTA GBIA. 

29Moïse amu kate ti koli-taba so a mu na sandaga ti ziango kua na maboko ti zo 
so, lo ya ni na nduzu ti fa atene, lo mu na KOTA GBIA. Mbage ti nyama ni ayeke 
ga ti Moïse alingbi na yanga so KOTA GBIA amu. 

30Moïse amu mafuta ti tukungo na li ti zo ti zia lo nde nga na mene so ayeke na 
ndö ti gbalaka, lo fi na tere ti Aaron nga na tere ti abongo ti lo. Lo fi nga na tere 
ti amolenge ti Aaron nga na tere ti abongo ti ala. Lege so Moïse azia Aaron na 
abongo ti lo nde ndali ti Nzapa laa; lege so lo zia nga amolenge ti Aaron na 
abongo ti ala nde ndali ti Nzapa laa. 

31Moïse atene na Aaron na amolenge ti lo: “Ala to kasa ti nyama ni na yanga ti da 
ti bongo so KOTA GBIA na azo ti lo ayeke wara tere daa. Gi na ndo so, fade ala 
yeke te ni na mapa so a sara ndali ti matanga ni, alingbi na yanga so mbi KOTA 
GBIA, mbi mu na ala. 

32Tanga ti kasa ni na tanga ti mapa ni, ala yeke zö ni kue na wâ. 

33Na ya ti lango mbarambara, fade ala yeke ngba na yanga ti da ti bongo ni ngbii 
lango so a yeke zia kua ti wayango-sandaga na maboko ti ala ahunzi si. Biani, a 
yeke mu lango mbarambara ndali ti matanga ti ziango ala na kua ni. 

34Ye so a sara laso so, KOTA GBIA wani laa amu yanga titene a sara ni tongaso ti 
zi siokpari na li ti ala. 

35Ala yeke ngba lango mbarambara, bi na lâ na yanga ti da ti bongo ni. Na pekoni, 
ala lingbi ti sara kua ti KOTA GBIA si ala kui pepe. Yanga so KOTA GBIA amu na 
mbi laa.” 

36Aaron na amolenge ti lo asara aye so kue KOTA GBIA amu yanga daa na lege ti 
Moïse. 

Awayango-sandaga 9 

Aaron na amolenge ti lo ato nda ti kua ti wayango-sandaga 

1Na lango miombe ni, Moïse airi Aaron na amolenge ti lo nga na akangba ti Israel. 

2Lo tene na Aaron: “Mu mbeni kete bagara so mo yeke ya na sandaga ndali ti 
zingo siokpari na li ti azo; mo mu nga mbeni koli-taba ti ya na sandaga so a yeke 

gbi ni kue na wâ. Alingbi anyama ni use kue, mbeni mbage ti tere ti ala abuba 
pepe. Fade mo yeke ya ala na KOTA GBIA. 

3Na pekoni, mo tene na azo ti Israel, mo tene: Ala mu koli-ngasa na sandaga ndali 
ti zingo siokpari na li ti ala; ala yeke mu nga kete bagara na kete taba ti ngu oko, 
ala so kue, mbeni mbage ti tere ti ala abuba pepe. Ala yeke mu ala na sandaga so 
a yeke gbi ni kue na wâ. 

4Ala yeke mu nga mbeni koli-bagara na mbeni koli-taba ndali ti sandaga ti beoko; 
ala yeke bongbi ni na farini so ala gbu ya ni na mafuta. Biani, laso laa KOTA GBIA 
ayeke si na ala.” 

5Aye so Moïse amu yanga daa so, ala mu ni, ague na ni na yanga ti da ti bongo so 
KOTA GBIA na azo ti lo ayeke wara tere daa. Bongbi ti azo ti Israel kue aga si ala 
luti na dawa ti KOTA GBIA. 

6Moïse atene: “Baa, yanga so KOTA GBIA amu na ala laa; tongana ala sara ye 
alingbi na ni, fade lo yeke si na ala si ala baa gonda ti lo.” 

7 Moïse atene na Aaron: “Ga nduru na tere ti gbalaka, mo mu sandaga ti mo ndali 
ti zingo siokpari na li ti mo; mo mu nga sandaga ti mo so a yeke gbi ni kue na wâ. 
Mo mu asandaga ni so titene Nzapa azi siokpari na li ti mo nga na li ti azo ni kue. 
Na pekoni, mo mu sandaga ti azo ni titene Nzapa azi siokpari na li ti ala, alingbi 
na yanga so KOTA GBIA amu.” 

8Aaron aga nduru na tere ti gbalaka si lo fâ go ti kete bagara so lo mu na sandaga 
ndali ti zingo siokpari na li ti lo wani. 

9Amolenge ti lo aga na lo mene ti nyama ni; lo yoro li ti maboko ti lo ya ni si lo 
sara na tere ti adidi so ayeke na andangoro ti gbalaka ni. Tanga ti mene ni, lo 
tuku na gere ti gbalaka ni. 

10Mafuta ti nyama ni, na aronyon ni nga na mafuta so ayeke na tere ti be ni, lo 
zia na ndö ti gbalaka si lo zö ni kue na wâ, alingbi na yanga so KOTA GBIA amu 
na Moïse. 

11Ti nyama ni nga na poro ni, lo gbi ni yongoro na tere ti bâbâ. 

12Aaron afâ go ti koli-taba so a mu na sandaga so a yeke gbi ni kue na wâ. 
Amolenge ti lo amu na lo mene ni, lo fi na tere ti gbalaka ni, angoro ni kue. 

13Amolenge ti lo amu nga na lo nyama so a doroko lo so, nga na li ni si lo zö ni 
kue na ndö ti gbalaka. 

14Lo sukula ya ti nyama ni nga na agere ni, lo bongbi ni na sandaga so a yeke gbi 
ni kue na wâ si lo zö ni na ndö ti gbalaka. 

15Na pekoni, Aaron aya na KOTA GBIA sandaga ti azo ni. Lo mu koli-ngasa so azo 
ni aga na ni ndali ti zingo siokpari na li ti ala, lo fâ go ni si lo mu na sandaga ndali 
ti zingo siokpari na li ti ala, tongana ti so lo sara na kozo nyama ni. 

16Anyama use ti sandaga so a yeke gbi ni kue na wâ so, lo ya ni alingbi na lege ti 
ndia ni. 

17Lo ya sandaga ti ale ti kobe: lo mu mbeni farini asi ya ti maboko ti lo, lo zö ni 
kue na wâ na ndö ti gbalaka legeoko na sandaga ti ndaperere so a yeke gbi ni kue 
na wâ. 

18 Lo fâ go ti koli-bagara na koli-taba so azo aga na ni ti mu na sandaga ti beoko. 
Amolenge ti lo amu na lo mene ni si lo fi na tere ti gbalaka, angoro ni kue. 

19Ala mu nga na lo akasa ti koli-ngasa na ti koli-taba so mafuta ayeke daa mingi, 
so ti tene damba ni, mafuta so ayeke na tere ti akamba ti ya ti anyama ni, aronyon 
ni nga na mafuta so ayeke na tere ti be ni. 

20Ala zia akasa ni na ndö ti kate ti anyama use so si Aaron azö ni kue na wâ na 
ndö ti gbalaka. 

21Aaron amu akate ti anyama ni na agere ni ti mbage ti koli, lo ya ni na nduzu ti 
fa atene, lo mu na KOTA GBIA, alingbi na yanga so Moïse amu. 

22 So Aaron ahunzi ti mu sandaga ndali ti zingo siokpari na li ti azo, na sandaga 
so a yeke gbi ni kue na wâ nga na sandaga ti beoko, lo yoro maboko ti lo na nduzu 
si lo sara tufa na ndö ti azo ni. Na pekoni, lo londo na tere ti gbalaka ni, lo zu. 

23Moïse na Aaron ali na ya ti da ti bongo so KOTA GBIA na azo ti lo ayeke wara 
tere daa. So ala sigigi awe, ala sara tufa na ndö ti azo ni. Tongaso KOTA GBIA asi 
na azo ni si ala baa gonda ti lo. 

24Mbeni wâ asigigi na dawa ti KOTA GBIA si agbi sandaga so a yeke gbi ni kue na 
wâ nga na akasa ti mafuta so ayeke na ndö ti gbalaka ni. Azo kue abaa ni, ala 
dekongo na ngia si ala ti akpo li ti ala na sese. 

Awayango-sandaga 10 

Ndia ndali ti sarango mua 

1Ambeni molenge ti Aaron ti koli, Nadab na Abihu amu kete ta ti zongo na dukani 
ti ala, ala zia ale ti wâ daa, ala zia dukani na ndö ni si ala zö ni. Tongaso ala zö na 
KOTA GBIA mbeni sandaga ti dukani so ala zö ni na wâ so ayeke nde na ti so ndia 
amu yanga na ala daa. 

2Tongaso mbeni wâ asigigi na dawa ti KOTA GBIA, agbi ala kue si ala kui gi na 
ndo so. 

3Moïse atene na Aaron: “KOTA GBIA atene lani tongaso: ‘Azo so ayeke ga nduru 
na mbi, mbi ye si ala hinga atene, mbi yeke nde si mbi yeke nzoni kue; mbi ye si 
ala gonda mbi na le ti azo kue.’ ” Aaron aduti gi kpoo, lo zi yanga oko pepe. 

4Moïse airi Mishael na Elisafan, amolenge ti Uziel, ita ti babâ ti Aaron. Moïse 
atene na ala: “Ala gue, amu kuâ ti a-ita ti ala so ayeke lango na yanga ti da so 
ayeke nde si ayeke nzoni kue, ala sigigi na ni na ya ti bâbâ.” 

5Ala ma yanga ti Moïse si ala gue, amu akuâ ni, abongo ti ala ti kua angba na tere 
ti ala si ala sigigi na akuâ ni na ya ti bâbâ ni. 

6Na pekoni, Moïse atene na Aaron na amolenge ti lo, Elazar na Itamar, atene: “Ala 
zi ya ti kua ti li ti ala kirikiri pepe, ala suru bongo na tere ti ala pepe ti fa atene, 
ala yeke na mua. Tongaso pepe, fade ala yeke kui si ala yeke iri ngonzo ti KOTA 
GBIA na ndö ti bongbi ti azo ti Israel kue. Ala zia a-ita ti ala, azo ti Israel kue atoto 
kuâ ti azo so KOTA GBIA asara si ala kui kuâ ti wâ so. 

7Ti mo Aaron na amolenge ti mo, ala londo na yanga ti da ti bongo so KOTA GBIA 
na azo ti lo ayeke wara tere daa so pepe. Tongaso pepe, fade ala yeke kui. Biani, 
a tuku mafuta na li ti ala awe ti zia ala nde ndali ti KOTA GBIA.” Ala sara ye alingbi 
na tënë so Moïse atene. 

Ndia ndali ti nyongo samba 

8KOTA GBIA atene na Aaron: 

9“Mo na amolenge ti mo, tongana ala ye ti gue na ya ti da ti bongo so KOTA GBIA 
na azo ti lo ayeke wara tere daa, ala nyon vin pepe, wala ngangu samba pepe. 
Tongaso pepe, fade ala yeke kui. Ndia so ayeke ngba ngu na ngu ndali ti ahale ti 
ala ti angoi kue. 

10Ala nyon samba pepe, tongaso si ala lingbi ti kangbi popo ti ye so ayeke ti 
Nzapa na ye so ayeke ti Nzapa pepe, ye so ayeke nzoni na ye so ayeke sioni. 

11Tongaso si ala lingbi ti fa na azo ti Israel tënë ti andia so kue mbi KOTA GBIA, 
mbi mu na ala na lege ti Moïse.” 

Ndia ndali ti anyama so a mu na sandaga 

12Moïse atene na Aaron nga na amolenge ti lo, Elazar na Itamar so angba na fini 
so, atene: “Ale ti kobe so azo aga na ni ti mu sandaga so a yeke gbi ni kue na wâ 
na KOTA GBIA, ala zi ti lo na ya ni. Tanga ni so angba so, ala mu ni asara na mapa 
so a sara na mama ni pepe, ala te ni na tere ti gbalaka, ngbanga ti so ayeke mbeni 
kobe so ayeke nde si ayeke nzoni kue ahon atanga ni. 

13 Ala yeke te ni gi na ndo so ayeke nde si ayeke nzoni kue. Mara ti asandaga so 
a mu na KOTA GBIA so ayeke ga ye ti mo na ti amolenge ti mo, alingbi na yanga 
so a mu na mbi. 

14Kate ti anyama ni, na gere ni so a zi ni si azo ti Israel aya na nduzu na sandaga 
ti beoko ti fa atene, a mu na KOTA GBIA so, fade mo na amolenge ti mo ti koli nga 
na ala ti wali ayeke te ni na mbeni ndo so ayeke nzoni. Biani, a mu ni titene aga 
ye ti mo na ti amolenge ti mo. 

15 Fade azo ti Israel ayeke ga na gere ti anyama ni na kate ni; ala yeke ga nga na 
akasa so mafuta ayeke daa mingi si a yeke gbi ni na ndö ti gbalaka so. Na peko ti 
so a ya na nduzu ti fa atene, a mu na KOTA GBIA, akasa ni ayeke ga ye ti mo na ti 
amolenge ti mo kpu na kpu, alingbi na yanga so KOTA GBIA amu.” 

16 Moïse ahunda tënë ti koli-ngasa so azo ti Israel aga na ni ndali ti sandaga ti 
zingo siokpari na li ti ala so. Lo ma a tene, a gbi ni na wâ awe. Tongaso, lo sara 
ngonzo na tere ti Elazar na Itamar, amolenge ti Aaron so angba na fini so. Moïse 
ahunda ala, atene: 

17 “Nyama so azo aga na ni ndali ti sandaga ti zingo siokpari na li ti ala so, 
ngbanga ti nyen si ala te kasa ni na ndo so ayeke nde si ayeke nzoni kue pepe so? 
Biani, ye ni ayeke nde si ayeke nzoni kue ahon atanga ni! KOTA GBIA amu fade 
nyama so na ala titene ala zi na sioni ti bongbi ti azo ti Israel; ala ya ni na dawa 
ti lo titene lo zi siokpari na li ti ala. 

18Mene ti nyama ni, ala ga fade na ni pepe na ya ti da so ayeke nde si ayeke nzoni 
kue. Ala lingbi fade ti te nyama ni na mbeni ndo so ayeke nde si ayeke nzoni kue 
alingbi na yanga so mbi mu lani na ala.” 

19Aaron akiri tënë na Moïse, atene: “Baa, na lango so ala ya na KOTA GBIA 
sandaga titene lo zi siokpari na li ti ala nga na sandaga so a yeke gbi ni kue na 
wâ, mo hinga ye so asi na mbi. Sandaga so a mu ndali ti zingo siokpari so, mbi 
lingbi fade ti te ni na lango ni so? Tongana mbi te fade ni, ayeke nzere na be ti 
KOTA GBIA?” 

20Moïse ama tënë ni si anzere na be ti lo. 

Awayango-sandaga 11 

YE SO AYEKE NZONI NA YE SO AYEKE SIONI 
11–16 

Anyama so ayeke nzoni na anyama so ayeke sioni 
(U. Ndia 14.3-21) 

1KOTA GBIA atene na Moïse na Aaron 

2 ti tene na azo ti Israel, atene: “Na popo ti anyama so kue ayeke na ndö ti sese 
so, anyama so ala lingbi ti te ni ayeke so: 

3ala so ya ti sokoto ti ala akangbi use si ala kiri ayeke te ya ti kobe so ala te kozoni 
awe. 

4Me na popo ti anyama so kue ya ti sokoto ti ala akangbi use na ala so akiri ayeke 
te ya ti kobe so ala te kozoni awe so, ambeni ayeke daa so ala lingbi ti te ala pepe; 
ayeke anyama tongana: 

– zambala, lo kiri lo yeke te ya ti kobe so lo te kozoni awe, me ya ti sokoto ti lo 
akangbi use pepe. Fade ala yeke baa lo tongana nyama so ayeke sioni. 

5– Leli, lo kiri lo yeke te ya ti kobe so lo te kozoni awe, me ya ti sokoto ti lo akangbi 
use pepe. Fade ala yeke baa lo tongana nyama so ayeke sioni. 

6– Ndaramba, lo kiri lo yeke te ya ti kobe so lo te kozoni awe, me ya ti sokoto ti lo 
akangbi use pepe. Fade ala yeke baa lo tongana nyama so ayeke sioni. 

7– Nguru, ya ti sokoto ti lo akangbi use, me kobe so lo te kozoni awe, lo kiri lo 
yeke te ya ni pepe. Fade ala yeke baa lo tongana nyama so ayeke sioni. 

8Alingbi ala te kasa ti anyama ni so pepe, ala ndu nga kuâ ti ala pepe. Fade ala 
yeke baa ala tongana anyama so ayeke sioni. 

9“Na popo ti anyama so kue ayeke na ya ti ngu, na ya ti kota ngu-ingo wala na ya 
ti bale, ala so ala lingbi ti te ala ayeke so maboko ti ala ti susu na hali ti ala ayeke 
daa. 

10Me ala so kue ayeke na maboko pepe, wala ala so ayeke na hali pepe, ataa akete 
nyama so ayeke na ya ti ngu, wala ala so ayeke na ya ti kota ngu-ingo, wala na ya 
ti bale, alingbi ala te ala pepe, 

11ala baa anyama ni so tongana ye ti sioni mingi. Ala te kasa ti ala pepe, ala baa 
kuâ ti ala tongana ye ti sioni mingi. 

12Anyama so kue ayeke na ya ti ngu si amaboko ti ala ti susu na hali ti ala ayeke 
daa pepe, ala baa ala tongana mbeni ye ti sioni mingi. 

13“Na popo ti andeke, ala so ala lingbi ti baa ala tongana ye ti sioni mingi si ala 
lingbi nga ti te ala pepe ayeke so: ngoalo, zipaete na ngoalo ti ngu, 

14milan nga na mara ti akota ndeke nde nde, 

15na mara ti akpakpo nde nde, 

16naamo, shuete, muete, na mara ti andeke nde nde ti gbungo kondo, 

17ndeke ti bi, kormoran, hilote, 

18efre, kete shuete, ndeke so ayeke te akuâ, 

19sigonye, na mara ti aheron nde nde, hipe nga na nyama ti ngia. 

20“Akete nyama so kue kpangi ti ala ayeke daa si ala yeke na gere osio, ala baa 
ala tongana ye ti sioni mingi. 

21Me na popo ti akete nyama ni so, ambeni ayeke na gere ti hurungo na ni na ndö 
ti sese; ala so ala lingbi ti te ni senge; 

22ayeke akete nyama tongana: mara ti angadi na agbadola nde nde. 

23Ti tanga ti akete nyama so kue kpangi ti ala ayeke daa si ala yeke na gere osio, 
ala baa ala tongana ye ti sioni mingi.” 

Aye so zo andu si lo ga sioni 

24“Anyama so ayeke sara si ala ga sioni: zo so andu kuâ ti ala, lo yeke ngba sioni 
ngbii asi na lakui. 

25Zo so ayo kuâ ti ala, alingbi lo sukula bongo ti lo; lo yeke ngba sioni ngbii asi 
na lakui. 

26Anyama so kue ya ti sokoto ti ala akangbi use pepe, wala ala kiri ayeke te ya ti 
kobe so ala te kozoni awe pepe, ala baa ala tongana anyama so ayeke sioni. Zo 
so andu ala, lo yeke ga sioni. 

27Anyama so kue ayeke na gere osio si ala yeke na sokoto pepe, ala baa ala 
tongana anyama so ayeke sioni. Zo so andu kuâ ti ala, lo yeke ngba sioni ngbii asi 
na lakui. 

28Zo so ayo kuâ ti ala, alingbi lo sukula bongo ti lo; lo yeke ngba sioni ngbii asi 
na lakui. Ala yeke baa anyama ni so tongana anyama so ayeke sioni. 

29“Na popo ti akete nyama so ayeke gbani na ndö ti sese, ala so ala lingbi ti baa 
ala tongana sioni ayeke so: tope, deku nga na mara ti akota kada nde nde, 

30kete kada, kada ti gbako, kada ti ngu, nzanga nga na kolingo. 

31Na popo ti akete nyama kue, ala baa ala ni so tongana anyama so ayeke sioni. 
Zo so andu anyama ni tongana ala kui, lo yeke ngba sioni ngbii asi na lakui. 

32Tongana mbeni kete nyama ni so akui si ati na ndö ti mbeni ye, ye ni ayeke 
ga sioni; ataa sembe so a sara na keke, ataa bongo, ataa poro wala sake, ataa 
sembe so kue a yeke sara na kua, fade a yeke sukula ye ni; ye ni ayeke ngba sioni 
ngbii asi na lakui. Na pekoni, ye ni ayeke kiri ti ga nzoni. 

33Tongana kuâ ti mbeni nyama ni ati na ya ti ta ti sese, ye so kue ayeke na ya ti 
ta ni ayeke ga sioni. Alingbi ala fâ ya ti ta ni. 

34Tongana a tuku ngu ti ya ti ta so na ndö ti mbeni kobe ti tengo ni, kobe ni ayeke 
ga sioni. Tongana a tuku ngu ni na ndö ti mbeni ye ti nyongo ni, ataa ta ni ayeke 
tongana nyen, fade ye ti nyongo ni so ayeke ga sioni. 

35Tongana kuâ ti mbeni kete nyama ni so ati na ndö ti mbeni ye, ye ni so ayeke 
ga sioni. Tongana ye ni ayeke fur, wala duke, alingbi ala kungbi ni, ngbanga ti so 
aga sioni awe; ala baa ni tongana sioni. 

36Me tongana kuâ ti nyama ni ati na ya ti li ti ngu nga na ya ti du ti ngu, ngu ni 
ayeke ngba nzoni. Me zo so ayeke zi kuâ ti nyama ni ti sigigi na ni, lo yeke 
ga sioni. 

37Tongana kuâ ti mbeni nyama ni ati na ndö ti ale ti kobe ti lungo ni, ale ti kobe 
ni ayeke ngba nzoni. 

38Me tongana a zia ngu na ndö ti ale ti kobe ni awe si kuâ ti mbeni nyama ni ati 
na ndö ni, fade ala yeke baa ale ti kobe ni tongana ye so ayeke sioni. 

39“Tongana mbeni nyama so ala lingbi ti te ni akui, zo so andu kuâ ni, lo yeke 
ngba sioni ngbii asi na lakui. 

40Zo so ate kuâ ti nyama ni so, alingbi lo sukula abongo ti lo; lo yeke ngba sioni 
ngbii asi na lakui. Zo so ayo kuâ ti nyama ni so, alingbi lo sukula abongo ti lo; lo 
yeke ngba sioni ngbii asi na lakui. 

41“Akete nyama so kue ayeke gbani na ndö ti sese, alingbi ala baa ala tongana ye 
ti sioni mingi; ala te ala pepe. 

42Akete nyama so kue ayeke gbani na ndö ti sese, alingbi ala te ala pepe; ataa ala 
so ayeke hara harango, ataa ala so ayeke tambula na ndö ti gere osio, wala gere 
ti ala ahon osio, ala baa ala tongana ye ti sioni mingi. 

43Ala ga sioni na lege ti ndungo akete nyama ni so pepe; ala zia akete nyama ni 
so andu tere ti ala pepe si ala ga sioni pepe; tongaso pepe, fade ala yeke ga sioni 
ndali ti ala. 

44Mbi laa mbi yeke KOTA GBIA Nzapa ti ala: alingbi ala sara ye tongana azo so 
ayeke nde si ayeke nzoni kue, ngbanga ti so mbi yeke nde si mbi yeke nzoni kue. 
Akete nyama so ayeke gbani na ndö ti sese, alingbi ala ga sioni ndali ti ala pepe. 

45 Biani, mbi KOTA GBIA laa, mbi sara si ala sigigi na kodro ti Ezipte titene mbi 
duti Nzapa ti ala. Tongaso, ayeke nzoni ala duti azo so ayeke nde si ayeke nzoni 
kue, ngbanga ti so mbi yeke nde si mbi yeke nzoni kue.” 

46So ayeke ndia ndali ti anyama, andeke, anyama so ayeke na ya ti ngu nga na 
akete nyama so ayeke gbani na ndö ti sese laa. 

47Ndia so ayeke mu lege na zo ti hinga anyama so ayeke nzoni na ala so 
ayeke sioni; ala so zo alingbi ti te ala na ala so zo alingbi ti te ala pepe. 

Awayango-sandaga 12 

Sukulango wali so adu awe 

1KOTA GBIA atene na Moïse 

2ti tene na azo ti Israel, atene: “Tongana mbeni wali adu molenge-koli, fade wali 
ni ayeke ga sioni na ya ti lango mbarambara, lo yeke ngba tongaso ngbii na ngoi 
so kue lo yeke baa ya ti lo. 

3 Na lango miombe ni, a yeke fâ molenge ni na ganza. 

4Wali ni ayeke kiri ti ngba lango baleota na ota titene a sukula lo na peko ti mene 
so atuku na tere ti lo na ndembe ti dungo ni. Ye so kue a zia nde ndali ti Nzapa, 
alingbi wali ni andu ni pepe; alingbi lo gue pepe na ndo so a zia nde ndali ti 
Nzapa. Lo ku ngbii ngoi titene a sukula lo alingbi si. 

5“Tongana wali ni adu molenge-wali, lo yeke ga sioni na ya ti lango baleoko na 
osio gi tongana ti so lo yeke ga ka sioni na ndembe so lo yeke baa ya ti lo. Na 
pekoni, lo yeke ku lango baleomene na omene titene a sukula lo na peko ti mene 
so atuku na tere ti lo na ndembe ti dungo ni. 

6“Tongana a sukula lo awe, ataa na peko ti dungo molenge-koli wala molenge-
wali, lo yeke gue ti baa wayango-sandaga na yanga ti da ti bongo so Nzapa na 
azo ti lo ayeke wara tere daa. Lo yeke mu kete taba ti ngu oko ti gue na ni na 
wayango-sandaga ni titene lo ya na sandaga so a yeke gbi ni kue na wâ. Lo yeke 
gue nga na mbipa oko wala kolokoto oko ti mu na sandaga ndali ti siokpari ti lo. 

7Wayango-sandaga ayeke ya sandaga ni na KOTA GBIA. Tongana wayango-
sandaga aya sandaga ni titene KOTA GBIA azi siokpari na li ti wali ni awe, andaa 
a sukula lo na peko ti mene so atuku na tere ti lo na ndembe ti dungo ni so awe.” 
So ayeke ndia ndali ti wali so adu molenge-koli wala molenge-wali laa. 

8 “Tongana lege titene wali ni awara kete taba ayeke daa pepe, fade lo yeke ga na 
akolokoto use wala ambipa use. Mbeni ndeke ni oko, lo yeke mu na sandaga so 
a yeke gbi ni kue na wâ; mbeni ndeke ni, lo yeke mu ndali siokpari ti lo. Na peko 
ti so wayango-sandaga aya asandaga ni titene Nzapa azi siokpari na li ti lo awe, 
a sukula lo awe.” 

Awayango-sandaga 13 

Akobela ti poro ti tere ti zo 

1KOTA GBIA atene na Moïse na Aaron: 

2“Tongana mbeni ye asuku na ndö ti poro ti tere ti zo, wala mbeni dartere asigigi 
na tere ti lo wala mbeni ye asuku na tere ti lo, le ni ayeke za zango si akpa 
buruma, ayeke nzoni ala gue na zo ni na wayango-sandaga Aaron, wala na mbeni 
molenge ti lo so ayeke wayango-sandaga. 

3Wayango-sandaga ayeke baa ndo so kobela ni asigigi daa. Tongana kua ti tere 
ti zo ni aga vuru ni si na plase ni du akoro daa, so mbeni mara ti buruma laa. Na 
peko ti bango tere ti zo ni, wayango-sandaga ayeke fa atene, lo ga sioni awe. 

4Ye so asuku na tere ti zo ni, tongana le ni ayeke za zango si avuru vurungo, me 
plase ni ayeke du du pepe si kua ti tere ti lo aga vuru ni pepe, wayango-sandaga 
ayeke zia zo ni na mbeni ndo nde ti duti gi lo oko na ya ti lango mbarambara. 

5Na lango mbarambara ni, wayango-sandaga ayeke kiri ti baa tere ti zo ni. 
Tongana wayango-sandaga abaa so ye so asigigi na tere ti zo ni angba gi tongaso, 
amu tere ti lo kue pepe, wayango-sandaga ni ayeke kiri ti zia lo na mbeni ndo 
nde ti duti gi lo oko na ya ti lango mbarambara. 

6Na lango mbarambara ni, wayango-sandaga ayeke kiri ti baa tere ti zo ni. 
Tongana wayango-sandaga abaa so ye so asigigi na tere ti zo ni avuko kete, amu 
tere ti lo kue pepe, fade wayango-sandaga ayeke fa atene, zo ni aga nzoni awe; 
gi dartere laa asigigi na tere ti lo. Fade zo ni ayeke sukula bongo ti lo, na pekoni 
lo yeke ga nzoni. 

7Me tongana dartere ni amu tere ti zo ni kue na peko ti so wayango-sandaga abaa 
fade tere ti lo si atene, lo ga nzoni awe, fade zo ni ayeke kiri ti fani use ni na ndo 
ti wayango-sandaga. 

8Wayango-sandaga ayeke kiri ti baa tere ti zo ni. Tongana lo baa so dartere ni 
amu tere ti zo ni kue, wayango-sandaga ni ayeke fa atene, zo ni aga sioni awe; so 
buruma laa. 

9“Tongana mbeni kobela so akpa buruma asigigi na tere ti zo, ayeke nzoni a gue 
na zo ni na ndo ti wayango-sandaga. 

10Wayango-sandaga ayeke baa tere ti lo. Tongana mbeni ye so avuru vurungo 
asuku na ndö ti poro ti tere ti lo, kua ti tere ti lo aga vuru ni si mbeni kasa ti tere 
ti lo asigigi, 

11andaa buruma ti hunzingo ni pepe laa. Wayango-sandaga ayeke fa atene, zo ni 
aga sioni awe. Wayango-sandaga abaa pasi senge senge ti zia lo na mbeni ndo 
nde ti duti gi lo pepe, ngbanga ti so buruma ni afa polele atene, lo ga sioni awe. 

12Me tongana wayango-sandaga abaa so buruma ni asigigi na tere ti zo ni kue, 
alondo na li ti lo asi na gere ti lo, 

13wayango-sandaga ayeke kiri ti baa zo ni mbirimbiri si. Tongana lo baa so 
buruma ni amu tere ti zo ni kue, fade lo yeke fa atene, kobela so ayeke sara titene 
zo ni aga sioni pepe. Zo ni ayeke nzoni, ngbanga ti so tere ti lo kue aga vuru ni. 

14Me na lango so a yeke baa atene, mbeni kasa ti tere ti zo ni asigigi, andaa lo 
ga sioni awe. 

15Wayango-sandaga ayeke baa kasa ti tere ti zo ni so asigigi so; na pekoni, lo 
yeke fa atene, zo ni aga sioni awe. Kasa ti tere ti zo so asigigi so aga sioni awe; so 
buruma laa. 

16Tongana ndo so kasa ti tere ti zo ni asigigi daa akiri aga vuru ni, fade lo yeke 
gue na ndo ti wayango-sandaga; 

17wayango-sandaga ayeke baa tere ti lo. Tongana wayango-sandaga abaa so le ti 
ka ni akiri aga vuru ni, lo yeke fa atene, ka ni ayeke sara titene zo aga sioni pepe: 
zo ni ayeke nzoni awe. 

18“Mbeni ye alingbi ti suku na tere ti zo; na pekoni ye ni akai. 

19Me na ndo so ye ni asuku daa so, tongana mbeni ye so avuru vurungo akiri 
asigigi daa, wala le ni ayeke za zango, wala avuru si abe kete, fade zo ni ayeke 
gue titene wayango-sandaga abaa lo. 

20Wayango-sandaga ni ayeke baa tere ti lo. Tongana sukungo ye ni akoro du na 
ya ti poro ti tere ti zo ni si kua ti tere ti lo aga vuru ni, wayango-sandaga ayeke 
fa atene, zo ni aga sioni awe; so ayeke mbeni mara ti buruma so ato nda ti sigigi 
na ndo so ye ni asuku daa so. 

21Me tongana wayango-sandaga abaa tere ti zo ni si vuru kua ti tere ayeke na 
ndo ni so pepe, ye ni akoro du na ya ti poro ti tere ti lo pepe si poro ti tere ti lo 
avuru tuuu, wayango-sandaga ayeke zia lo na mbeni ndo nde ti duti gi lo oko na 
ya ti lango mbarambara. 

22Tongana sukungo ye ni amu tere ti zo ni kue, wayango-sandaga ayeke fa atene, 
zo ni aga sioni awe; so mbeni mara ti buruma laa. 

23Me tongana ye so asuku so angba gi tongaso, amu tere ti zo ni kue pepe, so 
ayeke gi senge plase ti sukungo ye laa. Wayango-sandaga ayeke fa atene, zo ni 
ayeke nzoni. 

24“Mbeni ye so alingbi ti si ayeke so: wâ azö mbeni zo si mbeni ye so le ni avuru 
vurungo si ayeke za zango, wala avuru si abe kete asigigi na plase ni. 

25Wayango-sandaga ayeke baa tere ti zo ni. Tongana kua ti tere ti lo aga vuru ni 
na ndo so si mbeni du akoro na ya ti poro ti tere ti lo, andaa buruma laa ato nda 
ti sigigi na plase ti wâ ni so. Tongaso wayango-sandaga ayeke fa atene, zo ni 
aga sioni awe. 

26Me tongana wayango-sandaga abaa tere ti zo ni si vuru kua ti tere ayeke daa 
pepe si du akoro na ya ti poro ti tere ti lo pepe, le ti ye ni avuru tuuu pepe, 
wayango-sandaga ayeke zia zo ni na mbeni ndo nde ti duti gi lo oko na ya ti lango 
mbarambara. 

27Na lango mbarambara ni, wayango-sandaga ayeke baa tere ti zo ni. Tongana 
ye ni amu tere ti lo kue, wayango-sandaga ayeke fa atene, lo ga sioni awe; so 
mbeni mara ti buruma laa. 

28Me tongana ye so le ni ayeke za zango so angba gi tongaso, amu tere ti zo ni 
kue pepe, le ni avuru tuuu, andaa gi senge sukungo ye laa si asigigi na plase ti ka 
ti wâ ni. 

29“Mbeni koli wala mbeni wali alingbi ti duti na mbeni kobela ti poro ti tere na li 
ti lo wala na gbe ti ngbangba ti lo; 

30wayango-sandaga ayeke baa kobela ni. Tongana du akoro na ya ti poro ti tere 
ti zo ni, kua ti tere ti lo abe kete si avuru kete, wayango-sandaga ayeke fa atene, 
zo ni aga sioni awe: so palata, so ti tene buruma laa ayeke sigigi na li ti lo wala 
na gbe ti ngbangba ti lo so. 

31Me tongana wayango-sandaga abaa ndo so palata ni asigigi daa si lo baa so du 
akoro na ya ti poro ti tere ti zo ni pepe, ataa so vuko kua ti tere ayeke daa pepe, 
wayango-sandaga ayeke zia zo ni na mbeni ndo nde ti duti gi lo oko na ya ti lango 
mbarambara. 

32Na lango mbarambara ni, wayango-sandaga ayeke kiri ti baa ndo so kobela ni 
ayeke daa. Tongana palata ni amu tere ti zo ni kue pepe, kua ti tere ti lo angba 
tongana ti kozo si du akoro na ya ti poro ti tere ti lo pepe, 

33zo ni ayeke kio kua ti li ti lo. Me ndo so palata ni ayeke daa, lo yeke kio ni pepe. 
Na pekoni, wayango-sandaga ayeke kiri ti zia lo na mbeni ndo nde ti duti gi lo 
oko na ya ti lango mbarambara. 

34Na lango mbarambara ni, wayango-sandaga ayeke baa palata ni. Tongana 
palata ni amu tere ti zo ni kue pepe si du akoro na ya ti poro ti tere ti lo pepe, 
wayango-sandaga ayeke fa atene, zo ni ayeke nzoni. Alingbi lo sukula gi abongo 
ti lo titene lo ga nzoni. 

35Me na peko ti so wayango-sandaga afa atene, zo ni ayeke nzoni si palata ni akiri 
amu tere ti lo kue, 

36wayango-sandaga ayeke kiri ti baa tere ti lo. Tongana palata ni amu tere ti zo 
ni kue biani, wayango-sandaga alingbi ti gi ti hinga pepe wala kua ti tere ti zo ni 
ayeke tongana ti kozo; zo ni ayeke sioni awe, awe. 

37Me tongana palata ni angba gi tongaso, tongana vuko kua ti tere asigigi daa, 
andaa palata ni akai awe; zo ni aga nzoni awe. Wayango-sandaga ayeke fa atene, 
lo ga nzoni awe. 

38“Ambeni ye vuru vuru si ayeke za zango alingbi ti sigigi na ndö ti poro ti tere ti 
mbeni koli wala ti mbeni wali; 

39wayango-sandaga ayeke baa tere ti zo ni. Tongana aye so asigigi na tere ti zo 
ni avuru tuuu, andaa gi asenge ye laa asigigi so; zo ni ayeke nzoni. 

40“Tongana kua ti li ti mbeni koli atuku kue, lo ga li-mbombo awe; lo yeke nzoni. 



228 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

41Tongana kua ti li ti lo ti dawa atuku kue, lo ga li-mbombo na dawa ti li ti lo; zo 
ni ayeke nzoni. 

42Me tongana mbeni ye vuru vuru si abe kete asigigi na plase ti li-mbombo ni, 
ataa na mbage ti peko wala na mbage ti dawa, andaa buruma laa ato nda ti sigigi 
so. 

43Wayango-sandaga ayeke baa zo ni. Tongana mbeni ye vuru vuru si abe kete 
asigigi na plase ti li-mbombo ni, ye ni akpa buruma, 

44andaa zo ni ayeke zo ti buruma; lo yeke sioni. Wayango-sandaga ayeke fa 
atene, lo ga sioni awe; buruma laa asigigi na li ti lo so. 

45“Zo so ayeke na kobela ti buruma ayeke yu asurungo bongo, lo yeke sua ya ti li 
ti lo pepe, lo yeke mu bongo, lo kanga na kua ti yanga ti lo si lo yeke dekongo, 
atene: ‘Mbi ga sioni awe! Mbi ga sioni awe!’ 

46Na ngoi so kue lo yeke na kobela ni, lo yeke ngba sioni. Ndani laa, fade lo yeke 
lango yamba na azo, lo yeke sara da ti lo yongoro na tere ti bâbâ.” 

Asioni gugu so ayeke na tere ti bongo 

47“Ambeni sioni gugu alingbi ti sigigi na tere ti bongo: bongo so a sara na kua ti 
tere ti taba wala bongo so a sara na len, 

48wala mapia-bongo, wala bongo so a sara na kua ti tere ti taba wala na len so a 
kpo ni kpongo, wala bongo so a sara na poro ti nyama, wala mbeni ye so a sara 
na poro ti nyama. 

49Tongana mbeni nzoroko ti ngu-ngunza si abe kete asigigi na tere ti aye ni so, 
andaa asioni gugu laa. Fade a yeke gue na ni na wayango-sandaga titene lo baa 
ni. 

50Wayango-sandaga ayeke baa nzoroko ni so. Na pekoni, lo yeke zia aye ni na 
mbeni ndo nde na ya ti lango mbarambara. 

51Na lango mbarambara ni, wayango-sandaga ayeke kiri ti baa nzoroko ni. 
Tongana nzoroko ni amu tere ti bongo ni, wala tere ti poro ti nyama ni, andaa 
sioni gugu laa agbu tere ti aye ni biani biani. Ye ni aga sioni awe. 

52Tongaso wayango-sandaga ayeke gbi bongo ni, mapia-bongo ni nga na bongo 
so a sara na kua ti tere ti taba wala na len si a kpo ni kpongo so, wala ye so kue a 
sara na poro ti nyama. A yeke gbi aye ni, ngbanga ti so asioni gugu so asigigi daa 
so ayeke gbu tere ti ye biani biani. 

53Me tongana wayango-sandaga abaa so nzoroko ni amu tere ti bongo ni nga na 
tere ti ye so kue a sara na poro ti nyama, 

54wayango-sandaga ayeke mu yanga titene a sukula aye ni. Na pekoni, lo yeke 
kiri ti zia ni na mbeni ndo nde na ya ti lango mbarambara. 

55Na peko ti sukulango bongo ni, wayango-sandaga ayeke kiri ti baa tere ni. 
Tongana nzoroko ni angba gi tongaso, ataa amu tere ti bongo ni kue pepe, ye ni 
aga sioni awe. Ataa sioni gugu ni ate ye ni na mbage ti gigi wala na mbage ti ya 
ni, a yeke gbi ni gbingo. 

56Me na peko ti sukulango bongo ni, tongana wayango-sandaga akiri abaa tere 
ni si nzoroko ni avuko kete, lo yeke fâ nzoroko ni na tere ti bongo ni, poro ti 
nyama ni, mapia-bongo ni wala na tere ti bongo so a kpo ni kpongo. 

57Me mbeni lâ, tongana nzoroko ni akiri asigigi na tere ti bongo ni, mapia-bongo 
ni, bongo so a kpo ni kpongo, wala na tere ti ye so kue a sara na poro ti nyama, 
andaa sioni gugu laa ato nda ti sigigi so. Tongaso, a yeke gbi ye so nzoroko ni 
ayeke na tere ni so. 

58“Na peko ti sukulango bongo, mapia-bongo, bongo so a kpo ni kpongo nga na 
ye so kue a sara na poro ti nyama, tongana nzoroko so asigigi na tere ni ahon 
biani biani, fade a yeke kiri ti sukula aye ni ti fani use ni titene aga nzoni.” 

59So ayeke ndia ndali ti bongo so a sara na kua ti tere ti taba wala na len, mapia-
bongo wala bongo so a kpo ni kpongo, wala ye so kue a sara na poro ti nyama. 
Ndia so amu lege na azo ti hinga ye so ayeke nzoni wala ye so ayeke sioni. 

Awayango-sandaga 14 

Lege ti sara si zo so ayeke na kobela ti poro ti tere aga nzoni 

1KOTA GBIA atene na Moïse: 

2 “Ndia ndali ti sukulango sioni ti zo so ayeke na kobela ti poro ti tere ayeke so: 
na ndembe so a yeke gue na lo na wayango-sandaga, 

3wayango-sandaga ni ayeke sigigi na ya ti bâbâ ti gue ti baa tere ti zo ni. Tongana 
buruma ni akai na tere ti zo ni awe, 

4wayango-sandaga ayeke mu yanga titene a ga na andeke use so angba na fini 
ndali ti zo ni, andeke so tere ti ala ayeke nzoni; a yeke ga nga na keke ti sedre, 
bengba bongo so ayeke za zango nga na kete keke ti izope. 

5Wayango-sandaga ayeke mu yanga titene a fâ go ti mbeni ndeke ni oko na ndö 
ti mbeni ta ti sese so ngu ti li ti ngu ayeke daa. 

6Wayango-sandaga ayeke mu ndeke so angba na fini so, keke ti sedre ni, bengba 
bongo so ayeke za zango nga na kete keke ti izope ni, lo yeke yoro aye ni na ya ti 
mene ti ndeke so fade a fâ go ti lo so. 

7Lo yeke fi mene ni fani mbarambara na tere ti zo so aga titene a sukula lo ndali 
ti kobela ti lo. Lo yeke fa atene, zo ni aga nzoni awe. Na pekoni, lo yeke zi ndeke 
so angba na fini so ti huru ti hon na ngonda. 

8Zo so aga titene a sukula asioni ti lo so, fade lo yeke sukula abongo ti lo, lo yeke 
kio kua ti tere ti lo kue, lo yeke sukula ngu titene lo ga nzoni. Na pekoni, lo yeke 
kiri na ya ti bâbâ, me lo yeke li na ya ti da ti lo pepe na ya ti lango mbarambara. 

9Na lango mbarambara ni, lo yeke kiri ti kio kua ti tere ti lo kue, kua ti li ti lo, kua 
ti yanga ti lo nga na kua ti ndö ti le ti lo. Na pekoni, lo yeke sukula abongo ti lo, 
lo yeke sukula ngu si lo ga nzoni. 

10“Na lango miombe ni, lo yeke mu akete taba use so mbeni mbage ti tere ti ala 
abuba pepe, kete wali-taba ti ngu oko so mbeni mbage ti tere ti lo abuba 
pepe, sandaga ti kilo gumbaya ti farini so a bongbi na mafuta si a gbu ya ni nga 
na ndambo ti litere ti mafuta. 

11Wayango-sandaga so ayeke sukula sioni ti zo ni, ayeke zia zo ni na aye so kue 
lo ga na ni na dawa ti KOTA GBIA, na yanga ti da ti bongo so KOTA GBIA na azo 
ti lo ayeke wara tere daa. 

12Wayango-sandaga ayeke mu mbeni kete taba ni oko, na ndambo ti litere ti 
mafuta ti ya na sandaga ti lekengo tënë. Wayango-sandaga ayeke ya aye ni na 
nduzu ti fa atene, lo mu na KOTA GBIA. 

13Wayango-sandaga ayeke fâ go ti kete taba ni na ndo so a yeke fâ ka go ti 
anyama so a yeke mu na sandaga ndali ti siokpari nga na sandaga so a yeke gbi 
ni kue na wâ; lo yeke fâ go ti nyama ni na ndo so a zia nde. Biani, sandaga ndali 
ti lekengo tënë na sandaga ndali ti siokpari ayeke ga ti wayango-sandaga; so 
ayeke ye so ayeke nde si ayeke nzoni kue ahon atanga ni. 

14Wayango-sandaga ayeke mu mene ti nyama ni, lo zia na tere ti mê ti zo ni ti 
mbage ti koli; lo zia nga na ndö ti kota li ti maboko ti zo ni ti mbage ti koli nga na 
ndö ti kota li ti gere ti lo ti mbage ti koli. 

15Wayango-sandaga ayeke mu ndambo ti litere ti mafuta so, lo tuku ni kete na 
ya ti maboko ti lo ti mbage ti wali; 

16lo yeke yoro kozo li ti maboko ti lo ti mbage ti koli na ya ti mafuta so ayeke na 
ya ti maboko ti lo ti mbage ti wali so si lo yeke fi ni fani mbarambara na dawa ti 
KOTA GBIA. 

17Na pekoni, tanga ti mafuta so angba na ya ti maboko ti wayango-sandaga so, lo 
yeke zia mbeni na tere ti mê ti zo so aga titene a sukula asioni ti lo; lo yeke zia 
nga mbeni na ndö ti kota li ti maboko ti zo ni ti mbage ti koli, nga na ndö ti kota 
li ti gere ti lo ti mbage ti koli. Lo yeke zia mafuta ni na ndö ti mene so zo ni amu 
na sandaga ti lekengo tënë so. 

18Tanga ti mafuta so angba na ya ti maboko ti wayango-sandaga so, lo yeke 
kpaka na li ti zo ni. Na pekoni, wayango-sandaga ayeke ya aye ni na dawa ti KOTA 
GBIA titene lo sukula sioni ti zo ni. 

19Na pekoni, wayango-sandaga ayeke ya sandaga ndali ti zingo siokpari na li ti 
zo; lo yeke ya sandaga ni na nduzu ti fa atene, Nzapa azi sioni ti zo ni awe. Na 
peko ti so, lo yeke fâ go ti nyama so a yeke mu na sandaga so a yeke gbi ni kue 
na wâ. 

20Lo yeke mu sandaga so a yeke gbi ni kue na wâ nga na sandaga ti ale ti kobe na 
ndö ti gbalaka. Ti hunzi na ni, lo yeke sara aye so kue na tere ti zo ni titene Nzapa 
asukula sioni ti lo.” 

Sukulango sioni ti zo ti buruma so ayeke wayere 

21“Tongana zo ni ayeke wayere si lo lingbi ti wara aye so kue pepe, fade lo yeke 
mu gi kete taba oko ndali ti sandaga ti lekengo na tënë. Wayango-sandaga ayeke 
ya nyama ni na nduzu na KOTA GBIA si lo yeke sara aye so kue na tere ti zo ni 
titene KOTA GBIA asukula sioni na tere ti lo. Zo ni ayeke mu nga kilo ota ti farini 
so a bongbi na mafuta si a gbu ya ni; lo yeke mu nga ndambo ti litere ti mafuta. 

22Lo yeke mu nga akolokoto use wala ambipa use, alingbi na ngangu ti lo; mbeni 
oko ni ayeke ti sandaga ndali ti siokpari, mbeni oko ayeke ndali ti sandaga so 
ayeke gbi ni kue na wâ. 

23Na lango miombe ni, lo yeke ga na aye ni na wayango-sandaga na dawa ti KOTA 
GBIA, na yanga ti da ti bongo so KOTA GBIA na azo ti lo ayeke wara tere daa. Lo 
yeke ga na ni titene a sara na matanga ti sukulango na asioni ti lo. 

24Wayango-sandaga ayeke mu kete taba ni nga na ndambo ti litere ti mafuta ni; 
lo yeke ya ni na nduzu na dawa ti KOTA GBIA. 

25Lo yeke fâ go ti kete taba ni. Na pekoni, lo yeke mu mene ni, lo zia na tere ti mê 
ti zo ni ti mbage ti koli; lo zia na ndö ti kota li ti maboko ti lo ti maboko ti koli nga 
na ndö ti kota li ti gere ti lo ti mbage ti koli. 

26Wayango-sandaga ni ayeke tuku mafuta ni kete na ya ti maboko ti lo ti mbage 
ti wali. 

27Na kozo li ti maboko ti lo ti mbage ti koli, lo yeke mu mafuta ni, lo fi fani 
mbarambara na dawa ti KOTA GBIA. 

28Wayango-sandaga ayeke zia mafuta ni na tere ti mê ti zo ni ti mbage ti koli; lo 
yeke zia ni na ndö ti kota li ti maboko ti zo ni ti mbage ti koli na ndö ti kota li ti 
gere ti lo ti mbage ti koli. Lo yeke zia ni na ndo so lo zia fade mene ti kete taba ni 
daa so. 

29Tanga ti mafuta so angba na ya ti maboko ti lo so, lo yeke kpaka ni na li ti zo so 
aga titene a sukula sioni ti lo. Na pekoni, wayango-sandaga ayeke ya aye ni na 
dawa ti KOTA GBIA titene lo sukula sioni ti zo ni. 

30Na peko ti so, wayango-sandaga ayeke mu oko ti akolokoto ni, wala oko ti 
ambipa ni; gi ye so alingbi na ngangu ti zo ni. 

31Lo yeke mu mbeni ndeke ni na sandaga ndali ti siokpari ti zo ni. Na pekoni, lo 
yeke bongbi use ndeke ni na sandaga ti ale ti kobe si lo yeke mu na sandaga so a 
yeke gbi ni kue na wâ. Wayango-sandaga ayeke ya aye ni na nduzu na dawa ti 
KOTA GBIA ti fa atene, lo sukula asioni ti lo awe.” 

32So ayeke ndia ndali ti zo so ayeke na kobela ti poro ti tere, so lo yeke na ngangu 
pepe ti wara ye so alingbi titene lo mu ndali ti sukulango asioni ti lo. 

Asioni gugu so asigigi na tere ti mbeni da 

33KOTA GBIA atene na Moïse na Aaron: 

34“Tongana ala si ande na Kanaan, kodro so mbi mu na ala titene aga ti ala, 
tongana mbi sara si mbeni ye tongana sioni gugu asigigi na tere ti mbeni da ti 
fini kodro ti ala ni, 

35fade wa ti da ni ayeke gue ti fa tënë ni na wayango-sandaga, atene: ‘Mbi baa 
mbeni ye so akpa sioni gugu asigigi na ya ti da ti mbi.’ 

36Fade wayango-sandaga ayeke mu yanga titene a sigigi na akungba ti ya ti da ni 
kozo si lo li ti baa ya ti da ni. Tongaso si mbeni kungba oko ti ya ti da ni ayeke 
ga sioni pepe. Na pekoni, lo yeke li ti baa ya ti da ni. 

37Wayango-sandaga ayeke baa ye so asigigi so. Tongana du ayeke na ya ti ye ni 
si le ni ayeke tongana ngu-ngunza wala abe kete, tongana ye ni akoro du na ya ti 
dere ti da ni, 

38wayango-sandaga ayeke sigigi na ya ti da ni; so lo si na yanga ti da ni, lo yeke 
kanga yanga ti da ni na ya ti lango mbarambara. 

39Na lango mbarambara ni, wayango-sandaga ayeke kiri ti baa ye ni. Tongana ye 
ni amu tere ti da ni kue, 

40lo yeke mu yanga titene a zi atêne ti da ni so ye ni asigigi na tere ni so ti tuku 
ni yongoro na gbata ni, na mbeni ndo so ayeke sioni. 

41Lo yeke hunda titene a kpaka tere ti da ni, na mbage ti ya ni kue; a yeke gue ti 
tuku azende ni yongoro na gbata ni, na mbeni ndo so ayeke sioni. 

42Na pekoni, a yeke mu ambeni têne nde ti zia na ndo so lani akozo têne ni ayeke 
daa; a yeke mu mbeni sese nde, a sara na potopoto ti bo na tere ti da ni. 

43“Na peko ti so a zi atêne ti da ni awe, a kpaka tere ti da ni si a kiri a bo tere ni 
na fini potopoto, tongana ye ni akiri asigigi na tere ti dere ti ya ti da ni, 

44wayango-sandaga ayeke kiri ti ga ti baa ye ni. Tongana ye ni akiri amu tere ti 
da ni kue, andaa sioni gugu laa agbu tere ti da ni biani biani; da ni aga sioni awe. 

45Fade ala yeke kungbi da ni na sese, ala yeke mu atêne ni, akete ni, sese so a bo 
na tere ti da ni, ala yeke gue na ni yongoro na gbata ni si ala yeke tuku ni na 
mbeni ndo so ayeke sioni. 

46“Na ngoi so yanga ti da ni angba na kangango ni, zo so ali na ya ni, fade lo yeke 
ngba sioni ngbii asi na lakui. 

47Zo so alango na ya ti da ni, alingbi lo sukula abongo ti lo; zo so ate kobe na ya 
ti da ni, alingbi lo sukula abongo ti lo. 

48“Me na peko ti so a mu fini potopoto, a bo na tere ti da ni, fade wayango-
sandaga ayeke kiri ti baa tere ti da ni. Tongana lo baa so ye so asigigi kozo so 
amu tere ti da ni kue pepe, lo yeke fa atene, da ni aga nzoni, ngbanga ti so sioni 
gugu ni ahon awe. 

49“Titene a zi sioni na tere ti da ni, fade wayango-sandaga ayeke mu andeke use, 
keke ti sedre, bengba bongo so ayeke za zango nga na kete keke ti izope. 

50Lo yeke fâ go ti mbeni ndeke ni oko na ndö ti mbeni ta ti sese so ngu ti li ti ngu 
ayeke daa. 

51Fade lo yeke mu keke ti sedre ni, kete keke ti izope ni, bengba bongo so ayeke 
za zango nga na ndeke so angba na fini so, lo yeke yoro aye ni kue na ya ti mene 
ti ndeke so lo fâ go ti lo so; lo yeke yoro nga ni na ya ti ngu ti li ti ngu ni si lo yeke 
fi ni fani mbarambara na tere ti da ni. 

52Tongaso laa lo yeke zi sioni na tere ti da ni, na lege ti mene ti ndeke, ti ngu ti li 
ti ngu, ti ndeke so angba na fini, ti keke ti sedre, ti kete keke ti izope nga na ti 
bengba bongo so ayeke za zango. 

53Lo yeke zi ndeke so angba na fini so ti huru ti hon na ngonda. Na pekoni, lo 
yeke sara aye so kue na tere ti da ni titene Nzapa asukula sioni na tere ni. 
Tongaso da ni ayeke ga nzoni.” 

54So ayeke ndia ndali ti akobela nde nde ti buruma, palata, 

55sioni gugu so asigigi na tere ti bongo wala na tere ti da, 

56ye so asuku na tere ti zo, dartere nga na ye so asigigi na tere ti zo si le ni ayeke 
za zango. 

57Ndia so ayeke mu lege na zo ti hinga zo so wala ye so ayeke sioni nga na zo so 
wala ye so ayeke nzoni. 

Awayango-sandaga 15 

Ye so ayeke sara si tere ti koli aga sioni 

1KOTA GBIA atene na Moïse na Aaron: 

2Ala tene na azo ti Israel, atene: “Tongana mbeni sioni kobela ayeke yuru na lege 
ti tere ti mbeni koli, kobela ni asara si koli ni aga sioni. 

3Ye so ayeke sara si koli aga sioni ayeke so: kobela ni alingbi ti sigigi na lege ti 
tere ti lo ti koli, wala alingbi ti kanga lege ti tere ti lo ti koli. 

4Gbogbo so kue koli ni alango na ndö ni aga sioni awe; ye so kue lo duti na ndö 
ni aga sioni awe. 

5Zo so andu gbogbo so, alingbi lo sukula abongo ti lo; alingbi lo sukula ngu. Lo 
yeke ngba sioni ngbii asi na lakui. 

6Zo so aduti na ndö ti ye so koli ti kobela ni aduti fade daa, alingbi zo ni asukula 
abongo ti lo; alingbi lo sukula ngu. Lo yeke ngba sioni ngbii asi na lakui. 

7Zo so andu koli so, alingbi zo ni asukula abongo ti lo; alingbi lo sukula ngu. Lo 
yeke ngba sioni ngbii asi na lakui. 

8Tongana koli so kobela ni ayeke yuru na lege ti tere ti lo, atuku ngu ti yanga ti 
lo na tere ti zo so ayeke nzoni, alingbi zo ni asukula abongo ti lo; alingbi lo sukula 
ngu. Lo yeke ngba sioni ngbii asi na lakui. 

9Mbata so kue ayeke na ndö ti mbarata si koli ni aduti na ndö ni ti hon na mbeni 
tambula, mbata ni aga sioni awe. 

10Zo so andu ye so koli so aduti fade na ndö ni, zo ni ayeke ga sioni ngbii asi na 
lakui. Zo so ayo ye ni so, alingbi lo sukula abongo ti lo; alingbi lo sukula ngu. Lo 
yeke ngba sioni ngbii asi na lakui. 

11Koli so kobela ayeke yuru na lege ti tere ti lo so, tongana lo sukula maboko ti 
lo kozoni pepe si lo ndu tere ti mbeni zo, alingbi zo ni asukula abongo ti lo; 
alingbi lo sukula ngu. Lo yeke ngba sioni ngbii asi na lakui. 

12Ta ti sese so koli ni andu tere ni, alingbi a fâ ya ni. Tongana ayeke ta so a sara 
na keke, alingbi a sukula ni na gba ti ngu. 

13“Tongana kobela so ayeke yuru lani na lege ti tere ti koli so akai awe, titene lo 
ga nzoni, alingbi lo ku lango mbarambara si; lo sukula abongo ti lo; lo sukula ngu 
ti li ti ngu. Na pekoni, lo ga nzoni awe. 

14Na lango miombe ni, lo yeke mu akolokoto use wala ambipa use; lo yeke gue ti 
mu ala na wayango-sandaga na dawa ti KOTA GBIA, na yanga ti da ti da ti bongo 
so KOTA GBIA na azo ti lo ayeke wara tere daa. 

15Wayango-sandaga ayeke mu mbeni ndeke ni oko na sandaga ndali ti zingo 
siokpari na li ti zo ni; mbeni ndeke ni, lo yeke mu na sandaga so a yeke gbi ni kue 
na wâ. Na pekoni, lo yeke ya aye ni na dawa ti KOTA GBIA titene KOTA GBIA 
asukula zo ni ndali ti kobela so ayeke yuru na lege ti tere ti lo so. 

16“Tongana ngu ti tere ti mbeni koli ayuru, alingbi lo sukula tere ti lo kue; lo yeke 
ngba sioni ngbii asi na lakui. 

17Bongo wala ye so kue a sara na poro ti nyama si ngu ti tere ti koli ni ati na ndö 
ni, alingbi a sukula ni; aye ni ayeke ngba sioni ngbii asi na lakui. 

18“Tongana mbeni koli na mbeni wali aduti koli na wali, alingbi ala use kue 
asukula ngu; ala yeke ngba sioni ngbii asi na lakui. 

Ye so ayeke sara si tere ti wali aga sioni 

19“Tongana mbeni wali abaa ya ti lo si mene ayeke yuru na tere ti lo, lo yeke 
ngba sioni na ya ti lango mbarambara. Zo so andu tere ti lo ayeke ngba sioni 
ngbii asi na lakui. 

20Gbogbo so kue wali ni alango na ndö ni na ngoi ti bango ya ti lo, aga sioni; ye 
so kue lo duti na ndö ni aga sioni. 

21Zo so kue andu gbogbo ti wali ni, alingbi lo sukula abongo ti lo; alingbi lo sukula 
ngu. Lo yeke ngba sioni ngbii asi na lakui. 

22Zo so kue andu ye so wali ni aduti na ndö ni, alingbi lo sukula abongo ti lo; 
alingbi lo sukula ngu. Lo yeke ngba sioni ngbii asi na lakui. 

23Tongana mbeni ye ayeke na ndö ti gbogbo ti wali ni, wala na ndö ti ye so wali 
ni aduti daa, zo so andu ye ni, lo yeke ngba sioni ngbii asi na lakui. 

24Tongana mbeni koli aduti na lo koli na wali na ndembe so lo yeke baa ya ti lo, 
mene ti lo ayuru si andu koli ni, koli ni ayeke ngba sioni na ya ti lango 
mbarambara. Gbogbo so kue koli ni ayeke lango na ndö ni ayeke ga sioni. 

25“Tongana mene ayuru na tere ti wali na ya ti lango mingi, na mbeni lango nde 
so ayeke lango ti bango ya ti lo pepe, wala mene ni ayuru na tere ti lo ahon lango 
so lo yeke baa ka na ya ti lo, lo yeke ga sioni na ngoi so kue mene ni angba ti yuru 
na tere ti lo. 

26Tongana mene ni angba ti yuru na tere ti lo, gbogbo so kue lo lango na ndö ni 
na ye so kue lo duti na ndö ni ayeke ga sioni tongana ti ngoi ti bango ya ti lo. 

27Zo so kue andu aye ni so, lo yeke ga sioni. Alingbi lo sukula abongo ti lo; alingbi 
lo sukula ngu. Lo yeke ngba sioni ngbii asi na lakui. 

28“Tongana mene ti lo ni akai ti yuru awe, lo yeke ku lango mbarambara na 
pekoni titene lo kiri lo ga nzoni. 

29Na lango miombe ni, lo yeke mu akolokoto use wala ambipa use; lo yeke gue ti 
mu ala na wayango-sandaga, na yanga ti da ti bongo so KOTA GBIA na azo ti lo 
ayeke wara tere daa. 

30Wayango-sandaga ayeke mu mbeni ndeke ni oko na sandaga ndali ti zingo 
siokpari na li ti wali ni; mbeni ndeke ni, lo yeke mu na sandaga so a yeke gbi ni 
kue na wâ. Wayango-sandaga ayeke sara aye so kue na tere ti wali ni na dawa ti 
KOTA GBIA titene lo sukula asioni ti lo ndali ti mene so ayuru na tere ti lo. 

31“Moïse, mo na Aaron, fade ala yeke tene na azo ti Israel: na ndembe so ala 
ga sioni awe, ayeke nzoni ala duti yamba na tere ti ndo so ayeke nde si ayeke 
nzoni kue. Tongaso si ala kui pepe ndali ti so ala sara si da ti mbi aga sioni; so ti 
tene da ti mbi so ayeke na popo ti ala so.” 

32So ayeke ndia ndali ti zo so mbeni sioni kobela ayeke yuru na lege ti tere ti lo, 
zo so ngu ti tere ti lo ti koli ayeke yuru, asara si lo ga sioni. 

33Ndia so ayeke nga ndali ti wali so abaa ya ti lo, nga ndali ti wali so mene ayeke 
yuru na ti tere ti lo; ndia ni ayeke nga ndali ti koli so alango na wali so aga sioni 
awe. 

Awayango-sandaga 16 

Kota lango ti zingo siokpari na li ti azo 

1Amolenge-koli use ti Aaron akui na ndembe so ala ga nduru na dawa ti KOTA 
GBIA. Na pekoni, KOTA GBIA atene na Moïse: 

2 “Mo tene na ita ti mo Aaron, mo tene: Alingbi lo li na ngoi kue pepe na ndo so 
ayeke nde si ayeke nzoni kue ahon atanga ni si ayeke na peko ti ridoo so; ndo ni 
ayeke baa le na ye ti kangango na yanga ti sanduku ti mbuki. Tongana lo li kâ, lo 
lingbi ti kui na ndembe so mbi yeke ga ande na ya ti mbinda na ndö ti ye ti 
kangango na yanga ti sanduku ti mbuki ni. 

3 “Titene Aaron ali na ya ti da so ayeke nde si ayeke nzoni kue, alingbi lo mu aye 
tongaso: koli-bagara oko ndali ti sandaga ti zingo siokpari na li ti lo nga na koli-
taba oko ndali ti sandaga so ayeke gbi ni kue na wâ. 

4Alingbi lo yu yongoro bongo so a sara na len, lo yu kilote so a sara na len, lo 
kanga kamba ti ndö ti bongo so a sara na len si lo kanga na li ti lo bongo so ayeke 
tongana kpoto. So ayeke abongo so a zia ni nde ndali ti Nzapa. Alingbi lo sukula 
ngu kozoni si lo yu ni. 

5Alingbi bongbi ti azo ti Israel amu na lo akoli-ngasa use ndali ti sandaga ti zingo 
siokpari na li ti ala; ala mu nga na lo koli-taba oko ndali ti sandaga so a yeke gbi 
ni kue na wâ. 

6“Aaron ayeke mu koli-bagara ni na sandaga ndali ti zingo siokpari na li ti lo 
wani. Lo yeke ya bagara ni na Nzapa ti fa atene, lo zi siokpari na li ti lo wani nga 
na li ti asewa ti lo. 

7Na pekoni, lo yeke gue na akoli-ngasa use so na dawa ti KOTA GBIA, na yanga ti 
da ti bongo so KOTA GBIA na azo ti lo ayeke wara tere daa. 

8Aaron ayeke bi mbeni ye ti baa na popo ti angasa use so, ngasa wa laa ayeke ti 
KOTA GBIA, ngasa wa laa ayeke ti Azazel. 

9Ngasa so ye ni afa atene, lo yeke ti KOTA GBIA, Aaron ayeke mu lo na sandaga 
ndali ti zingo siokpari. 

10Ti ngasa so ye ni afa atene, lo yeke ti Azazel, Aaron ayeke zia lo na fini le ti lo 
na dawa ti KOTA GBIA tongana sandaga ti zingo siokpari na li ti ala. Na pekoni, 
Aaron ayeke tumba ngasa ni na benyama. 

11“Aaron ayeke ya koli-bagara ni na sandaga ndali ti siokpari ti lo wani. Lo yeke 
sara titene a zi siokpari na li ti lo wani nga na li ti asewa ti lo. Na peko ti so lo fâ 
go ti koli-bagara ni ti mu na sandaga ndali ti zingo siokpari awe, 

12lo yeke mu kete ta ti zongo na dukani so le ti wâ asi singo na ya ni; le ti wâ ni 
ayeke na ndö ti gbalaka so ayeke na dawa ti KOTA GBIA; lo yeke mu fuku ti 
dukani asi ya ti maboko ti lo fani use. Lo yeke gue na aye so kue na peko ti ridoo 
so akangbi ya ti da ni. 

13Kâ, na dawa ti KOTA GBIA, lo yeke zia yombo ni na le ti wâ titene guru ni amu 
ndö ti ye ti kangango na yanga ti sanduku ti mbuki, sanduku so a zia na ya ni 
atêne so a su atënë ti mbuki na le ni. Tongana lo sara tongaso, fade lo yeke kui 
pepe. 

14Na li ti maboko ti lo, lo yeke mu mene ti koli-bagara ni, lo fi na tere ti ye ti 
kangango na yanga ti sanduku ti mbuki ni, na mbage ti To. Na pekoni, lo yeke fi 
mene ni na dawa ti ye ti kangango na yanga ti sanduku ti mbuki ni fani 
mbarambara. 

15 Koli-ngasa so a ga na lo ndali ti zingo siokpari na li ti azo ni, lo yeke fâ go ti lo, 
lo mu mene ni ti gue na ni na peko ti ridoo so akangbi ya ti da ni. Gi oko ye so lo 
sara na mene ti koli-bagara ni, ni laa lo yeke sara na mene ti koli-ngasa ni. Lo 
yeke fi mene ni na tere ti ye ti kangango na yanga ti sanduku ti mbuki ni nga na 
dawa ti ye ti kangango na yanga ti sanduku ti mbuki ni. 

16Lo yeke sara titene a zi sioni na tere ti ndo so ayeke nde si ayeke nzoni kue 
ahon atanga ni. Biani, ndali ti kengo yanga ti azo ti Israel na sioni sarango ye ti 
ala laa da ni aga sioni. Lo yeke sara gi oko ye so na ya ti da ti bongo so KOTA 
GBIA na azo ti lo ayeke wara tere daa, ngbanga ti so da ni ayeke na popo ti azo 
so aga sioni awe. 

17Na ndembe so Aaron ayeke li na ndo so ayeke nde si ayeke nzoni kue ti sara 
titene a zi siokpari na li ti azo, alingbi zo oko ali na ya ti da ti bongo so KOTA 
GBIA na azo ti lo ayeke wara tere daa so pepe, ngbii Aaron asigigi si. Aaron ayeke 
sara titene a zi siokpari na li ti lo wani, na li ti asewa ti lo nga na li ti bongbi ti azo 
ti Israel kue. 

18Aaron ayeke londo kâ, lo gue na mbage ti gbalaka so ayeke na dawa ti KOTA 
GBIA; lo yeke sara titene a zi sioni na tere ti gbalaka ni. Na pekoni, lo yeke mu 

mene ti koli-bagara ni na ti koli-ngasa ni si lo yeke zia na andangoro ti gbalaka 
ni. 

19Lo yeke yoro li ti maboko ti lo na ya ti mene ni si lo yeke fi ni na tere ti gbalaka 
ni fani mbarambara; lo yeke sara tongaso ti zi sioni na tere ti gbalaka ni si lo yeke 
zia ni nde ndali ti Nzapa. 

20“So Aaron ahunzi ti zi sioni na tere ti ndo so ayeke nde si ayeke nzoni kue ahon 
atanga ni, na tere ti da ti bongo so KOTA GBIA na azo ti lo ayeke wara tere daa 
nga na tere ti gbalaka ni awe, lo yeke ya na KOTA GBIA koli-ngasa so angba na 
fini ni so. 

21Aaron ayeke zia maboko ti lo use kue na li ti koli-ngasa ni, lo yeke diko na li ti 
ngasa ni asioni so kue azo ti Israel asara, ngangu li ti ala kue nga na siokpari ti 
ala kue si lo yeke zia ni kue na li ti ngasa ni. Na pekoni, lo yeke tokua ngasa ni na 
benyama si mbeni koli so a soro lo ayeke mu lo ti gue na lo. 

22Tongaso koli-ngasa ni ayeke mu asioni kue ti azo ti Israel na li ti lo si lo hon na 
ni na ndo so zo ayeke daa pepe. “So a tokua koli-ngasa ni na benyama awe, 

23 Aaron akiri na ya ti da ti bongo so KOTA GBIA na azo ti lo ayeke wara tere daa. 
Abongo so a sara na len si lo yu lani titene lo li na ndo so ayeke nde si ayeke 
nzoni kue ahon atanga ni so, lo zi ni si lo zia ni kâ. 

24Lo yeke sukula ngu na mbeni ndo so ayeke nde si ayeke nzoni kue, lo yeke yu 
ambeni bongo nde. Lo yeke sigigi si lo yeke ya na KOTA GBIA sandaga so a yeke 
gbi ni kue na wâ ndali ti lo wani nga ndali ti azo ni kue. Na pekoni, lo yeke sara 
titene a zi siokpari na li ti lo wani nga na li ti azo ni. 

25Lo yeke mu kasa ti mafuta ti anyama so azo aga na ni, lo yeke gbi ni na ndö ti 
gbalaka ndali ti siokpari ti azo ni. 

26“Koli so amu koli-ngasa ni ague na lo na benyama na Azazel, alingbi koli ni 
asukula abongo ti lo, lo sukula ngu; na pekoni, lo yeke kiri na ya ti bâbâ. 

27 Koli-bagara na koli-ngasa so ala mu na sandaga ndali ti zingo siokpari na li ti 
ala, ala so a gue na mene ti ala na ndo so ayeke nde si ayeke nzoni kue ahon 
atanga ni ti sara titene Nzapa asukula sioni ti ndo ni, ala sigigi na anyama ni na 
ya ti bâbâ, ala gbi ala kue na poro ti ala, na kasa ti ala nga na puru ti ala. 

28Zo so agbi anyama ni, alingbi lo sukula abongo ti lo, lo sukula ngu; na pekoni, 
lo yeke kiri na ya ti bâbâ. 

29“So ayeke mbeni ndia so ayeke ngba kpu na kpu ndali ti ala: na lango baleoko 
ti nze mbarambara ni, fade ala yeke ke kobe ti sambela, ala yeke sara kua oko 
pepe, ataa ala azo ti Israel, ataa awande so aduti na popo ti ala. 

30Biani, na lango ni so laa a yeke sara titene a zi siokpari na li ti ala si ala ga nzoni. 
Tongaso, ala yeke ga nzoni na le ti KOTA GBIA. 

31Lango ni so ayeke lango ti wungo tere, lango so ala yeke wu tere ti ala si ala 
yeke ke kobe. Ndia so ayeke ngba kpu na kpu. 

32“Wayango-sandaga so a tuku mafuta na li ti lo si a zia kua ti kota wayango-
sandaga na maboko ti lo na peko ti babâ ti lo, lo laa lo yeke sara titene Nzapa azi 
siokpari na li ti azo. Lo yeke yu abongo so a sara na len, abongo so a zia ni nde 
ndali ti Nzapa. 

33Lo yeke sara titene Nzapa azi sioni ti ndo so ayeke nde si ayeke nzoni kue ahon 
atanga ni; ti zi sioni na tere ti da ti bongo so KOTA GBIA na azo ti lo ayeke wara 
tere daa nga na tere ti gbalaka. Lo yeke sara nga titene Nzapa azi siokpari na li ti 
awayango-sandaga nga na bongbi ti azo ti Israel kue. 

34 “So ayeke mbeni ndia so ayeke ngba kpu na kpu ndali ti ala. Fade ala yeke sara 
ye alingbi na ni ti zi siokpari kue na li ti azo ti Israel, fani oko na ya ti ngu oko 
oko.” Aaron asara ye alingbi na yanga so kue KOTA GBIA amu lani na Moïse. 

Awayango-sandaga 17 

DUTINGO NDE TI AZO TI ISRAEL 
17–27 

Ndia so abaa tënë ti mene 

1KOTA GBIA atene na Moïse: 

2Mo tene na Aaron na amolenge ti lo nga na azo ti Israel kue, mo tene: yanga so 
KOTA GBIA amu ayeke so: 

3“Tongana mbeni zo ti Israel aye ti fâ mbeni bagara, wala mbeni taba, wala 
mbeni ngasa na ya ti bâbâ wala na gigi ti bâbâ ni, 

4alingbi lo gue na nyama ni kozoni na yanga ti da ti bongo so KOTA GBIA na azo 
ti lo ayeke wara tere daa. Lo yeke mu nyama ni na sandaga na KOTA GBIA na 
dawa ti ndo so KOTA GBIA ayeke duti daa. Tongana lo sara tongaso pepe, fade 
ngbanga ti mene so lo tuku so ayeke ti na li ti lo si a yeke tumba lo na popo ti azo 
ti Israel. 

5Ndia so ayeke kanga lege na azo ti Israel ti kiri ti fâ anyama na ya ti ngonda; me 
ala yeke gue na anyama ni na wayango-sandaga, na yanga ti da ti bongo so KOTA 
GBIA na azo ti lo ayeke wara tere daa. Ala yeke mu anyama ni na sandaga ti 
beoko na KOTA GBIA. 

6Wayango-sandaga ayeke fi mene ni na tere ti gbalaka so ayeke na yanga ti da ti 
bongo so KOTA GBIA na azo ti lo ayeke wara tere daa. Na pekoni, lo yeke gbi 
akasa ti mafuta ni na ndö ti gbalaka titene fion ni anzere na KOTA GBIA. 

7Tongaso si azo ti Israel ayeke kiri ti mu sandaga pepe na anzapa so akpa akoli-
ngasa si ala yeke sara aye ti ndumba na ala so. Ndia so ayeke ngba kpu na kpu 
ndali ti azo ti Israel na ahale ti ala. 

8“Fade mo yeke tene nga na ala, mo tene: Tongana mbeni zo ti Israel, wala mbeni 
wande so aduti na popo ti ala aye ti mu sandaga so a yeke gbi ni kue na wâ wala 
mbeni sandaga nde, 

9alingbi lo gue na nyama ni na yanga ti da ti bongo so KOTA GBIA na azo ti lo 
ayeke wara tere daa titene lo mu lo na sandaga na KOTA GBIA. Tongana zo ni 
asara tongaso pepe, fade a yeke tumba lo na ya ti bongbi ti azo ti Israel. 

10“Tongana mbeni zo ti Israel, wala mbeni wande so ayeke duti na popo ti ala ate 
mene, ataa mara ti mene wa, fade mbi KOTA GBIA, mbi yeke ga na tere ti lo, mbi 
yeke zi lo na popo ti bongbi ti azo ti Israel. 

11 Biani, fini ti ye so kue Nzapa asara ayeke na ya ti mene. KOTA GBIA laa amu 
na ala mene titene ala sara na kua na ndö ti gbalaka ti zi na siokpari na li ti ala. 
Biani, Nzapa ayeke zi siokpari na li ti azo na lege ti mene, ngbanga ti so fini ayeke 
na ya ni. 

12Ndani laa mbi tene na azo ti Israel, mbi tene: ‘Alingbi mbeni zo oko na popo ti 
ala ate mene pepe, wala mbeni wande so aduti na popo ti ala ate nga mene pepe.’ 

13“Tongana mbeni zo ti Israel wala mbeni wande so aduti na popo ti ala ague ti 
gi nyama si lo fâ mbeni nyama wala mbeni ndeke so alingbi ti te ni tengo, alingbi 
lo yuru mene ni na sese si lo kanga sese na ndö ni. 

14Biani, tongana mbeni ye ayeke na fini, fini ti lo ayeke na ya ti mene ti lo. Ndani 
laa KOTA GBIA atene na azo ti Israel: ‘Ye so kue ayeke na fini, fade ala yeke te 
mene ni pepe, ngbanga ti so fini ti ye ni ayeke na ya ti mene ti lo. Zo so ate mene 
ni, fade a yeke tumba lo na popo ti azo ti Israel.’ 

15“Tongana mbeni zo ti Israel wala mbeni wande ate kuâ ti nyama, wala nyama 
so mbeni sioni nyama asuru ya ti lo, fade lo yeke sukula abongo ti lo, lo yeke 
sukula ngu. Lo yeke ngba sioni ngbii asi na lakui. Na pekoni, lo yeke kiri ti 
ga nzoni. 

16Tongana lo sukula abongo ti lo pepe, wala lo sukula ngu pepe, ngbanga ti sioni 
ti lo ayeke ti na li ti lo.” 

Awayango-sandaga 18 

Ndia ti batango tere koli na wali 

1KOTA GBIA atene na Moïse: 

2Mo tene na azo ti Israel, mo tene: “Mbi laa mbi yeke KOTA GBIA, Nzapa ti ala! 

3Ye so azo asara na sese ti Ezipte, ala sara ni pepe; ala lango ando kâ. Ye so azo 
asara na sese ti Kanaan, ndo so mbi yeke sara titene ala gue daa so, ala sara ni 
pepe. Ala sara ye alingbi na andia ti azo ni pepe. 

4Ala sara ye alingbi na atënë ti ndia ti mbi, ala zia be ti ala ti bata andia ti mbi. 
Biani, mbi laa mbi yeke KOTA GBIA, Nzapa ti ala. 

5 “Ala bata andia ti mbi na atënë ti ndia ti mbi; zo so asara ye alingbi na ni, fade 
lo yeke duti na fini ndali ni. Mbi laa mbi yeke KOTA GBIA. 

6“Alingbi mbeni zo oko na popo ti ala alango na mbeni wali ti ya ti sewa ti lo 
pepe. Mbi laa mbi yeke KOTA GBIA. 

7“Alingbi mo zia kamene na le ti babâ ti mo pepe ti lango na mama ti mo pepe. 
So mama ti mo laa, alingbi mo zia kamene na le ti lo pepe. 

8 “Alingbi mo lango na wali ti babâ ti mo pepe; so ziango kamene na le ti babâ ti 
mo laa. 

9 “Alingbi mo lango na ita ti mo ti wali pepe, ataa babâ ti mo laa adu lo, wala 
mama ti mo laa adu lo, ataa a bata lo na ya ti sewa ti mo, wala na ya ti mbeni 
sewa nde. 

10“Alingbi mo lango pepe na molenge-wali so molenge ti mo ti koli adu, wala 
molenge-wali so molenge ti mo ti wali adu; so ziango kamene na le ti mo wani 
laa. 

11“Molenge-wali so mbeni wali ti babâ ti mo adu, alingbi mo lango na lo pepe. 
Molenge ti babâ ti mo laa; so ita ti mo ti wali laa. 

12“Alingbi mo lango na omba ti mo pepe; lo na babâ ti mo ayeke mene oko. 

13“Alingbi mo lango na mama-kota wala mama-kete ti mo pepe; lo na mama ti 
mo ayeke mene oko. 

14 “Alingbi mo zia kamene na le ti babâ-kota wala babâ-kete ti mo pepe ti lango 
na wali ti lo; so mama ti mo laa. 

15 “Alingbi mo lango na wali ti molenge ti mo pepe; so kogara ti mo laa. 

16 “Alingbi mo lango na wali ti ita ti mo pepe; so ziango kamene na le ti ita ti mo 
laa. 

17 “Alingbi mo lango na mbeni wali pepe, ataa molenge ti wali ni, ataa molenge ti 
molenge ti wali ni. Biani, ala kue gi mene oko; so ayeke sarango ye ti kamene 
mingi. 

18“Tongana wali ti mo ade na fini, alingbi mo mu ita ti lo ti wali ti ga wali ti mo 
pepe. So fade ayeke sara si mbanda alondo. 

19 “Na ndembe so mbeni wali abaa ya ti lo, alingbi mo lango na lo pepe; lo ga sioni 
awe. 

20 “Alingbi mo lango pepe na wali ti mbeni mba ti mo so mo na lo ayeke na ya ti 
kodro oko. So fade ayeke sara si mo ga sioni. 

21“Alingbi mo mu mbeni molenge ti mo oko pepe titene a gbi lo na wâ na sandaga 
na nzapa Molek. So fade ayeke sara si iri ti mbi, Nzapa ti mo abuba: mbi laa mbi 
yeke KOTA GBIA. 

22 “Alingbi mo lango na mbeni koli pepe tongana ti so koli ayeke lango na wali. 
So ayeke sioni ye mingi! 

23 “Alingbi mo na mbeni nyama abongbi pepe. Tongaso pepe, fade mo yeke 
ga sioni. Alingbi mbeni wali na mbeni nyama abongbi nga pepe. So ayeke ye ti 
kirikiri mingi! 

24“Alingbi ala ga sioni pepe na lege ti sarango mara ti aye tongaso. Amara so mbi 
yeke tumba ala na dawa ti ala, azo ti Israel, asara mara ti aye so si ala ga sioni. 

25Sioni sarango ye ti azo ni asara si kodro ni aga sioni. Nilaa mbi fâ ngbanga na 
ndö ti kodro ni si kodro ni atumba azo ti lo. 

26“Ti ala, azo ti Israel, wala awande so aduti na popo ti ala, ala bata andia ti mbi 
nga na atënë ti ndia ti mbi. Ala sara sioni ye oko tongaso pepe. 

27Azo so aduti ando na kodro ni kozo ti ala, asara asioni ye so kue; nilaa kodro 
ni aga sioni. 

28Ala sara si kodro ni akiri aga sioni pepe. Tongaso pepe, kodro ni ayeke tumba 
ala tongana ti so lo tumba ando azo so aduti daa kozo ti ala. 

29Biani, zo so kue asara mara ti sioni ye tongaso, fade a yeke tumba lo na popo ti 
azo ti Israel. 

30“Ala bata atënë ti yanga ti mbi; ala sara mara ti asioni ye so azo asara ando 
kozo ti ala so pepe. Ala ga sioni pepe na lege ti sarango mara ti aye tongaso. Mbi 
laa mbi yeke KOTA GBIA, Nzapa ti ala.” 

Awayango-sandaga 19 

Lege so Nzapa aye titene azo asara na lo 

1KOTA GBIA atene na Moïse: 

2 Mo tene na bongbi ti azo ti Israel kue, mo tene: “Ayeke nzoni ala duti nde si ala 
duti nzoni kue, ngbanga ti so mbi KOTA GBIA Nzapa ti ala, mbi yeke nde si mbi 
yeke nzoni kue. 

3 “Alingbi zo oko oko akpe mbeto ti babâ ti lo na mama ti lo. Alingbi zo oko oko 
abata lango ti wungo tere. Mbi laa mbi yeke KOTA GBIA, Nzapa ti ala. 

4 “Ala mu peko ti ayanda pepe. Ala kporo wen ti sara na asenge nzapa ndali ti ala 
wani pepe. Mbi laa mbi yeke KOTA GBIA, Nzapa ti ala. 

5“Tongana ala yeke mu na mbi sandaga ti beoko, ayeke nzoni ala sara ni na lege 
ti ndia ni si fade mbi yeda na ala. 

6Nyama so ala mu na sandaga so, ala lingbi ti te ni gi na lango so ala mu na 
sandaga ni, wala lango oko na pekoni. Me tongana tanga ni asi na lango ota ni, 
alingbi a gbi ni. 

7Tongana mbeni zo ate nyama ni na lango ota ni, nyama ni aga sioni awe; mbi 
yeke yeda pepe. 

8Zo so ate nyama ni, andaa lo sara si ye so a zia nde ndali ti mbi aga sioni; 
ngbanga ni ayeke ti na li ti lo. A yeke tumba lo na ya ti bongbi ti azo ti Israel. 

9“Tongana ala yeke fâ ale ti kobe ti yaka ti ala, alingbi ala fâ ale ti kobe so ayeke 
na yanga ti yaka ni pepe. Fade ala yeke kiri ti fâ ale ti kobe so angba so pepe. 

10 Ala yeke kiri na ya ti yaka ti vinye ti ala pepe ti fâ ale ti vinye so angba wala so 
atuku na sese. Ala yeke zia ni na awayere nga na awande. Mbi laa mbi yeke KOTA 
GBIA, Nzapa ti ala. 

11 “Alingbi ala nzi pepe, ala tene mvene pepe, ala handa amba ti ala pepe. 

12 Ala mu iri ti mbi ti deba na ni na lege ti mvene pepe. Tongana ala sara tongaso, 
andaa ala buba iri ti mbi, Nzapa ti ala. Mbi laa mbi yeke KOTA GBIA. 

13 “Alingbi ala sara sioni na amba ti ala pepe, ala nzi ala pepe. Zo so asara kua na 
ala, ala gbanzi futa ti lo ngbii asi kekereke pepe. 

14 Zo so mê ti lo akanga, alingbi ala zonga lo pepe; zo so le ti lo abuba, alingbi ala 
zia na lege ti lo pepe mbeni ye so lo lingbi ti pika gere ti lo daa ti ti. Tongaso laa 
ala yeke fa atene, ala yeke kpe mbeto ti mbi Nzapa ti ala. Mbi laa mbi yeke KOTA 
GBIA. 

15 “Na le ti ngbanga, ala fâ ngbanga na legeni: ala mu mbage ti zo ti mawa pepe, 
ala mu nga mbage ti kota zo pepe; me ala fâ ngbanga ti amba ti ala mbirimbiri. 

16Ala du mvene na li ti azo ti kodro ti ala pepe. Ala bi tënë na li ti mba ti ala titene 
a fâ ngbanga ti kuâ na li ti lo pepe. Mbi laa mbi yeke KOTA GBIA. 

17 “Be ti ala ake ita ti ala pepe, me ala suku na zo ti kodro ti ala, tongaso si sioni 
ti lo ati na li ti ala pepe. 

18 Ala kiri peko ti sioni na azo pepe; zo ti mara ti ala so asara sioni na ala, ala bata 
ngonzo na be ti ala na tere ti lo pepe. Alingbi zo oko oko aye mba ti lo tongana ti 
so lo ye tere ti lo wani. Mbi laa mbi yeke KOTA GBIA. 

19 “Alingbi ala bata andia ti mbi so: Ala zia mara ti anyama ti ala use nde nde 
abongbi koli na wali pepe. Alingbi ala lu mara ti ale ti kobe use nde nde na yaka 
ti ala pepe. Abongo so a sara na mara ti akamba use nde nde, ala yu ni pepe. 

20“Tongana mbeni koli aduti koli na wali na mbeni ngbaa-wali so mbeni koli nde 
aye ti mu lo ti ga wali ti lo, tongana a de ti futa mbeni ye ndali ti wali ni pepe, 
wala a de ti zi wali ni na gbe ti ngbaa pepe, fade koli ni ayeke futa mbeni lamande. 
Me a yeke fâ koli ni na wali ni pepe, ngbanga ti so wali ni ade na gbe ti ngbaa. 

21Alingbi koli ni aga na mbeni koli-taba na yanga ti da ti bongo so KOTA GBIA na 
azo ti lo ayeke wara tere daa; lo yeke mu lo na sandaga na KOTA GBIA ti lekengo 
tënë. 

22Wayango-sandaga ayeke ya koli-taba ni na dawa ti mbi, KOTA GBIA titene mbi 
zi siokpari na li ti koli ni ndali ti siokpari so lo sara; tongaso a zi siokpari ni na li 
ti lo awe. 

23“Tongana ala si ande na ya ti kodro ni si ala lu akeke nde nde so a yeke te le ni, 
na ya ti ngu ota, fade ala yeke baa le ti akeke ni tongana ye so a gbanzi na ala 
awe; ala yeke te ni pepe. 

24Na osio ngu ni, fade a yeke zia le ti akeke ni kue nde ndali ti mbi KOTA GBIA, 
na ndembe ti mbeni matanga ti sepelango mbi. 

25Na oku ngu ni, fade ala lingbi ti te le ti akeke ni senge. Tongana ala sara tongaso, 
fade ale ti kobe ti ala ayeke gue guengo na nduzu. Mbi laa mbi yeke KOTA GBIA, 
Nzapa ti ala. 

26“Kasa so mene angba na ya ni, alingbi ala te ni pepe; ala sara mazi pepe, wala 
ala baa nda ti ye pepe. 

27Ala fâ yanga ti kua ti li ti ala angoro ngorongo na ni pepe, ala fâ tere ti kua ti 
yanga ti ala pepe. 

28 Tongana mbeni zo akui, ala suru tere ti ala na ka pepe, ala kpo nga anzoroko 
na tere ti ala pepe. Mbi laa mbi yeke KOTA GBIA. 

29 “Ala sara si amolenge ti ala ti wali aga sioni pepe na lege ti sarango aye ti 
ndumba ndali ti anzapa nde; tongaso pepe, fade azo ti kodro ni ayeke sara aye ti 
ndumba si aye ti sioni mingi ayeke si singo na ya ti kodro ni. 

30Alingbi ala bata lango ti wungo tere, ala ne ndo so a zia nde ndali ti mbi. Mbi 
laa mbi yeke KOTA GBIA. 

31 “Ala gi lege ti hunda yingo ti akuâ pepe wala ti atoro pepe. Tongana ala gue kâ, 
fade ala yeke ga sioni. Mbi laa mbi yeke KOTA GBIA, Nzapa ti ala. 

32“Alingbi ala londo na nduzu na dawa ti mbeni zo so kua ti li ti lo avuru. Alingbi 
ala ne mbakoro; tongaso laa ala yeke fa atene, ala yeke kpe mbeto ti mbi Nzapa 
ti ala laa. Mbi laa mbi yeke KOTA GBIA. 

33“Tongana mbeni wande aga aduti na ndo ti ala, na ya ti kodro ti ala, alingbi ala 
sara sioni na lo pepe. 

34 Me fade ala yeke sara na lo tongana taa zo ti kodro ti ala: alingbi ala ye lo 
tongana ti so ala ye tere ti ala wani. Biani, ala wani, ala yeke ando awande na 
kodro ti Ezipte. Mbi laa mbi yeke KOTA GBIA, Nzapa ti ala. 

35“Ye so a yeke haka ye na ni: kamba, kilo wala litere, ala nzi zo na ni pepe. 

36Alingbi ala mu kilo so ayeke na legeni, sembe ni nga na aye ti hakango na ye so 
ayeke na legeni ti haka na ye na azo. Mbi laa mbi yeke KOTA GBIA, Nzapa ti ala 
so mbi mu ala na kodro ti Ezipte, mbi sigigi na ala. 

37“Alingbi ala bata andia ti mbi kue, ala sara ye alingbi na atënë ti ndia ti mbi. 
Mbi laa mbi yeke KOTA GBIA.” 

Awayango-sandaga 20 

Ambeni lege ti vorongo nzapa so ndia ake ni 

1 KOTA GBIA atene na Moïse: 

2 Fade mo yeke tene na azo ti Israel, mo tene: “Tongana mbeni zo ti Israel wala 
mbeni wande so aduti na Israel amu mbeni molenge ti lo oko na sandaga na 
nzapa Molek, alingbi a fâ lo. Fade azo ti kodro ayeke bo lo na têne ti fâ lo. 

3Ti mbi, fade mbi yeke ga na tere ti zo ni so. Mbi yeke tumba lo na popo ti azo ti 
Israel, ngbanga ti so lo mu mbeni molenge ti lo oko na sandaga na Molek. 
Sarango mara ti ye tongaso asara si ndo so a zia nde ndali ti mbi aga sioni si iri 
ti mbi so ayeke nde si ayeke nzoni kue aga nga sioni. 

4Tongana azo ti kodro akanga le na ndö ti sarango ye ti zo ni so si ala fâ lo pepe, 

5fade mbi wani, mbi yeke ga na tere ti zo ni nga na tere ti azo ti sewa ti lo. Lo na 
azo so kue amu peko ti lo ti voro Molek, mbi yeke tumba ala na popo ti azo ti 
Israel. 

6“Zo so agi lege ti hunda yingo ti akuâ, so ayeke tongana vorongo anzapa nde, 
fade mbi yeke ga na tere ti lo si mbi yeke tumba lo na popo ti azo ti Israel. 

7“Ala sara ye tongana azo so ayeke nde si ayeke nzoni kue, ngbanga ti so mbi laa 
mbi yeke KOTA GBIA, Nzapa ti ala.” 

Ambeni lege ti dutingo ti koli na wali so ndia ake ni 

8“Ala bata andia ti mbi, ala sara ye alingbi na ni. Mbi laa mbi yeke KOTA GBIA so 
mbi yeke sara titene ala duti nde si ala duti nzoni kue. 

9 “Tongana mbeni zo adeba babâ ti lo wala mama ti lo, alingbi a fâ lo. Ngbanga ti 
mene ti lo akiri na li ti lo wani, ngbanga ti so lo deba babâ ti lo na mama ti lo. 

10 “Tongana mbeni koli agi wali ti mba ti lo, alingbi a fâ ala use kue, koli ni na 
wali ni. 

11 “Tongana mbeni koli alango na wali ti babâ ti lo, andaa lo zia kamene na le ti 
babâ ti lo awe. Fade a yeke fâ ala use kue, koli ni na wali ni; ngbanga ti mene ti 
ala ayeke kiri na li ti ala wani. 

12 “Tongana mbeni koli alango na wali ti molenge ti lo, fade a yeke fâ ala use kue, 
koli ni na wali ni. Ye so ala sara so ayeke sioni mingi; ngbanga ti mene ti ala ayeke 
kiri na li ti ala wani. 

13 “Tongana mbeni koli alango na mba ti lo koli tongana ti so koli ayeke lango na 
wali, ye so ala use kue asara so ayeke sioni mingi. Fade a yeke fâ ala; ngbanga ti 
mene ti ala ayeke kiri na li ti ala wani. 

14 “Tongana mbeni koli amu wali si lo kiri lo mu mama ti wali ni titene ala ga 
awali ti lo, so sarango ye ti kamene mingi laa. Fade a yeke gbi koli ni na awali use 
so kue na wâ; tongaso si sarango ye ti kamene aduti na popo ti ala pepe. 

15“Tongana mbeni koli abongbi na mbeni nyama, alingbi a fâ koli ni nga na 
nyama ni. 

16 “Tongana mbeni wali abongbi na mbeni nyama, alingbi a fâ wali ni nga na 
nyama ni. Ngbanga ti mene ti ala ayeke kiri na li ti ala wani. 

17 “Tongana mbeni koli amu ita ti lo ti wali so babâ ti lo adu, wala ita ti lo ti wali 
so mama ti lo adu ti ga wali ti lo si lo lango na lo, so sarango ye ti kamene laa. 
Fade a yeke tumba ala na le ti azo ti Israel kue. Ndali ti so koli ni alango na ita ti 
lo ti wali, sioni ti lo ayeke kiri na li ti lo wani. 

18“Tongana mbeni wali abaa ya ti lo si mbeni koli alango na lo, fade a yeke tumba 
ala use kue na popo ti azo ti Israel. Biani, ala use asigigi na nda ti mene ti wali ni 
awe. 

19“Alingbi ala lango na mama-kota, wala mama-kete wala omba ti ala pepe. 
Tongana mbeni koli alango na mbeni zo ti ya ti sewa ti lo, fade ngbanga ti sioni 
ti ala use kue ayeke kiri na li ti ala. 

20 “Tongana mbeni koli alango na omba ti lo, andaa lo zia kamene na le ti babâ-
kota wala babâ-kete ti lo awe. Fade ngbanga ti siokpari ti ala ayeke kiri na li ti 
ala use kue, ala yeke du amolenge pepe ngbii ala kui. 

21 “Tongana mbeni koli amu wali ti ita ti lo ti ga wali ti lo, so sarango ye ti zende 
laa. Lo zia kamene na le ti ita ti lo awe, lo na wali ni ayeke du molenge pepe. 

22“Ala bata andia ti mbi kue na atënë ti ndia ti mbi kue. Ala sara ye alingbi na ni, 
tongaso si kodro so mbi yeke gue na ala titene ala duti daa, kodro ni atumba ala 
pepe. 

23Amara so mbi tumba ala na dawa ti ala, azo ti Israel so, alingbi ala mu peko ti 
sarango ye ti amara ni so pepe. Ndali ti so amara ni asara ando asioni ye so kue 
laa be ti mbi ake ala. 

24 Mbi tene lani na ala azo ti Israel, mbi tene: ‘Ala laa ayeke mu ande sese ti amara 
ni titene aga ti ala. Mbi laa mbi yeke mu sese ni na ala titene aga ti ala: sese so 
ngu ti me ti bagara na mafuta ti wotoro asi singo daa!’ Mbi laa mbi yeke KOTA 
GBIA, Nzapa ti ala so mbi zia ala nde na popo ti amara nde. 

25Ndani laa, alingbi ala kangbi popo ti anyama so ayeke nzoni na anyama so 
ayeke sioni, andeke so ayeke nzoni na andeke so ayeke sioni. Alingbi ala ga sioni 
pepe na lege ti ndungo aye so ayeke sioni: anyama, andeke wala akete nyama so 
ayeke hara harango na sese. Mbi sara kangbi so titene ala hinga anyama so 
ayeke sioni. 

26“Ayeke nzoni ala duti nde, ala duti nzoni kue ndali ti mbi, ngbanga ti so mbi 
KOTA GBIA, mbi yeke nde si mbi yeke nzoni kue. Mbi zia ala nde na popo ti amara 
nde titene ala ga azo ti mbi. 

27“Tongana mbeni koli wala mbeni wali ayeke hunda yingo ti akuâ, fade a yeke 
fâ ala: a yeke bo ala na têne si ala kui. Ngbanga ti mene ti ala ayeke kiri na li ti ala 
wani.” 

Awayango-sandaga 21 

Ndia ndali ti awayango-sandaga 
a. Fini ti awayango-sandaga wani 

1KOTA GBIA atene na Moïse: Tene na amolenge ti Aaron so ala yeke awayango-
sandaga, mo tene: “Alingbi mbeni wayango-sandaga aga sioni pepe na lege ti 
gango nduru na kuâ ti mbeni zo ti sewa ti lo. 

2Me lo lingbi ti gue nduru na kuâ ni gi tongana kuâ ni ayeke ti mbeni zo ti ya ti 
sewa ti lo: mama ti lo, babâ ti lo, molenge ti lo ti koli, molenge ti lo ti wali nga na 
ita ti lo ti koli. 

3Âdu ti ita ti lo ti wali, lo lingbi ti gue nduru na kuâ ni gi tongana ita ti lo ni ade ti 
mu koli pepe, lo ngba na gbe ti asewa ti lo si lo de ti li na ya ti sewa ti mbeni koli 
pepe. Tongaso pepe, wayango-sandaga ni alingbi ti ga sioni ndali ti lo. 

4Wayango-sandaga ayeke makonzi na popo ti asewa ti lo; alingbi lo ga sioni 
pepe, tongaso pepe, lo yeke bi nengo ti lo na sese. 

5 “Tongana awayango-sandaga ayeke na mua, alingbi ala fâ yanga ti kua ti li ti ala 
angoro ngorongo na ni pepe; ala fâ tere ti kua ti yanga ti ala pepe, ala suru tere 
ti ala na ka pepe. 

6Alingbi ala duti nde ndali ti mbi, Nzapa ti ala; ala sara si iri ti mbi, Nzapa ti ala 
abuba pepe. Biani, ala laa ayeke ya na mbi asandaga so ayeke kobe ti mbi, KOTA 
GBIA Nzapa ti ala. Alingbi ala duti nde, ala duti nzoni kue. 

7“Alingbi ala mu wali-ndumba pepe, wala wali so mbeni koli nde agi lo, wala wali 
so koli ti lo ake lo awe. Biani, wayango-sandaga ayeke zo so a zia lo nde ndali ti 
mbi, Nzapa ti lo. 

8Alingbi zo ti Israel oko oko abaa wayango-sandaga tongana zo so ayeke nde si 
ayeke nzoni kue. Biani, ala laa ayeke ya na mbi kobe so ala, azo ti Israel ayeke ga 
na ni na mbi, Nzapa ti ala. Fade ala yeke baa awayango-sandaga tongana azo so 
ayeke nde si ayeke nzoni kue, ngbanga ti so mbi KOTA GBIA, mbi yeke nde si mbi 
yeke nzoni kue. Mbi laa mbi yeke sara titene ala duti nde si ala duti nzoni kue. 

9“Tongana molenge ti wayango-sandaga ti wali abuba nengo ti lo na lege ti 
sarango ye ti ndumba, andaa lo buba nengo ti babâ ti lo awe: alingbi a gbi lo na 
wâ. 

10“Ti kota wayango-sandaga, lo yeke na li ti awayango-sandaga; a tuku mafuta 
na li ti lo ti zia lo nde ndali ti mbi na lango so a zia kua ti wayango-sandaga na 
maboko ti lo si a yu na lo abongo ti awayango-sandaga. Ndani laa, alingbi lo zi ya 
ti kua ti lo kirikiri pepe wala lo suru bongo na tere ti lo pepe ti fa atene, lo yeke 
na mua. 

11Alingbi lo gue nduru na mbeni kuâ pepe. Alingbi lo ga sioni pepe, ataa ndali ti 
kuâ ti babâ ti lo wala ti mama ti lo. 

12Ndo so a zia ndali ti mbi, alingbi lo sigigi na ya ni pepe; tongaso pepe, ndo ni 
ayeke ga sioni. Biani, a tuku mafuta na li ti lo si a zia lo nde ti sara kua ti mbi. Mbi 
laa mbi yeke KOTA GBIA. 

13“Alingbi lo mu mbeni maseka-wali so ade ti hinga koli pepe ti ga wali ti lo. 

14Wali-mua, wala wali so koli ti lo ake lo awe wala wali so abi nengo ti lo na sese 
na lege ti sarango ye ti ndumba, alingbi kota wayango-sandaga amu lo ti ga wali 
ti lo pepe; me alingbi lo mu mbeni maseka-wali ti mara ti lo. 

15Tongaso si na ya ti sewa ti lo, amolenge ti lo alingbi ti ga sioni pepe. Biani, mbi 
laa mbi yeke KOTA GBIA so mbi yeke sara titene lo duti nde si lo duti nzoni kue.” 

b. Ye so alingbi ti kanga lege na wayango-sandaga ti sara kua ti lo 

16KOTA GBIA atene na Moïse: 

17Tene na Aaron, mo tene: “Na ya ti angoi so ayeke ga, fade mbeni hale ti mo oko 
so mbeni mbage ti tere ti lo abuba, alingbi ti gue nduru na gbalaka ti ya kobe na 
mbi Nzapa ti lo pepe. 

18Biani, zo so mbeni mbage ti tere ti lo abuba alingbi ti ya na mbi kobe pepe: 
waziba, zo so mbeni gere ti lo abuba, zo so mbeni ye kirikiri ayeke na ndö ti le ti 
lo, wala zo so mbeni mbage ti maboko ti lo wala gere ti lo ayo ahon mbeni, 

19zo so mbeni gere ti lo wala maboko ti lo akungbi, 

20zo ti kunguruba, zo so ange ngengo, zo so mbeni kobela ayeke so le ti lo, zo so 
koto-mo-lango ayeke na tere ti lo, zo so dartere ayeke na tere ti lo, wala zo so le 
ti korobo ti lo abuba. 

21Mbeni hale ti wayango-sandaga Aaron so mbeni mbage ti tere ti lo abuba, 
alingbi ti gue nduru na gbalaka ti ya kobe na mbi Nzapa ti lo pepe. Ndali ti so 
mbeni mbage ti tere ti lo abuba, lo lingbi ti ya na mbi kobe ni pepe. 

22Lo lingbi ti te kobe so azo aga na ni na mbi na sandaga so senge, kobe ni so 
ayeke nde si ayeke nzoni kue ahon atanga ni, ayeke nde si ayeke nzoni kue. 

23Me ndali ti so mbeni mbage ti tere ti lo abuba, lo lingbi ti gue nduru na ridoo 
wala nduru na gbalaka pepe. Ndo so a zia nde ndali ti mbi na aye ti ndo ni kue, 
alingbi lo sara si aga sioni pepe. Mbi laa mbi yeke KOTA GBIA so mbi yeke sara 
titene ala duti nde si ala duti nzoni kue.” 

24Moïse atene atënë so na Aaron na amolenge ti lo ti koli nga na azo ti Israel kue. 

Awayango-sandaga 22 

c. Ndia ndali ti tengo kobe ti sandaga so azo aga na ni na Nzapa 

1KOTA GBIA atene na Moïse: 

2“Tene na Aaron nga na amolenge ti lo ti koli titene ala buba iri ti mbi so ayeke 
nde si ayeke nzoni kue pepe, alingbi ala duti yamba na tere ti asandaga so azo ti 
Israel azia nde ndali ti mbi. Mbi laa mbi yeke KOTA GBIA. 

3Mo tene na ala, mo tene: “Na ya ti angoi so ayeke ga, zo so kue ayeke na ya ti hale 
ti ala so aga sioni, tongana lo gue nduru na asandaga so azo ti Israel azia nde 
ndali ti mbi KOTA GBIA, fade lo yeke kiri ti sara kua ti mbi pepe. Mbi laa mbi 
yeke KOTA GBIA. 

4Mbeni hale ti Aaron so ayeke na kobela ti poro ti tere, wala mbeni sioni kobela 
so ayeke yuru na lege ti tere ti lo ti koli, alingbi lo te sandaga so a zia nde ndali ti 
Nzapa so pepe. Kozo titene lo te ni, alingbi a sukula asioni ti lo si. Tënë so ayeke 
legeoko ndali ti zo so aga sioni na lege so lo ndu mbeni kuâ, wala zo so ngu ti tere 
ti lo ti koli ayuru. 

5Tënë so ayeke nga legeoko ndali ti zo so andu mbeni kete nyama so ayeke sara 
titene zo aga sioni, wala ndali ti zo so ayeke sara titene mbeni zo aga sioni, 
ataa sioni ti zo ni ayeke tongana nyen. 

6Zo so andu aye tongaso, lo ga sioni awe; lo yeke ngba sioni ngbii asi na lakui. 
Asandaga so a zia nde ndali ti Nzapa, kozo titene lo te ni, alingbi lo sukula tere ti 
lo kue. 

7Gi so lâ alinda, zo ni aga nzoni awe. Tongaso, lo lingbi ti te asandaga so a zia nde 
ndali ti Nzapa so senge, ngbanga ti so kobe ti lo laa. 

8Alingbi wayango-sandaga ate kuâ ti mbeni nyama ti ngonda pepe, wala mbeni 
nyama so mbeni sioni nyama asuru ya ti lo. Tongana lo te ni, fade lo yeke ga sioni. 
Mbi laa mbi yeke KOTA GBIA. 

9“Alingbi awayango-sandaga asara ye alingbi na atënë ti yanga ti mbi. Tongaso 
si ngbanga ati na li ti ala pepe ndali ti tënë ti kobe. Tongana ala sara si kobe ni 
aga sioni, fade ala yeke kui. Mbi laa mbi yeke KOTA GBIA so mbi sara titene ala 
duti nde si ala duti nzoni kue. 

10“Ye so a zia nde ndali ti Nzapa, mbeni senge zo alingbi ti te ni pepe. Ataa zo so 
ayeke lango na da ti wayango-sandaga, ataa zo so ayeke sara kua na wayango-
sandaga si a yeke futa lo futango, ala lingbi ti te ye so a zia nde ndali ti Nzapa 
pepe. 

11Me tongana wayango-sandaga avo mbeni zo na nginza, zo ni alingbi ti te ye so 
a zia nde ndali ti Nzapa so senge. Ngbaa so a du lo na da ti wayango-sandaga, lo 
lingbi nga ti te ye so a zia nde ndali ti Nzapa so senge. 

12Tongana molenge ti wayango-sandaga ti wali amu mbeni senge koli, ye so a zi 
na ndö ti asandaga so a zia nde ndali ti Nzapa, molenge-wali ni alingbi ti te ni 
pepe. 

13Me molenge ti wayango-sandaga ni alingbi ti duti mbeni wali-mua, wala koli ti 
lo ake lo awe. Tongana lo du amolenge pepe si lo kiri na da ti babâ ti lo tongana 
ti so lo de ando maseka, lo lingbi ti te kobe ti babâ ti lo senge, ataa so kobe ni, 
mbeni senge zo alingbi ti te ni pepe. 

14“Kobe so a zia nde ndali ti Nzapa, tongana mbeni zo ate ni na mbana ti be ti lo 
pepe, alingbi lo kiri na wayango-sandaga gi oko wungo ti kobe ni. Lo yeke kangbi 
ya ti kobe ni oku, lo zi mbeni mbage ni oko, lo zia na ndö ni si lo mu na wayango-
sandaga. 

15“Ye so azo ti Israel amu na sandaga ti zia nde ndali ti KOTA GBIA, alingbi 
awayango-sandaga asara si aga sioni pepe. 

16Tongana ala ngba ti duti sioni si ala te asandaga so a zia nde ndali ti Nzapa, ala 
sara si ngbanga ati na li ti azo ti Israel ndali ti mbeni sioni so alingbi ti leke tënë 
ni. Biani, mbi laa mbi yeke KOTA GBIA so mbi yeke sara titene azo ni aduti nde 
si aduti nzoni kue.” 

Ndia ndali ti sorongo anyama ti sandaga 

17KOTA GBIA atene na Moïse: 

18Tene na Aaron, na amolenge ti lo ti koli nga na azo ti Israel kue, mo tene: 
“Tongana mbeni zo ti Israel, wala mbeni wande so aduti na Israel aye ti mu na 
mbi KOTA GBIA sandaga so a yeke gbi ni kue na wâ ndali ti zendo so lo mu, wala 
na be ti lo wani, 

19alingbi lo mu na popo ti anyama ti lo koli-bagara, koli-taba wala koli-ngasa so 
mbeni mbage ti tere ti lo abuba pepe, lo ga na ni si mbi yeda na lo. 

20 Nyama so mbeni mbage ti tere ti lo abuba, alingbi lo mu na sandaga pepe, 
tongaso pepe mbi yeke yeda na lo pepe. 

21Tongana mbeni zo aye ti mu sandaga ti beoko ndali ti zendo so lo mu wala lo 
na be ti lo wani, alingbi lo mu na popo ti anyama ti lo bagara, taba wala ngasa so 
mbeni mbage ti tere ti lo abuba pepe, lo ga na ni si mbi yeda na lo. 

22Nyama so le ti lo abuba, wala gere ti lo akungbi wala a fâ ni, wala mbeni ye 
asuku na tere ti lo, wala koto-mo-lango ayeke na tere ti lo, wala dartere, ala mu 
mara ti nyama tongaso na sandaga na mbi KOTA GBIA pepe, ala zia ni na ndö ti 
gbalaka pepe ti gbi ni kue na wâ na mbi KOTA GBIA. 

23Koli-bagara, wala koli-taba so mbeni gere ti lo ayo mingi, wala ayeke nduru 
mingi, ala lingbi ti mu na sandaga na be ti ala wani. Me ala lingbi ti mu ni pepe 
na sandaga so ala mu zendo ndali ni. Fade mbi KOTA GBIA, mbi yeke yeda na ni 
pepe. 

24Nyama so a mboko ale ti korobo ti lo, wala a pete ni, wala a zi ni, wala a fâ ni, 
ala mu na sandaga na mbi KOTA GBIA pepe; ala sara ye tongaso na kodro ti ala 
pepe. 

25Mara ti anyama tongaso, ala vo ni na maboko ti awande pepe ti mu na sandaga 
na mbi, Nzapa ti ala. Mara ti anyama tongaso akpa anyama so mbeni mbage ti 
tere ti ala abuba awe; fade mbi yeke yeda na ni pepe.” 

26KOTA GBIA atene na Moïse: 

27“Tongana mbeni bagara adu, wala mbeni taba adu, wala mbeni ngasa adu, 
alingbi amolenge ni angba na tere ti mama ti ala na ya ti lango mbarambara. Na 
lango miombe ni, tongana a mu ala na sandaga so a yeke gbi ni kue na wâ, fade 
mbi yeke yeda na ni. 

28Me mama ti bagara, mama ti taba, wala mama ti ngasa, ala fâ go ti lo na ti 
molenge ti lo gi na ya ti lango oko pepe. 

29“Tongana ala ga na sandaga ti mungo singila na mbi KOTA GBIA, ayeke nzoni 
ala mu ni alingbi na lege so mbi yeke yeda na ala. 

30Ala yeke te ni gi na oko lango ni so; ala bata tanga ni asi kekereke pepe. Mbi laa 
mbi yeke KOTA GBIA. 

31“Fade ala yeke bata atënë ti ndia ti mbi si ala yeke sara ye alingbi na ni. Mbi laa 
mbi yeke KOTA GBIA. 

32Iri ti mbi so ayeke nde si ayeke nzoni so kue so, ala buba ni pepe. Ala azo ti 
Israel, ala sara si azo ane iri ti mbi so ayeke nde si ayeke nzoni kue. Mbi KOTA 
GBIA laa, mbi yeke sara titene ala duti nde si ala duti nzoni kue. 

33Mbi laa mbi mu ala na kodro ti Ezipte, mbi sigigi na ala titene mbi duti Nzapa 
ti ala. Mbi laa mbi yeke KOTA GBIA.” 

Awayango-sandaga 23 

Amatanga ti kodro ti Israel: lango ti wungo tere 

1KOTA GBIA atene na Moïse: 

2Tene na azo ti Israel, mo tene: “Akota matanga so ala yeke sara ndali ti mbi 
KOTA GBIA ayeke amatanga so ala yeke bongbi ti voro mbi. Alango ti amatanga 
ni ayeke tongaso: 

3 “Na ya ti yenga oko, ala yeke sara kua na ya ti lango omene; me lango 
mbarambara ni ayeke lango ti wungo tere; na lango ni so, ala yeke sara kua oko 
pepe, lango so ala yeke bongbi ti voro mbi. So ayeke lango ti wungo tere: na ndo 
so kue ala yeke duti daa, ala bata lango ni so ndali ti mbi KOTA GBIA. 

4“Ambeni kota matanga so ala yeke bongbi ti voro mbi KOTA GBIA fade ala yeke 
sara ni alingbi na alango so a diko awe: 

Matanga ti Pake na matanga ti Mapa so a sara na mama ni pepe 

5“Na lango baleoko na osio ti kozo nze ni, na lakui, fade ala yeke sara matanga ti 
Pake ndali ti mbi KOTA GBIA. 

6“Na lango baleoko na oku ti oko nze ni, ala yeke sara matanga ti Mapa so a sara 
na mama ni pepe ndali ti mbi KOTA GBIA. Na ya ti lango mbarambara, ala yeke 
te mapa so a sara na mama ni pepe. 

7Na kozo lango ti yenga ni, ala yeke bongbi ti voro mbi; kua so ala yeke sara 
lakue, ala sara ni pepe. 

8 Na lango oko oko ti yenga ni, ala yeke ya na mbi KOTA GBIA sandaga so a yeke 
gbi ni kue na wâ. Na lango mbarambara ni, ala yeke bongbi ti voro mbi; kua so 
ala yeke sara lakue, ala sara ni pepe.” 

Matanga ti kozo le ti kobe 

9KOTA GBIA atene na Moïse, atene: 

10Mo tene na azo ti Israel, mo tene: “Tongana ala si ande na ya ti kodro so mbi 
yeke mu na ala si ala yeke fâ ale ti kobe ti ala, fade ala yeke mu akozo gba ti le ti 
kobe ni, ala ga na ni na wayango-sandaga. 

11Wayango-sandaga ayeke ya ni na mbi KOTA GBIA lango oko na peko ti 
matanga ti wungo tere, tongaso, mbi yeke yeda na ala. 

12Gi na oko lango so ala yeke ya na mbi gba ti le ti kobe ni, ala yeke ya nga na 
mbi sandaga so a yeke gbi ni kue na wâ mbeni molenge ti taba ti ngu oko, lo so 
mbeni mbage ti tere ti lo abuba pepe. 

13Ala yeke mu nga kilo omene ti farini so ala gbu ya ni na mafuta si ala mu na 
sandaga so a yeke zö ni kue na wâ titene fion ni anzere na mbi KOTA GBIA. Ala 
yeke mu nga litere oko na ndambo ti vin. 

14Kozo titene lango so ala yeke ga na kozo gba ti le ti kobe na mbi alingbi, ataa 
mapa, ataa ale ti kobe so ayoro ni yorongo, ataa fini le ti kobe, ala yeke te ni pepe. 
So ayeke mbeni ndia so ayeke ngba ngu na ngu ndali ti ala na ahale ti ala ti angoi 
kue na ndo so kue ala yeke duti daa.” 

Matanga ti ale ti kobe 

15“Lango oko na peko ti lango ti wungo tere, so ti tene ngbene ye na lango so ala 
mu gba ti le ti kobe titene a ya na nduzu ti fa atene, a mu na mbi, fade ala yeke 
diko yenga kue mbarambara. 

16Ti londo na lango ni so, ala yeke diko lango baleoku ngbii asi na ndade ti lango 
ti wungo tere, ala yeke ya na mbi, KOTA GBIA sandaga ti fini ale ti kobe. 

17Fade ala yeke mu mapa use na da ti ala, ala ga na ni, ala yeke ya na nduzu ti fa 
atene ala mu na mbi. Ala yeke mu kilo ota ti farini, ala zia mama ti mapa daa si 
ala sara na mapa ni. So ayeke akozo le ti kobe so ala yeke ya na mbi KOTA GBIA. 

18Na tere ti mapa ni, ala yeke mu nga amolenge ti taba mbarambara ti ngu oko 
so mbeni mbage ti tere ti ala abuba pepe, koli-bagara oko na akoli-taba use. Ala 
yeke bongbi anyama ni na sandaga ti ale ti kobe nga na ti vin si ala yeke mu na 
mbi na sandaga so a yeke gbi ni kue na wâ. So ayeke sandaga so fion ni ayeke 
nzere na mbi KOTA GBIA. 

19Ala yeke mu nga koli-ngasa oko na sandaga ndali ti siokpari ti ala; ala yeke mu 
amolenge ti taba use ti ngu oko na sandaga ti beoko. 

20Wayango-sandaga ayeke mu mapa ni nga na anyama ni, lo yeke ya ni na nduzu 
ti fa atene, a mu na Nzapa. So ayeke sandaga so a zia nde ndali ti mbi KOTA GBIA 
si aga ye ti awayango-sandaga. 

21 Gi na oko lango ni so, ala yeke iri azo ti kodro titene ala bongbi ti voro mbi. 
Kua so ala yeke sara lakue, ala sara ni pepe. So ayeke mbeni ndia so ayeke ngba 
ngu na ngu ndali ti ala na ahale ti ala na ndo so kue ala yeke duti daa. 

22 “Tongana ala yeke fâ ale ti kobe ti yaka ti ala, fade ala yeke fâ ale ti kobe so 
ayeke na yanga ti yaka ni pepe. Ala yeke kiri ti fâ ale ti kobe so angba so pepe. 
Ala yeke zia ni na awayere nga na awande. Mbi laa mbi yeke KOTA GBIA, Nzapa 
ti ala.” 

Lango ti dango be na ti dekongo na ngia 

23KOTA GBIA atene na Moïse 

24ti tene na azo ti Israel, atene: “Kozo lango ti nze mbarambara ni ayeke lango ti 
wungo tere, lango ti dango be na ti dekongo na ngia. Ala yeke bongbi ti voro mbi. 

25 Kua so ala yeke sara lakue, ala sara ni pepe; ala yeke mu sandaga so a yeke zö 
ni kue na wâ na mbi KOTA GBIA.” 

Kota lango ti zingo siokpari na li ti azo 

26KOTA GBIA atene na Moïse: 

27“Na lango baleoko ti nze mbarambara ni, fade a yeke duti kota lango ti zingo 
siokpari na li ti azo. Ala yeke bongbi ti voro mbi, ala yeke ke kobe si ala yeke ya 
na mbi asandaga so a yeke zö ni kue na wâ. 

28Na lango ni so, fade ala yeke sara kua oko pepe, ngbanga ti so ayeke kota lango 
ti zingo siokpari na li ti azo, lango so a yeke sara na ndö ti ala mbeni ye so afa 
atene, mbi KOTA GBIA Nzapa ti ala, mbi zi siokpari na li ti ala awe. 

29Zo so ake kobe na lango ni so pepe, fade a yeke tumba lo na popo ti bongbi ti 
azo ti Israel. 

30Zo so asara kua na lango ni so, fade mbi yeke zi lo na popo ti azo. 

31Ala yeke sara kua oko pepe. So ayeke mbeni ndia so ayeke ngba ngu na ngu 
ndali ti ala na ahale ti ala ti angoi kue, na ndo so kue ala yeke duti daa. 

32 Fade lango ni so ayeke duti lango ti wungo tere ndali ti ala, ala yeke ke kobe. 
Na lango gumbaya ti nze ni na lakui, ngbii asi kekereke na lakui, ala yeke bata 
lango ti wungo tere ni.” 

Matanga ti Akpangba 

33KOTA GBIA atene na Moïse: 

34Tene na azo ti Israel, mo tene: “Na lango baleoko na oku ti nze mbarambara ni, 
matanga ti Akpangba ayeke duti daa. Ala yeke sara matanga ni na ya ti lango 
mbarambara ndali ti mbi KOTA GBIA. 

35Na kozo lango ni, ala yeke bongbi ti voro mbi; kua so ala yeke sara lakue, ala 
sara ni pepe. 

36Na ya ti lango oko oko ti yenga ni, ala yeke ya na mbi KOTA GBIA sandaga so a 
yeke zö ni kue na wâ. Na lango miombe ni, ala yeke bongbi ti voro mbi si ala yeke 
ya na mbi sandaga so a yeke zö ni kue na wâ. So ndangba lango ti matanga ni laa; 
kua so ala yeke sara lakue, ala yeke sara ni pepe. 

37“So ayeke akota matanga ndali ti mbi KOTA GBIA laa; ala yeke bongbi ti voro 
mbi, ti ya na mbi asandaga so a yeke zö ni kue na wâ, asandaga so a yeke gbi ni 

kue na wâ wala asandaga ti ale ti kobe, sandaga ti beoko wala sandaga ti samba, 
alingbi na ndia ti matanga oko oko. 

38Ala yeke zia asandaga so na ndö ti asandaga so ala yeke mu ka na mbi na lango 
ti wungo tere. Ala yeke zia nga ni na ndö ti aye so ala yeke mu nga na ndö ti 
asandaga so ala mu na be ti ala wani wala ti so ala mu zendo ndali ni. 

39“Na lango baleoko na oku ti nze mbarambara ni, na peko ti so ala fâ ale ti kobe 
ti yaka ti ala awe, fade ala yeke sara matanga na ya ti lango mbarambara ndali ti 
mbi KOTA GBIA. Kozo lango ni na lango miombe ni ayeke duti alango ti wungo 
tere. 

40 Na kozo lango ni, fade ala yeke mu anzoni le ti keke, amaboko ti mburu, 
amaboko ti keke so akugbe ayeke daa mingi na amaboko ti keke so ayeke na ya 
ti ngu; ala yeke sara ngia na ya ti lango mbarambara na dawa ti mbi KOTA GBIA, 
Nzapa ti ala. 

41Na ya ti ngu oko oko, na nze mbarambara ni, fade ala yeke sara matanga so na 
ya ti lango mbarambara ndali ti mbi. So ayeke mbeni ndia so ayeke ngba ngu na 
ngu ndali ti ala na ahale ti ala ti angoi kue. 

42Na ya ti lango mbarambara so, ala azo ti Israel, alingbi ala lango na gbe ti 
akpangba. 

43 Tongaso si ahale ti ala kue ahinga atene, na ngoi so mbi mu akotara ti ala na 
sese ti Ezipte mbi sigigi na ala, ala lango ando na gbe ti akpangba. Mbi laa mbi 
yeke KOTA GBIA, Nzapa ti ala.” 

44Lege so Moïse afa na azo ti Israel ti sara akota matanga ndali ti KOTA GBIA laa. 

Awayango-sandaga 24 

Gere ti alamba ti ndo so ayeke nde si ayeke nzoni kue 

1KOTA GBIA atene na Moïse: 

2“Mu yanga na azo ti Israel titene ala ga na mo mafuta ti olive so ayeke nzoni 
ahon atanga ni kue, tongaso si wâ ayeke za na ya ti lamba lakue na lakui. 

3Fade Aaron ayeke zia gere ti alamba ni na ya ti da ti bongo so mbi na azo ti mbi 
e yeke wara tere daa, na dawa ti ridoo so ahonde sanduku ti mbuki. Alamba ni 
ayeke za na dawa ti mbi, KOTA GBIA na lakui ngbii asi na ndaperere. Ndia so 
ayeke ngba ngu na ngu ndali ti ahale ti ala ti angoi kue. 

4Aaron ayeke zia alamba ni na ndö ti gere ni so a sara na lôro ti nzoni ni titene 
alamba ni aza lakue na bi na dawa ti mbi KOTA GBIA.” 

Amapa so a mu na Nzapa 

5“Mo mu nzoni farini, mo zö na gatoo baleoko na use; gatoo oko kilo omene, 
gatoo oko kilo omene. 

6 Fade mo yeke zia agatoo ni na ndö ti tere, na ndö ti tere, gba ni use na dawa ti 
mbi, na ndö ti meza so a sara na lôro ti nzoni ni. 

7Mo yeke zia dukani ti nzoni ni na ndö ti gba ti agatoo ni oko oko; fade a yeke zö 
ni kue na wâ ndali ti mbi titene aga ye ti dango be. 

8“Na lango oko oko ti wungo tere, ala yeke zia mara ti agatoo tongaso na dawa ti 
mbi KOTA GBIA lakue. Ala azo ti Israel, so ayeke tënë ti mbuki ndali ti ala lakue 
lakue. 

9 Agatoo ni ayeke ga ye ti Aaron na ahale ti lo; ala yeke te ni na mbeni ndo so 
ayeke nde si ayeke nzoni kue. Biani, agatoo ni ayeke nde si ayeke nzoni kue ahon 
atanga ni, ngbanga ti so a mu ni na popo ti akobe so a yeke zö ni kue na wâ ndali 
ti KOTA GBIA. So ayeke ye so aga ti ala kpu na kpu.” 

Zo so azonga iri ti Nzapa, fade a yeke fâ lo 

10Mbeni lâ, tiri alondo na ya ti bâbâ na popo ti mbeni molenge-koli na mbeni zo 
ti Israel. Mama ti molenge-koli ni ayeke zo ti Israel, babâ ti lo ayeke zo ti Ezipte. 

11Iri ti mama ti molenge-koli ni ayeke Shelomit; Shelomit ayeke molenge ti Dibri 
ti wali; Dibri ayeke zo ti mara ti Dan. Molenge ti Shelomit azonga iri ti Nzapa si 
adeba lo. A mu molenge-koli ni ague na lo na Moïse. 

12A bata molenge-koli ni nzoni ti ku na yanga so KOTA GBIA ayeke mu. 

13Tongaso KOTA GBIA atene na Moïse: 

14“Mu koli so azonga iri ti mbi so, mo sigigi na lo na ya ti bâbâ ni; azo so kue ama 
lo, ala yeke zia maboko ti ala na li ti lo si bongbi ti azo ti Israel kue ayeke bo lo 
na têne ti fâ lo. 

15Fade mo yeke tene na azo ti Israel, mo tene: “Tongana mbeni zo azonga Nzapa 
ti lo, fade ngbanga ti sioni ti lo ayeke kiri na li ti lo wani. 

16Zo so azonga iri ti KOTA GBIA, fade a yeke fâ lo; bongbi ti azo ni kue ayeke bo 
lo na têne si ayeke fâ lo. Ataa zo ni ayeke wande, wala molenge ti kodro, fade a 
yeke fâ lo, ngbanga ti so lo zonga iri ti Nzapa. 

17 “Zo so afâ mbeni zo, alingbi a fâ lo. 

18Tongana zo ni afâ nyama ti mbeni zo, alingbi lo mu mbeni nyama nde so angba 
na fini na wani. 

19“Zo so abuba mbeni mbage ti tere ti mba ti lo, fade a yeke buba nga gi oko 
mbage ti tere ti lo ni: 

20 zo so akungbi bio ti mba ti lo, a yeke kungbi nga bio ti lo; zo so akoro le ti mba 
ti lo, a yeke koro nga le ti lo; zo so akungbi pembe ti mba ti lo, a yeke kungbi nga 
pembe ti lo; zo so asara sioni na mba ti lo, gi mara ti sioni so laa a yeke sara na 
lo. 

21“Zo so afâ mbeni nyama, alingbi lo mu mbeni nyama nde na plase ni; zo so afâ 
zo, alingbi a fâ lo. 

22 “Fade ndia oko so ayeke duti ndali ti wande nga ndali ti molenge ti kodro, 
ngbanga ti so mbi laa mbi yeke KOTA GBIA, Nzapa ti ala.” 

23Moïse atene peko ti atënë so na azo ti Israel. Tongaso azo amu koli so azonga 
iri ti Nzapa so, ala sigigi na lo na ya ti bâbâ, ala bo lo na têne si ala fâ lo. Azo ti 
Israel asara ye alingbi na yanga so KOTA GBIA amu na Moïse. 

Awayango-sandaga 25 

Ngu ti wungo tere ndali ti sese 

1Na ndö ti hoto ti Sinai, KOTA GBIA atene na Moïse: 

2Tene na azo ti Israel, mo tene: “Tongana ala si ande na kodro so mbi yeke mu 
na ala, fade ala yeke zia sese ni awu tere ti lo ndali ti mbeni ngoi. Ala yeke sara 
so ndali ti mbi KOTA GBIA. 

3Na ya ti ngu omene, fade ala yeke lu akobe na yaka ti ala, ala yeke fâ aguruma ti 
akeke ti vinye ti ala si ala yeke fâ ale ti kobe. 

4Me na ngu mbarambara ni, ala yeke zia sese awu tere ti lo; so ayeke ngu ti 
wungo tere ndali ti sese, ngu ti wungo tere ndali ti mbi KOTA GBIA. Fade ala yeke 
lu ale ti kobe pepe, ala yeke fâ aguruma ti akeke ti vinye ti ala pepe. 

5Ale ti kobe so asigigi si akono gi ala wani ngbene ye na ngu so ahon, fade ala 
yeke fâ ni pepe; akeke ti vinye so a fâ aguruma ni pepe so, ala yeke fâ ale ni pepe. 
So ayeke ngu ti wungo tere ndali ti sese. 

6Me ala lingbi ti te akobe so asigigi ala wani na ya ti ngu ti wungo tere ni so. Ala 
na angbaa ti ala ti koli na ti wali, azo ti kua ti ala so ayeke futa ala futango nga na 
awande so aduti na popo ti ala. 

7Âdu ti anyama ti ala ti kodro na anyama ti ngonda ti kodro ti ala, fade anyama 
ni ayeke te aye so asigigi na ya ti sese ni.” 

Ngu ti sigingo na gbe ti ngbaa 

8“Fade ala yeke diko ngu mbarambara fani mbarambara, so ti tene ngu baleosio 
na gumbaya. 

9Na pekoni, na lango baleoko ti nze mbarambara ni, so ti tene na kota lango ti 
zingo siokpari na li ti azo, fade ala yeke huru adidi si ala yeke dekongo na ngia 
na ya ti kodro ni kue. 

10Na lege so, ala yeke sara si ngu baleoku ni aga ngu so ayeke nde si ayeke nzoni 
kue ndali ti Nzapa. Ala yeke fa atene, a zi azo ti kodro ni kue na gbe ti ngbaa awe. 
Ngu so ayeke duti ngu ti kiringo na nengo ti ala. Zo oko oko ayeke kiri ti mu sese 
ti lo, zo oko oko ayeke kiri na ya ti kete mara ti lo. 

11Ngu baleoku ni ayeke ngu ti kiringo na nengo ti ala: ala yeke lu ale ti kobe pepe, 
ala yeke fâ ale ti kobe so asigigi gi ala wani pepe, akeke ti vinye so a fâ aguruma 
ni pepe, ala yeke fâ ale ni pepe. 

12Biani, ngu ni ayeke ngu ti kiringo na nengo ti ala; ngu ni ayeke duti ye so ayeke 
nde si ayeke nzoni kue. Me fade ala yeke te akobe so asigigi ala wani na yaka. 

13“Na ngu ti kiringo na nengo ti ala ni, zo oko oko ayeke kiri ti mu sese ti lo. 

14Tongana ala ka sese na mba ti ala, wala ala vo sese na maboko ti lo, alingbi ala 
sara mbana na lo pepe. 

15Tongana ala vo sese na maboko ti mba ti ala, wala ala ka sese na lo, fade ala 
yeke futa ni alingbi na wungo ti ngu so ahon na peko ti ngu ti kiringo na nengo 
ti ala; ala yeke futa nga ni alingbi na wungo ti ngu so ala fâ na ale ti kobe ti yaka 
ni. 

16Tongana ngu angba mingi, fade ngere ti ye ni ayeke gue nga na nduzu mingi. 
Tongana ngu ni angba mingi pepe, fade ngere ni ayeke kiri na gbeni. Biani, gi 
ambeni le ti kobe so zo ni afâ laa lo yeke ka. 

17Ayeke nzoni mbeni zo oko na popo ti ala asara mbana na mba ti lo pepe; ye so 
ayeke fa atene, ala yeke kpe mbeto ti mbi, Nzapa ti ala laa. Mbi laa mbi yeke KOTA 
GBIA, Nzapa ti ala. 

18Ala sara ye alingbi na andia ti mbi; ala bata atënë ti ndia ti mbi, ala sara ye 
alingbi na ni, tongaso fade mbeni ye ti sioni ti sara ala na ya ti kodro so ayeke 
daa pepe. 

19Sese ti kodro ni ayeke du ale ti kobe mingi, ala yeke te kobe, ya ti ala asi, mbeni 
ye ti sioni ti sara ala ayeke daa pepe. 

20“E hinga pepe, fade ala yeke tene na be ti ala: ‘So e yeke lu ale ti kobe pepe so, 
so e yeke fâ nga ale ti kobe pepe so, fade e yeke te nyen na ngu mbarambara ni?’ 

21Fade mbi yeke mu yanga titene tufa ti mbi aga na ndö ti ala na ngu omene ni si 
sese ayeke du ale ti kobe ndali ti ngu ota. 

22Na ngu miombe ni, fade ala yeke lu ale ti kobe; me ala yeke ngba ti te angbene 
le ti kobe ngbii asi na ngu gumbaya ni. Biani, ala yeke ngba ti te angbene le kobe 
ni ngbii ti ku na fango ale ti kobe ti ngu gumbaya ni.” 

Ndia titene zo akiri avo sese ti lo 

23“Fade zo ayeke ka sese biani biani pepe, ngbanga ti so sese ayeke ti mbi KOTA 
GBIA. Ti ala, fade ala yeke duti tongana awande wala agene na kodro ti mbi. 

24Ndani laa, na ya ti kodro so kue mbi yeke mu na ala, fade ala yeke leke ndia so 
ayeke mu lege na zo ti kiri ti vo sese ti lo. 

25“Tongana mbeni mba ti ala aga wayere si lo lingbi ti ka mbeni mbage ti sese ti 
lo, fade mbeni zo ti sewa ti lo so songo ti ala ayo pepe, lo so a mu na lo lege ti vo 
sese ni alingbi ti kiri ti vo ni na maboko ti mba ti lo ni senge. 

26Tongana wayere ni ayeke na mbeni zo ti sewa ti lo so alingbi ti kiri ti vo sese 
ni ayeke daa pepe, me lo wara lege ti kiri ti vo sese ni lo wani, 

27fade lo yeke diko wungo ti angu so ahon ngbii asi na ngu ti kiringo na nengo ti 
ala; lo yeke futa ngere ni si sese ni ayeke kiri ti ga ti lo. 

28Tongana lo wara ye ti kiri na ni na zo so avo sese ni pepe, fade sese ni ayeke 
ngba na maboko ti zo so avo ni ngbii asi na ngu ti kiringo na nengo ti ala. Na ngoi 
ni so laa sese ni ayeke kiri na kozo wani. 

29“Tongana zo aka mbeni da ti lango na ya ti gbata so a sara ngangu gbagba na 
tere ni, a mu lege na zo ni ti kiri ti vo da ni gi na ya ti ngu oko, ti londo na ngoi so 
lo ka na da ni. 

30Na ya ti ngu oko, tongana zo akiri avo da ni pepe, fade da ni ayeke ga ti zo so 
avo da ni so biani biani, lo na ahale ti lo. Na ngu ti kiringo na nengo ti ala, azo ti 
Israel, zo ti vongo da ni ayeke kiri na da ni na kozo wani pepe. 

31Me ada so ayeke na ya ti akete kodro so gbagba ti bira ayeke na tere ni pepe, 
fade a yeke baa ni tongana ayaka ti kodro ni. Zo so aka da ni, a mu lege na lo ti 
kiri ti vo da ni. Na ngu ti kiringo na nengo ti ala, da ni ayeke kiri na lo. 

32“Ti azo ti mara ti Lévi, a mu lege na ala na ngoi kue ti kiri ti vo ada so ayeke na 
ya ti agbata ti azo ti mara ti Lévi. 

33Ataa mbeni zo ti mara ti Lévi laa avo da ni, fade da ni ayeke kiri na kozo wa ni 
na ngu ti kiringo na nengo ti azo ti Israel. Biani, ada ni ayeke oko ye so azo ti 
mara ti Lévi ayeke na ni na popo ti azo ti Israel. 

34Me ayaka so ayeke na tere ti agbata ti azo ti mara ti Lévi, ala lingbi ti ka ni pepe. 
Biani, ayeke ye ti ala kpu na kpu.” 

Sarango boon na awayere 

35 “Tongana mba ti ala aga wayere si lo wara lege ti kiri na yongo ti ala pepe, 
alingbi ala mu maboko na lo, tongaso si lo ngba ti duti na tere ti ala. Ala sara nga 
gi mara ti ye so na wande so aduti na popo ti ala, wala na wande so aga ndali ti 
mbeni kete ngoi. 

36Ala hunda na lo ti zia mbeni ye na ndö ti yongo ni ti kiri na ni na ala pepe. 
Tongaso laa ala yeke fa atene, ala yeke kpe mbeto ti mbi Nzapa ti ala; tongaso si 
mba ti ala ni angba ti duti na tere ti ala. 

37 Tongana ala sara boon ti nginza na lo, alingbi ala hunda na lo ti zia mbeni 
nginza na ndö ni si lo kiri na ni pepe. Tongana ala mu na lo kobe, alingbi ala 
hunda na lo zia mbeni kobe na ndö ni si lo kiri na ni pepe. 

38Mbi laa mbi yeke KOTA GBIA, Nzapa ti ala; mbi laa mbi mu ala na sese ti Ezipte, 
mbi sigigi na ala ti mu na ala sese ti Kanaan, tongaso si mbi ga Nzapa ti ala.” 

Ndia so amu lege ti vongo azo 

39“Tongana mba ti ala aga wayere si lo ye ti ka tere ti lo na ala, alingbi ala mu na 
lo kua ti ngbaa pepe. 

40Fade ala yeke mu lo tongana mbeni zo ti kua so a yeke futa lo futango wala 
tongana mbeni wande so aga ndali ti mbeni kete ngoi. Mba ti mo ni ayeke sara 
kua ti mo ngbii asi na ngu ti kiringo na nengo ti ala. 

41Na pekoni, lo yeke sigigi na da ti ala, lo na amolenge ti lo; lo yeke kiri na ya ti 
sewa ti lo, lo yeke kiri ti wara sese ti akotara ti lo. 

42Biani, azo ti Israel so mbi mu ala na sese ti Ezipte si mbi sigigi na ala, ala yeke 
azo ti kua ti mbi: a lingbi ti ka ala tongana ti so a yeke ka angbaa pepe. 

43Ala sara ngangu komandema na ndö ti ala pepe. Tongaso laa ala yeke fa atene, 
ala yeke kpe mbeto ti mbi Nzapa ti ala. 

44“Tongana ala ye ti wara angbaa wala azo ti kua ti wali, fade ala yeke vo ala na 
popo ti amara nde so angoro ala. 

45Ala lingbi nga ti vo ala na popo ti amolenge ti agene so aga ti duti na ndo ti ala, 
wala na popo ti azo ti akete mara ti ala so adu ala na ya ti kodro ti ala, azo ti 
Israel. Angbaa ni ayeke ga ye ti ala. 

46 Gbanda, fade ala yeke zia angbaa ni na amolenge ti ala titene aga ye ti ala nga. 
Fade ala yeke bata ala tongana angbaa lakue. Me ti a-ita ti ala azo ti Israel, alingbi 
zo oko na popo ti ala asara ngangu komandema na ndö ti ita ti lo pepe. 

47“Mbeni wande so aduti na ndo ti ala wala mbeni wande so aga ndali ti mbeni 
kete ngoi alingbi ti ga zo ti mosoro. Me mba ti ala, zo ti Israel aga ti lo wayere si 
lo ye ti ka tere ti lo na mbeni wande ni, wala na mbeni zo ti kete mara ti wande 
ni. 

48Lege ayeke daa titene a kiri a vo zo ti Israel so. Mbeni ita ti lo oko alingbi ti vo 
lo senge. 

49Tongana lo yeke na ita pepe, ita ti babâ ti lo wala molenge ti ita ti babâ ti lo, 
wala mbeni sewa ti kete mara ti lo alingbi ti kiri ti vo lo senge. Zo ni wani alingbi 
ti kiri ti vo tere ti lo, tongana lege ayeke daa. 

50Tongana ye ni ayeke tongaso, lo na zo so avo lo so ayeke ma tere; ala yeke diko 
wungo ti ngu so lo sara, ti londo na ngu so lo ka tere ti lo ngbii asi na ngu ti 
kiringo na nengo ti azo ti Israel. Ngere ti zo ni ayeke lingbi gi na wungo ti angu 
ni, so ti tene ayeke lingbi na futa so a yeke mu na zo ti kua na ya ti lango oko oko. 

51Tongana ngu angba mingi ti si na ngu ti kiringo na nengo ti azo ti Israel, fade 
lo yeke kiri na kota mbage ti nginza ti peko ti lo na zo so lani a vo lo so. 

52Tongana ngu angba mingi pepe ti si na ngu ti kiringo na nengo ti azo ti Israel, 
fade lo yeke diko wungo ti angu ni si lo yeke kiri na nginza ti peko ti lo alingbi na 
wungo ti ngu so angba so. 

53Ngu na ngu, zo ni alingbi ti ngba na ndo ti zo ti vongo lo tongana zo ti kua. Me 
zo ti vongo lo ni ayeke sara ngangu komandema na ndö ti lo pepe. 

54Tongana a kiri avo zo ni alingbi na mbeni oko lege so a fa so pepe, fade zo ni 
ayeke sigigi yamba na gbe ti ngbaa, lo na amolenge ti lo na ngu ti kiringo na 
nengo ti azo ti Israel.” 

Mbi laa mbi yeke KOTA GBIA, Nzapa ti ala 

55“Biani, azo ti Israel ayeke angbaa ti mbi; ala yeke azo ti kua ti mbi, ngbanga ti 
so mbi laa mbi mu ala na sese ti Ezipte, mbi sigigi na ala! Mbi laa mbi yeke KOTA 
GBIA, Nzapa ti ala. 

Awayango-sandaga 26 

1 “Ala sara ayanda pepe, ala sara limo ti mbeni nzapa wala mbeni ngbongboro 
têne so aluti na nduzu ndali ti ala wani pepe. Atêne so a de alimo na tere ni, ala 
zia ni na ya ti kodro ti ala pepe, ala kuku, akpo li ti ala na sese na dawa ni pepe. 
Biani, mbi laa mbi yeke KOTA GBIA, Nzapa ti ala. 

2“Alingbi ala bata lango ti wungo tere, ala ne ndo so a zia nde ndali ti mbi. Mbi 
laa mbi yeke KOTA GBIA.” 

Sarango tufa 

3“Tongana ala sara ye alingbi na andia ti mbi, tongana ala bata atënë ti ndia ti 
mbi si ala sara ye alingbi na ni, 

4fade mbi yeke tokua na ala ngu-Nzapa na ngoi ni so alingbi. Tongaso sese ayeke 
du ale ti kobe si akeke ayeke du alengo ni. 

5 Na ndo ti ala, fade ala yeke ngba ti pika ale ti kobe ngbii asi na ngoi ti fango ale 
ti vinye; ala yeke ngba ti fâ ale ti vinye ngbii asi na ngoi ti lungo ale ti kobe. Ala 
yeke te kobe, ya ti ala asi si mbeni ye ti sioni ti sara ala ayeke daa pepe. 

6Mbi yeke zia siriri na ya ti kodro ni. Tongana ala yeke lango, mbeni ye oko ti zia 
mbeto na be ti ala ayeke daa pepe. Mbi yeke hunzi asioni nyama kue na ya ti 
kodro ni. Azo ayeke kiri ti tiri bira na ala pepe. 

7Ala yeke tumba peko ti awato ti ala si ala yeke fâ ala na ya ti bira. 

8Azo oku na popo ti ala ayeke tumba peko ti awato ngbangbo oko; azo ngbangbo 
oko ayeke tumba peko ti awato saki baleoko si ala yeke fâ awato ni na ya ti bira. 

9Mbi yeke ga na mbage ti ala ti sara nzoni be na ala; mbi yeke sara si ala du mingi, 
mbi yeke sara si ala wu mingi; mbi yeke bata lege ti mbuki ti mbi na ala. 

10Ala yeke fâ gba ti ale ti kobe, ala yeke te ni ngbii aninga. Ataa angbene le ti kobe 
so ala bata ni, ala yeke sigigi na ni ti zia ndo na afini ni. 

11Fade mbi yeke zia da ti mbi na popo ti ala; mbi yeke ke ala pepe. 

12 Mbi yeke tambula na popo ti ala; mbi yeke duti Nzapa ti ala si ala yeke duti azo 
ti mbi. 

13Mbi laa mbi yeke KOTA GBIA, Nzapa ti ala. Mbi mu ala na sese ti Ezipte, mbi 
sigigi na ala titene ala kiri aduti ngbaa ti azo ti Ezipte pepe. Mbi zi ala na gbe ti 
ngbaa titene ala tambula li ti ala na nduzu.” 

Adengo ba 

14“Tongana ala ma yanga ti mbi pepe, tongana ala sara ye alingbi na atënë ti 
yanga ti mbi so kue pepe, 

15tongana ala ke andia ti mbi, tongana ala ke lege ti asarango ye so mbi fa na ala 
si ala sara ye alingbi na atënë ti yanga ti mbi pepe, tongana ala buba ya ti mbuki 
ti mbi, 

16baa ye so mbi yeke sara ande na ala ayeke so: “Fade mbi yeke tokua na ndö ti 
ala akota kpale: ala yeke nge ngengo, kobela ti wâ ti tere ayeke sara ala; akobela 
ni ayeke vuko le ti ala si ayeke woko ala. Ala yeke lu ale ti kobe senge senge, 
awato ti ala laa ayeke te ni. 

17Fade mbi yeke ga na tere ti ala; awato ti ala ayeke kinda ala. Azo so ake ala 
ayeke ga ti sara komandema na ndö ti ala; ti ala, ala yeke kpe, ataa so mbeni zo 
atumba peko ti ala pepe. 

18“Na peko ti aye so kue, tongana ala ma yanga ti mbi pepe, fade mbi yeke kiri ti 
pika ala ngangu fani mbarambara ndali ti asiokpari ti ala. 

19Ngangu so ala yeke sara na baba so, fade mbi yeke buba ni; mbi yeke sara si le 
ti nduzu akpengba na ala tongana wen si sese ti ala ayeke kpengba tongana 
bengba wen. 

20Ala yeke hunzi ngangu ti ala na sarango kua senge senge; sese ti ala ayeke du 
ale ti kobe oko pepe, akeke ti kodro ni ayeke du alengo ni oko pepe. 

21“Tongana ala ngba ti sara ngangu li na mbi si ala ke ti ma yanga ti mbi, fade 
mbi yeke kiri ti pika ala ngangu fani mbarambara ndali ti asiokpari ti ala. 

22Mbi yeke tokua anyama ti ngonda na tere ti ala; anyama ni ayeke fâ amolenge 
ti ala, ala yeke hunzi anyama ti ala, anyama ti ngonda ni ayeke fâ ala kue si alege 
ti ala ayeke ga ngonda. 

23“Tongana ala yeda na apika ti mbi ni pepe si ala ngba ti sara ngangu li na mbi, 

24fade mbi nga, mbi yeke sara ngangu li na ala, mbi yeke kiri ti pika ala fani 
mbarambara ndali ti asiokpari ti ala. 

25Ndali ti mbuki ti mbi so ala buba ni, fade mbi yeke tokua bira na tere ti ala, ala 
yeke honde tere ti ala na ya ti agbata ti ala, me mbi yeke tokua sioni kobela ti 
bubango kodro na tere ti ala si mbi yeke zia ala na maboko ti awato ti ala. 

26Mbi yeke gbanzi na ala kobe; awali baleoko alingbi ti to kobe ti ala na ya ti duke 
oko; awali ni ayeke mu kobe ni gi kete kete ti ga na ni na ala, ala yeke te ni, me 
ya ti ala ayeke si pepe. 

27“Na peko ti aye so kue, tongana ala ma yanga ti mbi pepe si ala ngba ti sara 
ngangu li na mbi, 

28fade mbi nga, na sioni ngonzo na be ti mbi, mbi yeke sara ngangu li na ala; mbi 
wani, mbi yeke kiri ti pika ala fani mbarambara ndali ti asiokpari ti ala. 

29Ala yeke te kasa ti tere ti amolenge ti ala ti koli na ti amolenge ti ala ti wali. 

30Ando so ala leke na ndö ti ahoto ti voro anzapa nde daa so, mbi yeke buba ni. 
Agbalaka so ala yeke zö dukani na ndö ni so, mbi yeke kungbi ni na sese; mbi 
yeke bongbi kuâ ti ala na ndö ti afango yanda ti ala; fade mbi yeke ke ala. 

31Mbi yeke buba agbata ti ala kue, mbi yeke sara si ando ti vorongo anzapa ti ala 
aga ngonda; asandaga ti ala so ala yeke ya na mbi, mbi yeke kiri ti ma fion ni 
pepe. 

32Mbi wani, mbi yeke sara si kodro ti ala aga ngonda, awato ti ala so ayeke ga ti 
duti daa, li ti ala kue ayeke kpe. 

33Ti ala, mbi yeke tokua bira na tere ti ala si mbi yeke sara titene ala kangbi na 
popo ti amara nde. Kodro ti ala ayeke ga ngonda si agbata ti ala ayeke buba kue. 

34“Tongaso, na ya ti angu so kue ala yeke ngba na kodro ti awato ti ala, fade sese 
ti ala so aga ngonda so ayeke wu tere ti lo. Sese ni ayeke wu tere ti lo, ngbanga ti 
so na ya ti ngoi so ahon, ala wu tere ti ala pepe. 

35Na ndembe so ala yeke lango lani na ya ti kodro ni, sese awu tere ti lo pepe. Me 
na ngoi so kue sese ni aga ngonda, sese ni ayeke wu tere ti lo. 

36“Ti azo so ayeke na popo ti ala si ayeke ngba na fini na kodro ti awato ti ala, 
mbi yeke sara si ala woko kue. Gi toto ti kugbe so ati na sese ayeke sara si ala 
kpe. Ala yeke kpe, mo baa mo tene, awato laa ayeke tumba peko ti ala na yongoro 
zeme. Ala yeke ti na sese, ataa so zo oko atumba peko ti ala pepe. 

37Ala yeke ti na sese na ndö ti tere tongana ti so zo ayeke kpe na dawa ti wato, 
ataa so zo oko ayeke tumba peko ti ala pepe. Ala lingbi ti gbu le ni na awato ti ala 
pepe. 

38Ala yeke kui na kodro wande, sese ti awato ti ala si ayeke mene ala. 

39Azo so ayeke na popo ti ala si ayeke ngba na fini na kodro ti awato, fade ala 
yeke nge ngengo ndali ti siokpari ti ala wani, nga ndali ti siokpari ti akotara ti 
ala.” 

Nzapa ayeke dabe ti lo na mbuki ti lo 

40“Me azo so ayeke ngba na fini, fade ala yeke fa na gigi sioni ti ala na ti akotara 
ti ala. Ala yeke tene: ‘E sara ye so ayeke sioni mingi ti ke KOTA GBIA, e sara 
ngangu li na lo.’ 

41Tongaso, ala yeke hinga atene, mbi nga, mbi sara ngangu li na ala si mbi tokua 
ala na kodro ti awato ti ala. Mbeni lâ, tongana ala fâ be ti ala na ganza si ala sara 
tere ti ala kete, ala yeda titene mbi pika ala ndali ti sioni ti ala, 

42 fade mbi yeke dabe ti mbi na mbuki so mbi sara na akotara ti ala: Jacob, Isaac 
na Abraham. Mbi yeke dabe ti mbi nga na zendo so mbi mu ndali ti kodro ti ala. 

43Tongaso, na ngoi so kue, azo ni ayeke zia sese ti ala, sese ni ayeke wu tere ti lo. 
Na ndembe so sese ni ayeke ga ngonda, ala yeke yeda titene a pika ala, ngbanga 
ti so ala ke ti sara ye alingbi na andia ti mbi, ala ke lege ti asarango ye so mbi fa 
na ala. 

44Me ataa so kue, tongana ala yeke na kodro ti awato ti ala, mbi yeke ke ala biani 
biani pepe, be ti mbi ayeke ke ala pepe, mbi yeke hunzi ala pepe, mbi yeke buba 
tënë ti ya ti mbuki na ala pepe. Biani, mbi laa mbi yeke KOTA GBIA, Nzapa ti ala. 

45Biani, ndali ti nzoni ti ala, mbi yeke dabe ti mbi na mbuki so mbi sara ando na 
akotara ti ala; akotara ti ala so mbi mu ala na sese ti Ezipte, mbi sigigi na ala na 
le ti amara nde titene mbi ga Nzapa ti ala. Mbi laa mbi yeke KOTA GBIA.” 

46So ayeke ambela, lege ti asarango ye nga na andia so KOTA GBIA alu na popo 
ti lo na azo ti Israel laa; lo mu na ala na lege ti Moïse na li ti hoto ti Sinai. 



265 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Awayango-sandaga 27 

Ambeni ndia: ngere ti aye so zo amu zendo ti mungo ni na Nzapa 

1KOTA GBIA atene na Moïse: 

2Tene na azo ti Israel, mo tene: “Tongana mbeni zo amu zendo ti mu mbeni zo 
na KOTA GBIA, lo lingbi ti mu nginza so alingbi na ngere ti zo ndali ti zendo so lo 
mu. 

3Ngere ti azo ni ayeke tongaso: “Ti koli ti ngu baleuse asi na ngu baleomene: 
ngere ti lo ayeke ale ti nginza baleoku, alingbi na wungo ti nginza so a yeke vo 
ka na ye na ndo so a zia nde ndali ti Nzapa; 

4ti wali: ngere ti lo ayeke ale ti nginza baleota. 

5“Ti maseka ti ngu oku asi na ngu baleuse: ti maseka-koli, ngere ti lo ayeke ale ti 
nginza baleuse; ti maseka-wali, ngere ti lo ayeke ale ti nginza baleoko. 

6“Ti molenge ti nze oko asi na ngu oku: ti molenge-koli, ngere ti lo ayeke ale ti 
nginza oku; ti molenge-wali, ngere ti lo ayeke ale ti nginza ota. 

7“Ti zo ti ngu baleomene wala ahon so: ti koli, ngere ti lo ayeke ale ti nginza 
baleoko na oku; ti wali, ngere ti lo ayeke ale ti nginza baleoko. 

8“Tongana zo ni ayeke wayere ahon ndoni si lo yeke na ngangu ti futa angere so 
pepe, zo so lo mu zendo ti mu lo na Nzapa so, lo yeke ga na zo ni na dawa ti 
wayango-sandaga. Wayango-sandaga ayeke fa ngere ti zo ni alingbi na ngangu ti 
zo so amu zendo so. 

9“Tongana zo ni amu zendo ti mu nyama na sandaga na KOTA GBIA, nyama so 
zo ni amu na KOTA GBIA aga ye so a zia nde ndali ti lo awe. 

10Alingbi zo asanze nyama ni na mbeni nyama nde pepe, ataa nyama ni ayeke 
nzoni, wala ayeke sioni. Me tongana zo asanze nyama ni, anyama ni use kue 
ayeke ga aye so a zia nde ndali ti KOTA GBIA. 

11“Tongana zo ni amu zendo ti mu nyama so ayeke sioni, nyama so zo alingbi ti 
mu na sandaga na KOTA GBIA pepe, fade zo ni ayeke ga na nyama ni na dawa ti 
wayango-sandaga. 

12Wayango-sandaga ayeke baa nyama ni, ayeke nzoni wala ayeke sioni si lo yeke 
fa ngere ni alingbi na ni. Zo kue ayeke luti gi na ndö ti ngere so wayango-sandaga 
afa. 

13Tongana wa ti nyama ni aye ti kiri ti vo nyama ni, fade lo yeke kangbi ya ti 
ngere ni oku, lo mu oko na popo ni si lo zia na ndö ti ngere so wayango-sandaga 
afa so. 

14“Tongana mbeni zo azia da ti lo nde ndali KOTA GBIA, fade wayango-sandaga 
ayeke baa da ni, ayeke nzoni wala ayeke sioni si lo yeke fa ngere ni alingbi na ni. 
Zo kue ayeke luti gi na ndö ti ngere so wayango-sandaga afa. 

15Tongana wa ti da ni aye ti kiri ti vo da ni, fade lo yeke kangbi ya ti ngere ni oku, 
lo mu oko na popo ni si lo zia na ndö ti ngere so wayango-sandaga afa so. 

16“Tongana mbeni zo azia nde mbeni yaka ti lo oko ndali ti KOTA GBIA, fade a 
yeke fa ngere ni alingbi na nengo ti ale ti kobe so alingbi ti lu na le ti yaka ni: ale 
ti nginza baleoku ndali ti kilo ti orze ngbangbo ota. 

17 Tongana zo azia yaka ti lo nde ndali ti KOTA GBIA na ngu ti kiringo na nengo 
ti azo ti Israel, zo kue ayeke luti gi na ndö ti ngere ni so. 

18Tongana zo ni azia yaka ti lo nde na peko ti ngu ti kiringo na nengo ti azo ti 
Israel, wayango-sandaga ayeke fa ngere ni alingbi na ngu so angba ngbii ti si na 
ngu ti kiringo na nengo ti ala; fade lo yeke kiri na ngere ni na gbeni. 

19“Tongana wa ti yaka ni aye ti kiri ti vo ni, fade lo yeke kangbi ya ti ngere ni oku, 
lo mu oko na popo ni si lo zia na ndö ti ngere so wayango-sandaga afa. Na pekoni, 
yaka ni ayeke ga ti lo. 

20“Tongana lo kiri lo vo yaka ni pepe si lo ka ni na mbeni zo, lege titene lo kiri lo 
vo ni ayeke daa pepe. 

21Na ngu ti kiringo na nengo ti azo ti Israel, fade a yeke zia yaka ni nde ndali ti 
KOTA GBIA si ayeke ga ti awayango-sandaga; ayeke ga tongana yaka so a zia nde 
ndali ti KOTA GBIA biani biani. 

22“Mbeni zo alingbi ti zia nde mbeni yaka ndali ti KOTA GBIA; lo vo yaka ni 
vongo, me lo wara ni na peko ti kua ti babâ ti lo pepe. 

23Wayango-sandaga ayeke fa ngere ni alingbi na ngu so angba ngbii ti si na ngu 
ti kiringo na nengo ti azo ti Israel. Wa ti yaka ni ayeke futa nginza so a fa so gi na 
oko lango ni. Fade a yeke zia nginza ni nde ndali ti KOTA GBIA. 

24Na ngu ti kiringo na nengo ti azo ti Israel, yaka ni ayeke kiri ti ga ti zo so avo ni 
lani so, so ti tene, ti zo so awara ni na peko ti kuâ ti babâ ti lo so. 

25 “Fade a yeke fa ngere ti aye so kue zo amu zendo ti mu na KOTA GBIA alingbi 
na nginza so a yeke vo ka na ye na ndo so a zia nde ndali ti Nzapa: nengo ti le ti 
nginza ni ayeke grame baleoko.” 

Asandaga nde nde 

26“Akozo molenge ti koli so kue nyama adu, zo alingbi ti zia ni nde ndali ti KOTA 
GBIA pepe. Biani, kozo molenge ti bagara, ti taba wala ti ngasa aga ye ti KOTA 
GBIA awe. 

27Tongana nyama ni ayeke sioni si lo du kozo molenge ti lo, wa ti lo alingbi ti kiri 
ti vo lo. Lo yeke kangbi ya ti ngere ti nyama ni oku, lo mu oko na popo ni si lo zia 

na ndö ti ngere so wayango-sandaga afa. Tongana wa ti nyama ni akiri avo lo 
pepe, wayango-sandaga alingbi ti ka nyama ni na mbeni zo nde alingbi na ngere 
so lo fa. 

28 “Na ndoni, ye so kue zo ayeke na ni: zo, wala nyama, wala yaka so lo wara na 
peko ti kuâ ti babâ ti lo si lo zia ni nde ndali ti KOTA GBIA biani biani, lo lingbi ti 
ka ni wala ti kiri ti vo ni pepe. Ye so kue zo azia nde ndali ti KOTA GBIA biani 
biani, aga ye so ayeke nde si ayeke nzoni kue ahon atanga ni ndali ti KOTA GBIA. 

29Ataa zo laa a zia lo nde ndali ti KOTA GBIA biani biani, zo alingbi ti kiri ti vo lo 
pepe: fade a yeke fâ lo. 

30“Aye so kue zo amu na dime: ale ti kobe ti yaka, wala ale ti keke ayeke ti KOTA 
GBIA: ayeke ye so ayeke nde si ayeke nzoni kue ndali ti KOTA GBIA. 

31Tongana mbeni zo aye ti kiri ti vo ye so lo mu na dime, fade lo yeke kangbi ya 
ti ngere ni oku, lo mu oko na popo ni, lo zia na ndö ti ngere ni si lo mu na 
wayango-sandaga. 

32Âdu ti abagara, ataba na angasa, fade a yeke zia nzoroko na tere ti nyama oko 
na popo ti anyama baleoko si a yeke zia oko ni nde ndali ti KOTA GBIA. 

33 Alingbi wa ti anyama ni asoro popo ti ala sorongo pepe ti gi ala so ayeke nzoni 
wala ala so ayeke sioni. Tongana lo sanze mbeni nyama ni, anyama ni use kue, a 
yeke zia ala nde ndali ti KOTA GBIA: lo lingbi ti kiri ti vo ala pepe.” 

34So ayeke atënë ti ndia so KOTA GBIA amu na Moïse ndali ti azo ti Israel na li ti 
hoto ti Sinai laa. 

Wungo ti azo 

Wungo ti azo 1 

AZO TI ISRAEL AYEKE NA YA TI BENYAMA TI SINAI 
1.1–10.10 

Kozo dikongo wungo ti azo ti Israel 

1Na kozo lango ti use nze ti use ngu ni, na peko ti so azo ti Israel asigigi na kodro 
ti Ezipte si ala yeke na ya ti benyama ti Sinai, KOTA GBIA atene tënë na Moïse na 
ya ti da ti bongo so KOTA GBIA na azo ti lo ayeke wara tere daa. Lo tene na Moïse: 

2 “Mo na Aaron, ala diko wungo ti bongbi ti azo ti Israel kue na lege ti akete mara 
ti ala oko oko, na lege ti asewa ti ala oko oko; ala su na mbeti iri ti akoli oko oko 
kue. 

3Ala diko wungo ti akoli so kue ngu ti ala alingbi baleuse na ala so ngu ti ala ahon 
baleuse; ala so alingbi ti sara kua ti turugu si ala yeke na ya ti bongbi ti aturugu 
nde nde ti azo ti Israel. 

4Ayeke nzoni makonzi ti sewa oko, na ya ti mara oko oko amu maboko na ala. 

5Iri ti azo ni ayeke so: ti mara ti Ruben: Elisur, molenge ti Shedeur; 

6ti mara ti Siméon: Shelumiel, molenge ti Surishadai: 

7ti mara ti Juda: Nashon, molenge ti Aminadab; 

8ti mara ti Isakar: Netaneel, molenge ti Suar; 

9ti mara ti Zabulon: Eliab, molenge ti Helon; 

10ti mara ti Efraim, molenge ti Joseph: Elishama, molenge ti Amihud; ti mara ti 
Manase, molenge ti Joseph: Gamliel, molenge ti Pedasur; 

11ti mara ti Benjamin: Abidan, molenge ti Gidoni; 

12ti mara ti Dan: Ahiezer, molenge ti Amishadai; 

13ti mara ti Aser: Pagiel, molenge ti Okran; 

14ti mara ti Gad: Eliasaf, molenge ti Deuel; 

15ti mara ti Neftali: Ahira, molenge ti Enan.” 

16So ayeke iri ti amakonzi ti amara nde nde so a soro ala, ala yeke nga amakonzi 
ti abongbi nde nde ti gba ti aturugu ti Israel. 

17Moïse na Aaron amu azo so a iri ala so titene azo ni amu maboko na ala. 

18Na kozo lango ti use nze ni, ala iri azo ti Israel kue ti bongbi tere ti ala na ndo 
oko. Tongaso azo ti Israel adiko wungo ti ala na lege ti akete mara ti ala oko oko, 

asewa ti ala oko oko; ala su na mbeti iri ti akoli oko oko kue, ala so ngu ti ala 
alingbi baleuse na ala so ngu ti ala ahon baleuse. 

19Moïse adiko wungo ti azo ti Israel na ya ti benyama ti Sinai alingbi na yanga so 
KOTA GBIA amu na lo. 

20Ti ahale ti Ruben, kozo molenge ti Jacob, a diko ala na lege ti kete mara ti ala 
oko oko, sewa ti ala oko oko; a su na mbeti iri ti akoli oko oko kue, ala so ngu ti 
ala alingbi baleuse na ala so ngu ti ala ahon baleuse, ala so alingbi ti sara kua ti 
turugu. 

21Wungo ti ala kue ayeke: 46 500. 

22Ti ahale ti Siméon, a diko ala na lege ti kete mara ti ala oko oko, sewa ti ala oko 
oko; a su na mbeti iri ti akoli oko oko kue, ala so ngu ti ala alingbi baleuse na ala 
so ngu ti ala ahon baleuse, ala so alingbi ti sara kua ti turugu. 

23Wungo ti ala kue ayeke: 59 300. 

24Ti ahale ti Gad, a diko ala na lege ti kete mara ti ala oko oko, sewa ti ala oko 
oko; a su na mbeti iri ti akoli oko oko kue, ala so ngu ti ala alingbi baleuse na ala 
so ngu ti ala ahon baleuse, ala so alingbi ti sara kua ti turugu. 

25Wungo ti ala kue ayeke: 45 650. 

26Ti ahale ti Juda, a diko ala na lege ti kete mara ti ala oko oko, sewa ti ala oko 
oko; a su na mbeti iri ti akoli oko oko kue, ala so ngu ti ala alingbi baleuse na ala 
so ngu ti ala ahon baleuse, ala so alingbi ti sara kua ti turugu. 

27Wungo ti ala kue ayeke: 74 600. 

28Ti ahale ti Isakar, a diko ala na lege ti kete mara ti ala oko oko, sewa ti ala oko 
oko; a su na mbeti iri ti akoli oko oko kue, ala so ngu ti ala alingbi baleuse na ala 
so ngu ti ala ahon baleuse, ala so alingbi ti sara kua ti turugu. 

29Wungo ti ala kue ayeke: 54 400. 

30Ti ahale ti Zabulon, a diko ala na lege ti kete mara ti ala oko oko, sewa ti ala 
oko oko; a su na mbeti iri ti akoli oko oko kue, ala so ngu ti ala alingbi baleuse na 
ala so ngu ti ala ahon baleuse, ala so alingbi ti sara kua ti turugu. 

31Wungo ti ala kue ayeke: 57 400. 

32Ti ahale ti Efraim, molenge ti Joseph, a diko ala na lege ti kete mara ti ala oko 
oko, sewa ti ala oko oko; a su na mbeti iri ti akoli oko oko kue, ala so ngu ti ala 
alingbi baleuse na ala so ngu ti ala ahon baleuse, ala so alingbi ti sara kua ti 
turugu. 

33Wungo ti ala kue ayeke: 40 500. 

34Ti ahale ti Manase, molenge ti Joseph, a diko ala na lege ti kete mara ti ala oko 
oko, sewa ti ala oko oko; a su na mbeti iri ti akoli oko oko kue, ala so ngu ti ala 
alingbi baleuse na ala so ngu ti ala ahon baleuse, ala so alingbi ti sara kua ti 
turugu. 

35Wungo ti ala kue ayeke: 32 200. 

36Ti ahale ti Benjamin, a diko ala na lege ti kete mara ti ala oko oko, sewa ti ala 
oko oko; a su na mbeti iri ti akoli oko oko kue, ala so ngu ti ala alingbi baleuse na 
ala so ngu ti ala ahon baleuse, ala so alingbi ti sara kua ti turugu. 

37Wungo ti ala kue ayeke: 35 400. 

38Ti ahale ti Dan, a diko ala na lege ti kete mara ti ala oko oko, sewa ti ala oko 
oko; a su na mbeti iri ti akoli oko oko kue, ala so ngu ti ala alingbi baleuse na ala 
so ngu ti ala ahon baleuse, ala so alingbi ti sara kua ti turugu. 

39Wungo ti ala kue ayeke: 62 700. 

40Ti ahale ti Aser, a diko ala na lege ti kete mara ti ala oko oko, sewa ti ala oko 
oko; a su na mbeti iri ti akoli oko oko kue, ala so ngu ti ala alingbi baleuse na ala 
so ngu ti ala ahon baleuse, ala so alingbi ti sara kua ti turugu. 

41Wungo ti ala kue ayeke: 41 500. 

42Ti ahale ti Neftali, a diko ala na lege ti kete mara ti ala oko oko, sewa ti ala oko 
oko; a su na mbeti iri ti akoli oko oko kue, ala so ngu ti ala alingbi baleuse na ala 
so ngu ti ala ahon baleuse, ala so alingbi ti sara kua ti turugu. 

43Wungo ti ala kue ayeke: 53 400. 

44So ayeke wungo ti azo so Moïse, Aaron nga na amakonzi baleoko na use ti 
Israel adiko ala laa, makonzi oko na ya ti mara oko oko. 

45So ayeke wungo ti azo ti Israel so a diko ala na lege ti asewa oko oko laa, ala so 
ngu ti ala alingbi ngu baleuse na ala so ngu ti ala ahon baleuse, ala so alingbi ti 
sara kua ti turugu. 

46Wungo ti ala kue ayeke: 603 550. 

Kua so KOTA GBIA amu na azo ti mara ti Lévi 

47Âdu ti azo ti mara ti Lévi, a diko wungo ti ala na popo ti tanga ti azo ti mara ti 
Israel pepe. 

48KOTA GBIA atene lani na Moïse: 

49“Mo diko wungo ti azo ti mara ti Lévi pepe, mo diko ala na popo ti azo ti Israel 
pepe. 

50Fade mo yeke mu na azo ti mara ti Lévi kua ti batango da so a zia nde ndali ti 
Nzapa, da so a yeke bata atêne so a su atënë ti mbuki na le ni nga na akungba ti 

ya ti da ni kue. Ala yeke yo da ni na akungba ti ya ni kue, ala yeke sara kua na ya 
ti da ni si ala yeke sara bâbâ ti ala angoro da ni kue. 

51Tongana ala londo ti gue na mbeni ndo, azo ti mara ti Lévi laa ayeke zi da ni; 
ndo so ala yeke luti daa ti sara bâbâ ti ala, azo ti mara ti Lévi laa ayeke kiri ti leke 
da ni. Tongana mbeni zo nde aga nduru na tere ti da ni, fade a yeke fâ lo. 

52Zo ti Israel oko oko ayeke duti na ya ti bâbâ ti lo, zo oko oko na tere ti bendere 
ti mara ti lo nga na ya ti bongbi ti aturugu ti lo. 

53Ti azo ti mara ti Lévi, ala yeke sara bâbâ ti ala angoro da so a zia nde ndali ti 
Nzapa. Tongaso si ngonzo ti KOTA GBIA ati na ndö ti bongbi ti azo ti Israel pepe. 
Kua ti azo ti mara ti Lévi ayeke ti sara akua kue ti da ni.” 

54Tongaso azo ti Israel asara ye alingbi gi na yanga so KOTA GBIA amu na Moïse. 

Wungo ti azo 2 

Dutingo ti amara ti Israel na ya ti abâbâ ti ala 

1 KOTA GBIA atene na Moïse na Aaron: 

2“Fade zo ti Israel oko oko ayeke sara bâbâ ti lo na popo ti aturugu ti sewa ti lo, 
nduru na tere ti bendere ti mara ti lo. Ayeke nzoni bâbâ ni ayo kete na da ti bongo 
so KOTA GBIA na azo ti lo ayeke wara tere daa si bâbâ ni angoro nga da ni kue. 

3“Ala so ayeke sara bâbâ ti ala na mbage ti To, ndo so lâ ayeke londo daa, ayeke 
duti aturugu ti mara ti Juda na tere ti bendere ti ala. Makonzi ti aturugu ti ala 
ayeke Nashon, molenge ti Aminadab. 

4Wungo ti aturugu ti lo kue ayeke: 74 600. 

5Azo ti mara ti Isakar ayeke sara bâbâ ti ala na tere ti azo ti mara ti Juda. Makonzi 
ti aturugu ti ala ayeke Netaneel, molenge ti Suar. 

6Wungo ti aturugu ti ala ayeke: 54 400. 

7Na pekoni ayeke azo ti mara ti Zabulon. Makonzi ti aturugu ti ala ayeke Eliab, 
molenge ti Helon. 

8Wungo ti aturugu ti ala ayeke: 57 400. 

9Wungo ti aturugu ti mara ti Juda, ti Isakar nga na ti Zabulon kue ayeke: 186 400. 
Ala laa ayeke mu li ti tambula ni. 

10“Na mbage ti Mbongo ayeke duti aturugu ti azo ti mara ti Ruben. Ala yeke sara 
bâbâ ti ala na tere ti bendere ti mara ti ala. Makonzi ti aturugu ti ala ayeke Elisur, 
molenge ti Shedeur. 

11Wungo ti aturugu ti ala ayeke: 46 500. 

12Azo ti mara ti Siméon ayeke sara bâbâ ti ala na tere ti azo ti mara ti Ruben. 
Makonzi ti aturugu ti ala ayeke Shelumiel, molenge ti Surishadai. 

13Wungo ti aturugu ti ala ayeke: 59 300. 

14Na pekoni ayeke azo ti mara ti Gad, makonzi ti aturugu ti ala ayeke Eliasaf, 
molenge ti Deuel. 

15Wungo ti aturugu ti ala ayeke: 45 650. 

16Wungo ti aturugu ti mara ti Ruben, ti Siméon nga na ti Gad kue ayeke: 151 450. 
Ala laa ayeke use bongbi ti tambula ni. 

17“Na pekoni, fade ahale ti Lévi ayeke yo da ti bongo so KOTA GBIA na azo ti lo 
ayeke wara tere daa ti gue na ni. Ayeke nzoni azo ti mara ti Lévi atambula na 
popo ti abongbi use ti aturugu so ahon na li ni nga na abongbi use ti aturugu so 
ayeke ga na pekoni. Fade ala yeke hon na molongo na molongo, zo oko oko 
atambula nduru na tere ti bendere ti kete mara ti lo. 

18“Na mbage ti Do, ayeke duti aturugu ti azo ti mara ti Efraim. Ala yeke sara bâbâ 
ti ala na tere ti bendere ti mara ti ala. Makonzi ti aturugu ti ala ayeke Elishama, 
molenge ti Amihud. 

19Wungo ti aturugu ti ala ayeke: 40 500. 

20Azo ti mara ti Manase ayeke sara bâbâ ti ala na tere ti azo ti mara ti Efraim. 
Makonzi ti aturugu ti ala ayeke Gamliel, molenge ti Pedasur. 

21Wungo ti aturugu ti ala ayeke: 32 200. 

22Na pekoni ayeke azo ti mara ti Benjamin. Makonzi ti aturugu ti ala ayeke 
Abidan, molenge ti Gidoni. 

23Wungo ti aturugu ti ala ayeke: 35 400. 

24Bongbi ti aturugu ti mara ti Efraim, ti Manase nga na ti Benjamin kue ayeke: 
108 100. Ala laa ayeke tambula na peko ti azo ti mara ti Lévi. 

25“Na mbage ti Banga, ayeke duti aturugu ti azo ti mara ti Dan. Ala yeke sara bâbâ 
ti ala na tere ti bendere ti mara ti ala. Makonzi ti aturugu ti ala ayeke Ahiezer, 
molenge ti Amishadai. 

26Wungo ti aturugu ti ala ayeke: 62 700. 

27Azo ti mara ti Aser ayeke sara bâbâ ti ala na tere ti azo ti mara ti Dan. Makonzi 
ti aturugu ti ala ayeke Pagiel, molenge ti Okran. 

28Wungo ti aturugu ti ala ayeke: 41 500. 

29Na pekoni ayeke azo ti mara ti Neftali. Makonzi ti aturugu ti ala ayeke Ahira, 
molenge ti Enan. 

30Wungo ti aturugu ti ala ayeke: 53 400. 

31Bongbi ti aturugu ti mara ti Dan, ti Aser nga na ti Neftali kue ayeke: 157 600. 
Ala laa ayeke tanga ti azo na ya ti tambula ni. “Zo oko oko atambula nduru na 
tere ti bendere ti mara ti lo.” 

32Azo ti Israel so kue a diko wungo ti ala na lege ti sewa ti ala oko oko, na lege ti 
bongbi ti aturugu ti ala oko oko ayeke: 603 550. 

33A diko wungo ti azo ti mara ti Lévi na popo ti azo ti Israel pepe, alingbi na yanga 
so KOTA GBIA amu na Moïse. 

34Azo ti Israel asara aye ni kue alingbi gi na yanga so KOTA GBIA amu na Moïse. 
Ala sara bâbâ ti ala na tere ti bendere ti abongbi ti aturugu ti ala oko oko si ala 
londo ti gue na molongo na molongo, na lege ti kete mara oko oko nga na lege ti 
sewa oko oko. 

Wungo ti azo 3 

Akua nde nde ti azo ti mara ti Lévi 

1So ayeke tënë ti sewa ti Aaron na ti Moïse na ngoi so KOTA GBIA atene tënë na 
Moïse na li ti hoto ti Sinai. 

2 Iri ti amolenge ti Aaron ti koli ayeke so: kozo molenge ni ayeke Nadab. Na peko 
ti lo ayeke Abihu, Elazar na Itamar. 

3A tuku mafuta na li ti ala ti zia ala nde titene ala sara kua ti wayango-sandaga. 

4 Me Nadab na Abihu akui na ya ti benyama ti Sinai na dawa ti KOTA GBIA, 
ngbanga ti so ala mu mbeni wâ nde na sandaga na KOTA GBIA. Ala du amolenge 
pepe. Gi Elazar na Itamar laa angba ti sara kua ti wayango-sandaga, ala na babâ 
ti ala Aaron. 

5KOTA GBIA atene na Moïse: 

6“Mo tene na azo ti mara ti Lévi ti ga nduru na tere ti mo; mo zia ala na gbe ti 
wayango-sandaga Aaron titene ala mu maboko na lo. 

7Fade ala yeke sara kua ndali ti Aaron nga ndali ti bongbi ti azo ti Israel, na ya ti 
gbagba ti da ti bongo so KOTA GBIA na azo ti lo ayeke wara tere daa. Ala yeke 
sara akua nde nde ti da so a zia nde ndali ti KOTA GBIA. 

8Ala yeke baa lege ti akungba ti ya ti da ti bongo so KOTA GBIA na azo ti lo ayeke 
wara tere daa; ala yeke sara kua ndali ti azo ti Israel, ala yeke sara nga akua nde 
nde ti da so a zia nde ndali ti KOTA GBIA. 

9Fade mo yeke mu azo ti mara ti Lévi ti zia ala na gbe ti Aaron nga na gbe ti 
amolenge ti lo; a yeke mu ala na popo ti azo ti Israel si a yeke mu ala biani biani 
na Aaron nga na amolenge ti lo. 

10Mo zia Aaron na amolenge ti lo titene ala sara kua ti ala ti wayango-sandaga. 
Tongana mbeni zo nde aga nduru na tere ti kua ni, fade a yeke fâ lo.” 

11KOTA GBIA akiri atene na Moïse: 

12“Mbi wani laa mbi soro azo ti mara ti Lévi na popo ti azo ti Israel kue titene ala 
mu plase ti akozo molenge-koli, akozo molenge-koli kue so azi lege ti dungo na 
mama ti ala. Azo ti mara ti Lévi ayeke azo ti mbi. 

13 Na ndembe so lani mbi sara si akozo molenge-koli ti azo ti Ezipte akui, na 
ndembe so laa mbi mu akozo molenge-koli ti azo ti Israel ti zia ala nde ndali ti 
mbi; ataa akozo molenge-koli ti zo wala ti nyama, ala yeke ti mbi. Mbi laa mbi 
yeke KOTA GBIA.” 

Kozo dikongo wungo ti azo ti mara ti Lévi 

14 KOTA GBIA atene na Moïse na ya ti benyama ti Sinai, atene: 

15“Mo diko wungo ti azo ti mara ti Lévi na lege ti asewa ti ala oko oko nga na lege 
ti akete mara ti ala oko oko; diko akoli na amolenge-koli so kue ngu ti ala ato 
ndani na nze oko ti gue na ni.” 

16Moïse adiko wungo ti ala alingbi na yanga so KOTA GBIA amu na lo. 

17Iri ti amolenge ti Lévi ti koli ayeke so: Gershon, Kehat nga na Merari. 

18Iri ti amolenge ti Gershon na lege ti akete mara ti ala ayeke so: Libni na Shimei. 

19Amolenge ti Kehat na lege ti akete mara ti ala ayeke: Amram, Isar, Hebron nga 
na Uziel. 

20Amolenge ti Merari na lege ti akete mara ti ala ayeke: Mali na Mushi. So ayeke 
akete mara ti Lévi na lege ti asewa ti ala oko oko laa. 

21Gershon ayeke nga kotara ti azo ti kete mara ti Libni na ti Shimei. So ayeke 
akete mara ti Gershon laa. 

22A diko wungo ti akoli na ti amolenge-koli ti azo ti mara ti Gershon, ti to ndani 
na nze oko ti gue na ni; wungo ti ala kue ayeke 7 500. 

23Azo ti kete mara ti Gershon asara bâbâ ti ala na peko ti da so a zia nde ndali ti 
Nzapa, na mbage ti Do. 

24Makonzi ti azo ti mara ti Gershon ayeke: Eliasaf, molenge ti Lael. 

25Kua ti azo ti mara ti Gershon na ya ti da ti bongo so KOTA GBIA na azo ti lo 
ayeke wara tere daa ayeke so: ala yeke baa lege ti abongo ti li ti da ni, ti gigi ni, ti 
ya ni nga na ridoo ti yanga ti da ni. 

26Ala yeke baa nga lege ti abongo na ridoo ti yanga ti gbagba ni; bongo ni angoro 
da ni nga na gbalaka. Ala yeke baa nga lege ti akamba so agbu li ti da ni na nduzu. 
Aye so kue, ala laa ayeke baa lege ni. 

27Kehat ayeke kotara ti azo ti kete mara ti Amram, ti Isar, ti Hebron nga na ti 
Uziel. So ayeke akete mara ti Kehat laa. 

28A diko wungo ti akoli na ti amolenge-koli ti azo ti mara ti Kehat, ti to ndani na 
nze oko ti gue na ni; wungo ti ala kue ayeke 8 600. Ala laa ayeke sara kua ti da so 
a zia nde ndali KOTA GBIA. 

29Azo ti kete mara ti Kehat asara bâbâ ti ala na mbage ti Mbongo ti da so a zia 
nde ndali ti KOTA GBIA. 

30Makonzi ti azo ti kete mara ti Kehat ayeke: Elisafan, molenge ti Uziel. 

31Kua ti ala ayeke ti batango sanduku ti mbuki, meza, gere ti alamba, agbalaka 
na akungba nde nde ti sarango na kua na ya ti da so a zia nde ndali ti KOTA GBIA; 
ala yeke bata nga ridoo ti ya ti da ni. Aye so kue, ala laa ayeke baa lege ni. 

32Kota makonzi ti azo ti mara ti Lévi kue ayeke Elazar, molenge ti wayango-
sandaga Aaron. Lo laa lo yeke baa ndo na ndö ti akoli so ayeke sara kua ti da so 
a zia nde ndali ti KOTA GBIA. 

33Merari ayeke kotara ti azo ti kete mara ti Mali nga na ti Mushi. So ayeke akete 
mara ti Merari laa. 

34A diko wungo ti ala, akoli na amolenge-koli, ti to ndani na nze oko ti gue na ni; 
wungo ti ala kue ayeke 6 200. 

35Makonzi ti azo ti kete mara ti ala ayeke Suriel, molenge ti Abihail. Ala sara bâbâ 
ti ala na tere ti da so a zia nde ndali ti Nzapa, na mbage ti Banga. 

36Kua ti azo ti mara ti Merari ayeke ti baa lege ti akadere ti da ni, alate ni, 
angbongboro wen ti da ni, agere ti da ni, na aye nde nde ti sarango na kua ti da 
ni. Aye so kue, ala laa ayeke baa lege ni. 

37Ala yeke baa nga lege ti angbongboro wen ti gbagba ni na agere ni so a zia ni 
angoro tere ti gbagba ti da ni kue, na wen so ala kpo ti gbu awen ni na nduzu, na 
akamba ni kue. 

38Moïse, Aaron na amolenge ti lo asara bâbâ ti ala na dawa ti yanga ti da ti bongo 
so KOTA GBIA na azo ti lo ayeke wara tere daa, na mbage ti To. Kua ti ala ayeke 
ti baa ndo na ndö ti da so a zia nde ndali ti KOTA GBIA, ndali ti azo ti Israel. 
Tongana mbeni zo nde aye fade ti ga nduru na tere ti da ni, ka a yeke fâ lo. 

39Azo ti mara ti Lévi so Moïse na Aaron adiko wungo ti ala na lege ti akete mara 
ti ala oko oko laa; akoli na amolenge-koli, ti to ndani na nze oko ti gue na ni, 
alingbi na yanga so KOTA GBIA amu na ala. Wungo ti ala kue ayeke: 22 000. 

Akozo molenge-koli ayeke ti KOTA GBIA 

40 KOTA GBIA atene na Moïse: “Mo diko wungo ti akozo molenge-koli na popo ti 
azo ti Israel kue, ala so ngu ti ala ato ndani na nze oko ti gue na ni. Mo su iri ti ala 
oko oko kue na mbeti. 

41Fade mo yeke mu azo ti mara ti Lévi titene ala ga ti mbi. Mbi laa mbi yeke KOTA 
GBIA. Mo yeke mu azo ti mara ti Lévi na plase ti akozo molenge kue ti azo ti 
Israel, mo yeke mu nga anyama kue ti azo ti mara ti Lévi na plase ti akozo nyama 
ti azo ti Israel.” 

42Moïse adiko wungo ti akozo molenge ti azo ti Israel kue alingbi na yanga so 
KOTA GBIA amu na lo. 

43Akozo molenge-koli so a diko wungo ti ala, ngu ti ala ato ndani na nze oko ti 
gue na ni si a su iri ti ala oko oko kue na mbeti, wungo ti ala kue ayeke: 22 273. 

44KOTA GBIA atene na Moïse: 

45“Mu azo ti mara ti Lévi na plase ti akozo molenge kue ti azo ti Israel; mo mu 
nga anyama ti azo ti mara ti Lévi na plase ti akozo nyama ti azo ti Israel; azo ti 
mara ti Lévi ayeke ti mbi. Mbi laa mbi yeke KOTA GBIA. 

46Wungo ti akozo molenge ti azo ti Israel awu ahon wungo ti azo ti mara ti Lévi 
na azo 273. 

47Tongaso, fade ala yeke futa le ti nginza oku ndali ti azo 273 oko na oko; ala yeke 
mu nginza so azo ayeke vo ka na ye na ndo so a zia nde ndali ti Nzapa ti futa na 
ni, nengo ti le ti nginza ni alingbi na grame baleoko. 

48Mo yeke mu nginza ni na Aaron nga na amolenge ti lo titene ala vo na akozo 
molenge ti azo ti Israel so wungo ti ala ahon wungo ti azo ti mara ti Lévi so.” 

49Moïse awara nginza ni na maboko ti akozo molenge ti azo ti Israel so wungo ti 
ala ahon azo ti mara ti Lévi. 

50Lo wara nginza ni na maboko ti akozo molenge ti azo ti Israel, wungo ni ayeke 
ale ti nginza 1 365; ayeke ale ti nginza so azo ayeke vo ka na ye na ndo so a zia 
nde ndali ti Nzapa. 

51Tongaso Moïse amu nginza ni na Aaron nga na amolenge ti lo alingbi na yanga 
so KOTA GBIA amu na lo. 

Wungo ti azo 4 

Kua ti azo ti mara ti Lévi 
a. Kua ti ahale ti Kehat 

1 KOTA GBIA atene na Moïse na Aaron: 

2“Ala diko wungo ti ahale ti Kehat so ayeke na popo ti azo ti mara ti Lévi, na lege 
ti akete mara ti ala oko oko nga na lege ti asewa ti ala oko oko. 

3Ala diko ala so ngu ti ala alondo na ngu baleota asi na ngu baleoku, ala so alingbi 
ti sara kua na ya ti da ti bongo so KOTA GBIA na azo ti lo ayeke wara tere daa. 

4Kua ti ahale ti Kehat na ya ti da ti bongo so KOTA GBIA na azo ti lo ayeke tere 
daa ayeke ti batango aye nde nde so ayeke nde si ayeke nzoni kue ahon atanga 
ni. 

5Na ndembe so tambula ni ayeke londo, fade Aaron na amolenge ti lo ayeke ga ti 
zi ridoo so akangbi ya ti da ni ti kanga na ndö ti sanduku so a zia na ya ni atêne 
so a su atënë ti mbuki na le ni. 

6 Ala yeke kanga ndö ni na mbeni pendere poro ti nyama, ala yeke bi na ndö ti 
aye ni kue, mbeni kota bongo so nzoroko ni akpa le ti nduzu. Na pekoni, ala yeke 
yoro ayongoro keke ti yongo na sanduku ni. 

7 Ala yeke bi na ndö ti meza so a yeke zia mapa na ndö ni bongo so nzoroko ni 
akpa le ti nduzu si ala yeke zia na ndö ni aye tongana: akpangbara sembe, akete 
kopo, adu ti sembe nga na akopo ti samba. Ala yeke zia na ndö ti meza ni mapa 
so ala lingbi ti zia na dawa ti mbi KOTA GBIA lakue lakue. 

8Ala yeke bi na ndö ti aye ni kue mbeni bengba bongo so ayeke za zango si ala 
yeke kanga ndö ni na mbeni pendere poro ti nyama. Na pekoni, ala yeke yoro 
ayongoro keke na tere ti meza ni ti yo na ni. 

9Ala yeke mu mbeni bongo so nzoroko ni akpa le ti nduzu, ala bi na ndö ti gere 
ti alamba, alamba ni na aye ti tere ni kue, aye ti zingo na zende na tere ti ameshe 
ti lamba ni, akete sembe so a yeke tuku amburu ti wâ daa nga na akete ngbenda 
ti mafuta. 

10Ala yeke mu aye ni kue, ala kanga ndö ni na mbeni pendere poro ti nyama. Na 
pekoni, ala yeke zia ni na ndö ti ye ti yongo na ni. 

11Ala yeke zia mbeni bongo so nzoroko ni akpa le ti nduzu na ndö ti gbalaka ti 
lôro. Ala yeke kanga ndö ni na mbeni pendere poro ti nyama si ala yeke yoro 
ayongoro keke na tere ti gbalaka ni ti yo na ni. 

12Na pekoni, ala yeke mu aye kue ti vorongo na Nzapa so ala yeke sara na kua na 
ya ti da so a zia nde ndali ti KOTA GBIA, ala yeke zia ni na ya ti mbeni bongo so 
nzoroko ni akpa le ti nduzu, ala yeke kanga ndö ni na mbeni pendere poro ti 
nyama si ala yeke zia ni na ndö ti ye ti yongo na ni. 

13Ala yeke zi amburu ti wâ so ayeke na ndö ti gbalaka ni si ala yeke kanga ndö ni 
na mbeni bengba bongo so ayeke za zango. 

14Ala yeke zia na ndö ti bongo ni aye kue ti sarango na kua ti yango sandaga: 
akete ta ti zongo na dukani, afurshete, apao na adu ti sembe so a yeke zia mene 
ti anyama daa ti fi na tere ti aye. Ala yeke kanga ndö ti aye ni kue na mbeni 

pendere poro ti nyama. Na pekoni, ala yeke yoro ayongoro keke na tere ti 
gbalaka ni ti yo na ni. 

15Tongana Aaron na amolenge ti lo akanga akungba ti da ni kue nga na aye so 
kue a yeke sara na kua na ya ti da ni, gi na ndembe so ala yeke londo ti hon, ahale 
ti Kehat ayeke ga ti yo aye ni. Me ala yeke ndu mbeni ye ti ya ti kungba ni oko 
pepe, ngbanga ti ala kui. So kua ti ahale ti Kehat laa. 

16Ti Elazar, molenge ti wayango-sandaga Aaron, kua ti lo ayeke ti baa lege ti 
mafuta ti ziango na ya ti alamba, dukani ti zongo na wâ, sandaga ti ale ti kobe so 
azo ayeke mu na ya ti lango oko oko nga na mafuta ti tukungo na li ti zo ti zia lo 
nde. Kua ti lo ayeke nga ti baa ndo na ndö ti da so a zia nde ndali ti Nzapa, na aye 
ti ya ni kue, aye nde nde ti sarango na kua ti ya ti da ni nga na agbakuru ni kue.” 

17KOTA GBIA akiri atene na Moïse na Aaron: 

18“Ala sara kue titene azo ti kete mara ti Kehat angba na fini na popo ti azo ti 
mara ti Lévi. 

19Ala sara tongaso si azo ti kete mara ni alingbi ti ngba na fini, ala kui pepe na 
ndembe so ala yeke ga nduru na ndo so ayeke nde si ayeke nzoni kue ahon 
atanga ni: ti mo Aaron, mo na amolenge ti mo, fade ala yeke ga ti mu na zo oko 
oko kua ti lo nga na akungba ti lo ti yongo ni. 

20Tongaso, azo ti kete mara ni ayeke li pepe ti baa aye so a zia ni nde ndali ti 
Nzapa, ataa na ya ti kete ngoi. Tongaso pepe, fade ala yeke kui.” 

b. Kua ti ahale ti Gershon 

21 KOTA GBIA atene na Moïse: 

22“Mo diko wungo ti ahale ti Gershon na lege ti asewa ti ala oko oko nga na lege 
ti akete mara ti ala oko oko. 

23Mo yeke diko wungo ti akoli kue so ngu ti ala ato ndani na ngu baleota asi na 
ngu baleoku, ala so kue alingbi ti sara kua na ya ti da ti bongo so KOTA GBIA na 
azo ti lo ayeke wara tere daa. 

24Akua so azo ti kete mara ti Gershon alingbi ti sara ayeke so: 

25ala yeke yo bongo ti li ti da so a zia ni nde ndali ti Nzapa, aporo ti koli-taba nga 
na apendere poro ti nyama so a yeke kanga na li ti da ni, ridoo ti yanga ti da ti 
bongo so KOTA GBIA na azo ti lo ayeke wara tere daa. 

26 Ala yeke yo nga abongo ti tere ti gbagba so angoro da ni na gbalaka, ridoo ti 
yanga ti gbagba ni, akamba ti kangango na gbagba ni, na akungba nde nde ti 
sarango na akua ti ala. 

27Akua so azo ti mara ti Gershon ayeke sara ande, ataa ti yongo akungba, ataa ti 
sarango kua ti ala, ala yeke sara ni na gbe ti komandema ti Aaron na amolenge ti 

lo. Ala laa ayeke fa na azo ti mara ti Gershon akua ti sarango ni nga na akungba 
so ala lingbi ti yongo ni. 

28So ayeke akua so azo ti kete mara ti Gershon ayeke sara na ya ti da ti bongo so 
KOTA GBIA na azo ti lo ayeke wara tere daa laa. Ala yeke sara kua ni na gbe ti 
Itamar, molenge ti wayango-sandaga Aaron. 

c. Kua ti ahale ti Merari 

29“Ti ahale ti Merari, mo yeke diko wungo ti ala na lege ti asewa ti ala oko oko 
nga na lege ti akete mara ti ala oko oko. 

30Mo yeke diko wungo ti akoli kue so ngu ti ala ato ndani na ngu baleota asi na 
ngu baleoku, ala so kue alingbi ti sara kua ti da ti bongo so KOTA GBIA na azo ti 
lo ayeke wara tere daa. 

31Akua so ala lingbi ti sara ayeke so: ala yeke yo amabaya ti da ni, alate ti da ni, 
angbongboro keke ti da ni, agere ni, 

32angbongboro wen so angoro gbagba ni, agere ti awen ni, awen so a kpo ti gbu 
da ni na nduzu, akamba ti da ni nga na akungba nde nde so ala yeke sara na kua. 
Fade awayango-sandaga ayeke fa na zo oko oko kungba ti lo ti yongo ni. 

33So ayeke kua ti azo ti kete mara ti Merari so ala yeke sara na ya ti da so KOTA 
GBIA na azo ti lo ayeke wara tere daa laa. Ala yeke sara akua ni na gbe ti Itamar, 
molenge ti wayango-sandaga Aaron.” 

Dikongo wungo ti azo ti mara ti Lévi so ayeke sara kua 

34Moïse, Aaron na amakonzi ti bongbi ti azo ti Israel adiko wungo ti azo ti kete 
mara ti Kehat na lege ti akete mara ti ala oko oko nga na lege ti asewa ti ala oko 
oko, 

35ala so ngu ti ala ato ndani na ngu baleota asi na ngu baleoku, ala so alingbi ti 
sara kua na ya ti da so KOTA GBIA na azo ti lo ayeke wara tere daa. 

36Wungo ti ala so a diko ala kue na lege ti akete mara ti ala oko oko ayeke 2 750. 

37So ayeke wungo ti azo ti kete mara ti Kehat, ala so kue ayeke sara kua na ya ti 
da ti bongo so KOTA GBIA na azo ti lo ayeke wara tere daa laa; ala so Moïse na 
Aaron adiko wungo ti ala alingbi na yanga so KOTA GBIA amu Moïse. 

38Azo ti kete mara ti Gershon so a diko wungo ti ala na lege ti akete mara ti ala 
oko oko nga na lege ti asewa ti ala oko oko, 

39ala so kue ngu ti ala ato ndani na ngu baleota asi na ngu baleoku, ala so alingbi 
ti sara kua na ya ti da ti bongo so KOTA GBIA na azo ti lo ayeke wara tere daa, 

40wungo ti azo ni na lege ti kete mara ti ala nga na lege ti asewa ti ala ayeke 2 
630. 

41So ayeke wungo ti azo ti kete mara ti Gershon, ala so kue ayeke sara kua na ya 
ti da ti bongo so KOTA GBIA na azo ti lo ayeke wara tere daa laa. Moïse na Aaron 
adiko wungo ti ala alingbi na yanga so KOTA GBIA amu. 

42Azo ti kete mara ti Merari so a diko wungo ti ala na lege ti akete mara ti ala oko 
oko nga na lege ti asewa ti ala oko oko, 

43ala so kue ngu ti ala ato ndani na ngu baleota asi na ngu baleoku, ala so alingbi 
ti sara kua na ya ti da ti bongo so KOTA GBIA na azo ti lo ayeke wara tere daa, 

44wungo ti azo ni na lege ti kete mara ti ala kue ayeke 3 200. 

45So ayeke wungo ti azo ti kete mara ti Merari laa. Moïse na Aaron adiko wungo 
ti ala alingbi na yanga so KOTA GBIA amu na Moïse. 

46Moïse, Aaron na amakonzi ti Israel adiko wungo ti azo ti mara ti Lévi na lege ti 
akete mara ti ala oko oko nga na lege ti asewa ti ala oko oko, 

47ala so kue ngu ti ala ato ndani na ngu baleota asi na ngu baleoku, ala so alingbi 
ti sara kua na ya ti da ni, kua ti yongo da ni nga na kungba ti da ti bongo so KOTA 
GBIA na azo ti lo ayeke wara tere daa. 

48Wungo ti azo ni kue ayeke 8 580. 

49A diko wungo ti ala alingbi na yanga so KOTA GBIA amu na Moïse; a fa na zo 
oko oko kua ti lo ti sarango ni na kungba ti lo ti yongo ni alingbi na yanga so 
KOTA GBIA amu na Moïse. 

Wungo ti azo 5 

Alingbi azo ti Israel atumba azo so aga sioni na popo ti ala 

1 KOTA GBIA atene na Moïse: 

2“Mo mu yanga na azo ti Israel ti tumba na ya ti bâbâ azo ti buruma kue, azo so 
sioni kobela ayeke yuru na lege ti tere ti ala ti koli wala ti wali, nga na azo so 
aga sioni na ndungo mbeni kuâ. 

3 Ataa koli, ataa wali, fade ala yeke tumba ala kue; ala yeke tumba ala ti sigigi na 
ya ti bâbâ ni, tongaso si ala sara titene bâbâ ni aga sioni pepe, na ndo so mbi yeke 
duti daa na popo ti azo ti Israel.” 

4Azo ti Israel asara ye alingbi na tënë ni: ala tumba azo ni na ya ti bâbâ ni alingbi 
na yanga so KOTA GBIA amu na Moïse. 

Lekengo tënë na peko ti sioni so zo asara 

5 KOTA GBIA atene na Moïse: 

6“Tene na azo ti Israel, mo tene: Tongana mbeni koli wala mbeni wali asara sioni 
na mba ti lo si lo sara nga siokpari ti ke KOTA GBIA, fade tënë ayeke ngba na li ti 
lo. 

7Alingbi zo ni afa na gigi siokpari so lo sara. Na pekoni, lo yeke futa na mba ti lo 
ni ye ti sioni so lo sara na lo. Ye so lo lingbi ti futa, lo yeke kangbi ya ni oku si lo 
yeke mu mbeni mbage ni oko ti zia na ndö ti ye oku so lo futa so. 

8 Tongana wa ti ye ni akui si mbeni sewa ti lo ti mu ye ti peko ti lo ayeke daa 
pepe, fade a yeke mu ye ni na KOTA GBIA, so ti tene na wayango-sandaga. Na 
pekoni, zo ti sarango siokpari ni ayeke kiri ti ga na mbeni koli-taba ti mu 
na sandaga ndali ti siokpari ti lo. Wayango-sandaga ayeke sara ye ti fa atene, 
KOTA GBIA azi siokpari na li ti zo ni awe. 

9Aye so kue azo ti Israel ayeke zi na ndö ti asandaga so ala ga na ni na KOTA 
GBIA, ayeke ti wayango-sandaga. 

10Ye so zo oko oko azia nde ndali ti KOTA GBIA, ayeke ti wayango-sandaga; ye 
so zo oko oko ayeke mu na wayango-sandaga ayeke nga ti wayango-sandaga ni.” 

Ndia ndali ti wali so a ma a tene, lo gi mbeni koli nde 

11 KOTA GBIA atene na Moïse: 

12“Tene na azo ti Israel, mo tene: Tongana wali ti mbeni koli asara ye na legeni 
pepe, lo zia koli ti lo ti gi mbeni koli nde, 

13tongana mbeni koli nde alango na lo na hondengo ni si koli ti lo ahinga pepe, 
tongana wali ni aga sioni na lege so awe, me mbeni zo abaa lo daa pepe si a gbu 
nga lo daa pepe, 

14tongana be ti koli ti wali ni afa na lo atene, wali ti lo agi koli, ataa tënë ni ayeke 
taa-tënë, ataa tënë ni ayeke mvene si koli ni asara mbanda ti wali ti lo, 

15fade koli ni ayeke gue na wali ti lo na wayango-sandaga. Koli ni ayeke ga na 
kilo ota ti farini ti orze ti mu na sandaga ndali ti wali ni. Koli ni ayeke tuku mafuta 
na ya ti farini ni pepe, lo yeke tuku nga dukani na ndö ni pepe, ngbanga ti so 
sandaga ni so ayeke sandaga ti mbanda. A yeke mu ka sandaga ni ti hinga wala 
mbeni siokpari ayeke daa. 

16Fade wayango-sandaga ayeke gue na wali ni titene lo luti na dawa ti KOTA 
GBIA. 

17Wayango-sandaga ni ayeke mu ngu so a zia ni nde ndali ti Nzapa na ya ti mbeni 
ta ti sese, lo yeke mu mbeni fuku ti sese ti ya ti da ti Nzapa si lo tuku na ya ti ngu 
ni. 

18Na pekoni, wayango-sandaga ayeke zia wali ni ti luti na nduzu na dawa ti KOTA 
GBIA, lo yeke zi ya ti kua ti li ti wali ni, lo yeke zia na ya ti maboko ti lo sandaga 
ti hinga atene, siokpari ayeke daa, so ti tene sandaga ti mbanda. Ti wayango-

sandaga ni, lo yeke gbu na ya ti maboko ti lo sengo ngu so ayeke ga na deba na 
ndö ti zo. 

19Wayango-sandaga ni ayeke tene na wali ni ti deba yanga ti lo tongaso: 
‘Tongana mbeni koli nde alango na mo pepe, tongana mo handa koli ti mo pepe 
si mo sara nga ye ti kirikiri ti buba tere ti mo pepe, ayeke nzoni sengo ngu so 
ayeke ga na deba na ndö ti zo, aga na deba na ndö ti mo pepe. 

20Me tongana mo handa koli ti mo si mo sara ye ti kirikiri ti buba tere ti mo si 
mbeni koli nde alango na mo, 

21ayeke nzoni KOTA GBIA asara si mo du pepe, ya ti mo asuku si azo ti mara ti 
mo ayeke mu mo tongana tapande ti deba amba ti ala. 

22Ayeke nzoni ngu so ayeke ga na deba na ndö ti zo ague na ya ti avi ti mo ti sara 
si ya ti mo asuku si mo du nga pepe.’ Fade wali ni ayeke kiri tënë: ‘Amen, amen!’ 

23“Na pekoni, wayango-sandaga ayeke su atënë ti dengo ba so na mbeti si lo yeke 
sukula ni na ya ti ngu ni. 

24Lo yeke mu na wali ni sengo ngu so ayeke ga na deba na ndö ti zo titene lo nyon 
si aga sengo ye na ya ti lo. 

25Wayango-sandaga ayeke mu sandaga ti mbanda na maboko ti wali ni, lo yeke 
ya ni na nduzu ti fa na KOTA GBIA si lo yeke gue ti zia ni na ndö ti gbalaka. 

26 Lo yeke fu mbeni farini ni tongana sandaga ti dango be asi ya ti maboko ti lo, 
lo yeke zö ni na ndö ti gbalaka. Na pekoni, lo yeke mu ngu ni na wali ni titene lo 
nyon. 

27Tongana wali ni ahanda koli ti lo si lo sara ye ti kirikiri ti buba tere ti lo, na 
peko ti nyongo ngu ni, ye so ayeke si na lo ayeke so: fade ngu so ayeke ga na deba 
na ndö ti zo ayeke gue na ya ti avi ti lo, ayeke suku ya ti lo si lo yeke du pepe. Azo 
ti mara ti lo ayeke mu lo tongana tapande ti deba amba ti ala. 

28Tongana wali ni asara ye ti kirikiri ti buba tere ti lo pepe, tongana lo ga sioni 
pepe, fade mbeni ye ti sioni ayeke wara lo pepe si lo yeke du amolenge. 

29“So ayeke ndia na ndö ti tënë ti sarango mbanda ti wali so ahanda koli ti lo, lo 
sara ye ti kirikiri ti buba tere ti lo si lo ga sioni, 

30wala ndia ndali ti koli so asara mbanda ti wali ti lo, ngbanga ti so lo baa lo tene, 
wali ni agi mbeni koli nde. Fade koli ni ayeke gue na wali ni ti zia lo, lo luti na 
dawa ti KOTA GBIA si wayango-sandaga ayeke sara aye na lege ti ndia so na ndö 
ti wali ni. 

31Ti koli ni, fade tënë ayeke na li ti lo pepe; me tongana wali ni asara sioni biani, 
sioni ti lo ni ayeke kiri na li ti lo wani.” 



283 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Wungo ti azo 6 

Ndia ndali ti azo so adeba yanga ti ala ti ga nazir 

1 KOTA GBIA atene na Moïse: 

2“Tene na azo ti Israel, mo tene: Tongana mbeni koli wala mbeni wali ayeda ti 
deba yanga ti lo ti ga nazir ti sara gi kua ti KOTA GBIA, 

3 alingbi lo nyon vin wala samba pepe, lo nyon kpingo vin pepe, lo nyon nga 
kpingo vin pepe so a sara na ngangu samba, lo nyon ngu ti le ti vinye pepe; lo te 
ale ti vinye pepe, ataa ala so angba fini ni wala ala so ahole holengo. 

4Na ngoi so kue lo ngba nazir, akobe so kue a sara na le ti vinye, lo lingbi ti te ni 
pepe, ataa kobe so a sara na akete kete le ti vinye wala na poro ni. 

5 Na ngoi so kue lo deba yanga ti lo ti ga nazir, alingbi lo kio kua ti li ti lo pepe; lo 
yeke zia tere ti lo nde ndali ti Nzapa, lo yeke zia kua ti li ti lo ayo yongo, ngbii 
ngoi so lo mu tere ti lo kue ti sara na kua ti KOTA GBIA ahunzi si. 

6Na ngoi so kue lo mu tere ti lo na kua ti KOTA GBIA, lo lingbi ti ga nduru na kuâ 
ti zo pepe. 

7Ataa kuâ ti babâ ti lo, ti mama ti lo, ti ita ti lo ti koli wala ti ita ti lo ti wali, lo yeke 
ga nduru na ni pepe. Tongana lo ga nduru na tere ti kuâ ni, fade lo yeke ga sioni. 
Andaa yongoro kua ti li ti lo so afa atene, lo yeke zo so a zia lo nde ndali ti Nzapa. 

8“Na ngoi so kue lo ngba nazir, lo yeke duti nde ndali ti KOTA GBIA. 

9Tongana mbeni zo akui nduru na tere ti lo gi hio tongaso, fade li ti lo aga sioni. 
Lango mbarambara na pekoni, so ti tene na lango ti sukulango sioni ti lo, lo yeke 
kio kua ti li ti lo. 

10Na lango miombe ni, lo yeke mu akolokoto use wala ambipa use, lo ga na ni na 
wayango-sandaga na yanga ti da ti bongo so KOTA GBIA na azo ti lo ayeke wara 
tere daa. 

11Wayango-sandaga ayeke mu mbeni ndeke ni oko na sandaga ti zingo siokpari 
na li ti zo, lo yeke mu mbeni ndeke ni na sandaga so a yeke gbi ni kue na wâ. Na 
pekoni, lo yeke sara ye ti fa so KOTA GBIA azi siokpari awe na li ti nazir ni ndali 
ti zo so akui so. Gi na lango ni so, a yeke kiri ti zia li ti nazir ni nde ndali ti Nzapa. 

12Fade nazir ni ayeke kiri ti zia tere ti lo nde ndali ti KOTA GBIA. Lo yeke ga na 
molenge ti taba ti ngu oko ti mu na sandaga titene Nzapa azi siokpari na li ti lo. 
Akozo lango so lani lo mu tere ti lo na KOTA GBIA so aga senge senge, ngbanga 
ti so lege ti lo ti nazir ni abuba awe. 

13 “So ayeke ndia ndali ti zo so aga nazir laa: na lango so ngoi ti lo ti nazir ahunzi 
awe, a yeke ga na lo na yanga ti da ti bongo so KOTA GBIA na azo ti lo ayeke wara 
tere daa. 

14Lo yeke ga na anyama ti mu na sandaga na KOTA GBIA: kete koli-taba ti ngu 
oko so mbeni mbage ti tere ti lo abuba pepe ndali ti sandaga so a yeke gbi ni kue 
na wâ, kete wali-taba ti ngu oko ti mu na sandaga titene Nzapa azi siokpari na li 
ti lo, lo yeke ga nga na koli-taba oko ti mu na sandaga ti beoko. 

15Lo yeke kiri ti mu sakpa oko ti mapa so a sara na mama ni pepe, agatoo so a 
mu nzoni farini, a tuku mafuta daa si a sara na ni, nga na makara so a sara na 
mama ni pepe si a kpaka mafuta na tere ni. Lo yeke mu nga sandaga ti farini na 
sandaga ti samba na tere ti asandaga ti anyama ni so. 

16Wayango-sandaga ayeke ga na aye ni so, lo yeke zia na dawa ti KOTA GBIA. Na 
pekoni, lo yeke mu na KOTA GBIA sandaga ndali ti siokpari nga na sandaga so a 
yeke gbi ni kue na wâ. 

17Ti koli-taba ni, lo yeke mu na sandaga ti beoko na KOTA GBIA; lo yeke bongbi 
ni na sakpa ti mapa so a sara na mama ni pepe. Na ndoni, lo yeke mu sandaga ti 
farini nga na sandaga ti samba. 

18Na pekoni, nazir ni ayeke kio kua ti li ti lo na yanga ti da ti bongo so KOTA GBIA 
na azo ti lo ayeke wara tere daa. Lo yeke mu kua ti li ti lo ni si lo yeke bi ni na ya 
ti wâ so ayeke za na gbe ti sandaga ti beoko. 

19Tongana nazir ni akio kua ti li ti lo awe, fade wayango-sandaga ayeke mu 
mbeni ngbongboro maboko ti koli-taba so a to ni awe, lo yeke mu na ya ti sakpa 
mbeni gatoo oko so a sara na mama ni pepe, na mbeni makara oko so a sara na 
mama ni pepe, lo yeke zia ni kue na ya ti maboko ti nazir ni. 

20Wayango-sandaga ayeke mu aye so kue, lo yeke ya na nduzu ti fa atene, a zia 
ni nde ndali ti KOTA GBIA. Asandaga ni so ayeke ga ti wayango-sandaga. Kate ni 
na ngbongboro gere ti nyama ni kue ayeke ye ti lo lakue. Na pekoni, nazir ni 
alingbi ti kiri ti nyon vin senge. 

21“So ayeke ndia ndali ti zo so adeba yanga ti lo ti ga nazir laa. Aye so lo lingbi ti 
mu na sandaga na KOTA GBIA na lango so ngoi ti lo ti nazir ahunzi laa. Tongana 
lo yeke na mbeni ye ti zia na ndö ni, lo lingbi ti sara senge; me ayeke nzoni lo 
sara ye alingbi na ndia ti zendo ti nazir so lo deba lani yanga ti lo ti sara.” 

Lege ti sarango tufa na ndö ti zo 

22 KOTA GBIA atene na Moïse: 

23“Tene na Aaron na amolenge ti lo, mo tene: Lege titene ala sara tufa na ndö ti 
azo ti Israel ayeke so: 

24‘Ayeke nzoni KOTA GBIA asara tufa na ndö ti mo, lo bata mo! 

25Ayeke nzoni KOTA GBIA abaa mo na nzoni le, lo sara nzoni be na mo! 

26Ayeke nzoni KOTA GBIA abi le ti lo na ndö ti mo, lo mu na mo siriri!’ 

27Tongana awayango-sandaga adi iri ti mbi tongaso ti sara na tufa na ndö ti azo 
ti Israel, fade mbi yeke sara tufa na ndö ti ala.” 

Wungo ti azo 7 

Apusu so a mu ndali ti da ti KOTA GBIA 

1Na lango so Moïse ahunzi ti sara da so a zia nde ndali ti KOTA GBIA awe, lo tuku 
mafuta na ndö ti da ni ti zia ni nde ndali ti KOTA GBIA. Lo zia aye ti ya ti da ni 
kue nde ndali ti KOTA GBIA. Lo tuku mafuta na ndö ti gbalaka nga na ndö ti aye 
kue ti sarango na kua ti gbalaka ni ti zia ni nde ndali ti KOTA GBIA. 

2Tongaso, amakonzi ti azo ti Israel na lege ti asewa ti ala oko oko aga na sandaga 
ti ala; so ti tene amakonzi ti amara, ala so lani ayeke baa ndo na ndö ti dikongo 
wungo ti azo so. 

3Ala ga na sandaga ti ala ti mu na KOTA GBIA. Aye ni ayeke apusu omene so a 
kanga ndö ni kangango nga na abagara baleoko na use. Pusu oko ndali ti 
amakonzi use, bagara oko ndali ti makonzi oko. Ala ga na aye ni kue na yanga ti 
da ti KOTA GBIA. 

4KOTA GBIA atene na Moïse: 

5“Mu asandaga so ala ga na ni so. Fade a yeke mu ni ti sara na kua ti da ti bongo 
so KOTA GBIA na azo ti lo ayeke wara tere daa. Mo kangbi aye ni na azo ti mara 
ti Lévi alingbi na kua so a zia na maboko ti ala oko oko kue.” 

6Moïse amu apusu ni nga na abagara ni si lo kangbi na azo ti mara ti Lévi: 

7lo mu apusu use nga na abagara osio na amolenge ti Gershon alingbi na kua ti 
ala. 

8Tanga ti apusu osio nga na abagara miombe so angba so, Moïse amu ni na 
amolenge ti Merari alingbi na kua ti ala. Ala yeke sara kua na gbe ti Itamar, 
molenge ti wayango-sandaga Aaron. 

9Me Moïse amu ye oko na amolenge ti Kehat pepe, ngbanga ti so kua ti ala ayeke 
ti yo na ndö ti go ti ala aye so a zia nde ndali ti Nzapa. 

Amatabisi ndali ti ziango gbalaka nde ndali ti Nzapa 

10Na lango so a tuku mafuta na ndö ti gbalaka ni ti zia ni nde ndali ti Nzapa, 
amakonzi aga na amatabisi ndali ti matanga ti gbalaka ni. Ala ga na amatabisi ni 
na dawa ti gbalaka ni. 

11Tongaso KOTA GBIA atene na Moïse: “Ayeke nzoni amakonzi aga na amatabisi 
ti ala ndali ti matanga ti gbalaka ni; so ti tene, lango oko, makonzi oko aga, lango 
oko, makonzi oko aga.” 

12Na kozo lango ni, zo so aga na amatabisi ti lo ayeke Nashon, molenge ti 
Aminadab, zo ti mara ti Juda. 

13Amatabisi so lo ga na ni ayeke so: kpangbara sembe oko ti wen ti nginza, nengo 
ni ayeke grame 1 300, du ti sembe oko ti wen ti nginza, nengo ni ayeke grame 
700. Nengo ni kue alingbi na kilo so a yeke haka ka na ye na ndo so a zia nde ndali 
ti Nzapa. Asembe ni use kue asi na farini so a gbu ya ni na mafuta ndali ti sandaga 
ti ale ti kobe. 

14Lo mu kopo ti lôro oko so nengo ni ayeke grame 100, dukani asi ya ti kopo ni. 

15Lo mu koli-bagara oko, koli-taba oko, kete taba oko ti ngu oko ndali ti sandaga 
so a yeke gbi ni kue na wâ. 

16Lo mu koli-ngasa oko ndali ti sandaga ti zingo siokpari na li ti zo. 

17Lo mu nga abagara use, akoli-taba oku, akoli-ngasa oku, na akete taba oku ti 
ngu oko ndali ti sandaga ti beoko. So ayeke amatabisi so Nashon, molenge ti 
Aminadab aga na ni laa. 

18Na use lango ni, Netaneel, molenge ti Suar, makonzi ti azo ti mara ti Isakar aga 
na ti lo amatabisi ni. 

19Amatabisi so lo mu ayeke so: kpangbara sembe oko ti wen ti nginza, nengo ni 
ayeke grame 1 300, du ti sembe oko ti wen ti nginza, nengo ni ayeke grame 700. 
Nengo ni kue alingbi na kilo so a yeke haka ka na ye na ndo so a zia nde ndali ti 
Nzapa. Asembe ni use kue asi na farini so a gbu ya ni na mafuta ndali ti sandaga 
ti ale ti kobe. 

20Lo mu kopo ti lôro oko so nengo ni ayeke grame 100, dukani asi ya ti kopo ni. 

21Lo mu koli-bagara oko, koli-taba oko, kete taba oko ti ngu oko ndali ti sandaga 
so a yeke gbi ni kue na wâ. 

22Lo mu koli-ngasa oko ndali ti sandaga ti zingo siokpari na li ti zo. 

23Lo mu nga abagara use, akoli-taba oku, akoli-ngasa oku, na akete taba oku ti 
ngu oko ndali ti sandaga ti beoko. So ayeke amatabisi so Netaneel, molenge ti 
Suar aga na ni laa. 

24Na ota lango ni, Eliab, molenge ti Helon, makonzi ti azo ti mara ti Zabulon aga 
na ti lo amatabisi ni. 

25Amatabisi so lo ga na ni ayeke so: kpangbara sembe oko ti wen ti nginza, nengo 
ni ayeke grame 1 300, du ti sembe oko ti wen ti nginza, nengo ni ayeke grame 
700. Nengo ni kue alingbi na kilo so a yeke haka ka na ye na ndo so a zia nde ndali 

ti Nzapa. Asembe ni use kue asi na farini so a gbu ya ni na mafuta ndali ti sandaga 
ti ale ti kobe. 

26Lo mu kopo ti lôro oko so nengo ni ayeke grame 100, dukani asi ya ti kopo ni. 

27Lo mu koli-bagara oko, koli-taba oko, kete taba oko ti ngu oko ndali ti sandaga 
so a yeke gbi ni kue na wâ. 

28Lo mu koli-ngasa oko ndali ti sandaga ti zingo siokpari na li ti zo. 

29Lo mu nga abagara use, akoli-taba oku, akoli-ngasa oku, na akete taba oku ti 
ngu oko ndali ti sandaga ti beoko. So ayeke amatabisi so Eliab, molenge ti Helon 
aga na ni laa. 

30Na osio lango ni, Elisur, molenge ti Shedeur, makonzi ti azo ti mara ti Ruben 
aga na ti lo amatabisi ni. 

31Amatabisi so lo ga na ni ayeke so: kpangbara sembe oko ti wen ti nginza, nengo 
ni ayeke grame 1 300, du ti sembe oko ti wen ti nginza, nengo ni ayeke grame 
700. Nengo ni kue alingbi na kilo so a yeke haka ka na ye na ndo so a zia nde ndali 
ti Nzapa. Asembe ni use kue asi na farini so a gbu ya ni na mafuta ndali ti sandaga 
ti ale ti kobe. 

32Lo mu kopo ti lôro oko so nengo ni ayeke grame 100, dukani asi ya ti kopo ni. 

33Lo mu koli-bagara oko, koli-taba oko, kete taba oko ti ngu oko ndali ti sandaga 
so a yeke gbi ni kue na wâ. 

34Lo mu koli-ngasa oko ndali ti sandaga ti zingo siokpari na li ti zo. 

35Lo mu nga abagara use, akoli-taba oku, akoli-ngasa oku, na akete taba oku ti 
ngu oko ndali ti sandaga ti beoko. So ayeke amatabisi so Elisur, molenge ti 
Shedeur aga na ni laa. 

36Na oku lango ni, Shelumiel, molenge ti Surishadai, makonzi ti azo ti mara ti 
Siméon aga na ti lo amatabisi ni. 

37Amatabisi so lo ga na ni ayeke so: kpangbara sembe oko ti wen ti nginza, nengo 
ni ayeke grame 1 300, du ti sembe oko ti wen ti nginza, nengo ni ayeke grame 
700. Nengo ni kue alingbi na kilo so a yeke haka ka na ye na ndo so a zia nde ndali 
ti Nzapa. Asembe ni use kue asi na farini so a gbu ya ni na mafuta ndali ti sandaga 
ti ale ti kobe. 

38Lo mu kopo ti lôro oko so nengo ni ayeke grame 100, dukani asi ya ti kopo ni. 

39Lo mu koli-bagara oko, koli-taba oko, kete taba oko ti ngu oko ndali ti sandaga 
so a yeke gbi ni kue na wâ. 

40Lo mu koli-ngasa oko ndali ti sandaga ti zingo siokpari na li ti zo. 



288 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

41Lo mu nga abagara use, akoli-taba oku, akoli-ngasa oku, na akete taba oku ti 
ngu oko ndali ti sandaga ti beoko. So ayeke amatabisi so Shelumiel, molenge ti 
Surishadai aga na ni laa. 

42Na omene lango ni, Eliasaf, molenge ti Deuel, makonzi ti azo ti mara ti Gad aga 
na ti lo amatabisi ni. 

43Amatabisi so lo ga na ni ayeke so: kpangbara sembe oko ti wen ti nginza, nengo 
ni ayeke grame 1 300, du ti sembe oko ti wen ti nginza, nengo ni ayeke grame 
700. Nengo ni kue alingbi na kilo so a yeke haka ka na ye na ndo so a zia nde ndali 
ti Nzapa. Asembe ni use kue asi na farini so a gbu ya ni na mafuta ndali ti sandaga 
ti ale ti kobe. 

44Lo mu kopo ti lôro oko so nengo ni ayeke grame 100, dukani asi ya ti kopo ni. 

45Lo mu koli-bagara oko, koli-taba oko, kete taba oko ti ngu oko ndali ti sandaga 
so a yeke gbi ni kue na wâ. 

46Lo mu koli-ngasa oko ndali ti sandaga ti zingo siokpari na li ti zo. 

47Lo mu nga abagara use, akoli-taba oku, akoli-ngasa oku, na akete taba oku ti 
ngu oko ndali ti sandaga ti beoko. So ayeke amatabisi so Eliasaf, molenge ti Deuel 
aga na ni laa. 

48Na mbarambara lango ni, Elishama, molenge ti Amihud, makonzi ti azo ti mara 
ti Efraim aga na ti lo amatabisi ni. 

49Amatabisi so lo ga na ni ayeke so: kpangbara sembe oko ti wen ti nginza, nengo 
ni ayeke grame 1 300, du ti sembe oko ti wen ti nginza, nengo ni ayeke grame 
700. Nengo ni kue alingbi na kilo so a yeke haka ka na ye na ndo so a zia nde ndali 
ti Nzapa. Asembe ni use kue asi na farini so a gbu ya ni na mafuta ndali ti sandaga 
ti ale ti kobe. 

50Lo mu kopo ti lôro oko so nengo ni ayeke grame 100, dukani asi ya ti kopo ni. 

51Lo mu koli-bagara oko, koli-taba oko, kete taba oko ti ngu oko ndali ti sandaga 
so a yeke gbi ni kue na wâ. 

52Lo mu koli-ngasa oko ndali ti sandaga ti zingo siokpari na li ti zo. 

53Lo mu nga abagara use, akoli-taba oku, akoli-ngasa oku, na akete taba oku ti 
ngu oko ndali ti sandaga ti beoko. So ayeke amatabisi so Elishama, molenge ti 
Amihud aga na ni laa. 

54Na miombe lango ni, Gamliel, molenge ti Pedasur, makonzi ti azo ti mara ti 
Manase aga na ti lo amatabisi ni. 

55Amatabisi so lo ga na ni ayeke so: kpangbara sembe oko ti wen ti nginza, nengo 
ni ayeke grame 1 300, du ti sembe oko ti wen ti nginza, nengo ni ayeke grame 
700. Nengo ni kue alingbi na kilo so a yeke haka ka na ye na ndo so a zia nde ndali 

ti Nzapa. Asembe ni use kue asi na farini so a gbu ya ni na mafuta ndali ti sandaga 
ti ale ti kobe. 

56Lo mu kopo ti lôro oko so nengo ni ayeke grame 100, dukani asi ya ti kopo ni. 

57Lo mu koli-bagara oko, koli-taba oko, kete taba oko ti ngu oko ndali ti sandaga 
so a yeke gbi ni kue na wâ. 

58Lo mu koli-ngasa oko ndali ti sandaga ti zingo siokpari na li ti zo. 

59Lo mu nga abagara use, akoli-taba oku, akoli-ngasa oku, na akete taba oku ti 
ngu oko ndali ti sandaga ti beoko. So ayeke amatabisi so Gamliel, molenge ti 
Pedasur aga na ni laa. 

60Na gumbaya lango ni, Abidan, molenge ti Gidoni, makonzi ti azo ti mara ti 
Benjamin aga na ti lo amatabisi ni. 

61Amatabisi so lo ga na ni ayeke so: kpangbara sembe oko ti wen ti nginza, nengo 
ni ayeke grame 1 300, du ti sembe oko ti wen ti nginza, nengo ni ayeke grame 
700. Nengo ni kue alingbi na kilo so a yeke haka ka na ye na ndo so a zia nde ndali 
ti Nzapa. Asembe ni use kue asi na farini so a gbu ya ni na mafuta ndali ti sandaga 
ti ale ti kobe. 

62Lo mu kopo ti lôro oko so nengo ni ayeke grame 100, dukani asi ya ti kopo ni. 

63Lo mu koli-bagara oko, koli-taba oko, kete taba oko ti ngu oko ndali ti sandaga 
so a yeke gbi ni kue na wâ. 

64Lo mu koli-ngasa oko ndali ti sandaga ti zingo siokpari na li ti zo. 

65Lo mu nga abagara use, akoli-taba oku, akoli-ngasa oku, na akete taba oku ti 
ngu oko ndali ti sandaga ti beoko. So ayeke amatabisi so Abidan, molenge ti 
Gidoni aga na ni laa. 

66Na baleoko lango ni, Ahiezer, molenge ti Amishadai, makonzi ti azo ti mara ti 
Dan aga na ti lo amatabisi ni. 

67Amatabisi so lo ga na ni ayeke so: kpangbara sembe oko ti wen ti nginza, nengo 
ni ayeke grame 1 300, du ti sembe oko ti wen ti nginza, nengo ni ayeke grame 
700. Nengo ni kue alingbi na kilo so a yeke haka ka na ye na ndo so a zia nde ndali 
ti Nzapa. Asembe ni use kue asi na farini so a gbu ya ni na mafuta ndali ti sandaga 
ti ale ti kobe. 

68Lo mu kopo ti lôro oko so nengo ni ayeke grame 100, dukani asi ya ti kopo ni. 

69Lo mu koli-bagara oko, koli-taba oko, kete taba oko ti ngu oko ndali ti sandaga 
so a yeke gbi ni kue na wâ. 

70Lo mu koli-ngasa oko ndali ti sandaga ti zingo siokpari na li ti zo. 

71Lo mu nga abagara use, akoli-taba oku, akoli-ngasa oku, na akete taba oku ti 
ngu oko ndali ti sandaga ti beoko. So ayeke amatabisi so Ahiezer, molenge ti 
Amishadai aga na ni laa. 

72Na baleoko na oko lango ni, Pagiel, molenge ti Okran, makonzi ti azo ti mara ti 
Aser aga na ti lo amatabisi ni. 

73Amatabisi so lo ga na ni ayeke so: kpangbara sembe oko ti wen ti nginza, nengo 
ni ayeke grame 1 300, du ti sembe oko ti wen ti nginza, nengo ni ayeke grame 
700. Nengo ni kue alingbi na kilo so a yeke haka ka na ye na ndo so a zia nde ndali 
ti Nzapa. Asembe ni use kue asi na farini so a gbu ya ni na mafuta ndali ti sandaga 
ti ale ti kobe. 

74Lo mu kopo ti lôro oko so nengo ni ayeke grame 100, dukani asi ya ti kopo ni. 

75Lo mu koli-bagara oko, koli-taba oko, kete taba oko ti ngu oko ndali ti sandaga 
so a yeke gbi ni kue na wâ. 

76Lo mu koli-ngasa oko ndali ti sandaga ti zingo siokpari na li ti zo. 

77Lo mu nga abagara use, akoli-taba oku, akoli-ngasa oku, na akete taba oku ti 
ngu oko ndali ti sandaga ti beoko. So ayeke amatabisi so Pagiel, molenge ti Okran 
aga na ni laa. 

78Na baleoko na use lango ni, Ahira, molenge ti Enan, makonzi ti azo ti mara ti 
Neftali aga na ti lo amatabisi ni. 

79Amatabisi so lo ga na ni ayeke so: kpangbara sembe oko ti wen ti nginza, nengo 
ni ayeke grame 1 300, du ti sembe oko ti wen ti nginza, nengo ni ayeke grame 
700. Nengo ni kue alingbi na kilo so a yeke haka ka na ye na ndo so a zia nde ndali 
ti Nzapa. Asembe ni use kue asi na farini so a gbu ya ni na mafuta ndali ti sandaga 
ti ale ti kobe. 

80Lo mu kopo ti lôro oko so nengo ni ayeke grame 100, dukani asi ya ti kopo ni. 

81Lo mu koli-bagara oko, koli-taba oko, kete taba oko ti ngu oko ndali ti sandaga 
so a yeke gbi ni kue na wâ. 

82Lo mu koli-ngasa oko ndali ti sandaga ti zingo siokpari na li ti zo. 

83Lo mu nga abagara use, akoli-taba oku, akoli-ngasa oku, na akete taba oku ti 
ngu oko ndali ti sandaga ti beoko. So ayeke amatabisi so Ahira, molenge ti Enan 
aga na ni laa. 

84Wungo ti amatabisi so kue amakonzi ti amara ti Israel amu na lango so a tuku 
mafuta na ndö ti gbalaka ni ti zia ni nde ndali ti Nzapa ayeke so: Akpangbara 
sembe ti wen ti nginza baleoko na use, adu ti sembe ti wen ti nginza baleoko na 
use, akopo ti lôro baleoko na use. 



291 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

85Nengo ti kpangbara sembe oko ayeke grame 1 300, nengo ti du ti sembe oko 
ayeke grame 700, nengo ti wen ti nginza so kue ala sara na asembe ni so ayeke 
kilo 24 alingbi na kilo so a yeke haka ka na ye na ndo so a zia nde ndali ti Nzapa. 

86Nengo ti kopo ti lôro oko ayeke grame 100, nengo ti akopo baleoko na use so 
kue ayeke grame 1 200, dukani asi ya ni kue. A haka nengo ni na kilo so a yeke 
haka ka na ye na ndo so a zia nde ndali ti Nzapa. 

87Wungo ti anyama so kue a mu ndali ti sandaga so a yeke gbi ni kue na wâ ayeke 
so: akoli-bagara baleoko na use, akoli-taba baleoko na use, akete taba ti ngu oko 
baleoko na use na asandaga ti ale ti kobe na tere ni oko oko nga na akoli-ngasa 
baleoko na use ndali ti sandaga ti zingo siokpari na li ti zo. 

88Wungo ti anyama so kue a mu ndali ti sandaga ti beoko ayeke so: akoli-bagara 
baleuse na osio, akoli-taba baleomene, akoli-ngasa baleomene, akete taba ti ngu 
oko baleomene. So ayeke wungo ti amatabisi so azo amu ndali ti matanga ti 
gbalaka na ndembe so wayango-sandaga atuku mafuta na ndö ni ti zia ni nde 
ndali ti Nzapa laa. 

89Na ndembe so Moïse ali na ya ti da ti bongo so KOTA GBIA na azo ti lo ayeke 
wara tere daa, ti tene tënë na KOTA GBIA, Moïse ama mbeni go so ayeke tene 
tënë na lo. Go ni alondo na nduzu, na popo ti asheruben use, na ndö ti ye ti 
kangango na yanga ti sanduku ti mbuki. Asheruben ni ayeke na ndö ti sanduku 
so a zia na ya ni atêne so a su atënë ti mbuki na le ni. Tongaso lo yeke tene tënë 
na lo. 

Wungo ti azo 8 

Tënë na ndö ti gere ti alamba 

1 KOTA GBIA atene na Moïse: 

2“Tene na Aaron, mo tene: Tongana mo zia wâ na ya ti alamba, ayeke nzoni 
alamba mbarambara ni aza gi na mbage ti dawa ti gere ti alamba ni.” 

3Aaron asara ye ni alingbi na yanga so KOTA GBIA amu na Moïse. Lo zia alamba 
ni si ayeke za na mbage ti dawa ti gere ti alamba ni. 

4 Lege so a sara na gere ti alamba ni ayeke tongaso: a sara gere ti alamba ni kue 
na lôro so a pika tere ni pikango, ti londo na gere ni ngbii asi na akongo ti li ni. A 
sara gere ti alamba ni alingbi na kode so KOTA GBIA afa na Moïse. 

A zia azo ti mara ti Lévi nde ndali ti KOTA GBIA 

5 KOTA GBIA atene na Moïse: 

6“Mo mu azo ti mara ti Lévi na popo ti azo ti Israel, mo sara si ala ga nzoni. 

7Lege so mo yeke sara titene ala ga nzoni ayeke so: mo fi na ndö ti ala ngu ti zingo 
siokpari na li ti zo. Ayeke nzoni ala kio kua ti tere ti ala kue, ala sukula abongo ti 
ala, ala sara si ala ga nzoni. 

8Fade azo ti mara ti Lévi aga na koli-bagara oko nga na farini so a gbu ya ni na 
mafuta. Ti mo, mo yeke mu mbeni use koli-bagara na sandaga ndali ti zingo 
siokpari na li ti zo. 

9Mo yeke iri azo ti mara ti Lévi ti ga na dawa ti da ti bongo so KOTA GBIA na azo 
ti lo ayeke wara tere daa si mo yeke bongbi nga azo ti Israel kue. 

10Mo yeke iri azo ti mara ti Lévi ti ga na dawa ti KOTA GBIA si azo ti Israel kue 
ayeke zia maboko na ndö ti ala. 

11Na iri ti azo ti Israel, Aaron ayeke fa azo ti mara ti Lévi na dawa ti KOTA GBIA 
titene ala sara kua ti lo. 

12Na pekoni, azo ti mara ti Lévi ayeke zia maboko na li ti akoli-bagara use so. 
Fade Aaron ayeke mu koli-bagara oko ndali ti sandaga ti zingo siokpari na li ti 
zo si mbeni koli-bagara ni ndali ti sandaga so a yeke gbi ni kue na wâ. Fade lo 
yeke sara ye so afa atene, KOTA GBIA azi siokpari na li ti azo ti mara ti Lévi awe. 

13Moïse, fade mo yeke zia azo ti mara ti Lévi ti luti na dawa ti Aaron nga na dawa 
ti amolenge ti lo si mo yeke fa ala na dawa ti KOTA GBIA. 

14Na popo ti azo ti Israel, mo yeke zia azo ti mara ti Lévi nde titene ala ga azo ti 
mbi. 

15Na pekoni, azo ti mara ti Lévi ayeke ga ti sara kua ti ala na ya ti da ti bongo so 
KOTA GBIA na azo ti lo ayeke wara tere daa. “Tongaso laa mo yeke sara si azo ti 
mara ti Lévi aga nzoni si mo yeke fa ala na dawa ti mbi. 

16Na popo ti azo ti Israel, a mu ala na mbi; biani a mu ala na mbi awe: mbi mu ala 
na plase ti akozo molenge-koli ti Israel so kue azi lege ti dungo ni na mama ti ala. 

17 Biani, akozo molenge ti azo ti Israel kue ayeke ti mbi, ataa akozo molenge ti zo 
wala ti nyama. Na ndembe so lani mbi sara si akozo molenge-koli ti azo ti Ezipte 
akui, na ndembe so laa mbi zia akozo molenge-koli ti azo ti Israel nde ndali ti 
mbi. 

18Me mbi mu azo ti mara ti Lévi na plase ti akozo molenge ti azo ti Israel. 

19 Na popo ti azo ti Israel, mbi mu azo ti mara ti Lévi ti mu ala na Aaron nga na 
amolenge ti lo. Mbi mu ala titene ala sara kua ndali ti azo ti Israel na ya ti da ti 
bongo so KOTA GBIA na azo ti lo ayeke wara tere daa. Kua ti ala ayeke nga ti sara 
ye so afa atene, KOTA GBIA azi siokpari na li ti azo ti Israel awe. Tongaso si azo 
ti Israel ayeke ga nduru pepe na ndo so ayeke nde si ayeke nzoni kue, tongaso si 
mbi sara nga sioni na ala pepe.” 

20Moïse, Aaron nga na bongbi ti azo ti Israel kue asara aye ni ndali ti azo ti mara 
ti Lévi alingbi gi na yanga so KOTA GBIA amu na Moïse. 

21Azo ti mara ti Lévi asara si ala ga nzoni, ala sukula abongo ti ala. Aaron afa ala 
na dawa ti KOTA GBIA si lo sara ye so afa atene, KOTA GBIA azi siokpari na li ti 
ala awe titene ala ga nzoni. 

22Na pekoni, azo ti mara ti Lévi ato nda ti sarango kua ti ala, na gbe ti le ti Aaron 
na amolenge ti lo, na ya ti da ti bongo so KOTA GBIA na azo ti lo ayeke wara tere 
daa. Tongaso ala sara ye alingbi na yanga so KOTA GBIA amu na Moïse ndali ti 
azo ti mara ti Lévi. 

23KOTA GBIA akiri atene na Moïse: 

24“Tënë ndali ti azo ti mara ti Lévi ayeke so: ti to ndani na ngu baleuse na oku ti 
gue na ni, azo ti mara ti Lévi kue alingbi ti sara kua na ya ti da ti bongo so KOTA 
GBIA na azo ti lo ayeke wara tere daa. 

25Me na ngu baleoku, ala yeke zia kua ni, ala yeke sara kua mbeni pepe. 

26Ala lingbi ti mu maboko na a-ita ti ala na ngoi so a-ita ti ala ni ayeke sara kua 
na ya ti da ti bongo so KOTA GBIA na azo ti lo ayeke wara tere daa; me a yeke 
hunda na ala ti sara kua mbeni pepe. So ayeke lege so mo yeke mu kua na azo ti 
mara ti Lévi laa.” 

Wungo ti azo 9 

Lango ti sarango matanga ti Pake 

1Na kozo nze ti use ngu ni, na peko ti so azo ti Israel asigigi na kodro ti Ezipte si 
ala yeke na ya ti benyama ti Sinai, KOTA GBIA atene tënë na Moïse, lo tene: 

2“Ayeke nzoni azo ti Israel asara matanga ti Pake na lango ni so a fa na ala. 

3Na lango baleoko na osio ti nze so, ala sara matanga ti Pake ni na lakui. Ayeke 
nzoni ala sara ni alingbi na andia ni nga na ambela ni kue.” 

4Moïse atene na azo ti Israel titene ala sara matanga ti Pake. 

5 Tongaso, ala sara matanga ni na lango baleoko na osio ti kozo nze ni na lakui; 
ala sara ni na ya ti benyama ti Sinai. Azo ti Israel asara aye ni alingbi gi na yanga 
so KOTA GBIA amu na Moïse. 

6Andaa ambeni koli ayeke daa so ala ga sioni, ngbanga ti so ala ndu mbeni kuâ; 
nilaa ala lingbi ti sara matanga ti Pake na lango ni so pepe. Ala gue, abaa Moïse 
na Aaron 

7si ala tene na Moïse: “E ga sioni ndali ti so e ndu mbeni kuâ; ngbanga ti nyen laa 
a yeke kanga lege na e ti ya sandaga na KOTA GBIA na lango so a fa tongana ti 
tanga ti azo ti Israel kue so?” 

8Moïse akiri tënë na ala, atene: “Ala ku, mbi yeke ma ye so KOTA GBIA ayeke mu 
yanga daa ndali ti ala.” 

9KOTA GBIA atene na Moïse: 

10“Mo tene na azo ti Israel, mo tene: Tongana mbeni zo na popo ti ala wala 
mbeni hale ti ala aga sioni, ngbanga ti so lo ndu kuâ, wala tongana lo gue na 
mbeni tambula, lo lingbi ti sara matanga ti Pake ti mu nengo na KOTA GBIA. 

11Me azo ni so ayeke sara matanga ni na lango baleoko na osio ti use nze ni gi na 
lakui. A yeke te kete taba na mapa so asara na mama ni pepe nga na asengo pere. 

12 A yeke bata mbeni ye oko asi na ndaperere pepe; a yeke kungbi abio ti nyama 
ni pepe. A yeke sara matanga ni alingbi na ndia ti sarango Pake. 

13Me tongana mbeni zo aga sioni pepe si lo ke ti sara matanga ti Pake, ataa so lo 
gue na mbeni tambula pepe, fade a yeke tumba lo na ya ti bongbi ti azo ti Israel, 
ngbanga ti so lo ya sandaga na KOTA GBIA pepe na lango ni so a fa. Fade ngbanga 
ti sioni ti zo ni ayeke kiri na li ti lo wani. 

14Tongana mbeni wande so aduti na ndo ti ala aye ti sara matanga ti Pake ti ne 
KOTA GBIA, ayeke nzoni lo sara matanga ni alingbi na ndia ti Pake nga na yanga 
so a mu ndali ti Pake ni. Ndia ndali ti matanga ti Pake ayeke gi oko ndali ti azo 
kue, ndali ti zo ti Israel nga ndali ti wande.” 

Ngbongboro mbinda amu ndö ti da ti KOTA GBIA kue 

15 Na lango so a leke da ni na nduzu awe, ngbongboro mbinda aga amu ndö ni 
kue, da so a zia atêne na ya ni, atêne so a su atënë ti mbuki na le ni. Ti londo na 
lakui ngbii asi na ndaperere, mbinda ni angba na ndö ti da ni si ayeke za zango 
tongana wâ. 

16Ye ni ayeke sara gi tongaso lakue; so ti tene, mbinda ni amu ndö ti da ni kue si 
na bi, ayeke za zango tongana wâ. 

17Lakue tongana mbinda ni alondo na ndö ti da ni ti hon, azo ti Israel ayeke londo 
nga ti hon. Ndo so mbinda ni ague, aluti daa, na ndo so laa azo ti Israel ayeke sara 
bâbâ ti ala daa. 

18Tongana KOTA GBIA amu yanga, azo ti Israel ayeke londo ti hon; tongana lo 
mu yanga, ala yeke sara bâbâ. Tongana mbinda ni angba na ndö ti da ni, azo ti 
Israel ayeke londo na ndo ni so ti hon pepe. 

19Tongana mbinda ni angba na ndö ti da ni aninga, azo ti Israel ayeke sara kua 
na KOTA GBIA, ala yeke londo ti hon pepe. 

20Mbeni lâ, mbinda ni ayeke ngba na ndö ti da ni aninga pepe. Tongana KOTA 
GBIA amu yanga, azo ti Israel ayeke sara bâbâ; tongana lo mu yanga, ala yeke 
londo ti hon. 

21Mbeni lâ, mbinda ni ayeke ngba na ndo oko, na lakui ngbii asi na ndaperere. 
Tongana mbinda ni alondo na ndaperere ti hon, azo ti Israel nga ayeke londo ti 
hon. Mbeni lâ, mbinda ni ayeke sara lango oko na bi oko si alondo ti hon. 
Tongana lo londo ti hon, azo ti Israel nga ayeke londo ti hon. 

22Ataa mbinda ni asara lango use, wala nze oko wala ngu oko na ndö ti da ni, azo 
ti Israel ayeke ngba na ya ti bâbâ ni, ala yeke londo ti hon pepe. Tongana mbinda 
ni alondo ti hon, ala nga ayeke londo ti hon. 

23Tongana KOTA GBIA amu yanga, azo ti Israel asara bâbâ; tongana lo mu yanga, 
ala yeke londo ti hon. Ala yeke sara kua na KOTA GBIA alingbi gi na yanga so lo 
mu na lege ti Moïse. 

Wungo ti azo 10 

Atatalita so a sara na wen ti nginza 

1 KOTA GBIA atene na Moïse: 

2“Mo leke atatalita use na wen ti nginza so a pika tere ni na martoo. Fade a yeke 
huru tatalita ni ti iri bongbi ti azo ti Israel wala ti mu lege na ala ti londo ti hon. 

3Tongana a huru atatalita use kue, bongbi ti azo ti Israel kue ayeke bongbi na 
tere ti mo, nduru na yanga ti da ti bongo so KOTA GBIA na azo ti lo ayeke wara 
tere daa. 

4Tongana a huru gi tatalita oko, akota zo na amakonzi ti akete mara ti Israel laa 
ayeke bongbi na tere ti mo. 

5Tongana a huru tatalita si ngangu dekongo ayeke na gbe ni, azo so asara bâbâ 
na mbage ti To laa ayeke londo ti hon. 

6Tongana a huru tatalita ti fani use ni si ngangu dekongo ayeke na gbe ni, azo so 
asara bâbâ na mbage ti Mbongo laa ayeke londo ti hon. Tongana tatalita ni atoto 
si ngangu dekongo ayeke na gbe ni, andaa hongo ti ala laa. 

7Tongana a huru tatalita si dekongo ayeke na gbe ni pepe, so ayeke ti iri azo ti 
Israel ti bongbi tere na ndo oko. 

8“Awayango-sandaga, ahale ti Aaron laa ayeke huru atatalita ni. So ayeke mbeni 
ndia so ayeke ngba kpu na kpu ndali ti ahale ti ala. 

9“Na kodro ti ala, tongana ala gue ti tiri bira na awato ti ala so ayeke sara ngangu 
na ala, ayeke nzoni ala huru tatalita ni si ngangu dekongo ayeke na gbe ni. 
Tongaso, mbi KOTA GBIA Nzapa ti ala, mbi yeke dabe ti mbi na ala si mbi yeke zi 
ala na maboko ti awato ti ala ni. 

10Na lango ti sarango amatanga ti ala nga na amatanga ti ala ti fini nze, ala yeke 
huru atatalita ni na ndembe so ala yeke mu asandaga ti ala so ayeke gbi ni kue 

na wâ nga na asandaga ti beoko. Na lege ti ye so, fade mbi yeke dabe ti mbi na 
ala. Mbi laa mbi yeke KOTA GBIA Nzapa ti ala.” 

TI LONDO NA SINAI NGBII ASI NA KATIKATI TI MOAB 
10–21 

Azo ti Israel amu lege ti hon 

11 Na nze use ti use ngu ni, na lango baleuse ni, ngbongboro mbinda alondo na 
ndö ti da ni ti hon, da so a zia atêne na ya ni, atêne so a su atënë ti mbuki na le 
ni. 

12Azo ti Israel alondo na benyama ti Sinai ti hon, kapa na kapa. Mbinda ni ague, 
aluti na ya ti benyama ti Paran. 

13So ayeke kozo londongo ti azo ti Israel ti hon laa, alingbi na yanga so KOTA 
GBIA amu na Moïse. 

14Azo ti mara ti Juda na aturugu ti ala laa alondo kozoni ti hon; ala yeke tambula 
na peko ti bendere ti mara ti ala. Makonzi ti aturugu ti ala ayeke Nashon, 
molenge ti Aminadab. 

15Netaneel, molenge ti Suar laa ayeke makonzi ti aturugu ti mara ti Isakar. 

16Eliab, molenge ti Helon laa ayeke makonzi ti aturugu ti mara ti Zabulon. 

17A zi aye ti da so a zia nde ndali ti KOTA GBIA, a zia na sese si ahale ti Gershon 
na amolenge ti Merari ayo ti hon na ni. 

18Azo ti mara ti Ruben na aturugu ti ala laa alondo ti hon; ala yeke tambula na 
peko ti bendere ti mara ti ala. Makonzi ti aturugu ti ala ayeke Elisur, molenge ti 
Shedeur. 

19Shelumiel, molenge ti Surishadai laa ayeke makonzi ti aturugu ti mara ti 
Siméon. 

20Eliasaf, molenge ti Deuel laa ayeke makonzi ti aturugu ti mara ti Gad. 

21Na pekoni, azo ti mara ti Lévi so ayeke ahale ti Kehat laa alondo ti hon. Ala yo 
akungba ti da so a zia nde ndali ti Nzapa. Atanga ti azo ti mara ti Lévi ayeke leke 
da ni kozoni si ala si. 

22Na pekoni, azo ti mara ti Efraim na aturugu ti ala laa alondo ti hon; ala yeke 
tambula na peko ti bendere ti mara ti ala. Makonzi ti aturugu ti ala ayeke 
Elishama, molenge ti Amihud. 

23Makonzi ti aturugu ti azo ti mara ti Manase ayeke Gamliel, molenge ti Pedasur. 

24Makonzi ti aturugu ti azo ti mara ti Benjamin ayeke Abidan, molenge ti Gidoni. 

25Na peko ti ala kue ayeke azo ti mara ti Dan, ala na aturugu ti ala laa alondo ti 
hon. Ala yeke tambula na peko ti bendere ti mara ti ala. Ala laa ako nda ti tambula 
ni. Makonzi ti aturugu ti ala ayeke Ahiezer, molenge ti Amishadai. 

26Makonzi ti aturugu ti azo ti mara ti Aser ayeke Pagiel, molenge ti Okran. 

27Makonzi ti aturugu ti azo ti mara ti Neftali ayeke Ahira, molenge ti Enan. 

28So ayeke lege so azo ti Israel alondo ti hon laa, ala na aturugu ti ala kue. 

Moïse agi mbeni zo ti fa lege ti tambula ni 

29 Moïse atene na Hobab, molenge ti kogara ti lo Reuel, zo ti mara ti Madian, 
atene: “E yeke gue fadeso na kodro so KOTA GBIA amu zendo ti mu na e so. Ga, 
e na mo, e gue; fade mo nga, mo yeke wara mbeni mbage ti anzoni ye so KOTA 
GBIA atene tënë ti mungo ni na azo ti Israel.” 

30Hobab akiri tënë na lo: “Mbi yeke gue pepe; mbi yeke kiri na kodro ti mbi, na 
ya ti sewa ti mbi.” 

31Moïse akiri tënë na lo: “Mbi gbu gere ti mo, mo zia e pepe! Mo laa mo hinga 
ando nde nde ti ya ti benyama so e lingbi ti sara abâbâ ti e daa. Mo laa mo yeke 
fa lege na e. 

32Tongana e na mo, e gue, fade e yeke sara titene mo nga, mo yeke wara anzoni 
ye so KOTA GBIA ayeke mu na e.” 

33 Azo ti Israel alondo na hoto ti KOTA GBIA ti hon si ala tambula na ya ti lango 
ota. Na ya ti lango ota so kue, sanduku ti mbuki ti KOTA GBIA ayeke hon na dawa 
ti ala ti gi ndo so ala lingbi ti wu tere ti ala daa. 

34Na kota lâ, tongana ala londo na ya ti bâbâ ti hon, ngbongboro mbinda ti KOTA 
GBIA ayeke hon na ndö ti li ti ala, na nduzu. 

35 Na ndembe so sanduku ti mbuki ni ayeke hon, Moïse ayeke tene: “KOTA GBIA, 
londo! Tongaso si awato ti mo ayeke kangbi kirikiri si azo so ake mo ayeke kpe 
na dawa ti mo!” 

36Na ndembe so ala yeke zia sanduku ni na sese, Moïse ayeke tene: “KOTA GBIA, 
mo kiri fadeso, mo ga, mo duti na tere ti gba ti amara ti azo ti Israel!” 

Wungo ti azo 11 

Demango tere ti azo ti Israel na Tabera 

1Mbeni lâ, azo ti Israel adema tere ti ala mingi na KOTA GBIA; so KOTA GBIA ama 
tënë ni, lo sara ngonzo mingi, lo tokua mbeni wâ na popo ti ala si wâ ni agbi 
mbeni mbage ti yanga ti bâbâ ni. 

2Azo ti Israel adekongo na Moïse, lo sambela KOTA GBIA si wâ ni amingo. 

3A di iri ti ndo ni so Tabera, ngbanga ti so KOTA GBIA atokua wâ na popo ti azo 
ti Israel. 

Azo ti Israel aye ti te kasa ti nyama 

4Mbeni lâ, aga-gango so ayeke na popo ti azo ti Israel asara nzara ti te kasa ti 
nyama. Azo ti Israel nga ato nda ti dema tere ti ala, atene: “Zo wa laa ayeke mu 
na e kasa ti nyama ti tengo ni? 

5E dabe ti e na asusu so e yeke te lani senge senge na Ezipte so; e yeke te nga 
apendere kugbe ti kasa, akaoya, apoaro, onyon, na lai! 

6Me fadeso, go ti e ahole kue awe, mbeni ye oko ayeke daa pepe; tengo mane 
afun sen awe!” 

7Andaa mane ni akpa lengo ti pere so iri ni koriandre, avuru vurungo tongana 
ngu ti keke ti bedelium. 

8 Azo ti Israel akangbi tere ti ala nde nde nde ti ro mane ni; na pekoni, ala yeke 
nika ni na ndö ti têne, wala ala yeke pika ni na ya ti kpu, ala yeke to ni na ya ti 
tawa si aga tongana kanda. Nzerengo ni akpa nzerengo ti gatoo so a sara na 
mafuta. 

9 Na bi, na ndembe so ngu ti pere ayeke tuku na ndö ti bâbâ, gi na oko ndembe 
ni, mane ayeke tuku nga. 

10Moïse ama toto ti azo ti Israel so abongbi na lege ti akete mara ti ala, asewa ti 
ala na yanga ti ada ti bongo ti ala. Ngonzo ti KOTA GBIA alondo tongana wâ, tënë 
ni aso be ti Moïse mingi. 

11Moïse atene na KOTA GBIA: “Mo sara sioni na mbi, zo ti kua ti mo, ngbanga ti 
nyen? Mo ke ti sara nzoni be na mbi si mo zia kungba ti azo so kue na ndö ti mbi 
ngbanga ti nyen? 

12Mbi laa, mbi mu ngo ti azo so kue? Mbi laa mbi du ala? Si mo tene na mbi: yo 
ala tongana ti so mama ti molenge ayeke yo kete molenge ti lo ti mu me na lo; 
mo yo ala ngbii asi na sese so mbi mu na akotara ti ala na lege ti zendo so. 

13Mbi yeke wara kasa ti nyama na ndo wa ti mu na azo so kue so? Ala yeke toto 
na tere ti mbi si ala yeke tene: ‘Mu na e kasa ti nyama, e te!’ 

14Mbi oko, mbi lingbi ti yo azo so kue pepe. Ala hon ndö ti mbi awe! 

15Tongana mo ye ti sara na mbi tongaso, ayeke nzoni mo fâ mbi, tongana mo ye 
ti sara nzoni be na mbi, alingbi mbi baa ye ti mawa pepe so asi na mbi.” 

16KOTA GBIA akiri tënë na Moïse: “Mo bongbi na mbi azo balembarambara na 
popo ti akangba ti Israel, ala so mo hinga, mo tene, ala yeke akangba nga na azo 
so ayeke baa ndo na ndö ti azo ti Israel. Mo ga na ala kue na ya ti da so mbi na 
azo ti mbi, e yeke wara tere daa. Mo na ala kue ayeke luti na nduzu na dawa ti 
mbi. 

17Mbi yeke zu ti tene tënë na mo. Mbi yeke zi mbeni yingo so mbi mu na mo so 
kete ti kangbi na ala si ala lingbi ti mu maboko na mo, tongaso si gi mo oko laa 
mo yeke yo azo ni so pepe. 

18Ti azo ni, tene na ala, mo tene: ‘Ayeke nzoni ala zia tere ti ala nde ndali ti Nzapa 
ti ku na lango ti kekereke. Fade ala yeke te kasa ti nyama, ngbanga ti so ala toto 
na dawa ti KOTA GBIA, ala tene: Zo wa laa ayeke mu na e kasa ti nyama titene e 
te, zo wa? E duti lani nzoni na Ezipte. Fade KOTA GBIA ayeke mu na ala kasa ti 
nyama titene ala te. 

19Ala yeke te ni gi ndali ti lango oko, use, oku, baleoko, wala lango baleuse pepe. 

20Me na ya ti nze oko kue, ala yeke te ni ngbii ayeke sigigi na du ti hon ti ala, 
nzara ni ayeke hunzi na be ti ala. Ye ni ayeke si na ala tongaso, ngbanga ti so ala 
ke KOTA GBIA so ayeke na popo ti ala si ala toto na dawa ti lo, ala tene: E sigigi 
na Ezipte ngbanga ti nyen?’ ” 

21Moïse akiri atene: “Azo so mbi yeke na popo ti ala so, wungo ti akoli kue ayeke 
saki ngbangbo omene si mo tene ti mo, mo tene, mo yeke mu kasa ti nyama na 
ala ti te na ya ti nze oko kue! 

22Ataa e fâ ataba, angasa nga na abagara kue, ayeke lingbi ala kue? Ataa e gbu 
asusu kue ti ya ti kota ngu-ingo ndali ti ala, fade ayeke lingbi ala kue?” 

23KOTA GBIA akiri tënë na Moïse: “Ngangu ti mbi alingbi ti sara ye tongaso pepe? 
Mo ku, mo baa wala tënë so mbi tene na mo ayeke ga taa-tënë wala ayeke ga taa-
tënë pepe!” 

Nzapa amu yingo ti lo na akangba balembarambara 

24Moïse asigigi si lo tene peko ti yanga ti KOTA GBIA na azo ti Israel. Lo 
bongbi akangba balembarambara ti azo ti Israel, lo zia ala, ala luti angoro da ti 
bongo so KOTA GBIA na azo ti lo ayeke wara tere daa. 

25 KOTA GBIA azu na ya ti ngbongboro mbinda si lo tene tënë na Moïse. Lo zi 
mbeni yingo so ayeke na ndö ti Moïse so kete si lo kangbi ni na akangba 
balembarambara. Gi so yingo ni aduti na ndö ti ala awe, ala to nda ti tene tënë 
tongana awayanga-Nzapa, me na pekoni, ala ngba ti sara ni pepe. 

26Ambeni koli use angba na ya ti bâbâ ni; iri ti mbeni ayeke Eldad, iri ti mbeni 
ayeke Medad. Yingo ni aga nga na ndö ti ala; iri ti ala ayeke na popo ti akangba 
balembarambara, me ala gue ti ala na da ti bongo ni pepe. Ala nga ato nda ti tene 
tënë tongana awayanga-Nzapa na ya ti bâbâ ni. 

27Mbeni maseka-koli akpe ague, atene na Moïse: “Baa, Eldad na Medad ayeke 
tene tënë tongana awayanga-Nzapa na ya ti bâbâ kâ!” 

28Josué, molenge ti Nune ayeke sara kua na gbe ti Moïse, ngbene ye so lo de 
molenge. Josué adekongo na Moïse, atene: “Babâ, kanga lege na ala!” 

29Moïse akiri tënë na lo: “Mo sara mbanda ndali ti mbi? Tongana KOTA GBIA 
akangbi yingo ti lo na azo ti Israel kue titene ala ga awayanga-Nzapa, ka ayeke 
nzoni mingi!” 

30Na pekoni, Moïse na akangba ti Israel akiri na ya ti bâbâ. 

Kibrot-Taava: adodoro 

31 KOTA GBIA atokua mbeni pupu so alondo na mbage ti kota ngu-ingo si amu 
adodoro atuku ala na ya ti bâbâ, angoro ni kue. Adodoro ni ayeke na ndö ti tere, 
na ndö ti tere ayo metere oko si ala mu ndo na tere ti bâbâ ni ague ngbii alingbi 
na tambula ti lango oko. 

32Na lango ni so, ti londo na ndaperere ngbii asi na lakui, na bi kue nga na ndade 
ni, azo aro adodoro. Zo so aro ni kete na popo ti ala, aro kilo saki saki. Ala gbara 
ni na le ti lâ si angoro bâbâ ni kue. 

33Me gi so azo ni angba ti te kasa ti andeke ni, ngonzo ti KOTA GBIA alondo na 
tere ti ala si lo bi mbeni kobela ti bubango kodro na tere ti ala. 

34Nilaa, adi iri ti ndo ni so Kibrot-Taava. Biani kâ laa, a lu azo so asara nzara ti 
tengo kasa ti nyama mingi so. 

35Azo ti Israel alondo na Kibrot-Taava si ala gue na Haserot; kâ laa ala sara bâbâ 
ti ala. 

Wungo ti azo 12 

Kobela ti buruma amu tere ti Miriam kue 

1Moïse amu lani mbeni wali ti mara ti Kush ti ga wali ti lo. Miriam na Aaron apa 
lo ndali ti wali so lo mu so. 

2Ala tene: “KOTA GBIA atene tënë gi na Moïse lo oko? E nga, lo tene tënë na e 
pepe?” KOTA GBIA ama tënë ti ala ni. 

3Moïse ayeke mbeni zo so ayeke sara tere ti lo kete mingi; mbeni zo na sese so ti 
sara tere ti lo kete ti lingbi na lo ayeke daa pepe. 

4Gi hio tongaso, KOTA GBIA atene na Moïse, Aaron na Miriam: “Ala ota kue, ala 
gue na da ti bongo so KOTA GBIA na azo ti lo ayeke wara tere daa.” Tongaso ala 
ota kue ague kâ. 

5 KOTA GBIA azu na ya ti ngbongboro mbinda si aga aluti na yanga ti da ni. Lo iri 
Aaron na Miriam si ala use kue aga nduru. 

6Lo tene na ala: “Ala ma tënë ti mbi nzoni. Tongana mbeni wayanga-Nzapa ayeke 
na popo ti ala, mbi KOTA GBIA, mbi sara si lo hinga, mbi na lege ti mbeni ye 
tongana bango-li; mbi tene tënë na lo na ya ti bango-li. 

7Ti Moïse, zo ti kua ti mbi, ye ni ayeke tongaso pepe. Lo laa mbi zia be ti mbi na 
ndö ti lo ti baa ndo na ndö ti aye ti da ti mbi kue. 

8Mbi yeke tene tënë na lo le na le, na hondengo ni pepe. Mbi yeke fa tere ti mbi 
na lo si lo yeke baa limo ti mbi. Ngbanga ti nyen laa ala kasa Moïse, zo ti kua ti 
mbi so?” 

9Ngonzo ti KOTA GBIA alondo na tere ti ala tongana wâ si lo londo, lo hon. 

10Na ndembe so mbinda aya ahon na ndö ti da ti bongo ni, buruma amu tere ti 
Miriam kue; tere ti lo avuru tuuu. Aaron abaa ndo na mbage ti Miriam, lo baa so 
buruma amu tere ti lo kue awe. 

11Tongaso lo tene na Moïse: “Ae babâ! Mbi gbu gere ti mo, sara titene ngbanga ti 
siokpari ti e ati na li ti e pepe. E sara siokpari, e sara ye tongana azo so li ti ala 
ayeke daa pepe! 

12Ayeke nzoni Miriam aga pepe tongana kete molenge so a du lo na kuâ ni, 
molenge so mbage ti tere ti lo afun na ndembe so mama ti lo adu lo!” 

13Moïse asambela KOTA GBIA, atene: “Ae Nzapa, mo kai kobela ti lo maa!” 

14 KOTA GBIA akiri tënë na Moïse: “Tongana babâ ti lo atuku fade ngu ti yanga 
na le ti lo, ka lo ngba na kamene ni na ya ti lango mbarambara pepe? Alingbi a zi 
lo na ya ti bâbâ ni na ya ti lango mbarambara. Na pekoni, lo lingbi ti kiri na popo 
ti ala senge.” 

15A tumba Miriam na ya ti bâbâ ni na ya ti lango mbarambara. Azo ti Israel 
alondo ti hon pepe kozo titene lo kiri na ndo ti ala. 

16Na pekoni, ala londo na Haserot si ala gue, asara bâbâ ti ala na ya ti benyama 
ti Paran. 

Wungo ti azo 13 

Moïse atokua azo ti bembe ndo na Kanaan 

1 KOTA GBIA atene na Moïse: 

2“Tokua ambeni koli titene ala gue abembe ndo na ya ti kodro ti Kanaan, kodro 
so mbi yeke mu na azo ti Israel. Ala yeke tokua zo oko na ya ti mara oko oko, zo 
ni ayeke makonzi ti mara ti lo.” 

3Ti londo na benyama ti Paran, Moïse atokua azo ni alingbi na yanga so KOTA 
GBIA amu na lo. Azo ni kue ayeke amakonzi ti azo ti Israel. 

4Iri ti ala ayeke so: Shamua, molenge ti Zakur, zo ti mara ti Ruben; 

5Shafat, molenge ti Hori, zo ti mara ti Siméon; 

6Kaleb, molenge ti Yefune, zo ti mara ti Juda; 

7Igal, molenge ti Joseph, zo ti mara ti Isakar; 

8Hose, molenge ti Nune, zo ti mara ti Efraim; 

9Palti, molenge ti Rafu, zo ti mara ti Benjamin; 

10Gadiel, molenge ti Sodi, zo ti mara ti Zabulon; 

11Gadi, molenge ti Susi, zo ti mara ti Manase so ayeke molenge ti Joseph; 

12Amiel, molenge ti Gemali, zo ti mara ti Dan; 

13Setur, molenge ti Mikael, zo ti mara ti Aser; 

14Nabi, molenge ti Vofsi, zo ti mara ti Neftali; 

15Geuel, molenge ti Maki, zo ti mara ti Gad. 

16So ayeke iri ti akoli so Moïse atokua ala ti bembe ndo na ya ti kodro ti Kanaan 
laa. Moïse amu na Hose, molenge ti Nune iri ti Josué. 

17Na ndembe so Moïse atokua azo ni ti bembe ndo na ya ti kodro ti Kanaan, lo 
tene na ala: “Ala li na mbage ti Mbongo; na pekoni, ala ma na sese so ahoto ayeke 
daa. 

18Ala baa kodro ni kâ ayeke tongana nyen, azo ni ayeke ngangu wala ala yeke 
ngangu pepe; ala yeke mingi wala ala yeke mingi pepe. 

19Ala baa kodro ni ayeke nzoni wala ayeke sioni; agbata ni, a sara ngangu gbagba 
na tere ni wala gi abâbâ. 

20Ala baa wala sese ni ayeke le kobe mingi wala ayeke le kobe mingi pepe; akeke 
ayeke daa mingi wala ayeke daa pepe. Ala sara ngangu, ala gue, aga na ale ti kobe 
ti kodro ni.” – Andaa ngoi ni so ayeke kozo ngoi ti fango ale ti vinye –. 

21Akoli ni ague, abembe ndo na ya ti kodro ni, ti londo na benyama ti Zin ngbii 
asi na Rehob, nduru na Lebo-Hamat. 

22Ala mu lege so ahon na mbage ti Mbongo si ala gue ngbii asi na Hebron, ndo so 
azo ti kete mara ti Ahiman, ti Sheshai na ti Talmai ayeke lango daa. Ala kue 
ayeke ahale ti Anak. A sara gbata ti Hebron ngu mbarambara kozoni si a sara 
gbata ti Soan so ayeke na Ezipte. 

23Ala gue ngbii asi na popo-hoto ti Eshekol. Kâ, ala fâ mbeni maboko ti keke 
ti vinye so mbeni kota li ni ayeke na tere ni, ala kanga ni na ndö ti mbeni yongoro 
keke si akoli use ayo ni. Ala fâ nga ale ti keke ti grenade na ale ti fige. 

24A di iri ti ndo ni so popo-hoto ti Eshekol, ndali ti kota li ti vinye so azo ti Israel 
afâ na ndo ni kâ. 

Awatokua ti Moïse afa peko ti tambula ti ala 

25Na peko ti lango baleosio, azo so a tokua ala so ahunzi ti bembe ndo na ya ti 
kodro ni si ala kiri. 

26Ala ga awara Moïse, Aaron nga na bongbi ti azo ti Israel kue na ya ti benyama 
ti Paran, na Kades. Azo ni afa peko ti tondo ni na ala nga na bongbi ti azo ti Israel 
kue, ala fa nga na ala ale ti keke ti kodro ni. 

27Ala tene na Moïse: “E gue, e si na kodro so mo tokua e daa. Biani, kodro ni 
ayeke kodro so ngu ti me ti bagara na mafuta ti wotoro asi singo daa. Ala baa, 
ambeni le ti keke ti kodro ni laa. 

28Gi ye oko, azo ti kodro ni ayeke ngangu mingi, agbata ni akono mingi si a sara 
angangu gbagba na tere ni. E baa nga ahale ti azo ti mara ti Anak. 

29Azo ti mara ti Amalek alango na mbage ti Mbongo, azo ti mara ti Het, ti Yebus 
na ti Amori alango na ndö ti ahoto si azo ti mara ti Kanaan alango ti ala na tere 
ti kota ngu-ingo nga na tere ti ngu ti Jourdain.” 

30Kaleb ahunda na azo so akasa Moïse ti kai si lo tene na ala: “E gue! E gue, e mu 
kodro so. E lingbi ti so benda!” 

31Me amba ti Kaleb atene: “E lingbi ti tiri bira na azo so pepe, ngbanga ti so 
ngangu ti ala ahon ti e mingi.” 

32Ala to nda ti tene sioni tënë ti kodro ni na dawa ti azo ti Israel, kodro so ala 
gue, abembe ndo daa so. Ala tene: “Kodro so e gue, e bembe ndo daa so ayeke 
kodro so asara si azo so aga ti sara kodro kâ akui. Azo ti kodro ni kue ayeke 
ayongoro zo. 

33 E baa azo so na ya ti mara ti ala, ala kue ayeke ayongoro yongoro zo, ala yeke 
ahale ti Anak. E baa tere ti e tongana agbadola; ala nga, ala yeke baa e tongaso.” 

Wungo ti azo 14 

Azo ti Israel ake ti li na Kanaan 

1Bongbi ti azo ti Israel kue ato nda ti dekongo si azo atoto na bi ni kue. 

2Ala kasa Moïse na Aaron, atene: “Tongana e kui lani na kodro ti Ezipte, ka ayeke 
nzoni! Tongana e kui na ya ti benyama so, ka ayeke nzoni! 

3Ngbanga ti nyen KOTA GBIA aga na e ge titene e kui kuâ ti yongoro zeme so? 
Fade awato ayeke gbu awali ti e na amolenge ti e kue. Ayeke fade nzoni titene e 
kiri na Ezipte!” 

4Ala tene na popo ti ala, atene: “Ala ga, e soro mbeni makonzi, e kiri na Ezipte!” 

5Moïse na Aaron ati akpo li ti ala na sese na dawa ti bongbi ti azo ti Israel ni kue. 

6Josué, molenge ti Nune na Kaleb, molenge ti Yefune ayeke lani na popo ti azo so 
ague ti bembe ndo na ya ti kodro ni, ala suru bongo na tere ti ala. 

7Ala tene na bongbi ti azo ti Israel kue, atene: “Kodro so e gue, e bembe ndo daa 
so ayeke nzoni kodro mingi. 

8Tongana KOTA GBIA aye ti sara nzoni na e, fade lo yeke gue na e na ya ti kodro 
ni, lo yeke mu na e kodro ni, kodro so ngu ti me ti bagara na mafuta ti wotoro asi 
singo daa. 

9Gi ye oko, ala sara ngangu li na KOTA GBIA pepe, ala sara mbeto ti azo ti kodro 
ni pepe, e yeke nika ala gi legeoko awe! Anzapa ti batango ala ado ala azia awe; 
me ti e, KOTA GBIA ayeke na e. Ala sara mbeto ti azo ni pepe!” 

10Bongbi ti azo ti Israel kue atene tënë ti bongo ala na têne. Hio tongaso, azo ni 
abaa gonda ti KOTA GBIA na ndö ti da ti bongo so KOTA GBIA na azo ti lo ayeke 
wara tere daa. 

Moïse agbu koko ti azo ti Israel 

11 KOTA GBIA atene na Moïse: “Azo so ayeke ngba ti ke mbi ngbii asi lawa? Ala 
yeke ke ti zia be ti ala na ndö ti mbi ngbii asi lawa, ataa aye ti kpene so kue mbi 
sara na popo ti ala? 

12Fade mbi yeke pika ala na kobela ti bubango kodro, mbi yeke gbanzi ala na ye 
so ayeke ga ti ala. Ti mo Moïse, fade mbi yeke sara titene mo ga mbeni kota mara 
nga na mara so ayeke ngangu ahon ala.” 

13Moïse akiri tënë na KOTA GBIA, atene: “Azo ti Ezipte ahinga atene, mo laa, na 
lege ti ngangu ti mo, mo sara si azo so asigigi na kodro ti Ezipte. 

14Ala tene tënë ni na azo ti kodro so awe. Azo ni ahinga atene, mo KOTA GBIA, 
mo yeke na popo ti azo ti mo, mo yeke fa ka tere ti mo na ala. Mbinda ti mo ayeke 
luti na ndö ti ala; na kota lâ, mo yeke tambula na dawa ti ala na lege ti mbeni 
ngbongboro mbinda; na bi, mo yeke tambula na dawa ti ala na lege ti mbeni 
ngbongboro wâ. 

15Tongana mo fâ ala kue na ya ti lango oko, azo ti amara nde so ama sango ti mo, 
ayeke tene ande, atene: 

16‘KOTA GBIA alingbi ti zia azo so pepe ti li na ya ti kodro so lo deba yanga ti lo 
lani ti mu na ala; ndani laa lo fâ ala kue na ya ti benyama.’ 

17KOTA GBIA, mbi gbu gere ti mo; ayeke nzoni mo fa ngangu ti mo fadeso alingbi 
na tënë so mo tene: 

18 ‘Mbi yeke KOTA GBIA, mbi yeke sara ngonzo hio hio pepe, nzoni be ti mbi asi 
singo, mbi yeke kanga be na ndö ti sioni na siokpari ti zo. Me zo so asara siokpari, 
mbi yeke zia lo senge pepe. Tongana mbeni zo asara siokpari, mbi yeke zi tënë 
ni na li ti lo pepe, ngbii asi na amolenge ti lo ti molongo ota ni wala osio ni.’ 

19 KOTA GBIA, ndali ti nzoni be ti mo, zi siokpari ti azo so na li ti ala tongana ti so 
mo sara, ti to ndani na Ezipte ngbii asi na ndo so.” 

20KOTA GBIA akiri tënë, atene: “Mbi yeke zi sioni ni na li ti ala tongana ti so mo 
hunda. 

21Me na iri ti mbi KOTA GBIA so mbi yeke na fini si gonda ti mbi asi singo na ndö 
ti sese kue: 

22Azo so abaa gonda ti mbi kue, ala baa aye ti kpene so mbi sara na Ezipte nga 
na ya ti benyama. Ala tara be ti mbi fani baleoko, ala ma yanga ti mbi pepe. 

23 Nilaa, fade zo oko na popo ti ala ayeke baa pepe kodro so mbi deba yanga ti 
mbi ti mu na akotara ti ala. Azo so kue abaa mbi tongana mbumbuse zo so, mbeni 
oko ayeke baa kodro ni pepe. 

24 Me ti Kaleb, zo ti kua ti mbi, mbeni yingo nde ayeke na lo, lo sara ye alingbi na 
tënë ti yanga ti mbi, nilaa mbi yeke sara titene lo li na ya ti kodro so lani lo gue, 
lo bembe ndo daa; fade ahale ti lo ayeke mu ni titene aga ti ala. 

25– Ti fadeso, azo ti mara ti Amalek na azo ti Kanaan ayeke lango na popo-hoto 
so. – Kekereke ala, azo ti Israel, ala yeke kiri na benyama, ala mu lege so ague na 
mbage ti kota ngu-ingo ti Asosongo.” 

KOTA GBIA alondo ti ga na tere ti azo ti lo 

26 KOTA GBIA atene na Moïse na Aaron: 

27“Mbi ma azo ti Israel ayeke kasa mbi. Fade bongbi ti asioni zo so ayeke ngba ti 
kasa mbi ngbii asi lawa? 

28Ala tene na azo ti Israel, atene: ‘Na iri ti mbi KOTA GBIA so mbi yeke na fini, 
mbi deba yanga ti mbi awe. Fade mbi yeke sara ye na ala alingbi na atënë ti ala 
so ala tene na mê ti mbi so. So tënë ti yanga ti mbi, KOTA GBIA laa. 

29 Fade ala yeke kui na ya ti benyama so. Ala so kue ngu ti ala alingbi baleuse na 
ala so ngu ti ala ahon baleuse si a diko wungo ti ala, ala so akasa mbi, ala yeke 
kui kue. 

30Mbi deba yanga ti mbi lani ti mu na ala kodro ni titene ala duti daa. Mbi deba 
yanga ti mbi awe, fade ala yeke li na ya ti kodro ni pepe, gi Kaleb, molenge ti 
Yefune na Josué, molenge ti Nune. 

31Âdu ti akete molenge ti ala so lani ala tene, fade awato ayeke gbu ala so, 
amolenge ni laa mbi yeke sara titene ala li na ya ti kodro ni; ala yeke hinga kodro 
so ala, azo ti Israel ake ni so. 

32Me ti ala, ala yeke kui na ya ti benyama so. 

33 Fade amolenge ti ala ayeke ga awabatango-nyama na ya ti benyama na ya ti 
ngu baleosio. Amolenge ti ala ayeke baa pasi ti asioni ye so ala, ababâ ni asara; 
amolenge ni ayeke ngba na ya ti benyama ngbii ala, ababâ ni akui kue si. 

34Ala mu lani lango baleosio ti bembe ndo na ya ti kodro ni; nilaa asioni ye so ala 
sara so, ala yeke baa pasi na peko ni na ya ti ngu baleosio; so ti tene ngu oko 
ndali ti lango oko, ngu oko ndali ti lango oko. Tongaso, ala yeke hinga atene, 
sarango ngangu li na mbi, ayeke sioni mingi. 

35Mbi KOTA GBIA, mbi tene tënë awe. Fade mbi yeke sara gi tongaso na bongbi 
ti asioni zo so asara ngangu li na mbi so; ala yeke kui kue na ya ti benyama so, 
mbeni zo oko ayeke ngba pepe.’ ” 

36Azo so lani Moïse atokua ala ti bembe ndo na ya ti kodro ni, na peko ti so ala 
kiri awe, ala tene sioni tënë ti kodro ni si apusu bongbi ti azo ti Israel ti kasa 
Moïse. 

37Ala so atene sioni tënë ti kodro ni so, ala kui gi kuâ ti ngangu na dawa ti KOTA 
GBIA. 

38Na popo ti azo so ague lani abembe ndo so, gi Josué, molenge ti Nune na Kaleb, 
molenge ti Yefune laa angba na fini. 

Azo ti Israel akiri ake yanga ti KOTA GBIA 

39Moïse atene peko ti atënë so kue na azo ti Israel; ala sara kota mawa. 

40Na ndaperere, so ndo angba kâ, ala londo ti gue na mbage ti sese so ahoto ayeke 
daa mingi si ala tene: “E sara siokpari awe! Ti fadeso, e yeke nduru ti gue na ndo 
so KOTA GBIA afa na e.” 

41Moïse atene: “Nyen laa ala yeke sara so? Ala yeke ke yanga ti KOTA GBIA 
ngbanga ti nyen? Fade ye ni ayeke ga nzoni na ala pepe! 

42Ala ma na ndö ti ahoto ni pepe, ngbanga ti so KOTA GBIA ayeke na ala pepe. 
Ala gue kâ pepe, ndali ti awato ti ala ayeke hon ndö ti ala na bira. 

43Azo ti mara ti Amalek na azo ti Kanaan laa ayeke na dawa ti ala so. Azo ni ayeke 
fâ ala kue na ya ti bira ni, ngbanga ti so ala ke KOTA GBIA awe; fade lo yeke na 
ala pepe.” 

44Me azo ti Israel asara ngangu li, ala ma na ndö ti ahoto ni; andaa Moïse na 
sanduku ti mbuki ti KOTA GBIA angba na ya ti bâbâ ni. 

45Nilaa azo ti mara ti Amalek na azo ti Kanaan so alango na ndö ti ahoto ni so 
azu, ala tiri bira na azo ti Israel, ala nika ala ngbii asi na Horma. 

Wungo ti azo 15 

Aye so azo alingbi ti zia na tere ti asandaga ti mu na Nzapa 



307 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

1 KOTA GBIA atene na Moïse: 

2Tene na azo ti Israel, mo tene: “Tongana ala si ande na kodro so mbi yeke mu 
na ala, ndo so ala yeke sara kodro daa, 

3na ndembe so ala yeke ya sandaga na KOTA GBIA, ataa sandaga so a yeke gbi ni 
kue na wâ, ataa sandaga ndali ti zendo so ala mu, wala sandaga so ala mu na be 
ti ala wani, wala sandaga so ala yeke mu na lango ti sarango amatanga ti ala, ala 
yeke soro bagara, ngasa wala taba ndali ti asandaga ni. So laa fion ni ayeke nzere 
na KOTA GBIA. 

4Zo so ayeke ga na sandaga ti lo na KOTA GBIA, lo yeke mu nga kilo ota ti farini 
so a gbu ya ni na litere oko na ndambo ti mafuta, 

5lo yeke ga nga na sandaga ti samba; lo yeke mu litere oko na ndambo ti vin ndali 
ti sandaga so a yeke gbi ni kue na wâ wala sandaga ti beoko. Aye so kue, lo yeke 
mu ni ndali ti kete taba oko. 

6Âdu ti sandaga ti koli-taba, ala yeke mu kilo omene ti farini so a gbu ya ni na 
litere use ti mafuta, 

7ala yeke mu nga litere use ti vin ndali ti sandaga ti samba. So laa fion ni ayeke 
nzere na KOTA GBIA. 

8Âdu ti koli-bagara so ala yeke mu na sandaga so a yeke gbi ni kue na wâ wala 
na senge sandaga ndali ti zendo so ala mu wala sandaga ti beoko, 

9ala yeke mu kilo gumbaya ti farini so a gbu ya ni na litere ota ti mafuta ti zia na 
ndö ni. 

10Ala yeke mu nga litere ota ti vin ndali ti sandaga ti samba. So laa fion ni anzere 
na KOTA GBIA. 

11“Ala yeke sara tongaso ndali ti koli-bagara, koli-taba, kete taba wala kete 
ngasa. 

12Ataa wungo ti anyama ni ayeke oke, ala yeke sara gi tongaso ndali ti nyama 
oko oko. 

13Amolenge ti kodro so kue aye ti mu sandaga so fion ni anzere na KOTA GBIA, 
fade ala yeke sara ye alingbi na andia so. 

14Âdu ti awande so aduti na popo ti ala aninga awe, tongana ala ye ti mu sandaga 
so fion ni anzere na KOTA GBIA, fade ala yeke sara ye alingbi na oko andia so. 

15Ndia ni ayeke ndali ti bongbi ti azo kue, ndali ti azo ti Israel, ndali ti awande; 
ndia ni ayeke ngba kpu na kpu ndali ti ahale ti ala so ayeke ga ande na peko. Ndia 
ni ayeke ngba kpu na kpu ndali ti ala, nga ndali awande so asara kodro na popo 
ti ala. 

16 Gi oko ndia so na oko mbela so laa ayeke ndali ti ala nga ndali ti awande so 
asara kodro na popo ti ala.” 

Sandaga ti akozo mapa 

17 KOTA GBIA atene na Moïse: 

18Tene na azo ti Israel, mo tene: “Tongana ala si ande na kodro so mbi yeke gue 
na ala daa, 

19na ndembe so ala yeke te akobe ti kodro ni, ayeke nzoni ala mu mbeni mbage 
ni na mbi. 

20Tongana ala mu farini, ala gbu ya ni ti zö na mapa, ayeke nzoni ala zi akozo 
mapa ni ti mu na mbi na sandaga tongana ti so ala yeke zi akozo le ti kobe so ala 
pe ya ni na ndö ti lakere ti mu na mbi so. 

21Fade ala yeke mu na mbi KOTA GBIA, akozo mapa so ala yeke zö ni. Ndia so 
ayeke nga ndali ti ala na ahale ti ala so ayeke ga ande na peko.” 

Asandaga ndali ti siokpari so zo asara na mbana ti be ti lo pepe 

22Tongana ala sara mbeni ye alingbi pepe na ambeni tënë ti ndia so KOTA GBIA 
amu na Moïse, me ala sara ni na mbana ti be ti ala pepe, 

23so ti tene andia so KOTA GBIA afa na ala na lege ti Moïse, ti londo na ngoi so 
KOTA GBIA afa ni na ala ngbii asi na ahale ti ala, 

24tongana ala sara sioni ni na mbana ti be ti ala pepe si bongbi ti azo ahinga tënë 
ni pepe, fade bongbi ti azo ni kue ayeke mu koli-bagara na sandaga so a yeke gbi 
ni kue na wâ titene fion ni anzere na KOTA GBIA. Bongbi ti azo ni ayeke mu 
sandaga ti farini nga na sandaga ti samba; ala yeke mu nga koli-ngasa na sandaga 
ndali ti zingo siokpari na li ti zo. 

25Fade wayango-sandaga ayeke sara ye so afa atene, Nzapa azi siokpari na li ti 
bongbi ti azo ti Israel kue. Tongaso Nzapa azi siokpari ni awe. Biani, ala sara sioni 
ni na mbana ti be ti ala pepe, nilaa ala mu sandaga so a yeke gbi ni kue na wâ nga 
na sandaga ndali ti zingo siokpari na li ti zo. 

26Fade KOTA GBIA ayeke zi siokpari na li ti bongbi ti azo ti Israel kue nga na li ti 
awande so asara kodro na popo ti ala, ngbanga ti so ala kue asara siokpari ni, me 
na mbana ti be ti ala pepe. 

27“Tongana zo oko laa asara siokpari ni, me na mbana ti be ti lo pepe, fade lo 
yeke mu mama ti ngasa ti ngu oko na sandaga ndali ti zingo siokpari na li ti zo. 

28 Na dawa ti KOTA GBIA, fade wayango-sandaga ayeke sara ye so afa atene, 
Nzapa azi siokpari na li ti lo ndali ti siokpari so zo ni asara, me na mbana ti be ti 
lo pepe. Tongaso Nzapa azi siokpari ni awe. 

29Oko ndia so ayeke ndali ti zo so asara siokpari, me na mbana ti be ti lo pepe; 
ayeke nga ndali ti azo ti Israel wala awande so asara kodro na popo ti ala.” 

30“Me tongana mbeni zo ti Israel, wala mbeni wande asara siokpari gi na mbana 
ti be ti lo, andaa lo zonga KOTA GBIA awe. Fade a yeke tumba lo na ya ti bongbi 
ti azo ti lo. 

31Fade tënë ti tumbango lo angba na li ti lo wani, ngbanga ti so lo ke tënë ti KOTA 
GBIA si lo sara ye na lege ti ambela ti lo pepe.” 

Tapande ti mbeni zo so ake ndia ti lango ti wungo tere 

32Na ngoi so azo ti Israel angba na ya ti benyama, ala wara mbeni koli so ayeke 
ro keke ti wâ na lango ti wungo tere. 

33Ala so awara lo na rongo keke ti wâ ni, amu lo ague na lo na dawa ti Moïse, 
Aaron nga na bongbi ti azo ni kue. 

34Ala bata lo na mbeni ndo nde, ngbanga ti so ala de ti hinga ye so ala lingbi ti 
sara na lo pepe. 

35KOTA GBIA atene na Moïse: “Alingbi ala fâ koli so! Bongbi ti azo ni kue amu lo, 
asigigi na lo na ya ti bâbâ, ala bo lo na têne.” 

36Bongbi ti azo ni asigigi na lo na ya ti bâbâ ni, ala bo lo na têne si lo kui alingbi 
na yanga so KOTA GBIA amu na Moïse. 

Kamba ti yanga ti bongo 

37 KOTA GBIA atene na Moïse: 

38 “Tene na azo ti Israel, mo tene: Ala na ahale ti ala, ala leke mbeni kamba na 
yanga ti bongo ti ala, ala zia nga kamba ti bongo so nzoroko ni akpa le ti nduzu 
daa. 

39Tongana ala yeke baa akamba ti yanga ti bongo ti ala ni, fade ala yeke dabe ti 
ala na atënë ti yanga ti KOTA GBIA kue, ala yeke sara ye alingbi na ni; tongaso si 
be ti ala wala le ti ala ahanda ala pepe ti voro ayanda. 

40Fade ala yeke sara ye alingbi na atënë ti yanga ti mbi kue, tongaso ala yeke fa 
atene, ala yeke azo ti mbi. 

41Mbi yeke KOTA GBIA Nzapa ti ala; mbi laa mbi sara si ala sigigi na kodro ti 
Ezipte titene mbi duti Nzapa ti ala. Mbi yeke KOTA GBIA Nzapa ti ala.” 

Wungo ti azo 16 

Kore, Datan na Abiram atomboka na tere ti Moïse na Aaron 

1 Kore, molenge ti Isar, zo ti kete mara ti Kehat, zo ti mara ti Lévi, lo mu na tere 
ti lo Datan na Abiram, amolenge ti Eliab nga na On, molenge ti Pelet; ala yeke azo 
ti mara ti Ruben. 

2Ala londo ti ke Moïse, ala na ambeni zo ti Israel ngbangbo use na baleoku, 
amakonzi ti bongbi ti azo ni, azo so a soro ala ti gue na ya ti kota bongbi, azo so 
iri ti ala awu mingi. 

3Ala kue atomboka na tere ti Moïse na Aaron si ala tene: “Ye ni afun sen awe! Azo 
ti Israel kue ayeke azo so KOTA GBIA azia ala nde ndali ti lo; KOTA GBIA ayeke 
nga na popo ti e kue. Ngbanga ti nyen si ala mu tere ti ala tongana azo so ayeke 
na ndö ti bongbi ti azo ti KOTA GBIA kue so?” 

4So Moïse ama tënë so, lo ti, lo kpo li ti lo na sese. 

5Na pekoni, lo tene na Kore na azo so amu peko ti lo so, atene: “Kekereke na 
ndaperere, fade KOTA GBIA ayeke fa zo so ayeke ti lo, zo so lo zia lo nde ndali ti 
lo, zo so lo yeda na lo ti ga nduru na lo. Zo so KOTA GBIA asoro lo, fade lo yeke 
zia lege na zo ni ti ga nduru lo. 

6Kore, mo na azo ti mo, ala sara tongaso: ala mu akete ta ti zongo na dukani. 

7Kekereke, ala zia ale ti wâ daa si ala tuku dukani na ndö ni na dawa ti KOTA 
GBIA. Zo so KOTA GBIA ayeke soro lo, lo laa KOTA GBIA azia lo nde ndali ti lo. 
Ala azo ti mara ti Lévi, ti ala ni afun sen awe!” 

8Moïse akiri atene na Kore: “Ala, azo ti mara ti Lévi, ala ma mbi si! 

9KOTA GBIA, Nzapa ti Israel asoro ala na popo ti azo ti Israel kue, lo zia lege na 
ala ti ga nduru na lo, ti sara kua ti da ti lo nga ti luti na dawa ti bongbi ti azo ti 
Israel ti sara kua ndali ti ala. So kue alingbi na ala pepe? 

10Kore, mo na a-ita ti mo, azo ti mara ti Lévi kue, KOTA GBIA azia lege na ala 
titene ala ga nduru na lo. Na ndö ni kue, ala kiri ayeke hunda kua ti wayango-
sandaga! 

11Tongaso, mo na azo so amu peko ti mo, ala kasa gi Aaron pepe, me KOTA GBIA 
laa ala ma tere ti ke lo.” 

12Na pekoni, Moïse atokua mbeni zo ti iri Datan na Abiram, amolenge ti Eliab. 
Me ala kiri tënë, atene: “E yeke gue pepe! 

13So mo mu e, mo sigigi na e na ya ti kodro so ngu ti me ti bagara na mafuta ti 
wotoro asi singo daa titene e kui na ya ti benyama so, so alingbi na mo pepe? Na 
ndö ni kue, mo ye ti sara komandema na ndö ti e? 

14Kodro so ngu ti me ti bagara na mafuta ti wotoro asi singo daa laa mo ga na e 
daa so biani pepe! Ayaka na ayaka ti vinye so mo tene tënë ti mungo ni na e so 
ayeke na ndo wa? Mo baa ti mo, mo tene e yeke awaziba? E yeke gue pepe!” 

15Ngonzo agbu Moïse ngangu mingi si lo tene na KOTA GBIA: “Yeda na sandaga 
ti ala pepe! Laoko mbi mu ye ti ala pepe, ataa mbeni lele ti ala. Mbi sara mbana 
na zo oko na popo ti ala pepe!” 

Sese amene Kore na azo so amu peko ti lo 

16Moïse atene na Kore: “Kekereke, mo na azo so amu peko ti mo, ala ga aluti na 
dawa ti KOTA GBIA; Aaron nga ayeke ga. 

17Ayeke nzoni zo oko oko ti azo ti mo ngbangbo use na baleoku amu kete ta ti lo 
ti zongo na dukani, lo zia dukani daa si lo ga lo luti na dawa ti KOTA GBIA. Fade 
mo na Aaron, ala nga ayeke sara tongaso.” 

18Kore na azo so amu peko ti lo, zo oko oko amu kete ta ti lo ti zongo na dukani, 
lo zia ale ti wâ daa, lo tuku dukani na ndö ni si ala ga aluti na yanga ti da ti bongo 
so KOTA GBIA na azo ti lo ayeke wara tere daa. Moïse na Aaron asara nga 
tongaso. 

19Kore abongbi azo ti Israel kue titene ala ke Moïse na Aaron; lo bongbi ala na 
yanga ti da ti bongo so KOTA GBIA na azo ti lo ayeke wara tere daa. Tongaso 
gonda ti KOTA GBIA asi na bongbi ti azo ni kue 

20si KOTA GBIA atene na Moïse na Aaron: 

21“Ala londo na popo ti azo ni ahon, mbi yeke hunzi ala kue fafadeso.” 

22Moïse na Aaron ati akpo li ti ala na sese si atene: “O Nzapa, mo so mo mu fini 
na azo na anyama kue, fade mo yeke sara ngonzo na tere ti bongbi ti azo kue 
ndali ti siokpari ti zo oko?” 

23KOTA GBIA akiri tënë na Moïse: 

24“Tene na bongbi ti azo ni ti hon yongoro na tere ti da ti Kore, ti Datan na ti 
Abiram.” 

25Moïse ague, awara Datan na Abiram; akangba ti azo ti Israel amu peko ti lo. 

26Lo tene na azo ti Israel, lo tene: “Ala hon yongoro na tere ti ada ti bongo ti azo 
ti sioni so; ala mu mbeni ye ti azo ni so oko pepe, ngbanga ti ala kui ndali ti 
siokpari ti azo ni.” 

27Tongaso azo ti Israel ahon yongoro na tere ti ada ti bongo ti Kore, ti Datan na 
ti Abiram. Datan na Abiram asigigi aluti na yanga ti ada ti ala, ala na awali ti ala, 
na amolenge ti ala nga na atara ti ala. 

28Moïse atene: “Fade ala hinga atene, KOTA GBIA laa atokua mbi ti sara aye so 
kue. Mbi sara aye na li ti mbi wani pepe. 

29Tongana azo so akui senge kuâ tongana ti azo kue, tongana ye so ayeke si na 
azo kue laa asi na ala, andaa KOTA GBIA laa atokua mbi pepe. 

30Me tongana KOTA GBIA asara mbeni ye ti kpene si sese azi yanga ti lo ti mene 
ala na aye ti ala kue, tongana ala zu na ndo ti akuâ, le ti ala ngaan, fade ala yeke 
hinga atene, azo so ahe KOTA GBIA awe.” 

31Gi so tënë ni angba ngbango na yanga ti lo, sese asuru na gbe ti Datan na 
Abiram. 

32Sese ni azi yanga ti lo si amene ala, na asewa ti ala kue nga na azo ti Kore na 
aye ti ala kue. 

33Azo ni azu na ndo ti akuâ, le ti ala ngaan si sese akanga na ndö ti ala kue. Ala 
yeke na popo ti azo ti Israel mbeni pepe. 

34Azo ti Israel so kue ayeke lango nduru na ala ama dekongo ti azo ni si ala tene: 
“E kpe si sese amene e pepe!” 

35KOTA GBIA atokua mbeni wâ si agbi azo ngbangbo use na baleoku so ayeke zö 
dukani ti ala. 

Wungo ti azo 17 

Akete ta ti zongo na dukani ti azo ti Kore 

1 KOTA GBIA atene na Moïse: 

2“Tene na wayango-sandaga Elazar, molenge ti Aaron ti ro na ya ti wâ ni akete 
ta ti zongo na dukani, lo tuku ale ti wâ ni yongoro, ngbanga ti so a zia akete ta ni 
nde ndali ti Nzapa. 

3 Akete ta ni ayeke ti azo so akui ndali ti siokpari ti ala. Ayeke nzoni ala gue, apika 
ni titene ala leke na kpangbara le ti wen ti kanga na ndö ti gbalaka. A zia akete ta 
ni na dawa ti KOTA GBIA si aga mbeni ye so ayeke nde ndali ti lo. Fade ayeke ga 
mbeni ye ti gbotongo mê ti azo ti Israel.” 

4Wayango-sandaga Elazar amu akete ta ti bengba wen ti zongo na dukani ti azo 
so wâ agbi ala so, a pika ni titene a leke na akpangbara le ti wen ti kanga na ndö 
ti gbalaka. 

5Ye ni aga mbeni ye ti dango be ndali ti azo ti Israel, tongaso si mbeni senge zo 
so lo yeke hale ti Aaron pepe aga ti zö dukani pepe na dawa ti KOTA GBIA. Zo so 
asara mara ti ye tongaso, lo yeke kui mara ti kuâ ti Kore na azo ti lo alingbi na 
tënë so KOTA GBIA atene na Moïse. 

Azo ti Israel akasa Moïse na Aaron 

6Na ndade ni, bongbi ti azo ti Israel kue ato nda ti kasa Moïse na Aaron. Ala tene: 
“Ala fâ azo ti KOTA GBIA awe!” 

7 Na ndembe so bongbi ti azo ti Israel kue atomboka na tere ti Moïse na Aaron, 
ala baa ti ala ndo na mbage ti da ti bongo so KOTA GBIA na azo ti lo ayeke wara 

tere daa. Hio tongaso, mbinda amu ndö ti da ni kue si ala baa gonda ti KOTA 
GBIA. 

8Moïse na Aaron ague, aluti na yanga ti da ti bongo so KOTA GBIA na azo ti lo 
ayeke wara tere daa. 

9KOTA GBIA atene na Moïse: 

10“Ala londo na popo ti azo ni ahon, mbi yeke hunzi ala kue fafadeso.” Moïse na 
Aaron ati, ala kpo li ti ala na sese. 

11Na pekoni, Moïse atene na Aaron: “Mu kete ta ti mo ti zongo na dukani, mo zia 
ale ti wâ ti ndö ti gbalaka daa, mo tuku dukani ni na ndö ni; mo gue hio na mbage 
ti bongbi ti azo ni. Mo sara ye so afa atene, KOTA GBIA azi siokpari na li ti ala 
awe. Biani, ngonzo ti KOTA GBIA alondo awe, kobela ti bubango kodro ato nda 
ni awe.” 

12Aaron amu kete ta ti zongo na dukani tongana ti so Moïse atene na lo. Lo kpe 
hio, lo gue na popo ti azo ni; andaa kobela ti bubango kodro ato nda ti fango ala 
awe. Aaron azö dukani ni si lo sara ye so afa atene, KOTA GBIA azi siokpari na li 
ti ala awe. 

13Lo gue, lo luti na popo ti azo so akui awe, na ala so angba na fini. Kobela ti 
bubango kodro ni akai. 

14Wungo ti azo so akui ayeke saki baleoko na osio na ngbangbo mbarambara; a 
diko azo ti Kore so akui so na popo ti ala pepe. 

15So kobela ti bubango kodro akai awe, Aaron akiri na tere ti Moïse na yanga ti 
da ti bongo so KOTA GBIA na azo ti lo ayeke wara tere daa. 

Nduru keke ti Aaron 

16 KOTA GBIA atene na Moïse: 

17“Tene na azo ti Israel titene mara oko oko aga na mo mbeni nduru keke. 
Makonzi ti mara oko oko kue aga na mo nduru keke oko, so ti tene nduru keke 
baleoko na use. Mo yeke su iri ti mara oko oko na ndö ti keke ti lo wani. 

18Mo yeke su iri ti Aaron na ndö ti nduru keke ti azo ti mara ti Lévi. Fade makonzi 
ti mara oko oko ayeke ga na nduru keke oko. 

19Mo yeke zia anduru keke ni na ya ti da ti bongo so KOTA GBIA na azo ti lo ayeke 
wara tere daa, na dawa ti sanduku so a zia na ya ni atêne so a su atënë ti mbuki 
na le ni, ndo so mbi na ala, e yeke wara tere daa. 

20Zo so akugbe ayeke sigigi na tere ti nduru keke ti lo, andaa lo laa mbi soro lo. 
Tongaso mbi yeke sara titene atënë ti azo ti Israel akai na mê ti mbi, atënë so ala 
yeke kasa ala na ni so.” 

21Moïse atene tënë ni na azo ti Israel. Tongaso amakonzi ti ala oko oko kue amu 
nduru keke na lo, nduru keke oko ndali ti mara oko, nduru keke oko ndali ti mara 
oko; so ti tene nduru keke baleoko na use. Nduru keke ti Aaron ayeke na popo ti 
anduru keke ti ala. 

22Moïse azia anduru keke ni na dawa ti KOTA GBIA, na ya ti da so ala zia sanduku 
so a zia na ya ni atêne so a su atënë ti mbuki na le ni. 

23Na ndade ni, so Moïse ali na ya ti da so ala zia sanduku daa, lo baa nduru keke 
ti Aaron, zo ti mara ti Lévi. Kugbe ato nda ti sigigi na tere ni, akongo nga asigigi 
na tere ni, ale ti keke ni asigigi daa si ale ti keke ni abe. 

24Moïse aro anduru keke ni kue na dawa ti KOTA GBIA asigigi na ni; lo fa ni na 
azo ti Israel, ala kue abaa ni si zo oko oko akiri amu nduru keke ti lo. 

25 KOTA GBIA atene na Moïse: “Kiri na nduru keke ti Aaron, mo zia ni na dawa ti 
sanduku so a zia na ya ni atêne so a su atënë ti mbuki na le ni; a bata ni titene 
aga ye ti dango be ndali ti azo ti ngangu li so. Tongaso, mo kanga lege na ala ti 
kasa mbi si fade ala kui pepe.” 

26Moïse asara aye ni kue alingbi na yanga so KOTA GBIA amu na lo. 

Kua ti awayango-sandaga na ti azo ti mara ti Lévi 

27Azo ti Israel atene na Moïse: “Mo baa, e yeke kui! E kue, e kui awe! 

28Zo so kue ayeke ga nduru na tere ti da ti KOTA GBIA ayeke kui. Fade e kue, e 
yeke kui tongaso?” 

Wungo ti azo 18 

1Tongaso KOTA GBIA atene na Aaron: “Tongana mbeni zo asara sioni ye ti ke da 
so ayeke nde si ayeke nzoni kue, fade tënë ni ayeke na li ti mo, na amolenge ti 
mo nga na azo ti sewa ti babâ ti mo. Âdu ti mo na ti amolenge ti mo, tongana ala 
sara sioni ye na ya ti kua ti ala ti wayango-sandaga, fade tënë ni ayeke na li ti ala 
wani. 

2Mo zia a-ita ti mo azo ti mara ti Lévi, mara ti babâ ti mo titene ala ga nduru na 
mo; ala yeke mu maboko na mo na ya ti kua ni. Me mo na amolenge ti mo laa 
ayeke luti na dawa ti da ti sanduku so a zia na ya ni atêne so a su atënë ti mbuki 
na le ni. 

3A-ita ti mo ni ayeke sara kua na mo nga na kua ti ya ti da ni. Me ala lingbi ti ga 
nduru pepe na tere ti akungba so a zia ni nde ndali ti kua ti Nzapa, wala ti ga 
nduru pepe na tere ti gbalaka, tongaso si mo na ala kue akui pepe. 

4Ala yeke mu maboko na mo na kua ti ya ti da ti bongo so mbi na azo ti mbi, e 
yeke wara tere daa, ala yeke sara akua kue ti ya ti da ni. Mbeni senge zo alingbi 
ti ga nduru na ala pepe. 

5Mo na amolenge ti mo, ala laa ayeke sara kua na ndo so ayeke nde si ayeke nzoni 
kue nga na kua ti gbalaka ni. Tongaso si ngonzo ti mbi akiri ati na ndö ti azo ti 
Israel pepe. 

6Mbi wani, mbi soro a-ita ti ala azo ti mara ti Lévi na popo ti azo ti Israel. Azo ni 
ayeke azo ti mbi, mbi mu azo ni na ala titene azo ni asara akua ti da ti bongo so 
mbi na azo ti mbi, e yeke wara tere daa. 

7Me mo, Aaron na amolenge ti mo, ala yeke sara kua ti ala ti wayango-sandaga 
na ndo so gbalaka ayeke daa nga na ndo so ayeke nde si ayeke nzoni kue ahon 
atanga ni; so ti tene na peko ti ridoo so akangbi ya ti da ni so. Mbi laa mbi mu na 
ala kua ni. Tongana mbeni senge zo aga nduru na ndo ni, fade a yeke fâ lo.” 

Ye so awayango-sandaga ayeke wara 

8 KOTA GBIA atene na Aaron: “Mbi wani, mbi zia mo ti bata aye so kue azo ti 
Israel azia nde ti ga na ni ndali ti mbi. Mbi mu aye ni so na mo titene aga ti mo na 
ti ahale ti mo kpu na kpu. 

9Na popo ti asandaga so ayeke nde si ayeke nzoni kue ahon atanga ni, asandaga 
so a gbi ni na wâ pepe, ala so ayeke ga ti ala ayeke so: asandaga so kue azo ti 
Israel amu, so ti tene asandaga ti ale ti kobe kue, asandaga so ala mu ndali ti 
zingo siokpari na li ti zo nga na asandaga ti lekengo tënë so ala ga na ni na mbi. 
Aye so ayeke nde si ayeke nzoni kue ahon atanga ni so, aye ni ayeke ga ti mo na 
ti amolenge ti mo. 

10Fade ala yeke te aye ni alingbi na lege so a yeke te ka aye so ayeke nde si ayeke 
nzoni kue ahon atanga ni. Akoli kue alingbi ti te ni. Biani, ayeke kobe so ayeke 
nde si ayeke nzoni kue. 

11Ala lingbi ti wara nga mbage ti aye so azo ti Israel ayeke mu na mbi na sandaga. 
Mbi yeke mu mbage ti aye ni na mo, na ahale ti mo kpu na kpu. Azo ti sewa ti mo 
kue, akoli na awali so ayeke nzoni alingbi ti te aye ni. 

12Mbi yeke mu nga na ala akozo le ti kobe so azo ti Israel ayeke mu ka na mbi: 
nzoni mafuta, nzoni vin nga na nzoni ble. 

13Akozo le ti kobe ti sese ti ala so azo ayeke ga na ni na mbi ayeke ga ti ala. Zo so 
kue ayeke nzoni na ya ti sewa ti ala alingbi ti te ni. 

14 Aye so kue azo ti Israel ayeke mu na mbi, KOTA GBIA si aga ti mbi biani biani, 
aye ni ayeke ga ti ala. 

15Ti hunzi na ni, akozo molenge-koli ti zo na ti nyama so azo ti Israel amu na mbi, 
ayeke ga ti ala. Me akozo molenge-koli ti zo na ti nyama so ayeke sioni, fade ala 
yeke sara titene a futa ngere ni. 

16Fade a yeke futa le ti nginza oku ndali ti molenge-koli ti nze oko; nginza ni 
ayeke nginza so azo ayeke vo ka na ye na ndo so a zia nde ndali Nzapa; nengo ti 
le ti nginza ni alingbi grame baleoko. 

17Me ti akozo molenge ti bagara, ti taba na ti ngasa, fade mo yeke yeda titene a 
futa mbeni ye ndali ti ala pepe, ngbanga ti so a zia ala nde ndali ti mbi awe. Ala 
yeke fi mene ti ala na ndö ti gbalaka, ala yeke gbi na wâ mafuta ti ala titene fion 
ni anzere na mbi. 

18Kasa ti anyama so kue ayeke ga ti ala tongana ti so ala yeke wara ka kate na 
gere ti nyama ti mbage ti maboko ti koli; nyama so a yeke ga na lo ti ya lo na 
nduzu ndali ti sandaga ti beoko. 

19 Asandaga ti azo ti Israel so a zia ni nde ti mu na mbi KOTA GBIA so, mbage ni 
ayeke ga ti mo, ti amolenge ti mo ti koli na ti wali. Ye ni so ayeke ndia ndali ti ala 
kpu na kpu, ye ni ayeke tongaso ndali ti mbuki so zo alingbi ti buba ya ni pepe; 
mbuki ni ayeke ngba kpu na kpu na dawa ti mbi ndali ti mo, Aaron na ahale ti 
mo.” 

20KOTA GBIA akiri atene na Aaron: “Mo yeke wara sese pepe titene aga ti mo; 
mo yeke wara nga mbeni ye na popo ti azo ti Israel pepe. Ti mo, mbi KOTA GBIA 
laa mbi yeke ye ti mo, mbi yeke ye so aga ti mo na popo ti azo ti Israel.” 

Ye so azo ti mara ti Lévi ayeke wara 

21 KOTA GBIA akiri atene: “Mbi yeke mu na azo ti mara ti Lévi dime ti aye so kue 
azo ti Israel ayeke wara. So ayeke futa ti ala ndali ti akua ti da ti bongo so mbi, 
KOTA GBIA na azo ti mbi, e yeke wara tere daa. 

22Tongaso, tanga ti azo ti Israel alingbi ti pusu nduru na tere ti da ti bongo ni 
pepe si a mu lege na ala pepe ti ti na ya ti siokpari si ala kui. 

23 Gi azo ti mara ti Lévi laa ayeke sara akua ti da ti bongo so mbi na azo ti mbi, e 
yeke wara tere daa; ye ti sioni so ala yeke sara, tënë ni ayeke ngba gi na li ti ala 
wani. Ndia so ayeke ngba ndali ti ala kpu na kpu, ala na ahale ti ala. Na popo ti 
azo ti Israel kue, ala lingbi ti wara sese pepe. 

24Me, adime so kue azo ti Israel ayeke ga na ni na mbi, mbi yeke mu ni na ala, azo 
ti mara ti Lévi titene aga ye ti ala. Ndani laa mbi tene na ala, mbi tene, tanga ti 
amara ti Israel kue ayeke wara ande sese ti ala, me azo ti mara ti Lévi pepe.” 

25KOTA GBIA atene na Moïse: 

26“Mo tene na azo ti mara ti Lévi: Tongana ala wara dime ti aye so azo ti Israel 
aga na ni, ayeke nzoni ala nga, ala zi dime ti dime ni ndali ti mbi KOTA GBIA. 

27So ayeke mbage ti aye so ala yeke mu na mbi alingbi na mbage ti ale ti ble, wala 
ti vin so azo ti Israel ayeke zi ka ni ti mu na mbi. 

28Tongaso ala nga, fade ala yeke mu dime ti aye so kue ala wara na maboko ti 
azo ti Israel ti mu na mbi, KOTA GBIA. Ala azo ti mara ti Lévi, ala mu dime ti dime 
ni na wayango-sandaga Aaron si lo mu na mbi. 

29Aye so kue ala yeke wara, alingbi ala zi nzoni mbage ni, ala gbanzi mbeni ye 
oko daa pepe, ala yeke zia ni nde ndali ti mbi. 

30Mo kiri mo tene na ala: tongana ala zi nzoni mbage ni ndali ti mbi awe, ala bata 
tanga ni ndali ti ala tongana ti so azo ti Israel ayeke bata ka atanga ti ale ti ble 
wala ti vin so. 

31Ala lingbi ti te aye ni, ala na asewa ti ala na ndo so kue be ti ala aye. So ayeke 
futa ti ala ndali ti akua ti da ti bongo so mbi na azo ti mbi, e yeke wara tere daa 
laa. 

32Tongana ala zi nzoni mbage ti aye ni so ndali ti mbi KOTA GBIA awe, tanga ni 
so, ala lingbi te ni senge. Tongana ala te ni, so sioni laa ala sara so pepe, so ayeke 
bingo buba pepe na tere ti asandaga so azo ti Israel aga na ni na mbi. Tongana 
ala sara tongaso, fade ala yeke kui pepe.” 

Wungo ti azo 19 

Mburu ti wâ ti bengba bagara 

1 KOTA GBIA atene na Moïse na Aaron: 

2Atënë ti ndia so KOTA GBIA amu ndali ti ala laa: “Mu yanga na azo ti Israel ti ga 
na mbeni bengba bagara so mbage ti tere ti lo abuba pepe, nyama ni so ade ti 
yo zuge nga laoko pepe. 

3Mo yeke mu bengba bagara ni so na wayango-sandaga Elazar; lo yeke mu 
bengba bagara ni, lo sigigi na lo na ya ti bâbâ ni si a yeke fâ go ti lo na dawa ti 
Elazar. 

4Fade wayango-sandaga Elazar ayeke yoro li ti maboko ti lo oko na ya ti mene ti 
bagara ni si lo yeke fi mene ni fani mbarambara na mbage ti yanga ti da ti bongo 
so KOTA GBIA na azo ti lo ayeke wara tere daa. 

5Gi na dawa ti Elazar, a yeke gbi bagara ni kue; a yeke gbi poro ni, kasa ni, mene 
ni nga na puru ti ya ti bagara ni kue. 

6Lo yeke mu maboko ti keke ti sedre, ti izope nga na mbeni yanga ti bongo so a 
sara ni na kua ti tere ti taba so abe si aza zango. Lo yeke bi aye so kue na le ti wâ 
so ayeke gbi bagara ni. 

7Na pekoni, wayango-sandaga ni ayeke sukula abongo ti lo, lo yeke sukula ngu 
si na pekoni, lo yeke kiri na ya ti bâbâ ni. Me fade lo ngba sioni ngbii asi na lakui. 

8Zo so agbi bagara ni so, lo nga lo yeke sukula abongo ti lo, lo yeke sukula ngu si 
lo yeke ngba sioni ngbii asi na lakui. 

9 Mbeni zo so ayeke nzoni laa ayeke mu mburu ti wâ ti bagara ni, lo yeke zia ni 
na mbeni ndo so ayeke nzoni na gigi ti bâbâ ni. Bongbi ti azo ti Israel ayeke bata 
ni ndali ti ngu ti sukulango sioni ti zo. So ayeke tongana sandaga so a mu ndali ti 
zingo siokpari na li ti zo. 

10Zo so ayeke ro mburu ti wâ ti bagara ni so, lo nga lo yeke sukula abongo ti lo; 
lo yeke ngba sioni ngbii asi na lakui. So ayeke mbeni ndia ndali ti azo ti Israel 
nga ndali ti awande so ayeke na popo ti ala laa. Ndia ni ayeke ngba kpu na kpu.” 

Ndia na ndö ti sukulango sioni ti zo 

11Zo so kue ayeke ndu kuâ ti mbeni zo, lo yeke ga sioni na ya ti lango 
mbarambara. 

12Na ota lango ni nga na mbarambara lango ni, fade lo yeke fi ngu ti sukulango 
sioni ti zo na tere ti lo si lo yeke ga nzoni. Me tongana lo ke ti sara ni na ota lango 
ni nga na mbarambara lango ni, fade lo yeke ngba sioni. 

13Zo so kue ayeke ndu kuâ ti mbeni zo si lo sukula sioni ti lo pepe, andaa lo sara 
si da ti KOTA GBIA aga sioni. Ayeke nzoni a zi lo na popo ti azo ti Israel; fade sioni 
ti lo ni ayeke ngba na tere ti lo, ngbanga ti so a fi ngu ti sukulango sioni ti lo pepe. 

14“Mbeni ndia ni ayeke so: Tongana mbeni zo akui na ya ti da ti bongo, zo so kue 
ali wala zo so kue ayeke na ya ti da ni, ala yeke ga sioni na ya ti lango 
mbarambara. 

15Asembe so kue yanga ni ayeke na zingo ni wala a kanga yanga ni ngangu pepe, 
aye ti ya ni ayeke ga sioni. 

16Tongana mbeni zo ayeke fono na ya ti ngonda si lo pika gere ti lo na kuâ ti 
mbeni zo so akui kuâ ti ngangu, wala senge kuâ, wala lo pika gere ti lo na abio ti 
kuâ wala na du ti kuâ, fade lo yeke ga sioni na ya ti lango mbarambara. 

17Ti sukula sioni ti zo ni so, a yeke mu mburu ti wâ ti bengba bagara so a gbi ni 
ti mu na sandaga ndali ti siokpari. A yeke zia mburu ti wâ ni na ya ti sembe si a 
yeke tuku ngu ti li ti ngu na ndö ni. 

18Mbeni zo so ayeke nzoni ayeke mu mbeni maboko ti keke ti izope, lo yeke yoro 
na ya ti ngu ni si lo yeke fi na tere ti da ti bongo so kuâ ni akui daa so. Lo yeke fi 
ngu ni na tere ti akungba ti ya ti da ti bongo ni kue nga na tere ti azo ti ya ti da ni 
kue. Lo yeke fi nga ni na tere ti zo so apika gere ti lo na abio ti kuâ, wala zo so 
apika gere ti lo na kuâ ti zo, wala na du ti kuâ. 

19Zo so ayeke nzoni ayeke fi ngu na tere ti zo so ayeke sioni na ota lango ni nga 
na mbarambara lango ni. Na mbarambara lango ni, andaa a sukula siokpari ti lo 

awe; lo yeke sukula abongo ti lo, lo yeke sukula ngu si na lakui ni, lo yeke 
ga nzoni. 

20“Me tongana mbeni zo aga sioni si lo sukula sioni ti lo pepe, alingbi a zi lo na 
ya ti bongbi ti azo ti Israel. Biani, lo sara si da so a zia nde ndali ti KOTA GBIA 
aga sioni awe. Zo ni ayeke ngba sioni ndali ti so ade ti fi ngu ti sukulango sioni ti 
lo pepe titene lo ga nzoni. 

21“Ndia so ayeke ndali ti azo ti Israel kpu na kpu. Zo so ayeke fi ngu ti sukulango 
sioni ti zo, alingbi lo sukula abongo ti lo; zo so andu ngu ni, fade lo yeke ga sioni 
ngbii asi na lakui. 

22Ye so kue zo so ayeke sioni ayeke ndu, ye ni ayeke ga sioni; zo so kue ayeke 
ndu mbeni zo so ayeke sioni, lo nga lo yeke ga sioni ngbii asi na lakui.” 

Wungo ti azo 20 

Ngu ti Meriba 
(Sigi 17.1-7) 

1Na ya ti kozo nze ti ngu ni so, bongbi ti azo ti Israel kue asi na ya ti benyama ti 
Zin. Ala leke bâbâ ti ala na Kades; gi na ndo ni so laa Miriam akui si a lu lo kâ. 

2So ngu ayeke daa pepe ndali ti bongbi ti azo ti Israel, ala tomboka na tere ti 
Moïse na Aaron. 

3Azo ni abi tënë na li ti Moïse si ala tene: “Tongana e na a-ita ti e, e kui lani oko 
na peko ti pika ti KOTA GBIA, ka ayeke nzoni mingi. 

4Ngbanga ti nyen laa ala ga na bongbi ti azo ti KOTA GBIA na ya ti benyama titene 
e na anyama ti e kue, e kui so? 

5Ngbanga ti nyen laa ala mu e na Ezipte ti ga na e na sioni ndo so zo alingbi ti lu 
ye daa pepe so? Zo alingbi ti fâ yaka daa pepe, ataa fige, ataa vinye, ataa grenade. 
Ngu ti nyongo ni oko ayeke daa pepe!” 

6Moïse na Aaron ahon yongoro na tere ti bongbi ti azo ti Israel, ala gue na yanga 
ti da ti bongo so KOTA GBIA na azo ti lo ayeke wara tere daa. Kâ, ala ti akpo li ti 
ala na sese si gonda ti KOTA GBIA asi na ala. 

7KOTA GBIA atene na Moïse: 

8“Mu nduru keke ti mo, mo na ita ti mo Aaron, ala bongbi azo ti Israel kue na ndo 
oko. Na dawa ti azo ni, ala tene tënë na têne so si fade têne ni ayeke mu ngu na 
ala. Mo sara titene ngu asigigi na ya ti têne ni si bongbi ti azo ti Israel anyon ni, 
ala, na anyama ti ala.” 

9Moïse ague ti gi nduru keke ti lo na da ti KOTA GBIA, alingbi na yanga so KOTA 
GBIA amu na lo. 

10Moïse na Aaron abongbi azo ti Israel na dawa ti têne ni. Moïse atene na ala: 
“Ala ma mbi si, ala azo ti ngangu li so! E lingbi ti sara si ngu asigigi na ya ti têne 
so ndali ti ala biani?” 

11Moïse ayo maboko ti lo na nduzu, lo pika têne ni na nduru keke ti lo fani use. 
Mo ye ti baa, ngu asigigi gbani gbani na ya ti têne ni, bongbi ti azo ni anyon, ala 
na anyama ti ala. 

12Me KOTA GBIA atene na Moïse na Aaron: “Na sarango ye tongaso, ala zia be ti 
ala na ndö ti mbi KOTA GBIA pepe, ala fa na azo ti Israel pepe so mbi yeke nde si 
mbi yeke nzoni kue. Ndali ni, ala yeke gue na bongbi ti azo ni pepe na kodro so 
mbi mu na ala.” 

13So ayeke tënë ti ngu ti Meriba; ngu so azo ti Israel apapa na KOTA GBIA ndali 
ni si lo fa na ala so lo yeke nde si lo yeke nzoni kue. 

Gbia ti Edom ake ti zia lege na azo ti Israel 

14Moïse atokua azo na ndo ti gbia ti Edom atene: “Mo ma tënë so a-ita ti mo, azo 
ti Israel atene: Aye ti ngangu nde nde asi na e, mo hinga tënë ni kue awe. 

15Akotara ti e ague ando na Ezipte, azo ti e aninga kâ ngu mingi. Me azo ti Ezipte 
asara e pasi, e na akotara ti e. 

16E dekongo na KOTA GBIA, lo ma e si lo tokua mbeni ange ti lo ti sigigi na e na 
Ezipte. E yeke fadeso na Kades, gbata so ayeke na katikati ti sese ti mo. 

17E gbu gere ti mo, mo zia e, e hon na ya ti kodro ti mo! Fade e yeke hon na ya ti 
ayaka wala ayaka ti vinye pepe, e yeke nyon nga ngu ti du ti ngu pepe. E yeke mu 
gi kota lege, e yeke hon mbage na mbage pepe ngbii e hon ya ti sese ti mo.” 

18Me gbia ti Edom akiri tënë, atene: “Ala yeke hon na ya ti kodro ti mbi pepe. 
Tongana ala hon, mbi yeke sara bira na ala!” 

19Azo ti Israel akiri atene na lo: “E yeke mu gi kota lege. Tongana e na anyama ti 
e, e nyon ngu ti mo, fade e yeke futa ni futango. Ye so e hunda na mo ayeke titene 
mo zia e, e hon na ya ti kodro ti mo.” 

20Gbia ti Edom akiri tënë: “Ala yeke hon pepe!” Azo ti Edom amu angangu turugu 
ti ala gbani gbani ti gue ti tengbi na azo ti Israel. 

21Tongaso, azo ti Edom ake ti zia lege na azo ti Israel ti hon na ya ti kodro ti ala 
si azo ti Israel amu mbeni lege nde. 

Kuâ ti Aaron 

22Bongbi ti azo ti Israel kue alondo na Kades, ala gue, asi na hoto ti Hor. 

23Na hoto ti Hor, so ti tene na katikati ti Edom, KOTA GBIA atene tënë na Moïse 
na Aaron: 

24“Aaron aga nduru ti kui, ti gue na peko ti akotara ti lo. Fade lo yeke li pepe na 
ya ti kodro so mbi mu na azo ti Israel, ngbanga ti so ala ke ti ma yanga ti mbi na 
ngu ti Meriba. 

25Moïse, mo mu Aaron, lo na molenge ti lo Elazar, mo gue na ala na li ti hoto ti 
Hor. 

26 Mo zi bongo na tere ti Aaron, mo yu ni na Elazar, molenge ti lo. Fade Aaron 
ayeke kui kâ si lo yeke gue na peko ti akotara ti lo.” 

27Moïse asara ye ni alingbi na yanga so KOTA GBIA amu na lo. Na dawa ti bongbi 
ti azo ti Israel kue, ala gue na li ti hoto ti Hor. 

28 Moïse azi bongo ti Aaron na tere ti lo si lo yu na Elazar. Aaron akui gi na li ti 
hoto ni so. Na pekoni, Moïse na Elazar alondo na li ti hoto ni si ala zu. 

29Bongbi ti azo ti Israel kue abaa so Aaron akui awe, ala sara mua ti lo na ya ti 
lango baleota. 

Wungo ti azo 21 

Azo ti Israel ahon ndö ti azo ti Kanaan na bira 

1Gbia ti gbata ti Arad ayeke zo ti mara ti Kanaan, lo yeke lango na sese ti Negev; 
lo ma a tene, azo ti Israel amu lege ti Atarim; lo gue, lo tiri bira na ala si lo gbu 
ambeni na peko ti bira ni. 

2Tongaso, azo ti Israel adeba yanga ti ala na KOTA GBIA, ala tene: “Tongana mo 
zia azo so na maboko ti e, fade e yeke buba agbata ni biani biani si aga ti mo, 
KOTA GBIA.” 

3KOTA GBIA ayeda na tënë ti azo ti Israel si lo zia azo ti Kanaan na maboko ti ala. 
Azo ti Israel afâ ala kue kue kue si abuba agbata ti ala biani biani. Ala di iri ti ndo 
ni so Horma. 

Asioni ngbo na ngbo so a sara na bengba wen 

4 Azo ti Israel alondo na hoto ti Hor, ala mu lege ti kota ngu-ingo ti Asosongo, ala 
ngoro kodro ti Edom. Me na lege, be ti azo ni awoko kue. 

5Ala to nda ti kasa Nzapa nga na Moïse, ala tene: “Ngbanga ti nyen si ala mu e na 
kodro ti Ezipte, ala ga na e ge titene e kui na ya ti benyama so? Ataa mapa wala 
ngu ayeke ge pepe; tengo mane, buba kobe so, afun sen na hon ti e awe!” 

6 Tongaso KOTA GBIA atokua angbo so ngu ti yanga ti ala ayeke fâ zo fango si 
angbo ni ade ala. Azo ti Israel akui gbani gbani. 

7Tanga ti azo ti Israel ague, awara Moïse si atene na lo: “E sara siokpari, e kasa 
KOTA GBIA, e kasa nga mo! Toto na KOTA GBIA titene lo zi angbo so yongoro na 
tere ti e.” Moïse atoto na KOTA GBIA ndali ti azo ti Israel. 

8KOTA GBIA atene na Moïse: “Mo mu bengba wen, mo leke na mbeni ngbo, mo 
zia lo na ndö ti mbeni yongoro keke na nduzu. Zo so kue ngbo ayeke te lo si lo 
baa ndo na mbage ti ngbo ti bengba wen ni, fade lo yeke kui pepe.” 

9 Moïse aleke ngbo ni na bengba wen, lo kanga ni na ndö ti keke na nduzu. 
Tongana ngbo ate mbeni zo si zo ni abaa ndo na mbage ti ngbo ti bengba wen ni, 
lo yeke kui pepe. 

Azo ti Israel ague, asi na hoto ti Pisga 

10Azo ti Israel alondo, ala sara bâbâ ti ala na Obot. 

11Na pekoni, ala londo na Obot, ala gue, asara bâbâ ti ala na Ye-Abarim na ya ti 
benyama so abaa le na sese ti Moab na mbage ti To. 

12Ala londo na ndo so, ala gue, asara bâbâ ti ala na tere ti ngu ti Zered. 

13Ala londo na ndo so, ala fâ ngu ti Arnon si ala sara bâbâ ti ala kâ. Ngu ti Arnon 
ni alondo na kodro ti Amori asua ahon na ya ti benyama, ngu ni ayeke katikati ti 
sese ti Moab na ti Amori. 

14Ndani laa, a su tënë ni na ya ti Buku ti Abira ti KOTA GBIA, atene: “…Vaheb so 
ayeke na Sufa, lo na akete ngu ti lo nga na Arnon, 

15na akete ngu ti lo so asua ahon na mbage ti gbata ti Ar si ayeke katikati ti sese 
ti Moab…” 

16Ala londo na ndo so si ala gue na ndo so iri ni “Du-ti-ngu”. Kâ, KOTA GBIA amu 
yanga na Moïse, atene: “Mo bongbi azo ti Israel, mbi yeke mu ngu na ala.” 

17Ndani laa, azo ti Israel ato nda ti he bia so atene: “Ayeke nzoni ngu asigigi na 
ya ti du ti ngu! E pika sako na li ti lo! 

18Du ti ngu so amakonzi azi ni so, akota zo ti kodro akoro ni, ala kono ya ni na 
keke ti komandema ti ala!” Ala londo na benyama ni, ala gue na Matana, 

19na pekoni, ala si na Nahaliel nga na Bamot. 

20Ala londo na Bamot, ala si na popo-hoto so ague na sese ti Moab; popo-hoto ni 
ague ngbii asi na hoto ti Pisga, ndo so zo alingbi ti baa benyama ni kue. 

Azo ti Israel ahon ndö ti agbia Sihon na Og na bira 

21Azo ti Israel atokua azo ti gue ti tene na Sihon, gbia ti azo ti Amori, atene: 

22“Mo zia e, e hon na ya ti kodro ti mo, fade e yeke hon na ya ti ayaka wala ayaka 
ti vinye pepe, e yeke nyon nga ngu ti du ti ngu pepe. E yeke mu gi kota lege ngbii 
e hon na ya ti sese ti mo.” 

23Me Sihon ake ti zia lege na azo ti Israel ti hon na ya ti sese ti lo; lo bongbi 
aturugu ti lo kue si lo gue ti tengbi azo ti Israel na ya ti benyama. Lo gue na gbata 
ti Yahas si lo tiri bira na azo ti Israel. 

24Azo ti Israel ahon ndö ti lo na bira ni. Ala mu kodro ti lo kue, ti londo na ngu ti 
Arnon ngbii asi na ngu ti Yabok, akiri ague ngbii asi na katikati ti sese ti azo ti 
mara ti Amori. Biani, a sara ngangu gbagba na katikati ti sese ti azo ti Amori ni. 

25Azo ti Israel amu agbata ti azo ti Amori kue, ala mu nga gbata ti Heshebon na 
akete kodro so kue ayeke na tere ni si ala sara kodro kâ. 

26Heshebon ayeke lani li-kodro ti Sihon, gbia ti azo ti mara ti Amori. Andaa Sihon 
atiri bira na kozo gbia ti Moab si lo mu akodro ti lo kue ngbii asi na ngu ti Arnon. 

27Ndani laa azo ti lekengo abia atene: “Ala ga na Heshebon! Ala kiri aleke gbata 
ti gbia Sihon, ala kiri asara ni! 

28Wâ asigigi na gbata ti Heshebon, menga ti wâ asigigi na gbata ti gbia Sihon; wâ 
agbi gbata ti Ar so ayeke na sese ti Moab, agbi akota zo ti ndö ti akete hoto so 
ayeke na tere ti ngu ti Arnon. 

29 Mawa na ala, azo ti Moab! Ti ala ahunzi awe, azo ti vorongo Kemosh! Akoli so 
angba na fini, na awali, ala kue, a gbu ala na peko ti bira si a zia ala na maboko ti 
Sihon, gbia ti azo ti mara ti Amori. 

30E kpo azo ni na ale ti kokora ti e; fadeso gbata ti Heshebon abuba awe. Ti londo 
na Heshebon ngbii asi na Dibon, ye kue abuba awe. E buba ndo kue kue kue awe, 
ti londo na Nofa ngbii asi na Medeba, kota wâ agbi ye ngbii asi na Medeba.” 

31Lege so azo ti Israel asara kodro na sese ti azo ti Amori laa. 

32Moïse atokua azo ti bembengo ndo ti baa ya ti gbata ti Yazer. Na pekoni, azo ti 
Israel amu akodro so ayeke na tere ni. Ala tumba azo ti mara ti Amori so aduti 
lani kâ. 

33Na pekoni, azo ti Israel amu mbeni lege nde, ala mu lege so ague na mbage ti 
Bashan. Og, gbia ti Bashan amu aturugu ti lo kue, lo gue ti tengbi na azo ti Israel, 
ti tiri bira na ala na gbata ti Edrei. 

34KOTA GBIA atene na Moïse: “Mo sara mbeto ti lo pepe! Mbi zia Og na maboko 
ti mo awe, lo na aturugu ti lo, na kodro ti lo kue. Fade mo yeke sara na lo gi ye so 
mo sara na Sihon, gbia ti azo ti mara ti Amori, so aduti na gbata ti Heshebon.” 

35Azo ti Israel ahon ndö ti Og na bira ni, lo na amolenge ti lo ti koli nga na aturugu 
ti lo kue; ala zia mbeni zo angba na fini pepe si ala mu sese ti lo. 

Wungo ti azo 22 

AZO TI ISRAEL ASI NA LANDO TI MOAB 
22–36 

Gbia Balak airi Balaam 

1Azo ti Israel ague, asara bâbâ ti ala na lando ti Moab, na mbage ti ngu ti Jourdain 
so abaa le na gbata ti Jéricho. 

2Balak, molenge ti Sipor abaa ye so kue azo ti Israel asara na azo ti mara ti Amori. 

3Mbeto agbu azo ti Moab mingi na dawa ti azo ti Israel, ngbanga ti so ala wu 
mingi. Kota mbeto ahon ndö ti ala na bango ala. 

4Azo ti Moab atene na akangba ti Madian: “Fadeso, gba ti azo so ayeke ga ti te 
aye so kue ayeke na tere ti e tongana ti so abagara ayeke te pere ti ngonda kue.” 
Andaa na ngoi ni so Balak, molenge ti Sipor ayeke gbia ti Moab. 

5 Balak atokua azo na Balaam, molenge ti Beor titene lo ga. Balaam ayeke lango 
na Petor, kodro so a du lo daa; Petor ayeke na tere ti bale ti Efrate. Tokua ni atene 
tongaso: “Mbeni mara ti azo asigigi na Ezipte, ala mu ya ti kodro ni kue. Ala laa 
asara bâbâ ti ala na dawa ti mbi so! 

6Mbi gbu gere ti mo, ga, mo deba ala na mbi, ngbanga ti so ngangu ti ala ahon ti 
mbi. Tongana mo ga, gbaa mbi lingbi ti hon ndö ti ala na bira si mbi tumba ala na 
ya ti kodro ni. Mbi hinga, mbi tene, zo so mo sara tufa na ndö ti lo, tufa ayeke ga 
na ndö ti lo; me zo so mo deba lo, deba ayeke ga na ndö ti lo.” 

7Azo ti tokua ni, akangba ti Moab na ti Madian ague, amu ambeni ye na maboko 
ti ala ti futa na zo ti bango nda ti aye ni. Ala gue, asi na ndo ti Balaam si ala tene 
na lo peko ti tokua ti Balak. 

8Balaam atene na ala: “Ala lango na ndo so. Kekereke, fade mbi yeke kiri tënë na 
ala alingbi na tënë so KOTA GBIA ayeke tene na mbi.” Tongaso amakonzi ti sese 
ti Moab alango na ndo ti Balaam. 

9Nzapa asi na Balaam si ahunda lo, atene: “Azo wa laa ayeke na ndo ti mo so?” 

10Balaam akiri tënë na lo: “Balak, molenge ti Sipor, gbia ti Moab atokua azo so ti 
tene na mbi, atene: 

11‘Mbeni mara ti azo asigigi na Ezipte, ala mu ya ti kodro ni kue. Tongaso mo ga, 
mo deba ala na mbi. Gbaa mbi lingbi ti hon ndö ti ala na bira si mbi tumba ala na 
ya ti kodro ni.’ ” 

12Me Nzapa atene na Balaam: “Mo na ala ague pepe! Fade mo yeke deba azo ti 
mara so pepe, ngbanga ti so mbi sara tufa ma ndö ti ala awe.” 

13Na ndaperere, Balaam alondo si lo tene na amakonzi so Balak atokua ala so, 
atene: “Ala kiri na kodro ti ala, ngbanga ti so KOTA GBIA ake titene mbi na ala e 
gue.” 

14Amakonzi ti sese ti Moab ni alondo, ala kiri na tere ti Balak si ala tene na lo: 
“Balaam ake titene e na lo, e ga.” 

15Balak akiri atokua ambeni makonzi so awu mingi si ala ne ahon ala ti kozoni. 

16Ala gue, awara Balaam si ala tene na lo: “Tënë so Balak, molenge ti Sipor atene 
ayeke so: Mbi gbu gere ti mo, mo ke pepe ti ga na ndo ti mbi! 

17Fade mbi yeke mu gba ti aye na mo, ye so kue mo yeke hunda na mbi, mbi yeke 
sara na mo. Mbi gbu gere ti mo, ga, mo deba azo so na mbi!” 

18Me Balaam akiri tënë na awatokua ti Balak, atene: “Ataa Balak amu fade na mbi 
nginza na lôro asi ya ti yangbo ti lo ti gbia kue, mbi lingbi ti sara ye nde pepe na 
yanga so KOTA GBIA, Nzapa ti mbi amu. 

19Ala nga, ala lango na ndo so; mbi ye ti hinga tënë so KOTA GBIA ayeke kiri ti 
tene na mbi.” 

20Na bi, Nzapa asi na Balaam si atene na lo: “Tongana azo so aga ti iri mo, mo na 
ala ague. Me mo sara gi ye so mbi yeke tene na mo.” 

21Na ndaperere, Balaam alondo, lo leke mama ti lele ti lo si lo na amakonzi ti sese 
ti Moab ague. 

Mama ti lele ti Balaam 

22Hongo ti Balaam ni azia ngonzo na be ti Nzapa. Balaam ayeke tambula na ndö 
ti mama ti lele, azo ti kua ti lo use amu peko ti lo. Ange ti KOTA GBIA aga aluti na 
ndö ti lege ti kanga lege na lo. 

23Mama ti lele ni abaa ange ti KOTA GBIA so aluti na ndö ti lege, yongoro zeme 
so a gboto na ya ti bozo ni ayeke na maboko ti lo. Mama ti lele ni azia lege si lo fâ 
na ya ti ayaka ti hon. Balaam apika lo ti kiri lo na ndö ti lege. 

24Ange ti KOTA GBIA ague, aluti na ndö ti mbeni lege so akono pepe si ahon na 
popo ti agbagba use ti yaka ti vinye. 

25Mama ti lele ni abaa ange ni. Lo gue nduru na tere ti gbagba ni si lo pete gere 
ti Balaam na tere ti gbagba ni. Balaam akiri apika lo. 

26Ange ti KOTA GBIA akiri ahon na dawa ti ala, lo gue, lo luti na ndö ti mbeni kete 
lege; mbeni ndo titene zo ahon mbage na mbage ayeke daa pepe. 

27Mama ti lele ni abaa ange ti KOTA GBIA, lo lango na sese na gbe ti Balaam. 
Ngonzo agbu Balaam si lo pika mama ti lele ni na keke. 

28KOTA GBIA asara si mama ti lele ni atene tënë si lo tene na Balaam: “Nyen laa 
mbi sara na mo si mo pika mbi fani ota so?” 

29Balaam akiri tënë na mama ti lele ni, atene: “Mo sara mbana na mbi! Tongana 
mbeni yongoro zeme ayeke fade na maboko ti mbi, ka mbi fâ mo na ndo so 
biani!” 

30Mama ti lele ni atene na Balaam: “Mbi yeke lele ti mo pepe? Mo yeke tambula 
na ndö ti mbi lakue pepe? Laoko mbi sara ye tongaso na mo awe?” Balaam atene: 
“Ên-en!” 

31Tongaso KOTA GBIA azi le ti Balaam si lo baa ange ti KOTA GBIA so aluti na 
ndö ti lege, yongoro zeme so a gboto na ya ti bozo ni ayeke na maboko ti lo. 
Balaam akuku akpo li ti lo na sese. 

32Ange ti KOTA GBIA atene na lo: “Mo pika mama ti lele ti mo fani ota ngbanga ti 
nyen? Mbi laa, mbi ga, mbi kanga lege na mo, ngbanga ti so mbi baa so tambula 
ni ayeke gue na mo ti wara sioni. 

33Mama ti lele ni abaa mbi si lo kpe mbi fani ota. Tongana lo kpe mbi fade pepe, 
ka mbi fâ mo na ndo so biani; me ti lele ni, mbi zia lo na fini.” 

34Balaam atene na ange ti KOTA GBIA: “Mbi sara siokpari awe, ngbanga ti so mbi 
hinga pepe, mbi tene, mo laa mo luti na dawa ti mbi na ndö ti lege so. Fadeso, 
tongana tënë ti tambula ni anzere na be ti mo pepe, mbi yeke kiri ti mbi na 
kodro.” 

35Me ange ti KOTA GBIA atene na lo: “Ên-en, mo na azo so ague! Me fade mo tene 
gi tënë so mbi yeke tene na mo.” Tongaso Balaam amu peko ti amakonzi ti Balak 
si ala gue. 

Balaam na Balak awara tere 

36So Balak ama a tene, Balaam ayeke na lege ti gango ni, lo gue ti wara lo na lege, 
na gbata ti Ar so ayeke na sese ti Moab, na katikati ti kodro ti lo, na tere ti ngu ti 
Arnon. 

37Balak ahunda Balaam, atene: “Kozoni, mbi tokua azo ti iri mo ti ga. Ngbanga ti 
nyen si mo ga hio pepe so? Mo baa mo tene, mbi lingbi ti mu gba ti anzoni ye na 
mo pepe?” 

38Balaam akiri tënë na Balak: “Baa, mbi laa, mbi ga awe so! Fadeso, tënë ti nyen 
laa mbi lingbi ti tene, nyen? Gi tënë so Nzapa ayeke zia na yanga ti mbi laa mbi 
yeke tene.” 

39Balaam na Balak ague, asi na Kiriat-Husot. 

40Balak afâ abagara na ataba ti mu na sandaga. Lo tokua ambeni nyama ti 
sandaga ni na Balaam nga na amakonzi so amu peko ti lo. 

Balaam asara tufa na ndö ti azo ti Israel 

41Na ndaperere, Balak amu Balaam si lo na lo ague na Bamot-Baal. Kâ, zo alingbi 
ti baa mbeni mbage ti azo ti Israel. 

Wungo ti azo 23 

1Balaam atene na Balak: “Mo leke na mbi agbalaka mbarambara na ndo so; mo 
mu na mbi akoli-bagara mbarambara nga na akoli-taba mbarambara.” 

2Balak asara ye so Balaam ahunda na lo. Balak na Balaam aya koli-bagara oko na 
koli-taba oko na sandaga so a yeke gbi ni kue na wâ na ndö ti gbalaka oko oko. 

3Balaam atene na Balak: “Luti nduru na tere ti sandaga ti mo so; ti mbi, mbi yeke 
hon yongoro kete. E hinga pepe, fade KOTA GBIA ayeke ga ti wara mbi. Tënë so 
lo yeke tene na mbi, ataa tënë ni ayeke tongana nyen, fade mbi yeke tene peko 
ni na mo.” Na pekoni lo gue na ndö ti mbeni hoto so pere ayeke daa pepe. 

4Nzapa aga awara Balaam si Balaam atene na lo: “Mbi leke gbalaka mbarambara, 
mbi ya koli-bagara oko na koli-taba oko na ndö ti gbalaka ni oko oko.” 

5KOTA GBIA azia mbeni tënë na yanga ti Balaam si lo tene na lo: “Kiri na tere ti 
Balak; tënë so mo yeke tene na lo laa.” 

6Balaam akiri na tere ti Balak so angba ti luti na tere ti sandaga ti lo, lo na 
amakonzi ti sese ti Moab kue. 

7Tongaso Balaam adiko bia so, lo tene: “Balak asara si mbi londo na Aram mbi 
ga; gbia ti Moab asara si mbi londo na ahoto ti To mbi ga. ‘Ga mo deba Jacob na 
mbi! Ga mo tene sioni tënë na ndö ti azo ti Israel!’ 

8Me zo so Nzapa adeba lo pepe, fade mbi deba lo tongana nyen? Zo so KOTA GBIA 
atene sioni tënë na ndö ti lo pepe, fade mbi tene sioni tënë na ndö ti lo tongana 
nyen? 

9Na li ti akota têne so mbi yeke daa, mbi yeke baa ala; na li ti akete hoto so mbi 
yeke daa, le ti mbi angba ti baa ala; ala yeke azo so aduti nde. Ala bongbi tere na 
ambeni mara nde pepe. 

10Zo wa laa alingbi ti diko azo ti Israel, zo wa? Ahale ti Jacob so ayeke gbani gbani 
so? Mbi ye ti kui tongana ti azo ti mbirimbiri, mbi ye si kuâ ti mbi aduti tongana 
ti ala.” 

11Balak atene na Balaam: “Nyen laa mo sara na mbi so? Mbi ga na mo ge titene 
mo deba awato ti mbi, me mo sara ti mo gi tufa na ndö ti ala gbani gbani!” 

12Balaam akiri tënë: “Alingbi mbi tene pepe gi tënë so KOTA GBIA azia na yanga 
ti mbi ti tene?” 

Balaam asara tufa na ndö ti azo ti Israel ti fani use ni 

13Balak akiri atene: “Ga, e gue na mbeni ndo nde so fade mo yeke baa azo ti Israel 
kue. Ge so, mo yeke baa gi mbeni mbage ti azo ni. Kâ, fade mo yeke deba ala na 
mbi.” 

14Balak ague na Balaam na mbeni ndo so zo ayeke duti daa ti baa awato, na li ti 
hoto ti Pisga. Na ndo so lo kiri lo sara gbalaka mbarambara si lo gbi koli-bagara 
oko na koli-taba oko na ndö ti gbalaka oko oko. 

15Balaam atene na Balak: “Luti na tere ti sandaga ti mo so a yeke gbi ni kue na 
wâ; ti mbi, mbi yeke gue kâ ti ku…” 

16 KOTA GBIA aga awara Balaam si azia mbeni tënë na yanga ti lo ti tene. Na 
pekoni, lo tene na Balaam: “Kiri na tere ti Balak, tënë so mo yeke tene na lo laa.” 

17Balaam akiri na tere ti Balak so angba ti luti na tere ti sandaga ti lo, lo na 
amakonzi ti sese ti Moab kue. Balak ahunda Balaam, atene: “KOTA GBIA atene 
nyen?” 

18Tongaso Balaam adiko bia so, lo tene: “Balak, londo, mo ma mbi si! Molenge ti 
Sipor, dingi mê ti mo, mo ma mbi! 

19Nzapa ayeke zo pepe titene lo tene mvene, lo yeke senge zo ti sese pepe ti duti 
na yanga use use. Tënë so lo tene, fade lo yeke sara ni pepe? Tënë so lo tene, fade 
lo yeke sara ye ti peko ni pepe? 

20KOTA GBIA atene na mbi ti sara tufa na ndö ti azo so, lo wani, lo sara tufa na 
ndö ti ala awe; awe! Tënë so mbi tene, mbi lingbi ti kiri na ndö ni pepe. 

21KOTA GBIA abaa sioni ye na Jacob pepe, lo baa ye ti kirikiri na popo ti azo ti 
Israel pepe. KOTA GBIA, Nzapa ti ala ayeke na ala. Ala yeke dekongo na ngia ti fa 
so lo yeke gbia. 

22Nzapa asara si ala sigigi na kodro ti Ezipte; lo yeke na kota ngangu tongana ti 
ngbä. 

23Tënë ti sarango yoro ayeke na popo ti azo ti Jacob pepe, tënë ti bango nda ti 
aye ayeke na popo ti azo ti Israel pepe. Na ngoi so alingbi, fade a yeke tene na 
azo ti Jacob nga na azo ti Israel ye so kue Nzapa ayeke sara. 

24Baa, azo so alondo tongana mama ti bamara, ala luti na ndö ti gere ti ala 
tongana bamara. Bamara ni ate nyama ti lo awe si lo yeke lango; lo nyon mene ti 
nyama so lo gbu awe si lo yeke lango.” 

25Balak atene na Balaam: “Tongana mo ye ti deba ala pepe, sara nga tufa na ndö 
ti ala pepe.” 

26Balaam akiri tënë na Balak, atene: “Kozoni, mbi tene fade biani na mo, mbi 
tene: mbi yeke sara gi ye so kue KOTA GBIA atene!” 

Balaam asara tufa na ndö ti azo ti Israel ti fani ota ni 

27Balak atene na Balaam: “Ga, mbi kiri mbi gue na mo na mbeni ndo nde. E hinga 
pepe, fade Nzapa ayeke yeda titene na ndo so kâ, mo deba azo so na mbi.” 

28Balak ague na Balaam na ndö ti hoto ti Peor. Tongana zo aluti na ndö ti hoto ni, 
lo yeke baa benyama kue. 

29Balaam atene na Balak: “Mo leke na mbi agbalaka mbarambara na ndo so; mo 
mu na mbi akoli-bagara mbarambara nga na akoli-taba mbarambara.” 

30Balak asara ye ni tongana ti so Balaam atene. Na pekoni, lo ya koli-bagara oko 
na koli-taba oko na sandaga so a yeke gbi ni kue na wâ na ndö ti gbalaka oko oko 
kue. 

Wungo ti azo 24 

1So Balaam ahinga atene, KOTA GBIA aye gi ti sara tufa na ndö ti azo ti Israel, lo 
kiri lo hon na mbeni ndo pepe ti gi nda ti aye tongana ti kozo. Me lo zia le ti lo na 
mbage ti benyama. 

2Balaam ayo le ti lo na nduzu si lo baa azo ti Israel asara bâbâ ti ala mara na 
mara. Yingo ti Nzapa aga na ndö ti lo. 

3Balaam adiko bia so, lo tene: “Baa, tënë so mbi ye ti tene laa, mbi Balaam, 
molenge ti Beor, mbi, zo so le ti lo azi. 

4Baa, tënë so mbi ye ti tene laa, mbi, zo so ama tënë ti Nzapa, zo so abaa ye so lo 
so ngangu ti lo ahon angangu kue afa na ya ti mbeni ye tongana bango-li; mbi, zo 
so ati na sese si le ti lo azi. 

5Ala, ahale ti Jacob, so pendere da ti bongo na ala! Ala, azo ti Israel, so pendere 
da na ala! 

6Ada ni amu ndo kue si ayeke tongana angu so ayeke sua suango, ala yeke 
tongana apendere yaka ti tere ti bale; ala yeke tongana aloes so KOTA GBIA alu 
ni wala keke ti sedre so ayeke na tere ti ngu. 

7 Ada ti ala ni ayeke tongana ngu ti ya ti du; ngu ni asuku si ayeke mu ngu na 
akobe ti yaka. Fade gbia ti azo ti Israel ayeke hon ndö ti gbia Agag, kodro-gbia ti 
Israel ayeke gue guengo na nduzu na ngangu. 

8Nzapa asara si azo ti Israel asigigi na Ezipte; lo yeke na kota ngangu tongana ti 
ngbä. Ala yeke sara sana na amara so asara bira na ala, ala yeke kungbi abio ti 
awato ti ala, ala yeke koro awato ni na ale ti kokora. 

9 Ala yeke kuku, ala yeke lango na sese tongana bamara, tongana mama ti 
bamara. Zo wa laa alingbi ti tene na ala ti londo, zo wa? Azo ti Israel, tufa aga na 
ndö ti zo so ayeke sara tufa na ndö ti ala; deba aga na ndö ti zo so ayeke deba 
ala!” 

10Ngonzo agbu Balak na tere ti Balaam. Lo pika maboko ti lo na ngonzo si lo tene 
na Balaam: “Mbi iri mo titene mo ga, mo deba awato ti mbi, me fani ota laa mo 
kiri mo sara tufa na ndö ti ala! 

11So ye ni aga tongaso so, londo mo kiri na kodro ti mo! Mbi tene lani, mbi tene, 
fade mbi yeke mu gba ti anzoni ye na mo; me KOTA GBIA agbanzi mo na ni awe!” 

Balaam atene tënë ti anzoni ye so ayeke si ande na azo ti Israel 

12Balaam akiri tënë na Balak, atene: “Azo so lani mo tokua ala na mbi so, mbi 
tene na ala mbirimbiri, mbi tene: 

13‘Ataa Balak amu na mbi nginza na lôro asi yangbo ti lo singo, mbi lingbi ti sara 
mbeni ye nde pepe na yanga so KOTA GBIA amu. Gi tënë so KOTA GBIA atene na 
mbi laa mbi yeke tene.’ 

14Fadeso, mbi yeke kiri na kodro ti mbi. Ga, mbi fa na mo kozoni ye so azo ti 
Israel ayeke sara ande na azo ti kodro ti mo na ya ti alango so ayeke ga.” 

15Tongaso Balaam adiko bia so, lo tene: “Baa, tënë so mbi ye ti tene laa, mbi 
Balaam, molenge ti Beor, mbi, zo so le ti lo azi. 

16Baa tënë so mbi ye ti tene laa, mbi, zo so ama tënë ti Nzapa, zo so ahinga ndara 
ti Nzapa so ayeke na yayu kâ na ndö ti aye kue, zo so abaa ye so lo so ngangu ti 
lo ahon angangu kue afa na ya ti mbeni ye tongana bango-li; mbi, zo so ati na 
sese si le ti lo azi. 

17Mbi baa ye so ayeke si gbanda, ye ni ayeke si fadeso pepe. Mbi baa mbeni ye so 
ayeke si ande, ye ni ayeke si fafadeso pepe. Mbeni tongoro ayeke sigigi na popo 
ti ahale ti Jacob, mbeni gbia ayeke baa gigi na popo ti azo ti Israel. Lo yeke pika 
azo ti mara ti Moab na keke ti lo ti gbia, lo yeke pika abio ti li ti azo ti mara ti Set. 

18Fade lo yeke mu Seir na bira, kodro ti azo ti mara ti Edom so ayeke awato ti lo. 
Fade azo ti Israel ayeke hon ndö ti ala. 

19Gbia so ayeke baa gigi na popo ti azo ti Israel so, lo yeke sara komandema na 
ndö ti awato ti lo; lo yeke hunzi tanga ti azo so angba na ya ti agbata.” 

Balaam atene tënë ti tingo ti awato ti Israel biani biani 

20Na pekoni, Balaam abaa azo ti mara ti Amalek si lo diko bia so, lo tene: “Mara 
ti Amalek ayeke kozo ti amara kue; me fade dunia ti ala ayeke buba biani biani.” 

21Na pekoni, Balaam abaa azo ti mara ti Keni si lo diko bia so, lo tene: “Ala, azo ti 
mara ti Keni, ala yeke duti na siriri na ya ti kodro ti ala tongana da ti ndeke so a 
zia na ndö ti mbeni kota têne. 

22Me fade wâ ayeke gbi ada ti ala kue, fade azo ti mara ti Asirii ayeke gbu ala na 
ngbaa.” 

23Ti hunzi na ni, Balaam adiko bia so, lo tene: “Ae azo! Tongana Nzapa ayeke 
londo ti sara ye, zo wa laa alingbi ti ngba na fini, zo wa? 

24Amangboko alondo na mbage ti zoa ti Shipre ti ga. Azo ayeke sara ngangu na 
azo ti mara ti Asirii nga na azo ti mara ti Eber. Ataa azo ti mara ti Eber ni kue, 
gigi ti ala ayeke gue ande ti buba.” 

25Na peko ti atënë so, Balaam alondo ti kiri na kodro ti lo. Balak amu nga lege ti 
lo ti hon. 

Wungo ti azo 25 

Azo ti Israel ato nda ti vorongo anzapa nde 

1Azo ti Israel aduti na Shitim. Na ndo so, ala to nda ti gingo awali ti mara ti Moab 
kirikiri. 

2Awali ni ahanda azo ti Israel ti mu asandaga na anzapa ti ala. Azo ti Israel ate 
akobe ti anzapa ni si ala kuku na gbe ti ala ti voro ala. 

3Azo ti Israel asara na nzapa Baal ti Peor. Nilaa ngonzo ti KOTA GBIA alondo na 
tere ti ala tongana wâ. 

4KOTA GBIA atene na Moïse: “Mo gbu amakonzi kue ti azo ni, mo kanga go ti ala 
na tere ti keke na nduzu, ala yeke baa le ti lâ, na dawa ti mbi. Tongaso si ngonzo 
ti mbi ade na tere ti azo ti Israel.” 

5Moïse amu yanga na awafango-ngbanga so ayeke na Israel, atene: “Alingbi zo 
oko oko afâ azo ti mara ti lo so asara na Baal ti Peor.” 

6Na ndembe ni so, mbeni zo ti Israel amu mbeni wali ti mara ti Madian, lo ga na 
lo na popo ti azo ti Israel, taa na le ti Moïse nga na le ti bongbi ti azo ti Israel kue. 
Andaa azo ti Israel abongbi na yanga ti da ti bongo so KOTA GBIA na azo ti lo 
ayeke wara tere daa si ala yeke toto. 

7Wayango-sandaga Pinas, molenge ti Elazar, tara ti Aaron alondo na popo ti 
bongbi ti azo ti Israel ni, lo mu likongo. 

8Lo li na ya ti da ti bongo na peko ti zo ti Israel ni si lo kpo lo, lo na wali ti Madian 
ni, ala use kue taa na ya ti ala; lo fâ ala. Tongaso kobela ti bubango kodro so ati 
na ndö ti azo ti Israel so akai. 

9 Andaa azo so akui na kobela ti bubango kodro ni, wungo ti ala ayeke saki 
baleuse na osio. 

10KOTA GBIA atene na Moïse: 

11“Wayango-sandaga Pinas, molenge ti Elazar, tara ti Aaron asara si ngonzo ti 
mbi ti wâ ade na tere ti azo ti Israel. Na popo ti azo ti Israel kue, lo laa tënë ti aye 
ti mbi agbu be ti lo mingi. Nilaa, ataa so mbi sara mbanda ti azo ti Israel mingi, 
mbi fâ ala ti hunzi ala pepe. 

12Ndani laa, tene na lo, mo tene: Mbi sara mbuki ti mbi na lo titene lo duti na 
siriri. 

13Mbuki ni ayeke ndali ti lo na ahale ti lo, ayeke mu lege na ala ti sara kua ti 
wayango-sandaga kpu na kpu. Mbi sara mbuki, ngbanga ti so tënë ti aye ti mbi 
Nzapa, agbu be ti lo mingi si lo sara nga ye so azi siokpari na li ti azo ti Israel 
awe.” 

14Iri ti zo ti Israel so Pinas afâ lo, lo na wali ti mara ti Madian so ayeke Zimri, 
molenge ti Salu; lo yeke nga mbeni makonzi ti azo ti mara ti Siméon. 

15Iri ti wali ti mara ti Madian so Pinas afâ lo so ayeke Kozbi. Iri ti babâ ti lo ayeke 
Sur; lo yeke makonzi ti mbeni kete mara ti azo ti Madian. 

16KOTA GBIA atene na Moïse: 

17“Ala gue, atiri bira na azo ti Madian, ala fâ ala kue! 

18Biani, azo ni ayeke awato ti ala; ala sara mayere na tere ti ala, azo ti Israel, na 
ndö ti tënë ti nzapa ti Peor nga na tënë ti Kozbi, wali ti mara ti Madian; lo yeke 
molenge ti mbeni makonzi ti azo ti mara ti Madian, lo so Pinas afâ lo na lango so 
kobela ti bubango kodro ati na ndö ti azo ti Israel ndali ti nzapa ti Peor so.” 

Use dikongo wungo ti azo ti Israel 

19Na peko ti so kobela ti bubango kodro ni ahunzi awe, 

Wungo ti azo 26 

1 KOTA GBIA atene na Moïse nga na wayango-sandaga Elazar, molenge ti Aaron, 
atene: 

2“Ala diko wungo ti bongbi ti azo ti Israel kue, akoli so ngu ti ala alingbi baleuse 
wala ahon baleuse; so ti tene ala so alingbi ti sara kua ti turugu. Ala diko azo ni 
na lege ti sewa ti ala oko oko.” 

3Tongaso Moïse na wayango-sandaga Elazar atene tënë na azo ti Israel na ya ti 
lando ti Moab, na tere ti ngu ti Jourdain, na ndo so abaa le na gbata ti Jéricho. Ala 
tene: 

4“Fade ala yeke diko wungo ti akoli so kue ngu ti ala alingbi baleuse wala ahon 
baleuse alingbi na yanga so KOTA GBIA amu na Moïse.” Amara ti azo ti Israel so 
alondo lani na Ezipte asigigi ayeke so: 

5Kozo ni ayeke mara ti Ruben. Ruben ayeke kozo molenge ti Jacob. Amolenge ti 
Ruben ti koli ayeke: Hanok, kotara ti azo ti kete mara ti Hanok; Palu, kotara ti 
azo ti kete mara ti Palu; 

6Hesron, kotara ti azo ti kete mara ti Hesron; Karmi, kotara ti azo ti kete mara ti 
Karmi. 

7So ayeke azo ti kete mara ti Ruben laa; wungo ti akoli kue ayeke 43 730. 

8Eliab ayeke mbeni molenge-koli ti Palu. 

9Amolenge ti Eliab ti koli ayeke: Nemuel, Datan na Abiram. Datan na Abiram so 
laa bongbi ti azo ti Israel asoro ala ti ga amakonzi. Ala laa atomboka lani na tere 

ti Moïse na Aaron na ndembe so bongbi ti azo ti Kore atomboka na tere ti KOTA 
GBIA. 

10Sese azi yanga ti lo si amene ala, ala na Kore kue. Na lango ni so laa bongbi ti 
azo ti Kore akui si wâ agbi akoli ngbangbo use na baleoku. Ye ni so asi ti ga 
tapande ndali ti tanga ti azo ni. 

11Me ti amolenge ti Kore, ala kui ti ala na lango ni so pepe. 

12Amolenge ti Siméon na lege ti akete mara ti ala ayeke so: Nemuel, kotara ti azo 
ti kete mara ti Nemuel; Yamin, kotara ti azo ti kete mara ti Yamin; Yakin, kotara 
ti azo ti kete mara ti Yakin; 

13Zera, kotara ti azo ti kete mara ti Zera; Shaul, kotara ti azo ti kete mara ti Shaul. 

14So ayeke azo ti kete mara ti Siméon laa; wungo ti akoli kue ayeke 22 200. 

15Amolenge ti Gad na lege ti akete mara ti ala ayeke so: Sefon, kotara ti azo ti 
kete mara ti Sefon; Hagi, kotara ti azo ti kete mara ti Hagi; Shuni, kotara ti azo ti 
kete mara ti Shuni; 

16Ozni, kotara ti azo ti kete mara ti Ozni; Eri, kotara ti azo ti kete mara ti Eri; 

17Arod, kotara ti azo ti kete mara ti Arod; Areli, kotara ti azo ti kete mara ti Areli. 

18So ayeke azo ti kete mara ti Gad laa; wungo ti akoli kue ayeke 40 500. 

19Amolenge ti Juda ayeke so: Er na Onan; me ala kui lani na sese ti Kanaan. 

20Tongaso amolenge ti Juda na lege ti akete mara ti ala ayeke so: Shela, kotara ti 
azo ti kete mara ti Shela; Peres, kotara ti azo ti kete mara ti Peres. 

21Amolenge ti Peres ayeke so: Hesron, kotara ti azo ti kete mara ti Hesron; 
Hamul, kotara ti azo ti kete mara ti Hamul. 

22So ayeke azo ti kete mara ti Juda laa; wungo ti akoli kue ayeke 76 500. 

23Amolenge ti Isakar na lege ti akete mara ti ala ayeke so: Tola, kotara ti azo ti 
kete mara ti Tola; Puva, kotara ti azo ti kete mara ti Puva; 

24Yashub, kotara ti azo ti kete mara ti Yashub; Shimron, kotara ti azo ti kete mara 
ti Shimron. 

25So ayeke azo ti kete mara ti Isakar laa; wungo ti akoli kue ayeke 64 300. 

26Amolenge ti Zabulon na lege ti akete mara ti ala ayeke so: Sered, kotara ti azo 
ti kete mara ti Sered; Elon, kotara ti azo ti kete mara ti Elon; Yaleel, kotara ti azo 
ti kete mara ti Yaleel. 

27So ayeke azo ti kete mara ti Zabulon laa; wungo ti akoli kue ayeke 60 500. 

28Amolenge ti Joseph na lege ti akete mara ti ala ayeke so: Manase na Efraim. 

29Amolenge ti Manase ayeke so: Makir, kotara ti azo ti kete mara ti Makir. Makir 
adu Galaad; Galaad ayeke kotara ti azo ti kete mara ti Galaad. 

30Amolenge ti Galaad ayeke so: Yezer, kotara ti azo ti kete mara ti Yezer; Helek, 
kotara ti azo ti kete mara ti Helek; 

31Asriel, kotara ti azo ti kete mara ti Asriel; Shekem, kotara ti azo ti kete mara ti 
Shekem; 

32Shemida, kotara ti azo ti kete mara ti Shemida; Hefer, kotara ti azo ti kete mara 
ti Hefer. 

33Selofad, molenge ti Hefer adu amolenge-koli pepe, me gi amolenge-wali. Iri ti 
ala ayeke Mala, Noa, Hogla, Milka na Tirsa. 

34So ayeke azo ti kete mara ti Manase laa; wungo ti akoli kue ayeke 52 700. 

35Amolenge ti Efraim na lege ti akete mara ti ala ayeke so: Shutela, kotara ti azo 
ti kete mara ti Shutela; Beker, kotara ti azo ti kete mara ti Beker; Tahan, kotara 
ti azo ti kete mara ti Tahan. 

36Amolenge ti Shutela ayeke so: Eran, kotara ti azo ti kete mara ti Eran. 

37So ayeke azo ti kete mara ti Efraim laa; wungo ti akoli kue ayeke 32 500. Amara 
use so ayeke ahale ti Joseph na lege ti akete mara ti ala. 

38Amolenge ti Benjamin na lege ti akete mara ti ala ayeke so: Bela, kotara ti azo 
ti kete mara ti Bela; Ashebel, kotara ti azo ti kete mara ti Ashebel; Ahiram, kotara 
ti azo ti kete mara ti Ahiram; 

39Shufam, kotara ti azo ti kete mara ti Shufam; Hufam, kotara ti azo ti kete mara 
ti Hufam. 

40Amolenge ti Bela ayeke so: Arde na Naaman. Arde ayeke kotara ti azo ti kete 
mara ti Arde; Naaman ayeke kotara ti azo ti kete mara ti Naaman. 

41So ayeke azo ti kete mara ti Benjamin laa; wungo ti akoli kue ayeke 45 600. 

42Amolenge ti Dan na lege ti kete mara ti ala ayeke so: Shuham, kotara ti azo ti 
kete mara ti Shuham. So ayeke azo ti mara ti Dan na lege ti kete mara ti ala laa. 

43Wungo ti akoli ti mara ti Shuham kue ayeke 64 400. 

44Amolenge ti Aser na lege ti akete mara ti ala ayeke so: Imna, kotara ti azo ti 
kete mara ti Imna; Ishevi, kotara ti azo ti kete mara ti Ishevi; Beria, kotara ti azo 
ti kete mara ti Beria. 

45Amolenge ti Beria ayeke so: Heber, kotara ti azo ti kete mara ti Heber; Malkiel, 
kotara ti azo ti kete mara ti Malkiel. 

46Aser adu lani mbeni molenge-wali, iri ti lo ayeke Sera. 

47So ayeke azo ti kete mara ti Aser laa; wungo ti akoli kue ayeke 53 400. 

48Amolenge ti Neftali na lege ti akete mara ti ala ayeke so: Yasiel, kotara ti azo ti 
kete mara ti Yasiel; Guni, kotara ti azo ti kete mara ti Guni; 

49Yeser, kotara ti azo ti kete mara ti Yeser; Shilem, kotara ti azo ti kete mara ti 
Shilem. 

50So ayeke azo ti kete mara ti Neftali laa; wungo ti akoli kue ayeke 45 400. 

51 Azo ti Israel so kue adiko wungo ti ala ayeke 601 730. 

Lege ti kangbingo sese na popo ti azo ti Israel 

52 KOTA GBIA atene na Moïse: 

53“Fadeso, mo kangbi sese ni na popo ti amara so; mo kangbi ni alingbi na wungo 
ti azo ti mara oko oko si aga ye ti ala wani. 

54Mara so azo ni awu mingi, mo yeke mu sese ni akono; mara so azo ni awu mingi 
pepe, mo yeke mu sese ni kete. Mara oko oko ayeke wara sese titene aga ti lo 
alingbi na wungo ti azo ti lo. 

55Me fade a yeke bi mbeni ye ti baa si a yeke kangbi na sese ni. Mara oko oko 
ayeke wara sese titene aga ti lo alingbi na wungo ti azo ti lo. 

56Gi na lege ti bingo mbeni ye si ala yeke hinga ande sese wa laa a yeke mu na 
mara so azo ni awu mingi, wala sese wa laa a yeke mu na mara so azo ni awu 
pepe.” 

Use dikongo wungo ti azo ti mara ti Lévi 

57Wungo ti azo ti mara ti Lévi so a diko ala na lege ti akete mara ti ala ayeke so: 
Gershon, kotara ti azo ti kete mara ti Gershon; Kehat, kotara ti azo ti kete mara 
ti Kehat; Merari, kotara ti azo ti kete mara ti Merari. 

58Na ya ti akete mara ti Lévi, ambeni kete kete mara ayeke so: kete mara ti Libni, 
ti Hebron, ti Mali, ti Mushi nga na ti Kore. Kehat adu Amram. 

59Amram amu mbeni wali so iri ti lo Yokebed, molenge ti Lévi; a du Yokebed na 
Ezipte. Yokebed adu amolenge ota na Amram: Aaron, Moïse na ita ti ala ti wali 
Miriam. 

60 Aaron adu amolenge-koli osio: Nadab, Abihu, Elazar na Itamar. 

61 Me Nadab na Abihu akui, ngbanga ti so ala mu mbeni wâ nde si ala zö na 
dukani na KOTA GBIA. 

62Wungo ti akoli kue na amolenge-koli so kue ngu ti ala ato ndani na nze oko ti 
gue na ni ayeke 23 000. A diko azo ti mara ti Lévi na popo ti azo ti Israel pepe, 
ngbanga ti so a mu na ala sese pepe. 

Tanga ti tënë na ndö ti dikongo wungo ti azo 

63So ayeke peko ti dikongo wungo ti azo ti Israel so Moïse na wayango-sandaga 
Elazar adiko laa. Ala diko azo ni na ya ti lando ti Moab, na tere ti ngu ti Jourdain, 
na ndo so abaa le na gbata ti Jéricho. 

64Azo so Moïse na Aaron adiko ala na ndembe so ala diko azo ti Israel ando na 
ya ti benyama ti Sinai, mbeni zo oko na popo ti ala angba fadeso pepe. 

65 Mbeni zo oko angba pepe, ngbanga ti so KOTA GBIA atene lani na ala, atene: 
“Fade ala kue ayeke kui na ya ti benyama.” Nilaa mbeni zo oko angba pepe, gi 
Kaleb, molenge ti Yefune, na Josué, molenge ti Nune. 

Wungo ti azo 27 

Amolenge ti Selofad ti wali awara sese na peko ti kuâ ti babâ ti ala 

1Mala, Noa, Hogla, Milka na Tirsa ayeke amolenge ti Selofad ti wali; Selofad ayeke 
zo ti kete mara ti Manase. Joseph laa adu Manase; Manase adu Makir; Makir adu 
Galaad; Galaad adu Hefer; Hefer adu Selofad. Mbeni lâ, awali oku so aga, 

2ala luti na dawa ti Moïse, na dawa ti wayango-sandaga Elazar, ti amakonzi ti azo 
ti Israel nga na dawa ti bongbi ti azo ti Israel kue, na yanga ti da ti bongo so KOTA 
GBIA na azo ti lo ayeke wara tere daa. Awali ni atene: 

3“Babâ ti e akui na ya ti benyama. Lo yeke lani na popo ti azo ti Kore pepe so ama 
tere ti ke KOTA GBIA so; me lo kui ndali ti siokpari ti lo. Lo du molenge-koli pepe. 

4Fade iri ti babâ ti e ayeke girisa na ya ti kete mara ti lo, ngbanga ti so lo du 
molenge-koli pepe? Mu na e mbeni mbage ti sese ti lo titene aga ti e tongana ti 
so a-ita ti babâ ti e awara nga ti ala so.” 

5Moïse aga na tënë ti ala na dawa ti KOTA GBIA. 

6KOTA GBIA atene na lo: 

7 “Tënë ti amolenge ti Selofad ti wali ayeke na legeni. Fade mo yeke mu mbeni 
mbage ti sese ni na ala titene aga ti ala tongana ti so a-ita ti babâ ti ala awara ti 
ala so. So babâ ti ala akui awe so, mo mu na ala sese ni titene aga ti ala. 

8Na pekoni, fade mo tene na azo ti Israel, mo tene: ‘Tongana mbeni koli adu 
molenge-koli pepe si lo kui, alingbi ala mu sese ti lo na molenge ti lo ti wali titene 
aga ti lo. 

9Tongana koli ni ayeke na molenge-wali pepe, fade ala yeke mu sese ti lo na a-
ita ti lo ti koli. 

10Tongana koli ni ayeke na a-ita ti koli pepe, fade ala yeke mu sese ti lo ni na a-
ita ti babâ ti lo ti koli. 

11Tongana babâ ti lo ayeke na a-ita pepe, fade ala yeke mu sese ti lo ni na mbeni 
zo ti sewa ti lo so popo ni ayo pepe, sewa ni ayeke mu sese ni titene aga ti lo.’ 

Tënë so ayeke ga ndia ndali ti azo ti Israel alingbi na yanga so KOTA GBIA amu 
na Moïse.” 

A soro Josué ti mu kua na peko ti Moïse 

12 KOTA GBIA atene na Moïse: “Ma na li ti hoto ti Abarim so; kâ, mo yeke baa 
kodro so mbi yeke mu na azo ti Israel. 

13Tongana mo baa ni awe, na pekoni mo nga, mo yeke kui tongana ti so ita ti mo 
Aaron akui. 

14 Biani, na ya ti benyama ti Zin, ala ke yanga ti mbi na ndembe so bongbi ti azo 
ti Israel ayeke gi yanga ti mbi. Na ngoi so azo ti Israel ahunda ngu ti nyongo ni, 
ala ke ti fa na azo ni so mbi yeke nde si mbi yeke nzoni kue.” KOTA GBIA atene 
tongaso ndali ti ye so asi na ngu ti Meriba, na Kades, na ya ti benyama ti Zin. 

15Tongaso Moïse atene na KOTA GBIA: 

16“KOTA GBIA Nzapa, mo so mo yeke mu fini na azo na anyama kue, mo soro 
mbeni zo ti duti na li ti bongbi ti azo ni. 

17 Ayeke nzoni zo ni ayeke zo so alingbi ti tambula na li ti aturugu ti gue na ala 
na bira, ti kiri na ala si bongbi ti azo ti KOTA GBIA aduti pepe tongana ataba so 
zo ti batango ala ayeke daa pepe.” 

18 KOTA GBIA akiri tënë na Moïse, atene: “Mo mu Josué, molenge ti Nune. Lo yeke 
zo so yingo ti mbi ayeke na lo; mo zia maboko na li ti lo. 

19Na pekoni, mo gue na lo na dawa ti wayango-sandaga Elazar nga na dawa ti 
bongbi ti azo ti Israel kue si mo yeke zia lo na yanga ti kua ni na le ti ala kue. 

20Mo yeke mu na lo mbeni mbage ti nengo so mo yeke na ni, tongaso si azo ti 
Israel kue ama yanga ti lo. 

21 Josué, lo wani, lo yeke luti na dawa ti wayango-sandaga Elazar; Elazar ayeke 
ga ti hunda mbi KOTA GBIA na lege ti Urim. Na pekoni, lo yeke tene peko ti tënë 
ti mbi na Josué. Fade Josué na bongbi ti azo ti Israel ayeke gue ti tiri bira, ala yeke 
kiri na kodro alingbi gi na yanga so mbi, KOTA GBIA, mbi mu.” 

22Moïse asara ye ni alingbi na yanga so KOTA GBIA amu na lo. Lo mu Josué, lo ga 
na lo na dawa ti wayango-sandaga Elazar nga na dawa ti bongbi ti azo ti Israel 
kue. 

23 Lo zia maboko na li ti Josué ti zia lo na yanga ti kua ni alingbi na yanga so KOTA 
GBIA amu na Moïse. 

Wungo ti azo 28 

Andia ndali ti asandaga nde nde 
a. Asandaga ti lango oko oko 

1 KOTA GBIA atene na Moïse: 

2“Mu yanga so na azo ti Israel, mo tene: Ala sara hange ti mu na mbi asandaga so 
ayeke ti mbi alingbi na ngoi ni; so ti tene asandaga ti kobe so ala yeke gbi ni kue 
na wâ si fion ni anzere na mbi. 

3“Mo yeke tene na ala: Baa, aye so ala lingbi ti mu na KOTA GBIA laa: akete taba 
use ti ngu oko so mbeni mbage ti tere ti ala abuba pepe; ala yeke mu ataba ni na 
ya ti lango oko oko. So ayeke sandaga so a yeke gbi ni kue na wâ ndali ti KOTA 
GBIA lakue lakue. 

4Fade a yeke mu kete taba oko na ndaperere si a yeke mu use ni na lakui; 

5ala bongbi ni na kilo ota ti farini, ala tuku litere oko na ndambo ti mafuta ti nzoni 
ni daa, ala gbu ya ni. 

6So ayeke sandaga so a yeke gbi ni kue na wâ ndali ti KOTA GBIA lakue lakue. 
Mara ti sandaga so a yeke mu ni lani na hoto ti Sinai laa. So ayeke sandaga so a 
yeke gbi ni kue na wâ si fion ni anzere na KOTA GBIA laa. 

7Na ndembe so ala yeke mu kozo kete taba ni na sandaga na KOTA GBIA na 
ndaperere, ala yeke ga nga na sandaga ti samba, litere ni oko na ndambo. Ala 
yeke ga na ni na ndo so ayeke nde si ayeke nzoni kue. 

8Ti use kete taba ni, ala yeke mu lo na sandaga na KOTA GBIA na lakui. Ala yeke 
mu gi oko ye so ala mu ndali ti sandaga ti ndaperere so. So ayeke sandaga so fion 
ni anzere na KOTA GBIA.” 

b. Sandaga ti lango ti wungo tere 

9“Na lango ti wungo tere, ala yeke ga na akete taba use ti ngu oko so mbeni 
mbage ti tere ti ala abuba pepe. Ala yeke bongbi ni na kilo omene ti farini so ala 
gbu ya ni na mafuta. Ala bongbi ni na sandaga ti samba. 

10So ayeke sandaga so a yeke gbi ni kue na wâ na lango ti wungo tere. Ala yeke 
zia ni na ndö ti sandaga ti lango oko oko nga na ndö ti sandaga ti samba so ala 
bongbi na ni.” 

c. Sandaga ti kozo lango ti nze 

11“Lakue na kozo lango ti fini nze, ala yeke mu akoli-bagara use, koli-taba oko, 
akete taba mbarambara ti ngu oko so mbage ti tere ti ala abuba pepe ti ya na 
sandaga so a yeke gbi ni kue na wâ na KOTA GBIA. 

12Ala yeke bongbi nyama oko oko na farini so ala gbu ya ni na mafuta: ala yeke 
mu kilo gumbaya ti farini ndali ti koli-bagara oko oko, kilo omene ti farini ndali 
ti koli-taba, 

13kilo ota ti farini ndali ti kete taba oko oko. So ayeke sandaga so a yeke gbi ni 
kue na wâ si fion ni anzere na KOTA GBIA. 



339 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

14Ala yeke mu ndali ti asandaga ti samba: litere ota ndali ti koli-bagara oko oko, 
litere use ndali ti koli-taba oko, litere oko na ndambo ndali ti kete taba oko oko. 
So ayeke asandaga so a yeke gbi ni kue na wâ, nze na nze na ya ti ngu oko laa. 

15Ala yeke mu nga koli-ngasa na sandaga na KOTA GBIA ndali ti siokpari ti ala. 
Ala yeke zia ni na ndö ti sandaga so a yeke gbi ni kue na wâ ndali ti lango oko 
oko nga na ndö ti sandaga ti samba so ala bongbi na ni.” 

d. Sandaga ndali ti matanga ti Pake 

16 “Na lango baleoko na osio ti kozo nze ni, fade ala yeke sara matanga ti Pake 
ndali ti KOTA GBIA. 

17Na lango baleoko na oku ti oko nze ni so, ala yeke to nda ti matanga ni. Na ya 
ti lango mbarambara, ala yeke te mapa so a sara na mama ni pepe. 

18Na kozo lango ti matanga ni, ala yeke bongbi tere ti ala ti voro KOTA GBIA; kua 
so ala yeke sara ka lakue, ala sara ni pepe. 

19Ala yeke mu akoli-bagara use, koli-taba oko na akete taba mbarambara so 
mbeni mbage ti tere ti ala abuba pepe ti ya na sandaga so a yeke gbi ni kue na 
wâ na KOTA GBIA. 

20Ala yeke mu ndali ti nyama oko oko, farini so a gbu ya ni na mafuta; ala yeke 
mu kilo gumbaya ti farini ndali ti koli-bagara oko oko; kilo omene ti farini ndali 
ti koli-taba, 

21kilo ota ti farini ndali ti kete taba mbarambara oko oko kue. 

22Ala yeke mu nga koli-ngasa oko na sandaga ndali ti siokpari ti ala. Fade a yeke 
sara ye so afa atene, a zi siokpari na li ti ala awe. 

23Na ndö ti asandaga so kue, ala yeke mu asandaga so a yeke gbi ni kue na wâ na 
ya ti lango oko oko na ndaperere. 

24Na ya ti lango mbarambara ti matanga ni, fade ala yeke mu asandaga ti akobe 
ni so lakue lakue. So ayeke sandaga so a yeke gbi ni kue na wâ si fion ni anzere 
na KOTA GBIA; ala yeke bongbi ni na sandaga ti samba. 

25 Na lango mbarambara ni, ala yeke bongbi tere ti ala ti voro KOTA GBIA; kua 
so ala yeke sara ka lakue, ala sara ni pepe.” 

e. Sandaga ndali ti matanga ti Pantekote 

26 “Na lango ti Pantekote, fade ala yeke mu akozo le ti kobe ti yaka ti ala ti ya 
na sandaga na KOTA GBIA; ala yeke bongbi tere ti ala ti voro KOTA GBIA; kua so 
ala yeke sara ka lakue, ala sara ni pepe. 

27Ala yeke mu akoli-bagara use, koli-taba oko na akete taba mbarambara ti ngu 
oko na sandaga so a yeke gbi ni kue na wâ si fion ni anzere na KOTA GBIA. 

28Ala yeke mu ndali ti nyama oko oko, farini so a gbu ya ni na mafuta; ala yeke 
mu kilo gumbaya ti farini ndali ti koli-bagara oko oko, kilo omene ti farini ndali 
ti koli-taba, 

29kilo ota ti farini ndali ti kete taba mbarambara oko oko kue. 

30Ala yeke mu nga koli-ngasa oko na sandaga ndali ti siokpari ti ala. Fade a yeke 
sara ye so afa atene, a zi siokpari na li ti ala awe. 

31Na ndö ti asandaga so kue, ala yeke mu asandaga so a yeke gbi ni kue na wâ na 
ya ti lango oko oko. Ala yeke mu gi anyama so mbage ti tere ti ala abuba pepe, 
ala yeke bongbi ni na sandaga ti samba.” 

Wungo ti azo 29 

f. Sandaga ndali ti lango ti dekongo na ngia 

1“Na kozo lango ti nze mbarambara ni, ala yeke bongbi tere ti ala ti voro KOTA 
GBIA; kua so ala yeke sara ka lakue, ala sara ni pepe. So ayeke lango ti dekongo 
na ngia. 

2Ala yeke mu koli-bagara oko, koli-taba oko na akete taba mbarambara ti ngu 
oko so mbeni mbage ti tere ti ala abuba pepe na sandaga so a yeke gbi ni kue na 
wâ si fion ni anzere na KOTA GBIA. 

3Ala yeke mu ndali ti nyama oko oko, farini so a gbu ya ni na mafuta; ala yeke mu 
kilo gumbaya ti farini ndali ti koli-bagara oko oko, kilo omene ti farini ndali ti 
koli-taba, 

4kilo ota ti farini ndali ti akete taba mbarambara oko oko kue. 

5Ala yeke mu nga koli-ngasa oko na sandaga ndali ti siokpari ti ala. Fade a yeke 
sara ye so afa atene, a zi siokpari na li ti ala awe. 

6Na ndö ti asandaga so kue, ala yeke mu asandaga so a yeke gbi ni kue na wâ na 
ya ti lango oko oko nga na sandaga so a yeke mu na kozo lango ti nze. Ala yeke 
bongbi ni na sandaga ti farini nga na ti samba, tongana ti so ala yeke sara ka 
lakue. So ayeke sandaga so fion ni anzere na KOTA GBIA.” 

g. Sandaga ndali ti kota lango ti zingo siokpari na li ti azo 

7“Na lango baleoko ti nze mbarambara ni, ala yeke bongbi tere ti ala ti voro KOTA 
GBIA; ala yeke ke kobe, ala yeke sara nga mbeni kua oko pepe. 

8Ala yeke mu akoli-bagara use, koli-taba oko na akete taba mbarambara ti ngu 
oko so mbeni mbage ti tere ti ala abuba pepe ti ya na sandaga so a yeke gbi ni 
kue na wâ si fion ni anzere na KOTA GBIA. 

9Ala yeke mu ndali ti nyama oko oko, farini so a gbu ya ni na mafuta; ala yeke mu 
kilo gumbaya ti farini ndali ti koli-bagara oko oko, kilo omene ti farini ndali ti 
koli-taba, 

10kilo ota ti farini ndali ti akete taba mbarambara oko oko kue. 

11 Ala yeke mu nga koli-ngasa oko na sandaga ndali ti siokpari ti ala nga ndali ti 
kota lango ti zingo siokpari na li ti azo. Ala yeke zia ni na ndö ti sandaga so a yeke 
gbi ni kue na wâ na ya ti lango oko oko nga na ndö ti sandaga ti farini na ti 
sandaga ti samba so ala bongbi na ni.” 

h. Sandaga ndali ti matanga ti Akpangba 

12“Na lango baleoko na oku ti nze mbarambara ni, fade ala yeke bongbi tere ti 
ala ti voro KOTA GBIA; kua so ala yeke sara ka lakue, ala sara ni pepe. Na ya ti 
lango mbarambara kue, ala yeke sara matanga na iri ti mbi, KOTA GBIA. 

13Na kozo lango ti matanga ni, ala yeke mu akoli-bagara baleoko na ota, akoli-
taba use, akete taba baleoko na osio ti ngu oko so mbeni mbage ti tere ti ala 
abuba pepe ti ya na sandaga so a yeke gbi ni kue na wâ si fion ni anzere na KOTA 
GBIA. 

14Ala yeke mu ndali ti nyama oko oko, farini so a gbu ya ni na mafuta; ala yeke 
mu kilo gumbaya ti farini ndali ti koli-bagara oko oko, kilo omene ti farini ndali 
ti koli-taba oko oko, 

15kilo ota ti farini ndali ti akete taba baleoko na osio oko oko kue. 

16Ala yeke mu nga koli-ngasa oko na sandaga ndali ti siokpari ti ala. Ala yeke zia 
na ndö ni sandaga so a yeke gbi ni kue na wâ na ya ti lango oko oko nga na 
sandaga ti farini na sandaga ti samba so ala bongbi na ni. 

17“Na use lango ti matanga ni, ala yeke mu akoli-bagara baleoko na use, akoli-
taba use, akete taba baleoko na osio ti ngu oko so mbeni mbage ti tere ti ala 
abuba pepe ti ya na sandaga so a yeke gbi ni kue na wâ na KOTA GBIA. 

18Ala yeke mu ndali ti asandaga ti akoli-bagara, akoli-taba na akete taba ni, 
sandaga ti farini na sandaga ti samba, alingbi na wungo ti anyama ni tongana ti 
so ndia afa. 

19Ala yeke mu nga koli-ngasa oko ndali ti sandaga ti zingo siokpari na li ti zo. Ala 
yeke zia na ndö ni sandaga so a yeke gbi ni kue na wâ na ya ti lango oko oko nga 
na sandaga ti farini na sandaga ti samba so ala bongbi na ni. 

20“Na ota lango ni, ala yeke mu akoli-bagara baleoko na oko, akoli-taba use, akete 
taba baleoko na osio ti ngu oko so mbeni mbage ti tere ti ala abuba pepe ti ya na 
sandaga so a yeke gbi ni kue na wâ na KOTA GBIA. 

21Ala yeke mu ndali ti asandaga ti akoli-bagara, akoli-taba na akete taba ni, 
sandaga ti farini na sandaga ti samba, alingbi na wungo ti anyama ni tongana ti 
so ndia afa. 

22Ala yeke mu nga koli-ngasa oko ndali ti sandaga ti zingo siokpari na li ti zo. Ala 
yeke zia na ndö ni sandaga so a yeke gbi ni kue na wâ na ya ti lango oko oko nga 
na sandaga ti farini na sandaga ti samba so ala bongbi na ni. 

23“Na osio lango ni, ala yeke mu akoli-bagara baleoko, akoli-taba use, akete taba 
baleoko na osio ti ngu oko so mbeni mbage ti tere ti ala abuba pepe ti ya na 
sandaga so a yeke gbi ni kue na wâ na KOTA GBIA. 

24Ala yeke mu ndali ti asandaga ti akoli-bagara, akoli-taba na akete taba ni, 
sandaga ti farini na sandaga ti samba, alingbi na wungo ti anyama ni tongana ti 
so ndia afa. 

25Ala yeke mu nga koli-ngasa oko ndali ti sandaga ti zingo siokpari na li ti zo. Ala 
yeke zia na ndö ni sandaga so a yeke gbi ni kue na wâ na ya ti lango oko oko nga 
na sandaga ti farini na sandaga ti samba so ala bongbi na ni. 

26“Na oku lango ni, ala yeke mu akoli-bagara gumbaya, akoli-taba use, akete taba 
baleoko na osio ti ngu oko so mbeni mbage ti tere ti ala abuba pepe ti ya na 
sandaga so a yeke gbi ni kue na wâ na KOTA GBIA. 

27Ala yeke mu ndali ti asandaga ti akoli-bagara, akoli-taba na akete taba ni, 
sandaga ti farini na sandaga ti samba, alingbi na wungo ti anyama ni tongana ti 
so ndia afa. 

28Ala yeke mu nga koli-ngasa oko ndali ti sandaga ti zingo siokpari na li ti zo. Ala 
yeke zia na ndö ni sandaga so a yeke gbi ni kue na wâ na ya ti lango oko oko nga 
na sandaga ti farini na sandaga ti samba so ala bongbi na ni. 

29“Na omene lango ni, ala yeke mu akoli-bagara miombe, akoli-taba use, akete 
taba baleoko na osio ti ngu oko so mbeni mbage ti tere ti ala abuba pepe ti ya na 
sandaga so a yeke gbi ni kue na wâ na KOTA GBIA. 

30Ala yeke mu ndali ti asandaga ti akoli-bagara, akoli-taba na akete taba ni, 
sandaga ti farini na sandaga ti samba, alingbi na wungo ti anyama ni tongana ti 
so ndia afa. 

31Ala yeke mu nga koli-ngasa oko ndali ti sandaga ti zingo siokpari na li ti zo. Ala 
yeke zia na ndö ni sandaga so a yeke gbi ni kue na wâ na ya ti lango oko oko nga 
na sandaga ti farini na sandaga ti samba so ala bongbi na ni. 

32“Na mbarambara lango ni, ala yeke mu akoli-bagara mbarambara, akoli-taba 
use, akete taba baleoko na osio ti ngu oko so mbeni mbage ti tere ti ala abuba 
pepe ti ya na sandaga so a yeke gbi ni kue na wâ na KOTA GBIA. 

33Ala yeke mu ndali ti asandaga ti akoli-bagara, akoli-taba na akete taba ni, 
sandaga ti farini na sandaga ti samba, alingbi na wungo ti anyama ni tongana ti 
so ndia afa. 

34Ala yeke mu nga koli-ngasa oko ndali ti sandaga ti zingo siokpari na li ti zo. Ala 
yeke zia na ndö ni sandaga so a yeke gbi ni kue na wâ na ya ti lango oko oko nga 
na sandaga ti farini na sandaga ti samba so ala bongbi na ni. 

35“Na lango miombe ni, ala yeke sara mbeni kota bongbi ti ko nda ti matanga ni; 
kua so ala yeke sara ka lakue, ala sara ni pepe. 

36Ala yeke mu koli-bagara oko, koli-taba oko, akete taba mbarambara ti ngu oko 
so mbeni mbage ti tere ti ala abuba pepe ti ya na sandaga so a yeke gbi ni kue na 
wâ na KOTA GBIA; sandaga so fion ni anzere na lo. 

37Ala yeke mu ndali ti asandaga ti koli-bagara, koli-taba na akete taba ni, sandaga 
ti farini na sandaga ti samba, alingbi na wungo ti anyama ni tongana ti so ndia 
afa. 

38Ala yeke mu nga koli-ngasa oko ndali ti sandaga ti zingo siokpari na li ti zo. Ala 
yeke zia na ndö ni sandaga so a yeke gbi ni kue na wâ na ya ti lango oko oko nga 
na sandaga ti farini na sandaga ti samba so ala bongbi na ni. 

39“So ayeke asandaga so alingbi ala mu na KOTA GBIA na lango ti amatanga laa. 
Na tere ti asandaga so, ala lingbi ti mu nga sandaga so ala mu na be ti ala wani, 
sandaga so a yeke gbi ni kue na wâ, sandaga ti farini, sandaga ti samba nga na 
sandaga ti beoko; so kue ndali ti dengo ba ti yanga so ala de.” 

Wungo ti azo 30 

1Moïse atene na azo ti Israel atënë so kue KOTA GBIA amu yanga na lo daa. 

Ndia na ndö ti tënë ti mungo zendo 

2Moïse atene tënë na amakonzi ti amara ti azo ti Israel, atene: Yanga so KOTA 
GBIA amu ayeke so: 

3 “Tongana mbeni koli amu zendo ti sara mbeni ye na KOTA GBIA, wala lo deba 
yanga ti lo ti ke ti sara mbeni ye, alingbi lo sara ye alingbi na dengo ba ti yanga 
ti lo; alingbi lo sara ye alingbi gi na zendo so lo mu. 

4“Tongana mbeni maseka-wali so angba na da ti babâ ti lo, amu zendo ti sara 
mbeni ye na KOTA GBIA, wala lo deba yanga ti lo ti ke ti sara mbeni ye, 

5tongana babâ ti lo ama tënë ni si lo zi yanga daa pepe, alingbi maseka-wali ni 
asara ye alingbi na zendo so lo mu. 

6Me tongana babâ ti lo ake tënë ti zendo ti lo ni na lango so lo ma na tënë ni, fade 
zendo ti maseka-wali ni aga senge senge. Fade KOTA GBIA ayeke zi tënë ni na li 
ti lo, ngbanga ti so babâ ti lo akanga lege na lo awe. 

7“Tongana mbeni maseka-wali amu zendo ti sara mbeni ye, wala lo deba yanga 
ti lo na ndö ti mbeni tënë so lo gbu li ti lo daa pepe, na pekoni, lo mu koli; 

8tongana koli ti lo ama tënë ni, me lo zi yanga daa pepe na lango ni so, alingbi 
maseka-wali ni asara ye kue alingbi na zendo so lo mu. 

9Me tongana koli ti lo ake tënë ni gi na lango so lo ma tënë ni, lo sara si zendo ni 
aga senge senge. Fade KOTA GBIA ayeke zi tënë ni na li ti maseka-wali ni. 

10“Tongana mbeni wali-mua, wala mbeni wali so koli ti lo atumba lo amu zendo, 
alingbi wali ni asara ye alingbi na zendo so lo mu. 

11“Tongana mbeni wali so amu koli awe amu zendo, wala lo deba yanga ti lo ti 
ke ti sara mbeni ye, 

12tongana koli ti lo ama tënë ni si lo zi yanga daa pepe, lo ke ni pepe, alingbi wali 
ni asara ye alingbi na dengo ba ti yanga ti lo, lo sara ye alingbi na zendo so lo mu. 

13Me tongana koli ti lo ake tënë ni gi na lango so lo ma na tënë ni, fade dengo ba 
na zendo ti wali ni ayeke ga senge senge. KOTA GBIA ayeke zi tënë ni na li ti lo, 
ngbanga ti so koli ti lo ake awe. 

14Tongana mbeni wali ti koli amu zendo ti sara mbeni ye, wala lo deba yanga ti 
lo ti ke ti sara mbeni ye, koli ti lo alingbi ti ye peko ti tënë ni wala ti sara si zendo 
ti wali ni aga senge senge. 

15Tongana koli ni ama tënë ni si lango oko na pekoni, lo de ti zi yanga daa na wali 
ni pepe, andaa lo ye gbe ti tënë ni awe; lo ye gbe ti tënë ni, ngbanga ti so lo zi 
yanga daa pepe na lango so lo ma tënë ni. 

16Me tongana lango mingi na pekoni si koli ni ake, tënë ni ayeke ga na li ti koli ni 
wani, ngbanga ti so wali ni abata tënë ti zendo ti lo pepe.” 

17So ayeke andia so KOTA GBIA amu yanga daa na Moïse na ndö ti tënë ti mungo 
zendo, wala dengo ba ti yanga laa. Andia ni abaa awali ti koli, wala maseka-wali 
so angba na da ti babâ ti lo. 

Wungo ti azo 31 

Azo ti Israel atiri bira na azo ti mara ti Madian 

1 KOTA GBIA amu yanga na Moïse, atene: 

2“Sioni so azo ti mara ti Madian asara lani na azo ti Israel so, kiri peko ni na azo 
ti Madian ni. Na pekoni, mo yeke kui ti gue na peko ti akotara ti mo.” 

3Tongaso Moïse atene na azo ti Israel: “Ayeke nzoni ambeni koli na popo ti ala 
amu aye ti bira ti ala ti gue ti tiri bira na azo ti Madian. Bira ni ayeke titene KOTA 
GBIA akiri peko ti sioni na azo ti Madian. 

4Fade ala yeke soro azo saki oko na ya ti amara ti Israel oko oko kue.” 

5A soro azo saki oko na ya ti mara ti Israel oko oko. Tongaso wungo ti aturugu 
ni kue ayeke saki baleoko na use. 

6Moïse atokua azo saki oko na ya ti mara oko oko na bira, ala na wayango-
sandaga Pinas, molenge ti Elazar. Pinas amu aye ti sarango na kua ti da ti KOTA 
GBIA nga na atatalita titene ahuru si aturugu adekongo ti bira. 

7Tongaso, ala gue, atiri bira na azo ti Madian alingbi na yanga so KOTA GBIA amu 
na Moïse. Ala tiri bira ni si ala fâ akoli ti sese ti Madian kue. 

8Ala fâ nga agbia oku ti sese ti Madian: Evi, Rekem, Sur, Hur na Reba. Ala fâ nga 
Balaam, molenge ti Beor. 

9Ala mu awali ti sese ti Madian kue na ngbaa, ala, na amolenge ti ala kue. Ala mu 
ataba, abagara, na nyama kue nga na aye ti azo ti kodro ni kue. 

10Ala gbi agbata so kue azo ti Madian ayeke lango daa nga na abâbâ ti ala kue. 

11Na pekoni, ala hon na aye so kue ala gbu na peko ti bira, azo nga na anyama 
kue. 

12Ala mu lege ti gue na aye ni na ya ti bâbâ ti ala so ayeke na lando ti Moab, na 
tere ti ngu ti Jourdain, na ndo so abaa le na gbata ti Jéricho. Ala gue na ni ti fa na 
Moïse, na wayango-sandaga Elazar nga na bongbi ti azo ti Israel kue. 

13Moïse, na wayango-sandaga Elazar nga na amakonzi ti bongbi ti azo ti Israel 
asigigi na ya ti bâbâ ni ti gue ti wara ala na lege. 

14Moïse asara ngonzo na tere ti amakonzi ti aturugu ti Israel, ala so alondo na 
bira ti kiri na bâbâ, so ti tene amakonzi so ayeke na li ti aturugu saki oko na ala 
so ayeke na li ti aturugu ngbangbo oko. 

15Lo tene na ala: “Ala bata awali na fini ngbanga ti nyen? 

16Ala hinga kue, lani na ya ti tënë ti Peor, awali ti mara ti Madian laa ama wango 
ti Balaam si ala pusu azo ti Israel ti sara siokpari ti ke KOTA GBIA. Ndani laa, 
kobela ti bubango kodro ati lani na ndö ti bongbi ti azo ti Israel. 

17Fadeso, ala fâ amolenge-koli kue, ala fâ nga awali so kue ahinga koli awe. 

18Me ala bata na fini ndali ti ala wani amaseka-wali so kue ade ti hinga koli pepe. 

19Na popo ti ala, azo so afâ zo, wala ala so andu kuâ ti mbeni zo, ala ngba na gigi 
ti bâbâ ni na ya ti lango mbarambara. Fade ala yeke sukula sioni ti ala na ota 

lango ni nga na mbarambara lango ni si. Tënë so abaa nga awali so ala gbu ala 
na ngbaa so. 

20Ala sukula nga sioni na tere ti abongo kue, ti aye so kue a sara na poro ti nyama, 
ti aye so kue a sara na kua ti tere ti ngasa nga na aye so kue a sara ni na keke.” 

21Na pekoni, wayango-sandaga Elazar atene na aturugu so ague na bira, atene: 
“Andia so KOTA GBIA amu yanga daa na Moïse ayeke so: 

22‘Aye ti lôro, ti wen ti nginza, ti bengba wen, ti wen, ti eten, ti plon, 

23so ti tene aye so wâ alingbi ti gbi ni pepe, ala yeke yoro ni na ya ti wâ si 
aga nzoni; me gi tongana ala kiri ayoro ni na ya ti ngu so a yeke zi ka sioni na li 
ti zo na ni si aye ni aga nzoni. Âdu ti aye so kue wâ alingbi ti gbi ni, ala yoro ni na 
ya ti ngu ni si aga nzoni. 

24Fade ala yeke sukula abongo ti ala na mbarambara lango ni si ala yeke 
ga nzoni. Na pekoni, ala lingbi ti kiri na ya ti bâbâ.’ ” 

Kangbingo ya ti aye so a gbu na peko ti bira 

25 KOTA GBIA atene na Moïse: 

26“Mo na wayango-sandaga Elazar nga na akota zo ti asewa ti bongbi ti azo ti 
Israel, ala diko aye so kue a gbu na peko ti bira si aga na ni so, so ti tene azo na 
anyama. 

27Mo kangbi ya ti aye ni use: mbage ni oko ayeke ti aturugu so ague na bira, 
mbeni mbage ni ayeke ti bongbi ti azo ti Israel kue. 

28Aye so a mu na aturugu so ague na bira, mo zi mbeni ndali ti KOTA GBIA; mo 
zi zo oko na popo ti azo ngbangbo oku, nyama oko na popo ti anyama ngbangbo 
oku, bagara oko na popo ti abagara ngbangbo oku, lele oko na popo ti alele 
ngbangbo oku, taba oko wala ngasa oko na popo ti ataba wala angasa ngbangbo 
oku. 

29Aye so ala zi ni ti mu na mbi, KOTA GBIA so, mo mu ni na wayango-sandaga 
Elazar. 

30Na ndö ti aye so a mu na tanga ti azo ti Israel so, mo zi zo oko na popo ti azo 
baleoku, bagara oko na popo ti abagara baleoku, lele oko na popo ti alele 
baleoku, taba oko wala ngasa oko na popo ti ataba wala angasa baleoku. Aye so 
kue mo zi so, mo mu ni na azo ti mara ti Lévi so ala yeke sara kua na ya ti da ti 
mbi KOTA GBIA.” 

31Moïse na wayango-sandaga Elazar asara ye ni alingbi na yanga so KOTA GBIA 
amu na Moïse. 

32Aye so aturugu agbu na peko ti bira si angba ayeke so: ataba na angasa 675 
000; 

33abagara 72 000; 

34alele 61 000; 

35amaseka-wali so ade ti hinga koli pepe 32 000. 

36Mbage ti aye so a mu na aturugu so ague na bira ayeke so: ataba na angasa 337 
500, 

37ti KOTA GBIA ayeke 675; 

38abagara: ti aturugu ayeke 36 000, ti KOTA GBIA ayeke 72; 

39alele: ti aturugu ayeke 30 500, ti KOTA GBIA ayeke 61; 

40azo: ti aturugu ayeke 16 000, ti KOTA GBIA ayeke 32. 

41Aye so ayeke ti KOTA GBIA, Moïse amu na wayango-sandaga Elazar alingbi na 
yanga so KOTA GBIA amu na Moïse. 

42Aye so Moïse amu na bongbi ti azo ti Israel alingbi tere na ti so lo mu na azo so 
ague na bira. 

43Wungo ti anyama na ti azo ayeke so: ataba na angasa 337 500; 

44abagara 36 000; 

45alele 30 500; 

46azo 16 000. 

47Na ndö ti azo na anyama so a mu na azo ti Israel, Moïse azi zo oko na popo ti 
azo baleoku, nyama oko na popo ti anyama baleoku si lo mu azo ni na anyama 
ni na azo ti mara ti Lévi, ala so ayeke sara kua na ya ti da ti KOTA GBIA. Lo sara 
ye ni alingbi na yanga so KOTA GBIA amu na lo. 

Amakonzi ti aturugu amu aye na be ti ala wani na KOTA GBIA 

48Amakonzi ti aturugu, ala so ayeke na li ti aturugu saki oko, na ala so ayeke na 
li ti aturugu ngbangbo oko aga nduru na Moïse 

49si ala tene na lo: “E, azo ti gbe ti mo, e diko aturugu so ayeke na gbe ti 
komandema ti e: turugu oko agirisa pepe. 

50E oko oko kue, e wara aye ti pendere ti lôro tongana: aye ti go, aye ti maboko, 
aye ti mê, abage na akete palata. Nilaa e ga na ni ti mu na KOTA GBIA titene lo zi 
siokpari na li ti e.” 

51Moïse na wayango-sandaga Elazar amu aye ti lôro so na maboko ti ala; aye so 
a leke ni pendere pendere awe. 

52Aye ti lôro so kue amakonzi so ayeke na li ti aturugu saki oko na ala so ayeke 
na li ti aturugu ngbangbo oko aga na ni na KOTA GBIA, nengo ni ayeke nduru na 
kilo 170. 

53Aye so asenge turugu awara, zo oko oko abata ni ndali ti lo wani. 

54Moïse na Elazar amu na maboko ti amakonzi so ayeke na li ti aturugu saki oko 
nga na ala so ayeke na li ti aturugu ngbangbo oko aye ti lôro ni kue, ala zia ni na 
ya ti da ti bongo so KOTA GBIA na azo ti lo ayeke wara tere daa, titene KOTA 
GBIA adabe ti lo na azo ti Israel. 

Wungo ti azo 32 

Amara ota ti Israel aduti na To ti Jourdain 

1Azo ti mara ti Ruben na ti Gad ayeke na gba ti anyama, anyama ni awu ahon 
ndoni. Nilaa ala baa so sese ti Yazer na ti Galaad ayeke anzoni sese ndali ti 
batango anyama. 

2Tongaso, ala gue, awara Moïse, lo na wayango-sandaga Elazar nga na amakonzi 
ti bongbi ti azo ti Israel si ala tene na ala: 

3“Agbata ti Atarot, Dibon, Yazer, Nimra, Heshebon, Elale, Sebam, Nebo na Beon, 

4so kue ayeke sese so KOTA GBIA amu lani maboko na azo ti Israel si ala mu ni 
na lege ti bira awe. Sese ni ayeke nzoni sese ndali ti batango anyama; baa, e yeke 
na gba ti anyama.” 

5Ala kiri atene: “Moïse, tongana mo baa e na nzoni le, mu na e sese so titene aga 
ti e. Mo gue na e na mbage ti ngu ti Jourdain pepe.” 

6Moïse akiri tënë na ala, atene: “Nyen! A-ita ti ala ayeke gue ti tiri bira si ala ngba 
ti ala ge senge senge? 

7Ngbanga ti nyen laa ala yeke sara titene be ti azo ti Israel awoko ti gue na sese 
so KOTA GBIA amu na ala so? 

8Gi ye so ababâ ti ala asara ando na Kades-Barnea, na ndembe so mbi tokua ala 
ti bembe ndo na kodro ti Kanaan so laa. 

9 Ala gue ngbii asi na popo-hoto ti Eshekol, ala bembe ndo na ya ti kodro ni. Na 
kiringo ti ala, ala sara si be ti tanga ti azo ti Israel awoko titene ala gue pepe na 
kodro so KOTA GBIA amu na ala. 

10 Na lango ni so, ngonzo ti KOTA GBIA alondo tongana wâ si lo deba yanga ti lo, 
lo tene: 

11‘Azo so alondo na kodro ti Ezipte si asigigi, ala so ngu ti ala ayeke baleuse wala 
ahon baleuse, sese so mbi mu zendo ti mu na Abraham, Isaac na Jacob, fade ala 
yeke baa ni pepe. Biani, ala ke ti sara ye alingbi na tënë ti yanga ti mbi. 



349 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

12Gi Kaleb, molenge ti Yefune, zo ti kete mara ti Kenaz, lo na Josué, molenge ti 
Nune, ala laa ayeke li kâ, ngbanga ti so ala sara ye alingbi na tënë ti yanga ti mbi 
KOTA GBIA.’ 

13Tongaso, ngonzo ti KOTA GBIA alondo tongana wâ na tere ti azo ti Israel, lo 
sara si ala tambula na ya ti benyama, ala si kâ, ala si ge, na ya ti ngu baleosio, 
ngbii azo ti Israel so kue asara ye ti ke yanga ti KOTA GBIA so, ala kui kue ahunzi. 

14Ala, mara ti azo ti sarango siokpari so, ala ye ti mu peko ti sarango ye ti ababâ 
ti ala titene ngonzo ti KOTA GBIA alondo na tere ti azo ti Israel? 

15Ala, azo ti mara ti Ruben, na azo ti mara ti Gad, tongana ala ke ti ma yanga ti 
KOTA GBIA, fade lo yeke kiri ti sara si azo ti Israel aninga na ya ti benyama. 
Tongaso, fade ala yeke sara si azo ti Israel akui kue.” 

16Azo ni aga nduru na tere ti Moïse si ala tene na lo: “Ên-en! E yeke sara agbagba 
ndali ti ataba na angasa ti e ge, e yeke sara nga agbata ndali ti asewa ti e. 

17Na pekoni, fade e wani, e yeke mu aye ti bira ti e kozoni ti hon na li ni, ti gue na 
tanga ti azo ti Israel na ndo so KOTA GBIA amu na ala. Agbata so e sara angangu 
gbagba na tere ni, fade asewa ti e ayeke duti daa si azo ti kodro ni asara sioni na 
ala pepe. 

18E yeke kiri na ndo ti e pepe ngbii zo ti Israel oko oko kue awara ndo so a mu 
na lo titene aga ti lo si. 

19Me ti e, e ye ti wara ti e sese ni na mbage ti ala kâ pepe. E ye ti wara sese gi na 
To ti ngu ti Jourdain.” 

20Moïse atene na ala: “Ala sara ye ni tongana ti so ala tene so. Na dawa ti KOTA 
GBIA, ala mu aye ti bira ti ala, ala gue na bira. 

21Ayeke nzoni azo ti bira ti ala kue afâ ngu ti Jourdain si na dawa ti KOTA GBIA; 
ala ngba ngbii lo mu sese ni na maboko ti awato ti lo si. 

22Ayeke nzoni ala kiri na ndo ti ala gi na ndembe so ala mu kodro ni titene aga ti 
KOTA GBIA. Tongaso si KOTA GBIA, lo na azo ti Israel alingbi ti bi tënë pepe na 
li ti ala si kodro so ge so aga ti ala. 

23Me tongana ala sara tongaso pepe, andaa ala sara siokpari ti ke KOTA GBIA; 
ala yeke wara ye ti peko ti siokpari ti ala ni. 

24Ala lingbi ti leke agbata ndali ti amolenge ti ala senge, ala lingbi ti leke agbagba 
ndali ti ataba na angasa ti ala senge; me ala sara ye alingbi na zendo so ala mu.” 

25Azo ti mara ti Ruben na ti Gad akiri tënë na Moïse: “E azo ti gbe ti mo, e yeke 
sara ande ye alingbi na tënë ti yanga ti mo. 

26Awali ti e, amolenge ti e na anyama ti e kue ayeke ngba ge na ya ti agbata ti 
Galaad. 

27E kue, e yeke mu aye ti bira ti e ti hon na bira na dawa ti KOTA GBIA tongana 
ti so mo tene.” 

28Na pekoni, Moïse amu yanga na wayango-sandaga Elazar na Josué, molenge ti 
Nune nga na akota zo ti asewa oko oko ti azo ti mara ti Israel; lo mu yanga ni 
ndali ti azo ti mara ti Ruben na ti Gad. 

29Lo tene na ala: “Tongana azo ti mara ti Gad na ti Ruben afâ ngu ti Jourdain 
legeoko na ala, azo ti Israel, tongana azo ti Gad na ti Ruben amu aye ti bira ti gue 
na bira na dawa ti KOTA GBIA, tongana ala mu tanga ti kodro ni awe, ayeke nzoni 
a mu na ala sese ti Galaad titene aga ti ala, na ti amolenge ti ala. 

30Me tongana ala sara tongaso pepe, ala yeke wara sese titene aga ti ala gi na 
popo ti azo ti Israel, na sese ti Kanaan.” 

31Azo ti mara ti Gad na ti Ruben akiri tënë: “Tënë so KOTA GBIA atene na e so, e 
yeke sara ye alingbi na ni! 

32 E yeke mu aye ti bira ti hon na sese ti Kanaan na dawa ti KOTA GBIA; me e 
yeke wara sese titene aga ti e na mbage ti ngu ti Jourdain ge.” 

33Tongaso Moïse amu na azo ti mara ti Gad na ti Ruben, nga na ndambo ti mara 
ti Manase, molenge ti Joseph kodro-gbia ti Sihon, gbia ti azo ti Amori; lo mu nga 
na ala kodro-gbia ti Og, gbia ti Bashan, na akodro nga na agbata so angoro ni. 

34Azo ti mara ti Gad akiri aleke agbata ti Dibon, ti Atarot, ti Aroer, 

35ti Atrot-Shofan, ti Yazer, ti Yogboha, 

36ti Bet-Nimra na ti Bet-Haran. Ala sara angangu gbagba na tere ti agbata ni; ala 
sara nga agbagba ti batango anyama ti ala. 

37Azo ti mara ti Ruben akiri aleke agbata ti Heshebon, ti Elale, ti Kiriataim, 

38ti Nebo, ti Baal-Meon na ti Sibma. Ala kiri amu mbeni fini iri na ambeni gbata 
so ala leke so. 

39Azo ti kete mara ti Makir, molenge ti Manase, amu ti ala sese ti Galaad. Ala 
tumba azo ti mara ti Amori so ayeke lango lani kâ. 

40Tongaso Moïse amu sese ni na ala titene ala sara kodro daa. 

41Azo ti kete mara ti Yair, molenge ti Manase, ague, amu ti ala akete kodro ti azo 
ti Amori si ala di iri ti akete kodro ni “Akete kodro ti Yair”. 

42Noba ague, amu ti lo gbata ti Kenat na akete kodro so ayeke na tere ni. Lo mu 
iri ti lo wani, lo zia na ndö ti gbata ni. 

Wungo ti azo 33 

Akapa ti tambula ti azo ti Israel, ti londo na Ezipte ngbii asi na Kanaan 

1So ayeke akapa ti tambula ti azo ti Israel, ngbene ye so ala londo na Ezipte na 
lege ti amolongo ti ala, na gbe ti komandema ti Moïse na Aaron. 

2Moïse asu na mbeti iri ti ando nde nde so ala luti daa, kapa na kapa, tongana ti 
so KOTA GBIA amu yanga na ala ti sara. Baa, akapa ni ayeke tongaso: 

3 Azo ti Israel alondo na Ramses na lango baleoko na oku ti kozo nze ni; na ndade 
ni, so ala sara matanga ti Pake awe, ala londo yamba na le ti azo ti Ezipte kue si 
ala hon. 

4Andaa na ndembe ni so, azo ti Ezipte ayeke lu akuâ ti akozo molenge ti ala ti 
koli so KOTA GBIA afâ ala. Lo sara tongaso ti fâ ngbanga na li ti anzapa ti azo ti 
Ezipte ni. 

5Azo ti Israel alondo na Ramses, ala gue, asara bâbâ ti ala na Sukot. 

6Ala londo na Sukot, ala gue, asara bâbâ ti ala na Etam, na yanga ti benyama. 

7Ala londo na Etam, ala kiri na Pi-Hahirot, ndo so abaa le na Baal-Sefon si ala 
sara bâbâ ti ala na gbe ti Migdol. 

8Ala londo na Pi-Hahirot, ala fâ kota ngu-ingo ti Asosongo si ala gue na benyama. 
Ala tambula lango ota na ya ti benyama ti Etam, ala gue, asara bâbâ ti ala na 
Mara. 

9Ala londo na Mara, ala si na Elim. Na Elim, ala wara ali ti ngu baleoko na use na 
akeke ti mburu balembarambara. Ala sara bâbâ ti ala kâ. 

10Ala londo na Elim, ala gue, asara bâbâ ti ala nduru na kota ngu-ingo ti 
Asosongo. 

11Ala londo na kota ngu-ingo ti Asosongo, ala gue, asara bâbâ ti ala na benyama 
ti Sin. 

12Ala londo na benyama ti Sin, ala gue, asara bâbâ ti ala na Dofka. 

13Ala londo na Dofka, ala gue, asara bâbâ ti ala na Alush. 

14Ala londo na Alush, ala gue, asara bâbâ ti ala na Refidim. Na ndo so ala wara 
ngu ti nyongo ni pepe. 

15Ala londo na Refidim, ala gue, asara bâbâ ti ala na benyama ti Sinai. 

16Ala londo na benyama ti Sinai, ala gue, asara bâbâ ti ala na Kibrot-Taava. 

17Ala londo na Kibrot-Taava, ala gue, asara bâbâ ti ala na Haserot. 

18Ala londo na Haserot, ala gue, asara bâbâ ti ala na Ritma. 

19Ala londo na Ritma, ala gue, asara bâbâ ti ala na Rimon-Peres. 

20Ala londo na Rimon-Peres, ala gue, asara bâbâ ti ala na Libna. 

21Ala londo na Libna, ala gue, asara bâbâ ti ala na Risa. 

22Ala londo na Risa, ala gue, asara bâbâ ti ala na Kehelata. 

23Ala londo na Kehelata, ala gue, asara bâbâ ti ala na hoto ti Shefer. 

24Ala londo na hoto ti Shefer, ala gue, asara bâbâ ti ala na Harada. 

25Ala londo na Harada, ala gue, asara bâbâ ti ala na Makelot. 

26Ala londo na Makelot, ala gue, asara bâbâ ti ala na Tahat. 

27Ala londo na Tahat, ala gue, asara bâbâ ti ala na Tera. 

28Ala londo na Tera, ala gue, asara bâbâ ti ala na Mitka. 

29Ala londo na Mitka, ala gue, asara bâbâ ti ala na Hashemona. 

30Ala londo na Hashemona, ala gue, asara bâbâ ti ala na Moserot. 

31Ala londo na Moserot, ala gue, asara bâbâ ti ala na Bene-Yakan. 

32Ala londo na Bene-Yakan, ala gue, asara bâbâ ti ala na Hor-Gidgad. 

33Ala londo na Hor-Gidgad, ala gue, asara bâbâ ti ala na Yotbata. 

34Ala londo na Yotbata, ala gue, asara bâbâ ti ala na Abrona. 

35Ala londo na Abrona, ala gue, asara bâbâ ti ala na Esion-Geber. 

36Ala londo na Esion-Geber, ala gue, asara bâbâ ti ala na benyama ti Zin so ayeke 
na Kades. 

37Ala londo na Kades, ala gue, asara bâbâ ti ala na hoto ti Hor, na katikati ti sese 
ti Edom. 

38 KOTA GBIA amu yanga na wayango-sandaga Aaron ti ma na li ti hoto ti Hor. 
Kâ laa Aaron akui, na kozo lango ti oku nze ni ti ngu baleosio ni na peko ti so azo 
ti Israel asigigi na Ezipte. 

39Aaron ayeke na ngu ngbangbo oko na baleuse na ota si lo kui. 

40 Na ngoi ni so, gbia Arad, zo ti Kanaan so ayeke lango na sese ti Negev, ama tënë 
ti singo ti azo ti Israel. 

41Azo ti Israel alondo na hoto ti Hor, ala gue, asara bâbâ ti ala na Salmona. 

42Ala londo na Salmona, ala gue, asara bâbâ ti ala na Punon. 

43Ala londo na Punon, ala gue, asara bâbâ ti ala na Obot. 

44Ala londo na Obot, ala gue, asara bâbâ ti ala na Ye-Abarim, na katikati ti sese ti 
Moab. 

45Ala londo na Ye-Abarim, ala gue, asara bâbâ ti ala na Dibon-Gad. 

46Ala londo na Dibon-Gad, ala gue, asara bâbâ ti ala na Almon-Diblataim. 

47Ala londo na Almon-Diblataim, ala gue, asara bâbâ ti ala na hoto ti Abarim so 
abaa le na hoto ti Nebo. 

48Ala londo na hoto ti Abarim, ala si na lando ti Moab, nduru na ngu ti Jourdain 
so abaa le na Jéricho. 

49Ala sara bâbâ ti ala na lando ti Moab, na yanga ti ngu ti Jourdain, na popo ti 
Bet-Yeshimot na Abel-Shitim. 

KOTA GBIA amu yanga titene a kangbi sese ti Kanaan 

50Na lando ti Moab, nduru na ngu ti Jourdain so abaa le na Jéricho, KOTA GBIA 
atene na Moïse 

51ti tene na azo ti Israel, atene: “Tongana ala fâ ngu ti Jourdain awe si ala ye ti li 
na Kanaan, 

52fade ala yeke tumba azo ti kodro ni kue, ala yeke buba ayanda ti azo ni so ala 
sara na têne nga na wen, ala yeke kungbi ayanda ti ala kue na sese. Ala yeke buba 
ando so azo aleke na ndö ti ahoto ti voro anzapa nde daa. 

53Ala yeke mu sese ni, ala yeke lango daa, ngbanga ti so mbi mu ni na ala titene 
aga ti ala. 

54 Ala yeke bi mbeni ye ti baa lege so ala yeke kangbi sese ni na amara ti ala oko 
oko nga na akete mara ti ala oko oko. Kete mara so azo ni ayeke mingi, fade a 
yeke mu na ala sese so akono; kete mara so azo ni ayeke mingi pepe, a yeke mu 
na ala sese so ayeke kete. Mara oko oko ayeke wara sese alingbi gi na ye so a bi 
si afa. 

55Me tongana ala, azo ti Israel, ala tumba pepe azo so alango na sese ni na dawa 
ti ala, ambeni zo so ayeke ngba na popo ti ala ayeke ga tongana aki na ya ti le ti 
ala, azo ti Israel, wala tongana akeke ti ki ti kpo peko ti ala. Azo ni ayeke ga awato 
ti ala na ya ti kodro so ala yeke duti daa. 

56Ye so mbi leke na be ti mbi ti sara na azo ni, nilaa mbi yeke sara ande na ala, 
azo ti Israel.” 

Wungo ti azo 34 

Akatikati ti sese ti Kanaan 

1 KOTA GBIA atene na Moïse: 

2Mu yanga so na azo ti Israel, mo tene: “Ala ga nduru ti li na sese ti Kanaan awe. 
Kanaan ayeke sese so a yeke mu na ala titene aga ti ala; akatikati ni ayeke so: 

3“Na mbage ti Mbongo, katikati ti sese ti ala ayeke londo na benyama ti Zin, ayeke 
hon na tere ti sese ti Edom. Na mbage ti To, katikati ni ayeke gue, asi na yanga ti 
kota ngu ti Gba-ti-ingo. 

4Katikati ni ayeke ngoro ahon na mbage ti Mbongo ti hoto ti Akparakongo si ague 
na mbage ti Zin; ayeke londo na Zin, ahon na mbage ti Mbongo ti Kades-Barnea. 
Na pekoni, ayeke hon na Hasar-Adar nga na Asmon. 

5Ayeke londo na Asmon, akiri angoro ti si na ngu ti Ezipte ahon, asi na kota ngu-
ingo ti Mediterane. 

6“Na mbage ti Do, katikati ti sese ni ayeke kota ngu-ingo ti Mediterane. 

7“Na mbage ti Banga, ala yeke suru katikati ni, ti londo na kota ngu-ingo ti 
Mediterane asi na hoto ti Hor. 

8Ti londo na hoto ti Hor, ala yeke hon na ni na mbage ti Lebo-Hamat nga na 
Sedad. 

9Katikati ni ayeke hon na mbage ti Zifron ti si na Hasar-Enan. So katikati ti sese 
ti ala na mbage ti Banga laa. 

10“Na mbage ti To, ala yeke suru katikati ni, ti londo na Hasar-Enan ti si na 
Shefam. 

11Katikati ni ayeke londo na Shefam ti zu ti gue na mbage ti Ribla, na To ti Ain. 
Na pekoni, katikati ni ayeke zu ngbii andu tere ti kota ngu ti Genezaret, na mbage 
ti To. 

12Katikati ni ayeke gue, asi na ngu ti Jourdain si asi na kota ngu ti Gba-ti-ingo. 
“So ayeke akatikati ti sese ti ala laa.” 

13 Moïse afa atënë so kue na azo ti Israel. Na pekoni, lo tene na ala: “So ayeke sese 
so KOTA GBIA amu yanga titene a bi mbeni ye si a kangbi ni na popo ti amara 
gumbaya nga na ndambo ti mara ni laa. 

14Biani, azo ti mara ti Ruben, azo ti mara ti Gad na lege ti asewa ti ala nga na 
ndambo ti mara ti Manase awara sese titene aga ti ala awe. 

15 Amara use so na ndambo ti mara so, awara ti ala sese ni na mbage ti ngu ti 
Jourdain so abaa le na gbata ti Jéricho, na mbage ti To.” 

Iri ti azo so ayeke na ndö ti kangbingo sese ni 

16 KOTA GBIA atene na Moïse: 

17“Wayango-sandaga Elazar, lo na Josué, molenge ti Nune laa ayeke kangbi sese 
ni na ala. 

18Fade ala yeke soro zo oko na ya ti mara oko ti mu maboko na Elazar na Josué. 

19Iri ti azo ni ayeke so: ti mara ti Juda: Kaleb, molenge ti Yefune; 

20ti mara ti Siméon: Shemuel, molenge ti Amihud; 

21ti mara ti Benjamin: Elidad, molenge ti Kislon; 

22ti mara ti Dan: Buki, molenge ti Yogli; 

23ti mara ti Manase, molenge ti Joseph: Haniel, molenge ti Efod; 

24ti mara ti Efraim, molenge ti Joseph: Kemuel, molenge ti Shiftan; 

25ti mara ti Zabulon: Elisafan, molenge ti Parnak; 

26ti mara ti Isakar: Paltiel, molenge ti Azan; 

27ti mara ti Aser: Ahihud, molenge ti Shelomi; 

28ti mara ti Neftali: Pedahel, molenge ti Amihud.” 

29So ayeke iri ti azo so KOTA GBIA azia ala ti baa ndo na ndö ti kangbingo sese ti 
Kanaan na popo ti amara ti Israel laa. 

Wungo ti azo 35 

Agbata ti azo ti mara ti Lévi 

1Na lando ti Moab, na tere ti ngu ti Jourdain so abaa le na gbata ti Jéricho, KOTA 
GBIA atene na Moïse: 

2 “Mo mu yanga na azo ti Israel titene, na ya ti asese ti ala wani, ala mu ambeni 
gbata na azo ti mara ti Lévi titene azo ti mara ti Lévi ni alango daa. Ala mu nga 
na ala ambeni sese so ayeke na tere ti agbata ni so. 

3Fade azo ti mara ti Lévi ayeke lango na ya ti agbata ni si asese ti tere ti agbata 
ni ayeke ga ndo ti batango na abagara ti ala nga na anyama so kue ayeke ti ala. 

4Sese ti agbata so ala yeke mu na azo ti mara ti Lévi ayeke londo na tere ti 
agbagba ti agbata ni mbage na mbage kue, ayo metere ngbangbo oku. 

5Tongaso, sese so angoro gbata ni, yongo ni ayeke metere saki oko, konongo ni 
ayeke metere saki oko si alingbi tere mbage na mbage kue. Gbata ni ayeke duti 
na be ti sese ni. So ayeke konongo ti asese ti tere ti agbata ti azo ti mara ti Lévi 
laa. 

6Na popo ti agbata so ala yeke mu na azo ti mara ti Lévi, fade ala yeke mu agbata 
omene so zo so afâ mba ti lo na mbana pepe alingbi ti kpe daa ti bata tere ti lo. 
Ala yeke zia na ndö ni ambeni gbata baleosio na use. 

7Agbata so ala yeke mu na azo ti mara ti Lévi, wungo ni kue ayeke baleosio na 
miombe, so ti tene agbata na sese so ayeke na tere ni. 

8Azo ti mara ti Israel so ayeke wara agbata mingi, fade ala yeke mu nga agbata 
mingi na azo ti mara ti Lévi. Azo ti mara ti Israel so ayeke wara agbata mingi 



356 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

pepe, fade ala yeke mu nga agbata mingi pepe. Mara oko oko ayeke mu agbata 
alingbi na wungo ti agbata so lo yeke wara ni.” 

Agbata so azo ayeke kpe daa ti bata tere ti ala 

9 KOTA GBIA akiri atene na Moïse: 

10“Tene na azo ti Israel, mo tene: Tongana ala fâ ngu ti Jourdain si ala si na kodro 
ti Kanaan, 

11 fade ala yeke soro ambeni gbata so azo alingbi ti kpe daa ti bata tere ti ala. Zo 
so afâ mba ti lo na mbana pepe, lo lingbi ti kpe daa ti bata tere ti lo. 

12 Agbata so ayeke ga ndo so zo ni ayeke kpe daa ti bata tere ti lo, tongaso si zo 
so alingbi ti kiri peko ti fango zo ni na lo alingbi ti fâ lo pepe. Tongana ade ti fâ 
ngbanga na li ti lo na dawa ti bongbi ti azo ti Israel pepe, fade a yeke fâ lo pepe. 

13Agbata so zo ayeke kpe daa ti bata tere ti lo ayeke duti omene. 

14Agbata ota ayeke duti na mbage ti ngu ti Jourdain, agbata ota na kodro ti 
Kanaan. 

15Agbata omene so ayeke duti ndo so azo ti Israel, awande nga na agene so aga 
gango ayeke kpe daa ti bata tere ti ala. Mbeni zo so afâ mba ti lo na mbana pepe, 
lo lingbi ti kpe daa ti bata tere ti lo. 

16“Tongana mbeni zo amu wen apika na mba ti lo si mba ti lo ni akui, zo ni ayeke 
zo ti fango zo; alingbi a fâ lo. 

17Tongana zo ni apika mba ti lo na têne so alingbi ti fâ zo si mba ti lo ni akui, zo 
ni ayeke zo ti fango zo; alingbi a fâ lo. 

18Tongana zo ni apika mba ti lo na keke so alingbi ti fâ zo si mba ti lo ni akui, zo 
ni ayeke zo ti fango zo; alingbi a fâ lo. 

19Zo so alingbi ti kiri peko ni na zo ni laa ayeke fâ lo. Tongana lo wara lo, lo yeke 
fâ lo. 

20Tongana mbeni zo apusu mba ti lo na sioni be, wala lo bo mba ti lo ni na mbeni 
ye, ngbanga ti so be ti lo ake mba ti lo ni kozoni si mba ti lo ni akui, 

21tongana lo kpo mba ti lo na gobo, lo sara na sioni be si mba ti lo ni akui, zo so 
ayeke zo ti fango zo; alingbi a fâ lo. Zo so alingbi ti kiri peko ni na lo laa ayeke fâ 
lo tongana lo wara lo. 

22“Mbeni ye tongaso alingbi ti si: mbeni zo apusu mba ti lo na mbana pepe, lo 
sara na sioni be pepe si mba ti lo ni akui, wala mbeni zo abi mbeni ye si ague, afâ 
mba ti lo, me zo ni aleke na be ti lo ti sara sioni pepe; 

23wala mbeni zo abi mbeni têne so alingbi ti fâ zo si têne ni ati na ndö ti mba ti 
lo si afâ lo, me lo baa zo ni pepe, lo ke lo kozoni pepe. 

24Tongana ye ni ayeke tongaso, fade bongbi ti azo ti Israel ayeke fâ ngbanga na 
popo ti zo so afâ mba ti lo nga na zo so alingbi ti kiri peko ni na lo. 

25Bongbi ti azo ti Israel ayeke zi zo ti fango mba ti lo na maboko ti zo so alingbi 
fade ti kiri peko ni na lo. Na pekoni, ala yeke kiri na zo ti fango zo ni na ya ti gbata 
so lo kpe fade daa ti bata tere ti lo so. “Zo so afâ mba ti lo na mbana pepe so ayeke 
ngba kâ ngbii kota wayango-sandaga akui, lo so a tuku mafuta so ayeke nde si 
ayeke nzoni kue na li ti lo ti zia lo nde ndali ti Nzapa. 

26Me tongana lo sigigi na ya ti gbata so lo kpe daa ti bata tere ti lo 

27si zo ti kiringo peko ti fango zo ni awara lo si afâ lo, tënë ayeke na li ti zo ti 
kiringo peko ni so pepe. 

28Zo so afâ mba ti lo so ayeke ngba na ya ti gbata so zo ayeke kpe daa ti bata tere 
ti lo, ngbii kota wayango-sandaga akui si. Na peko ti kuâ ti kota wayango-
sandaga ni, lo lingbi ti kiri na sese ti lo senge. 

29“Andia so ayeke ndali ti ala, ndali ti ahale ti ala kue, na ndo so kue ala yeke duti 
ande daa. 

30 “Tongana mbeni zo afâ mba ti lo, alingbi ti fâ zo ni na lege ti tënë ti yanga ti 
azo mingi so abaa ye ni na le ti ala. Tënë ti yanga ti zo oko alingbi pepe. 

31Zo so afâ mba ti lo si lo lingbi na kuâ, ala yeda pepe titene lo mu na ala nginza 
si ala zia lo, lo ngba na fini. Alingbi ala fâ lo. 

32Ala yeda pepe titene lo mu na ala nginza si ala zia lege na lo ti kpe ti gue ti bata 
tere ti lo na ya ti mbeni gbata ti batango tere. Ala zia lege na lo pepe ti kiri na ndo 
ti lo kozoni si kota wayango-sandaga akui. 

33“Kodro so ala yeke duti ande daa, ala sara titene aga sioni pepe. Tukungo mene 
laa ayeke sara titene kodro aga sioni. Zo so atuku mene ti zo, alingbi ala tuku nga 
mene ti lo si kodro ni akiri aga nzoni. 

34Ayeke nzoni ala sara titene kodro so ala yeke duti daa so aga sioni pepe, kodro 
so mbi yeke duti daa na popo ti ala. Biani, mbi yeke KOTA GBIA, mbi yeke duti 
na popo ti azo ti Israel.” 

Wungo ti azo 36 

Ndia ndali ti awali so awara sese na peko ti kuâ ti babâ ti ala 

1Akota zo ti asewa ti akete mara ti Galaad, molenge ti Makir, molenge ti Manase, 
mbeni kete mara ti Joseph, ala ga abaa Moïse si ala tene na lo na dawa ti 
amakonzi ti azo ti mara ti Israel, atene: 

2 “KOTA GBIA amu yanga na mo, kota zo ti e titene mo kangbi sese ni na popo ti 
amara ti Israel na lege ti bingo mbeni ye. KOTA GBIA amu nga yanga na mo ti mu 
sese ti ita ti e Selofad na amolenge ti lo ti wali. 

3Tongana ala mu akoli na ya ti mbeni mara nde ti Israel, fade a yeke zi sese ti ala 
na popo ti sese so ababâ ti e awara ando ti mu na mara so ala li daa so. Tongaso, 
sese so a bi mbeni ye ti baa si a mu na e so ayeke kiri ti ga kete. 

4 Tongana ngu ti sigingo na gbe ti ngbaa asi ndali ti azo ti Israel, fade a yeke zi 
sese ti awali ni so, sese so ayeke ti mara ti e ti kiri ti mu na azo ti mara ti akoli ti 
ala biani biani.” 

5Tongaso, KOTA GBIA amu yanga na Moïse ti tene na azo ti Israel, atene: “Tënë 
so azo ti mara ti Joseph atene so ayeke na legeni. 

6Yanga so KOTA GBIA amu ndali ti amolenge ti Selofad ti wali ayeke so: ala lingbi 
ti mu koli ti be ti ala senge; me ayeke nzoni koli ni aduti gi na ya ti mbeni kete 
mara na ya ti mara ti babâ ti ala. 

7Tongaso, sese ti azo ti Israel alingbi ti londo pepe na mbeni mara ti gue na 
mbeni mara nde. Alingbi zo ti Israel oko oko angba gi na sese so ayeke ti mara ti 
babâ ti lo. 

8Tongana mbeni wali ti mbeni mara awara sese na peko ti babâ ti lo awe, ayeke 
nzoni lo mu koli gi na ya ti mbeni kete mara ti ya ti mara ti babâ ti lo; tongaso si 
azo ti Israel abata sese ti ala so ala wara na peko ti ababâ ti ala. 

9Tongaso, sese ti mbeni mara alingbi ti londo pepe ti gue na mbeni mara nde. 
Alingbi mara ti Israel oko oko angba gi na sese ti lo wani.” 

10Amolenge ti Selofad ti wali asara ye alingbi na yanga so KOTA GBIA amu na 
Moïse. 

11Tongaso Mala, Tirsa, Hogla, Milka na Noa, amolenge ti Selofad ti wali amu akoli 
so ala yeke amolenge ti a-ita ti babâ ti ala. 

12Akoli ni ayeke ahale ti Manase, molenge ti Joseph. Nilaa, asese so ala wara so 
angba gi na ya ti mara ti babâ ti ala. 

13So ayeke atënë ti ndia na andia so KOTA GBIA amu na azo ti Israel na lege ti 
Moïse laa. Lo mu ni na ndembe so ala yeke na lando ti Moab, na tere ti ngu ti 
Jourdain so abaa le na gbata ti Jéricho. 

Ndia ti fani use ni 

Ndia ti fani use ni 1 

KOZO TËNË TI MOÏSE NA AZO TI ISRAEL 
1–4 

1So ayeke atënë so Moïse atene na azo ti Israel kue na ngoi so ala yeke na mbage 
ti ngu ti Jourdain, na benyama, na lando so ahole kasakasa, nduru na Suf. Lando 
ni ayeke na popo ti Paran, ti Tofel, ti Laban, ti Haserot na ti Di-Zahab. 

2– Ti londo na hoto ti Horeb ti si na Kades-Barnea, zo ayeke sara lango baleoko 
na oko na lege, tongana lo mu lege so ague na sese ti ahoto ti Seir. – 

3Na kozo lango ti nze baleoko na oko ti ngu baleosio ni, na peko ti so azo ti Israel 
alondo na sese ti Ezipte asigigi, Moïse atene atënë so kue KOTA GBIA amu yanga 
na lo ti tene na ala. 

4Moïse atene atënë ni na ala na peko ti so lo kinda Sihon, gbia ti azo ti mara ti 
Amori so ayeke lango na gbata ti Heshebon; lo kinda nga na gbata ti Edrei, Og, 
gbia ti Bashan so ayeke lango na gbata ti Ashetarot. 

5Na To ti Jourdain, na sese ti Moab, Moïse ato nda ti fa ndia ti Nzapa. Atënë so lo 
tene ayeke so: 

Nzapa amu yanga na azo ti Israel ti londo ti gue 

6Na ndembe so e yeke lani na hoto ti Horeb, KOTA GBIA Nzapa ti e atene na e: 
“Ala duti na gbe ti hoto so aninga mingi awe. 

7 Fadeso, ala londo, ala gue na sese ti ahoto so azo ti mara ti Amori ayeke daa nga 
na asese so ayeke na tere ni, so azo ti Kanaan ayeke lango daa, so ti tene na lando 
ti Jourdain, na sese ti ahoto, na Kodro-ti-gbeni, na sese ti Negev nga na sese so 
ayeke na tere ti kota ngu-ingo ti Mediterane. Ala gue nga ngbii, ala si na ahoto ti 
Liban nga na bale ti Efrate. 

8Ala baa: mbi mu na ala sese so awe. Ala gue, amu ni titene aga ti ala, ngbanga ti 
so ayeke sese so mbi, KOTA GBIA, mbi deba yanga ti mbi ti mu na akotara ti ala 
Abraham, Isaac na Jacob nga na ahale ti ala na peko ti ala!” 

Moïse azia awafango-ngbanga na yanga ti kua ti ala 

9Na ngoi ni so, mbi Moïse, mbi tene na ala, mbi tene: “Mbi lingbi ti yo kungba ti 
bango ndo na ndö ti ala gi mbi oko pepe. 

10KOTA GBIA Nzapa ti ala asara si ala wu mingi awe. Laso, ala wu mingi tongana 
atongoro ti le ti nduzu. 

11Ayeke nzoni KOTA GBIA, Nzapa ti akotara ti ala asara titene ala kiri awu gbani 
gbani fani saki oko ahon ti so. Ayeke nzoni lo sara tufa na ndö ti ala tongana ti so 
lo mu zendo ni na ala. 

12Mbi oko, mbi lingbi ti yo kungba ti lekengo atënë ti ala, akpale ti ala nga na 
apapa ti ala tongana nyen? 

13Alingbi ala soro na ya ti amara ti ala oko oko, ambeni zo ti ndara, azo so ahinga 
ndo si iri ti ala awu nzoni; fade mbi yeke zia azo ni na li ti ala.” 

14Ala kiri tënë na mbi, atene: “Ye so mo fa na e ti sara so ayeke nzoni.” 

15Tongaso, mbi mu azo so ayeke na li ti amara ti ala, azo ti ndara na azo so iri ti 
ala awu nzoni, mbi zia ambeni na li ti azo saki oko, ambeni na li ti azo ngbangbo 
oko, ambeni na li ti azo baleoku, ambeni na li ti azo baleoko. Mbi zia ambeni ti 
baa ndo na ndö ti akua na ya ti amara oko oko. 

16Na ngoi ni so, mbi mu yanga na awafango-ngbanga ti ala, mbi tene: “Alingbi ala 
ma atënë so a-ita ti ala aga na ni na gbe ti ala nzoni. Tongana mbeni zo ti Israel 
awara tënë na mba ti lo wala na mbeni wande so aga aduti na popo ti ala si lo ga 
na tënë ni na gbe ti ala, ayeke nzoni ala fâ ya ti ngbanga ni na legeni. 

17Tongana ala yeke fâ ngbanga, ayeke nzoni ala mu mbage ti mbeni zo pepe. Ataa 
senge zo, ataa kota zo, ala ma tënë ti lo nzoni. Ala sara mbeto ti zo oko pepe, 
ngbanga ti so fango ngbanga alondo na Nzapa. Tongana mbeni tënë akara ala, 
ala ga na ni na mbi si mbi lingbi ti gi nda ni.” 

18Na ngoi ni so, mbi mu yanga na ala ti sara aye so kue alingbi ala sara. 

Azo ti Israel ake ti li na sese ti Kanaan 

19 Na pekoni, e londo na hoto ti Horeb alingbi na yanga so KOTA GBIA Nzapa ti e 
amu na e. E fâ ya ti kota benyama so ayeke mu mbeto na zo, benyama so ala baa 
ni so; e mu lege so ague na mbage ti sese ti ahoto so azo ti mara ti Amori ayeke 
daa. Na pekoni, e si na Kades-Barnea. 

20Kâ, mbi tene na ala, mbi tene: “Fadeso ala si na sese ti ahoto so azo ti mara ti 
Amori ayeke daa; KOTA GBIA Nzapa ti e ayeke mu na e sese ni. 

21Ala baa: KOTA GBIA Nzapa ti ala amu na ala sese ni awe. Ala gue, amu ni 
tongana ti so KOTA GBIA, Nzapa ti akotara ti ala amu lani yanga daa na ala. Ala 
sara ye ti koli, ala sara mbeto pepe!” 

22Tongaso ala kue, ala ga abaa mbi si ala tene: “E tokua ambeni koli ti gue kozoni 
ti bembe ndo na sese ni si. Fade ala yeke fa na e tënë na ndö ti lege so e lingbi ti 
hon daa, nga na agbata so e yeke si daa.” 

23Mbi yeda na tënë ti ala ni. Tongaso, mbi soro na popo ti ala akoli baleoko na 
use, koli oko na ya ti mara oko oko. 

24 Akoli ni amu lege, ala gue na mbage ti sese ti ahoto; ala si na popo-hoto ti 
Eshekol si ala bembe ndo ni. 

25Ala ko ale ti keke ti sese ni si ala ga na ni na e; ala fa peko ti tambula ti ala ni na 
e, atene: “Sese so KOTA GBIA Nzapa ti e ayeke mu na e so ayeke nzoni sese!” 

26Me ala, azo ti Israel, ala sara ngangu li na KOTA GBIA Nzapa ti ala; ala ke ti li 
na ya ti sese ni. 

27Na ya ti ada ti ala ti bongo, ala kasa ndo, atene: “Be ti KOTA GBIA ake e awe, 
nilaa lo sara si e sigigi na sese ti Ezipte so. Lo ye ti zia e na maboko ti azo ti mara 
ti Amori titene ala fâ e ti hunzi e! 

28 E yeke gue ti gi nyen kâ? A-ita ti e asara si be ti e afun kue, ngbanga ti so ala 
tene: ‘Azo ti sese ni ayeke ngangu ahon e, ala yeke ayongoro zo mingi ahon e. 
Agbata ti ala akono mingi, angangu gbagba ayeke na tere ni si ayo akpo le ti 
nduzu.’ Ala baa nga azo ti mara ti Anak kâ!” 

29Mbi tene na ala, mbi tene: “Be ti ala ado pepe, ala sara mbeto ti azo ni pepe! 

30KOTA GBIA Nzapa ti ala, lo so lo yeke tambula na dawa ti ala, fade lo wani, lo 
yeke tiri bira ndali ti ala, tongana ti so lo sara na le ti ala na sese ti Ezipte 

31nga na ya ti benyama. Ala wani, ala baa na le ti ala: na lege so ala tambula daa 
ngbii asi na ndo so, lo yo ala tongana ti so babâ ayeke yo molenge ti lo.” 

32Me na ya ti aye so kue, ala zia be ti ala na ndö ti KOTA GBIA Nzapa ti ala pepe. 

33Lani, lo laa lo yeke mu li ti tambula ni na ala ti gi ndo so ala lingbi ti sara bâbâ 
ti ala daa. Na bi, lo yeke na ya ti ngbongboro wâ ti za na lege so ala yeke tambula 
daa; na kota lâ, lo yeke na ya ti ngbongboro mbinda. 

34KOTA GBIA ama demango tere ti ala si na ya ti ngonzo ti lo, lo deba yanga ti lo, 
lo tene: 

35“Ala asioni zo ti ngoi ti fadeso, nzoni sese so mbi deba yanga ti mbi ando ti mu 
na akotara ti ala, fade zo oko na popo ti ala ayeke baa ni pepe! 

36Gi Kaleb oko, molenge ti Yefune laa ayeke baa ni. Fade mbi yeke mu na lo, lo 
na ahale ti lo, sese so gere ti lo ado so, ngbanga ti so lo sara ye alingbi na atënë ti 
yanga ti mbi kue.” 

37Ndali ti ala, azo ti Israel, Nzapa asara ngonzo na tere ti mbi nga, lo tene: “Mo 
nga, fade mo yeke si na sese ni pepe! 

38Me Josué, molenge ti Nune, lo so lo yeke sara kua na gbe ti mo, lo laa lo yeke si 
ande na sese ni. Ayeke nzoni mo mu ngangu na be ti lo; lo laa lo yeke mu sese ni 
na azo ti Israel titene aga ti ala.” 

39Na pekoni, KOTA GBIA atene na ala kue, atene: “Ala tene: ‘Fade akete molenge 
ti e ayeke ga tongana ye so a gbu na peko ti bira.’ Laso, amolenge ni ade ti hinga 
popo ti nzoni na sioni pepe. Me amolenge ni laa ayeke si ande na sese ni. Mbi 
yeke mu sese ni na ala, ala yeke mu ni si ayeke ga ti ala. 

40Me ti ala ababâ ni, alingbi ala kiri, ala gue na benyama na mbage ti kota ngu-
ingo ti Asosongo.” 

41Ala kiri tënë na mbi, ala tene: “E sara siokpari so ake KOTA GBIA awe. Fadeso, 
e ye ti gue na bira alingbi na yanga so KOTA GBIA Nzapa ti e amu na e.” Ala oko 
oko kue amu aye ti bira ti ala; ala baa ti ala atene, mungo sese ti ahoto ni na bira 
ayeke fade ye ti ngia! 

42Tongaso KOTA GBIA atene na mbi: “Mo tene na ala ti gue na bira ni pepe, 
ngbanga ti so mbi yeke na ala pepe. Tongaso pepe, fade awato ti ala ayeke kinda 
ala.” 

43Mbi Moïse, mbi tene tënë na ala, me ala ma mbi pepe. Ala sara ngangu li na 
KOTA GBIA si na lege ti kuru baba ti ala, ala gue na sese ti ahoto ni. 

44Azo ti mara ti Amori so ayeke lango na sese ni kâ, aga awara ala, azo ti Israel. 
Azo ni ahon ndö ti ala na bira na sese ti Seir; tongana ti so awotoro ayeke tumba 
zo, azo ti Amori atumba ala ngbii asi na Horma. 

45Na kiringo ti ala, azo ti Israel, ala toto na KOTA GBIA; me lo ma ala pepe, lo 
dingi mê ti lo kete pepe ti ma ala. 

46Nilaa ala ngba na Kades-Barnea aninga, ala duti kâ lango mingi. 

Ndia ti fani use ni 2 

1 Na pekoni, e kiri e mu lege ti benyama so ague na mbage ti kota ngu-ingo ti 
Asosongo, tongana ti so KOTA GBIA amu lani yanga daa na mbi. E duti na sese ti 
ahoto ti Seir aninga mingi awe, e ngoro gi ndo oko. 

Azo ti Israel afâ ya ti sese ti Edom, ti Moab na ti Amon ti hon 

2Mbeni lâ, KOTA GBIA atene na mbi: 

3Ala duti na sese ti ahoto ni aninga mingi awe, ala ngoro gi ndo oko. Fadeso, ala 
londo, ala mu lege so ague na mbage ti Banga! 

4 Mo mu yanga so na azo ti Israel, mo tene: “Ala yeke ga ti fâ ya ti sese ti Seir ti 
hon; ndo so laa a-ita ti ala, ahale ti Ezau asara kodro daa. Fade a-ita ti ala ni ayeke 
sara mbeto ti ala, azo ti Israel; me ala sara hange! 

5Ala sara bira na a-ita ti ala ni pepe! Fade mbi yeke mu sese na ala pepe na ya ti 
kodro ti a-ita ti ala ni, ataa mbeni kete ndo titene ala zia gere ti ala daa. Biani, 
mbi mu na ahale ti Ezau sese ti ahoto ti Seir titene aga ti ala awe. 

6Kobe so ala yeke te, fade ala yeke vo ni vongo na nginza na maboko ti ala; ataa 
ngu so ala yeke nyon, fade ala yeke vo ni vongo.” 

7– Biani, ala azo ti Israel, KOTA GBIA asara tufa na ndö ti ala na ya ti aye so kue 
ala sara. Lo baa ndo na ndö ti ala na ndembe so ala hon na ya ti kota benyama 

so. Na ya ti ngu baleosio kue, KOTA GBIA Nzapa ti ala ayeke na ala, ye oko atia 
ala pepe. – 

8E zia ti hon na sese ti a-ita ti e, ahale ti Ezau so asara kodro na Seir. E zia nga ti 
mu lege so ahon na popo-hoto so ahole kasakasa, nga na lege so ague na Elat nga 
na Esion-Geber. E ngoro, e mu lege so ague na benyama ti Moab. 

9Na pekoni, KOTA GBIA atene na mbi: “Ala azo ti Israel, ala gi tënë na azo ti mara 
ti Moab pepe; ala tiri bira na ala pepe! Fade mbi yeke mu sese na ala pepe na ya 
ti kodro ti azo ti Moab ni. Biani, mbi mu sese ti Ar na ahale ti Lot awe titene aga 
ti ala.” – 

10 Ando, azo ti mara ti Emi laa ayeke lango na Ar. Ala yeke angangu zo mingi, ala 
wu mingi si ala yeke ayongoro zo tongana azo ti mara ti Anak. 

11Ambeni zo abaa ala tongana azo ti mara ti Refa; ambeni zo abaa ala nga 
tongana azo ti mara ti Anak, me azo ti mara ti Moab ayeke iri ala azo ti mara ti 
Emi. 

12Âdu ti sese ti Seir, azo ti mara ti Hor laa alango ando kâ. Me ahale ti Ezau aga 
atumba ala, ala fâ ala ahunzi ala kue si ala duti na plase ti ala. Mbeni ngoi na 
pekoni, azo ti Israel asara nga legeoko tongaso na sese so KOTA GBIA amu na ala 
si ala duti daa so. – 

13KOTA GBIA amu yanga na e, atene: “Fadeso, ala londo, ala fâ ngu ti Zered.” E 
londo si e fâ ngu ni. 

14 Ti londo na Kades-Barnea ngbii ti si na lango so e fâ ngu ti Zered, e sara ngu 
baleota na miombe na lege. Na ngoi ni so, andaa azo so kue ngu ti ala alingbi ti 
sara bira na ndembe so e londo na Kades-Barnea, ala kue akui, alingbi na dengo 
ba so KOTA GBIA ade ando na ala. 

15KOTA GBIA wani laa aga na tere ti ala ti sara titene ala kue ahunzi na ya ti bâbâ. 

16Na ndembe so angangu zo ti bira ni kue akui awe, 

17KOTA GBIA atene na mbi: 

18“Fadeso, ala yeke gue ti fâ katikati ti sese ti Moab, ala yeke fâ nga ya ti sese ti 
Ar ti hon. 

19Ala yeke si na ndo so abaa le na sese ti azo ti mara ti Amon. Ala gi tënë na azo 
ti mara ti Amon ni pepe; ala tiri bira na ala pepe! Biani, fade mbi yeke mu sese 
na ala pepe na ya ti kodro ti azo ti mara ti Amon ni. Mbi mu sese ni na ahale ti 
Lot awe titene aga ti ala.” 

20– Azo abaa atene, sese ni ayeke ti azo ti mara ti Refa. Biani, ando, azo ti mara ti 
Refa laa alango kâ. Azo ti mara ti Amon airi ala, azo ti mara ti Zamzum. 

21Ala yeke angangu zo mingi, ala wu mingi si ala yeke ayongoro zo tongana azo 
ti mara ti Anak. Me KOTA GBIA afâ ala ahunzi ala kue na gango ti azo ti mara ti 
Amon; azo ti mara ti Amon atumba ala na ya ti kodro ni si ala duti na plase ti ala. 

22KOTA GBIA asara legeoko tongaso ndali ti azo ti mara ti Edom, ahale ti Ezau, 
so alango na sese ti Seir. Lo fâ azo ti mara ti Hor, lo hunzi ala kue na gango ti azo 
ti mara ti Edom. Azo ti mara ti Edom atumba azo ti mara ti Hor na ya ti kodro ni 
si ala duti na plase ti ala, ngbii asi laso. 

23Ti azo ti mara ti Avi, ala lango ando na ya ti akete kodro ti sese ti Gaza. Me azo 
alondo na Kaftor aga, afâ ala kue ahunzi ala si aduti na ya ti akodro ni na plase ti 
ala. – 

24Na pekoni, KOTA GBIA amu yanga na e, atene: “Ala londo, ala gue, afâ ngu ti 
Arnon. Mbi yeke zia na maboko ti ala Sihon, gbia ti azo ti mara ti Amori, gbia ti 
Heshebon, lo na kodro ti lo. Ala to nda ti mu kodro ni, ala tiri bira na lo! 

25Gi laso laso, mbi yeke to nda ti sara si amara ti dunia kue aduti na kota mbeto 
ti ala, ala duti na mbeto ti ala. Tongana azo ni ama tënë ti ala, fade be ti ala ayeke 
fun kue si ala yeke do na mbeto.” 

Azo ti Israel amu kodro-gbia ti Sihon 

26Moïse atene: So e de na benyama ti Kedemot, mbi tokua azo na Sihon, gbia ti 
Heshebon, ti tene na lo tënë ti siriri; mbi tene: 

27“E ye ti fâ ya ti kodro ti mo ti hon. Fade e yeke ngba gi na ndö ti kota lege, e 
yeke hon mbage na mbage pepe. 

28Kobe so e yeke te na ngu so e yeke nyon, fade e yeke vo ni vongo na nginza na 
maboko ti mo. Zia na e lege titene e hon hongo senge na ya ti kodro ti mo. 

29Ahale ti Ezau so alango na sese ti Seir, na azo ti mara ti Moab so alango na sese 
ti Ar azia na e lege si e hon na ya ti sese ti ala. E ye ti gue ti fâ ngu ti Jourdain 
titene e si na sese so KOTA GBIA Nzapa ti e amu na e.” 

30Me Sihon, gbia ti Heshebon, ake titene e hon na ndo ti lo. Andaa KOTA GBIA 
Nzapa ti ala, azo ti Israel asara lani si li ti lo akpengba si be ti lo akpengba, 
tongaso si lo lingbi ti zia lo na maboko ti ala; nilaa ye ni asi lani tongaso. 

31KOTA GBIA atene na mbi: “Baa, gi laso laso, mbi zia Sihon na kodro ti lo na 
maboko ti mo awe. Mo to nda ti mu sese ti lo ni titene aga ti mo.” 

32Sihon na aturugu ti lo kue asigigi ti tiri bira na e na kodro ti Yahas. 

33KOTA GBIA Nzapa ti e azia lo na maboko ti e; e hon ndö ti lo na bira, lo na 
amolenge ti lo ti koli na aturugu ti lo kue. 

34Na pekoni, e mu agbata ti lo kue; e buba ni kue kue kue, e fâ akoli, awali na 
amolenge, e hunzi ala; e zia zo oko angba na fini pepe. 

35Ye so e gbu na peko ti bira ayeke gi anyama ti kodro na akungba so e wara na 
ya ti agbata so e mu ni. 

36Ti londo na gbata ti Aroer so ayeke na yanga ti ngu ti Arnon ti hon na mbage ti 
gbata so ayeke na popo-hoto ngbii ti si na Galaad, mbeni gbata oko so akara e 
ayeke daa pepe. KOTA GBIA Nzapa ti e azia agbata ni kue na maboko ti e. 

37Me e ndu sese ti azo ti mara ti Amon pepe, so ti tene sese so kue ayeke na tere 
ti ngu ti Yabok, nga na agbata so ayeke na sese ti ahoto. KOTA GBIA amu lani 
yanga na e titene e si na ando ni so pepe. 

Ndia ti fani use ni 3 

Azo ti Israel amu kodro-gbia ti Og 

1Moïse atene: Na pekoni, e mu lege, e gue na mbage ti nduzu, na sese ti Bashan. 
Og, gbia ti Bashan, lo na aturugu ti lo aga awara e ti tiri bira na e na gbata ti Edrei. 

2Tongaso KOTA GBIA atene na mbi: “Sara mbeto ti lo pepe! Mbi yeke zia lo na 
maboko ti mo, lo na aturugu ti lo nga na sese ti lo. Fade mo yeke sara na lo gi ye 
so mo sara na Sihon, gbia ti azo ti Amori, so lo yeke lango lani na gbata ti 
Heshebon.” 

3KOTA GBIA Nzapa ti e asara si e so nga benda na ndö ti Og na aturugu ti lo; e 
hon ndö ti ala, tongaso e zia mbeni zo oko angba na fini pepe. 

4Na pekoni, e mu agbata ti lo kue; mbeni oko ti kara e ayeke daa pepe: agbata 
baleomene ti sese ti Argob, na sese ti Bashan, ndo so Og ayeke le-gbia lani daa. 

5Angangu gbagba ayeke na tere ti agbata ni, agbagba ni ayo na nduzu mingi, a 
kanga yanga ti agbagba ni na angbongboro wen. Agbata mingi ayeke nga daa so 
agbagba ayeke na tere ni pepe. 

6E buba agbata ni kue kue kue, e fâ akoli, awali na amolenge, e hunzi ala, tongana 
ti so e sara lani na kodro ti Sihon, gbia ti Heshebon. 

7Me e gbu na peko ti bira anyama ti kodro na akungba ti agbata ni kue. 

Kangbingo ya ti sese ti Galaad 

8Moïse atene: Na ngoi ni so, e mu sese ti agbia use ti azo ti mara ti Amori so aduti 
na To ti Jourdain, ti londo na ngu ti Arnon ngbii asi na hoto ti Hermon. 

9– Azo ti Sidon adi iri ti hoto so Sirion, azo ti mara ti Amori adi iri ni Senir. – 

10E mu agbata kue ti kpangbara sese so ayeke na mbage ti nduzu; e mu nga sese 
kue ti Galaad na ti Bashan, ngbii asi na Salka nga na Edrei, agbata use so Og ayeke 
le-gbia daa, na sese ti Bashan. 

11– Og, gbia ti Bashan ayeke tanga ti azo ti mara ti Refa so angba na fini. Laso na 
Raba, li-kodro ti azo ti mara ti Amon, azo angba ti baa gbogbo ti lo, gbogbo ti lo 
ti wen so yongoro ni ahon metere osio, nduru ni ayeke metere use. – 

12Na ngoi ni so, e mu sese so kue ayeke na Banga ti gbata ti Aroer, na tere ti ngu 
ti Arnon titene aga ti e. Mbi mu ndambo ti sese ti ahoto ti Galaad na azo ti mara 
ti Ruben nga na azo ti mara ti Gad; mbi mu sese ni na ala na agbata ni kue. 

13Tanga ti sese ti Galaad nga na sese ti Bashan kue, so ti tene kodro so Og ale-
gbia lani daa, mbi mu ni na ndambo ti mara ti Manase. – Sese ti Argob kue na ti 
Bashan, azo adi iri ni sese ti azo ti mara ti Refa. 

14Yair, mbeni hale ti Manase amu sese ti Argob so kue ayeke na sese ti Bashan 
ngbii asi na katikati ti sese ti azo ti mara ti Geshur na ti Maaka. Lo zia iri ti lo na 
ndö ti sese ti Argob ni, lo tene “akete kodro ti Yair”; iri ni angba ngbii asi laso. – 

15Mbi mu sese ti Galaad na ahale ti Makir, mbeni molenge ti Manase. 

16Ti azo ti mara ti Ruben na ti Gad, mbi mu na ala mbage ti sese so alondo na 
Galaad ngbii asi na tere ti ngu ti Arnon. Yanga ti ngu ti Arnon ayeke katikati ti 
sese ni na mbage ti Mbongo; ngu ti Yabok ayeke katikati ni na sese ti azo ti mara 
ti Amon. 

17Katikati ti sese ni na mbage ti Do amu tere ti popo-hoto ti Jourdain ti gue na ni, 
ti londo na kota ngu ti Genezaret ngbii asi na kota ngu ti Gba-ti-ingo, ague ngbii 
asi na gbe ti hoto ti Pisga, na mbage ti To. 

18Na ngoi ni so, mbi mu yanga na amara so awara sese ti ala awe so, mbi tene: 
“Fadeso, KOTA GBIA Nzapa ti ala azia sese ni na maboko ti ala awe titene ala mu 
ni aga ti ala. Ala angangu zo ti bira so kue ayeke na popo ti ala, alingbi ala mu aye 
ti bira ti ala, ala hon na li ni kozo na a-ita ti ala, azo ti Israel, ala fâ ngu ti Jourdain. 

19Gi awali ti ala, na amolenge ti ala, na gba ti anyama ti ala ayeke ngba ge na ya 
ti agbata so mbi mu na ala. – Mbi hinga, mbi tene, ala yeke na anyama gbani 
gbani. – 

20 Ala mu maboko na a-ita ti ala ngbii KOTA GBIA asara titene ala nga, ala wara 
lege ti duti kpoo tongana ti so ala duti ge so. Ala mu maboko na a-ita ti ala ni 
titene ala nga, ala wara sese so KOTA GBIA Nzapa ti ala, azo ti amara ti mbage ti 
To, aye ti mu na ala na mbage ti ngu ti Jourdain kâ. Na pekoni, fade ala oko oko 
akiri na ndo ti ala, na sese so mbi mu na ala.” 

21Na ngoi ni so, mbi mu yanga na Josué; mbi tene na lo, mbi tene: “Mo wani, mo 
baa na le ti mo ye so kue KOTA GBIA Nzapa ti ala asara na agbia use ti azo ti mara 
ti Amori. Fade lo yeke sara gi mara ti ye so na agbia so kue mo yeke si na sese ti 
ala na peko ti so ala yeke fâ ngu ti Jourdain. 

22Ala sara mbeto ti agbia ni so pepe, ngbanga ti so KOTA GBIA Nzapa ti ala ayeke 
tiri bira, lo wani ndali ti ala.” 

Moïse ayeke si na sese ti Kanaan pepe 

23Moïse atene: Na ngoi ni so, mbi voro tere ti mbi na KOTA GBIA, mbi tene: 

24“Kota Gbia NZAPA, mo to nda ti fa na mbi, zo ti kua ti mo, kota ti mo na ngangu 
ti maboko ti mo. Mbeni nzapa nde, ataa na yayu, ataa na ndö ti sese so alingbi ti 
sara akota ye tongana mo ayeke daa pepe! 

25Mbi gbu gere ti mo, zia mbi fâ ngu, mbi gue, mbi baa nzoni sese so ayeke na 
mbage ti ngu ti Jourdain, na pendere sese ti ahoto so nga na ahoto ti Liban maa!” 

26Me ndali ti ala, KOTA GBIA asara ngonzo na tere ti mbi; lo ke ti ma mbi si lo 
tene: “Awe! Zia ti so mê ti mbi na tënë so! 

27 Mo ma na li ti hoto ti Pisga; mo yo le ti mo na nduzu, mo baa ndo na mbage ti 
Do, na mbage ti Banga, na mbage ti Mbongo nga na mbage ti To. Mo baa ndo ni 
mbirimbiri! Me mo yeke fâ ngu ti Jourdain so pepe! 

28Mo mu yanga na Josué. Mo sara titene lo gbu ngangu, lo sara ye ti koli. Biani, lo 
laa lo yeke gue na azo ni ti fâ ngu ti Jourdain, lo laa lo yeke mu sese so mo yeke 
baa so na azo ni titene aga ti ala.” 

29Ngbene ye kâ, e laa e ngba ge na popo-hoto so abaa le na kodro ti Bet-Peor so. 

Ndia ti fani use ni 4 

Sarango ye alingbi na ndia ti Nzapa 

1Moïse atene: Ala azo ti Israel, fadeso ala ma aye so ndia afa nga na atënë ti ndia 
so mbi yeke fa na ala titene ala sara ye alingbi na ni. Tongaso, fade ala yeke duti 
na fini si ala yeke gue ti mu sese so KOTA GBIA, Nzapa ti akotara ti ala amu na 
ala. 

2 Tënë so mbi yeke fa na ala, alingbi ala zia mbeni tënë na ndö ni pepe, ala zi nga 
mbeni tënë na ya ni pepe; me alingbi ala sara ye alingbi na atënë kue ti yanga ti 
KOTA GBIA Nzapa ti ala. 

3Ala wani abaa na le ti ala ye so KOTA GBIA asara ndali ti vorongo Baal ti Peor: 
azo so kue na popo ti ala amu peko ti nzapa nde so, KOTA GBIA afâ ala kue. 

4Me ala, azo so abata be ti ala na KOTA GBIA Nzapa ti ala, ala kue, ala ngba na fini 
laso. 

5Ala baa, mbi fa na ala aye so ndia afa nga na atënë ti ndia alingbi na yanga so 
KOTA GBIA Nzapa ti mbi amu na mbi. Na ndembe so ala yeke si ande na ya ti 
kodro so ala yeke mu ni titene aga ti ala, fade ala yeke sara ye alingbi na ni. 

6Tongana ala bata andia ni si ala sara ye alingbi na ni, amara nde so ayeke ma 
tënë ni, fade ala yeke baa ala, azo ti Israel, tongana azo ti ndara na azo ti hingango 
ndo; azo ni ayeke tene: “So ndara na hingango ndo na kota mara so!” 

7KOTA GBIA Nzapa ti e ayeke lakue nduru na e tongana e iri lo ti mu maboko na 
e. Mbeni kota mara nde ayeke daa so anzapa ti lo ayeke nduru na lo tongana ti e 
so? 

8Aye so ndia afa nga na atënë ti ndia so mbi zia na gbe ti ala laso ayeke 
mbirimbiri. Mbeni kota mara nde ayeke daa so aye so ndia ti lo afa nga na atënë 
ti ndia ti lo ayeke mbirimbiri tongana ti e so? 

Lani Nzapa afa tere ti lo na azo ti Israel na hoto ti Horeb 

9Moïse atene: Ye oko, alingbi ala azo ti Israel, ala sara hange, le ti ala akpengba! 
Ye so ala wani abaa na le ti ala, alingbi be ti ala agirisa na ni pepe. Ala bata ni na 
be ti ala na lango ti fini ti ala kue; ala fa tënë ni na amolenge ti ala nga na 
amolenge ti amolenge ti ala. 

10Ala dabe ti ala na lango so ala luti lani na dawa ti KOTA GBIA Nzapa ti ala, na 
hoto ti Horeb! KOTA GBIA atene lani na mbi, atene: “Mo bongbi azo ni kue na 
tere ti mbi; mbi ye ti fa na ala atënë ti mbi. Tongaso, fade ala yeke manda ti kpe 
mbi na lango so kue ala yeke duti na fini na ndö ti sese so. Fade ala yeke fa nga 
ni na amolenge ti ala.” 

11Na lango ni so, ala ga nduru, ala luti na gbe ti hoto ni; hoto ni kue ayeke gi wâ: 
menga ti wâ ni alondo ngbii asi na le ti nduzu, taa na ya ti guru so avuko pitipiti 
nga na ngbongboro mbinda. 

12 KOTA GBIA atene tënë na ala na ya ti wâ ni. Ala ma atënë ti lo, me ala baa lo 
pepe; ala ma gi go ti lo. 

13 Lo sara si ala hinga tënë ti mbuki ti lo. Lo mu yanga na ala titene ala bata mbuki 
ni na sarango ye alingbi na Andia baleoko so lo su na ndö ti akpangbara têne use. 

14Na ngoi ni so, KOTA GBIA amu na mbi yanga ti fa na ala andia na atënë ti ndia 
titene ala sara ye alingbi na ni na ya ti kodro so ala yeke gue ti mu ni titene aga 
ti ala. 

Hange na ayanda! 

15Moïse atene: Na lango so KOTA GBIA atene tënë na ala na hoto ti Horeb, na ya 
ti wâ, ala baa lo pepe; nilaa, alingbi ala sara hange! 

16 Ala sara siokpari pepe na lege ti sarango mbeni yanda, limo ti mbeni ye so a 
leke na kode si akpa koli wala wali, 

17limo ti mbeni ye so akpa nyama so ayeke na ndö ti sese wala ndeke so ayeke 
huru na le ti nduzu, 

18 limo ti mbeni ye so akpa nyama so ayeke hara na sese wala susu so ayeke na 
ya ti angu ti gbe ti sese. 

19Tongana ala yo le ti ala na nduzu ti baa lâ, nze, atongoro, na aye so kue ayeke 
mingi mingi na le ti nduzu, mbeni ye ahanda ala pepe ti kuku na gbe ti aye ni, ala 
voro ala nga pepe. KOTA GBIA Nzapa ti ala azia aye ni so na tanga ti amara ti ndö 
ti sese so. 

20 Me ti ala, azo ti Israel, KOTA GBIA amu ala, lo sara si ala sigigi na sese ti Ezipte, 
ndo so ala baa pasi daa tongana ti zo so ayeke na ya ti kota fur. Lo sara si ala ga 
azo ti lo wani, tongana ti so ala yeke laso. 

21 Andaa ndali ti ala, KOTA GBIA Nzapa ti ala asara ngonzo na tere ti mbi; lo deba 
yanga ti lo, lo tene, fade mbi yeke fâ ngu ti Jourdain pepe, mbi yeke si pepe na ya 
ti nzoni kodro so lo yeke mu na ala titene aga ti ala. 

22Biani, mbi yeke kui ge, na ya ti kodro so; mbi yeke fâ ngu ti Jourdain pepe. Me 
ti ala, ala yeke fâ ngu ti Jourdain ti gue ti mu nzoni sese so ayeke na mbage ni kâ. 

23Ala sara hange! Mbuki so KOTA GBIA Nzapa ti ala asara ni na ala, be ti ala 
agirisa na ni pepe. Ala sara yanda ndali ti ala wani pepe, wala mbeni ye so akpa 
limo ti zo na ti nyama. KOTA GBIA Nzapa ti ala ake na ala ti sara mara ti ye 
tongaso. 

24Biani, KOTA GBIA Nzapa ti ala ayeke tongana wâ so ayeke gbi ye kue; lo yeke 
Nzapa so ayeke sara mbanda ti azo ti lo. 

25Tongana ala duti ande na sese ni aninga si ala du amolenge, amolenge ti ala 
adu amolenge, alingbi ala sara siokpari pepe na lege ti sarango mbeni yanda, 
limo ti mbeni ye so a leke na kode si akpa limo ti aye nde nde. Ala sara pepe ye 
so ayeke sioni ti so be ti KOTA GBIA Nzapa ti ala. 

26Tongana ala sara mara ti asiokpari tongaso, mbi tene na ala laso biani, yayu na 
sese ayeke ma mbi, sese so ala yeke gue ti mu na mbage ti ngu ti Jourdain kâ 
titene aga ti ala so, ala yeke ngba na ya ni aninga pepe, a yeke fâ ala kue ti hunzi 
ala. 

27Fade KOTA GBIA ayeke kangbi ala kirikiri na popo ti amara nde; wungo ti ala 
ayeke ngba gi kete na ya ti akodro so KOTA GBIA ayeke tumba ala daa. 

28 Kâ, ala yeke voro anzapa nde so maboko ti zo laa asara; a sara anzapa ni na 
keke nga na têne. Anzapa ni alingbi ti baa ndo pepe, ti ma ndo pepe, ti te ye pepe, 
wala ti ma fion ti ye pepe. 

29 Tongaso, na kodro ni kâ, ala yeke gi KOTA GBIA Nzapa ti ala. Tongana ala gi lo 
na be ti ala kue, na yingo ti ala kue, fade ala yeke wara lo. 

30Gbanda, tongana ye so kue mbi tene tënë ni na ala so asi na ala si ye ti vundu 
asi na ala, ala yeke kiri na mbage ti KOTA GBIA Nzapa ti ala si ala yeke ma yanga 
ti lo. 

31Biani, KOTA GBIA Nzapa ti ala ayeke Nzapa so ayeke baa mawa ti zo. Fade lo 
yeke zia ala pepe, lo yeke hunzi ala pepe; mbuki so lo deba yanga ti lo ti sara na 
akotara ti ala, be ti lo ayeke girisa na ni pepe. 

Kota ndo ti azo ti Israel 

32Moïse akiri atene: Ala azo ti Israel, ala gbu li ti ala na ndö ti aye so asi giriri 
kozoni, ye so asi kozoni na ala, ngbene ye so Nzapa asara zo na ndö ti sese. Ala 
gbu li ti ala na ndö ti ye so asi, ti londo na mbeni mbage ti yayu asi na mbeni 
mbage ni. Mbeni kota ye tongaso asi laoko awe? Zo ama mbeni tënë tongaso 
laoko awe? 

33Mbeni mara ama go ti mbeni nzapa so atene tënë na ya ti wâ si mara ni angba 
na fini, tongana ti so asi na ala so? 

34Mbeni nzapa nde atara laoko ti gue ti zi azo ti lo na gbe ti mbeni mara nde awe? 
Oko pepe, me KOTA GBIA Nzapa ti ala, azo ti Israel, ague, azi ala na sese ti Ezipte; 
ala wani abaa na le ti ala. Lo zi ala na lege ti ngangu ti maboko ti lo nga na lege ti 
maboko ti lo so lo yoro; na lege ti akota pasi, aye ti kpene na aye ti dongo be, 
akota ye ti ngangu nga na aye so ayeke zia mbeto na be ti zo. 

35 Ala wara lege ti baa aye so kue titene ala hinga atene, KOTA GBIA laa ayeke 
Nzapa; mbeni nzapa nde ayeke daa pepe, gi lo oko. 

36Ala ma go ti lo so alondo kâ na yayu ti fa na ala lege ti mango yanga. Na ndö ti 
sese, lo sara si ala baa kota wâ ti lo; lo tene tënë na ala na ya ti wâ ni. 

37Ndali ti so lo ye akotara ti ala, nilaa lo soro ala, ahale ti ala; lo wani, lo sara si 
ala sigigi na sese ti Ezipte na lege ti kota ngangu ti lo. 

38Fadeso, lo yeke tumba amara nde na dawa ti ala, azo ti Israel; amara ni ayeke 
akota mara, amara so ayeke ngangu ahon ala. Lo yeke gue na ala titene ala li na 
sese ti amara ni si lo yeke mu sese ni na ala titene aga ti ala, azo ti Israel; ye ni 
laa asi laso so. 

39Alingbi ala hinga tënë so laso, ala gbu li ti ala na ndö ni nzoni: KOTA GBIA laa 
ayeke Nzapa na yayu, yongoro na nduzu kâ; lo yeke nga Nzapa na ndö ti sese; 
mbeni Nzapa nde ayeke daa pepe. 

40Alingbi ala sara ye alingbi na aye so ndia ti lo afa nga na atënë ti yanga ti lo so 
mbi yeke fa na ala laso. Tongana ala sara ye alingbi na ni, fade ala na ahale ti ala 
ayeke baa nzoni; gigi ti ala ayeke yo na ya ti kodro so KOTA GBIA Nzapa ti ala 
amu na ala kpu na kpu. 

Agbata ota na mbage ti To so azo ayeke kpe daa ti bata tere ti ala 



371 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

41Na pekoni, Moïse asoro ambeni gbata ota so ayeke na To ti mbage ti ngu ti 
Jourdain 

42 ti ga agbata so zo ayeke kpe daa ti bata tere ti lo. Tongana mbeni zo afâ mba ti 
lo, me lo sara ni na mbana pepe, lo ke nga mba ti lo ni na be ti lo kozoni pepe, 
fade zo ni ayeke kpe na ya ti mbeni gbata ni oko, tongaso si lo lingbi ti soo fini ti 
lo. 

43Agbata ni ayeke Beser, na kpangbara sese so ayeke na benyama, ndali ti azo ti 
mara ti Ruben; Ramot na sese ti Galaad, ndali ti azo ti mara ti Gad; Golan na sese 
ti Bashan, ndali ti azo ti mara ti Manase. 

USE TËNË TI MOÏSE NA AZO TI ISRAEL 
4.44–11.32 

44So ayeke Ndia ti Nzapa so Moïse afa na azo ti Israel. 

45Na peko ti so ala sigigi na sese ti Ezipte, Moïse afa na ala akpengba ndia, andia 
nga na atënë ti ndia. 

46Na ngoi ni so, ala yeke na To ti ngu ti Jourdain, na popo-hoto so abaa le na 
kodro ti Bet-Peor, na sese ti Sihon, gbia ti azo ti mara ti Amori. Sihon alango lani 
na gbata ti Heshebon, me Moïse na azo ti Israel akinda lo na ndembe so ala sigigi 
na Ezipte. 

47Ala mu sese ti lo si aga ti ala; ala mu nga sese ti Og, gbia ti Bashan. – Agbia use 
ti azo ti mara ti Amori so ayeke le-gbia lani na To ti ngu ti Jourdain. – 

48Tongaso, azo ti Israel amu sese so alondo na Aroer so ayeke na tere ti ngu ti 
Arnon, ague ngbii asi na hoto ti Siyon, so mbeni iri ni ayeke Hermon; 

49so ti tene sese so kue ayeke na mbage ti To ti ngu ti Jourdain, ague ngbii asi na 
kota ngu ti Gba-ti-ingo, na gbe ti hoto ti Pisga. 

Ndia ti fani use ni 5 

Andia baleoko 
(Sigi 20.1-17) 

1Moïse airi azo ti Israel kue si lo tene na ala: “Ala azo ti Israel, ala ma aye so ndia 
afa nga na atënë ti ndia so mbi yeke tene na ala laso. Ala manda ni si ala sara kue 
ti sara ye alingbi na ni. 

2KOTA GBIA Nzapa ti e asara mbuki na e na hoto ti Horeb. 

3Lo na akotara ti e laa, ala sara mbuki ni pepe; me lo sara ni na e so kue e ngba 
na fini laso. 

4Na li ti hoto, KOTA GBIA atene tënë na ala le na le, na ya ti wâ. 

5 Na ngoi ni so, mbi luti na popo ti ala na KOTA GBIA ti tene na ala peko ti atënë 
ti KOTA GBIA. Biani, ala sara mbeto ti wâ ni si ala ma na li ti hoto ni pepe. KOTA 
GBIA atene: 

6“Mbi yeke KOTA GBIA Nzapa ti mo; mbi laa mbi sara si mo sigigi na sese ti 
Ezipte, ndo so mo yeke lani ngbaa daa. 

7“Alingbi mo voro ambeni nzapa nde pepe, gi mbi oko. 

8“Alingbi mo sara mbeni yanda ndali ti mo pepe, wala mbeni ye so akpa ye so 
ayeke na le ti nduzu, wala ye so ayeke na ndö ti sese wala ye so ayeke na ya ti 
ngu na gbe ti sese. 

9 Alingbi mo kuku na gbe ti ayanda so pepe, mo voro ala pepe, ngbanga ti so mbi 
KOTA GBIA Nzapa ti mo, mbi yeke Nzapa so ayeke sara mbanda ti azo ti lo. Azo 
so asara sioni ti ke mbi, mbi yeke kiri na sioni ti azo ni na ndö ti ahale ti ala, ngbii 
asi na molongo ota ni wala molongo osio ni. 

10Me azo so aye mbi si ala yeke sara ye alingbi na atënë ti yanga ti mbi, mbi yeke 
sara nzoni be na ahale ti ala ngbii asi na molongo saki oko. 

11“Alingbi mo di iri ti mbi KOTA GBIA Nzapa ti mo senge senge pepe. Biani, zo so 
adi iri ti mbi senge senge, mbi yeke zia lo senge pepe. 

12“Alingbi mo bata lango ti wungo tere nde ndali ti mbi, alingbi na yanga so 
KOTA GBIA Nzapa ti mo amu na mo. 

13Mo sara akua ti mo kue na ya ti lango omene. 

14Me lango mbarambara ni ayeke lango ti wungo tere so a zia nde ndali ti KOTA 
GBIA Nzapa ti mo. Na lango ni so, alingbi mo sara kua oko pepe, ataa mo, ataa 
molenge ti mo ti koli, ataa molenge ti mo ti wali, ataa zo ti kua ti mo ti koli, ataa 
zo ti kua ti mo ti wali, ataa bagara ti mo, ataa lele ti mo, ataa mbeni nyama ti mo 
oko, ataa wande so ayeke lango na kodro ti mo. Alingbi zo ti kua ti mo ti koli na 
ti wali awu tere ti ala tongana mo. 

15Mo dabe ti mo so, ando mo yeke ngbaa na Ezipte si KOTA GBIA Nzapa ti mo 
asara si mo sigigi na lege ti ngangu ti maboko ti lo nga na lege ti maboko ti lo so 
lo yoro. Ndani laa, KOTA GBIA Nzapa ti mo amu yanga na mo titene mo bata 
lango ti wungo tere. 

16“Alingbi mo ne babâ na mama ti mo, tongana ti so mbi KOTA GBIA, mbi mu 
yanga na mo. Tongaso si gigi ti mo ague, ayo si mo yeke duti nzoni na sese so 
mbi KOTA GBIA Nzapa ti mo, mbi mu na mo. 

17 “Alingbi mo fâ zo pepe. 

18“Alingbi mo gi wali wala koli ti zo pepe. 

19“Alingbi mo nzi pepe. 

20“Alingbi mo tene mvene na li ti mba ti mo pepe na le ti ngbanga. 

21“Alingbi mo sara nzara ti wali ti mba ti mo pepe; mo sara nzara ti ye so mba ti 
mo ayeke na ni pepe, ataa yaka ti lo, ataa zo ti kua ti lo ti koli, ataa zo ti kua ti lo 
ti wali, ataa bagara ti lo, ataa lele ti lo.” 

22So ayeke atënë so KOTA GBIA atene na ala na kota go, na ya ti wâ, na ya ti guru 
ti wâ nga na ya ti ngbongboro mbinda. Lo tene atënë ni na ala so kue abongbi na 
gbe ti hoto; lo zia mbeni tënë nde na ndö ni pepe. Na pekoni, lo su atënë ni na le 
ti akpangbara têne use si lo mu ni na mbi. 

Moïse ayeke wayanga-Nzapa 

23Moïse akiri atene: Na peko ti so ala ma go so alondo na ya ti vukongo ndo, na 
ndembe so ndö ti hoto ni kue ayeke gi wâ, amakonzi so ayeke na li ti amara ti ala 
na akangba ti ala aga nduru na mbi; 

24ala tene: “KOTA GBIA Nzapa ti e afa na e gonda ti lo, lo fa nga na e so lo yeke 
kota. E ma go ti lo so alondo na ya ti wâ. Laso, e baa so Nzapa alingbi ti tene tënë 
na zo si zo ni angba na fini senge. 

25Me ngbanga ti nyen si e yeke gi titene kota wâ so agbi e kue ti hunzi e? Tongana 
e kiri e ma go ti KOTA GBIA Nzapa ti e, gbaa e yeke kui! 

26Zo wa laa ama laoko go ti Nzapa so ayeke na fini, lo tene tënë na zo ni na ya ti 
wâ tongana ti e so si lo ngba na fini? 

27 Ti mo, Moïse, mo laa mo yeke gue nduru na KOTA GBIA Nzapa ti e ti ma atënë 
so kue lo yeke tene. Fade mo yeke kiri ti tene peko ni na e si e yeke sara ye alingbi 
na ni.” 

28KOTA GBIA ama atënë so kue ala tene na mbi, nilaa lo tene na mbi: “Mbi ma 
tënë so azo ni atene na mo so awe. Tënë ti ala ni kue ayeke na legeni. 

29Tongana ala leke fade be ti ala biani ti kpe mbeto ti mbi tongaso lakue si ala 
sara ye alingbi na atënë ti yanga ti mbi, ka ayeke nzoni mingi! Ka ala, na ahale ti 
ala ayeke duti nzoni kpu na kpu! 

30Gue mo tene na ala ti kiri na da ti ala. 

31Me ti mo, mo ngba ge na tere ti mbi. Fade mbi yeke fa na mo atënë ti yanga ti 
mbi kue, aye so ndia afa nga na atënë ti ndia so fade mo yeke fa ni na ala titene 
ala sara ye alingbi na ni na ya ti kodro so mbi yeke mu na ala titene aga ti ala.” 

32Moïse akiri atene na azo ti Israel, atene: Ala sara kue ti sara ye alingbi na ye so 
KOTA GBIA Nzapa ti ala amu yanga na ala ti sarango ni; ala zia ni, ahon mbage 
na mbage pepe. 

33Ala tambula lakue gi na lege so KOTA GBIA Nzapa ti ala afa na ala; tongaso si 
fade ala yeke duti na fini, gigi ti ala ayeke yo si ala yeke duti nzoni na ya ti kodro 
so ala yeke mu ni titene aga ti ala. 

Ndia ti fani use ni 6 

“Alingbi mo ye KOTA GBIA Nzapa ti mo” 

1Moïse atene: So ayeke atënë ti yanga, aye so ndia afa nga na atënë ti ndia 
so KOTA GBIA Nzapa ti ala amu yanga na mbi ti fa ni na ala, tongaso si ala lingbi 
ti sara ye alingbi na ni na ya ti kodro so ala yeke gue ti mu ni titene aga ti ala. 

2Tongaso, fade ala yeke kpe mbeto ti KOTA GBIA Nzapa ti ala na lango ti fini ti 
ala kue, ala yeke sara ye alingbi na aye so kue ndia ti lo afa nga na atënë ti ndia 
ti lo so kue mbi fa na ala, na ahale ti ala, tongaso si gigi ti ala ague, ayo. 

3Ala azo ti Israel, ala ma atënë ti ndia ni, ala sara kue ti sara ye alingbi na ni. 
Tongaso, fade ala yeke duti nzoni, ala yeke ga azo ti mara so awu mingi na sese 
so ngu ti me ti bagara na mafuta ti wotoro asi singo daa, tongana ti so KOTA 
GBIA, Nzapa ti akotara ti ala amu zendo ni na ala. 

4 “Ala azo ti Israel, ala ma! KOTA GBIA Nzapa ti e ayeke oko KOTA GBIA. 

5 Alingbi mo ye KOTA GBIA Nzapa ti mo na be ti mo kue, na yingo ti mo kue, na 
ngangu ti mo kue. 

6Atënë ti ndia so mbi yeke fa ni na mo laso, fade ayeke ngba na be ti mo. 

7Mo yeke fa ni na amolenge ti mo; mo yeke tene tënë ni na ndembe so mo duti 
na da ti mo nga na ndembe so mo yeke tambula na lege, na ndembe so mo gue ti 
lango nga na ndembe so mo zingo na lango. 

8Titene be ti mo agirisa na ni pepe, fade mo yeke kanga ni na maboko ti mo nga 
na ndö ti le ti mo. 

9 Mo yeke su ni na tere ti akadere ti yanga ti da ti mo nga na tere ti yanga ti 
agbagba ti gbata ti mo.” 

Israel, alingbi be ti mo agirisa na Nzapa ti mo pepe 

10 Moïse atene: Na ndembe so KOTA GBIA Nzapa ti ala ayeke sara titene ala li na 
sese so lo mu na ala alingbi na zendo so lo mu na akotara ti ala Abraham, Isaac 
na Jacob, kâ, fade ala yeke wara apendere kota gbata so ala wani aleke ni pepe, 

11ada so asi singo na mara ti amosoro nde nde so ala wani abongbi ni pepe. Ala 
yeke wara adu ti ngu so ala wani azi ni pepe, akeke ti vinye na akeke ti olive so 
ala wani alu ni pepe. Ala yeke te kobe, ya ti ala si. 

12Tongaso, ala sara hange titene be ti ala agirisa na KOTA GBIA pepe, lo so lo sara 
si ala sigigi na sese ti Ezipte, ndo so ala yeke lani angbaa daa so. 

13 Fade ala yeke kpe mbeto ti KOTA GBIA Nzapa ti ala, ala yeke voro gi lo oko si 
ala yeke deba yanga ti ala gi na iri ti lo. 

14Ala yeke mu peko ti anzapa nde pepe, anzapa ti amara so angoro ala, 

15ngbanga ti so KOTA GBIA Nzapa ti ala so ayeke na popo ti ala ayeke Nzapa so 
ayeke sara mbanda ti azo ti lo. Ala sara hange si ala zia ngonzo na be ti lo pepe; 
tongaso pepe, fade lo yeke fâ ala kue ti hunzi ala na ndö ti sese so. 

16 Ala tara be ti KOTA GBIA Nzapa ti ala pepe, tongana ti so ala sara lani na Masa 
so. 

17Ala sara ye taa na legeni alingbi na atënë ti yanga ti KOTA GBIA Nzapa ti ala, 
akpengba ndia ti lo nga na aye so ndia ti lo afa si lo mu na ala. 

18Ala sara ye so ayeke mbirimbiri, ye so ayeke nzoni na le ti KOTA GBIA; tongaso 
si fade ala yeke baa nzoni si ala lingbi ti gue ti mu nzoni sese so KOTA GBIA adeba 
yanga ti lo lani ti mu na akotara ti ala. 

19Tongana ti so KOTA GBIA atene, fade ala yeke tumba awato ti ala yongoro na 
dawa ti ala. 

20Gbanda, amolenge ti ala ayeke hunda ala, atene: “Ndali ti nyen si KOTA GBIA 
Nzapa ti e amu yanga so na ala, andia so nga na atënë ti ndia so?” 

21Fade ala yeke kiri tënë na ala, atene: “Ando, e yeke angbaa ti gbia Faraon na 
sese ti Ezipte; me KOTA GBIA asara si e sigigi na ya ti kodro ni na lege ti kota 
ngangu ti lo. 

22KOTA GBIA asara akota ye ti kpene na aye ti dongo be si e baa ni na le ti e: lo 
bi kota mawa na tere ti azo ti Ezipte, gbia Faraon nga na azo ti da ti lo kue. 

23Ti e, KOTA GBIA asara si e sigigi na sese ti Ezipte, lo gue na e na ya ti kodro so 
lo ye titene e mu ni, alingbi na zendo so lo mu lani na akotara ti e. 

24KOTA GBIA amu yanga na e ti sara ye alingbi na aye so kue ndia afa. Tongana 
e kpe mbeto ti lo, fade e yeke duti nzoni lakue si lo yeke bata e na fini, tongana ti 
laso so. 

25Tongana e sara kue ti sara ye alingbi na atënë ti ndia so kue na dawa ti KOTA 
GBIA Nzapa ti e, fade lege ti dutingo ti e ayeke lingbi na ti so anzere na lo.” 

Ndia ti fani use ni 7 

Azo ti Israel ayeke azo so a zia ala nde ndali ti KOTA GBIA 

1 Moïse atene: Fade KOTA GBIA Nzapa ti ala ayeke gue na ala titene ala li na ya ti 
kodro so ala yeke mu ni titene aga ti ala. Lo yeke tumba gba ti amara nde na 
dawa ti ala, amara mbarambara so awu mingi si ala yeke ngangu mingi ahon ala: 
azo ti mara ti Het, ti Girgashi, ti Amori, ti Kanaan, ti Perizi, ti Hivi na ti Yebus. 

2KOTA GBIA ayeke zia amara ni na gbe ti komandema ti ala, azo ti Israel, ala yeke 
hon ndö ti azo ni na bira si ala yeke fâ ala kue ti hunzi ala. Alingbi ala sara mbuki 
na azo ti amara ni pepe, ala baa mawa ti ala pepe; 

3ala sara kogara na azo ti amara ni pepe, ala mu amolenge ti ala ti wali pepe ti ga 
awali ti amolenge ti ala ti koli; ala soro na popo ti amara ni pepe awali ti mu na 
amolenge ti ala ti koli. 

4Tongaso pepe, fade azo ti amara nde ni ayeke handa amolenge ti ala ti zia KOTA 
GBIA, ti mu peko ti anzapa nde. Fade ngonzo ti KOTA GBIA ayeke londo na tere 
ti ala, azo ti Israel si gi hio tongaso, lo yeke fâ ala kue ti hunzi ala. 

5 Baa ye so ala, azo ti Israel, alingbi ala sara na azo ti amara ni so laa: ala kungbi 
agbalaka ti ala na sese, ala fâ ya ti angbongboro têne ti ala so ala leke aluti na 
nduzu so, ala de na sese akeke ti ala so ala leke aluti na nduzu ndali ti nzapa-wali 
Ashera so, ala gbi ayanda ti ala. 

6 Biani, ala azo ti Israel, ala yeke azo so a zia ala nde ndali ti KOTA GBIA Nzapa ti 
ala. Ala yeke azo so lo soro ala na popo ti amara kue ti sese ti ga azo ti lo wani. 

KOTA GBIA abata lege ti mbuki ti lo na azo ti lo 

7Moïse atene: Ndali ti so ala wu ahon amara kue laa KOTA GBIA aye ala si lo soro 
ala so pepe; me lo ye ala si lo soro ala, ngbanga ti so ala yeke kete mara mingi na 
popo ti amara kue. 

8Me KOTA GBIA aye ala, lo ye ti sara ye so lo deba yanga ti lo lani daa na akotara 
ti ala. Nilaa, na lege ti ngangu ti maboko ti lo, lo sara si ala sigigi na sese ti Ezipte, 
ndo so lani ala yeke angbaa daa. Lo zi nga ala na gbe ti komandema ti Faraon, 
gbia ti Ezipte. 

9Alingbi ala hinga atene, KOTA GBIA Nzapa ti ala laa ayeke Nzapa, taa Nzapa 
biani. Lo yeke bata tënë ti mbuki ti lo si lo yeke sara nzoni be na azo so aye lo si 
ala yeke sara ye alingbi na atënë ti yanga ti lo, ngbii asi na molongo saki oko 
ti ahale ti ala. 

10 Me ti azo so ake lo, gi hio tongaso, lo yeke futa ala alingbi na ye so ala sara; lo 
yeke sara si ala kui. Zo so ake lo, lo yeke ku kungo pepe ti sara ye na lo; lo yeke 
futa zo ni gi hio tongaso. 

11Nilaa, alingbi ala bata atënë ti yanga ti mbi, na aye so ndia afa nga na atënë ti 
ndia so mbi yeke fa na ala laso; ala sara ye alingbi na ni. 

12Tongana ala dingi mê ti ala ti ma atënë ti ndia ni, tongana ala bata ni si ala sara 
ye alingbi na ni, fade KOTA GBIA ayeke bata ndali ti ala tënë ti mbuki so lo na 
akotara ti ala asara ni; lo yeke ngba ti sara nzoni be na ala. 

13Lo yeke ye ala, lo yeke sara tufa na ndö ti ala, lo yeke sara si ala du amolenge 
mingi. Lo yeke sara tufa na ndö ti akobe ti yaka ti ala, ble ti ala, fini vin ti ala na 

mafuta ti ala. Lo yeke sara si abagara ti ala, ataba ti ala na angasa ti ala adu mingi 
na ya ti kodro so lo yeke mu na ala, alingbi na zendo so lo mu na akotara ti ala. 

14Lo yeke sara tufa na ndö ti ala ahon ambeni mara kue. Na popo ti ala, fade koli 
ti dungo ni pepe wala wali ti dungo ni pepe, wala nyama ti dungo ni pepe ayeke 
duti daa pepe. 

15Fade KOTA GBIA ayeke kanga lege na akobela kue ti sara ala; lo yeke kanga 
lege si asioni kobela ti bubango kodro so asara azo ti Ezipte agbu ala pepe, asioni 
kobela so ala hinga tënë ni kue so. Lo yeke tokua kobela ni na ndö ti ala, azo ti 
Israel pepe, me lo yeke bata ni ndali ti azo so ake ala. 

16 Amara so kue KOTA GBIA ayeke zia ala na maboko ti ala, azo ti Israel, alingbi 
ala baa mawa ti ala pepe, ala fâ ala kue ahunzi ala. Ala voro anzapa ti amara ni 
so pepe. Tongaso pepe, fade anzapa ni ayeke ga kuku ti gbungo ala. 

KOTA GBIA ayeke bata azo ti lo 

17Moïse atene: Ala azo ti Israel, fade ala yeke tene na be ti ala, atene: “Azo ti 
amara so ayeke ngangu ahon e. Fade e yeke sara tongana nyen ti tumba ala?” 

18Ala sara mbeto ti amara ni so pepe! Ala dabe ti ala na ye so KOTA GBIA Nzapa 
ti ala asara na gbia Faraon nga na kodro ti lo kue: 

19ala wani abaa na le ti ala akota pasi, aye ti kpene na aye ti dongo be so KOTA 
GBIA asara lani. Ala dabe ti ala nga na ngangu ti maboko ti lo nga na maboko ti 
lo so lo yoro ti sara si ala sigigi na ya ti kodro ni. Fade KOTA GBIA Nzapa ti ala 
ayeke sara legeoko tongaso na amara nde so kue ala, azo ti Israel, ala ngba ti sara 
mbeto ti ala so. 

20 Fade KOTA GBIA ayeke tokua akota didiri ti kpo amara ni so; ataa azo so angba 
na fini si ala honde tere ti ala, adidiri ni ayeke kpo ala ngbii ala hunzi kue. 

21Tongaso, alingbi ala do na mbeto na le ti azo ti amara ni so pepe, ngbanga ti so 
KOTA GBIA Nzapa ti ala ayeke na ala, lo yeke kota si lo yeke sara ye ti ziango 
mbeto na be ti zo. 

22Fade KOTA GBIA ayeke tumba kete na kete amara ni so na dawa ti ala. Ala azo 
ti Israel, fade ala lingbi pepe ti fâ azo so kue ti hunzi ala gi hio tongaso, tongaso 
pepe, anyama ti ngonda ayeke wu mingi ti sara sioni na ala. 

23Ti azo ti mara ni so, fade KOTA GBIA Nzapa ti ala, azo ti Israel, ayeke zia ala na 
maboko ti ala. Lo yeke bi tomboka na li ti ala ngbii ala hunzi kue. 

24Lo yeke zia agbia ti amara ni so na maboko ti ala; ala yeke sara titene a zi iri ti 
ala biani biani na ndö ti sese so. Mbeni zo oko na popo ti ala ayeke gbu le ni na 
ala pepe; ala yeke fâ agbia ni kue ti hunzi ala. 

25Fade ala, azo ti Israel, ala yeke gbi na wâ ayanda ti azo ti amara ni. Alingbi nzara 
ti wen ti nginza na lôro so azo ni azia na tere ti ayanda ni asara ala pepe; ala mu 



378 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

aye ni so pepe ti ga ti ala, ngbanga ti so aye ni ayeke sioni mingi na le ti KOTA 
GBIA Nzapa ti ala. Tongana ala mu ni, fade ayeke ga kuku ti gbungo ala. 

26Alingbi mara ti ayanda tongaso ali na ya ti da ti ala pepe. Tongaso pepe, fade a 
yeke buba ala kue legeoko na ayanda ni. Biani, alingbi ala buba ayanda ni so kue, 
ala baa ala tongana ye so ayeke sioni mingi nga na ye so zo alingbi ti baa na le ti 
lo fani use pepe. 

Ndia ti fani use ni 8 

KOTA GBIA afa lege ti hingango ndo na azo ti Israel na ya ti benyama 

1Moïse atene: Alingbi ala sara kue ti sara ye alingbi na atënë ti ndia so mbi fa na 
ala laso. Tongana ala sara ye alingbi na ni, fade ala yeke duti na fini si ala yeke 
wu mingi. Ala yeke wara lege ti mu sese so KOTA GBIA adeba yanga ti lo ti mu 
na akotara ti ala. 

2Ayeke nzoni ala dabe ti ala na yongoro lege so KOTA GBIA Nzapa ti ala asara si 
ala tambula daa na ya ti ngu baleosio na ya ti benyama so. Lo sara tongaso titene 
aye ti ngangu asi na ala, tongaso si lo lingbi ti tara be ti ala ti hinga ye so ayeke 
na ya ti be ti ala; lo lingbi ti baa, wala ala ye ti sara ye alingbi na atënë ti ndia ti 
lo, wala ala ye pepe. 

3Na peko ti aye ti ngangu so KOTA GBIA asara si asi na ala, na peko ti so lo sara 
si ala baa pasi na nzara, lo mu na ala mane, kobe so ala hinga kozoni pepe. Ataa 
ala wani, ataa akotara ti ala ahinga kobe ni so pepe. Lo sara tongaso ti fa na ala 
so zo ayeke ngba na fini gi na lege ti kobe pepe, me na lege ti tënë so kue ayeke 
sigigi na yanga ti KOTA GBIA. 

4Na ya ti ngu baleosio so kue, bongo ti ala aga gbagba ni pepe, gere ti ala asuku 
pepe. 

5Alingbi ala hinga so nzoni: KOTA GBIA aye ti fa lege ti hingango ndo na ala 
tongana ti so babâ ayeke fa lege ti hingango ndo na molenge ti lo. 

6Alingbi ala bata atënë ti ndia ti KOTA GBIA Nzapa ti ala, ala tambula na lege so 
lo ye, ala kpe mbeto ti lo. 

Aye ti tarango be ayeke mingi na sese ti zendo 

7Moïse atene: KOTA GBIA Nzapa ti ala ayeke sara titene ala li na mbeni nzoni 
sese, sese so ngu so ayeke sua nga na ali ti ngu ayeke daa mingi. Ngu so ayeke 
sigigi na gbe ti sese ayeke sua na popo-hoto nga na ya ti ahoto. 

8Sese ni ayeke sese so zo alingbi ti fâ yaka ti ble, ti orze, ti vinye, ti keke ti fige na 
ti keke ti grenade daa; ayeke sese so keke ti olive na mafuta ti wotoro asi singo 
daa. 

9Kâ, ala yeke te kobe gbaa, akara ala; ye oko ayeke tia ala pepe. Na sese ni, wen 
ayeke sigigi na ya ti têne; a yeke gboto kuivre na ya ti ahoto. 

10Ala yeke te kobe alingbi na nzara ti ala si ala yeke mu singila na KOTA GBIA 
Nzapa ti ala ndali ti nzoni sese so lo mu na ala. 

11Ala sara hange si be ti ala agirisa pepe na KOTA GBIA Nzapa ti ala na sarango 
ye pepe alingbi na atënë ti yanga ti lo, na aye so ndia ti lo afa nga na atënë ti ndia 
ti lo so kue mbi fa na ala laso. 

12Fade ala yeke te kobe alingbi na nzara ti ala, ala yeke sara apendere da si ala 
yeke lango na ya ni. 

13Abagara ti ala, ataba na angasa ti ala ayeke wu mingi; ala yeke wara wen ti 
nginza na lôro mingi nga na amosoro nde nde. 

14Tongana ala wara aye tongaso, ala sara hange si ala ga azo ti baba pepe; be ti 
ala agirisa na KOTA GBIA Nzapa ti ala pepe, lo so lo sara si ala sigigi na Ezipte, 
ndo so lani ala yeke angbaa daa. 

15 Lo laa lo sara si ala tambula na ya ti kota benyama so ayeke mu mbeto na zo, 
so asioni ngbo na akparakongo asi singo na ya ni. Na benyama so ahole kasakasa, 
so ngu ti nyongo ni ayeke daa pepe, KOTA GBIA asara si ngu asigigi ndali ti ala 
na ya ti kota têne so akpengba ahon ndoni. 

16 Gi na ya ti oko benyama ni, KOTA GBIA amu na ala mane, kobe so akotara ti 
ala ahinga ni pepe. Lo sara tongaso titene aye ti ngangu asi na ala si lo tara be ti 
ala; na ndani, lo sara nzoni na ala. 

17Ala tene na be ti ala pepe, atene: “Mbi wara amosoro so kue na lege ti akua ti 
mbi nga na lege ti ngangu ti mbi wani.” 

18Alingbi ala dabe ti ala so KOTA GBIA Nzapa ti ala laa amu na ala ngangu ti wara 
amosoro so. Nilaa laso, lo fa lo tene, lo ngba ti bata tënë ti mbuki so lo na akotara 
ti ala asara ni ando. 

19Tongana be ti ala agirisa na KOTA GBIA Nzapa ti ala, tongana ala mu peko ti 
ambeni nzapa nde, tongana ala voro anzapa ni so, tongana ala kuku na gbe ti ala, 
mbi tene na ala laso biani: fade ala yeke kui kue. 

20Biani, tongana ala ma yanga ti KOTA GBIA Nzapa ti ala pepe, fade ala yeke kui 
kue tongana amara nde so KOTA GBIA ayeke fâ ala kue na dawa ti ala so. 

Ndia ti fani use ni 9 

Ndali ti mbirimbiri ti azo ti Israel laa KOTA GBIA asara nzoni na ala pepe 

1Moïse atene: Azo ti Israel, ala ma! Fadeso ala ga nduru ti fâ ngu ti Jourdain awe. 
Ala yeke gue ti tumba azo ti amara nde so awu mingi si ala yeke ngangu mingi 

ahon ala. Ala yeke gue ti mu akota gbata ti amara ni so angangu gbagba ayeke na 
tere ni si ayo ngbii akpo le ti nduzu. 

2 Ala yeke tumba azo ti mara ti Anak, azo ti mara so ayeke ayongoro zo mingi si 
ala yeke ngangu mingi. Ala azo ti Israel, ala hinga tënë ti ala nzoni, azo ayeke tene 
tënë ti ala, atene: “Zo wa laa alingbi ti gbu le ni na ahale ti Anak ni, zo wa?” 

3Alingbi ala hinga laso atene, KOTA GBIA Nzapa ti ala wani laa ayeke tambula na 
dawa ti ala tongana wâ so ayeke gbi ndo kue. Fade lo yeke kinda azo ni na dawa 
ti ala si lo yeke nika ala. Ala azo ti Israel, ala yeke tumba azo ni si ala yeke fâ ala 
kue ti hunzi ala gi hio tongaso, alingbi na zendo so KOTA GBIA amu na ala. 

4Tongana KOTA GBIA Nzapa ti ala atumba ande azo ti amara ni na dawa ti ala, 
ala pika kate ti ala pepe, atene: “Ndali ti mbirimbiri ti e laa KOTA GBIA asara 
titene e mu sese ni si aga ti e!” Me KOTA GBIA atumba amara ni so na dawa ti 
ala, azo ti Israel, ngbanga ti so sarango ye ti amara ni ayeke sioni. 

5Ala azo ti Israel, tongana ala wara lege ti mu sese ti azo ti mara ni titene aga ti 
ala, ayeke ngbanga ti mbirimbiri ti ala pepe wala ayeke ngbanga ti so be ti ala 
ayeke mbirimbiri. Me KOTA GBIA ayeke tumba azo ni, ngbanga ti so sarango ye 
ti ala ayeke sioni. Lo yeke tumba nga azo ni ti sara si zendo so lo mu ando na 
akotara ti ala Abraham, Isaac na Jacob aga taa-tënë. 

6Alingbi ala hinga atene, KOTA GBIA Nzapa ti ala ayeke mu ande sese ni na ala 
titene aga ti ala, me ayeke ndali ti mbirimbiri ti ala pepe. Biani, ala yeke azo ti 
ngangu li! 

Bagara so a sara na lôro: azo ti Israel asara sioni 

7Moïse atene: Ala azo ti Israel, alingbi ala dabe ti ala na ye so: ala zia lani ngonzo 
na be ti KOTA GBIA Nzapa ti ala na benyama. Alingbi be ti ala agirisa na ni laoko 
pepe! Ti londo na lango so ala sigigi na Ezipte si ala ga ngbii asi ge so, ala tomboka 
na tere ti KOTA GBIA lakue. 

8Na hoto ti Horeb, ala zia ngonzo mingi na be ti KOTA GBIA, asara si lo ye lani ti 
fâ ala kue. 

9 Mbi gue na li ti hoto ni ti mu akpangbara têne so a su atënë ti mbuki na le ni, 
mbuki so KOTA GBIA asara lani na ala so. Mbi ngba na li ti hoto ni lango baleosio 
na bi baleosio; mbi te kobe pepe, mbi nyon ngu pepe. 

10KOTA GBIA amu na mbi akpangbara têne use so lo wani, lo su na le ni atënë ti 
ndia ti lo kue. Lo tene lani atënë ti ndia ni na ala na ya ti wâ, na ndembe so ala 
bongbi na gbe ti hoto ni. 

11Na peko ti lango baleosio na bi baleosio so, KOTA GBIA amu na mbi 
akpangbara têne use so, akpangbara têne so a su atënë ti mbuki na le ni. 

12Na pekoni, KOTA GBIA atene na mbi: “Mo londo ge, mo zu hio, ngbanga ti so 
azo ti mo so mo sara si ala sigigi na Ezipte so, ala sara siokpari so ayeke sioni 

mingi. Lege so lani mbi fa na ala, ala do ni hio azia awe. Ala mu lôro, ala kporo ni 
si asara na mbeni yanda!” 

13KOTA GBIA akiri atene na mbi: “Mbi baa azo ni awe, ala yeke azo ti ngangu li! 

14Mo zia na mbi lege: mbi ye ti fâ ala kue, mbi ye ti zi iri ti ala biani biani na ndö 
ti sese so. Na pekoni, na lege ti mo, mbi yeke sara titene mbeni ngangu mara abaa 
gigi, mbeni mara so ayeke kota ahon mara ti azo ti Israel.” 

15Tongaso mbi londo na li ti hoto ni, mbi zu; andaa hoto ni kue gi wâ. Akpangbara 
têne use so a su atënë ti mbuki na le ni ayeke na maboko ti mbi. 

16Mbi baa so ala sara siokpari biani ti ke KOTA GBIA Nzapa ti ala: ala mu lôro, 
ala kporo ni si asara na bagara ndali ti ala wani. Gi hio tongaso, lege so KOTA 
GBIA afa na ala, ala do ni azia. 

17 Ndani laa, mbi mu akpangbara têne use so, mbi bo na sese si mbi fâ ya ni na le 
ti ala. 

Bagara so a sara na lôro: Moïse asambela ndali ti azo ni 

18Moïse atene: Na pekoni, mbi ti na sese na gbe ti KOTA GBIA. Mbi ngba na ndo 
so lango baleosio na bi baleosio tongana ti kozoni; mbi te kobe pepe, mbi nyon 
ngu pepe. Mbi sara ye so ndali ti siokpari so kue ala sara: ala sara ye so ayeke 
sioni mingi na le ti KOTA GBIA, ala zia ngonzo mingi na be ti lo. 

19 Mbeto asara mbi ndali ti ngonzo ti KOTA GBIA na sioni ngonzo ti lo. Biani, 
ngonzo ti lo alondo tongana wâ na tere ti ala si lo ye ti fâ ala kue ti hunzi ala. Me 
ti so ni, KOTA GBIA akiri ama sambela ti mbi. 

20Sioni ngonzo ti KOTA GBIA alondo nga na tere ti Aaron si lo ye ti fâ lo, me mbi 
sambela nga ndali ti Aaron na lango ni so. 

21Mbi mu bagara so ala sara so, ye ti peko ti siokpari ti ala ni, mbi bi ni na le ti 
wâ. Na pekoni, mbi fâ ya ni nduru nduru, mbi nika ni si aga fuku. Mbi tuku fuku 
ni na ya ti ngu so alondo na li ti hoto si ayeke sua. 

22Lani so ala yeke na Tabera, na Masa, na Kibrot-Taava, ala zia nga ngonzo na be 
ti KOTA GBIA. 

23Na Kades-Barnea, KOTA GBIA atokua ala lani si lo tene na ala: “Ala gue, asara 
bira si ala mu sese so mbi mu titene aga ti ala.” Me ala ke ti sara ye alingbi na 
yanga so KOTA GBIA Nzapa ti ala amu. Ala zia be ti ala na ndö ti lo pepe, ala ke ti 
ma yanga ti lo. 

24Ngbene ye so mbi hinga ala, ala sara gi ngangu li na KOTA GBIA ngbii asi laso. 

25So KOTA GBIA aye ti fâ ala kue, mbi ti na sese na gbe ti lo. Mbi ngba na ndo so 
lango baleosio na bi baleosio. 

26Mbi sambela lo, mbi tene: “Kota Gbia NZAPA, mo fâ azo ti mo kue pepe, ala ga 
ye ti mo awe; mo zi ala na lege ti kota ngangu ti mo, mo sara si ala sigigi na Ezipte 
na lege ti ngangu ti maboko ti mo. 

27Ayeke nzoni mo dabe ti mo na azo ti kua ti mo Abraham, Isaac na Jacob. Mo 
baa ndo na ngangu li ti azo so pepe; mo baa ndo na sioni ye ti ala nga na siokpari 
ti ala pepe. 

28Tongana mo fâ azo ti mo kue, fade azo ti kodro so mo sara si e sigigi na ya ni 
so ayeke tene: ‘KOTA GBIA alingbi lani pepe ti sara si azo ti lo ali na sese so lo 
mu lani zendo ni na ala’, wala ala tene: ‘Lo ye ala pepe; lo sara si ala sigigi gi 
titene ala kui na ya ti benyama.’ 

29Andaa ala yeke azo ti mo, ala ga ye ti mo awe. Mo sara si ala sigigi na lege ti 
kota ngangu ti mo nga na lege ti maboko ti mo so mo yoro.” 

Ndia ti fani use ni 10 

Bagara so a sara na lôro: KOTA GBIA azi tënë ni na li ti azo ni 

1Moïse atene: Tongaso KOTA GBIA amu yanga na mbi, atene: “Mo leke ambeni 
kpangbara têne use tongana ti kozoni so; mo leke nga mbeni sanduku ti keke. Na 
pekoni, mo ga na li ti hoto na mbage ti mbi. 

2Na ndö ti akpangbara têne ni, fade mbi yeke su gi atënë so ayeke na ndö ti akozo 
kpangbara têne so mo fâ ya ni so. Na pekoni, mo yeke zia akpangbara têne ni na 
ya ti sanduku ni.” 

3Tongaso mbi leke sanduku ni na keke ti akasia, mbi leke akpangbara têne use 
tongana ti kozoni so si mbi gue na ni na li ti hoto ni. 

4KOTA GBIA asu na ndö ti afini kpangbara têne ni gi atënë so lo su na ndö ti 
akozo têne ni so, so ti tene Andia baleoko so lo tene lani tënë ni na ya ti wâ, na 
lango so ala bongbi na gbe ti hoto so. Na pekoni, lo mu na mbi akpangbara têne 
ni. 

5Mbi kiri mbi londo na li ti hoto ni, mbi zu; mbi zia atêne ni na ya ti sanduku so 
mbi leke ni so. Akpangbara têne ni angba na ya ni, alingbi na yanga so KOTA 
GBIA amu lani na mbi. 

– 

6 Azo ti Israel alondo na ndo so adu ti ngu ti Bene-Yakan ayeke daa si ala si na 
Mosera. Kâ, Aaron akui si a lu lo. Molenge ti lo ti koli Elazar aga wayango-
sandaga na peko ti lo. 

7Ala londo na ndo so ala si na Gudgoda, ala londo na Gudgoda ala si na Yotbata, 
sese so ngu ayeke daa mingi. 

8 Na ngoi ni so, KOTA GBIA azia azo ti mara ti Lévi nde titene ala yo sanduku ti 
mbuki ti lo, ala luti na dawa ti KOTA GBIA ti sara kua ti lo, ti sara tufa na ndö ti 
azo na iri ti lo. Azo ti mara ti Lévi angba ti sara akua so ngbii asi laso. 

9Ndani laa, azo ti mara ti Lévi awara sese pepe na popo ti tanga ti amara ni titene 
aga ti ala tongana a-ita ti ala. Me ye so azo ti mara ti Lévi awara titene aga ti ala 
ayeke pasa ti sarango kua ti KOTA GBIA, alingbi na tënë so KOTA GBIA Nzapa ti 
ala, azo ti Israel atene na ala. – 

10 Mbi ngba na li ti hoto ni lango baleosio na bi baleosio tongana ti kozoni. Ti so 
ni, KOTA GBIA akiri ama sambela ti mbi si lo zia lege ti fâ ala kue. 

11KOTA GBIA atene na mbi: “Londo! Mo mu li ti tambula ni na azo ni. Alingbi ala 
gue, amu sese so mbi deba yanga ti mbi na akotara ti ala ti mu na ala so!” 

Ndia na ndö ti tënë ti yengo zo na mango yanga 

12Moïse atene: Ala azo ti Israel, ye so KOTA GBIA Nzapa ti ala ayeke ku na mbage 
ti ala fadeso ayeke nyen? Lo yeke ku gi titene ala kpe mbeto ti lo, ala sara ye so 
kue lo ye, ala ye lo si ala sara kua na lo na be ti ala kue, na yingo ti ala kue. 

13Lo ye titene ala sara ye alingbi na atënë ti ndia ti lo nga na aye so ndia ti lo afa; 
mbi fa ni na ala laso titene ala duti nzoni. 

14Yayu so akono ahon ndoni, sese na aye so kue ayeke na ndö ni ayeke ti KOTA 
GBIA Nzapa ti ala. 

15Me na popo ti amara kue, gi akotara ti ala oko laa be ti KOTA GBIA agbu ala si 
lo ye ala. Fadeso, ala ahale ti ala laa lo soro ala na popo ti amara kue, tongana ti 
so a yeke baa ni laso so. 

16Tongaso, alingbi ala fâ be ti ala na ganza, ala kiri asara ngangu li na KOTA GBIA 
pepe. 

17 Biani, KOTA GBIA Nzapa ti ala ayeke kota mingi, lo hon anzapa kue, lo yeke 
Kota Gbia mingi lo hon agbia kue; lo yeke kota, lo yeke ngangu mingi si lo yeke 
zia mbeto na be ti zo. Lo yeke mu mbage ti mbeni zo pepe, zo alingbi ti pete goro 
na lo pepe. 

18Lo yeke gbu koko ti anyindu na awali-mua; lo ye awande si lo yeke mu na ala 
kobe ti tengo ni na bongo ti yungo ni. 

19Tongaso, alingbi ala nga, ala ye awande, ngbanga ti so ala, azo ti Israel, ala yeke 
ando awande na sese ti Ezipte. 

20Alingbi ala kpe mbeto ti KOTA GBIA Nzapa ti ala, ala voro lo, ala ngba gi na tere 
ti lo, ala deba yanga ti ala gi na iri ti lo. 

21 Lo laa alingbi ala sepela lo, lo laa lo yeke Nzapa ti ala. Ndali ti ala laa lo sara 
akota ye na aye ti ziango mbeto na be ti zo so ala wani abaa na le ti ala so. 

22 Na ndembe so akotara ti ala ague na sese ti Ezipte, wungo ti ala ayeke ando 
balembarambara senge. Fadeso, KOTA GBIA Nzapa ti ala asara si ala wu gbani 
gbani tongana atongoro ti le ti nduzu. 

Ndia ti fani use ni 11 

Ye so Nzapa asara lani ndali ti azo ti Israel 

1Moïse atene: Alingbi ala ye KOTA GBIA Nzapa ti ala, ala sara ye alingbi na ye so 
lo mu yanga na ala ti sara, aye so ndia ti lo afa, atënë ti ndia ti lo nga na atënë ti 
yanga ti lo. 

2Laso, mbi yeke tene tënë so na amolenge ti ala pepe; amolenge ni abaa ye ni 
pepe, ala hinga tënë ti ye so KOTA GBIA Nzapa ti ala asara pepe. Me mbi yeke 
tene tënë so na ala, ngbanga ti so ala laa ahinga atene, KOTA GBIA ayeke kota; 
ala baa na le ti ala ye so lo sara na lege ti ngangu ti maboko ti lo nga na lege ti 
maboko ti lo so lo yoro. 

3 Ala baa aye ti kpene na aye ti dongo be so lo sara na Ezipte, ye so lo sara na 
Faraon, gbia ti Ezipte nga na azo ti kodro ni kue. 

4 Ala baa nga ye so lo sara na aturugu ti Ezipte, ambarata ti ala nga na apusu ti 
mbarata ti ala. Biani, na ndembe so ala yeke tumba peko ti ala, azo ti Israel, KOTA 
GBIA asara si ngu ti kota ngu-ingo ti Asosongo aga na ndö ti ala. Lo sara si ala kui 
kue kpu na kpu. 

5Lo sara ye ndali ti ala na ya ti benyama ngbii ala si na ndo so. 

6 Lo sara na Datan nga na Abiram, amolenge ti Eliab, zo ti mara ti Ruben. Na dawa 
ti azo ti Israel kue, KOTA GBIA asara si sese azi si amene ala, ala na asewa ti ala, 
ada ti ala ti bongo nga na ala so kue amu peko ti ala. 

7Biani, ala wani abaa na le ti ala akota ye so kue KOTA GBIA asara. 

8Nilaa, alingbi ala sara ye alingbi na atënë ti yanga ti mbi so kue mbi yeke tene 
na ala laso. Tongaso, fade ala yeke wara ngangu so alingbi titene ala gue, amu 
sese so ala yeke li na ya ni; 

9tongaso, fade gigi ti ala ayeke gue, ayo na ya ti sese so KOTA GBIA adeba yanga 
ti lo ti mu na akotara ti ala nga na ahale ti ala; sese so ngu ti me ti bagara na 
mafuta ti wotoro asi singo daa. 

Kodro so KOTA GBIA ayeke bata ni 

10Moïse atene: Sese so ala yeke gue ti mu ni titene aga ti ala so, ayeke tongana 
Ezipte pepe so ala sigigi daa so. Kâ na Ezipte, tongana ala lu lani ale ti akobe, ala 
yeke suru lege na ngu titene ague, atuku na ndö ti akobe ni tongana ti so zo ayeke 
sara na akugbe ti kasa ti kete yaka. 

11Me sese so ala yeke gue ti mu ni so, ayeke sese ti ahoto na ti apopo-hoto so 
ngu-Nzapa ayeke pika ka daa; 

12ayeke sese so KOTA GBIA Nzapa ti ala laa ayeke bata ni. Ti londo na tongo nda 
ti fini ngu ngbii asi na nda ti ngu ni, le ti lo ayeke na ndö ni. 

13Tongana ala sara ye alingbi na atënë ti yanga ti KOTA GBIA so mbi yeke fa na 
ala laso, tongana ala ye KOTA GBIA Nzapa ti ala si ala sara na lo na be ti ala kue, 
na yingo ti ala kue, 

14fade lo yeke sara titene ngu-Nzapa apika na ndö ti sese ti ala na ngoi ni so 
alingbi: ngu-Nzapa ti kozo ngoi na ngu-Nzapa ti ndangba ngoi. Tongaso, fade ala 
yeke wara anzoni le ti kobe, ble, fini vin na mafuta. 

15Fade lo yeke sara si fini pere asigigi na ya ti ngonda titene anyama ti ala ate. Ti 
ala, fade ala yeke te kobe, ya ti ala asi. 

16Ala sara hange si mbeni ye ahanda ala pepe! Ala mu mbeni lege nde pepe, ala 
voro anzapa nde pepe, ala kuku na gbe ti anzapa ni nga pepe. 

17 Tongana ala sara aye ni so, fade ngonzo ti KOTA GBIA ayeke londo na tere ti 
ala, lo yeke kanga le ti nduzu si ngu-Nzapa akiri apika pepe. Sese ayeke kiri ti du 
ale ti kobe pepe si ala yeke kui hio na ya ti nzoni sese so KOTA GBIA amu na ala. 

18Atënë ti ndia so mbi yeke fa ni na ala, alingbi ala bata ni na ya ti be ti ala nga na 
ya ti yingo ti ala. Titene be ti ala agirisa na ni pepe, fade ala yeke kanga ni na 
maboko ti ala nga na ndö ti le ti ala. 

19Fade ala yeke fa ni na amolenge ti ala. Ala yeke tene tënë ni na amolenge ni na 
ndembe so ala duti na yanga ti da ti ala nga na ndembe so ala yeke tambula na 
lege, na ndembe so ala gue ti lango nga na ndembe so ala zingo na lango. 

20 Ala yeke su ni na tere ti akadere ti yanga ti da ti ala nga na tere ti yanga ti 
agbagba ti agbata ti ala. 

21Tongana ala sara ye alingbi na ni, fade ala na ahale ti ala ayeke duti na fini na 
ya ti kodro so KOTA GBIA adeba yanga ti lo lani ti mu na akotara ti ala. Na ngoi 
so kue yayu ayeke ngba na nduzu na ndö ti sese, ala yeke duti na fini na ya ti 
kodro ni. 

22Biani, alingbi ala sara kue ti bata atënë ti ndia so kue mbi yeke fa na ala, ala 
sara ye alingbi na ni. Ala ye KOTA GBIA Nzapa ti ala, ala tambula na lege so kue 
lo ye, ala ngba gi na tere ti lo. 

23Tongana ala sara tongaso, fade lo yeke tumba amara nde so kue na dawa ti ala, 
azo ti Israel. Ala yeke mu sese ti amara so awu mingi si ala yeke ngangu ahon ala. 

24Ndo so kue gere ti ala ayeke do ni ayeke ga ti ala: katikati ti sese ti ala ayeke 
londo na benyama na mbage ti Mbongo, ague ngbii asi na ahoto ti Liban na 
mbage ti Banga. Mbeni katikati ni ayeke londo na yanga ti bale ti Efrate, na 

mbage ti To, ague ngbii asi na yanga ti kota ngu-ingo ti Mediterane na mbage ti 
Do. 

25 Zo oko ti gbu le ni na ala ayeke daa pepe. Na ndo so kue ala yeke si daa na ya 
ti sese ni, fade KOTA GBIA Nzapa ti ala ayeke zia kota mbeto ti ala na be ti azo ni, 
azo ni ayeke duti na mbeto ti ala, azo ti Israel, alingbi na zendo so lo mu lani na 
ala. 

26Ala azo ti Israel, ala ma! Laso mbi zia na dawa ti ala ti soro na popo ti aye so: 
tufa na dengo ba. 

27Tongana ala ma andia ti KOTA GBIA so mbi fa na ala laso, fade KOTA GBIA 
Nzapa ti ala ayeke sara tufa na ndö ti ala. 

28Me tongana ala ma andia ni pepe, tongana ala zia lege so mbi fa na ala ti mu 
peko ti anzapa nde so ala hinga ni pepe, fade KOTA GBIA ayeke deba ala. 

29Na ndembe so KOTA GBIA Nzapa ti ala ayeke sara titene ala li na sese so ala 
yeke gue ti mu ni titene aga ti ala, na ndö ti hoto ti Garizim, fade ala yeke tene 
tënë so aga na tufa; na ndö ti hoto ti Ebal, ala yeke tene tënë so aga na dengo ba. 

30– Ahoto use so ayeke na mbage ti ngu ti Jourdain kâ, na mbage ti lege so ague 
na Do, na sese ti azo ti mara ti Kanaan so asara kodro na popo-hoto ti ngu ti 
Jourdain. Ahoto ni ayeke nduru na akeke ti shene ti Mamre, abaa le na gbata ti 
Gilgal. – 

31Ala ga nduru ti fâ ngu ti Jourdain awe ti gue ti mu sese so KOTA GBIA Nzapa ti 
ala amu na ala. Fade ala yeke mu ni titene aga ti ala si ala yeke sara kodro kâ. 

32Tongaso, fade ala yeke sara ngangu ti bata aye so kue ndia afa nga na atënë ti 
ndia so mbi yeke fa na ala laso. 

Ndia ti fani use ni 12 

ANDIA TI KOTA GBIA 
12–26 

1Moïse atene: So ayeke aye so ndia afa nga na atënë ti ndia so fade ala yeke sara 
kue ti sara ye alingbi na ni na ya ti sese so KOTA GBIA, Nzapa ti akotara ti ala 
amu na ala titene aga ti ala. Fade ala yeke sara ye alingbi na ni na ngoi so kue ala 
yeke ngba na fini na ndö ti sese ni. 

Ndo ti vorongo Nzapa ayeke gi oko 

2Amara nde so ala yeke gue ti mu sese ti ala aleke ambeni ndo na li ti ahoto, na 
li ti akete hoto nga na gbe ti afini keke so kue kugbe ni ayeke gbani ti voro anzapa 
ti ala daa. Alingbi ala, azo ti Israel, ala buba ando ni so kue kue kue. 

3 Fade ala yeke kungbi agbalaka ti amara ni na sese, ala yeke fâ ya ti angbongboro 
têne so ala leke aluti na nduzu, ala yeke gbi na wâ akeke so ala leke aluti na nduzu 

ti voro ni, ala yeke kungbi alimo ti anzapa ti ala; ala yeke zi iri ti anzapa ni na ya 
ti ando ni so. 

4Alingbi lege ti vorongo KOTA GBIA Nzapa ti ala aduti tongana ti amara ni so 
pepe. 

5Fade ala yeke gue ti voro lo gi na ndo so lo yeke soro ni na popo ti amara ti ala 
kue; na ndo so iri ti lo ayeke duti daa si azo ayeke gue ti voro lo daa. 

6Kâ laa ala yeke gue na asandaga ti ala so a yeke gbi ni kue na wâ, asandaga ti ala 
ti beoko, adime ti ala, amatabisi ti ala, aye so ala deba yanga ti ala ti mungo ni, 
aye so ala mu na nzoni be nga na akozo molenge ti abagara, ti ataba na ti angasa 
ti ala. 

7Kâ na ya ti da ti KOTA GBIA Nzapa ti ala laa ala yeke te ande kobe ti amatanga, 
ala na asewa ti ala; be ti ala ayeke si singo na ngia ndali ti anzoni ye so ala wara 
na lege ti akua so kue ala sara, ngbanga ti so fade KOTA GBIA Nzapa ti ala ayeke 
sara tufa na ndö ti ala. 

8Fade ala yeke kiri ti voro KOTA GBIA pepe tongana ti so e yeke sara ni ge laso 
so. Ge so, zo oko oko ayeke sara ye so ayeke nzoni na le ti lo wani. 

9Biani, ade ala si pepe na sese so KOTA GBIA Nzapa ti ala amu na ala titene aga 
ti ala, sese so ala yeke wu tere ti ala daa. 

10Me tongana ala fâ ngu ti Jourdain si ala duti na sese so KOTA GBIA Nzapa ti ala 
amu na ala titene aga ti ala, fade lo yeke sara titene awato ti ala so angoro ala 
akiri agi tënë na ala pepe si ala yeke duti na siriri. 

11Tongaso, na ndo so KOTA GBIA Nzapa ti ala asoro titene iri ti lo aduti daa si 
azo ayeke gue ti voro lo daa laa ala yeke ga na lo aye so mbi mu yanga daa na ala: 
asandaga ti ala so a yeke gbi ni kue na wâ, asandaga ti ala ti beoko, adime ti ala, 
amatabisi ti ala na aye so kue ala deba yanga ti ala ti mungo ni na KOTA GBIA. 

12 Kâ na ya ti da ti KOTA GBIA Nzapa ti ala, fade be ti ala ayeke si singo na ngia, 
ala na amolenge ti ala ti koli na ti wali, na azo ti kua ti ala ti koli na ti wali nga na 
azo ti mara ti Lévi so ayeke duti na ya ti agbata ti ala. Biani, azo ti mara ti Lévi 
awara sese pepe ti ga ti ala tongana ti so ala, atanga ti azo ti mara ti Israel, awara 
ni. 

13Ala sara hange si ala ya pepe asandaga ti ala so a yeke gbi ni kue na wâ na ando 
so kue fade ala yeke wara ni. 

14Fade ala yeke ya asandaga ni gi na ndo so KOTA GBIA asoro ni na ya ti sese ti 
mbeni mara ti ala oko. Gi na ndo so oko laa ala yeke sara aye so kue mbi mu 
yanga na ala ti sarango ni. 

15Me tongana KOTA GBIA asara tufa na ndö ti ala na ya ti agbata so kue ala yeke 
duti daa, na ngoi so kue be ti ala aye, ala lingbi ti fâ mbeni nyama senge ti te. Ataa 

zo so ayeke sioni, wala zo so ayeke nzoni, lo lingbi ti te nyama ni senge, tongana 
ti so zo ayeke te fade dengbe wala tagba. 

16 Me alingbi ala te mene ti nyama ni pepe. Fade ala yeke tuku ni na sese tongana 
ngu. 

17Na ya ti agbata ti ala, fade ala yeke te pepe dime ti ble ti ala, dime ti fini vin ti 
ala, dime ti mafuta ti ala so ala yeke mu na Nzapa, ataa dime ti akozo molenge ti 
abagara ti ala, ti ataba na ti angasa ti ala, ataa ti aye so ala mu na nzoni be na ti 
aye so ala deba yanga ti ala ti mungo ni wala ti amatabisi ti ala. 

18Fade ala yeke te aye ni so gi na dawa ti KOTA GBIA Nzapa ti ala, na ndo so lo 
yeke soro ni ande. Ala, na amolenge ti ala ti koli na ti wali, na azo ti kua ti ala ti 
koli na ti wali, na azo ti mara ti Lévi so ayeke duti na ya ti agbata ti ala ayeke te 
ni. Kâ, na dawa ti KOTA GBIA Nzapa ti ala, fade be ti ala ayeke si singo na ngia 
ndali ti anzoni ye so ala wara na lege ti akua so kue ala sara. 

19Me ala sara hange si na ngoi so kue ala yeke ngba na fini na ya ti sese ni, ala 
baa azo ti mara ti Lévi tongana ambumbuse zo pepe. 

20Tongana KOTA GBIA Nzapa ti ala ayeke sara ande si sese ti ala akono alingbi 
na zendo so lo mu na ala, tongana ala yeke na nzara ti te nyama, fade ala lingbi 
ti te ni senge, alingbi na ti so be ti ala aye. 

21Tongana ala lango ayo na ndo so KOTA GBIA Nzapa ti ala asoro titene iri ti lo 
aduti daa, fade ala lingbi ti fâ bagara, taba wala ngasa so KOTA GBIA amu na ala. 
Tongaso, fade ala yeke te nyama alingbi na ti so be ti ala aye, alingbi na yanga so 
mbi mu na ala. 

22Ataa zo so ayeke sioni, wala zo so ayeke nzoni, ala kue alingbi ti te nyama ni 
senge, tongana ti so zo ayeke te ka dengbe wala tagba. 

23 Gi ye oko, ala sara kue si ala te mene pepe, ngbanga ti so fini ayeke na ya ti 
mene. Alingbi ala te kasa ti nyama pepe so abongbi ni na ye so ayeke fini ti nyama 
ni. 

24Ala te mene ni pepe, me ala tuku ni na sese tongana ngu. 

25Ala te ni pepe, tongaso si fade ala na ahale ti ala ayeke baa nzoni, ngbanga ti so 
ala sara fade ye so ayeke mbirimbiri na le ti KOTA GBIA. 

26Me gi anyama so ala zia ala nde ndali ti KOTA GBIA na ala so ala deba yanga ti 
ala ti mu na sandaga laa ala yeke ga na ni na ndo so KOTA GBIA asoro ni. 

27Âdu ti asandaga ti nyama so a yeke gbi ni kue na wâ, fade ala yeke ya kasa ni 
na mene ni na ndö ti gbalaka ti KOTA GBIA Nzapa ti ala. Âdu ti asandaga ti beoko, 
ala yeke tuku mene ni na ndö ti gbalaka ti KOTA GBIA, na pekoni ala yeke te kasa 
ni. 



389 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

28Alingbi ala ma atënë so kue mbi mu yanga daa na ala, ala sara ye alingbi na ni. 
Tongaso si fade ala na ahale ti ala ayeke baa nzoni kpu na kpu, ngbanga ti so ala 
sara fade ye so ayeke nzoni si ayeke mbirimbiri na le ti KOTA GBIA Nzapa ti ala. 

KOTA GBIA ake tënë ti ayanda ti azo ti Kanaan 

29Moïse atene: Na dawa ti ala, fade KOTA GBIA Nzapa ti ala, azo ti Israel, ayeke 
fâ azo ti amara nde so ala yeke li ande na sese ti ala. Ala yeke tumba amara ni si 
ala yeke duti na sese ni na peko ti azo ni. 

30Me tongana KOTA GBIA ahunzi amara ni so kue na dawa ti ala, azo ti Israel, 
alingbi ala sara hange si ala ti na ya ti kuku ti azo ni pepe na hakango peko ti 
sarango ye ti ala. Ala gi ti hinga lege ti vorongo anzapa ti amara ni so pepe! Ala 
tene pepe: “Azo ti mara ni ayeke voro ando anzapa ti ala tongana nyen? E nga, e 
ye ti sara tongana ala.” 

31Ala azo ti Israel, tongana ala yeke voro KOTA GBIA Nzapa ti ala, alingbi ala sara 
ye tongana ti amara ni so pepe. Biani, amara ni so ayeke sara asioni ye nde nde 
na nzapa ti ala, asioni ye so zo alingbi ti baa na le ti lo fani use pepe, aye so be ti 
KOTA GBIA ake ni: azo ni amu amolenge ti ala ti koli na ti wali ti gbi ala na wâ ti 
mu na sandaga na anzapa ti ala nga! 

Ndia ti fani use ni 13 

1 Atënë ti ndia so kue mbi yeke fa na ala, alingbi ala sara kue ti sara ye alingbi na 
ni. Ala zia mbeni tënë na ndö ni pepe, ala zi nga mbeni tënë na ya ni pepe. 

Tënë na ndö ti azo ti vorongo anzapa nde 

2 Moïse atene: Mbeni ye tongaso alingbi ti si: mbeni zo ti bango aye na ya ti 
bango-li, wala mbeni wayanga-Nzapa ayeke londo na popo ti ala; lo lingbi ande 
ti sara aye ti kpene na aye ti dongo be. 

3Tongana ye ti kpene ni na ye ti dongo be ni asi alingbi na tënë so lo tene, tongana 
lo tene na ala: “E mu peko ti ambeni nzapa nde, e voro ala”; – andaa ayeke anzapa 
so ala hinga ala pepe – 

4alingbi ala ma tënë ti wayanga-Nzapa ni pepe, wala ti zo ti bango aye na ya ti 
bango-li ni pepe. Biani, KOTA GBIA Nzapa ti ala laa ayeke tara be ti ala na lege ti 
ye tongaso ti baa, wala ala ye lo na be ti ala kue, na yingo ti ala kue. 

5Ala mu gi peko ti KOTA GBIA Nzapa ti ala oko, alingbi ala kpe gi mbeto ti lo oko. 
Ala sara ye alingbi gi na atënë ti ndia ti lo, ala ma gi lo oko, ala sara kua gi na lo 
oko, ala ngba gi na tere ti lo oko. 

6Alingbi a fâ wayanga-nzapa ni so, wala zo ti bango aye na ya ti bango-li so, 
ngbanga ti so lo pusu ala ti ke KOTA GBIA Nzapa ti ala, lo so lo sara si ala sigigi 
na sese ti Ezipte, lo so lo zi ala na ndo so ala yeke lani angbaa daa. Zo ni aye titene 

ala mu mbeni lege nde na ti so KOTA GBIA Nzapa ti ala amu yanga na ala titene 
ala tambula daa. Lege so fade ala yeke zi sioni ye na popo ti ala laa. 

7Mbeni ye tongaso alingbi ti si: mbeni ita ti ala ti koli so ayeke molenge ti mama 
ti ala, wala molenge ti ala ti koli, wala molenge ti ala ti wali, wala wali ti ala so 
ayeke lango na kate ti ala, wala mbeni mba ti ala so ala na lo aye tere mingi aga 
abaa ala na hondengo ni si atene na ala: “E gue, e voro ambeni nzapa nde”; – 
andaa ayeke anzapa so, ala azo ti Israel, ala hinga ala pepe, akotara ti ala ahinga 
nga ala pepe. 

8Amara so angoro ala, azo ti Israel, ala so ayeke nduru na ala, wala ala so ayeke 
na yongoro ndo, ti londo na nda ti sese asi na mbeni nda ni, ala laa ayeke voro 
anzapa ni so. – 

9Alingbi ala azo ti Israel, ala yeda na tënë ni pepe, ala ma nga zo tongaso pepe; 
ala baa mawa ti zo so pepe, ala gbu koko ti lo pepe, ala honde lo pepe. 

10Alingbi ala fâ lo fango. Mo so zo ni aye ti handa mo so, mo laa mo yeke mu têne 
ti bo na zo ni kozoni. Na pekoni, fade tanga ti azo ni ayeke bo lo nga. 

11Fade mo yeke bo zo ni na têne si lo yeke kui, ngbanga ti so lo gi lege ti handa 
mo titene mo ke KOTA GBIA Nzapa ti mo so asara si mo sigigi na Ezipte, ndo so 
lani mo yeke ngbaa daa. 

12Fade azo ti Israel kue ayeke ma tënë ni, mbeto ayeke gbu ala si ala kiri asara 
mara ti sioni ye tongaso pepe. 

13Mbeni ye tongaso alingbi nga ti si: mbeni lâ, ala azo ti Israel, ala ma a tene, na 
ya ti mbeni gbata oko so KOTA GBIA Nzapa ti ala amu na ala titene ala duti daa, 

14ambeni zo so ayeke sara mbirimbiri ye pepe na popo ti ala alondo ti handa azo 
ti gbata ti ala, atene: “E gue, e voro ambeni nzapa nde”; – andaa ayeke anzapa so 
ala hinga ala pepe. – 

15Tongaso, fade ala yeke hunda ndo, ala gi nda ni, ala hunda azo ti ma tënë ti 
yanga ti ala mbirimbiri. Tongana ala hinga atene, zo ni asara sioni ye mingi 
tongaso biani, 

16fade ala yeke fâ azo ti gbata ni kue, ala yeke fâ nga anyama kue. Na pekoni, ala 
yeke buba gbata ni na aye ti ya ni kue: 

17ala yeke bongbi amosoro ni kue na ndo so azo ayeke bongbi daa na be ti gbata 
ni, ala yeke gbi amosoro ni nga na gbata ni na wâ. Fade ayeke ga tongana sandaga 
so a yeke gbi kue na wâ ndali ti KOTA GBIA Nzapa ti ala. Gbata ni so ayeke ngba 
ndo ti gba ti atêne kpu na kpu; a yeke kiri ti leke ni laoko pepe. 

18Ye so a diko ni titene a buba ni kue so, alingbi maboko ti ala andu ni oko pepe. 
Tongaso, fade ngonzo ti KOTA GBIA so alondo tongana wâ so ayeke de, lo yeke 

sara nzoni be na ala si lo yeke baa mawa ti ala, lo yeke sara titene ala wu mingi, 
alingbi na zendo so lo mu na akotara ti ala. 

19Titene lo sara na ala aye so, alingbi ala ma KOTA GBIA Nzapa ti ala, ala sara ye 
alingbi na atënë ti ndia so kue mbi yeke fa na ala laso; alingbi ala sara ye so ayeke 
mbirimbiri na le ti lo. 

Ndia ti fani use ni 14 

Sioni lege ti sarango mua so ndia ake ni 

1 Moïse atene: Ala yeke amolenge ti KOTA GBIA Nzapa ti ala. Tongaso, tongana 
mbeni zo akui, alingbi ala suru tere ti ala na ka pepe, ala kio kua ti ndö ti le ti ala 
pepe. 

2 Biani, ala yeke azo ti mara so a zia ala nde ndali ti KOTA GBIA Nzapa ti ala. Na 
popo ti amara ti sese kue, gi ala laa KOTA GBIA Nzapa ti ala asoro ala titene ala 
ga azo ti lo wani. 

Anyama so ala lingbi ti te na anyama so ala lingbi ti te pepe 
(Sandaga 11.1-23) 

3Ye so ayeke sioni, alingbi ala te ni pepe. 

4Anyama so ala lingbi ti te ayeke so: bagara, taba, ngasa, 

5tagba, dengbe, lekpa, ngasa ti ngonda, wuga, zeranga na kete wuga. 

6Ala lingbi ti te ambeni nyama so ya ti sokoto ti gere ti ala akangbi use si ala kiri 
ayeke te ya ti kobe so ala te kozoni awe. 

7Me na popo ti anyama so akiri ayeke te ya ti kobe so ala te kozoni awe, wala na 
popo ti ala so ya ti sokoto ti gere ti ala akangbi use, ambeni ayeke daa so ala 
lingbi ti te ala pepe; ayeke anyama tongana: zambala, ndaramba na daman. 
Anyama so akiri ayeke te ya ti kobe so ala te kozoni awe, me ya ti sokoto ti gere 
ti ala akangbi use pepe. Ala baa ala tongana anyama so ayeke sioni. 

8Ala te nga nguru pepe. Biani, ya ti sokoto ti gere ti lo akangbi use, me kobe so lo 
te kozoni awe, lo kiri lo yeke te ya ni pepe. Ala baa lo tongana nyama so 
ayeke sioni; ala te kasa ti lo pepe, ala ndu nga kuâ ti lo pepe. 

9Na popo ti anyama kue ti ya ti ngu, ala so ala lingbi ti te ayeke ala so maboko ti 
ala ti susu na hali ti ala ayeke daa. 

10Me anyama so maboko ti ala ti susu na hali ti ala ayeke daa pepe, ala te ala 
pepe: ala baa ala tongana anyama so ayeke sioni. 

11Ala lingbi ti te andeke so kue ayeke nzoni. 

12Me ambeni ndeke so ala lingbi ti te ala pepe ayeke andeke tongana: ngoalo, 
zipaete, ngoalo ti kota ngu-ingo, 

13milan, andeke so ayeke te kasa, mara ti afokon nde nde, 

14na mara ti akpakpo nde nde, 

15naamo, mbolokpa, muete, na mara ti andeke nde nde ti gbungo kondo, 

16kete ndeke ti bi, kota ndeke ti bi, shuete, 

17pelikan, andeke ti tengo kuâ ti nyama, kormoran, 

18sigonye, na mara ti aheron nde nde, hipe na anyama ti ngia. 

19Akete kete nyama so kue ayeke na kpangi ti ala daa, alingbi ala azo ti Israel, ala 
te ala pepe; akete kete nyama ni so ayeke sioni. 

20 Me ala lingbi ti te akete kete nyama so kue ayeke nzoni. 

21 Nyama so akui na be ti lo wani, alingbi ala te lo pepe. Ala mu nyama ni na 
wande so asara kodro na ndo ti ala, wala ala ka nyama ni kango na mbeni wande. 
Biani, ala azo ti Israel, ala yeke azo so a zia ala nde ndali ti KOTA GBIA Nzapa ti 
ala. Alingbi ala to molenge ti ngasa na ya ti ngu ti me ti mama ti lo pepe. 

Ndia ndali ti mungo dime 

22Moïse atene: Na ya ti ngu oko oko, alingbi ala azo ti Israel, ala zi dime ti ale ti 
kobe kue ti yaka ti ala, ala zia ni nde. 

23 Na pekoni, ala yeke gue na ndo so KOTA GBIA Nzapa ti ala asoro titene iri ti lo 
aduti daa. Kâ, fade ala yeke te dime ti ble ti ala, ti fini vin ti ala, ti mafuta ti ala; 
ala yeke te nga akozo molenge ti abagara, ti ataba na ti angasa ti ala. Lege so ala 
yeke manda ti kpe mbeto ti KOTA GBIA Nzapa ti ala lakue laa. 

24Tongana KOTA GBIA Nzapa ti ala amu na ala gba ti ale ti kobe, e hinga pepe, 
ayeke duti ngangu titene ala yo adime ni ti gue na ni na ndo so lo soro ti duti daa, 
ngbanga ti so lege ni ayo mingi. 

25Tongana ye ni ayeke tongaso, fade ala yeke ka ale ti kobe ni, ala mu nginza ni 
ague na ni na ndo so KOTA GBIA Nzapa ti ala asoro ti duti daa. 

26Kâ, fade ala yeke vo aye so kue ala yeke na nzara ni: abagara, ataba na angasa, 
vin na samba. Na ngia na be, ala na azo ti sewa ti ala, ala yeke te aye so kue na 
dawa ti KOTA GBIA Nzapa ti ala. 

27Me alingbi be ti ala agirisa pepe na azo ti mara ti Lévi so aduti na ya ti agbata 
ti ala. Biani, azo ti mara ti Lévi awara sese pepe ti ga ti ala tongana ti so ala, 
atanga ti azo ti mara ti Israel, awara ni. 

28Na peko ti ngu ota, ala yeke zi dime ti ale ti kobe so ala wara na ya ti ngu ni so, 
ala zia ni kue na ya ti agbata ti ala. 

29Tongaso azo ti mara ti Lévi so ayeke na sese tongana ala, azo ti Israel pepe, na 
awande, anyindu na awali-mua so aduti na ya ti agbata ti ala, ayeke te kobe 

alingbi na nzara ti ala. Tongaso, fade KOTA GBIA Nzapa ti ala ayeke sara tufa na 
ndö ti ala na ya ti akua so kue ala yeke sara. 

Ndia ti fani use ni 15 

Ngu ti zingo yongo na li ti azo 

1Moïse atene: Lakue na peko ti ngu mbarambara, alingbi ala zi yongo na li ti 
amba ti ala. 

2Lege ti zingo yongo ni ayeke tongaso: Tongana a to mbela na iri ti KOTA GBIA 
tënë ti zingo yongo na li ti azo awe, zo so kue asara boon ti nginza na mba ti lo, 
zo ti Israel, fade lo yeke zia lege ti hundango boon ni. Lo yeke gbu mba ti lo ni, 
wala ita ti lo, zo ti Israel ni na ngangu pepe titene lo futa na lo yongo ni. 

3Ala lingbi ti gbu wande na ngangu titene lo futa na ala yongo ti ala; me ala yeke 
zi yongo na li ti ita ti ala, zo ti Israel. 

4Me alingbi fade ti wara wayere na popo ti ala, azo ti Israel pepe, ngbanga ti so 
KOTA GBIA Nzapa ti ala ayeke sara tufa na ndö ti ala na ya ti sese so ala yeke mu 
ni titene aga ti ala. 

5Lo yeke sara tufa na ndö ti ala gi tongana ala ma yanga ti KOTA GBIA Nzapa ti 
ala, ala sara kue ti sara ye alingbi na atënë ti ndia ti lo so mbi yeke fa ni na ala 
laso. 

6Biani, fade KOTA GBIA Nzapa ti ala ayeke sara tufa na ndö ti ala alingbi na zendo 
so lo mu. Ala yeke sara boon ti nginza na gba ti amara nde; me ti ala, azo ti Israel, 
ala yeke hunda boon na maboko ti zo oko pepe. Ala yeke sara komandema na 
ndö ti gba ti amara nde; me zo oko ti mbeni mara nde ayeke sara komandema 
na ndö ti ala pepe. 

7Tongana mbeni wayere ayeke na popo ti a-ita ti ala, azo ti Israel, na ya ti mbeni 
gbata oko ti sese so KOTA GBIA Nzapa ti ala ayeke mu na ala, alingbi ala kpengba 
be ti ala pepe, ala kanga nga maboko ti ala pepe ti sara boon na lo. 

8 Me fade ala yeke zi maboko ti ala ti sara boon na lo alingbi na ye so lo hunda. 

9Me hange! Alingbi ala wara sioni gbungo-li pepe ti tene na be ti ala, atene: “Ngu 
mbarambara aga nduru ti lingbi awe, ngu ti zingo yongo na li ti azo.” Ita ti ala so 
ye atia lo, ala baa lo na sioni le pepe si ala ke ti mu ye na lo. Tongaso pepe, lo 
yeke toto na iri ti ala na KOTA GBIA si fade ye so ayeke ga siokpari ti ala. 

10Ala mu ye na ita ti ala ni, ala mu ni na lo na nzoni be. Ndali ni, fade KOTA GBIA 
Nzapa ti ala ayeke sara tufa na ndö ti ala na ya ti akua ti ala kue nga na ya ti aye 
so kue ala ye ti sara. 

11 Awayere ayeke duti daa lakue na ya ti kodro ti ala, azo ti Israel. Ndani laa, mbi 
mu yanga na ala, mbi tene: alingbi ala zi maboko ti ala ti mu ye na a-ita ti ala, azo 
ti mawa nga na awayere so ayeke na ya ti kodro ti ala. 

Tënë ti zingo ahebro na gbe ti ngbaa 

12Moïse atene: Tongana mbeni ita ti ala hebro, koli wala wali, aka tere ti lo na ala 
si lo sara kua na ala tongana ngbaa, fade lo yeke sara kua ni na ya ti ngu omene. 
Na ngu mbarambara ni, ala yeke zi lo na gbe ti ngbaa ni. 

13Me tongana ala zi lo, ala zia lo titene lo gue maboko ti lo senge pepe. 

14Fade ala yeke mu na lo mbage ti anzoni ye so KOTA GBIA asara tufa na ndö ti 
ala si ala wara ni so: ataba na angasa, ble na vin. 

15Ayeke nzoni ala dabe ti ala so ala wani, ala yeke ando angbaa na sese ti Ezipte 
si KOTA GBIA Nzapa ti ala azi ala. Ndani laa, mbi yeke mu yanga so na ala laso. 

16Me tongana ngbaa ni ake ti gue si lo tene na ala: “Mbi ye ti zia mo pepe”. Biani, 
lo ye ala na azo ti sewa ti ala si lo duti nzoni na ndo ti ala, 

17fade ala yeke mu mbeni kota sua, ala koro na mê ti lo na tere ti yanga ti da. 
Tongaso, fade lo yeke duti ngbaa ti ala kpu na kpu. Fade ala yeke sara nga 
legeoko tongaso na ngbaa ti ala ti wali. 

18 Alingbi be ti ala aso pepe ndali ti zingo zo na gbe ti ngbaa. Biani, kua so ngbaa 
ni asara na ala na ya ti ngu omene, lo sara si ala wara ye na peko ni fani use ahon 
ye so ala lingbi fade ti wara na peko ti kua ti zo ti kua so a yeke futa lo futango. 
Ala zi zo ni na gbe ti ngbaa, tongaso si fade KOTA GBIA Nzapa ti ala ayeke sara 
tufa na ndö ti ala na ya ti aye so kue ala yeke sara. 

Tënë na ndö ti akozo molenge ti nyama 

19 Moïse atene: Ala azo ti Israel, fade ala yeke mu akozo molenge-koli ti abagara 
ti ala, ti ataba na ti ngasa ti ala, ala zia ni nde ndali ti KOTA GBIA Nzapa ti ala. Ala 
yeke mu kozo molenge ti koli-bagara ti fâ na yaka pepe, ala yeke fâ kua ti tere ti 
kozo molenge ti taba pepe. 

20 Lakue na ya ti ngu oko oko, ala na azo ti sewa ti ala, ala yeke te akozo molenge 
ti anyama ni so na dawa ti KOTA GBIA Nzapa ti ala na ndo so lo yeke soro ni. 

21Tongana mbeni mbage ti tere ti nyama oko abuba, gere ti lo wala le ti lo, wala 
mbeni sioni ye nde ayeke na tere ti lo, ala mu lo na sandaga na KOTA GBIA Nzapa 
ti ala pepe. 

22Ala yeke te nyama ni na ndo ti ala. Ataa zo so ayeke sioni, wala zo so 
ayeke nzoni, lo lingbi ti te nyama ni senge, tongana ti so zo ayeke te fade dengbe 
wala tagba. 

23 Me fade ala yeke te mene ti nyama ni pepe. Ala yeke tuku ni na sese tongana 
ti so a yeke tuku ngu. 

Ndia ti fani use ni 16 

Matanga ti Pake 

1 Moïse atene: Na nze ti Abib, fade ala yeke sara matanga ti Pake ndali ti KOTA 
GBIA Nzapa ti ala, ngbanga ti so na nze so laa KOTA GBIA Nzapa ti ala asara si 
ala sigigi na sese ti Ezipte na bi. 

2Na popo ti anyama ti ala, ala yeke mu abagara, ataba na ngasa si ala yeke ya ni 
na sandaga na KOTA GBIA na lango ti matanga ti Pake ni. Ala yeke sara matanga 
ni na ndo so lo yeke soro titene iri ti lo aduti daa. 

3Na ndembe ti matanga ni, mapa so a sara na mama ni, fade ala yeke te ni pepe. 
Na ya ti lango mbarambara, ala yeke te gi mapa so a sara na mama ni pepe, 
ngbanga ti so ala sigigi na loro na sese ti Ezipte. Tongana ala yeke te mapa ti ye 
ti vundu so, ala yeke dabe ti ala na lango so ala sigigi na sese ti Ezipte; ala yeke 
dabe ti ala na ni na lango ti fini ti ala kue. 

4Na ya ti lango mbarambara so kue, alingbi a wara mama ti mapa oko na ndo ti 
ala pepe, ataa na ya ti kodro ti ala kue. Âdu ti nyama so ala fâ ti mu na sandaga 
na lakui ti kozo lango ti matanga ni, ala bata kasa ti nyama ni ngbii asi na 
ndaperere pepe. 

5Ala lingbi ande pepe ti mu sandaga ti Pake na ya ti mbeni gbata nde so KOTA 
GBIA Nzapa ti ala amu na ala. 

6Ala yeke mu sandaga ni gi na ndo so lo soro titene iri ti lo aduti daa. Ala yeke 
mu sandaga ni na lakui, so ti tene na oko ngbonga so ala sigigi lani na ni na sese 
ti Ezipte. 

7Ala yeke to nyama ni si ala yeke te lo na ndo so KOTA GBIA Nzapa ti ala ayeke 
soro ni. Na ndade ni, na ndaperere, ala yeke kiri na ndo ti ala. 

8 Na ya ti lango omene, ala yeke te mapa so a sara na mama ni pepe. Na lango 
mbarambara ni, ala yeke sara matanga ndali ti KOTA GBIA Nzapa ti ala; ala yeke 
sara kua pepe. 

Matanga ti Pantekote 

9Moïse atene: Ala azo ti Israel, ti londo na lango so ala yeke to nda ti fâ ale ti ble, 
fade ala yeke diko yenga mbarambara. 

10Na pekoni, ala yeke sara matanga ti Pantekote ndali ti KOTA GBIA Nzapa ti ala. 
Na be ti ala wani, ala yeke ga na sandaga ti aye ti maboko ti ala, alingbi na nzoni 
ye so KOTA GBIA Nzapa ti ala ayeke sara na ala. 

11Ala yeke gue na ndo so KOTA GBIA Nzapa ti ala ayeke soro titene iri ti lo aduti 
daa. Kâ, ala yeke sara ngia, ala na amolenge ti ala ti koli na ti wali, na azo ti kua 
ti ala ti koli na ti wali, na azo ti mara ti Lévi so aduti na ya ti gbata ti ala, azo ti 
Israel, na awande, anyindu nga na awali-mua so ayeke na popo ti ala. 

12 Ayeke nzoni ala dabe ti ala so ala wani, ala yeke ando angbaa na sese ti Ezipte. 
Fade ala yeke bata andia ti lo si ala yeke sara ye alingbi na ni. 

Matanga ti Akpangba 

13Moïse atene: Tongana ala hunzi ti pika ale ti kobe na ndö ti lakere awe si ala 
hunzi ti pete vin na ya ti du ti petengo vin awe, fade ala yeke sara matanga ti 
Akpangba na ya ti lango mbarambara. 

14Ala yeke sara matanga ni na ngia, ala na amolenge ti ala ti koli na ti wali, na azo 
ti kua ti ala ti koli na ti wali, na azo ti mara ti Lévi so aduti na ya ti agbata ti ala, 
azo ti Israel, na awande, anyindu nga na awali-mua so ayeke na popo ti ala. 

15 Na ya ti lango mbarambara kue, ala yeke sara matanga ni ndali ti KOTA GBIA 
Nzapa ti ala, na ndo so lo yeke soro ti duti daa. Ala yeke sara ngia na be ti ala kue, 
ngbanga ti so KOTA GBIA Nzapa ti ala ayeke sara tufa na ndö ti ala na ya ti akua 
so kue ala yeke sara; lo yeke sara si akobe ti yaka ti ala ale mingi. 

16Lakue na ya ti ngu oko oko, alingbi akoli ti amara ti ala ague fani ota ti luti na 
le ti KOTA GBIA Nzapa ti ala, na ndo so lo yeke soro ni: na matanga ti Mapa so a 
sara na mama ni pepe, na matanga ti Pantekote nga na matanga ti Akpangba. 
Fade ala yeke gue ti luti na le ti KOTA GBIA, maboko ti ala senge pepe. 

17Me koli oko oko ayeke gue na mbeni ye ti mu ni, alingbi na nzoni so KOTA GBIA 
asara na lo. 

Tënë na ndö ti alege ti fango ngbanga 

18Moïse atene: Ala azo ti Israel, na ya ti agbata so kue KOTA GBIA Nzapa ti ala 
ayeke mu na ala, fade ala yeke soro na ya ti mara ti ala oko oko, awafango-
ngbanga na akota zo ti tere ti ala; fade ala yeke fâ ngbanga ti azo ti mara ni na 
legeni. 

19 Ala buba ya ti ngbanga pepe! Tongana ala yeke fâ ngbanga, alingbi ala mu 
mbage ti mbeni zo pepe; ala yeda titene azo apete na ala goro pepe, ngbanga ti 
so goro ayeke vuko le ti zo ti ndara si ayeke buba ya ti tënë ti zo ti mbirimbiri. 

20Fade ala yeke sara ngangu kue ti fâ ngbanga mbirimbiri; tongaso si ala lingbi 
ti ngba na fini si ala mu sese so KOTA GBIA Nzapa ti ala amu na ala titene aga ti 
ala. 

Lege ti vorongo nzapa so KOTA GBIA ake ni 

21Moïse atene: Na tere ti gbalaka so ala sara ndali ti KOTA GBIA Nzapa ti ala, fade 
ala yeke lu mbeni yongoro keke pepe, wala mbeni keke pepe ndali ti Ashera. 

22 Fade ala yeke leke angbongboro têne aluti na nduzu nga pepe; be ti KOTA 
GBIA Nzapa ti ala ake ye so mingi. 

Ndia ti fani use ni 17 

1Bagara, wala taba wala ngasa so mbeni mbage ti tere ti lo abuba wala so mbeni 
sioni ye ayeke na tere ti lo, alingbi ala mu lo na sandaga na KOTA GBIA Nzapa ti 
ala pepe. Biani, so ayeke ye ti sioni mingi na le ti KOTA GBIA Nzapa ti ala. 

2Mbeni ye tongaso alingbi ti si: na ya ti mbeni gbata so fade KOTA GBIA Nzapa ti 
ala ayeke mu na ala, mbeni koli wala mbeni wali asara ye so anzere na le ti KOTA 
GBIA Nzapa ti ala pepe. Zo ni abuba ya ti mbuki ti ala na KOTA GBIA, 

3 lo mu peko ti ambeni nzapa nde, lo kuku na gbe ti ala ti voro ala. Ataa lâ, wala 
nze na aye so ayeke mingi mingi na le ti nduzu, zo ni akuku na gbe ti ala ti voro 
ala. Laoko KOTA GBIA amu yanga na ala ti sara ye tongaso pepe! 

4Tongana ala ma tënë ti ye tongaso, fade ala yeke gi nda ti tënë ni mbirimbiri. 
Tongana ala hinga atene, zo ni asara sioni ye mingi tongaso biani na sese ti Israel, 

5ala yeke sigigi na zo ni, ataa lo yeke koli wala wali, na yanga ti gbagba ti gbata 
ni; ala yeke bo lo na têne si lo kui. 

6 Zo so a fâ ngbanga ti kuâ na li ti lo, fade a yeke fâ lo gi na peko ti tënë ti yanga 
ti azo use wala ota; me na peko ti tënë ti yanga ti zo oko pepe. 

7 Azo so abaa lo na sarango ye ni so laa ayeke bo lo na têne kozoni ti fâ lo. Na 
pekoni, tanga ti azo ti kodro ni ayeke bo lo. Lege so fade ala yeke zi sioni ye na 
popo ti ala laa. 

Fango ngbanga so ayeke ngangu 

8Moïse atene: Mbeni zo alingbi ti fâ mba ti lo, wala zo apika mba ti lo si lo wara 
ka, wala mbeni tënë nde asi; tongana tënë ni akara awafango-ngbanga ti gbata ti 
ala, fade ala yeke gue na tënë ni na ndo so KOTA GBIA Nzapa ti ala ayeke soro ni. 

9Ala yeke gue ti baa awayango-sandaga, azo ti mara ti Lévi, nga na wafango-
ngbanga so ayeke sara kua kâ na lango ni so. Awayango-sandaga ni na wafango-
ngbanga ni ayeke fa na ala lege ti fango ya ti tënë ni. 

10Fade ala, azo ti Israel, ala yeke sara ye alingbi gi na ngbanga so azo ni ayeke fâ 
na ndo so KOTA GBIA ayeke soro ni. Ala yeke sara ye kue alingbi na yanga so azo 
ni amu. 

11Yanga so azo ni ayeke mu na ala na ngbanga so ala yeke fâ ni, fade ala, azo ti 
Israel, ala yeke sara ye alingbi na ni. Ya ti ngbanga so azo ni afâ, ala yeke zia ni ti 
hon mbage na mbage pepe. 

12Tongana mbeni zo na ya ti baba ti lo, ake ti ma tënë ti wayango-sandaga so 
aluti kâ na dawa ti KOTA GBIA Nzapa ti ala, wala wafango-ngbanga ni, fade a 
yeke fâ zo ni. Lege so fade ala yeke zi sioni ye na sese ti Israel laa. 

13Azo kue ayeke ma tënë ni si fade mbeto ayeke gbu ala; tongaso, mbeni zo ayeke 
kiri ti sara ye ti baba tongaso pepe. 

Andia ndali ti sorongo gbia 

14 Moïse atene: Ala azo ti Israel, fade ala yeke li na sese so KOTA GBIA Nzapa ti 
ala ayeke mu na ala titene aga ti ala si ala yeke sara kodro kâ. E hinga pepe, mbeni 
lâ, fade ala yeke tene: “E ye ti wara mbeni gbia ti duti na li ti e tongana ti ambeni 
mara so angoro e.” 

15Tongana ala mu mbeni gbia ti duti na li ti ala, fade ala yeke mu gi gbia so KOTA 
GBIA Nzapa ti ala wani ayeke soro lo. Gbia ni ayeke duti mbeni wande pepe, me 
mbeni zo ti Israel so ayeke ita ti ala. 

16 Ye oko, alingbi gbia ni aduti na ambarata gbani gbani pepe. Alingbi lo tokua 
azo na Ezipte pepe titene ala gue, avo gba ti ambarata, ngbanga ti so KOTA GBIA 
atene lani na ala, atene: “Fade ala yeke kiri ti gue na kodro so pepe!” 

17 Alingbi gbia ni aduti na gba ti awali pepe; tongaso pepe, fade awali ni ayeke 
sara titene be ti lo ahon yongoro na KOTA GBIA. Alingbi lo duti nga na gba ti 
nginza nga na gba ti lôro pepe. 

18Tongana gbia ni ako na ndö ti mbata ti lo ti gbia awe, fade lo yeke su ndali ti lo 
wani mbeti ti Ndia so na ya ti mbeni mbeti nde; so ti tene mbeti ti Ndia so 
awayango-sandaga, azo ti mara ti Lévi ayeke bata ka ni. 

19Lo yeke bata buku ni na tere ti lo si lo yeke diko ni na lango ti fini ti lo kue. 
Tongaso, fade lo yeke manda ti kpe mbeto ti KOTA GBIA Nzapa ti lo, lo yeke sara 
kue ti sara ye alingbi na ni nga na atënë ti ndia so kue ayeke na ya ni. 

20Fade ayeke sara si lo baa tere ti lo pepe tongana kota zo so ahon a-ita ti lo. Lo 
yeke zia lege ti atënë ti ndia ni pepe ti hon mbage na mbage. Lo na ahale ti lo 
ayeke ngba ti sara komandema na ndö ti azo ti Israel aninga. 

Ndia ti fani use ni 18 

Ye so ayeke ti azo ti mara ti Lévi 

1Moïse atene: Fade awayango-sandaga, azo ti mara ti Lévi, na tanga ti azo ti mara 
ti Lévi kue ayeke wara sese pepe titene aga ti ala, tongana tanga ti azo ti Israel. 
Ala yeke wara kobe ti ala na lege ti asandaga so azo ayeke ga na ni ti mu na KOTA 
GBIA nga na lege ti ambeni ye so aga ti KOTA GBIA awe. 

2 Azo ti mara ti Lévi ayeke wara sese pepe titene aga ti ala na popo ti a-ita ti ala, 
azo ti Israel. Ye ti azo ti mara ti Lévi ayeke KOTA GBIA, alingbi na tënë so lo tene 
na ala. 

3Ye so ayeke ti awayango-sandaga ayeke abagara, ataba wala angasa so azo ti 
Israel ayeke mu na sandaga ti beoko: alingbi a mu na awayango-sandaga ni 
maboko ti nyama ni, angbangba ni na ya ni. 

4Fade ala, azo ti Israel, ala yeke mu nga na awayango-sandaga ni akozo le ti kobe 
ti ala: ble, fini vin na mafuta; ala yeke mu nga na awayango-sandaga ni akozo kua 
ti tere ti ataba ti ala. 

5Biani, KOTA GBIA Nzapa ti ala asoro Lévi, lo na ahale ti lo na popo ti amara ti 
Israel kue titene ala sara kua na iri ti KOTA GBIA lakue. 

6Mbeni lâ, tongana mbeni zo ti mara ti Lévi ayeke na nzara ti londo na ya ti mbeni 
gbata ti Israel, ndo so lo sara kodro daa, ti gue na ndo so KOTA GBIA ayeke soro 
ni, 

7fade lo yeke sara kua kâ na iri ti KOTA GBIA Nzapa ti lo, tongana ti a-ita ti lo, azo 
ti mara ti Lévi so kue ayeke luti na dawa ti KOTA GBIA. 

8Ti lo kobe ni ayeke duti legeoko na ti ala si nginza so lo yeke wara na peko ti 
kango akungba ti asewa ti lo ayeke ga na ndö ni. 

Tënë na ndö ti awayanga-Nzapa ti mvene 

9Moïse atene: Tongana ala li ande na sese so KOTA GBIA amu na ala, fade ala 
yeke manda sioni sarango ye ti amara ni so pepe; sioni sarango ye so zo alingbi 
ti baa na le ti lo fani use pepe so. 

10Ala azo ti Israel, alingbi a wara na popo ti ala pepe mbeni zo oko so ayeke gbi 
molenge ti lo ti koli wala molenge ti lo ti wali ti mu na sandaga. Alingbi a wara 
na popo ti ala pepe azo ti sarango mazi, azo ti bango nda ti aye, azo ti bingo zeke, 
azo ti yoro, 

11 azo ti kangango zo na yoro, wala ambeni mara ti azo ti sarango tënë na atoro. 

12Biani, zo ti sarango ye tongaso ayeke sioni mingi na le ti KOTA GBIA. Ndani laa, 
fade KOTA GBIA Nzapa ti ala ayeke tumba amara ni so na dawa ti ala, azo ti 
Israel. 

13 Me ti ala, azo ti Israel, alingbi ala duti nzoni kue ndali ti KOTA GBIA Nzapa ti 
ala. 

14Amara so ala yeke gue ti tumba ala ti mu sese ti ala, ayeke ma azo ti bango nda 
ti aye na azo ti yoro. Me ti ala, azo ti Israel, KOTA GBIA Nzapa ti ala ake titene ala 
sara ye tongaso. 

15 Fade KOTA GBIA Nzapa ti ala ayeke sara titene mbeni wayanga-Nzapa 
tongana mbi, abaa gigi na popo ti ala; lo yeke duti mbeni ita ti ala. Fade ala yeke 
ma yanga ti lo! 

16 Ye so ala hunda lani na KOTA GBIA Nzapa ti ala, na lango so ala bongbi na gbe 
ti hoto ti Horeb laa. Ala tene lani: “E wani, e ye ti ma go ti KOTA GBIA Nzapa ti e 
mbeni pepe! E ye ti baa kota wâ so mbeni pepe! E ye ti kui pepe!” 

17Tongaso KOTA GBIA atene na mbi: “Tënë ti azo so ayeke na legeni. 

18Fade mbi yeke tokua na ala mbeni wayanga-Nzapa tongana mo; wayanga-
Nzapa ni ayeke duti mbeni ita ti ala. Mbi yeke zia tënë ti mbi na yanga ti lo si lo 
yeke tene na ala atënë so kue mbi yeke mu yanga na lo ti tene. 

19 Tongana mbeni zo ake ti ma tënë so wayanga-Nzapa ni ayeke tene na iri ti mbi, 
fade mbi wani, mbi yeke hunda zo ni ngbanga ti tënë ni. 

20Me mbeni wayanga-Nzapa so atene tënë ti li ti lo wani na iri ti mbi, andaa mbi 
laa mbi zia tënë ni na yanga ti lo pepe, wala lo tene tënë na azo na iri ti ambeni 
nzapa nde, fade a yeke fâ wayanga-Nzapa so.” 

21Fade ala yeke hunda tere ti ala, atene: “Tënë so alondo na KOTA GBIA pepe, 
fade e yeke hinga ni tongana nyen?” 

22Tongana wayanga-Nzapa ni atene mbeni tënë na iri ti KOTA GBIA si peko ti 
tënë asi alingbi na ni pepe, wala aga taa-tënë pepe, andaa tënë ti lo ni alondo na 
KOTA GBIA pepe. Wayanga-Nzapa ni atene tënë ti li ti lo wani. Alingbi ala, azo ti 
Israel, ala sara mbeto ti wayanga-Nzapa ni pepe! 

Ndia ti fani use ni 19 

Agbata so azo ayeke kpe daa ti bata tere ti ala 

1Moïse atene: Ala azo ti Israel, fade KOTA GBIA Nzapa ti ala ayeke zi ambeni 
mara nde na sese ni si lo yeke mu na ala sese ni. Ala yeke tumba amara ni si ala 
yeke lango na ya ti agbata ti amara ni nga na ya ti ada ti ala. 

2-3 Sese so KOTA GBIA Nzapa ti ala ayeke mu na ala titene aga ti ala so, fade ala 
yeke kangbi ya ni ota; na pekoni, ala yeke soro agbata ota na ya ti sese ni si ala 
yeke suru alege ti gue na ya ti agbata ni. Tongaso si zo so afâ mba ti lo, lo lingbi 
ti kpe kâ ti bata tere ti lo. 

4Zo so afâ mba ti lo, me lo sara ni na mbana pepe si lo zia nga mba ti lo ni na be 
ti lo kozoni pepe, gi zo ti fango zo tongaso laa alingbi ti kpe na ya ti mbeni gbata 
ni oko ti soo fini ti lo. 

5Tapande ti mbeni ye so alingbi ti si ayeke so: azo use ague na ya ti gbako ti de 
keke. Mbeni oko ayo do ti lo ti de keke; wen ti do ni azi na yanga ti keke ni si 

apika mba ti lo si afâ lo. Zo so afâ mba ti lo na mbana pepe so alingbi ti kpe na ya 
ti mbeni gbata ni oko si lo soo fini ti lo, 

6 tongaso si na ya ti ngonzo ti lo ti wâ, zo so alingbi ti kiri peko ti fango zo ni na 
lo, atumba peko ti lo pepe. E hinga pepe, so lege angba ti yo, fade lo yeke wara lo 
na lege, lo gbu lo si lo fâ lo. Biani, alingbi a fâ zo ti fango mba ti lo ni pepe, ngbanga 
ti so lo ke mba ti lo kozoni pepe. 

7Ndani laa, mbi mu yanga na ala titene ala soro agbata ota so azo ayeke kpe daa 
ti bata tere ti ala. 

8Tongana KOTA GBIA Nzapa ti ala asara si sese ti ala akono, alingbi na deba ti 
yanga so lo de lani na akotara ti ala nga na zendo so lo mu na ala, 

9fade ala yeke kiri ti wara agbata ota ti zia na ndö ti agbata ota ti kozoni so. – 
Titene lo sara ye so, alingbi ala sara ye alingbi na atënë ti ndia so kue mbi yeke 
fa na ala laso, ala ye KOTA GBIA Nzapa ti ala, ala tambula lakue na lege so lo fa 
na ala. – 

10Tongaso, zo so asara sioni ye pepe, fade a yeke tuku mene ti lo pepe na ya ti 
kodro so KOTA GBIA Nzapa ti ala amu ni titene aga ti ala. Tongaso pepe, fade 
ngbanga ti mene ti zo ni ayeke ga na li ti ala. 

11Me tongana mbeni zo ake mba ti lo, lo hara mba ti lo ni, lo gbu lo si lo pika lo 
na kuâ, na pekoni lo kpe, lo gue ti bata tere ti lo na ya ti mbeni gbata ni oko, 

12fade akangba ti gbata ti lo ayeke tokua azo ti gbu lo. Ala yeke zia lo na maboko 
ti zo ti hundango tënë ti mene ti wakuâ ni si zo ti hundango tënë ti mene ni ayeke 
fâ zo ti fango zo ni. 

13Fade ala yeke baa mawa ti zo so pepe. Tongaso, fade ala yeke zi na sese ti Israel 
mene ti mbeni zo so asara sioni pepe si a fâ lo; tongaso ala yeke duti nzoni. 

Tënë ti amaka ti sese 

14 Moïse atene: Ala azo ti Israel, na kodro so KOTA GBIA Nzapa ti ala ayeke mu 
na ala titene aga ti ala, fade ala yeke wara asese. Atêne so azo so aga kozoni alu 
ti fa maka ti sese ti ala na ti azo so ayeke nduru na ala, alingbi ala zi ni ti pusu na 
dawa pepe. 

Azo so ayeke na tere ti mbeni tënë 

15 Moïse atene: Tongana mbeni zo asara sioni wala lo sara mbeni mara ti siokpari 
wa, tënë ti yanga ti zo oko alingbi pepe titene ala fâ ngbanga na li ti zo ni. Alingbi 
azo use wala ota abaa zo ni na sarango ye ni si tënë ni aduti taa-tënë. 

16Tongana mbeni sioni zo alondo ti bi tënë na li ti mbeni zo senge senge atene, 
zo ni asara sioni ye, 



402 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

17alingbi azo use so awara tënë na popo ti ala so ague na da ti KOTA GBIA. Ala 
yeke fa tënë ti ala ni na awayango-sandaga nga na awafango-ngbanga so ayeke 
sara kua na ndembe ni so. 

18Awafango-ngbanga ayeke gi nda ti tënë ni mbirimbiri. Tongana ala baa so sioni 
zo ni atene mvene na le ti ngbanga, lo bi tënë senge senge na li ti ita ti lo, 

19fade ala, azo ti Israel, ala yeke sara na zo ni gi ye so lo ye fade ti sara na ita ti lo 
so. Lege so ala yeke zi sioni ye na popo ti ala laa. 

20Fade tanga ti azo ayeke ma tënë ti ye so si mbeto ayeke gbu ala. Tongaso, fade 
ala yeke kiri ti sara sioni ye tongaso pepe na popo ti ala. 

21 Ala yeke baa mawa ti zo pepe: tongana lo fâ zo, alingbi a fâ nga lo; tongana lo 
koro le ti zo, alingbi a koro nga le ti lo; tongana lo fâ pembe ti zo, alingbi a fâ nga 
pembe ti lo; tongana lo kungbi maboko ti zo, alingbi a kungbi nga maboko ti lo; 
tongana lo kungbi gere ti zo, alingbi a kungbi nga gere ti lo. 

Ndia ti fani use ni 20 

Ndia ndali ti guengo na bira 

1Moïse atene: Ala azo ti Israel, tongana ala yeke gue ande ti tiri bira na awato ti 
ala, tongana ala baa ambarata, na apusu ti mbarata nga na gba ti aturugu so ahon 
ti ala, alingbi ala sara mbeto pepe. Biani, KOTA GBIA Nzapa ti ala so asara si ala 
sigigi na Ezipte ayeke na ala. 

2Na ndembe so ala ga nduru ti tiri bira, fade wayango-sandaga ayeke ga nduru 
na aturugu si lo tene ala, 

3lo tene: “Aturugu ti Israel, ala ma! Laso, ala yeke gue ti tiri bira na awato ti ala. 
Ayeke nzoni ala luti tongana koli, ala sara mbeto pepe, li ti ala aga kirikiri pepe, 
tere ti ala ado na dawa ti awato ti ala ni pepe! 

4Biani, KOTA GBIA Nzapa ti ala ayeke tambula legeoko na ala, lo yeke tiri bira na 
awato ti ala ndali ti ala ti sara si ala, azo ti Israel, ala so benda.” 

5Na pekoni, fade akapita so kua ti ala ayeke ti mungo azo na kua ti turugu ayeke 
tene na aturugu ni, atene: “Na popo ti ala, zo wa laa asara fini da si lo de ti lango 
na ya ni pepe? Ayeke nzoni lo kiri na yanga-da. Tongaso pepe, tongana lo kui na 
yanga ti bira, fade mbeni zo nde ayeke lango na ya ti da ti lo ni. 

6Zo wa laa afâ yaka ti vinye si lo de ti fâ akozo le ni pepe? Ayeke nzoni lo kiri na 
yanga-da. Tongaso pepe, tongana lo kui na yanga ti bira, fade mbeni zo nde ayeke 
fâ akozo le ti vinye ti lo ni. 

7Zo wa laa ahunda tënë ti mungo wali si ade lo na wali ni amu tere pepe? Ayeke 
nzoni lo kiri na yanga-da. Tongaso pepe, tongana lo kui na yanga ti bira, fade 
mbeni koli nde ayeke mu wali ni.” 

8Fade akapita ayeke kiri ti tene na aturugu ni, atene: “Na popo ti ala, zo wa laa 
ayeke na mbeto si be ti lo awoko? Ayeke nzoni lo kiri na yanga-da si lo sara titene 
be ti a-ita ti lo awoko pepe tongana ti lo.” 

9Tongana akapita ahunzi ti tene tënë na aturugu ni awe, fade ala yeke soro 
ambeni makonzi ti aturugu ti zia ala na li ti aturugu ni kue. 

10Tongana ala ga nduru na mbeni gbata ti tiri bira na ni, fade ala yeke mu tënë ti 
siriri na azo ni. 

11Tongana azo ti gbata ni ayeda na tënë ti siriri ni, tongana ala zi ayanga ti gbata 
ni na ala, fade azo ti gbata ni kue ayeke ga azo ti sarango angangu kua na gbe ti 
ala, azo ti Israel. 

12Me tongana azo ti gbata ni ake tënë ti siriri ni si ala londo ti tiri bira na ala, azo 
ti Israel, fade ala yeke ngoro gbata ni ti mu ni na bira. 

13Fade KOTA GBIA Nzapa ti ala ayeke zia gbata ni na maboko ti ala si ala yeke fâ 
akoli ti gbata ni kue. 

14Aye so ala yeke gbu na peko ti bira si ala yeke bata ni ayeke awali, amolenge, 
anyama na aye so kue ayeke na ya ti gbata ni. Aye ti awato ti ala so ala yeke mu 
ni, fade ala yeke te ni senge; KOTA GBIA Nzapa ti ala amu ni na ala awe. 

15Ala yeke sara gi mara ti ye ni so na agbata so kue ayeke yongoro mingi, so ti 
tene agbata ti amara so ayeke pepe na ya ti kodro so ala yeke gue ti duti daa. 

16Ti agbata ti amara so KOTA GBIA Nzapa ti ala ayeke mu ni na ala titene aga ti 
ala, ye so kue ayeke na fini, fade ala yeke zia ni pepe titene angba na fini. 

17Ala yeke fâ azo ti mara ti Het, ti Amori, ti Kanaan, ti Perizi, ti Hivi na ti Yebus 
kue ti hunzi ala, alingbi na yanga so KOTA GBIA Nzapa ti ala amu na ala. 

18Tongaso si amara ni so amanda na ala, azo ti Israel pepe, asioni sarango ye so 
amara ni ayeke sara ti mu ngia na anzapa ti ala. Tongaso pepe, fade ye ni ayeke 
sara si ala, azo ti Israel, ala sara siokpari ti ke KOTA GBIA Nzapa ti ala. 

19Ala azo ti Israel, tongana ala ngoro mbeni gbata aninga titene ala tiri bira na 
ni, tongana ala tiri bira si ala mu gbata ni, ala yeke mu do pepe ti fâ na akeke so 
ayeke na tere ti gbata ni; so ti tene akeke so a yeke te ale ni tengo. Ala lingbi ti te 
ale ti akeke ni so, me ala yeke de ni na sese pepe, ngbanga ti so akeke ti ngonda 
ayeke zo pepe titene ala tiri bira na ni! 

20Me akeke so ala baa atene, ayeke le alengo ni so zo alingbi ti te ni pepe, ala 
lingbi ti fâ ni, wala ti de ni na sese senge. Ala lingbi ti mu ni ti sara na kua ti bira 
na ndembe so ala ngoro gbata so azo ti gbata ni ayeke sara bira na ala; ala yeke 
sara tongaso ngbii ala mu gbata ni. 

Ndia ti fani use ni 21 



404 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Tënë ti kuâ ti mbeni zo so a hinga zo ti fango lo pepe 

1Moïse atene: Tongana ala yeke na sese so KOTA GBIA Nzapa ti ala amu na ala 
titene aga ti ala si mbeni lâ, a wara kuâ ti mbeni zo so alango na ya ti ngonda, me 
a hinga zo so afâ lo pepe, 

2fade akangba na awafango-ngbanga ti ala, azo ti Israel, ayeke gue ti haka popo 
ti ndo so kuâ ni ayeke daa nga na agbata so ayeke nduru, ti hinga yongo ni. 

3A yeke baa gbata wa laa ayeke nduru mingi na ndo so kuâ ni ayeke daa. Akangba 
ti gbata ni so ayeke mu mbeni kete mama ti bagara so zo ade ti sara kua na lo 
laoko pepe, wala so lo de ti yo zuge laoko pepe. 

4Ala yeke gue na mama ti bagara ni nduru na tere ti ngu so ayeke sua lakue, na 
ndo so zo ade ti fâ yaka daa pepe, wala so zo ade ti lu ale ti kobe daa laoko pepe. 
Kâ, fade akangba ni ayeke kungbi go ti mama ti bagara ni. 

5Fade awayango-sandaga, ahale ti Lévi ayeke gue nduru. Biani, KOTA GBIA 
Nzapa ti ala asoro ala titene ala sara kua na lo, titene ala sara tufa na ndö ti azo 
na iri ti lo. Tongana tënë alondo na popo ti azo, wala tongana azo atiri si mbeni 
zo awara ka, ala laa ayeke fâ ya ti tënë ni. 

6Fade akangba kue ti gbata ni, so ti tene ala so ayeke nduru na tere ti kuâ ni, 
ayeke sukula maboko ti ala na ndö ti kete mama ti bagara so a kungbi go ti lo so. 

7Na pekoni, ala yeke tene: “E laa e fâ zo so pepe, e baa ye so asi so pepe. 

8KOTA GBIA, mo zi tënë na li ti azo ti Israel, azo ti mo so mo zi ala na gbe ti ngba 
so; mo sara si ngbanga ti mene aga na li ti Israel pepe so ayeke azo ti mo, ndali ti 
zo so asara sioni ye pepe si a fâ lo so.” Tongaso fade KOTA GBIA ayeke zi tënë ni 
na li ti ala. 

9Na lege so, fade ala yeke sara ye so ayeke mbirimbiri na le ti KOTA GBIA si 
ngbanga ti mene ti zo so asara sioni pepe aga na li ti ala pepe. 

Tënë ti mungo tere na mbeni wali ti kanga 

10Moïse atene: Mbeni ye tongaso alingbi ti si: ala azo ti Israel, ala gue ti tiri bira 
na awato ti ala, KOTA GBIA azia awato ti ala ni na maboko ti ala si ala gbu azo ti 
ga azo ti kanga. 

11Mbeni zo na popo ti ala, azo ti Israel, abaa na popo ti azo ti kanga ni mbeni 
pendere wali, lo sara nzara ti wali ni si lo ye ti mu lo ti ga wali ti lo. 

12Koli ni alingbi ti mu wali ni ti gue na lo na da ti lo. Fade wali ni ayeke kio kua ti 
li ti lo si lo yeke fâ anzënë ti maboko ti lo. 

13Lo yeke zi bongo ti kanga ni na tere ti lo si lo yeke kiri na da ti koli ni. Lo yeke 
sara mua ti babâ na mama ti lo na ya ti nze oko. Na pekoni, koli ni ayeke bongbi 
na lo si lo yeke mu lo ti ga wali ti lo. 

14Mbeni lâ, tongana wali ni akiri anzere na koli ni pepe, fade lo yeke zia lege na 
lo ti gue na ndo so be ti lo aye. Koli ni ayeke ka wali ni ndali ti nginza pepe, wala 
lo yeke kiri ti sara lo na ngbaa pepe na peko ti so lo gbu lo na ngangu si alango 
na lo. 

Ndia ndali ti warango ye ti kozo molenge 

15Moïse atene: Mbeni ye tongaso alingbi ti si: mbeni koli alingbi ti duti na awali 
use; lo ye mbeni wali ni, me lo ye mbeni pepe. Awali ni use kue adu na lo 
amolenge-koli, me kozo molenge ni ayeke ti wali so koli ni aye lo pepe so. 

16Na lango ti kangbingo amosoro ti lo na popo ti amolenge ti lo ti koli, koli ni 
alingbi ti zi kozo ndo pepe na maboko ti molenge ti wali ti lo so lo ye lo pepe so 
ti mu na molenge ti wali ti lo so lo ye lo. 

17Me alingbi koli ni ayeda, atene: kozo molenge-koli ni ayeke molenge ti wali so 
lo ye lo pepe so. Fade lo yeke mu aye so kue lo yeke na ni na kozo molenge ni 
fani use, ngbanga ti so lo yeke kozo molenge so lo ngba ngangu si lo du lo. 

Tënë ti molenge ti ngangu li 

18Moïse atene: Mbeni ye tongaso alingbi ti si: mbeni zo alingbi ti duti na 
molenge-koli so ayeke zo ti ngangu li, lo yeke tomboka na tere ti babâ na mama 
ti lo; lo yeke ma yanga ti babâ na mama ti lo pepe. Ataa so ala pika lo, lo yeke ma 
ala pepe. 

19Tongana ye ni ayeke tongaso, fade babâ na mama ni ayeke gbu molenge ni ti 
gue na lo na gbe ti ngbanga, na ndo ti akangba ti gbata ni, na yanga ti gbagba ti 
gbata ti lo. 

20Fade ala yeke tene na akangba ni, atene: “Baa, so molenge ti e laa! Lo yeke 
molenge ti ngangu li, lo tomboka na tere ti e; lo yeke ma yanga ti e pepe. Lo yeke 
zo ti tengo ye ahon ndoni si lo yeke ngbaa ti samba.” 

21Fade azo kue ti gbata ni ayeke bo lo na têne si lo kui. Lege so ala, azo ti Israel, 
ala yeke zi sioni ye na popo ti ala laa. Azo ti Israel kue ayeke ma tënë ni si mbeto 
agbu ala. 

Tënë ti kuâ ti zo so a kanga ni na ya ti keke 

22Moïse atene: Mbeni ye tongaso alingbi ti si: mbeni zo asara mbeni ye so ayeke 
sioni mingi so alingbi na kuâ. Tongaso a fâ lo si a kanga kuâ ti lo na ya ti keke. 

23 Tongana ye ni ayeke tongaso, alingbi kuâ ti lo angba na ya ti keke ni na bi ngbii 
asi na ndaperere pepe. Alingbi ala lu kuâ ni gi na oko lango ni so, ngbanga ti so 
kuâ ti zo so a kanga ni na ya ti keke, ayeke sara si deba ti Nzapa aga na ndö ti azo. 
Fade ala yeke sara si kodro so KOTA GBIA Nzapa ti ala amu na ala aga sioni pepe. 

Ndia ti fani use ni 22 

Tënë ti kpengo aye ti mba ti mo 

1Moïse atene: Mbeni ye tongaso alingbi nga ti si: mbeni lâ, mo zo ti Israel, mo baa 
bagara, wala taba wala ngasa ti mba ti mo so agirisa si ayeke fono kirikiri, mo zia 
lo, mo hon pepe; me alingbi mo mu lo, mo kiri na lo na mba ti mo ni. 

2Tongana lo lango yongoro na da ti mo, wala mo hinga lo pepe, alingbi mo bata 
nyama ni na da ti mo ngbii asi na lango so mba ti mo ni aga ti gi lo. Tongaso fade 
mo yeke kiri na lo nyama ni. 

3Fade mo yeke sara legeoko tongaso ndali ti lele ti lo so mo wara, wala ndali ti 
yongoro bongo ti lo, wala mbeni ye ti lo so agirisa si mo wara ni; alingbi mo ke 
ti baa lege ti ye ni pepe. 

4 Tongana mo baa lele wala bagara ti ita ti mo ati na lege, alingbi mo zia wa ti 
nyama ni lo oko, lo yo nyama ni na nduzu pepe. 

Ambeni ndia ndali ti nzoni dutingo na popo ti azo 

5Moïse atene: Alingbi wali ayu bongo ti koli pepe; alingbi koli ayu bongo ti wali 
pepe. Azo so asara mara ti ye tongaso aga sioni mingi na le ti KOTA GBIA Nzapa 
ti ala, azo ti Israel. 

6Tongana mo wara na lege, wala na ya ti keke wala na sese mbeni da ti ndeke so 
mama ti ndeke ni alango na ndö ti para ti lo wala lo yeke bata amolenge ti lo, 
alingbi mo mu mama ti ndeke ni nga na amolenge ni pepe. 

7Mo mu gi amolenge ni, me mo zia mama ni ahuru ahon. Tongaso fade ala, azo ti 
Israel, ala yeke duti nzoni si gigi ti ala ague, ayo. 

8Tongana mo sara fini da, alingbi mo leke kete gbagba angoro li ti da ni na nduzu. 
Tongaso, fade tënë ayeke ga na li ti mo pepe, tongana mbeni zo alondo na li ti da 
ni ati akui. 

9Alingbi mo lu mbeni le ti kasa nde na ya ti yaka ti vinye ti mo pepe. Tongaso 
pepe, fade a yeke zia ale ti vinye ni na ale ti kasa ni kue nde ndali ti KOTA GBIA. 

10Tongana mo yeke fâ yaka, mo mu bagara na lele, mo kanga ala oko na masini 
ti fango yaka pepe. 

11 Bongo so a fun na mara ti akamba use, ti kua ti tere ti taba nga na ti len, alingbi 
mo yu ni pepe. 

12 Kota bongo so ala yeke bi na ndö ti ala, fade ala yeke mu mbeni kamba ti bongo 
so nzoroko ni akpa le ti nduzu, ala fu na yanga ni osio kue. 

Mbeni wali so tënë na li ti lo 

13Moïse atene: Mbeni ye tongaso alingbi ti si: mbeni koli amu mbeni wali si lo na 
lo aduti koli na wali; na pekoni, koli ni ake ti ye wali ni. 

14Lo diko abuba tënë na tere ti wali ni si lo bi tënë na li ti lo senge senge ndali ti 
sarango ye ti kamene, lo tene: “Mbi mu wali so ti ga wali ti mbi, mbi duti na lo 
koli na wali; me mbi baa so lo hinga koli kozoni awe.” 

15Tongana ye ni ayeke tongaso, fade babâ na mama ti maseka-wali ni ayeke mu 
mbeni ye so afa atene, molenge ti ala ade ti hinga koli kozoni pepe si ala yeke 
gue na ni na gbe ti akangba ti gbata ni. 

16Babâ ti maseka-wali ni ayeke tene na akangba ni, atene: “So molenge ti mbi ti 
wali laa. Mbi mu lo na koli so ti ga wali ti lo; me lo kiri lo ye lo pepe. 

17Ndani laa lo diko abuba tënë na tere ti lo si lo tene na mbi, lo tene: ‘Ye so afa 
atene, molenge ti mo ade ti hinga koli kozoni pepe so, mbi baa ti mbi pepe!’ Ala 
baa, ye so afa atene, lo de ti hinga koli kozoni pepe laa.” Fade ala yeke zi ya ti 
bongo ti ndö ti gbogbo ni na le ti akangba ti gbata ni. 

18Akangba ti gbata ni ayeke gbu koli ni titene a pika lo. 

19Na pekoni, a yeke diko mbeni lamande na li ti lo so wungo ni alingbi na ale ti 
nginza ngbangbo oko; lo yeke futa ni na babâ ti maseka-wali ni, ngbanga ti so 
koli ni abuba iri ti mbeni maseka-wali ti Israel. Fade maseka-wali ni ayeke ngba 
wali ti koli ni; na lango ti fini ti lo kue, lo lingbi ti tumba wali ni oko pepe. 

20Me tongana tënë so koli ni abi na li ti wali ni ayeke taa-tënë, tongana a baa so 
maseka-wali ni ahinga koli kozoni awe, 

21fade a yeke gue na lo na yanga ti da ti babâ ti lo; akoli ti gbata ni ayeke bo lo na 
têne ngbii lo kui. Biani, lo sara ye ti sioni mingi na sese ti Israel na lege ti sarango 
ye ti ndumba na ndembe so lo de na da ti babâ ti lo. Lege so ala, azo ti Israel, ala 
yeke zi sioni ye na popo ti ala laa. 

22Tongana a wara mbeni koli so ayeke lango na wali ti mbeni zo, fade a yeke fâ 
ala use kue, koli ni na wali ni. Lege so fade ala yeke zi sioni ye na popo ti ala laa. 

23Na ya ti mbeni gbata, mbeni maseka-wali alingbi ti duti daa so ade ti hinga koli 
pepe si mbeni koli ahunda ti mu lo na wali; tongana mbeni koli nde awara 
maseka-wali ni si alango na lo, 

24fade ala, azo ti Israel, ala yeke gue na azo use so kue na yanga ti gbagba ti gbata 
ni; ala yeke bo ala na têne ti fâ ala. Ala yeke fâ maseka-wali ni, ngbanga ti so lo 
dekongo pepe ti iri ndo titene azo aga amu na lo maboko; ala yeke fâ koli ni, 
ngbanga ti so lo lango na wali ti mbeni zo nde. Lege so fade ala yeke zi sioni ye 
na popo ti ala laa. 

25Me tongana koli awara mbeni maseka-wali na ya ti ngonda, maseka-wali so 
koli ahunda ti mu lo na wali, tongana koli ni agbu lo na ngangu si alango na lo, 
fade a yeke fâ koli ni lo oko. 

26Ala yeke sara ye oko na maseka-wali ni pepe: lo sara siokpari so alingbi na kuâ 
pepe. – Ye ni ayeke legeoko tongana ti mbeni koli so ati na ndö ti mba ti lo si afâ 
lo. – 

27Ti so ni, koli ni awara maseka-wali ni na ya ti ngonda. Ataa maseka-wali ni 
adekongo fade, zo oko ayeke daa pepe ti ga ti mu maboko na lo. 

28Mbeni maseka-wali so ade ti hinga koli pepe, so koli ade nga ti hunda tënë ti lo 
pepe alingbi ti duti daa. Tongana mbeni koli agbu lo na ngangu si alango na lo, 
tongana a gbu ala, 

29 fade koli ni ayeke futa na babâ ti maseka-wali ni ale ti nginza baleoku. Na 
pekoni, lo yeke mu maseka-wali ni ti ga wali ti lo. Na lango ti fini ti lo kue, lo 
lingbi ti tumba wali ni oko pepe. 

Ndia ti fani use ni 23 

1Alingbi zo alango na wali ti babâ ti lo pepe; so bingo buba na tere ti babâ ti lo 
laa. 

Azo so ndia agbanzi lege na ala ti li na ya ti bongbi ti azo ti Nzapa 

2Moïse atene: Koli so azi ale ti korobo ti lo wala so a fâ tere ti lo ti koli, a zi ni, 
alingbi lo li na ya ti bongbi ti azo ti KOTA GBIA pepe. 

3Zo so babâ ti lo adu lo na mbeni wali nde, alingbi lo li na ya ti bongbi ti azo ti 
KOTA GBIA pepe. Ti londo na lo ngbii asi na molongo ti ahale ti lo baleoko, 
alingbi zo oko ali na ya ti bongbi ti azo ti KOTA GBIA pepe. 

4 Fade azo ti mara ti Amon na ti Moab ayeke li laoko pepe na ya ti bongbi ti azo 
ti KOTA GBIA. Ti londo na ala ngbii asi na molongo ti ahale ti ala baleoko, fade 
zo oko ayeke li na ya ti bongbi ti azo ti KOTA GBIA pepe. 

5Biani, na ndembe so ala, azo ti Israel, ala sigigi na sese ti Ezipte, azo ni so amu 
kobe na ngu ti ga ti yamba na ala na lege pepe; me ala mu nginza na Balaam, 
molenge ti Beor si lo londo na Petor, na sese ti Mezopotamii ti nduzu, lo ga ti 
deba ala. 

6 Me KOTA GBIA Nzapa ti ala ake ti ma Balaam. KOTA GBIA Nzapa ti ala asara si 
tënë ti dengo ba ni akiri aga tënë ti tufa na ndö ti ala, azo ti Israel, ngbanga ti so 
KOTA GBIA aye ala. 

7Na ngoi so kue ala yeke ngba na fini, fade ala yeke gi maingo ti azo ti mara ni so 
oko pepe, ala yeke gi nzoni dutingo ti ala oko pepe. 

8Fade ala, azo ti Israel, ala yeke baa azo ti mara ti Edom tongana asioni zo pepe, 
ngbanga ti so ala yeke a-ita ti ala. Ala yeke baa nga azo ti Ezipte tongana asioni 
zo pepe, ngbanga ti so ala yeke ando awande na kodro ti ala. 

9Ahale ti amara use so a yeke du ala na ya ti kodro ni, fade ala lingbi ti li na ya ti 
bongbi ti azo ti KOTA GBIA senge, ti to ndani na molongo ota ti dungo ala. 

Ndia ti batango ya ti bâbâ nzoni 

10Moïse atene: Tongana ala gue ande ti tiri bira na awato ti ala, tongana ala sara 
bâbâ ti ala, fade ala yeke kpe ye so kue ayeke sara titene ala ga sioni. 

11Na bi, tongana mbeni turugu oko aga sioni ndali ti ngu ti tere ti lo ti koli so 
atuku, fade lo yeke sigigi na ya ti bâbâ ni; lo yeke kiri ti li na ya ni hio pepe. 

12Na peko ti bekombite, lo yeke sukula ngu si na lakui, lo kiri ti li na ya ti bâbâ ni. 

13Ala yeke leke mbeni ndo na peko ti bâbâ so fade ala yeke gue ti sara sarate daa. 

14Fade turugu oko oko ayeke na mbeni kpoka na ya ti kungba ti lo. Tongana lo 
gue na ngonda, fade lo yeke zi du na kpoka ni. Na pekoni, lo yeke tuku sese na ni 
na ndö ti sarate so lo sara. 

15Alingbi ya ti bâbâ ti ala aduti nde si aduti nzoni kue, ngbanga ti so KOTA GBIA 
Nzapa ti ala ayeke fono na ya ni ti bata ala, ti sara si ala hon ndö ti awato ti ala 
na bira. Tongana KOTA GBIA abaa mbeni ye ti kamene, fade lo yeke ngba na tere 
ti ala pepe. 

Tënë ti ngbaa so akpe 

16Moïse atene: Tongana mbeni ngbaa akpe na ndo ti wa ti lo ti gue ti bata tere ti 
lo na ndo ti ala, azo ti Israel, alingbi ala kiri na lo na wa ti lo pepe. 

17Fade lo yeke duti na popo ti ala, na ndo so be ti lo aye, na ya ti gbata so lo yeke 
soro ti duti daa. Fade ala yeke sara ngangu na lo pepe. 

Tënë ti sarango ye ti ndumba ndali ti anzapa nde 

18Moïse atene: Alingbi mbeni wali wala mbeni koli ti Israel asara ye ti ndumba 
ndali ti anzapa nde pepe. 

19Koli wala wali so ayeke sara ye ti ndumba, KOTA GBIA Nzapa ti ala, abaa lo 
tongana zo ti sioni mingi. Nilaa nginza so zo ni awara na lege ti sarango ye ti 
ndumba, ataa lo mu zendo na KOTA GBIA, alingbi ala yeda oko pepe titene zo 
tongaso aga na nginza ni na ya ti kota da ti KOTA GBIA Nzapa ti ala. 

Tënë ti sarango boon na zo ti hunda mbeni ye na ndö ni 

20Moïse atene: Tongana ala sara boon na ita ti ala, zo ti Israel, ataa nginza, ataa 
kobe wala mbeni ye nde, alingbi ala hunda na lo ti zia mbeni ye na ndö ni si lo 
kiri na ni pepe. 

21 Ala lingbi ti hunda na wande ti zia mbeni ye na ndö ti ye so lo sara boon ni na 
maboko ti ala; me ala lingbi ti sara tongaso na ita ti ala, zo ti Israel pepe. Tongaso, 
na sese so ala yeke gue ti mu ni titene aga ti ala, fade KOTA GBIA Nzapa ti ala 
ayeke sara tufa na ndö ti ala na ya ti akua ti ala kue. 

Tënë ti mungo zendo 

22 Moïse atene: Tongana ala mu zendo ti sara mbeni ye na KOTA GBIA Nzapa ti 
ala, alingbi ala ku pepe ti sara ni. Tongaso pepe, fade KOTA GBIA ayeke hunda 
tënë ni na ala; andaa ala sara siokpari awe laa. 

23Tongana ala mu zendo pepe, so siokpari laa pepe. 

24Me tongana mbeni tënë ti zendo asigigi na yanga ti ala, alingbi ala sara ye ti 
peko ni. Tënë so ala wani na be ti ala atene na KOTA GBIA Nzapa ti ala, alingbi 
ala sara kue ti sara ye alingbi na ni. 

Tënë ti fango ale ti kobe ti yaka 

25Moïse atene: Tongana ala hon na ya ti yaka ti vinye ti mba ti ala, ala lingbi ti te 
ale ti vinye ni tongana ti so be ti ala aye, ngbii ya ti ala asi; me alingbi ala zia 
mbeni na ya ti sakpa ti gue na ni pepe. 

26 Tongana ala hon na ya ti yaka ti ble ti mba ti ala, ala lingbi ti fâ ambeni le ni na 
maboko ti ala; me ala lingbi ti mu nzenze ti fâ na ni pepe. 

Ndia ti fani use ni 24 

Ndia ndali ti wali so koli ti lo atumba lo 

1 Moïse atene: Mbeni ye tongaso alingbi ti si: mbeni koli amu mbeni wali, me na 
pekoni wali ni akiri anzere na le ti lo pepe, ngbanga ti so lo baa na wali ni mbeni 
ye so lo ke tënë ni. Tongaso, koli ni ayeke su mbeti ti kangbingo tere, lo mu na 
wali ni; na pekoni, lo tumba wali ni na da ti lo. 

2Na peko ti so wali ni alondo, lo gue, lo mu mbeni koli nde. 

3Tongana use koli ni akiri aye wali ni pepe, lo su mbeti ti kangbingo tere, lo mu 
na wali ni si lo tumba lo na da ti lo; wala koli ni akui. 

4Tongana ye tongaso asi, kozo koli so atumba lani wali ni so, lo lingbi ti kiri ti mu 
wali ni pepe, ngbanga ti so lo ga sioni awe. Mara ti sarango ye tongaso ayeke 
sioni mingi na le ti KOTA GBIA. Alingbi ala sara si siokpari aga pepe na ndö ti 
kodro so KOTA GBIA Nzapa ti ala amu na ala titene aga ti ala. 

Ndia ndali ti koli so amu wali fini ni 

5Moïse atene: Tongana koli amu wali fini ni, lo lingbi ti gue na bira pepe; a yeke 
zia mbeni kungba na ndö ti go ti lo nga pepe. Lo yeke duti senge na da ti lo na ya 
ti ngu oko titene lo mu ngia na wali so lo mu. 

Ndia ndali ti mungo ye ti zo ndali ti yongo 

6Moïse atene: Tongana mba ti mo amu yongo ti mo, mo lingbi ti mu mbeni ye ti 
lo ti bata ti ku titene lo futa yongo ti mo ni si; me mo lingbi ti mu atêne ti nikango 

na ale ti kobe ti lo pepe, ataa kota têne ni wala kete ni. Tongana mo sara tongaso, 
andaa fini ti mba ti mo ni laa mo mu so. 

Ndia ndali ti nzingo zo ti hon na lo 

7 Moïse atene: Tongana mbeni zo na popo ti ala anzi ita ti lo, zo ti Israel, lo sara 
zo ni na ngbaa, wala lo ka ita ti lo ni, zo ti nzi ni alingbi na kuâ. Lege so fade ala 
yeke zi sioni ye na popo ti ala laa. 

Akobela ti poro ti tere 

8 Moïse atene: Ala sara hange na akobela ti poro ti tere: alingbi ala sara kue ti 
bata aye so kue awayango-sandaga ti mara ti Lévi ayeke fa na ala. Ala sara ye 
alingbi na yanga so mbi mu na awayango-sandaga ni. 

9 Ala, azo ti Israel, ala dabe ti ala na ye so KOTA GBIA Nzapa ti ala asara na Miriam 
na lege, na ndembe so ala sigigi lani na Ezipte. 

Mbeni ndia ndali ti mungo ye ti zo ndali ti yongo 

10Moïse atene: Tongana mo mu mbeni ye ti mo na yongo na mba ti mo, alingbi 
mo li na da ti lo pepe ti mu mbeni ye ti lo ti bata ndali ti yongo ti mo ni. 

11Mo ngba na gigi; zo so yongo ti mo ayeke na li ti lo so, lo wani, lo yeke mu ye ni 
na mo na gigi titene mo gue, mo bata ni ndali ti yongo ti mo. 

12Tongana zo ni ayeke wayere, mo gbanzi ye ti lo so lo mu na mo so ngbii asi na 
bi pepe. 

13 Na lakui, mo kiri ni na lo; tongaso, fade lo yeke yu kota bongo ti lo ti de ti lango 
na ni na bi si lo yeke sara tufa na ndö ti mo. Fade KOTA GBIA Nzapa ti mo ayeke 
baa ye so mo sara so tongana ye ti mbirimbiri. 

Tënë ti futango wayere 

14Moïse atene: Alingbi ala sara ngangu pepe na wayere so ayeke sara kua ti 
nginza na ala si lo yeke zo ti mawa; ataa lo yeke ita ti ala, zo ti Israel, wala lo yeke 
wande so aduti na ya ti agbata ti ala, na sese ti ala. 

15 Gi na lango so lo sara kua na mo, mo futa lo; mo futa lo kozoni si ndo avuko, 
ngbanga ti so lo yeke wayere, be ti lo ayeke gi na ndö ti futa ni so. Tongana mo 
futa lo pepe si lo toto na iri ti mo na KOTA GBIA, andaa siokpari ati na li ti mo 
awe. 

Zo oko oko ayeke wara futa ti sioni ti lo wani 

16 Moïse atene: Alingbi ti fâ ababâ na amama pepe ndali ti siokpari ti amolenge 
ti ala; alingbi nga ti fâ amolenge pepe ndali ti siokpari ti ababâ na amama ti ala; 
a yeke fâ zo oko oko ndali ti siokpari ti lo wani. 

Ala sara nzoni na awayere 

17Moïse atene: Ala buba ya ti ngbanga ti wande wala ti nyindu pepe. Ala gbu 
bongo ti wali-mua ti bata ni ndali ti yongo ti ala pepe. 

18 Ayeke nzoni ala dabe ti ala so ala yeke ando angbaa na sese ti Ezipte si KOTA 
GBIA Nzapa ti ala azi ala na gbe ti ngbaa ni. Ndani laa, mbi mu yanga na ala ti 
sara ye alingbi na andia so. 

19Tongana ala yeke fâ ale ti kobe si be ti ala agirisa na mbeni gba ni na le ti yaka, 
fade ala yeke kiri ti gue ti mu ni pepe. Ala yeke zia ni ndali ti awande, anyindu na 
awali-mua. Tongaso si fade KOTA GBIA Nzapa ti ala ayeke sara tufa na ndö ti ala 
na ya ti akua so kue ala yeke sara. 

20Legeoko nga, tongana ala yeke yingi akeke ti olive ti ala ti ko ale ni si be ti ala 
agirisa na ambeni le ni, fade ala kiri ti gue ti ko ni pepe. Ala yeke zia ni ndali ti 
awande, anyindu na awali-mua. 

21 Tongana ala yeke fâ ale ti vinye ti ala, fade ala yeke kiri ti gue ti zi ambeni le ni 
so angba so pepe. Ala yeke zia ni ndali ti awande, anyindu na awali-mua. 

22Ayeke nzoni ala dabe ti ala so ala yeke ando angbaa na sese ti Ezipte. Ndani laa 
mbi mu yanga na ala ti sara ye alingbi na andia so. 

Ndia ti fani use ni 25 

Lege ti fango ngbanga 

1Moïse atene: Tongana azo use awara tënë na popo ti ala si ala use kue ague na 
ngbanga titene a fâ ya ti tënë ni, zo so tënë ayeke na li ti lo, fade a yeke fâ ngbanga 
na li ti lo; zo so tënë ayeke na li ti lo pepe, a yeke bi tënë na li ti lo pepe. 

2Zo so tënë ayeke na li ti lo so, tongana sioni ti lo ni alingbi na pika, fade wafango-
ngbanga ayeke mu yanga titene a tanda lo na sese. Na pekoni, a yeke pika zo ni 
na dawa ti wafango-ngbanga ni alingbi na sioni so lo sara. 

3 A yeke pika lo fani baleosio; me pika ni ayeke hon so pepe. Tongana a pika lo 
ahon ndoni, fade ita ti ala ayeke ga buba na le ti ala. 

Ndia ti batango bagara 

4 Moïse atene: Alingbi ala kanga yanga ti bagara pepe na ndembe so lo yeke do 
ale ti ble na le ti lakere. 

Tënë ti wali-mua so ayeke na molenge pepe 

5Moïse atene: Tongana a-ita ti koli aduti na ndo oko si mbeni oko akui, me lo du 
molenge pepe, wali ti wakuâ ni alingbi ti mu mbeni koli na ya ti mbeni sewa nde 
pepe. Fade ita ti koli ni ayeke sara kua ti lo ti kogara na tere ti wali ni: lo yeke mu 
wali ni si lo yeke bongbi na lo. 

6 Kozo molenge-koli so wali ni ayeke du, fade a yeke zia iri ti wakuâ ni na ndö ti 
lo. Tongaso si iri ti wakuâ ni angba lakue na sese ti Israel. 

7Me tongana koli ni aye ti mu wali ti ita ti lo ni pepe, fade wali ni ayeke gue ti 
baa akangba so ayeke duti na yanga ti gbata; lo yeke tene na ala, lo tene: “Kogara 
ti mbi ake ti sara titene iri ti ita ti lo angba na Israel; lo ke ti sara kua ti lo ti kogara 
na tere ti mbi.” 

8Fade akangba ti gbata ni ayeke iri koli ni si ala yeke tene tënë na lo. Tongana lo 
ngba ti ke si lo tene: “Mbi ye ti mu lo ti ga wali ti mbi pepe”, 

9fade wali ni ayeke ga nduru na lo na le ti akangba ni, lo yeke zi pâpä ti kogara ti 
lo si lo yeke tuku ngu ti yanga na le ti lo. Na pekoni, lo yeke tene: “Koli so ake ti 
leke da ti ita ti lo, ye so alingbi titene a sara na lo laa!” 

10Na Israel, fade a yeke di iri ti sewa ti koli ni, atene: “Sewa ti zo so a zi pâpä ti 
lo.” 

Sioni lege ti tiri so ndia ake ni 

11Moïse atene: Mbeni ye tongaso alingbi ti si: mbeni koli na mba ti lo ayeke tiri 
si mbeni oko ayeke pika mba ti lo ni mingi. Tongaso, wali ti koli so mba ti lo 
ayeke pika lo mingi so aga ti zi koli ti lo na maboko ti zo ti pikango lo. Tongana 
wali ni agbu zo ti pikango koli ti lo ni na ya ti bongo, 

12fade ala, azo ti Israel, ala yeke baa mawa ti wali ni pepe; ala yeke de maboko ti 
lo. 

Alingbi azo ti dengo buze aka ye na legeni 

13Moïse atene: Alingbi ala zia na ya ti bozo ti ala mara ti akilo use pepe: nengo ni 
na yapungo ni. 

14Alingbi ala duti na mara ti asakpa use ti hakango na ye pepe: kota ni na kete ni. 

15Alingbi ala duti na mbirimbiri kilo nga na mbirimbiri sakpa ti hakango na ye. 
Tongaso si fade gigi ti ala ague, ayo na ya ti kodro so KOTA GBIA Nzapa ti ala 
ayeke mu na ala. 

16 Biani, zo so kue ayeke sara ye tongaso, zo so kue ayeke sara ye ti kirikiri, lo 
yeke zo ti sioni mingi na le ti KOTA GBIA Nzapa ti ala. 

Azo ti mara ti Amalek, awato ti Israel ti ngu na ngu 

17Moïse atene: Ala dabe ti ala na ye so Amalek asara ando na ala na lege, na 
ndembe so ala sigigi na Ezipte. 

18Ndali ti so ala kpe mbeto ti Nzapa pepe, azo ti Amalek aku ala, azo ti Israel na 
lege. Andaa ala, azo ti Israel, ala woko lani kue awe, ngangu ahunzi na ala kue. 
Tongaso azo ti mara ti Amalek aga ati na ndö ti ambeni zo so angba ti tambula 
na peko si afâ ala. 

19 Fadeso, KOTA GBIA Nzapa ti ala ayeke mu na ala lege ti wu tere na ya ti kodro 
so lo yeke mu na ala titene aga ti ala. Fade ala yeke fâ azo ti mara ti Amalek ti 
hunzi ala; tongaso si zo ayeke kiri ti dabe ti lo na mara ti ala pepe na ndö ti sese 
so. Ala, azo ti Israel, be ti ala agirisa na ni pepe! 

Ndia ti fani use ni 26 

Ndia ndali ti mungo akozo li ti kobe na Nzapa 

1Moïse atene: Ala ga nduru ti li na sese so KOTA GBIA Nzapa ti ala ayeke mu na 
ala titene aga ti ala. Tongana ala mu sese ni si ala duti daa awe, 

2 fade zo oko oko na popo ti ala ayeke mu akozo li ti kobe ti lo so lo lu ni na sese 
so KOTA GBIA Nzapa ti ala amu na ala. Lo yeke zia ni na ya ti sakpa si lo yeke gue 
na ni na ndo so KOTA GBIA Nzapa ti ala ayeke soro titene iri ti lo aduti daa. 

3Zo ni ayeke gue ti baa wayango-sandaga so ayeke sara kua na lango ni so si lo 
yeke tene na lo: “Laso na le ti KOTA GBIA Nzapa ti mo, mbi tene, mbi si awe na 
sese so KOTA GBIA adeba yanga ti lo lani ti mu na akotara ti e.” 

4Na pekoni, fade wayango-sandaga ayeke mu sakpa ni na maboko ti zo ni si lo 
yeke zia ni na dawa ti gbalaka ti KOTA GBIA Nzapa ti ala, azo ti Israel. 

5Zo so aga na akobe ni ayeke tene na le ti KOTA GBIA, atene: “Kotara ti mbi ayeke 
ando zo ti mara ti Aram so ayeke si ge, asi kâ. Lo gue na sese ti Ezipte, lo sara 
kodro kâ; azo so amu peko ti lo ayeke mingi pepe. Na pekoni, ala ga kota mara, 
ngangu mara nga na mara so awu mingi. 

6Me azo ti Ezipte asara ngangu na e, ala sara sana na e, ala gbu e na ngangu ti 
sara akua ti ngbaa. 

7Tongaso e dekongo na KOTA GBIA Nzapa ti akotara ti e. Lo ma dekongo ti e; lo 
baa lege so azo ti Ezipte ayeke sara sana na e, lege so e yeke na ya ti vundu nga 
na ya ti pasi. 

8KOTA GBIA asara si e sigigi na sese ti Ezipte na lege ti ngangu ti maboko ti lo 
nga na lege ti maboko ti lo so lo yoro; na lege ti akota ye ti ziango mbeto na be ti 
zo, na lege ti aye ti kpene nga na lege ti aye ti dongo be. 

9Lo ga na e na ndo so si lo mu na e sese so ngu ti me ti bagara na mafuta ti wotoro 
asi singo daa. 

10Ndani laa fadeso, mbi ga na KOTA GBIA akozo li ti kobe ti yaka so mbi lu na 
sese so lo mu na mbi.” Zo ni ayeke zia sakpa ti akobe so lo ga na ni so na dawa ti 
KOTA GBIA. Na pekoni, lo yeke kuku, lo kpo li ti lo na sese ti voro KOTA GBIA 
Nzapa ti ala, azo ti Israel. 

11Na pekoni, zo ni, na azo ti mara ti Lévi nga na awande so ayeke na popo ti ala 
ayeke sara ngia ndali anzoni ye so kue KOTA GBIA Nzapa ti ala amu na ala, ala 
na azo ti sewa ti ala. 

Dime ti ngu ota ota 

12 Moïse atene: Lakue na peko ti ngu ota, fade zo oko oko ayeke mu dime ti akobe 
ti lo. Tongana ala hunzi ti bongbi adime ti akobe ti ala ni awe, fade ala yeke mu 
ni na azo ti mara ti Lévi, awande, anyindu na awali-mua. Tongaso, fade azo ni 
ayeke wara kobe na ya ti agbata ti ala, azo ti Israel ti te, alingbi na nzara ti ala. 

13Na pekoni, fade ala yeke tene na le ti KOTA GBIA Nzapa ti ala, atene: “Aye so a 
zia nde ndali ti KOTA GBIA, mbi zi ni na ya ti da ti mbi, mbi mu na azo ti mara ti 
Lévi, awande, anyindu na awali-mua, alingbi na atënë ti ndia so kue mo mu na 
mbi; mbi sara ye alingbi na atënë ti ndia ti mo kue, be ti mbi agirisa na mbeni 
oko pepe. 

14Na ngoi so mbi yeke na mua, mbi te mbeni ye na ya ti dime ni oko pepe; na ngoi 
so mbi ga sioni, mbi zi mbeni ye oko daa pepe, mbi mu mbeni ye oko na kuâ pepe. 
Mbi ma yanga ti mo, KOTA GBIA Nzapa ti mbi; mbi sara ye kue alingbi na yanga 
so mo mu na mbi. 

15So mo yeke na yayu kâ, na ndo ti mo so ayeke nde si ayeke nzoni kue, mo baa 
ndo, mo sara tufa na ndö ti azo ti Israel, azo ti mo; mo sara nga tufa na ndö ti 
kodro so mo mu na e, alingbi na zendo so mo mu na akotara ti e; kodro so ngu ti 
me ti bagara na mafuta ti wotoro asi singo daa.” 

Azo ti Israel ayeke azo ti KOTA GBIA 

16Moïse atene: Laso, KOTA GBIA Nzapa ti ala amu yanga na ala ti sara ye alingbi 
na andia so nga na atënë ti ndia so. Fade ala yeke bata ni, ala yeke sara ye alingbi 
na ni na be ti ala kue, na yingo ti ala kue. 

17Laso ala sara si KOTA GBIA amu zendo so na ala: lo yeke Nzapa ti ala, tongana 
ala tambula na lege so lo fa na ala, tongana ala sara ye alingbi na andia ti lo, 
tongana ala sara ye alingbi na yanga so lo mu na ala nga na atënë ti ndia ti lo, 
tongana ala ma yanga ti lo. 

18 Laso KOTA GBIA asara si ala mu zendo so, atene: fade ala yeke duti azo ti lo 
wani, ala yeke sara ye alingbi na atënë ti ndia ti lo kue. 

19Biani, KOTA GBIA Nzapa ti ala aye ti mu iri ti ala na nduzu, ti ne ala, ti sara 
titene ala wara gonda ahon tanga ti amara so kue lo sara ala. Lo ye titene ala ga 
azo ti lo wani so ayeke nde si ayeke nzoni kue, tongana ti so lo tene na ala. 

Ndia ti fani use ni 27 

AZO TI ISRAEL NA SARANGO MATANGA TI MBUKI 
27–28 

Angbongboro têne so a leke aluti na nduzu na ndö ti hoto ti Garizim 

1Moïse na akangba ti Israel amu yanga na azo ni, atene: “Fade ala yeke bata andia 
so kue mbi fa na ala laso. 

2Na lango so ala yeke fâ ngu ti Jourdain ti li na sese so KOTA GBIA Nzapa ti ala 
amu na ala, fade ala yeke mu angbongboro têne, ala zia ni aluti na nduzu si ala 
yeke zia mbamba na tere ni kue. 

3Fade ala yeke su atënë ti ndia so kue na ndö ti atêne so. Tongaso si ala yeke hon 
ti li na sese so ngu ti me ti bagara na mafuta ti wotoro asi singo daa; sese so KOTA 
GBIA, Nzapa ti akotara ti ala amu na ala alingbi na zendo so lo mu na ala. 

4Tongana ala fâ ngu ti Jourdain awe, ala yeke leke atêne ni so aluti na nduzu na 
ndö ti hoto ti Ebal, alingbi na yanga so mbi mu na ala laso. Na pekoni, ala yeke 
zia mbamba na tere ni kue. 

5Kâ, fade ala yeke sara gbalaka ndali ti KOTA GBIA Nzapa ti ala; ala yeke sara 
gbalaka ni na atêne so zo a de tere ni na wen laoko pepe. 

6 Ala yeke mu gi atêne so a de tere ni pepe ti sara na gbalaka ni ndali ti KOTA 
GBIA Nzapa ti ala. Na ndö ti gbalaka so, ala yeke ya asandaga so a yeke gbi ni kue 
na wâ na KOTA GBIA Nzapa ti ala. 

7Ala yeke ya nga asandaga ti beoko; ala yeke te kobe ni gi na ndo ni so si ala yeke 
sara ngia na le ti KOTA GBIA Nzapa ti ala. 

8 Ala yeke su atënë ti ndia so kue na ndö ti atêne ni; ala yeke de ni pendere titene 
gere ti ambeti ni asigigi polele.” 

9Na pekoni, Moïse na awayango-sandaga so ayeke azo ti mara ti Lévi atene na 
azo ni, atene: “Ala, azo ti Israel, ala kai kpoo, ala ma tënë! Laso, KOTA GBIA Nzapa 
ti ala asara si ala ga azo ti lo wani. 

10Fade ala yeke ma yanga ti lo, ala yeke sara ye alingbi na atënë ti ndia ti lo nga 
na andia ti lo so mbi yeke fa na ala laso.” 

11Na oko lango ni so, Moïse amu yanga na azo ni, lo tene: 

12 “Tongana ala fâ ngu ti Jourdain awe, fade azo ti mara ti Siméon, ti Lévi, ti Juda, 
ti Isakar, ti Joseph na ti Benjamin ayeke luti na ndö ti hoto ti Garizim ti sara tufa 
na ndö ti azo ni. 

13Me azo ti mara ti Ruben, ti Gad, ti Aser, ti Zabulon, ti Dan na ti Neftali ayeke luti 
na ndö ti hoto ti Ebal ti tene atënë ti dengo ba. 

Atënë ti dengo ba baleoko na use 

14“Fade azo ti mara ti Lévi ayeke tene tënë na kota go na azo ti Israel kue, atene: 

15 ‘Deba aga na ndö ti zo so amu wen akporo ni si asara na mbeni nzapa nde wala 
na mbeni yanda si lo honde ni na mbeni ndo ti voro ni!. So ayeke ye so maboko 

ti zo asara. Tongaso, ayeke ye so ayeke sioni mingi na le ti KOTA GBIA.’ Fade azo 
kue ayeke kiri tënë: ‘Amen!’ 

16 ‘Deba aga na ndö ti zo so abaa babâ na mama ti lo tongana ambumbuse zo!’ 
Fade azo kue ayeke kiri tënë, atene: ‘Amen!’ 

17‘Deba aga na ndö ti zo so apusu na dawa maka ti sese ti zo so ayeke nduru na 
lo!’ Fade azo kue ayeke kiri tënë, atene: ‘Amen!’ 

18 ‘Deba aga na ndö ti zo so afa lege nzoni pepe na waziba!’ Fade azo kue ayeke 
kiri tënë, atene: ‘Amen!’ 

19 ‘Deba aga na ndö ti zo so afâ ngbanga ti wande, ti nyindu na ti wali-mua na 
legeni pepe!’ Fade azo kue ayeke kiri tënë, atene: ‘Amen!’ 

20 ‘Deba aga na ndö ti zo so alango na wali ti babâ ti lo; so bingo buba na tere ti 
babâ ti lo laa.’ Fade azo kue ayeke kiri tënë, atene: ‘Amen!’ 

21 ‘Deba aga na ndö ti zo so alango na mbeni nyama!’ Fade azo kue ayeke kiri 
tënë, atene: ‘Amen!’ 

22 ‘Deba aga na ndö ti zo so alango na ita ti lo ti wali, ataa lo na ita ti lo ni ayeke 
babâ oko, wala ala yeke mama oko!’ Fade azo kue ayeke kiri tënë, atene: ‘Amen!’ 

23 ‘Deba aga na ndö ti zo so alango na mama ti wali ti lo!’ Fade azo kue ayeke kiri 
tënë: ‘Amen!’ 

24‘Deba aga na ndö ti zo so afâ mba ti lo na hondengo ni!’ Fade azo kue ayeke kiri 
tënë, atene: ‘Amen!’ 

25‘Deba aga na ndö ti zo so a pete goro na lo titene lo fâ mbeni zo so asara sioni 
oko pepe!’ Fade azo kue ayeke kiri tënë, atene: ‘Amen!’ 

26 ‘Deba aga na ndö ti zo so ayeke baa atënë ti ndia ti Nzapa tongana senge ye si 
lo yeke sara ye alingbi na ni pepe!’ Fade azo kue ayeke kiri tënë, atene: ‘Amen!’ ” 

Ndia ti fani use ni 28 

Futa ti mango yanga 

1Moïse atene: Tongana ala ma yanga ti KOTA GBIA Nzapa ti ala biani si ala sara 
ye alingbi na atënë ti ndia so kue mbi mu yanga na ala daa laso, fade KOTA GBIA 
Nzapa ti ala ayeke mu iri ti ala na nduzu ahon tanga ti amara ti sese so kue. 

2Baa, tufa so ayeke ga na ndö ti ala si ayeke ga ye ti ala, ndali ti so ala ma yanga 
ti KOTA GBIA Nzapa ti ala laa: 

3Fade lo yeke sara tufa na ndö ti azo so ayeke na ya ti agbata nga na azo so ayeke 
na ya ti ayaka. 

4Fade lo yeke sara tufa si ala du amolenge mingi, akobe ti ayaka ti ala ayeke le 
gbani gbani; abagara, ataba na angasa ti ala ayeke du gbani gbani. 

5Lo yeke sara tufa si asakpa ti ala asi singo na ale ti kobe, ata ti ala asi singo na 
kobe. 

6Fade lo yeke sara tufa na ndö ti ala na ya ti aye so kue ala yeke sara na gigi ti 
ala. 

7Tongana awato aga ti tiri bira na ala, KOTA GBIA ayeke sara si ala kinda awato 
ni. Tongana awato ni amu lege oko ti ga ti tiri bira na ala, fade awato ni ayeke 
mu alege nde nde ti kpe kirikiri na dawa ti ala, azo ti Israel. 

8Fade KOTA GBIA ayeke bata aye so kue ala bongbi na ya ti agogoro ti ala; lo 
yeke sara si aye ti ala kue aga nzoni. Lo yeke sara tufa na ndö ti ala na ya ti kodro 
so lo yeke mu na ala. 

9Tongana ala bata atënë ti ndia ti KOTA GBIA si ala sara ye alingbi na ni, fade lo 
yeke sara si ala ga azo ti lo so ayeke nde si ayeke nzoni kue, alingbi na zendo so 
lo mu na ala. 

10Fade amara ti sese kue ayeke baa so a di iri ti KOTA GBIA na ndö ti ala, tongaso 
amara ni ayeke duti na mbeto ti ala, azo ti Israel. 

11Fade KOTA GBIA ayeke sara si ala du amolenge mingi; anyama ti ala adu gbani 
gbani, akobe ti ayaka ti ala ale gbani gbani. 

12KOTA GBIA ayeke zi le ti nduzu, ndo so lo yeke bata ngu-Nzapa daa; lo yeke 
sara si ngu ni apika na ngoi ni na ndö ti sese ti ala, ti sara si aye so kue ala yeke 
sara aga nzoni. Fade ala yeke hunda yongo na maboko ti zo oko pepe; me ala laa 
ayeke mu yongo na gba ti azo ti amara nde. 

13Titene KOTA GBIA asara ande si ala ga mara so ayeke na li ti amara kue si ala 
duti na ndangba ni pepe, titene ala duti lakue na ndö ti ambeni mara nde si ala 
duti laoko na gbeni pepe, ye so ala lingbi ti sara ayeke so: fade ala yeke ma atënë 
ti ndia ti KOTA GBIA Nzapa ti ala so mbi mu yanga daa na ala laso, ala yeke bata 
ni si ala yeke sara ye alingbi na ni; 

14 alege so mbi fa na ala, fade ala yeke zia ni ti hon mbage na mbage pepe, ala 
yeke mu peko ti ambeni nzapa nde pepe ti voro ala. 

Futa ti kengo yanga 

15Moïse atene: Me tongana ala ma yanga ti KOTA GBIA Nzapa ti ala pepe, 
tongana ala sara kue ti sara ye alingbi na atënë ti ndia nga na andia ti lo so mbi 
yeke fa na ala laso pepe, baa asioni kpale so ayeke ga na ndö ti ala si ayeke ngba 
na ala ayeke so: 

16Deba ayeke ga na ndö ti azo so ayeke na ya ti agbata nga na azo so ayeke na ya 
ti ayaka. 

17Deba ayeke ga na ndö ti asakpa ti ale ti kobe ti ala nga na ndö ti ata ti kobe ti 
ala. 

18Deba ayeke ga na ndö ti ala si ala yeke du amolenge mingi pepe, akobe ti ayaka 
ti ala ayeke le mingi pepe; abagara, ataba na angasa ti ala ayeke du mingi pepe. 

19Deba ayeke ga na ndö ti ala na ya ti aye so kue ala yeke sara na gigi ti ala. 

20Ndali ti sioni so ala sara ti ke KOTA GBIA, fade lo yeke tokua na ndö ti ala dengo 
ba, kota mbeto nga na akpale na ya ti aye so kue ala yeke sara. Ala yeke ninga 
pepe ti kui si ala yeke hunzi kue. 

21Lo yeke tokua sioni kobela ti bubango kodro na tere ti ala ngbii kobela ni afâ 
ala kue ahunzi ala na ndö ti sese so ala yeke gue ti mu ni titene aga ti ala. 

22Fade KOTA GBIA ayeke sara si ala nge ngengo na nduzu; lo yeke tokua kobela 
ti wâ, kobela ti sukungo tere; aye ayeke gbi tere ti ala. Lo yeke tokua sioni buru; 
akobela ayeke sara gere ti akobe ti ala na yaka si akobe ni ayeke fun si ahole. 
Asioni ye so ayeke si ngbii ala hunzi kue. 

23Le ti nduzu so ayeke na ndö ti li ti ala ayeke ga tongana bengba wen; sese so 
ayeke na gbe ti gere ti ala ayeke ga tongana wen. 

24KOTA GBIA ayeke tokua ngu-Nzapa pepe ti pika na ndö ti sese ti ala, me lo yeke 
tuku gi fuku ti sese na mbutu. Ti londo na le ti nduzu kâ, aye ni so ayeke tuku na 
ndö ti ala ngbii ala hunzi kue. 

25Fade KOTA GBIA ayeke sara si awato ti ala akinda ala na ya ti bira. Tongana 
ala, azo ti Israel, ala mu lege oko ti ga ti tiri bira na ala, fade ala yeke mu alege 
nde nde ti kpe kirikiri na dawa ti awato ni. Fade kota mbeto ayeke gbu akodro-
gbia ti sese ni na bango aye so asi na ala, azo ti Israel. 

26Akuâ ti ala, azo ti Israel, ayeke ga kobe ti andeke ti nduzu na ti anyama ti sese; 
zo oko ti ga ti tumba anyama ni ayeke daa pepe. 

27 KOTA GBIA ayeke tokua aka ti sanzo na tere ti ala, tongana ti so lo tokua ni 
lani na tere ti azo ti Ezipte; lo yeke tokua kobela ti sukungo tere na tere ti ala, 
koto-mo-lango, sarango tere nga na ambeni kobela nde nde so ayeke kai pepe. 

28KOTA GBIA ayeke sara si ala wara kobela ti gbogbolinda, ala ga awaziba si li ti 
ala atomboka. 

29Taa na bekombite, fade ala yeke tatara ndo tatarango tongana ti so awaziba 
ayeke tatara ndo. Aye so kue ala yeke sara ayeke ga nzoni oko pepe; lakue, azo 
ayeke sara gi ngangu na ala, azo ni ayeke nzi aye ti ala; zo oko ti ga ti soo ala 
ayeke daa pepe. 

30Zo so ahunda tënë ti mungo wali, mbeni koli nde laa ayeke lango na wali ni. Zo 
so asara da, lo yeke lango na ya ni pepe; zo so afâ yaka ti vinye, ataa akozo le ti 
vinye ni, lo yeke ko ni pepe. 

31A yeke fâ bagara ti ala taa na le ti ala, me ala yeke te nyama ni pepe. A yeke nzi 
lele ti ala taa na le ti ala, me ala yeke kiri ti wara lele ni pepe. A yeke mu ataba na 
angasa ti ala na awato ti ala, azo ti Israel; me zo oko ti soo ala ayeke daa pepe. 

32A yeke zia amolenge ti ala ti koli na ti wali na maboko ti amara nde. Ala, azo ti 
Israel, fade le ti ala ayeke ngba na lege ti ku kiringo ti amolenge ni, me ala yeke 
ku gbaa. 

33Mbeni mara so ala, azo ti Israel, ala hinga lo pepe, ayeke te akobe ti ayaka ti ala 
nga na aye so ala wara na lege ti kua ti ala. A yeke sara ngangu na ala lakue si a 
yeke nika ala. 

34Gi na bango aye so, fade ala yeke ga azo ti gbogbolinda. 

35Fade KOTA GBIA ayeke pika ala na asioni kobela ti ka ti sanzo so ayeke kai 
pepe. Aka ni ayeke gbu ala na likunu ti ala nga na ngbonda ti ala; na pekoni, ayeke 
mu tere ti ala kue, ti londo na gbe ti gere ti ala ngbii asi na li ti ala. 

36 Fade KOTA GBIA ayeke sara si a gbu ala ti gue na ala na kodro wande, ala na 
gbia so ala yeke soro lo; a yeke gue na ala na ya ti mbeni kodro so ala wani ahinga 
ni pepe, ataa akotara ti ala nga ahinga ni ando pepe. Kâ, fade ala yeke voro 
ambeni nzapa nde so a sara ala na keke wala na têne. 

37Na ndo ti amara so kue KOTA GBIA ayeke gue na ala daa, fade li ti azo ni kue 
ayeke kpe ndali ti ye so asi na ala. Ala yeke ga mbeni ye ti mato na ye so azo 
ayeke he na ngia. 

38Fade ala fâ yaka si ala lu ale ti kobe daa mingi, me ala yeke wara ale ti kobe ni 
gi kete, ngbanga ti so agbadola ate ni kue awe. 

39Ala yeke lu ayaka ti vinye, ala yeke leke tere ni nzoni, me ala yeke nyon vin ni 
pepe; ala yeke ko ale ti vinye ni nga pepe, ngbanga ti so asioni makongo ayeke 
te ni kue. 

40Akeke ti olive ayeke duti na ya ti sese ni kue, me ala yeke na mafuta pepe ti 
sara na tere ti ala, ngbanga ti so a-olive ni ayeke tuku kue kozo titene abe. 

41Ala yeke du amolenge-koli na amolenge-wali, me amolenge ni ayeke ngba na 
tere ti ala pepe, ngbanga ti so a yeke gbu ala ti gue na ala na kodro wande. 

42Fade agbadola ayeke te akeke ti ala kue nga na akobe ti ayaka ti ala kue. 

43Awande so ayeke na popo ti ala ayeke gue guengo lakue na nduzu, me ti ala, 
azo ti Israel, ala yeke kiri kiringo na gbeni. 

44Awande laa ayeke mu na ala yongo, me ala, azo ti Israel, ala yeke na ye oko 
pepe ti mu na ala na yongo. Awande ni ayeke ga azo so ayeke na li ni si ala, azo 
ti Israel, ala yeke ga na ndangba ni. 

45Adengo ba so kue ayeke ga na ndö ti ala si ayeke ngba na tere ti ala ngbii ala 
hunzi kue, ngbanga ti so ala ke ti ma yanga ti KOTA GBIA Nzapa ti ala, ala ke ti 
bata atënë ti ndia ti lo nga na andia so lo mu na ala pepe. 

46Aye so ayeke ngba na ndö ti ala nga na ahale ti ala tongana ye ti kpene na ye ti 
dongo be kpu na kpu. 

47Tongana ala sara ande na KOTA GBIA Nzapa ti ala na ngia nga na nzerengo be 
pepe na ndembe so ala yeke na ye gbani, 

48fade ala yeke ga angbaa ti awato so KOTA GBIA ayeke tokua ala na tere ti ala. 
Nzara ti kobe na nzara ti ngu ayeke sara ala; bongo ayeke na ala pepe, ye kue 
ayeke tia ala. KOTA GBIA ayeke zia na go ti ala zuge ti wen, ngbii ala hunzi kue. 

49KOTA GBIA ayeke tokua na ndö ti ala mbeni mara so alondo na yongoro ndo, 
na nda ti sese; mbeni mara so ayeke huru ti ti na ndö ti ala tongana ngoalo, mara 
so ala ma yanga ti kodro ti lo pepe. 

50Azo ti mara ni so, ngia ayeke na le ti ala ka pepe; ala yeke kpe ambakoro pepe, 
ala yeke baa mawa ti amolenge pepe. 

51Azo ti mara ni so ayeke gbu anyama ti ala na akobe ti yaka ti ala. Ti ala, azo ti 
Israel, ala yeke kui na nzara. Azo ti mara ni ayeke zia mbeni ye oko na ala pepe, 
ataa ble, ataa mafuta, ataa akete bagara ti ala, ataa akete taba ti ala, ataa akete 
ngasa ti ala. Azo ti mara ni ayeke sara tongaso ngbii ala hunzi kue. 

52Azo ni ayeke ngoro ala na bira na ya ti agbata kue ti kodro so KOTA GBIA Nzapa 
ti ala ayeke mu na ala. Azo ni ayeke tiri na ala ngbii ayongoro ngangu gbagba ti 
ala so ala zia be ti ala na ndö ni so akungbi na sese. 

53Na ndembe so awato ti ala ayeke ngoro ala na bira, awato ni ayeke sara ngangu 
na ala ahon ndoni, asara si ala yeke te amolenge ti ya ti ala wani; amolenge so 
KOTA GBIA Nzapa ti ala amu na ala. 

54Koli so na popo ti ala, lo woko mingi si lo yeke sara ngangu kua pepe, fade lo 
yeke baa ita ti lo na sioni le, legeoko na wali so ayeke lango na kate ti lo nga na 
tanga ti amolenge ti lo so ayeke ngba na lo. 

55Biani, fade koli ni ayeke ke ti mu na ita ti lo, wala na wali ti lo kasa ti mbeni 
molenge ti lo oko so fade lo yeke te, ngbanga ti so mbeni kobe nde ti tengo ni 
ayeke daa pepe na ndembe so awato ti ala ayeke ngoro agbata ti ala na bira si 
ala yeke sara ngangu na ala ahon ndoni. 

56Wali so na popo ti ala, maboko ti lo ayeke ndu ye oko pepe si lo yeke wali-
ndomo, wali so gbe ti gere ti lo alingbi ti ndu sese pepe, ngbanga ti so maboko ti 

lo ayeke ndu ye oko pepe si lo yeke wali-ndomo, fade lo nga, lo yeke baa koli so 
ayeke lango na kate ti lo na sioni le, legeoko na molenge ti lo ti koli na ti wali; 

57 ataa amolenge so wali ni adu ala fini fini nga na bobo so asigigi na ya ti wali ni, 
lo yeke te ni. Biani, ndali ti so ye kue ayeke tia lo na ndembe so awato ti ala ayeke 
ngoro agbata ti ala na bira si awato ni ayeke sara ngangu na ala ahon ndoni, fade 
wali ni ayeke te amolenge ti lo na hondengo ni. 

58Atënë ti ndia ti Nzapa so kue a su na ya ti buku so, alingbi ala sara kue ti sara 
ye alingbi na ni. Alingbi ala ne iri ti lo so alingbi na gonda, iri so ayeke mu mbeto 
na zo: “KOTA GBIA Nzapa ti ala”. 

59Tongaso pepe, fade KOTA GBIA ayeke tokua na tere ti ala, ala na ahale ti ala 
amara ti aka nde nde nga na mara ti angangu kobela nde nde so ayeke hunzi 
pepe. 

60Lo yeke tokua na tere ti ala asioni kobela kue ti kodro ti Ezipte so ala sara ando 
mbeto ni mingi so; akobela ni ayeke ngba na tere ti ala. 

61Ataa akobela so kue nga na aka so kue a su tënë ni na ya ti mbeti ti Ndia so 
pepe, fade KOTA GBIA ayeke tokua ni na tere ti ala ngbii ala hunzi kue. 

62So lani ala, azo ti Israel, ala wu tongana atongoro ti le ti nduzu so, fade wungo 
ti ala ayeke ngba gi kete, ngbanga ti so ala ke fade ti ma yanga ti KOTA GBIA 
Nzapa ti ala. 

63Tongana ti so be ti KOTA GBIA anzere ando ti sara nzoni na ala, ti sara si ala 
wu mingi, fade be ti lo ayeke nzere nga ti sara titene ala kui si ala hunzi kue. Lo 
yeke zi ala na sese so ala yeke gue ti mu ni titene aga ti ala. 

64Fade KOTA GBIA ayeke kangbi ala na popo ti amara kue, ti londo na mbeni nda 
ti sese ti si na mbeni nda ni. Kâ, ala yeke voro ambeni nzapa so ala wani ahinga 
ala pepe, akotara ti ala nga ahinga ala pepe; a sara anzapa ni so na keke wala na 
têne. 

65Na popo ti amara ni so, ala yeke duti kpoo pepe, ala yeke wara ndo oko pepe ti 
zia gere ti ala daa. Kâ, KOTA GBIA ayeke sara titene be ti ala angba gi na nduzu, 
le ti ala ayeke vuko gi vukongo, be ti ala ayeke woko kue. 

66Ala yeke baa atene, gigi ti ala ahunzi awe, mbeto ayeke sara ala bi na lâ si mbeni 
ye ti zia be ti ala daa ndali ti gigi ti ala ti kekereke ayeke daa pepe. 

67Tongana ala baa ande aye so ayeke si, fade be ti ala ayeke do na kota mbeto. 
Na ndaperere, ala yeke tene: “Ae, tongana lakui fade si!” Na lakui, ala yeke tene: 
“Ae, tongana ndo ahan fade, ka ayeke nzoni!” 

68KOTA GBIA ayeke kiri na ala na Ezipte na ya ti amangboko; lo yeke kiri na ala 
na ya ti kodro so mbi tene tënë ni lani na ala, mbi tene: “Fade ala yeke kiri ti baa 

kodro ni pepe.” Kâ, ala wani ayeke ka tere ti ala tongana angbaa na awato ti ala; 
me awato ti ala ni ayeke ke ti vo ala. 

TANGA TI ATËNË TI MOÏSE 
28–30 

69Lege so Moïse asara mbuki na azo ti Israel na iri ti KOTA GBIA, alingbi na yanga 
so KOTA GBIA amu ni na sese ti Moab laa. – Mbuki so aga na ndö ti mbuki so 
KOTA GBIA na azo ti Israel asara lani na hoto ti Horeb. 

Ndia ti fani use ni 29 

Aye so Nzapa asara ndali ti azo ti Israel 

1Moïse abongbi azo ti Israel kue si lo tene na ala: Ala wani abaa na le ti ala aye 
so kue KOTA GBIA asara na gbia Faraon, na azo ti gbe ti lo nga na kodro ti lo kue. 

2Ala baa akota pasi so lo tokua na ndö ti ala, aye ti kpene na akota ye ti dongo be 
so lo sara. 

3 Me ngbene ye ngbii asi laso, KOTA GBIA ade ti mu na ala hingango ndo pepe ti 
ma ya ti aye so asi. Lo de ti mu na ala le pepe ti baa na ndo; lo de nga ti mu na ala 
mê pepe ti ma na ndo. 

4Na ya ti ngu baleosio, KOTA GBIA atambula na ala na ya ti benyama. Bongo ti 
ala na poro ti ala aga gbagba ni pepe. 

5 Kobe ti ala ti tengo ni ayeke lani mapa pepe, ngu ti ala ti nyongo ni ayeke vin 
wala angangu samba pepe. Aye so kue asi titene ala hinga atene, lo yeke KOTA 
GBIA Nzapa ti ala. 

6 Na pekoni, e si na ndo so. Sihon, gbia ti Heshebon, na Og, gbia ti Bashan aga ti 
tiri bira na e; me e kinda ala na ya ti bira ni. 

7 E mu sese ti ala na maboko ti ala, e mu ni na azo ti mara ti Ruben, ti Gad nga na 
ndambo ti mara ti Manase titene aga ti ala. 

8Ndani laa, alingbi ala bata atënë ti mbuki so Nzapa asara ni na ala. Tongaso si 
aye so kue ala yeke sara, ayeke ga nzoni. 

Ala baa mbuki ti ala na Nzapa tongana senge ye pepe 

9Moïse atene: Ala, azo ti Israel, ala laa aluti laso na le ti KOTA GBIA Nzapa ti ala 
so. Azo kue ayeke na ndo so: azo so ayeke na li ti amara ti ala na amakonzi ti 
ala, akangba ti ala na azo so ayeke baa ndo na ndö ti akua ti ala, 

10awali ti ala na amolenge ti ala, ataa awande so aduti na popo ti ala na ya ti bâbâ 
si kua ti ala ayeke ti de keke wala ti to ngu na ala, azo ti Israel. 

11Fadeso KOTA GBIA Nzapa ti ala asara mbuki na ala; alingbi ala yeda biani na 
tënë ti mbuki so lo deba yanga ti lo daa so. 

12Tongaso si ala ga azo ti lo laso si lo ga Nzapa ti ala alingbi na zendo so lo mu na 
ala nga na dengo ba ti yanga ti lo so lo de na akotara ti ala Abraham, Isaac na 
Jacob. 

13Mbuki so mbi hunda na ala ti yeda na ni na lege ti dengo ba ti yanga ti ala so 
ayeke gi ndali ti ala oko pepe; 

14ayeke nga ndali ti azo so kue ayeke luti laso na ndo so na le ti KOTA GBIA Nzapa 
ti e; ayeke nga ndali ti azo so ayeke na popo ti e laso pepe. 

15Ala, azo ti Israel, ala hinga lege so e duti na ni na sese ti Ezipte; nga na lege so 
e hon na popo ti amara nde so e fâ ya ti sese ti ala ti hon. 

16Ala baa afungo nzapa so azo ni ayeke voro ni: ayanda so a sara na keke, na têne, 
na wen ti nginza nga na lôro! 

17 Ayeke nzoni mbeni zo oko na popo ti ala, ataa koli, ataa wali, ataa mbeni kete 
mara wala mbeni mara azia peko ti KOTA GBIA Nzapa ti e pepe ti voro anzapa ti 
amara ni so. Alingbi mbeni zo oko na popo ti ala aga tongana pere so ayeke du 
mbeni sioni yoro ti fango zo pepe. 

18Tongana mbeni zo ama atënë ti dengo ba so si lo wara nzerengo tere na be ti 
lo kâ, lo tene: “Fade aye ti mbi kue ayeke ga nzoni, ataa so mbi ngba ti sara 
ngangu li si mbi yeke sara aye so be ti mbi aye.” Biani, sese so anyon ngu alingbi 
na lo ayeke kiri ti hunda ngu pepe. 

19Fade KOTA GBIA ayeke zi tënë ni na li ti lo pepe. Ngonzo na mbanda ti KOTA 
GBIA ayeke londo tongana menga ti wâ na tere ti zo ni. Adengo ba so kue a su 
tënë ni na ya ti mbeti so, lo yeke sara titene ati na ndö ti zo ni; lo yeke zi iri ti zo 
ni na ndö ti sese. 

20KOTA GBIA ayeke zia lo yamba na popo ti amara ti Israel kue titene a buba lo 
biani biani, alingbi na adengo ba ti mbuki so a su tënë ni na ya ti mbeti ti Ndia 
so. 

Akpale so kue KOTA GBIA atene tënë ni ayeke si 

21Moïse atene: Azo so a du ala na peko ti ala, so ti tene amolenge ti ala nga na 
awande so alondo na mbeni kodro yongoro si aga, tongana ala baa aka nde nde 
nga na akobela nde nde so KOTA GBIA ayeke tokua ni na tere ti ala, azo ti Israel, 
fade azo ni ayeke tene: 

22 “Sufre, wâ na ingo agbi kodro so kue awe! Zo alingbi ti fâ yaka daa pepe, kobe 
alingbi ti ko daa pepe. Pere oko ayeke mai daa pepe. Ye ni ayeke tongana ti 
Sodome na Gomore, ti Adma na Seboim, agbata so KOTA GBIA abuba ni lani na 
lege ti ngonzo ti lo nga na ngonzo ti lo ti wâ.” 

23Fade amara kue ayeke hunda ndo, atene: “Ngbanga ti nyen si KOTA GBIA asara 
ye na kodro so tongaso? Ngbanga ti nyen si kota ngonzo ti lo alondo tongaso?” 

24Fade a yeke kiri tënë: “Ye ni asi, ngbanga ti so azo ni abuba lege ti mbuki so 
KOTA GBIA, Nzapa ti akotara ti ala asara na ala na ndembe so KOTA GBIA asara 
si ala sigigi na sese ti Ezipte. 

25Ala gue ti voro ambeni nzapa nde, ala kuku na gbe ti ala. Andaa ala hinga 
anzapa ni so kozoni pepe; KOTA GBIA amu yanga na ala pepe ti voro anzapa ni 
so. 

26Ndani laa ngonzo ti KOTA GBIA alondo na tere ti kodro ni tongana wâ si lo sara 
titene adeba so kue a su tënë ni na ya ti mbeti so aga na ndö ti kodro ni. 

27Na ya ti ngonzo ti lo, sioni ngonzo ti lo, sioni ngonzo ti lo ti wâ, KOTA GBIA 
agboto azo ti lo na sese ti ala si lo tumba ala na ya ti mbeni kodro nde, ndo so ala 
ngba daa ngbii asi laso.” 

28Aye so angba na hondengo ni ayeke ti KOTA GBIA Nzapa ti e. Me aye so a sigigi 
na nda ni ayeke ti e na ahale ti e kpu na kpu. Tongaso, alingbi e sara ye alingbi 
na atënë ti ndia so kue. 

Ndia ti fani use ni 30 

Fade azo ti Israel ayeke kiri na KOTA GBIA 

1 Moïse atene: Aye so kue mbi tene tënë ni na ala so ayeke si ande: atënë ti tufa 
na atënë ti dengo ba so. Na ndembe so KOTA GBIA Nzapa ti ala ayeke kangbi ala 
na popo ti amara nde, fade ala yeke gbu li ti ala na ndö ti aye ni so. 

2Ala yeke kiri na KOTA GBIA Nzapa ti ala si ala yeke ma yanga ti lo. Ala na ahale 
ti ala, ala yeke mu be ti ala kue, na yingo ti ala kue ti sara ye alingbi na atënë ti 
ndia so kue mbi mu yanga na ala daa laso. 

3Tongaso, fade KOTA GBIA ayeke sara titene dutingo ti ala aga nde na ti kozoni, 
lo yeke baa mawa ti ala si lo yeke zi ala na popo ti amara so kue lo kangbi ala lani 
daa ti kiri ti bongbi ala na ndo oko. 

4Ataa a gbu ala, a gue na ala na nda ti sese, fade KOTA GBIA Nzapa ti ala ayeke 
gue ti mu ala kâ ti bongbi ala na ndo oko. 

5Fade KOTA GBIA Nzapa ti ala ayeke kiri na ala na sese so akotara ti ala amu 
ando titene aga ti ala; ala, azo ti Israel, ala yeke kiri ti mu sese ni titene aga ti ala. 
KOTA GBIA ayeke sara si ala duti nzoni, ala wu mingi ahon akotara ti ala. 

6Fade KOTA GBIA Nzapa ti ala wani laa ayeke fâ be ti ala na ganza, be ti ala na 
ti ahale ti ala, tongaso si ala yeke ye KOTA GBIA Nzapa ti ala na be ti ala kue nga 
na yingo ti ala kue si ala lingbi ti duti na fini. 

7KOTA GBIA Nzapa ti ala ayeke tokua akpale so kue na ndö ti awato ti ala, na ndö 
ti azo so be ti ala ake ala, azo ti Israel si azo ni ayeke sara ngangu na ala so. 

8Me ti ala, azo ti Israel, ala yeke kiri na KOTA GBIA, ala yeke ma yanga ti lo, ala 
yeke sara ye alingbi na atënë ti ndia so kue mbi yeke fa na ala laso. 

9KOTA GBIA Nzapa ti ala ayeke sara si aye so kue ala yeke sara aga nzoni. Lo 
yeke sara si ala du amolenge mingi; anyama ti ala ayeke du gbani gbani, akobe ti 
ayaka ti ala ayeke le gbani gbani. Biani, tongana ti so be ti KOTA GBIA anzere ti 
sara ando nzoni na akotara ti ala, fade be ti lo ayeke nzere ti sara nzoni na ala, 
azo ti Israel. 

10Lo yeke sara ni gi tongana ala ma yanga ti lo, ala sara ye alingbi na atënë ti ndia 
ti lo nga na andia ti lo so a su ni na ya ti mbeti ti ndia so. Lo yeke sara ni nga gi 
tongana ala kiri na KOTA GBIA Nzapa ti ala na be ti ala kue, na yingo ti ala kue. 

Tënë ti Nzapa ayeke nduru mingi na azo 

11Moïse atene: Biani, atënë ti ndia so mbi yeke fa na ala laso ayeke ngangu na ala 
pepe, ayeke yongoro na ala pepe. 

12Ayeke na yayu pepe si fade mbeni zo atene: “Zo wa laa ayeke gue ande na yayu 
ti ga na ni na e? Zo wa laa ayeke sara si e ma tënë ni si fade e sara ye alingbi na 
ni?” 

13Atënë ti ndia ni ayeke na mbage ti kota ngu-ingo kâ pepe si fade mbeni zo 
atene: “Zo wa laa ayeke fâ ande kota ngu-ingo ti gue ti ga na ni na e? Zo wa laa 
ayeke sara si e ma tënë ni si fade e sara ye alingbi na ni?” 

14 Biani, tënë ni ayeke nduru na ala, ayeke na yanga ti ala, ayeke na ya ti be ti ala 
titene ala sara ye alingbi na ni. 

Alingbi ala soro ti duti na fini 

15Moïse atene: Ala, azo ti Israel, ala baa: laso mbi zia na dawa ti ala fini na nzoni 
dutingo, kuâ na mawa. 

16Ye so mbi mu yanga na ala ti sarango ni ayeke titene ala ye KOTA GBIA Nzapa 
ti ala, ala tambula na lege so lo fa na ala, ala sara ye alingbi na andia ti lo, na 
ambela ti lo nga na atënë ti yanga ti lo. Tongaso si fade ala yeke duti na fini, ala 
yeke wu mingi; KOTA GBIA Nzapa ti ala ayeke sara tufa na ndö ti ala na ya ti 
kodro so ala yeke gue ti mu ni titene aga ti ala. 

17Me tongana be ti ala ague yongoro na KOTA GBIA, tongana ala ma yanga ti lo 
pepe, tongana ala zia ambeni zo ahanda ala ti kuku na gbe ti anzapa nde ti voro 
ala, 

18mbi tene na ala laso biani: fade ala yeke kui kue. Sese so ala yeke fâ ngu ti 
Jourdain ti gue ti mu ni titene aga ti ala so, ala yeke duti na ya ni aninga pepe. 

19Mbi tene na ala laso biani, yayu na sese ayeke ma mbi: mbi zia na dawa ti ala 
fini na kuâ, tufa na dengo ba. Alingbi ala soro fini si fade ala ngba na fini, ala 
na ahale ti ala. 

20Ala ye KOTA GBIA Nzapa ti ala, ala ma yanga ti lo, ala ngba gi na tere ti lo. Lo 
laa lo yeke mu fini na ala, lo yeke sara si gigi ti ala ague, ayo si ala duti na sese so 
KOTA GBIA adeba yanga ti lo ti mu na akotara ti ala Abraham, Isaac na Jacob. 

Ndia ti fani use ni 31 

TANGA TI ATËNË TI MOÏSE NGA NA KUÂ TI LO 
31–34 

A soro Josué ti mu kua na peko ti Moïse 

1Moïse akiri atene na azo ti Israel kue, atene: 

2 “Fadeso mbi yeke na ngu ngbangbo oko na baleuse; mbi yeke na ngangu mbeni 
pepe ti fa lege na ala. KOTA GBIA atene na mbi: ‘Mo yeke fâ ngu ti Jourdain so 
pepe.’ 

3KOTA GBIA Nzapa ti ala wani laa ayeke mu li ti tambula ni na ala. Lo yeke fâ 
amara so alango na mbage ti ngu ni kâ ti hunzi ala, tongaso si ala, azo ti Israel, 
ala yeke wara lege ti mu sese ti amara ni so. Josué nga ayeke mu li ti tambula ni 
na ala tongana ti so KOTA GBIA atene. 

4 KOTA GBIA ayeke fâ amara ni so kue tongana ti so lo fâ ando Sihon na Og, agbia 
ti azo ti mara ti Amori, nga na kodro ti ala. 

5KOTA GBIA ayeke zia amara ni na maboko ti ala, azo ti Israel si ala yeke sara ye 
na ala alingbi gi na yanga so mbi mu na ala. 

6Ala gbu ngangu, ala sara ye ti koli, ala sara mbeto pepe, ala do na mbeto na dawa 
ti amara ni so pepe, ngbanga ti so KOTA GBIA Nzapa ti ala laa ayeke tambula na 
ala. Fade lo yeke do ala ti zia ala pepe, lo yeke zia ala oko pepe.” 

7Na pekoni, Moïse airi Josué si atene na lo na le ti azo ti Israel kue, atene: “Mo 
gbu ngangu, mo sara ye ti koli, ngbanga ti so mo laa mo yeke mu azo so ti li na 
ala na sese so KOTA GBIA adeba yanga ti lo ando ti mu na akotara ti ala titene 
aga ti ala. 

8 KOTA GBIA wani laa ayeke mu li ti tambula ni na mo, lo wani lo yeke na mo. Lo 
yeke do mo ti zia mo pepe, lo yeke zia mo oko pepe. Tongaso, alingbi mo sara 
mbeto pepe, mo sara si be ti mo awoko pepe.” 

Dikongo mbeti ti Ndia lakue na peko ti ngu mbarambara 

9Moïse asu Ndia ti Nzapa so na mbeti si lo mu ni na awayango-sandaga, ahale ti 
Lévi so kua ti ala ayeke ti yo sanduku ti mbuki ti KOTA GBIA; lo mu ni nga 
na akangba kue ti Israel. 

10Moïse amu yanga so na ala, atene: “Lakue na peko ti ngu mbarambara, na ngu 
so azo ayeke zi yongo na li ti amba ti ala, na lango ti matanga ti Akpangba, 

11fade ala yeke diko Ndia so na azo ti Israel kue titene ala ma ni. Ala yeke diko ni 
na azo ti Israel so kue ayeke ga ti luti na dawa ti KOTA GBIA Nzapa ti ala, na ndo 
so lo yeke soro. 

12Fade azo kue ayeke bongbi tere ti ala, akoli, awali, amolenge na awande so 
asara kodro na ndo ti ala, azo ti Israel, titene ala ma atënë ti Ndia so a yeke diko 
ni so. Tongaso si ala yeke manda ti kpe mbeto ti KOTA GBIA Nzapa ti ala si ala 
sara ye alingbi na atënë kue ti Ndia so. 

13Amolenge ti ala so ade ti hinga Ndia ni pepe, fade ala nga ayeke ma ni si ala 
yeke manda ti kpe mbeto ti KOTA GBIA Nzapa ti ala na ngoi so kue ala yeke ngba 
na fini na ya ti kodro so ala yeke fâ ngu ti Jourdain ti gue ti mu ni titene aga ti 
ala.” 

Fade azo ti Israel ayeke ngba na tere ti Nzapa pepe 

14 KOTA GBIA atene na Moïse: “Lango ti kuâ ti mo aga nduru awe. Mo iri Josué; 
mo na lo ague na ya ti da ti bongo so mbi na azo ti mbi, e yeke wara tere daa. Kâ, 
fade mbi yeke mu yanga na lo.” Tongaso, Moïse na Josué ague na ya ti da ti bongo 
so KOTA GBIA na azo ti lo ayeke wara tere daa. 

15 KOTA GBIA asi na ala na ya ti ngbongboro mbinda so aga aluti na yanga ti da 
ti bongo ni. 

16KOTA GBIA atene na Moïse: “Mo ga nduru ti gue na peko ti ababâ ti mo so akui 
so awe. Na peko ti mo, fade azo so ayeke to nda ti kpe na peko ti anzapa ti awande 
ti voro ala, anzapa ti kodro so ala, azo ti Israel, ala yeke li daa. Fade azo so ayeke 
ke mbi si ala yeke buba ya ti mbuki so mbi na ala e sara ni. 

17Ndani laa, fade ngonzo ti mbi ayeke londo na tere ti ala tongana wâ na lango ni 
so. Mbi yeke zia ala, mbi yeke honde le ti mbi na ala. Tongaso, fade amara nde 
ayeke te ala kue, akpale mingi na aye ti ngangu mingi ayeke si na ala, azo ti Israel 
si ala yeke tene: ‘Akpale so kue asi na e, ngbanga ti so Nzapa ti e ayeke na popo 
ti e mbeni pepe!’ 

18Me ti mbi, na lango ni so, mbi yeke ngba ti honde le ti mbi na ala ndali ti asioni 
ye so kue ala yeke sara ande na mungo peko ti anzapa nde. 

19 Fadeso, Moïse mo na Josué, ala su bia so na mbeti. Ti mo Moïse, mo fa bia ni na 
azo ti Israel; mo sara kue titene ala manda ni, bia ni angba na yanga ti ala si aga 
bia so ayeke fa asioni ti ala na le ti ala. 

20Biani, mbi yeke sara titene azo so ali na sese so ngu ti me ti bagara na mafuta 
ti wotoro asi singo daa; sese so mbi deba yanga ti mbi ando ti mu na akotara ti 
ala. Fade ala yeke te kobe alingbi na ala si ala yeke kono mingi; na pekoni, ala 
yeke kiri na mbage ti anzapa nde, ala yeke voro ala. Ala yeke baa mbi tongana 
senge ye na le ti ala, ala yeke buba ya ti mbuki ti mbi na ala. 

21Tongana akpale na aye ti ngangu asi ande na ala, fade bia so ayeke ga mbeni 
ye ti bi tënë na li ti ala. Ataa ahale ti ala ayeke girisa bia so pepe. Biani, gi laso 
laso, mbi hinga ye so ala leke na be ti ala ti sarango ni kozo si mbi sara titene ala 
li na ya ti kodro so mbi deba yanga ti mbi ti mu na ala.” 

22Na lango ni so, Moïse asu bia ni so na mbeti si lo fa ni na azo ti Israel. 

23 Na pekoni KOTA GBIA amu tënë ti yanga ti lo na Josué, molenge ti Nune, atene: 
“Gbu ngangu, mo sara ye ti koli, ngbanga ti so mo laa mo yeke sara ande si azo ti 
Israel ali na kodro so mbi deba yanga ti mbi ti mu na ala; fade mbi yeke na mo.” 

24Moïse asu na ya ti buku atënë kue ti Ndia ti Nzapa, ti londo na li ni ngbii ti si na 
ndani. 

25Na pekoni, lo mu yanga na azo ti mara ti Lévi so kua ti ala ayeke ti yo sanduku 
ti mbuki ti KOTA GBIA, lo tene: 

26“Ala mu buku ti Ndia so, ala zia ni na tere ti sanduku ti mbuki ti KOTA GBIA 
Nzapa ti ala. Buku ni ayeke ngba na ndo so tongana mbeni ye so ayeke fa asioni 
ti azo ti Israel na le ti ala. 

27Biani, mbi hinga azo ti Israel kue: be ti ala akpengba mingi, ala yeke azo ti 
ngangu li. Laso, mbi de na fini na popo ti ala. Me ataa so kue, ala yeke tomboka 
na tere ti KOTA GBIA! Na peko ti kuâ ti mbi, fade ye ni ayeke ga ande tongana 
nyen? 

28Fadeso ala bongbi na tere ti mbi akangba kue nga na amakonzi ti amara ti ala. 
Fade mbi yeke bi tënë so na mê ti ala, yayu na sese ayeke ma tënë so mbi tene. 

29Biani, mbi hinga, mbi tene, na peko ti kuâ ti mbi, fade azo ti Israel ayeke ti na 
ya ti siokpari, ala yeke zia lege so mbi fa na ala. Gbanda, fade ye ti vundu ayeke 
si na ala ndali ti asioni ye so kue ala yeke sara ti so be ti KOTA GBIA nga na aye 
so be ti lo ake ni.” 

Bia ti Moïse 

30Na pekoni, Moïse adiko na azo ti Israel so kue abongbi, atënë kue ti ya ti bia so, 
ti londo na li ni asi na ndani; atënë ni ayeke tongaso: 

Ndia ti fani use ni 32 

1“Yayu, mo dingi mê ti mo, fade mbi yeke tene tënë! Sese, mo ma atënë so mbi 
yeke tene! 

2Ayeke nzoni atënë so mbi yeke fa asua tongana ngu-Nzapa, ayeke nzoni atënë 
ti mbi ni atuku tongana ngu ti pere na ndö ti pere. 

3Biani, fade mbi yeke to mbela na iri ti KOTA GBIA. Ala, azo ti Israel, ala sepela 
kota ti Nzapa ti e! 

4Nzapa ayeke Kota Têne ti batango e. Aye so kue lo sara ayeke nzoni kue, lege ti 
sarango aye ti lo kue ayeke mbirimbiri. Lo yeke Nzapa so ayeke sara ye alingbi 
na tënë ti yanga ti lo, lo yeke sara ye ti kirikiri pepe, lo yeke lakue mbirimbiri, lo 
yeke fâ ngbanga na legeni. 

5Me ala, ala yeke azo ti sioni mingi, ala sara sioni ti ke KOTA GBIA. Ndali ti sioni 
ti ala, ala kpa ti duti amolenge ti lo pepe, ala yeke azo ti ngoi ti fadeso so ayeke 
azo ti kirikiri, azo ti handango amba ti ala! 

6Ala azo so li ti ala ayeke daa pepe so, ala azo so ndara atia ala so, so lege ti 
sarango ye na KOTA GBIA laa? Lo laa lo yeke babâ ti ala pepe? Ndali ti lo laa ala 
baa gigi pepe? Lo laa lo sara ala pepe? Ndali ti lo laa ala kpengba so pepe? 

7Ala dabe ti ala na ngoi ti giriri, ala gbu li ti ala na ndö ti angu so ahon awe so, 
ngu na ngu. Ala hunda tënë na ababâ ti ala nga na ambakoro, fade azo ni ayeke 
tene na ala peko ti aye so asi ando so. 

8Na ngoi so Nzapa so ayeke na yayu kâ na ndö ti aye kue amu sese na amara 
titene aga ti ala, na ngoi so lo kangbi popo ti azo ti ndö ti sese, lo fa katikati ti 
sese ti amara na lege ti wungo ti azo ti Israel. 

9Me azo ti Israel ayeke azo so aga ti KOTA GBIA, ahale ti Jacob aga ye ti lo. 

10KOTA GBIA awara azo ti Israel na benyama, na ndo so zo ayeke daa pepe, na 
ndo so a yeke ma gi toto ti anzagua daa. Lo gbu ala na kate ti lo, lo bata ala nzoni, 
lo bata ala tongana mboma ti le ti lo. 

11KOTA GBIA ayeke tongana ngoalo so ayeke huru na ndö ti da ti lo, lo yeke iri 
akete molenge ti lo ti huru nga. Lo yeke zi ya ti akpangi ti lo, lo yo ala na ndö ti 
kpangi ti lo. 

12Biani, Nzapa oko laa afa lege na azo ti lo, mbeni nzapa nde ayeke na tere ti lo 
pepe. 

13Lo zia ala ti duti na sese ti ahoto, lo bata ala na akobe ti yaka. Lo sara si ala 
nyon mafuta ti wotoro so asigigi na ya ti du ti têne, lo sara si akeke ti olive asigigi 
na ya ti sese so atêne ayeke daa mingi. 

14Lo sara si ala nyon ngu ti me ti abagara na ti ataba; ala te kasa ti mafuta ti akete 
taba, ti akoli-taba ti sese ti Bashan na ti akoli-ngasa, ala te pendere ble, ala nyon 
vin so abe tongana mene si aso mingi. 

15Tongaso Yeshurun ate kobe ti mafuta mingi, lo te kobe, ya ti lo asi, lo te kobe ti 
mafuta mingi, lo kono pendere, lo yeke na mafuta mingi. Na pekoni, lo zia Nzapa 
so asara lo, lo baa Kota Têne ti songo lo na kuâ tongana buba ye. 

16Azo ti Israel azia ngonzo na be ti KOTA GBIA na lege ti sarango aye so ayeke 
sioni mingi, ala sara si mbanda ti lo alondo na lege ti vorongo anzapa nde. 

17 Ala yeke ya asandaga na asioni yingo so ayeke nga Nzapa pepe, ala hinga 
anzapa ni so pepe. Ala yeke afini nzapa so akotara ti ala ahinga ala laoko pepe. 

18Azo ti Israel, Kota Têne ti batango ala, lo so lo du ala, ala baa lo tongana senge 
ye; Nzapa so asara si ala baa gigi, be ti ala agirisa na lo awe! 

19So KOTA GBIA abaa lege so amolenge ti lo ti koli na ti wali ayeke he lo, be ti lo 
aso. 

20Tongaso lo tene: ‘Zo alingbi ti zia be ti lo na ndö ti ala pepe! Ala yeke azo ti sioni 
mingi. Mbi yeke honde le ti mbi na ala, mbi yeke ku ti baa ye so ayeke si na ala 
gbanda. 

21 Ala sara si mbanda ti mbi alondo na lege ti vorongo anzapa so ayeke taa Nzapa 
pepe; ala zia ngonzo na be ti mbi na lege ti ayanda ti ala. Mbi nga, mbi yeke sara 
si mbanda ti ala alondo na lege ti ye so ayeke taa mara pepe, mbi yeke zia ngonzo 
na be ti ala na lege ti mbeni mara so ahinga ndo pepe. 

22Biani, ngonzo ti mbi alondo tongana wâ, agbi ndo ngbii asi na ndo ti akuâ. 
Ngonzo ni abuba sese na aye so sese adu, agbi gere ti ahoto. 

23Fade mbi yeke zia akpale na ndö ti ala, na ndö ti tere, na ndö ti tere; mbi yeke 
tokua ale ti kokora ti mbi kue na tere ti ala. 

24Tongana ala woko kue na nzara awe, tongana kobela ti wâ ahon ndö ti ala si 
akobela ti bubango kodro ahon ndö ti ala awe, mbi yeke tokua asioni nyama nga 
na asioni ngbo na tere ti ala. 

25Na ndö ti alege, amolenge ti ala ayeke kui kuâ ti yongoro zeme, na ya ti da, azo 
ayeke kui na mbeto. Azo kue ayeke kui, ataa amaseka-koli na amaseka-wali, ataa 
amolenge so angba ti nyon me na ambakoro.’ 

26Mbi tene: ‘Mbi leke na be ti mbi ti fâ ala kue ti hunzi ala, mbi ye titene zo akiri 
adabe ti lo na mara ti ala pepe na ndö ti sese so. 

27Me mbi sara mbeto titene awato ti ala ahe ala; mbi sara mbeto titene azo ti 
kengo ala ahanda tere ti ala pepe, atene: ngangu ti maboko ti e laa asara ye so, 
KOTA GBIA laa asara ni pepe! 

28Biani, ala yeke mara so apialo ti ala ayeke li ngu; ala hinga ndo oko pepe. 

29Tongana ala yeke fade azo ti ndara, ka ala hinga nda ti ye so, ka ala ku ti baa ye 
so ayeke si na ala gbanda. 

30Wato oko senge alingbi ti tumba peko ti aturugu ti Israel saki oko? Awato use 
senge alingbi ti sara si azo ti Israel saki baleoko akpe? Biani, mbi KOTA GBIA so 
mbi yeke Kota Têne ti batango ala, mbi zia ala na maboko ti awato ti ala ni awe. 

31Me awato ti ala wani ahinga atene, nzapa ti batango ala alingbi na Nzapa ti e 
pepe. 

32 Ti awato ni, ala yeke nzoni ala hon azo ti Gomore na ti Sodome pepe, ala kpa 
keke ti vinye so ayeke le ale ti vinye so asee sengo si sioni yoro ti fango zo ayeke 
daa. 

33Vin ti ala ayeke tongana ngu ti yanga ti ngbo, ayeke sioni mingi tongana ngu ti 
yanga ti asioni ngbo. 

34Baa, ye so mbi KOTA GBIA, mbi leke na hondengo ni, ye so mbi bata ndali ti ala 
na ya ti kubu ti batango mosoro ti mbi laa: 

35 mbi yeke kiri peko ti sioni na ala, mbi yeke kiri peko ti ye na ala alingbi na 
sarango ye ti ala na ndembe so gere ti ala ayeke zene si ala ye ti ti. Biani, lango ti 
ye ti ngangu ni aga nduru awe, lango ti kuâ ti ala angba yongoro pepe.’ 

36 Biani, fade KOTA GBIA ayeke fâ ngbanga ti azo ti lo, lo yeke baa mawa ti azo ti 
kua ti lo na ndembe so lo yeke baa so ngangu ti ala ahunzi awe, mbeni zo ti mu 
maboko na ala ayeke daa pepe, ngbaa, wala zo so asigigi na gbe ti ngbaa ayeke 
daa mbeni pepe. 

37Fade lo yeke hunda ala, atene: ‘Anzapa ti ala ni ayeke na ndo wa? Anzapa so 
ala yeke kpe na mbage ti ala ti bata tere ti ala lani so! 

38Anzapa ti ala so ayeke te lani akasa ti mafuta ti asandaga ti ala, azo ti Israel so 
ayeke na ndo wa? Anzapa ti ala so ayeke nyon lani asamba so ala tuku ni ti ya na 
sandaga so. Ala londo fadeso amu maboko na ala ma! Ala ga fadeso ti bata ala 
ma! 

39Fadeso, ayeke nzoni ala hinga ye so: mbi, mbi yeke gi mbi oko, na tere ti mbi, 
mbeni nzapa nde ayeke daa pepe. Mbi laa mbi yeke sara si zo akui, mbi laa mbi 
yeke sara si zo aduti na fini; mbi laa mbi yeke zia ka na tere ti zo, mbi laa mbi 
yeke sara si ka ni amu. Zo wa laa alingbi ti gboto zo na maboko ti mbi, zo wa? 

40Biani, mbi yoro maboko ti mbi na nduzu, mbi deba, mbi tene: Fini ti mbi kpu 
na kpu! 

41Mbi leke yanga ti yongoro zeme ti mbi awe, yanga ni ayeke za zango. Mbi ga 
nduru ti fâ ngbanga ti awato ti mbi awe, mbi ga nduru ti kiri na peko ti sioni ti 
ala na ala; mbi yeke kiri ti futa azo so ake mbi. 

42Fade ale ti kokora ti mbi ayeke nyon mene ngbii ahon ndö ti ala, yongoro zeme 
ti mbi ayeke te kasa. Turugu oko ti awato ti mbi ayeke kpe pepe; ataa zo ni awara 
ka, ataa a gbu zo ni ti ga zo ti kanga, ala kue ye ni ayeke wara ala.’ ” 

43Moïse atene: “Ala amara, ala dekongo na ngia na li ti azo ti KOTA GBIA! Biani, 
lo ga nduru ti kiri na peko ti mene ti azo ti kua ti lo awe; sioni so awato ti lo asara 
na azo ti lo, lo yeke kiri peko ti sioni ni na ala; me lo yeke sukula sese ti azo ti lo.” 

44Moïse na Josué, molenge ti Nune aga si ala diko atënë kue ti ya ti bia so na mê 
ti azo ti Israel. 

45So Moïse ahunzi ti fa atënë kue ti KOTA GBIA so na azo ti Israel awe, 

46lo tene na ala: “Atënë so kue mbi fa na ala laso, ala mu yanga na amolenge ti 
ala ti zia be ti ala daa, ti sara ye alingbi na atënë kue ti Ndia so. 

47Biani, so ayeke gi asenge tënë pepe. Atënë ni ayeke ndali ti fini ti ala; na lege ti 
atënë so laa fade gigi ti ala ayeke gue, ayo na sese so ala yeke fâ ngu ti Jourdain 
ti mu ni titene aga ti ala.” 

KOTA GBIA atene tënë ti kuâ ti Moïse 

48 Gi na lango ni so, KOTA GBIA atene na Moïse: 

49“Mo gue na li ti ahoto ti Abarim, na sese ti Moab so abaa le na gbata ti Jéricho. 
Kâ, mo gue, mo luti na ndö ti hoto ti Nebo, mo baa sese ti Kanaan so fade mbi 
yeke mu na azo ti Israel titene aga ti ala. 

50 Na pekoni, tongana mo gue na li ti hoto ni so awe, fade mo yeke kui kâ si mo 
yeke hon na peko ti ababâ ti mo, legeoko tongana ti so ita ti mo Aaron akui lani 
na ndö ti hoto ti Hor si lo gue na peko ti ababâ ti lo. 

51 Mo na Aaron, ala sara ye so ayeke sioni mingi ti ke mbi na dawa ti azo ti Israel 
kue. Ala sara ye ni na ngu ti Meriba, na Kades, na ya ti benyama ti Zin. Na lango 
ni, ala fa na le ti azo ti Israel pepe atene, mbi laa mbi yeke taa Nzapa. 

52Ndani laa, fade mo, Moïse, mo yeke ngba gi yongoro si mo baa kodro ni bango 
na le; me kodro so mbi mu na azo ti Israel so, mo yeke li na ya ni pepe.” 

Ndia ti fani use ni 33 

Moïse asara tufa na ndö ti amara baleoko na use ti Israel 

1So ayeke tufa so Moïse, zo ti Nzapa, asara na ndö ti azo ti Israel kozo titene lo 
kui laa. 

2Lo tene: “KOTA GBIA alondo na hoto ti Sinai si aga. Tongana ti so lâ ayeke sigigi, 
lo sigigi ndali ti azo ti lo na sese ti Seir kâ. So lo ngba kâ na hoto ti Paran, lo su na 
ndö ti azo ti lo. A-ange gbani gbani amu peko ti lo si lo na ala aga; lo gbu na ya ti 
maboko ti lo ti koli ndia so ayeke za tongana menga ti wâ. 

3KOTA GBIA aye amara kue ti Israel. Lo yeke bata azo so kue ayeke ti lo, ala so 
aduti na sese na gbe ti lo si ala yeke ma ye so lo yeke fa na ala. 

4Ndia so Moïse amu na e aga ye so ayeke ti bongbi ti azo ti Jacob. 

5Na ndembe so amakonzi ti azo ti Israel, ala na amara ti Israel abongbi tere ti ala 
lani, KOTA GBIA ayeke gbia ti Yeshurun.” 

6Moïse akiri atene: “Ayeke nzoni mara ti Ruben angba na fini! Ayeke nzoni mara 
ni akui pepe, ataa so azo ti mara ni ayeke mingi pepe!” 

7Ndali ti mara ti Juda, Moïse atene: “KOTA GBIA, ayeke nzoni mo ma azo ti mara 
ti Juda; mo kiri na ala na mbage ti a-ita ti ala. Ayeke nzoni ala wani asara ngangu 
ti bata tere ti ala; mo mu maboko na ala na ndembe so awato ti ala alondo ti tiri 
na ala.” 

8Ndali ti mara ti Lévi, Moïse atene: “KOTA GBIA, lani Urim na Tumim ayeke ti 
azo ti mara ti Lévi so ayeke taa azo ti kua ti mo; azo ti mo so mo tara be ti ala lani 
na Masa si mo gi tënë na ala na ngu ti Meriba so. 

9 Ala baa babâ na mama ti ala tongana azo pepe, ala baa amolenge ti ala na a-ita 
ti ala tongana azo pepe; me ala bata tënë ti yanga ti mo, ala sara ye alingbi 
na mbuki ti mo. 

10Ala yeke fa atënë ti ndia ti mo na azo ti mara ti Jacob, ala yeke fa ndia ti mo na 
azo ti Israel. Ala yeke zö dukani si ala yeke ya asandaga so a yeke gbi ni kue na 
wâ na ndö ti gbalaka ti mo. 

11KOTA GBIA, ayeke nzoni mo sara tufa na ndö ti ala, mo yeda na akua so kue ala 
yeke sara. Mo kungbi ngangu ti awato ti ala! Ayeke nzoni azo so ake ala akiri 
alondo na nduzu pepe!” 

12Ndali ti mara ti Benjamin, Moïse atene: “KOTA GBIA aye mara ti Benjamin 
mingi. So lo yeke na tere ti KOTA GBIA, mbeni ye ti sara lo ayeke daa pepe. Nzapa 
ti lo ayeke bata lo lakue, lo duti na popo ti akete hoto ti lo.” 

13Ndali ti mara ti Joseph, Moïse atene: “KOTA GBIA asara tufa na ndö ti sese ti 
azo ti mara ni; sese ni awara ngu ti pere so alondo na yayu, na ngu so alondo na 
gbe ti sese yongoro si asigigi. 

14Lâ ayeke sara si akugbe ti kasa ayeke mai nzoni; afini le ti kobe ayeke be nze 
na nze. 

15Sese ti ala so akota hoto na akete hoto amu ndö ni kue so, ngbene ye asara si 
akobe adu daa nzoni. 

16 Ayeke nzoni amosoro ti kodro so anzoni ye asi singo daa nga na nzoni be ti 
Nzapa so aduti na ya ti kete keke aga na ndö ti azo ti mara ti Joseph, na ndö ti lo 
so lo yeke lani makonzi ti a-ita ti lo. 

17Ayeke nzoni azo agonda Joseph! Lo yeke tongana kozo molenge ti koli-bagara. 
Adidi ti lo use ayeke ngangu tongana ti ngbä; lo yeke pika amara na ni, lo pusu 
ala ngbii lo si na ala na nda ti sese. Didi oko ayeke gba ti azo ti mara ti Efraim; 
mbeni didi ni ayeke azo ti mara ti Manase so ayeke saki saki.” 

18Ndali ti mara ti Zabulon, Moïse atene: “Ala, azo ti mara ti Zabulon, ala duti na 
ngia ndali ti so ala yeke tambula na mangboko ti dengo buze ti ala; ala, azo ti 
mara ti Isakar, ala duti na ngia ndali ti so ala duti kpoo na ya ti ada ti ala ti bongo! 

19Fade ala yeke iri amara ti gue na li ti hoto ti Nzapa. Kâ, ala yeke ya asandaga na 
lege ti ndia ni, ngbanga ti so mosoro ti ala aga na le ti kota ngu-ingo si anzoni ye 
ti ala ahonde na ya ti mbutu.” 

20Ndali ti mara ti Gad, Moïse atene: “Mbi mu singila na KOTA GBIA so amu kota 
sese na mara ti Gad! Gad alango na sese tongana bamara. Nyama so lo gbu, lo 
yeke suru ya ti maboko ti lo nga na ya ti li ti lo. 

21 Gad amu nzoni sese ti kodro ni titene aga ti lo; a bata ndali ti lo ye so alingbi 
fade na gbia. Na pekoni, lo gue, lo wara tere na amakonzi ti azo ni; ye so KOTA 
GBIA aleke na be ti lo ti sara, lo sara si aga taa-tënë, lo sara ye ndali ti azo ti Israel 
alingbi na yanga so KOTA GBIA amu.” 

22Ndali ti mara ti Dan, Moïse atene: “Dan ayeke tongana kete bamara so asigigi 
na Bashan si lo huru ti gbu ye.” 

23Ndali ti mara ti Neftali, Moïse atene: “KOTA GBIA asara nzoni be mingi na 
Neftali, lo mu anzoni ye mingi na lo. Ayeke nzoni lo mu sese ti mbage ti Do na ti 
mbage ti Mbongo titene aga ti lo!” 

24Ndali ti mara ti Aser, Moïse atene: “Na popo ti amolenge ti Jacob kue, ayeke 
nzoni KOTA GBIA asara tufa na ndö ti lo! Ayeke nzoni a-ita ti lo angba ti ye lo! 
Mafuta ti olive ti lo ahon ndoni, lo lingbi fade ti yoro gere ti lo daa. 

25Ayeke nzoni a kanga yanga ti gbagba ti lo na angbongboro kerere ti wen na ti 
bengba wen. Ayeke nzoni ngangu ti lo angba alingbi na lango ti fini ti lo kue!” 

26Na pekoni, Moïse akiri atene: “Yeshurun, mbeni nzapa ti lingbi na Nzapa ti mo 
ayeke daa pepe! Na ya ti gonda ti lo, lo tambula na ndö ti ambinda, lo hon na le 
ti nduzu si lo yeke ga ti mu maboko na mo. 

27Nzapa so angba lakue, lo yeke ndo ti batango tere ti mo; lo ngba lakue ti fa 
ngangu ti lo na ndö ti sese so. Lo tumba awato na dawa ti mo si lo tene: ‘Fâ ala 
kue kue kue!’ 

28Azo ti Israel aduti na siriri; ahale ti Jacob aduti nde na ya ti mbeni kodro so ale 
ti kobe na fini vin ayeke daa, ngu ti pere alondo na yayu si ayeke ti na ndö ni. 

29Ti ala nzoni, ala azo ti Israel! Mara wa laa alingbi na ti ala? Mara ti ala oko laa 
KOTA GBIA asoo ni. KOTA GBIA ayeke vala ti batango ala, lo yeke ye ti bira so 
asara si ala so benda. Fade awato ti ala ayeke handa ala na lege ti mayere, me 
ala, azo ti Israel, ala yeke do awato ni na gbe ti gere ti ala.” 

Ndia ti fani use ni 34 

Moïse akui 

1Moïse alondo na lando ti Moab, lo gue na hoto ti Nebo, na li ti hoto ti Pisga so 
abaa le na gbata ti Jéricho. KOTA GBIA afa na lo sese ni kue: sese ti Galaad ngbii 
asi na sese ti Dan, 

2sese ti Neftali, ti Efraim na ti Manase, sese ti Juda ague ngbii asi na kota ngu-
ingo ti Mediterane. 

3KOTA GBIA afa nga na lo sese ti Negev, lando ti Jourdain, na popo-hoto ti Jéricho 
– so ti tene gbata ti Amburu – ngbii asi na Soar. 

4 Tongaso KOTA GBIA atene na lo: “So ayeke sese so mbi deba yanga ti mbi ando 
ti mu na Abraham, Isaac na Jacob si mbi tene: ‘Fade mbi yeke mu sese ni na ahale 
ti ala.’ Mbi fa ni na mo titene mo baa ni na le ti mo, me mo yeke si daa pepe.” 

5Moïse, zo ti kua ti KOTA GBIA akui kâ, na sese ti Moab alingbi na tënë so KOTA 
GBIA atene. 

6KOTA GBIA wani alu lo na popo-hoto ti sese ti Moab, na ndo so abaa le na Bet-
Peor. Ti londo na ngoi ni so ngbii asi laso, zo oko ade ti baa ndo so du ti kuâ ti lo 
ayeke da pepe. 

7Moïse ayeke na ngu ngbangbo oko na baleuse si lo kui. Me lo de ngangu, le ti lo 
angba ti baa ndo nzoni mingi. 

8Azo ti Israel atoto kuâ ti Moïse kâ na lando ti Moab na ya ti nze oko; na pekoni, 
lango ti sarango mua ti lo ahunzi. 

9 Josué, molenge ti Nune asi na yingo ti ndara, ngbanga ti so Moïse azia maboko 
lani na li ti lo. Azo ti Israel ama yanga ti Josué, ala sara ye alingbi na yanga so 
KOTA GBIA amu lani na Moïse. 

10 Na sese ti Israel, mbeni wayanga-Nzapa so akiri aduti tongana Moïse ayeke 
daa pepe: lo na KOTA GBIA ayeke tene tënë lani le na le. 

11KOTA GBIA atokua lo na Ezipte ti sara aye ti kpene na aye ti dongo be na le ti 
gbia Faraon, na le ti azo ti gbe ti lo nga na le ti azo ti kodro ni kue. 

12Na le ti azo ti Israel kue, Moïse asara akota ye na lege ti ngangu so ayeke zia 
mbeto na be ti zo. 

Josué 

Josué 1 

Nzapa asoro Josué na peko ti Moïse 

1Na peko ti kuâ ti Moïse, zo ti kua ti KOTA GBIA, KOTA GBIA atene na Josué, 
molenge ti Nune so lo yeke sara kua na tere ti Moïse, atene: 

2“Moïse, zo ti kua ti mbi akui awe. Londo fadeso, mo fâ ngu ti Jourdain, mo na 
azo ti Israel kue titene ala li na ya ti kodro so mbi mu na ala. 

3Ndo so kue gere ti ala ayeke do ni, mbi mu ni na ala awe, tongana ti so mbi mu 
ando zendo ni na Moïse. 

4Fade katikati ti kodro ti ala ayeke londo na benyama, na mbage ti Mbongo, ague 
ngbii asi na ahoto ti Liban, na mbage ti Banga. Mbeni katikati ni ayeke londo na 
kota bale ti Efrate, na mbage ti To, amu kodro ti azo ti mara ti Het, ague ngbii asi 
na kota ngu-ingo ti Mediterane, na mbage ti Do. 

5Na lango so kue mo ngba na fini, fade mbeni zo ti gbu le ni na mo ayeke daa 
pepe. Fade mbi yeke na mo tongana ti so mbi yeke ando na Moïse; mbi yeke do 
mo ti zia mo pepe, mbi yeke zia mo oko pepe. 

6 Gbu ngangu, mo sara ye ti koli, ngbanga ti so mo laa mo yeke sara ande titene 
kodro so mbi deba yanga ti mbi ti mu na akotara ti ala, aga ye ti ala. 

7Biani, gbu ngangu, mo sara ye ti koli; mo sara ye alingbi na Ndia so kue Moïse, 
zo ti kua ti mbi, afa na mo. Mo zia lege ti Ndia ni ti gue mbage na mbage pepe; 
tongaso si na ndo so kue mo yeke gue daa, aye so kue mo yeke sara, fade ayeke 
ga nzoni. 

8Ayeke nzoni atënë ti ya ti mbeti ti Ndia so angba lakue na yanga ti mo; mo gbu 
li ti mo daa bi na lâ, mo gi nga lege ti sara aye so kue alingbi na tënë so a su na ya 
ti mbeti ni. Tongaso si aye so kue mo leke na be ti mo ti sarango ni, mo yeke sara 
ni na legeni si aga nzoni. 

9Mbi mu yanga na mo, mbi tene: gbu ngangu, mo sara ye ti koli! Zia mbeto asara 
mo pepe, zia mbeto ahon ndö ti mo pepe, ngbanga ti so mbi KOTA GBIA, Nzapa 
ti mo, fade mbi yeke na mo na ndo so kue mo yeke gue daa.” 

Josué ahunda na azo ti leke tere ti ala ti fâ ngu ti Jourdain 

10Tongaso Josué amu yanga na akapita so ayeke na ndö ti azo ni, atene: 

11“Ala hon na ya ti bâbâ, ala mu yanga na azo ni, atene: ‘Ala leke akobe ti tengo 
ni, ngbanga ti so na ya ti lango ota, fade ala yeke fâ ngu ti Jourdain ti gue ti mu 
kodro so KOTA GBIA, Nzapa ti ala, ayeke mu na ala titene aga ti ala.’ ” 

12Na pekoni, Josué atene na azo ti mara ti Ruben, ti Gad nga na ndambo ti mara 
ti Manase, atene: 

13“Ala dabe ti ala na yanga so Moïse, zo ti kua ti KOTA GBIA, amu na ala ando, lo 
tene: ‘KOTA GBIA, Nzapa ti ala, amu na ala lege ti wungo tere; lo mu na ala sese 
so ayeke na To ti ngu ti Jourdain so awe.’ 

14Fade awali ti ala, amolenge ti ala nga na anyama ti ala ayeke ngba na sese so 
Moïse amu na ala na mbage ti ngu ti Jourdain ge so. Me ti ala azo so kue ayeke 
angangu zo ti bira, fade ala yeke leke tere ti ala ti tiri bira, ala yeke hon na dawa 
ti a-ita ti ala ti mu maboko na ala, 

15 ngbii KOTA GBIA amu lege na a-ita ti ala ti wu tere, tongana ti so lo sara na ala 
so; fade a-ita ti ala ni ayeke wara nga sese so KOTA GBIA, Nzapa ti ala ayeke mu 
na ala. Na pekoni, ala azo ti mara ti Ruben, ti Gad nga na ndambo ti mara ti 
Manase ayeke kiri na sese so Moïse, zo ti kua ti KOTA GBIA amu na ala, na mbage 
ti ngu ti Jourdain, ndo so lâ ayeke sigigi daa so.” 

16Akapita ni akiri tënë na Josué, atene: “Aye so kue mo mu yanga na e titene e 
sara, fade e yeke sara ni; ndo so kue mo yeke tokua e daa, fade e yeke gue. 

17E yeke ma yanga ti mo na ya ti ye kue tongana ti so e ma lani yanga ti Moïse so. 
Biani, fade KOTA GBIA, Nzapa ti mo ayeke na mo tongana ti so lo yeke lani na 
Moïse so. 

18Zo so kue ayeke londo ti ke yanga ti mo si lo ma atënë ti mo pepe, fade a yeke 
fâ lo. Ti mo, gbu ngangu, mo sara ye ti koli!” 

Josué 2 

Josué atokua azo use ti bembe ndo na Jéricho 

1 So ala yeke na Shitim, Josué, molenge ti Nune, atokua azo use na hondengo ni; 
lo tene na ala, lo tene: “Ala gue, abembe ndo na sese ni nga na gbata ti Jéricho.” 
Azo ni ague, ali na ya ti da ti mbeni wali-ndumba so iri ti lo Rahab si ala lango kâ. 

2Mbeni zo atene na gbia ti Jéricho, atene: “Baa, ambeni zo ti Israel ali na ya ti 
gbata ge na bi so; ala ga ti bembe ndo na ya ti kodro ni.” 

3Tongaso gbia ti Jéricho atokua ndo na Rahab, atene: “Azo so aga na ndo ti mo 
so, ala so ali na da ti mo so, sigigi na ala, ngbanga ti so ala ga ti bembe ndo na ya 
ti kodro ni kue.” 

4Me wali ni amu azo use so, lo gue, lo honde ala. Na pekoni, lo tene: “Biani, azo 
so aga na ndo ti mbi; me mbi hinga ndo so ala londo daa si ala ga so pepe. 

5So ndo ayeke vuko si azo aga nduru ti kanga yanga ti gbagba ti gbata ni, ala sigigi 
ague awe. Mbi hinga ndo so ala gue daa pepe. Ala tumba peko ti ala hio; fade ala 
yeke wara ala na lege.” 

6Andaa lo mu fade azo ni, lo gue na ala na li ti da ti lo, na ndo so a leke si azo 
ayeke duti daa so; lo honde ala na popo ti akeke ti len so lo leke ni kâ. 



439 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

7Azo so gbia atokua ala atumba peko ti azo ti bembengo ndo ni. So ala hon gi 
tongaso, azo akanga yanga ti gbagba ti gbata ni. Awatokua ni amu lege so ague 
na ndo so azo ayeke fâ ngu ti Jourdain daa na gere so ti gi ala. 

8Ti Rahab, lo gue na li ti da na tere ti azo use so, andaa ala de ti lango pepe. 

9Lo tene na ala: “Mbi hinga, mbi tene, KOTA GBIA amu kodro ni na ala awe. 
Mbeto ti ala agbu e mingi si tere ti azo ti kodro ni kue ado na mbeto ndali ti gango 
ti ala. 

10 Biani, e ma a tene, KOTA GBIA asara si kota ngu-ingo ti Asosongo ahole na 
dawa ti ala na ndembe so ala londo na Ezipte ti sigigi. E ma nga tënë ti agbia use 
ti mara ti Amori, Sihon na Og, so ala fâ ala na mbage ti ngu ti Jourdain. Ala azo ti 
Israel, ala fâ azo ni si ala buba aye ti azo ni so kue. 

11So e ma tënë ti aye so, be ti e afun kue; mbeni zo oko ayeke na ngangu ti gbu le 
ni na ala pepe, ngbanga ti so KOTA GBIA, Nzapa ti ala ayeke Nzapa na yayu kâ si 
lo yeke Nzapa ge na ndö ti sese. 

12Fadeso, ala deba yanga ti ala na mbi na iri ti KOTA GBIA ti sara nzoni na mbi 
na asewa ti mbi, tongana ti so mbi sara nzoni na ala so. Ala sara mbeni ye ti fa na 
mbi biani 

13so fade ala yeke zia babâ ti mbi, mama ti mbi, a-ita ti mbi ti koli na ti wali nga 
na aye ti ala kue ti ngba na fini. Ala fa na e so fade ala yeke zi e na ya ti kuâ.” 

14Azo ti bembengo ndo ni akiri tënë na lo: “E deba tere ti e na mo na le ti Nzapa: 
tongana mo sigigi na nda ti gango ti e na mbeni zo pepe, fade e yeke sara nzoni 
be na mo si e yeke sara ye na mo na legeni na ndembe so KOTA GBIA ayeke mu 
kodro ni na e.” 

15Rahab asara da ti lo ali ya ti ngangu gbagba ti gbata ni. Tongaso lo mu kamba, 
lo zu ala na ni na gbeni na le ti fenetere ti da ni na peko ti gbagba ni. 

16Lo tene na ala: “Ala gue, ahonde tere ti ala na ndö ti ahoto titene azo so ayeke 
tumba peko ti ala so awara ala pepe. Ala ngba kâ na ya ti lango ota, ngbii azo ni 
akiri si. Na pekoni, fade ala mu lege ahon.” 

17Azo ti bembengo ndo ni atene na lo: “Mo hunda fade na e titene e deba yanga 
ti e; fade e yeke sara ye alingbi na ni. 

18Baa ye so mo lingbi ti sara ayeke so: tongana e li ande na ya ti kodro ni, fade 
mo kanga bengba kamba so na fenetere so mo yoro e daa si mo zu e na gbeni so. 
Na pekoni, mo bongbi na ya ti da ti mo, babâ ti mo, mama ti mo, a-ita ti mo, na 
asewa ti mo kue. 

19Tongana mbeni zo alondo na ya ti da ti mo asigigi, fade tënë ti kuâ ti lo ayeke 
na li ti lo wani; tënë ni ayeke na li ti e pepe. Me tongana maboko ti mbeni zo ti e 

andu mbeni zo so mo na lo ayeke na ya ti da ti mo, tënë ti kuâ ti zo ni so ayeke 
na li ti e. 

20Me tongana mo sigigi na nda ti gango ti e ni na mbeni zo, andaa tënë ti dengo 
ba so mo hunda e si e de so, ayeke na li ti e mbeni pepe.” 

21Rahab akiri tënë: “Nzoni!” Na pekoni, lo zia lege na ala si ala gue. So ala gue 
awe, lo kanga bengba kamba ni na fenetere ti da ti lo. 

22Azo ti bembengo ndo ni amu lege si ala gue na ndö ti ahoto. Ala ngba kâ lango 
ota ti ku titene azo ti tumbango peko ti ala akiri si. Andaa azo ti tumbango peko 
ti ala ni agi ala na tere ti lege kue gbaa, ala wara ala pepe. 

23Tongaso azo use so alondo na ndö ti ahoto ni si ala zu. Ala fâ ngu ti Jourdain si 
ala ga na tere ti Josué, molenge ti Nune, ala fa na lo peko ti aye so kue asi na ala. 

24Ala tene na lo: “Taa-tënë, KOTA GBIA azia kodro ni kue na maboko ti e awe. 
Ataa azo ti kodro ni kue, ngangu ti ala ahunzi na dawa ti e.” 

Josué 3 

Josué na azo ti Israel afâ ngu ti Jourdain 

1Na ndaperere so ndo angba kâ, Josué na azo ti Israel kue alondo na Shitim, ala 
gue na yanga ti ngu ti Jourdain. Ala lango na ndo so kozoni si ala fâ ngu ni. 

2Na ya ti lango ota, akapita so ayeke na ndö ti azo ni atambula na ya ti bâbâ ni 
kue 

3si ala mu yanga na azo ni, atene: “Tongana ala baa awayango-sandaga so ayeke 
azo ti mara ti Lévi na yongo sanduku ti mbuki ti KOTA GBIA, Nzapa ti ala, ayeke 
nzoni ala londo na ndo so ala yeke daa so, ala mu peko ti sanduku ti mbuki ni. 

4Tongaso si fade ala hinga lege so ala gue daa, ngbanga ti so ala de ti hon na lege 
so laoko pepe. Me ayeke nzoni popo ti ala na sanduku ti mbuki ni ayo nduru na 
kilometere oko. Ala gue nduru na ni pepe.” 

5Na pekoni, Josué atene na azo ni, atene: “Ala zia tere ti ala nde ndali ti Nzapa, 
ngbanga ti so kekereke fade KOTA GBIA ayeke sara aye ti kpene na popo ti ala.” 

6Lango oko na pekoni, Josué amu yanga na awayango-sandaga, atene: “Ala mu 
sanduku ti mbuki ni, ala hon kozo ti azo ni.” Awayango-sandaga ni asara tongana 
ti so lo hunda. 

7KOTA GBIA atene na Josué: “Ti londo na lango ti laso, mbi yeke sara titene mo 
ga kota na le ti azo ti Israel kue; tongaso, fade ala yeke hinga atene, mbi yeke na 
mo tongana ti so mbi yeke ando na Moïse so. 

8Ti mo, fade mo mu yanga na awayango-sandaga so ayeke yo sanduku ti mbuki, 
mo tene: ‘Tongana ala si na ya ti ngu ti Jourdain ni awe, ala luti.’ ” 

9Tongaso Josué atene na azo ti Israel, atene: “Ala pusu ge, ala ma tënë ti KOTA 
GBIA, Nzapa ti ala.” 

10Na pekoni lo kiri lo tene: “Ye so ala yeke hinga atene, Nzapa so ayeke na fini 
ayeke na popo ti ala ayeke so: lo yeke tumba biani biani na dawa ti ala azo ti 
Kanaan, azo ti mara ti Het, ti Hivi, ti Perizi, ti Girgashi, ti Amori na azo ti mara ti 
Yebus. 

11Fade sanduku ti mbuki ti KOTA GBIA ti sese kue ayeke hon kozo ti ala na ya ti 
ngu ti Jourdain. 

12Fadeso ala soro azo baleoko na use na popo ti amara ti Israel, zo oko na ya ti 
mara oko. 

13Gi so awayango-sandaga ayeke zia gere ti ala na ya ti ngu ti Jourdain, ala so 
ayeke yo sanduku ti mbuki ti KOTA GBIA, lo so lo yeke Kota Gbia ti sese kue, fade 
ya ti ngu ni ayeke kangbi; ngu so alondo na mbage ti nduzu si ayeke ga so ayeke 
luti, mo baa mo tene, a kanga ni kangango.” 

14Na ndembe so azo ni alondo na ya ti bâbâ ni ti fâ ngu ti Jourdain, awayango-
sandaga so ayeke yo sanduku ti mbuki ni ahon ti ala kozo ti azo ni. 

15Andaa ayeke ando na ngoi ti fango ale ti kobe; ngoi so ngu ti Jourdain ayeke 
suku si ayeke mu asese so ayeke na tere ni. Gi so awayango-sandaga asi na yanga 
ti ngu si ala yoro gere ti ala na ya ti ngu ni, 

16ngu so alondo na mbage ti nduzu ti sua na gbeni akai ti sua, mo baa mo tene, a 
kanga ni kangango. Ngu ni aluti yongoro kâ na gbata ti Adam so ayeke nduru na 
gbata ti Sartan. Ngu so ayeke sua ti gue na gbeni na ya ti kota ngu ti Gba-ti-ingo 
ahon biani biani. Azo ni afâ ngu ti Jourdain na ndo so abaa le na gbata ti Jéricho. 

17Awayango-sandaga so ayeke yo sanduku ti mbuki ti KOTA GBIA aluti na ndö ti 
kuru sese na be ti Jourdain. Na ndembe so ala ngba ti luti, azo ti Israel kue ayeke 
hon, ngu andu gere ti ala pepe, ngbii azo ni kue afâ ngu ti Jourdain ni. 

Josué 4 

Atêne baleoko na use ti ya ti ngu ti Jourdain 

1So azo ti Israel kue afâ ngu ti Jourdain awe, KOTA GBIA atene na Josué, atene: 

2“Ala soro azo baleoko na use na popo ti amara ni; zo oko na ya ti mara oko. 

3Ala mu yanga na azo ni, atene: ‘Ala gue, amu têne baleoko na use taa na be ti 
ngu ti Jourdain, na ndo so awayango-sandaga aluti fade daa kpoo so, ala ga na ni. 
Ala ga na atêne ni, ala zia na ndo so ala yeke lango daa na bi so.’ ” 

4Tongaso Josué airi azo baleoko na use so lo soro ala na popo ti azo ti Israel, zo 
oko na ya ti mara oko. 

5Lo tene na ala: “Ala hon kozo ti sanduku ti mbuki ti KOTA GBIA, Nzapa ti ala. 
Ala gue na ya ti ngu ti Jourdain, zo oko amu têne oko na ndö ti go ti lo alingbi na 
wungo ti amara ti Israel. 

6Tongaso si atêne ni aga mbeni ye ti dango be na popo ti ala. Mbeni lâ, tongana 
amolenge ti ala ahunda ala, atene: ‘Ti ala, nda ti atêne so ayeke nyen?’ 

7Fade ala kiri tënë na ala, atene: ‘Ya ti ngu ti Jourdain akangbi use na ndembe so 
sanduku ti mbuki ti KOTA GBIA ayeke hon lani na ya ni. Na ndembe so sanduku 
ti mbuki ni ayeke hon na ya ti ngu ni, ya ti ngu ni akangbi use. Atêne so ayeke ga 
ande ye ti dango be ndali ti azo ti Israel kpu na kpu.’ ” 

8Tongaso azo ti Israel asara ye so Josué amu yanga na ala ti sarango ni. Ala mu 
têne baleoko na use taa na be ti ngu ti Jourdain alingbi na wungo ti amara ti 
Israel tongana ti so KOTA GBIA atene tënë ni na Josué. Ala mu atêne ni ague, azia 
ni na ndo so ala lango daa na bi ni. 

9Josué aleke têne baleoko na use so taa na be ti Jourdain, na ndo so awayango-
sandaga so ayeke yo sanduku ti mbuki azia gere ti ala lani daa so. Atêne ni ayeke 
kâ ngbii asi laso. 

10Awayango-sandaga so ayeke yo sanduku ti mbuki ni aluti na nduzu taa na be 
ti Jourdain ngbii azo ni asara ye so kue KOTA GBIA amu yanga na Josué si lo tene 
peko ni na ala so. Lege so Josué asara ye alingbi na yanga so Moïse amu na lo so 
laa. Azo ni afâ ngu ni hio. 

11So azo ni kue asi na mbage ti ngu ni awe, awayango-sandaga akiri amu li ti 
tambula ni, na sanduku ti mbuki ti KOTA GBIA. 

12 Azo ti mara ti Ruben, azo ti mara ti Gad, na ndambo ti mara ti Manase amu aye 
ti bira ti ala, ala hon ti ala kozo ti tanga ti azo ti Israel kue tongana ti so Moïse 
amu lani yanga na ala so. 

13Azo nduru na saki baleosio so aleke tere ti ala ti tiri bira, ala hon na dawa ti 
KOTA GBIA si ala fâ ngu ti Jourdain ti gue na mbage ti lando ti Jéricho. 

14Na lango ni so, KOTA GBIA asara si Josué aga kota na le ti azo ti Israel kue. Na 
lango so kue lo ngba na fini, ala ne lo tongana ti so ala ne ando Moïse. 

15Na pekoni, KOTA GBIA atene na Josué: 

16“Mu yanga na awayango-sandaga so ayeke yo sanduku so mbuki ni ayeke daa 
so titene ala sigigi na ya ti ngu ti Jourdain.” 

17Josué amu yanga na awayango-sandaga, atene: “Ala sigigi na ya ti ngu ni!” 

18Awayango-sandaga so ayeke yo sanduku ti mbuki ti KOTA GBIA asara ye 
alingbi na yanga so Moïse amu na ala. Gi so ala sigigi na ya ti ngu ti Jourdain si 

gere ti ala ado kuru sese awe, ngu ni akiri na plase ti lo, asuku tongana ti kozo si 
ayeke sua ti hon. 

19Azo ti Israel afâ ngu ti Jourdain na lango baleoko ti kozo nze ti ngu ni. Ala sara 
bâbâ ti ala na Gilgal, na To ti Jéricho. 

20Têne baleoko na use so ala mu ni na ya ti ngu ti Jourdain so, Josué amu aleke 
ni aluti na nduzu na Gilgal. 

21Na pekoni, lo tene na azo ti Israel, lo tene: “Mbeni lâ, tongana amolenge ti ala 
ahunda ala atene: ‘Nda ti atêne so ayeke nyen’, 

22fade ala fa nda ni na amolenge ti ala, atene: ‘Azo ti Israel afâ ando Jourdain, ngu 
andu gere ti ala pepe. 

23 Biani, KOTA GBIA Nzapa ti ala asara si na hongo ti ala, ngu ti Jourdain ahole. 
Lo kanga ngu ni ngbii ala kue ahon na mbage ni kâ, tongana ti so lo kanga ando 
kota ngu-ingo ti Asosongo na hongo ti e ngbii e hon kue na mbage ni kâ so. 

24Lo sara tongaso titene azo ti ndö ti sese kue ahinga atene, maboko ti KOTA 
GBIA ayeke ngangu; tongaso si ala, azo ti Israel, ala kpe mbeto ti KOTA GBIA, 
Nzapa ti ala lakue.’ ” 

Josué 5 

1Agbia kue ti azo ti mara ti Amori so ayeke na mbage ti ngu ti Jourdain, na Do, na 
agbia kue ti azo ti Kanaan so ayeke na tere ti kota ngu-ingo ti Mediterane ama a 
tene, KOTA GBIA asara si ngu ti Jourdain ahole na dawa ti azo ti Israel ngbii ala 
kue afâ ngu ni. So agbia ni ama tënë so, be ti ala afun kue, ala yeke na ngangu ti 
gbu le ni na azo ti Israel pepe. 

Azo ti Israel afâ ganza na gbata ti Gilgal 

2Na ngoi ni so, KOTA GBIA atene na Josué: “Mu têne, mo leke na azeme, mo fâ 
azo ti Israel ti ngoi ti fadeso na ganza.” 

3Josué amu têne, lo leke na azeme si lo fâ azo ti Israel na ganza na ndo so iri ni 
hoto ti Pito. 

4Ye so asara si Josué afâ ala na ganza ayeke so: azo so kue alondo na Ezipte si 
asigigi, akoli na azo ti tiringo bira, ala kue akui na lege na benyama, na ndembe 
ti sigingo ti ala na Ezipte. 

5Azo so kue alondo na Ezipte si asigigi, ala fâ ganza awe; me ala so a du ala na 
benyama, na lege, na ndembe ti sigingo ti ala na Ezipte, ade ala fâ ganza pepe. 

6 Azo ti Israel atambula na benyama ngu baleosio. So ngu baleosio ni ahunzi awe, 
akoli ti tiringo bira so alondo na Ezipte asigigi, ala kue akui. Ala kui, ngbanga ti 
so ala ma yanga ti KOTA GBIA pepe; KOTA GBIA adeba yanga ti lo lani atene, ni 

yeke zia ala titene ala li na ya ti kodro ni so pepe, kodro so lo deba yanga ti mu 
na akotara ti ala; kodro so ngu ti me ti bagara na mafuta ti wotoro asi singo daa. 

7Amolenge ti ala laa lo zia ala li na ya ti kodro ni na peko ti ala. Amolenge ni so 
laa Josué afâ ala na ganza, ngbanga ti so ala de ti fâ ganza pepe. Biani, na ndembe 
so ala yeke na lege ti gango ni, ade a fâ ala na ganza pepe. 

8So a fâ azo ni kue na ganza awe, ala ngba gi na ndo oko na ya ti bâbâ ngbii ka ti 
ganza ni amu. 

9Na pekoni KOTA GBIA atene na Josué: “Kamene so ala mu na Ezipte aga na ni 
so, laso, mbi yeke sara titene ahon yongoro na tere ti ala.” Ndani laa azo adi iri ti 
ndo ni so Gilgal; iri ni so angba ngbii asi laso. 

Kozo matanga ti Pake na sese ti Kanaan 

10Azo ti Israel asara bâbâ na Gilgal. Na lango baleoko na osio ti nze ni, na lakui, 
ala sara matanga ti Pake na lando ti Jéricho. 

11Lango oko na pekoni, ala te akobe ti kodro ni, mapa so a sara na mama ni pepe 
nga na ale ti kobe so a yoro ni yorongo. 

12 Lango oko na peko ti akobe ti kodro ni so ala te so, mane akai; azo ti Israel 
akiri awara mane pepe si na ngu ni so, ala te gi akobe ti kodro ti Kanaan. 

Makonzi ti aturugu ti KOTA GBIA 

13Mbeni lâ, Josué ayeke nduru na gbata ti Jéricho. Lo ye ti baa ndo tongaso, lo 
baa mbeni koli ayeke luti na dawa ti lo. Koli ni agbu mbeni yongoro zeme so lo 
zi ni na ya ti bozo ni awe. Josué ague na tere ti lo si ahunda lo: “Mo yeke na mbage 
ti e wala mo yeke na mbage ti awato ti e?” 

14Koli ni akiri tënë: “Mbi yeke na mbage ti zo oko pepe; me mbi yeke makonzi ti 
aturugu ti KOTA GBIA. Gango ti mbi laa.” Tongaso Josué ati, lo kpo li ti lo na sese 
si lo tene: “Nyen laa kota zo ti mbi aye ti tene na mbi, zo ti gbe ti lo?” 

15Makonzi ti aturugu ti KOTA GBIA atene na Josué: “Zi poro na gere ti mo, 
ngbanga ti so ndo so mo yeke luti daa so ayeke nde si ayeke nzoni kue.” Josué 
asara gi tongana ti so lo tene. 

Josué 6 

Azo ti Israel amu gbata ti Jéricho 

1Azo akanga ngangu ayanga ti gbagba ti Jéricho kue ndali ti azo ti Israel. Zo oko 
alingbi ti li pepe, zo oko alingbi ti sigigi nga pepe. 

2KOTA GBIA atene na Josué: “Baa, mbi zia na maboko ti mo awe gbata ti Jéricho, 
gbia ni nga na angangu zo ti bira ni. 

3Mo na aturugu ti mo kue, fade ala yeke tambula angoro gbata ni lege oko na ya 
ti lango oko. Fade ala sara tongaso na ya ti lango omene. 

4Fade awayango-sandaga mbarambara amu adidi mbarambara ti akoli-taba si 
ala tambula na dawa ti sanduku ti mbuki. Na lango mbarambara ni, fade ala 
tambula angoro gbata ni lege mbarambara si awayango-sandaga ahuru didi ti 
akoli-taba ni. 

5Tongana a huru adidi ti akoli-taba ni aninga si ala ma ni, fade azo kue adekongo 
ngangu; fade ngangu gbagba so angoro gbata ni ayeke kungbi. Tongaso, azo ti 
Israel ayeke li na ya ti gbata ni, zo oko oko gi na dawa ti lo.” 

6Josué, molenge ti Nune, airi awayango-sandaga ni si lo tene na ala: “Ala yo 
sanduku ti mbuki si ambeni zo mbarambara na popo ti ala amu didi 
mbarambara ti akoli-taba, ala tambula na dawa ti sanduku ti mbuki ti KOTA 
GBIA.” 

7Na pekoni, lo mu yanga na azo ni, lo tene: “Ala londo, ala tambula, angoro gbata 
ni! Aturugu so ayeke mu li ni, ala hon ti ala kozo na dawa ti sanduku ti mbuki ti 
KOTA GBIA.” 

8Ala sara ye ni kue gi tongana ti so Josué amu yanga na ala. Awayango-sandaga 
mbarambara so amu adidi mbarambara ti akoli-taba so, atambula na dawa ti 
sanduku ti KOTA GBIA si ala huru adidi ti akoli-taba ni; sanduku ti mbuki ti 
KOTA GBIA amu peko ti ala. 

9Aturugu so amu li ni ayeke tambula na dawa ti awayango-sandaga so ayeke 
huru didi. Aturugu so ayeke tambula na peko ayeke mu peko ti sanduku ti mbuki 
ni. So ala yeke tambula, awayango-sandaga ayeke huru didi. 

10Me Josué amu yanga na azo ni, atene: “Ala dekongo pepe! Ala kai kpoo! Tënë 
oko asigigi na yanga ti ala pepe, ngbii asi na lango so mbi yeke hunda na ala ti 
dekongo si ala dekongo.” 

11Tongaso awayango-sandaga atambula na sanduku ti mbuki angoro gbata ni. 
Ala ngoro ni fani oko, na pekoni ala kiri na ya ti bâbâ si ala lango kâ. 

12Na ndaperere so ndo angba kâ, Josué alondo si awayango-sandaga ayo 
sanduku ti mbuki ni. 

13Awayango-sandaga mbarambara so ayo adidi mbarambara ti akoli-taba akiri 
alondo ti tambula na dawa ti sanduku ti mbuki ti KOTA GBIA, ala yeke huru didi. 
Aturugu so ayeke mu li ni ayeke tambula na dawa si ala so ayeke ga na peko 
ayeke mu peko ti sanduku ti mbuki ni. So azo ni ayeke tambula, ala yeke huru 
didi. 

14Ala tambula angoro gbata ni fani oko na use lango ni; na pekoni, ala kiri na ya 
ti bâbâ. Ala sara gi tongaso na ya ti lango omene. 

15Na lango mbarambara ni, na kota ndaperere, ala londo awe, ala tambula 
angoro gbata ni fani mbarambara gi tongana ti so ala sara kozoni. Gi na lango 
oko so laa ala tambula angoro gbata ni fani mbarambara. 

16Ti fani mbarambara ni, so awayango-sandaga ahuru didi awe, Josué atene na 
azo ni, atene: “Ala dekongo ngangu, ngbanga ti so KOTA GBIA azia gbata ni na 
maboko ti ala awe! 

17Gbata ni na aye so kue ayeke na ya ni, fade a yeke zia ni titene a buba ni, 
ngbanga ti so gbata ni ayeke ti KOTA GBIA. Gi Rahab, wali-ndumba so, lo na azo 
so kue ayeke na lo na ya ti da ti lo laa ayeke ngba na fini, ngbanga ti so lo honde 
azo ti bembengo ndo so lani e tokua ala so. 

18 Me ti ala, ala sara hange! Aye so a zia ni titene a buba ni, ala mu ni pepe. 
Tongana ala mu mbeni ye, fade ala yeke sara si kpale ati na ndö ti bâbâ ti azo ti 
Israel si ayeke buba bâbâ ni kue. 

19Wen ti nginza kue na lôro nga na aye so kue a sara na bengba wen nga na wen, 
fade ala zia ni nde ndali ti KOTA GBIA; ala zia ni na ya ti kubu so a yeke bata 
amosoro ti KOTA GBIA daa.” 

20 Awayango-sandaga ahuru didi; gi so azo ama hurungo didi ni, ala dekongo 
ngangu si gbagba ni akungbi. Gi hio tongaso, azo ni ali na ya ti gbata ni, zo oko 
oko gi na dawa ti lo si ala mu gbata ni. 

21Ala buba aye so kue ayeke na ya ti gbata ni; akoli na awali, amaseka na 
ambakoro, abagara, ataba na alele, ala fâ ala kue. 

Josué azia Rahab angba na fini 

22Josué atene na azo use so ague lani abembe ndo na ya ti gbata ni, atene: “Ala li 
na ya ti da ti Rahab, wali-ndumba so, ala sigigi na lo nga na asewa ti lo kue 
tongana ti so ala deba yanga ti ala lani na lo so.” 

23Amaseka-koli so ague lani abembe ndo so ali si ala sigigi na Rahab, babâ ti lo, 
mama ti lo, a-ita ti lo nga na aye ti lo kue. Ala sigigi na azo ti kete mara ti lo kue 
si a bata ala na mbeni ndo nde, na peko ti bâbâ ti azo ti Israel. 

24Na pekoni, ala gbi gbata ni na aye so kue ayeke na ya ni. Ye so ala gbi ni pepe 
ayeke gi wen ti nginza, lôro nga na aye so a sara ni na bengba wen nga na wen. 
Ala mu aye ni azia na ya ti kubu so a yeke bata amosoro ti da ti KOTA GBIA daa. 

25 Josué azia Rahab, wali-ndumba ni angba na fini, lo na asewa ti lo na aye ti lo 
kue, ngbanga ti so lo honde azo so Josué atokua ala lani ti bembe ndo na gbata ti 
Jéricho so. Rahab alango ando na popo ti azo ti Israel si ahale ti lo angba ti lango 
na popo ti ala ngbii asi laso. 

26 Na ngoi ni so, Josué adeba yanga ti lo, atene: “Deba ti KOTA GBIA aga na li ti zo 
so ayeke londo ti kiri ti leke gbata ti Jéricho so! Lo yeke futa lekengo gere ti gbata 

ni na fini ti kozo molenge ti lo; lo yeke futa nga lekengo ayanga ti gbata ni na fini 
ti tanga ti molenge ti lo.” 

27KOTA GBIA ayeke na Josué si iri ti lo awu amu ya ti kodro ni kue. 

Josué 7 

Akan asara sioni si lo wara ye ti peko ni 

1 Azo ti Israel asara mbeni ye so ayeke sioni mingi ndali ti aye so KOTA GBIA ake 
na ala ti mu ni. Mbeni zo ti mara ti Juda so iri ti lo Akan amu ambeni ye so KOTA 
GBIA ake na ala titene ala mu ni; nilaa ngonzo ti KOTA GBIA alondo tongana wâ 
na tere ti azo ti Israel. Akan ayeke molenge ti Karmi; Karmi ayeke molenge ti 
Zabdi si Zabdi ayeke molenge ti Zera. 

2So ala yeke na Jéricho, Josué atokua ambeni koli na gbata ti Ai so ayeke nduru 
na gbata ti Bet-Aven, na mbage ti To ti Betel. Lo tene na ala: “Ala gue abembe 
ndo na gbata ni.” Akoli ni ague, abembe ndo ni. 

3Ala kiri atene na Josué: “Ayeke nzoni mo tokua aturugu kue na Ai pepe. Aturugu 
nduru na saki use wala saki ota alingbi awe. Zia aturugu kue ague senge senge 
pepe, ngbanga ti so azo ti Ai ni ayeke mingi pepe.” 

4Azo nduru na saki ota ague ti tiri bira na Ai, me ala kpe na dawa ti azo ti Ai ni. 

5Azo ti Ai afâ azo nduru na baleota na omene na popo ti azo ti Israel. Ti londo na 
yanga ti gbagba ti gbata ni, ala tumba tanga ti azo ni ngbii asi na Shebarim. Ala 
fâ ala na ndembe so ala zu hoto. Ngangu ti azo ti Israel ahunzi si ala woko kue. 

6Josué na akangba ti Israel asuru bongo na tere ti ala. Ti londo na ndaperere 
ngbii asi na lakui, ala ti akpo li ti ala na sese na dawa ti sanduku ti mbuki ti KOTA 
GBIA; ala tuku fuku ti sese na li ti ala. 

7Na pekoni, Josué atene: “Ae Kota Gbia NZAPA! Mo sara si azo so afâ ngu ti 
Jourdain ngbanga ti nyen? Mo sara tongaso titene mo zia e na maboko ti azo ti 
mara ti Amori titene ala hunzi e biani biani? Tongana e ngba fade ti sara kodro 
na mbage ti ngu ti Jourdain kâ, ka ayeke nzoni mingi! 

8Mbi gbu gere ti mo, Kota Gbia! Ti fadeso, mbi yeke tene nyen, so azo ti Israel 
akpe na le ti awato ti ala awe so? 

9Fade azo ti Kanaan na azo ti kodro ni kue ayeke ma tënë ni; ala yeke bongbi ti 
ga na ndö ti e si ala yeke hunzi e kue. Nyen laa mo yeke sara ande ti fa atene, mo 
yeke kota?” 

10KOTA GBIA atene na Josué: “Londo! Ngbanga ti nyen si mo ti, mo kpo li ti mo 
na sese? 

11Azo ti Israel asara siokpari awe. Biani, ala buba lege ti mbuki ti mbi na ala awe. 
Biani, ye so mbi ke na ala ti mu, ala mu ni; ala nzi ni si ala honde ni na ya ti 
akungba ti ala. 

12Ndani laa, fade azo ti Israel alingbi ti gbu le ni na awato ti ala pepe, ala yeke 
kpe na le ti awato ti ala ni. Biani, azo ti Israel ayeke ga azo so a zia ala titene a fâ 
ala kue ti hunzi ala. Aye so mbi ke na ala ti mu, tongana ala buba ni pepe, fade 
mbi yeke ngba na popo ti ala pepe. 

13Londo, mo leke azo ni titene ala zia tere ti ala nde ndali ti Nzapa. Fade mo tene 
na ala: ‘Ala zia tere ti ala nde ndali ti Nzapa ti ku na lango ti kekereke. Biani, tënë 
so KOTA GBIA, Nzapa ti Israel atene ayeke so: Aye so mbi ke na ala ti mu so ayeke 
na popo ti ala. Ala lingbi ti gbu le ni na awato ti ala pepe, ngbii ala zi aye ni na 
popo ti ala si. 

14 Kekereke na ndaperere, fade ala ga na dawa ti mbi na lege ti amara ti ala. Mara 
so mbi yeke fa ni, azo ni ayeke ga na lege ti akete mara ti ala. Kete mara so mbi 
yeke fa ni, azo ni ayeke ga na lege ti asewa ti ala. Sewa so mbi yeke fa ni, akoli ni 
ayeke ga oko na oko. 

15Tongaso, fade mbi yeke fa zo so amu aye so mbi ke na ala ti mu ni so. Fade a 
yeke bi lo na aye ti lo kue na ya ti wâ, ngbanga ti so lo buba lege ti mbuki ti KOTA 
GBIA, lo sara ye ti sioni mingi na Israel.’ ” 

16Na ndaperere, so ndo angba kâ, Josué asara si azo ti Israel aga na lege ti amara 
ti ala. A fa mara ti Juda. 

17Lo sara si azo ti mara ti Juda aga na lege ti akete mara ti ala. A fa kete mara ti 
Zera. Lo sara si azo ti kete mara ti Zera aga na lege ti asewa ti ala. A fa sewa ti 
Zabdi. 

18Na pekoni, lo sara si akoli oko na oko ti sewa ti Zabdi aga. Tongaso a fa Akan, 
molenge ti Karmi; Karmi ayeke molenge ti Zabdi, Zabdi ayeke molenge ti Zera, 
zo ti mara ti Juda. 

19Josué atene na Akan: “Molenge ti mbi, gonda KOTA GBIA, Nzapa ti Israel, tene 
taa-tënë. Fa na mbi ye so mo sara, honde ye oko na mbi pepe.” 

20Akan akiri tënë na Josué, atene: “Biani, mbi laa mbi sara siokpari so ake KOTA 
GBIA, Nzapa ti Israel. Ye so mbi sara ayeke so: 

21Na ya ti aye so e gbu na peko ti bira ni, mbi baa mbeni kota bongo ti zo ti kodro 
ti Shinear, so ayeke pendere ahon ndoni, na ale ti nginza ngbangbo use, na mbeni 
ngbongboro lôro so nengo ni ayeke ndambo ti kilo oko. Mbi sara nzara ni si mbi 
mu ni. Mbi honde ni na gbe ti sese, na ya ti da ti mbi ti bongo si mbi zia wen ti 
nginza ni na gbe ni.” 

22Josué atokua azo si ala kpe ague na ya ti da ti Akan so a sara na bongo. Andaa 
lo honde aye ni na ya ti da ti bongo ni biani si lo zia wen ti nginza ni na gbe ni. 

23Ala zi aye ni na ya ti da ti bongo ni si ala ga na ni na Josué nga na azo ti Israel 
kue. Ala zia aye ni na sese, na dawa ti KOTA GBIA. 

24Josué na azo ti Israel kue amu Akan, molenge ti Zera, na wen ti nginza ni, bongo 
ni, ngbongboro lôro ni; amolenge ti lo ti koli na ti wali, abagara ti lo, alele ti lo, 
angasa ti lo, ataba ti lo, da ti lo ti bongo, na aye ti lo kue si ague na lo nga na aye 
ni na popo-hoto ti Akor. 

25Josué atene na Akan: “Mo sara si kpale ati na ndö ti e ngbanga ti nyen? Ayeke 
nzoni KOTA GBIA asara si kpale ni ati na ndö ti mo laso.” Tongaso azo ti Israel 
kue abo Akan na têne si afâ lo. Ala bo nga asewa ti lo na têne si ala gbi ala na wâ. 

26Na pekoni, ala leke kota gba ti têne na ndö ti lo; gba ti têne ni angba ngbii asi 
laso. Ndani laa azo adi iri ti ndo ni, popo-hoto ti Akor ngbii asi laso. Na peko ti 
aye so kue, ngonzo ti KOTA GBIA ade. 

Josué 8 

Mungo gbata ti Ai na lege ti bira 

1 KOTA GBIA atene na Josué: “Sara mbeto pepe, be ti mo awoko pepe. Mu aturugu 
ti mo kue, mo gue, mo tiri bira na azo ti gbata ti Ai. Baa, mbi zia na maboko ti mo 
awe gbia ti Ai, azo ti gbata ti lo, gbata ti lo nga na kodro ti lo. 

2Fade mo yeke sara na gbata ti Ai na gbia ni gi mara ti ye so mo sara lani na gbata 
ti Jéricho nga na gbia ni. Me ala lingbi ti mu aye so ala yeke gbu na peko ti bira, 
anzoni ye nga na anyama ti gbata ni titene aga ti ala. Mo tokua ambeni turugu na 
hondengo ni na mbage ti peko ti gbata ni.” 

3Josué na aturugu ti lo kue aleke tere ti ala ti gue ti tiri bira na gbata ti Ai. Lo soro 
aturugu saki baleota, angangu zo ti bira si lo tokua ala na bi. 

4Lo mu yanga na ala, lo tene: “Ala gue, ahonde tere ti ala na mbage ti peko ti 
gbata ni, ala gue yongoro mingi pepe; ala kue aduti nduru ti sara bira ni. 

5Ti mbi, fade mbi na azo ti mbi kue, e yeke gue nduru na gbata ti Ai. Tongana azo 
ti gbata ni asigigi ti ga ti tiri na e tongana ti kozo, e yeke kpe na dawa ti ala. 

6Ala yeke londo ti tumba peko ti e, tongaso e yeke handa ala ti hon na ala yongoro 
na gbata ni. Ala yeke baa ti ala atene, e kpe na dawa ti ala tongana ti kozo. 

7Tongaso ala, aturugu, fade ala yeke sigigi na ndo so ala honde tere ti ala daa so 
si ala yeke mu gbata ni. Biani, KOTA GBIA, Nzapa ti ala ayeke zia ni na maboko ti 
ala. 



450 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

8Tongana ala mu gbata ni awe, fade ala yeke bi wâ daa alingbi na yanga so KOTA 
GBIA amu. Baa, yanga so mbi mu na ala laa.” 

9Josué atokua aturugu ni na ndo so lo ye titene ala gue, ahonde tere ti ala daa so. 
Ala gue, aduti na mbage ti Do ti gbata ti Ai, na popo ti Betel na Ai. Ti Josué, lo na 
tanga ti aturugu ni angba alango na bi ni so. 

10Na ndaperere so ndo angba kâ, Josué atambula ti baa aturugu ni. Na pekoni, lo 
na akangba ti Israel amu li ti aturugu ni si ala gue ti tiri bira na gbata ti Ai. 

11Aturugu so kue ayeke na lo aleke tere ti ala ti tiri bira; ala gue, asi na ndo so 
abaa le na gbata ti Ai, ala sara bâbâ ti ala na mbage ti Banga. Mbeni popo-hoto 
laa akangbi ala na Ai. 

12Josué asoro aturugu nduru na saki oku si lo mu yanga na ala ti honde tere ti ala 
na Do ti gbata ti Ai, na popo ti Betel na Ai. 

13Aturugu ni asara bâbâ ti ala na Banga ti gbata ni. Mbeni mbage ti aturugu so 
ayeke ga na peko asara ti ala bâbâ ni na Do ti gbata ni. Na bi ni so, Josué ague na 
popo-hoto ni. 

14Na ndaperere, so gbia ti Ai abaa azo ti Israel, lo na aturugu ti lo kue asigigi hio 
na ya ti gbata ni ti gue ti tiri bira na azo ti Israel, na oko ndo so lani ala tiri bira 
kozoni daa so; ndo ni ayeke na mbage ti popo-hoto ti Jourdain. Me lo hinga pepe 
lo tene, ambeni turugu ahonde tere ti ala na mbage ti peko ti gbata ni. 

15Josué na azo ti Israel kue azia azo ni ahon ndö ti ala na ngangu si ala kpe ti gue 
na mbage ti benyama. 

16A mu yanga na azo ti Ai kue ti tumba peko ti azo ti Israel. Ala tumba peko ti azo 
ni si ala handa ala, ahon na ala yongoro na gbata ni. 

17Mbeni zo oko angba na ya ti agbata ti Ai na ti Betel pepe. Ala kue asigigi ti 
tumba peko ti azo ti Israel; ala zia ya ti gbata ni angba senge. 

18KOTA GBIA atene na Josué: “Yoro likongo so ayeke na maboko ti mo na mbage 
ti Ai, ngbanga ti so mbi yeke zia gbata ni na maboko ti mo.” Josué ayoro likongo 
ni na mbage ti Ai. 

19Gi so lo yoro maboko ti lo, azo ti Israel so ahonde tere ti ala, asigigi hio na ndo 
so ala yeke daa, ala kpe, ala gue, ali na ya ti gbata ni si ala mu ni. Na pekoni, ala 
bi wâ daa hio. 

20Azo ti Ai abaa ndo na peko ti ala, ala baa so guru ti wâ alondo na ya ti gbata ni 
si ayeke gue na nduzu. Ala hinga ndo so ala lingbi ti kpe daa pepe, ngbanga ti so 
azo ti Israel so ayeke kpe fade ti gue na mbage ti benyama, ala kiri na peko ti tiri 
na azo so ayeke tumba peko ti ala. 

21So Josué na azo ti Israel kue abaa so azo so ahonde tere ti ala na mbage ti peko 
ti gbata ni amu gbata ni awe si guru ti wâ ayeke londo na ya ti ya ti gbata ni, ala 
kiri na peko ti tiri na azo ti Ai. 

22Ambeni zo ti Israel alondo na ya ti gbata ni si ala gue ti tiri nga na azo ti Ai. Azo 
ti Israel akanga lege mbage na mbage si azo ti Ai ayeke gi na popo ti azo ti Israel. 
Azo ti Israel afâ ala kue, zo oko angba na fini pepe, zo oko awara lege ti kpe pepe. 

23Ti gbia ti Ai, ala gbu lo na fini le ti lo si ala gue na lo na Josué. 

24Azo ti Israel afâ azo ti Ai kue na ya ti ngonda, na benyama so ala tumba peko ti 
ala daa so. So azo ti Israel afâ azo ni kue, ahunzi ala awe, ala kue akiri na gbata ti 
Ai si ala fâ tanga ti azo ni kue. 

25Azo so kue awara kuâ na lango ni so, akoli na awali, wungo ti ala kue ayeke 
saki baleoko na use, ala kue gi azo ti Ai. 

26Josué angba ti yoro likongo ti lo na mbage ti Ai ngbii a fâ azo ti Ai ni kue si. 

27Me ti azo ti Israel, ye so ala gbu na peko ti bira si aga ti ala ayeke anyama na 
anzoni ye ti gbata ni alingbi na yanga so KOTA GBIA amu lani na Josué. 

28Josué agbi Ai; lo sara si gbata ni aga gba ti têne kpu na kpu, aga tongana 
benyama; angba tongaso ngbii asi laso. 

29Ti gbia ti Ai, Josué amu yanga titene a kanga go ti lo na tere ti keke na nduzu; 
kuâ ti lo angba na ya ti keke ni ngbii asi na lakui. Na lakui, Josué amu yanga titene 
ala zi kuâ ti lo ni. Ala gue, abi kuâ ni na yanga ti gbata ni si ala bongbi gba ti têne 
na ndö ni; atêne ni angba ngbii asi laso. 

Josué adiko mbeti ti Ndia na ndö ti hoto ti Ebal 

30 Josué aleke mbeni gbalaka na ndö ti hoto ti Ebal ndali ti KOTA GBIA, Nzapa ti 
Israel. 

31 Lo leke ni alingbi na yanga so Moïse, zo ti kua ti KOTA GBIA amu na azo ti 
Israel. A su tënë ni na ya ti mbeti ti Ndia ti Moïse, atene: “Gbalaka ni ayeke na 
asenge têne so zo andu tere ni na wen oko pepe.” Na ndö ti gbalaka ni, azo ti 
Israel ayeke mu na KOTA GBIA asandaga so a yeke gbi ni kue na wâ nga na 
asandaga ti beoko. 

32 Na ndo so, na le ti azo ti Israel kue, Josué akiri asu na ndö ti atêne, Ndia so 
Moïse asu ando so. 

33Azo ti Israel kue na akangba ti ala, amakonzi ti ala, awafango-ngbanga ti ala na 
awande so ayeke na popo ti ala, aluti na tere ti sanduku ti mbuki ti KOTA GBIA 
mbage na mbage. Ala luti na le ti awayango-sandaga so ayeke azo ti mara ti Lévi 
so ayeke yo sanduku ti mbuki ni. Mbeni ndambo ti azo ni aluti na mbage ti hoto 
ti Garizim si mbeni ndambo ti ala aluti na mbage ti hoto ti Ebal. Moïse, zo ti kua 

ti KOTA GBIA amu ando yanga na azo ni ti sara tongaso ti sara tufa na ndö ti azo 
ti Israel. 

34Na pekoni, Josué adiko atënë so kue a su na ya ti mbeti ti Ndia, atënë ti tufa na 
atënë ti dengo ba. 

35Josué adiko atënë ti Ndia ti Moïse na dawa ti bongbi ti azo ti Israel kue, na 
awali, amolenge nga na awande so ayeke na popo ti ala; lo girisa mbeni tënë oko 
daa pepe. 

Josué 9 

Azo ti Israel na azo ti Gabaon aga ambuki 

1Agbia so kue ayeke na mbage ti ngu ti Jourdain, ala so ayeke na sese ti ahoto, 
ala so ayeke na Kodro-ti-gbeni, ala so ayeke na yanga ti kota ngu-ingo ti 
Mediterane ngbii asi na Liban ama tënë ti ye so asi na gbata ti Ai. Tongaso azo ti 
mara ti Het, ti Amori, ti Kanaan, ti Perizi, ti Hivi na ti Yebus 

2ama tere ti tiri bira na Josué nga na azo ti Israel. 

3Azo ti Gabaon ama tënë ti ye so Josué asara na agbata ti Jéricho na ti Ai. 

4Ti azo ti Gabaon, ala sara ye na mayere. Ala leke akobe ti ala ti tengo ni na lege, 
ala mu agbagba sake na agbagba bozo ti samba so a sara ni na poro ti nyama, a 
suru surungo, ala fu ni kirikiri si ala zia ni na ndö ti alele. 

5Ala yu agbagba pâpä so a fu ni kirikiri, ala yu nga agbagba bongo; ala mu amapa 
so ahole holengo si aga fuku. 

6Ala gue, awara Josué na ya ti bâbâ so ayeke na Gilgal si ala tene na lo na azo ti 
Israel, atene: “E londo na mbeni kodro yongoro si e ga so. Fadeso, e hunda na ala 
titene e na ala e ga ambuki.” 

7 Azo ti Israel atene na azo ti mara ti Hivi so, atene: “E hinga pepe, kodro ti ala 
ayeke nduru na e ge! Tongana ayeke tongaso, fade e na ala e ga ambuki ni 
tongana nyen?” 

8Azo ti Hivi atene na Josué: “E yeke azo ti kua ti mo.” Josué ahunda ala, atene: 
“Ala yeke azo wa? Ala londo na ndo wa?” 

9Ala kiri tënë na lo, atene: “E azo ti kua ti mo, e londo na mbeni kodro yongoro 
mingi. E ga ndali ti so, e ma sango ti KOTA GBIA, Nzapa ti mo. E ma nga tënë ti 
aye so kue lo sara na kodro ti Ezipte, 

10 na ye so lo sara na agbia use ti azo ti mara ti Amori so ayeke na mbage ti ngu 
ti Jourdain. Agbia ni ayeke Sihon, gbia ti Heshebon, na Og, gbia ti Bashan so ayeke 
lango na Ashetarot. 

11Akangba ti e na azo so kue ayeke lango na kodro ti e atene na e: ‘Ala mu kobe 
ti tengo ni na lege, ala gue, awara azo ti Israel, ala tene na ala, atene: E yeke azo 
ti kua ti ala. Fadeso, e hunda na ala titene e na ala e ga ambuki.’ 

12Ala baa, mapa ti e laa! Na ndembe so e mu ni na ya ti ada ti e si e londo ti ga ge, 
mapa ni angba fade wâ. Fadeso, mapa ni ahole kue si aga fuku! 

13Ala baa abozo ti poro so! Na ndembe so e tuku vin daa, abozo ni angba fade fini 
ni. Fadeso, abozo ni asuru awe! Abongo ti e na apâpä ti e abuba kue awe ndali ti 
yongoro tambula so e sara so.” 

14Azo ti Israel ayeda ti mu ambeni kobe ti azo ti Gabaon, me ala hunda KOTA 
GBIA ndali ni pepe. 

15Josué na azo ni aleke tënë ti siriri si ala ga ambuki; lo zia ala si ala ngba na fini. 
Akota zo ti bongbi ti azo ni adeba yanga ti ala ti bata tënë ti mbuki ni. 

16Lango ota na peko ti mango tere ti ala ti ga ambuki, azo ti Israel ama a tene, 
azo ti Gabaon ayeke nduru na ala; ala lango ayo na ala pepe. 

17Azo ti Israel amu lege ague si lango ota na pekoni, ala li na ya ti agbata ti azo 
ni; agbata ni ayeke Gabaon, Kefira, Beerot na Kiriat-Yearim. 

18Azo ti Israel afâ azo ni pepe, ngbanga ti so akota zo ti bongbi ti ala adeba yanga 
ti ala na iri ti KOTA GBIA, Nzapa ti Israel. Me bongbi ti azo ni kue akasa akota zo 
ni. 

19Me akota zo ni kue atene na bongbi ti azo ni kue, atene: “E deba yanga ti e na 
azo ti Gabaon na iri ti KOTA GBIA, Nzapa ti Israel awe; e lingbi ti sara sioni na ala 
mbeni pepe. 

20Ye so e yeke sara ande na ala ayeke so: e yeke zia ala titene ala ngba na fini. 
Tongaso pepe, ngonzo ti KOTA GBIA ayeke ti na ndö ti e ndali ti deba ti yanga ti 
e so e de na ala so. 

21E yeke zia ala titene ala ngba na fini, me ala yeke ga azo ti surungo akeke, azo 
ti tongo ngu ndali ti bongbi ti azo ni kue.” Ye so akota zo ni aleke na be ti ala ti 
sara laa. 

22Josué airi azo ti Gabaon si lo hunda ala, lo tene: “Ngbanga ti nyen si ala handa 
e atene, ala yeke lango yongoro so? Ala laa ayeke lango nduru na e ge so pepe? 

23Ti londo na lango ti laso, a deba ala awe. Ala yeke ngba lakue ti sara kua ti 
ngbaa, kua ti surungo akeke na ti tongo ngu ndali ti da ti Nzapa ti mbi.” 

24Azo ti Gabaon akiri tënë na Josué, atene: “E azo ti kua ti mo, e sara ye tongaso, 
ngbanga ti so e ma a tene, KOTA GBIA, Nzapa ti mo, amu yanga na Moïse, zo ti 
kua ti lo atene, fade ni yeke mu sese ni kue na ala, azo ti Israel si ala yeke fâ azo 
ti sese ni kue ti hunzi ala. Mbeto ti ala agbu e mingi si e baa e tene, e kui ti e awe. 

25Fadeso, e yeke na gbe ti komandema ti mo; sara na e tongana ti so mo baa 
nzoni na le ti mo si ayeke mbirimbiri.” 

26Ye so Josué asara na ala ayeke so: lo kanga lege na azo ti Israel ti fâ ala. 

27Gi na lango ni so, Josué azia azo ti Gabaon titene ala ga azo ti surungo akeke na 
ti tongo ngu ndali ti bongbi ti azo ti Israel nga ndali ti gbalaka ti KOTA GBIA. Ala 
yeke sara kua ni na ndo so fade KOTA GBIA ayeke soro ni. Ala ngba ti sara kua ni 
ngbii asi laso. 

Josué 10 

Azo ti Israel ahon ndö ti agbia ti Amori na bira 

1Adoni-Sedek, gbia ti Jérusalem, ama a tene, Josué amu gbata ti Ai si lo buba ni 
kue. Lo sara na gbata ti Ai na gbia ni gi mara ti ye so lo sara na gbata ti Jéricho 
nga na gbia ni. Lo ma nga atene, azo ti gbata ti Gabaon na azo ti Israel aleke tënë 
ti siriri si ala yeke lango ndo oko. 

2Na mango tënë so, kota mbeto agbu azo ti Jérusalem, ngbanga ti so Gabaon 
ayeke mbeni kota gbata so akono ahon gbata ti Ai. Gabaon ayeke nga mbeni kota 
gbata so ahon agbata so agbia ayeke na li ni; aturugu kue ti gbata ni ayeke 
angangu zo ti bira. 

3Adoni-Sedek, gbia ti Jérusalem, atokua ndo na Hoham, gbia ti Hebron na Piram, 
gbia ti Yarmut, na Yafia, gbia ti Lakish nga na Debir, gbia ti Eglon. Lo tene na ala: 

4“Ala ga, ala mu maboko na mbi titene e tiri bira na gbata ti Gabaon, ngbanga ti 
so azo ti gbata ni na Josué nga na azo ti Israel aleke tënë ti siriri.” 

5Agbia oku ti Amori, so ti tene gbia ti Jérusalem, gbia ti Hebron, gbia ti Yarmut, 
gbia ti Lakish na gbia ti Eglon ama tere; ala na aturugu ti ala kue alondo, ala gue, 
angoro gbata ti Gabaon si ala tiri bira na gbata ni. 

6Azo ti Gabaon atokua azo na Josué so ayeke na bâbâ ti Gilgal ti tene na lo, atene: 
“Mo zia pepe ti mu maboko na e, azo ti kua ti mo. Ga hio mo mu maboko na e, mo 
soo e na kuâ! Biani, agbia kue ti Amori so ayeke na sese ti ahoto ama tere ti tiri 
bira na e.” 

7Tongaso Josué alondo na Gilgal, lo na aturugu ti lo kue nga na angangu zo ti bira 
kue. 

8KOTA GBIA atene na Josué: “Sara mbeto pepe! Mbi zia ala na maboko ti mo awe; 
zo oko na popo ti ala ti gbu le ni na mo ayeke daa pepe.” 

9Josué alondo na Gilgal, lo tambula bi bi bi; lo ti na ndö ti azo ti mara ti Amori, zo 
oko ahinga gango ti lo pepe. 

10KOTA GBIA asara si azo ti mara ti Amori akpe kirikiri na dawa ti azo ti Israel; 
azo ti Israel afâ ala gbani gbani na gbata ti Gabaon. Ala tumba peko ti ala na lege 
so ague na nduzu, na Bet-Horon si ala fâ ala ngbii asi na Azeka nga na Makeda. 

11Na ndembe so ala yeke kpe na dawa ti azo ti Israel si ala londo na Bet-Horon ti 
zu na gbe ni, KOTA GBIA asara si angbongboro pembe ti bekpa alondo na nduzu 
kâ atuku na ndö ti ala ngbii ala si na ni na Azeka si ala kui. Ala so apembe ti bekpa 
afâ ala ayeke mingi ahon ala so azo ti Israel afâ ala na yongoro zeme. 

12Tongaso, na lango so KOTA GBIA azia azo ti mara ti Amori na maboko ti azo ti 
Israel, Josué ahunda mbeni ye na KOTA GBIA, na le ti azo ti Israel kue, atene: “Lâ, 
mo luti na ndö ti Gabaon! Nze, mo luti na ndö ti popo-hoto ti Ayalon!” 

13Lâ aluti, nze nga aluti na ndo oko ngbii azo ti Israel ahon ndö ti awato ti ala. 
Tongana ti so a su na ya ti “Mbeti ti zo ti mbirimbiri”, na ya ti lango oko kue, lâ 
aluti na le ti nduzu na ndo oko, lo kiri lo hon pepe ngbii asi na lakui. 

14Mbeni lango tongana ti so ade ti duti daa pepe, ataa kozoni, ataa na pekoni. Na 
lango ni so, KOTA GBIA asara ye alingbi na tënë so zo ahunda na lo, ngbanga ti 
so KOTA GBIA wani laa atiri fade bira ndali ti azo ti Israel. 

15Na pekoni, Josué na azo ti Israel kue akiri na ya ti bâbâ, na Gilgal. 

Josué afâ agbia oku ti Amori 

16Andaa agbia oku ti Amori akpe fade si ala honde tere ti ala na ya ti du ti têne 
so ayeke na Makeda. 

17Azo aga atene na Josué, atene: “A wara agbia oku so, ala honde tere ti ala na ya 
ti du ti têne so ayeke na Makeda.” 

18Josué atene: “Ala pusu akota têne akanga na yanga ti du ni; ala zia azo aluti ti 
bata du ni. 

19Me ti ala, ala luti pepe, ala tumba peko ti awato ti ala. Ala kanga lege na awato 
ni titene ala li na ya ti agbata ti ala pepe. Biani, KOTA GBIA Nzapa ti ala, azia 
awato ni na maboko ti ala awe.” 

20So Josué na azo ti Israel afâ azo ti mara ti Amori gbani gbani, angba kete ala 
hunzi kue. Ambeni oko oko so angba akpe si ala li na ya ti agbata ti ala so a sara 
angangu gbagba na tere ni. 

21Na pekoni, azo ti Israel kue akiri na siriri na tere ti Josué, na ya ti bâbâ so ayeke 
na Makeda. Tongaso zo oko ti kiri ti zi yanga na tere ti azo ti Israel ayeke daa 
pepe. 

22Na pekoni, Josué atene: “Ala zi yanga ti du ti têne ni, ala sigigi na agbia oku so 
na mbi.” 

23Azo ni asara ye so lo hunda si ala sigigi na agbia oku so na lo: gbia ti Jérusalem, 
gbia ti Hebron, gbia ti Yarmut, gbia ti Lakish na gbia ti Eglon. 

24Gi so a sigigi na agbia oku so si a gue na ala na Josué, lo bongbi azo ti Israel kue 
si lo tene na amakonzi so ayeke na li ti aturugu, ala so lo na ala ayeke tambula, 
lo tene: “Ala ga nduru, ala do go ti agbia so!” Amakonzi ni aga nduru si ala do go 
ti agbia ni. 

25Josué atene na ala: “Ala sara mbeto pepe, ala woko pepe! Ala gbu ngangu, ala 
sara ye ti koli! Fade KOTA GBIA ayeke sara gi mara ti ye so na awato ti ala so kue 
ala yeke tiri bira na ala.” 

26Na pekoni, Josué afâ agbia ni si lo kanga kuâ ti ala na nduzu na tere ti akeke 
oku. Ala ngba kâ ngbii asi na lakui. 

27Na lakui, Josué amu yanga titene a zi ala na tere ti akeke ni, a gue, a bi ala na ya 
ti du ti têne so agbia ni ahonde fade tere ti ala daa so. A zia akota têne na yanga 
ti du ni ti kanga na ni; atêne ni angba ngbii asi laso. 

Josué amu agbata so ayeke na Mbongo 

28Gi na lango ni so, Josué amu gbata ti Makeda si lo fâ gbia ni na azo ti gbata ni 
kue; lo zia zo oko angba na fini pepe. Mara ti ye so lo sara na gbia ti Jéricho so, gi 
ni laa lo sara na gbia ti Makeda. 

29Josué na azo ti Israel kue alondo na Makeda, ala gue na Libna si ala tiri bira na 
gbata ni. 

30KOTA GBIA azia gbata ni na gbia ni na maboko ti azo ti Israel; azo ti Israel afâ 
ala na azo so kue ayeke na gbata ni, ala zia zo oko angba na fini pepe. Mara ti ye 
so ala sara na gbia ti Jéricho so, gi ni laa ala sara na gbia ti Libna. 

31Josué na azo ti Israel kue alondo na Libna, ala gue na Lakish. Ala ngoro gbata 
ni si ala tiri bira na gbata ni. 

32KOTA GBIA azia Lakish na maboko ti azo ti Israel, ala mu gbata ni na use lango 
ni. Azo ti Israel afâ azo ti gbata ni kue, zo oko angba na fini pepe, tongana ti so 
ala sara na Libna. 

33Horam, gbia ti Gezer, ague ti mu maboko na azo ti Lakish. Me Josué afâ lo na 
aturugu ti lo kue; lo zia zo oko angba na fini pepe. 

34Josué na azo ti Israel kue alondo na Lakish, ala gue na Eglon. Ala ngoro gbata 
ni si ala tiri bira na gbata ni. 

35Gi na lango ni so, ala mu gbata ni si ala fâ azo ti gbata ni kue tongana ti so ala 
sara na Lakish. 

36Josué na azo ti Israel kue alondo na Eglon, ala gue na Hebron si ala tiri bira na 
gbata ni. 

37Ala mu gbata ni si ala fâ gbia ni na azo ti gbata ni. Ala mu nga agbata so angoro 
Hebron si ala fâ azo ti agbata ni. Tongana ti so Josué asara na Eglon, lo buba gbata 
ni kue si lo fâ azo ti gbata ni kue, lo zia zo oko angba na fini pepe. 

38Na pekoni, Josué na azo ti Israel kue akiri, ala gue na Debir si ala tiri bira na 
gbata ni. 

39Ala mu gbata ni na gbia ni nga na agbata so kue angoro Debir. Ala fâ azo ti 
agbata ni kue, ala zia zo oko angba na fini pepe. Ye so Josué asara na agbata ti 
Hebron na ti Libna na agbia ti agbata ni, gi mara ni laa lo sara na gbata ti Debir 
nga na gbia ni. 

40Josué atiri bira si lo mu sese ni kue: sese ti ahoto, sese ti mbage ti Mbongo, 
ti Kodro-ti-gbeni, sese so ayeke na tere ti ahoto. Lo fâ agbia ni, lo zia zo oko angba 
na fini pepe. Lo fâ aye so ayeke na fini, lo hunzi ala tongana ti so KOTA GBIA, 
Nzapa ti Israel amu yanga na lo. 

41Josué amu asese ni, ti londo na Kades-Barnea ngbii asi na Gaza. Lo mu nga sese 
ti Goshen kue ngbii asi na Gabaon. 

42Josué amu asese ni so nga na agbia ni gi na ya ti bira oko, ngbanga ti so KOTA 
GBIA, Nzapa ti Israel atiri bira ni ndali ti azo ti Israel. 

43Na pekoni, Josué na azo ti Israel kue akiri na ya ti bâbâ, na Gilgal. 

Josué 11 

Bira ti tere ti ngu ti Merom 

1So Yabin, gbia ti Hasor ama tënë ti asongo benda ti Josué, lo tokua azo na Yobab, 
gbia ti Madon, na gbia ti Shimron nga na gbia ti Akeshaf. 

2Lo tokua nga na agbia so ayeke na sese ti ahoto so ayeke na Banga, na ala so 
ayeke na popo-hoto ti Jourdain, na mbage ti Mbongo ti kota ngu ti Genezaret, na 
ala so ayeke na Kodro-ti-gbeni, na ala so ayeke na sese ti lando ti Dor na mbage 
ti Do. 

3Lo tokua nga na azo ti Kanaan so ayeke na To nga na ala so ayeke na Do ti 
Jourdain, azo ti mara ti Amori, ala ti mara ti Het, ti Perizi, ti Yebus so ayeke na 
sese ti ahoto, azo ti mara ti Hivi so ayeke na gbe ti hoto ti Hermon, na sese ti 
Mispa. 

4Agbia so kue alondo, ala na aturugu ti ala kue, ala mu lege ti gue. Ala wu mingi 
tongana mbutu ti yanga ti kota ngu-ingo. Ala yeke na ambarata nga na apusu ti 
mbarata gbani gbani. 

5Agbia so kue awara tere si ala gue, asara bâbâ ti ala na tere ti ngu ti Merom, ti 
tiri bira na azo ti Israel. 

6 KOTA GBIA atene na Josué: “Sara mbeto ti ala pepe, ngbanga ti so kekereke, gi 
na oko ngbonga so, mbi yeke zia azo ni kue na maboko ti azo ti Israel, nduru na 
kuâ. Fade mo yeke fâ akamba ti ngbongo ti ambarata ti ala si mo yeke gbi apusu 
ti mbarata ti ala.” 

7Josué na aturugu ti lo ague, ati na ndö ti awato ti ala na tere ti ngu ti Merom; zo 
oko hinga gango ti ala pepe. 

8KOTA GBIA azia ala na maboko ti azo ti Israel si azo ti Israel ahon ndö ti ala. Ala 
tumba peko ti ala na Banga ngbii asi na Sidon, kota gbata; ala tumba peko ti ala 
ngbii asi na Misrefot-Maim, ngbii asi na popo-hoto ti Mispe, na To. Ala fâ ala kue, 
ala zia zo oko angba na fini pepe. 

9Josué asara na ala alingbi na yanga so KOTA GBIA amu na lo: lo fâ akamba ti 
ngbongo ti ambarata ti ala si lo gbi apusu ti mbarata ti ala. 

Azo ti Israel amu gbata ti Hasor 

10Na ngoi ni so, Josué akiri, lo mu gbata ti Hasor so ayeke ando kota gbata ti 
akodro-gbia kue ti mbage ti Banga. Lo fâ gbia ti gbata ni 

11na azo ti gbata ni kue, lo hunzi ala; ye so kue ayeke na fini angba pepe; lo gbi 
nga gbata ni. 

12Josué amu agbata kue ti agbia so nga na agbia ni kue. Lo fâ ala kue, lo hunzi ala 
tongana ti so Moïse, zo ti kua ti KOTA GBIA, amu yanga ando so. 

13Me agbata so kue ayeke na ndö ti ahoto, azo ti Israel agbi ni pepe, gi gbata ti 
Hasor oko laa Josué agbi ni. 

14Azo ti Israel amu akungba na anyama so kue ala gbu na peko ti bira na ya ti 
agbata ni. Me ala fâ azo ti agbata ni kue, ahunzi ala; ye so kue ayeke na fini, ala 
zia ni angba pepe. 

15KOTA GBIA amu ando yanga na Moïse, zo ti kua ti lo, na ndö ti tënë so. Moïse 
amu nga na Josué si Josué asara ye alingbi na ni. Lo sara ye so kue KOTA GBIA 
amu yanga na Moïse ti sarango ni. 

Josué ahunzi ti mu sese ti Kanaan 

16Tongaso Josué amu sese ni kue. Lo mu sese ti ahoto, sese ti mbage ti Mbongo, 
sese ti Goshen kue, Kodro-ti-gbeni, popo-hoto ti Jourdain, sese so ahoto ayeke 
daa nga na alando ti mbage ti Banga. 

17Ti londo na hoto so iri ni Li-mbombo, so ayeke na mbage ti Seir, ngbii asi na 
Baal-Gad so ayeke na popo-hoto ti Liban, na gbe ti hoto ti Hermon, lo mu agbia 
ti asese ni kue si lo fâ ala. 

18Josué atiri bira na agbia so na ya ti alango mingi. 

19 Mbeni gbata oko so aleke tënë ti siriri na popo ti lo na azo ti Israel ayeke daa 
pepe, gi azo ti mara ti Hivi so ayeke na gbata ti Gabaon oko awe. Tanga ti agbata 
ni kue, azo ti Israel amu ni na lege ti bira. 

20 Biani, KOTA GBIA asara titene be ti azo ti kodro ni akpengba si ala ngba gi ti 
tiri bira na azo ti Israel. Tongaso si azo ti Israel abaa mawa ti ala pepe, ala fâ azo 
ni kue, ahunzi ala tongana ti so KOTA GBIA amu yanga na Moïse. 

21Na ngoi ni so, Josué ague ti tiri bira na azo ti mara ti Anak so ayeke na sese ti 
ahoto, ala so ayeke na Hebron, na Debir, na Anab, na ala ti ndö ti ahoto ti Juda na 
ti Israel kue. Josué afâ azo ni kue si lo buba agbata ti ala kue. 

22Mbeni zo ti mara ti Anak oko angba na sese ti Israel pepe. Me ambeni angba na 
ya ti agbata ti Gaza, ti Gat nga na ti Asdod. 

23Josué amu sese ni kue alingbi na tënë so KOTA GBIA atene ando na Moïse. Na 
pekoni, Josué amu ni na azo ti Israel titene aga ti ala si lo kangbi ni na lege ti 
amara ti ala. Tongaso, sese ni aduti na siriri, bira ayeke daa pepe. 

Josué 12 

Agbia so azo ti Israel ahon ndö ti ala na bira 

1Azo ti Israel ahon ndö ti agbia use na bira, na To ti ngu ti Jourdain; ala mu asese 
ti ala, ti londo na ngu ti Arnon ngbii asi na hoto ti Hermon, so ti tene sese ti mbage 
ti To ti popo-hoto ti Jourdain. 

2Kozo gbia ni ayeke Sihon, gbia ti azo ti mara ti Amori, lo yeke lango na 
Heshebon. Lo yeke le-gbia na ndö ti ndambo ti popo-hoto ti Arnon nga na ti sese 
ti Galaad, ti londo na Aroer ngbii asi na ngu ti Yabok so ayeke katikati ti kodro ti 
azo ti mara ti Amon. 

3Sihon ayeke le-gbia nga na ndö ti sese so ayeke na To ti popo-hoto ti Jourdain, 
sese so ayeke na tere ti kota ngu ti Genezaret, na mbage ti Banga, ague ngbii asi 
na kota ngu ti Gba-ti-ingo, nduru na Bet-Yeshimot si na mbage ti Mbongo, sese 
so ayeke na gbe ti hoto ti Pisga. 

4Use gbia ni ayeke Og, gbia ti Bashan, lo yeke tanga ti azo ti mara ti Refa so angba; 
lo yeke lango na Ashetarot nga na Edrei. 

5 Lo yeke le-gbia na ndö ti sese so ayeke na ndö ti hoto ti Hermon, na ndö ti Salka 
nga na ndö ti Bashan kue, ngbii asi na katikati ti sese ti azo ti mara ti Geshur na 
ti azo ti mara ti Maaka; lo yeke le-gbia nga na ndö ti ndambo ti sese ti Galaad 
ngbii asi na sese ti gbia Sihon, gbia ti Heshebon. 

6 Moïse, zo ti kua ti KOTA GBIA, na azo ti Israel ahon ndö ti agbia use so na bira; 
Moïse amu akodro ni na azo ti mara ti Ruben, azo ti mara ti Gad nga na ndambo 
ti mara ti Manase titene aga ti ala. 

7Na pekoni, Josué na azo ti Israel ahon ndö ti agbia so ayeke na mbage ti Do ti 
Jourdain na bira. Sese ti ala alondo na Baal-Gad, na popo-hoto ti Liban, na Banga, 
ague ngbii asi na hoto so iri ni Li-mbombo so ayeke na mbage ti Seir, na Mbongo. 
Josué amu asese ni na azo ti Israel titene aga ti ala si lo kangbi ni na lege ti amara 
ti ala. 

8Asese ni ayeke sese ti ahoto, Kodro-ti-gbeni, popo-hoto ti Jourdain, sese so 
ayeke na tere ti ahoto, sese ti benyama nga na sese ti mbage ti Mbongo. Azo ti 
mara ti Het, ti Amori, ti Kanaan, ti Perizi, ti Hivi na azo ti mara Yebus laa ayeke 
lango na ya ni. 

9Agbia so Josué ahon ndö ti ala na bira ayeke agbia ti agbata tongana: Jéricho, Ai, 
so ayeke nduru na Betel, 

10Jérusalem, Hebron, 

11Yarmut, Lakish, 

12Eglon, Gezer, 

13Debir, Geder, 

14Horma, Arad, 

15Libna, Adulam, 

16Makeda, Betel, 

17Tapua, Hefer, 

18Afek, Saron, 

19Madon, Hasor, 

20Shimron-Meron, Akeshaf, 

21Taanak, Megido, 

22Kedesh, Yokneam so ayeke na Karmel, 

23Dor so ayeke na tere ti ngu, Goim so ayeke na Gilgal, 

24Tirsa. Wungo ti agbia ni kue ayeke baleota na oko. 

Josué 13 

Tanga ti asese so angba titene azo ti Israel amu ni 

1Josué aga mbakoro awe, ngu ti lo ahon mingi awe si KOTA GBIA atene na lo: 
“Mo ga mbakoro awe, ngu ti mo ahon mingi awe. Me tanga ti asese so alingbi 
titene ala mu ni so angba mingi. 

2Baa, tanga ti asese so angba ayeke so: sese kue ti azo ti Filistii na sese kue ti azo 
ti Geshur. 

3 Azo abaa sese ni so tongana ti azo ti Kanaan; sese ni alondo na ngu ti Shihor so 
ayeke baa le na Ezipte, ague ngbii asi na katikati ti sese ti Ekron, na mbage ti 
Banga. Agbia oku ti azo ti Filistii ayeke kâ: gbia ti Gaza, ti Asdod, ti Askalon, ti Gat 
na ti Ekron; sese ti azo ti mara ti Avi ayeke nga kâ, 

4na Mbongo. Sese so angba titene ala mu ni ayeke sese kue ti azo ti Kanaan, ti 
londo na Ara, so ayeke ti azo ti Sidon, ague ngbii asi na Afek so ayeke katikati ti 
sese ti azo ti Amori. 

5Mbeni sese so angba titene ala mu ni ayeke sese ti Gebal nga na hoto ti Liban, 
na mbage ti To, ti londo na Baal-Gad so ayeke na gbe ti hoto ti Hermon ngbii asi 
na Lebo-Hamat. 

6Mbeni sese so angba ayeke sese so ahoto ayeke daa so ayeke na popo ti Liban 
na Misrefot-Maim; azo ti sese ni kue ayeke azo ti Sidon. Na singo ti ala azo ti 
Israel, mbi yeke tumba azo ti sese ni. Mo yeke bi mbeni ye ti baa lege so mo yeke 
kangbi sese ni na popo ti azo ti Israel titene aga ti ala, tongana ti so mbi mu yanga 
na mo. 

7Fadeso, mo kangbi sese ni na tanga ti amara gumbaya ni nga na ndambo ti mara 
ti Manase titene aga ti ala.” 

Kangbingo sese so ayeke na mbage ti ngu ti Jourdain 

8 Azo ti mara ti Ruben, ti Gad na kozo ndambo ti mara ti Manase awara ti ala 
asese ni awe na mbage ti To ti Jourdain. Moïse, zo ti kua ti KOTA GBIA laa amu 
na ala titene aga ti ala. 

9Katikati ti sese ti ala ni na mbage ti Mbongo ayeke gbata ti Aroer so ayeke na 
yanga ti ngu ti Arnon nga na gbata so ayeke na popo-hoto ti Arnon. Sese ni amu 
kpangbara sese so kue alondo na Medeba ngbii asi na Dibon, 

10amu nga agbata ti gbia Sihon, gbia ti azo ti Amori; Sihon ale-gbia lani na gbata 
ti Heshebon si lengo-gbia ti lo ague ngbii asi na katikati ti sese ti azo ti Amon. 

11Sese ti Galaad, ti Geshur na ti Maaka, hoto ti Hermon nga na Bashan, ague ngbii 
asi na Salka, kue ayeke na ya ti sese ti ala. 

12Kodro-gbia ti Og ayeke nga na ya ti sese ti ala. Og ayeke tanga ti azo ti mara ti 
Refa so lo le-gbia na ndö ti Ashetarot nga na ndö ti Edrei, so ayeke na sese ti 
Bashan. Moïse ahon ndö ti azo ni na bira si lo mu asese ni na maboko ti ala. 

13Me azo ti Israel atumba azo ti mara ti Geshur na ti Maaka pepe. Azo ti Geshur 
na azo ti Maaka angba ti lango na popo ti azo ti Israel ngbii asi laso. 

14Gi azo ti mara ti Lévi oko laa Moïse amu na ala sese pepe titene aga ti ala. Biani, 
ye so aga ti ala ayeke gi asandaga so a yeke gbi ni kue na wâ, so azo amu na KOTA 
GBIA, Nzapa ti Israel, tongana ti so KOTA GBIA wani amu zendo ni na ala. 

15Moïse amu sese na azo ti mara ti Ruben alingbi na akete mara ti ala. 

16Katikati ti sese ti ala ni na mbage ti Mbongo ayeke gbata ti Aroer so ayeke na 
yanga ti ngu ti Arnon nga na gbata so ayeke na popo-hoto ti Arnon. Sese ni amu 
nga kpangbara sese so ayeke na tere ti Medeba; 

17amu nga Heshebon na agbata ti kpangbara sese ni kue: Dibon, Bamot-Baal, 
Bet-Baal-Meon, 

18Yahas, Kedemot, Mefaat, 

19Kiriataim, Sibma, Seret-Shahar, so ayeke na ndö ti kete hoto, na ndö ti popo-
hoto, 

20Bet-Peor, atere ti hoto ti Pisga na Bet-Yeshimot. 

21Agbata so ayeke na kpangbara sese nga na kodro kue ti gbia Sihon ayeke na ya 
ti sese ti ala. Sihon ayeke gbia ti azo ti mara ti Amori so ale-gbia na Heshebon. 
Moïse ahon ndö ti Sihon na amakonzi ti Madian na bira, ala so ayeke na ya ti 
kodro ti lo si ala yeke na gbe ti lo so. Amakonzi ni ayeke Evi, Rekem, Sur, Hur na 
Reba. 

22Na popo ti azo so azo ti Israel afâ ala, Balaam, molenge ti Beor ayeke daa. 
Balaam ayeke zo ti bango nda ti aye. 

23Katikati ti sese ti azo ti mara ti Ruben ayeke ngu ti Jourdain nga na asese so 
ayeke na tere ni. So ayeke sese so aga ye ti azo ti mara ti Ruben alingbi na akete 
mara ti ala, agbata ti ala nga na akete kodro ti ala laa. 

24Moïse amu sese na azo ti mara ti Gad alingbi na akete mara ti ala. 

25Sese so ala wara ayeke sese ti Yazer, agbata ti Galaad kue na ndambo ti sese ti 
azo ti Amon, ague ngbii asi na Aroer, so ayeke baa le na Raba. 

26Sese ni akiri alondo na Heshebon ague ngbii asi na Ramat-Mispe nga na 
Betonim; akiri alondo na Mahanaim ague ngbii asi na sese ti Lo-Dabar. 

27Na popo-hoto ti Jourdain, agbata ti Bet-Haram, ti Bet-Nimra, ti Sukot na ti 
Safon ayeke na ya ti sese ti ala. So ayeke tanga ti ando so angba na ya ti kodro-
gbia ti Sihon, gbia ti Heshebon. Sese ni ayeke na To ti Jourdain; Jourdain ayeke 
na katikati ti sese ni, ague ngbii asi na yanga ti kota ngu ti Genezaret, na Banga. 

28So ayeke agbata na akete kodro ti tere ni so Moïse amu na azo ti mara ti Gad 
titene aga ti ala, alingbi na akete mara ti ala laa. 

29Moïse amu sese na azo ti ndambo ti mara ti Manase alingbi na akete mara ti 
ala. 

30Katikati ti sese ti ala ni na mbage ti Mbongo ayeke Mahanaim. Sese ti Bashan 
kue, sese kue ti Og, gbia ti Bashan nga na akete kodro baleomene ti Yair so ayeke 
na Bashan, kue ayeke na ya ni. 

31Ndambo ti sese ti Galaad nga na agbata ti Ashetarot na ti Edrei so ayeke ando 
agbata ti kodro-gbia ti Og na sese ti Bashan, kue ayeke na ya ni. Sese ni ayeke 
ando ti azo ti kete mara ti Makir, molenge ti Manase. 

32Asese so Moïse akangbi ni na azo ti Israel titene aga ti ala na ndembe so lo yeke 
na lando ti Moab so laa. Asese ni ayeke na To ti Jéricho, na mbage ti ngu ti 
Jourdain. 

33 Me gi azo ti mara ti Lévi oko laa Moïse amu na ala sese pepe titene aga ti ala. 
KOTA GBIA, Nzapa ti Israel laa ayeke ye so ala wara, tongana ti so lo mu zendo 
ni na ala. 

Josué 14 

Kangbingo sese ti Kanaan 

1Baa asese so a kangbi na azo ti Israel titene aga ti ala na sese ti Kanaan laa. 
Wayango-sandaga Elazar, na Josué, molenge ti Nune na amakonzi ti asewa ti 
amara ti Israel laa akangbi ni na ala. 

2A bi mbeni ye ti baa lege so a yeke kangbi sese ni na amara gumbaya na ndambo 
so ade ti wara sese pepe. Ala sara ni tongana ti so KOTA GBIA amu yanga na 
Moïse. 

3Moïse amu lani sese na amara use na ndambo na mbage ti ngu ti Jourdain kâ 
awe titene aga ti ala. Me na azo ti mara ti Lévi, lo mu sese na ala pepe. 

4Biani, amolenge ti Joseph akangbi popo ti ala na amara use: mara ti Manase na 
mara ti Efraim. A mu mbeni mbage ti sese ni oko na azo ti mara ti Lévi pepe, a 
mu na ala gi akodro titene ala duti daa, na ando ti tengo pere so ayeke na tere ni 
ndali ti anyama ti ala na akungba ti ala. 

5Gi tongaso laa azo ti Israel akangbi asese ni tongana ti so KOTA GBIA amu yanga 
na Moïse. 

6Mbeni lâ, azo ti mara ti Juda aga awara Josué na Gilgal. Kaleb, molenge ti Yefune, 
zo ti kete mara ti Kenaz atene na lo, atene: “Mo hinga tënë so KOTA GBIA atene 
na Moïse, zo ti kua ti Nzapa, na ndö ti mbi na mo, kâ na Kades-Barnea. 

7Mbi yeke lani na ngu baleosio si Moïse, zo ti kua ti KOTA GBIA, atokua mbi na 
Kades-Barnea titene mbi gue, mbi bembe ndo na ya ti kodro ni. Tongana mbi 
kiri, mbi fa na lo peko ti ye so kue mbi baa kâ na taa legeni. 

8 A-ita ti mbi so mbi na ala e gue, asara si be ti azo kue awoko. Me ti mbi, mbi mu 
peko ti KOTA GBIA, Nzapa ti mbi, na be ti mbi kue. 

9Na lango ni so, Moïse adeba yanga ti lo, atene: ‘Sese so gere ti mo ado ni so ayeke 
ga ande ti mo na amolenge ti mo biani biani, ngbanga ti so mo mu peko ti KOTA 
GBIA, Nzapa ti mbi na be ti mo kue.’ 

10Fadeso, a sara ngu baleosio na oku awe so KOTA GBIA atene tënë so na Moïse. 
Lo tene tënë ni na ndembe so azo ti Israel ayeke tambula na benyama. Ti londo 
na ndembe ni so ngbii asi laso, KOTA GBIA abata mbi na fini alingbi na zendo ti 
lo; fadeso mbi yeke na ngu balemiombe na oku. 

11Ngangu so mbi yeke na ni laso ayeke tongana ti so mbi yeke na ni ando, na 
ndembe so Moïse atokua mbi ti bembe ndo so. Ngangu so mbi yeke na ni ando 
angba fadeso, tongaso mbi lingbi ti gue ti tiri bira wala ti sara mbeni kua nde 
senge. 

12 Tongaso, mu na mbi sese ti ahoto so KOTA GBIA amu na mbi zendo ni na ngoi 
ni so. Na ngoi ni so, mo ma nga atene, azo ti mara ti Anak ayeke lango na ya ti 
akota gbata so angangu gbagba ayeke na tere ni. Tongana KOTA GBIA ayeke na 
mbi, fade mbi yeke mu sese ni tongana ti so lo mu zendo ni.” 

13Josué asara tufa na ndö ti Kaleb, molenge ti Yefune si lo mu na lo gbata ti 
Hebron titene aga ti lo. 

14Ndani laa, Kaleb, molenge ti Yefune, zo ti kete mara ti Kenaz awara gbata ti 
Hebron si angba ti lo ngbii asi laso. Lo wara ni, ngbanga ti so lo mu lani peko ti 
KOTA GBIA, Nzapa ti Israel na be ti lo kue. 

15Iri ti Hebron ayeke ando Kiriat-Arba. Arba ayeke ando mbeni koli so ayeke 
kota zo mingi na popo ti azo ti mara ti Anak. Na pekoni, sese ni aduti na siriri, 
bira ayeke daa pepe. 

Josué 15 

Sese so a mu na azo ti mara ti Juda 

1So ayeke sese so a mu na azo ti mara ti Juda alingbi na akete mara ti ala; ti londo 
na Mbongo-To, sese ni ague ngbii asi na katikati ti sese ti Edom, amu benyama ti 
Zin, so ayeke na mbage ti Mbongo kâ, ague, asi na mbage ti gbeni kâ. 

2Katikati ti sese ti ala na mbage ti Mbongo, alondo na yanga ti kota ngu ti Gba-ti-
ingo, so ayeke baa le na sese ti mbage ti Mbongo. 

3Na pekoni, ahon na Mbongo ti hoto ti Akparakongo nga na benyama ti Zin. Akiri 
ahon na Mbongo ti Kades-Barnea, ague ngbii asi na Hesron nga na Adar, angoro 
ague na mbage ti Karka. 

4Sese ni akiri ahon na mbage ti Asmon, ague ngbii asi na ngu ti Ezipte si asi na 
kota ngu-ingo ti Mediterane. Ndo so katikati ti sese ti Juda ahon daa na mbage ti 
Mbongo laa. 

5Na mbage ti To, katikati ti sese ni ayeke kota ngu ti Gba-ti-ingo, ague ngbii asi 
na ndo so ngu ti Jourdain ayeke tuku daa na ya ti kota ngu ti Gba-ti-ingo ni. Na 
ndo so nga laa katikati ti mbage ti Banga ato nda ni daa. 

6Katikati ni ague na mbage ti nduzu na Bet-Hogla, ahon na Banga ti Bet-Araba, 
angoro ngbii asi na tere ti têne ti Bohan, molenge ti Ruben. 

7Katikati ti sese ni akiri ahon na popo-hoto ti Akor, ague na mbage ti Debir. Na 
mbage ti Banga, angoro ague na mbage ti Gilgal, na ndo so abaa le na hoto ti 
Adumim, so ayeke na yanga ti ngu, na Mbongo. Na pekoni, ahon na tere ti li ti 
ngu ti En-Shemesh si asi na En-Rogel. 

8Katikati ni akiri ahon na popo-hoto ti Hinom, na tere ti hoto ti mbage ti Mbongo 
ti azo ti mara ti Yebus, so ti tene Jérusalem. Na pekoni, katikati ni ague ngbii asi 
na li ti hoto so ayeke na Do ti popo-hoto ti Hinom, akiri ague ngbii asi na popo-
hoto ti azo ti mara ti Refa, na mbage ti Banga. 

9Na ndo so, katikati ni angoro asi na li ti ngu ti Neftoa; ague, asi na agbata so 
ayeke nduru na hoto ti Efron, akiri angoro ahon na mbage ti Baala, so a iri ni nga 
Kiriat-Yearim. 

10Na Baala, katikati ni angoro ague na mbage ti Do, na mbage ti hoto ti Seir, amu 
tere ti hoto ti agbako, so ti tene Kesalon; azu na mbage ti Bet-Shemesh si ahon 
na Timna. 

11Katikati ni akiri amu tere ti hoto ti Ekron, afâ ya ti hoto ti Baala, ague na mbage 
ti Yabne. Na pekoni asi na kota ngu-ingo ti Mediterane. 

12Katikati ni na mbage ti Do ayeke kota ngu-ingo ti Mediterane. So ayeke 
akatikati ti sese so a kangbi ni na azo ti Juda alingbi na akete mara ti ala laa. 

13Ti Kaleb, molenge ti Yefune, a mu na lo mbeni mbage ti sese ti azo ti Juda, 
alingbi na yanga so KOTA GBIA amu na Josué. A mu na lo Kiriat-Arba, wala gbata 
ti Arba, so a iri ni nga Hebron. Arba ayeke kotara ti azo ti mara ti Anak. 

14 Kaleb atumba azo ti kete mara ota ti Anak na Hebron: mara ti Sheshai, ti 
Ahiman na ti Talmai. 

15Lo londo na ndo so si lo gue ti tiri bira na azo ti Debir; iri ti Debir ni ayeke ando 
Kiriat-Sefer. 

16Kaleb atene: “Zo so atiri bira na azo ti Kiriat-Sefer si lo mu gbata ni, fade mbi 
yeke mu na lo molenge ti mbi ti wali Aksa titene lo ga wali ti lo.” 

17Otniel, molenge ti Kenaz, ita ti Kaleb, amu gbata ni si Kaleb amu na lo molenge 
ti lo Aksa titene lo ga wali ti lo. 

18Gi so Aksa asi na tere ti Otniel awe, lo tene na Otniel ti hunda na babâ ti ni 
mbeni yaka. Aksa alondo na ndö ti lele ti lo, lo zu na sese si Kaleb ahunda lo, 
atene: “Mo ye nyen?” 

19Lo kiri tënë, lo tene: “Sara nzoni be na mbi. Biani, sese so mo mu na mbi na 
mbage ti Mbongo ayeke kuru sese; mu na mbi sese so adu ti ngu ayeke daa.” 
Tongaso Kaleb amu na lo adu ti ngu ti mbage ti nduzu na adu ti ngu ti mbage ti 
gbeni. 

20So ayeke sese so aga ye ti azo ti mara ti Juda alingbi na akete mara ti ala laa. 

21Agbata so ayeke na yanga ti sese ti Juda, na mbage ti Mbongo, nduru na katikati 
ti sese ti Edom ayeke so: Kabseel, Eder, Yagur, 

22Kina, Dimona, Adeada, 

23Kedesh, Hasor, Itnan, 

24Zif, Telem, Bealot, 

25Hasor-Hadata, Keriot-Hesron, so a iri ni nga Hasor, 

26Amam, Shema, Molada, 

27Hasar-Gada, Heshemon, Bet-Pelet, 

28Hasar-Shual, Bersheba na akodro so ayeke na tere ni, 

29Baala, Iyim, Esem, 

30Eltolad, Kesil, Horma, 

31Siklag, Madmana, Sanesana, 

32Lebaot, Shilim na En-Rimon. Agbata ni kue ayeke baleuse na gumbaya, ala na 
akete kodro so ayeke na tere ni. 

33Agbata so ayeke na Kodro-ti-gbeni ayeke so: Eshetaol, Sora, Ashena, 

34Zanoa, En-Ganim, Tapua, Enam, 

35Yarmut, Adulam, Soko, Azeka, 

36Shaaraim, Aditaim, Gedera na Gederotaim. Agbata ni kue ayeke baleoko na 
osio, ala na akete kodro so ayeke na tere ni. 

37Ambeni gbata ni ayeke nga Senan, Hadasha, Migdal-Gad, 

38Dilan, Mispe, Yokteel, 

39Lakish, Boskat, Eglon, 

40Kabon, Lahemas, Kitlish, 

41Gederot, Bet-Dagon, Naama na Makeda. Agbata ni kue ayeke baleoko na 
omene, ala na akete kodro so ayeke na tere ni. 

42Ambeni gbata ni nga ayeke Libna, Eter, Ashan, 

43Ifta, Ashena, Nesib, 

44Keila, Akzib na Maresha. Agbata ni kue ayeke gumbaya, ala na akete akodro so 
ayeke na tere ni. 

45Mbeni gbata ni ayeke Ekron, na akete kete kodro nga na akete kodro so ayeke 
na tere ni, 

46agbata na akete kodro so kue ayeke na tere ti Asdod, na popo ti Ekron na kota 
ngu-ingo ti Mediterane, 

47Asdod na Gaza, na akete kete kodro nga na akete kodro so ayeke na tere ni, 
ague ngbii asi na ngu ti Ezipte, akiri ague ngbii asi na yanga ti kota ngu-ingo ti 
Mediterane. 

48Agbata ti sese ti ahoto ayeke so: Shamir, Yatir, Soko, 

49Dana, Kiriat-Sana, so a iri ni nga Debir, 

50Anab, Eshtemoa, Anim, 

51Goshen, Holon na Gilo. Agbata ni kue ayeke baleoko na oko, ala na akete kodro 
so ayeke na tere ni. 

52Ambeni gbata ni ayeke Arab, Ruma, Eshan, 

53Yanum, Bet-Tapua, Afeka, 

54Humeta, Kiriat-Arba, so a iri ni nga Hebron, na Sior. Agbata ni kue ayeke 
gumbaya, ala na akete kodro so ayeke na tere ni. 

55Ambeni gbata ni ayeke Maon, Karmel, Zif, Yuta, 

56Yizreel, Yokdeam, Zanoa, 

57Kain, Gibea na Timna. Agbata ni kue ayeke baleoko, ala na akete kodro so 
ayeke na tere ni. 

58Ambeni gbata ni ayeke Halul, Bet-Sur, Gedor, 

59Maarat, Bet-Anot na Eltekone. Agbata ni kue ayeke omene, ala na akete kodro 
so ayeke na tere ni. 

60Ambeni gbata ni ayeke Kiriat-Baal, so a iri ni nga Kiriat-Yearim, na Raba. 
Agbata ni kue ayeke use, ala na akete akodro so ayeke na tere ni. 

61Agbata so ayeke na benyama ayeke so: Bet-Araba, Midin, Sekaka, 

62Nibeshan, Ir-Mela na En-Gedi. Agbata ni kue ayeke omene, ala na akete kodro 
so ayeke na tere ni. 

63Azo ti mara ti Juda awara lege pepe ti tumba azo ti mara ti Yebus so ayeke 
lango na Jérusalem. Azo ti mara ti Yebus na azo ti Juda angba ti lango na 
Jérusalem ngbii asi laso. 

Josué 16 

Sese so a mu na azo ti mara ti Efraim na ti Manase 

1A bi mbeni ye si afa sese so a mu na amolenge ti Joseph. Katikati ti sese ni na 
mbage ti Mbongo alondo na ngu ti Jourdain, nduru na Jéricho, na To ti ngu so 
ayeke hon na ya ti gbata ni. Katikati ti sese ni akiri alondo na Jéricho, ahon na ya 
ti benyama si ague na mbage ti nduzu, na sese ti ahoto ti Betel. 

2Katikati ti sese ni alondo na Betel, afâ ya ti Atarot, gbata so azo ti mara ti Arki 
ayeke lango daa si ague na mbage ti Luz. 

3Na pekoni, katikati ni azu ti gue na Do, na sese ti azo ti mara ti Yafleti. Afâ ya ti 
Bet-Horon-ti-gbeni nga na Gezer si asi na kota ngu-ingo ti Mediterane. 

4Sese so a mu na amara ti Manase na ti Efraim laa; ala yeke ahale ti Joseph. 

5Katikati ti sese ti mara ti Efraim alingbi na akete mara ti ala ayeke so: na mbage 
ti To, katikati ni alondo na Atrot-Adar, ague ngbii asi na Bet-Horon-ti-nduzu; 

6alondo na ndo so ague ngbii asi na kota ngu-ingo ti Mediterane. Na mbage ti 
Banga, katikati ni ahon nduru na Mikmetat. Alondo na To ti Mikmetat ague na 
mbage ti Taanat-Silo; afâ ya ti Taanat-Silo si ague na Yanoa. 

7Alondo na ndo so, azu ague na Atarot nga na Naara, akiri na Jéricho si asi na 
Jourdain. 

8Na Do ti Mikmetat, katikati ti sese ni alondo na Tapua, ague ngbii asi na ngu ti 
Kana; na pekoni asi na kota ngu-ingo ti Mediterane. So ayeke sese so aga ye ti 
azo ti mara ti Efraim alingbi na akete mara ti ala laa. 

9A mu nga na ala ambeni gbata na akete kodro so ayeke na tere ni na sese ti azo 
ti mara ti Manase. 

10 Azo ti mara ti Efraim atumba azo ti Kanaan so ayeke lango na Gezer so pepe. 
Ala ngba ti lango na popo ti azo ti mara ti Efraim ngbii asi laso. Me azo ti mara ti 
Efraim amu na ala akua ti ngbaa titene ala sara ni. 

Josué 17 

1A mu nga sese na azo ti mara ti Manase, kozo molenge ti Joseph. Ahale ti Makir, 
ngangu zo ti bira, kozo molenge ti Manase, ala wara ti ala sese ti Galaad na ti 
Bashan. 

2A mu nga sese na tanga ti mara ti Manase alingbi na akete mara ti ala; akete 
mara ni ayeke so: kete mara ti Abiezer, ti Helek, ti Asriel, ti Shekem, ti Hefer na 
ti Shemida; ala kue ayeke ahale ti Manase, molenge ti Joseph. 

3Selofad ayeke molenge ti Hefer; Hefer ayeke molenge ti Galaad; Galaad ayeke 
molenge ti Makir; Makir ayeke molenge ti Manase. Selofad adu amolenge-koli 
pepe, me lo du gi amolenge-wali; iri ti ala ayeke: Mala, Noa, Hogla, Milka na Tirsa. 

4 Amolenge-wali ni ague, abaa wayango-sandaga Elazar na Josué, molenge ti 
Nune nga na akota zo ti kodro si ala tene na ala: “KOTA GBIA amu yanga na Moïse 
ti mu sese na e tongana ti so lo mu na a-ita ti e ti koli.” Tongaso a mu na ala sese 
tongana ti so a mu na a-ita ti babâ ti ala, alingbi na yanga so KOTA GBIA amu. 

5A mu na mara ti Manase mbage ti sese baleoko; a diko sese ti Galaad na ti 
Bashan so ayeke na mbage ti ngu ti Jourdain so daa pepe. 

6Biani, a mu sese gi na akoli ti mara ti Manase pepe, a mu nga na awali ti oko 
mara ni. Me sese ti Galaad ayeke ti ambeni hale ti Manase. 

7Katikati ti sese ti Manase alondo na Aser ague ngbii asi na Mikmetat, na To ti 
Sishem. Na Mikmetat, katikati ni azu ti gue na mbage ti Mbongo, ngbii asi na ndo 
ti azo ti En-Tapua. 

8Sese ti Tapua ayeke ti mara ti Manase. Me a mu gbata ni na azo ti Efraim; Tapua 
ayeke na katikati ti sese ti Manase. 

9Na pekoni, katikati ni azu ague na Mbongo ti ngu ti Kana. A mu agbata so ayeke 
na Mbongo ti ngu ni na azo ti Efraim, ataa so agbata ni ayeke na sese ti Manase. 
Katikati ni akiri ahon na ndo so na mbage ti Banga si asi na kota ngu-ingo ti 
Mediterane. 

10Tongaso, sese ti azo ti mara ti Efraim amu mbage ti Mbongo kue si ti azo ti 
mara ti Manase amu mbage ti Banga. Kota ngu-ingo ti Mediterane laa akangbi 
popo ti ala, na mbage ti Do. Azo ti mara ti Aser ayeke na mbage ti Banga-Do ti 
sese ti Manase si azo ti mara ti Isakar ayeke ti ala na mbage ti Banga-To. 

11Na sese ti Isakar na ti Aser, a mu na azo ti mara ti Manase Bet-Shean na Ibleam 
nga na akete kete kodro so ayeke na tere ni. A mu nga na ala Dor, En-Dor, Taanak, 
Megido na azo ti agbata ni nga na akete kete kodro so ayeke na tere ni, so ti tene 
lando ti Dor. 

12Me azo ti Manase awara lege ti tumba azo ti agbata ni pepe; azo ti Kanaan 
angba ti duti na sese ni. 

13Ataa so azo ti Israel awara ngangu ahon ndoni, ala wara lege ti tumba azo ti 
Kanaan pepe; me ala mu na azo ti Kanaan ni ambeni ngangu kua titene ala sara. 

14 Ahale ti Joseph atene na Josué: “Ngbanga ti nyen si mo mu na e gi mbage ti 
sese oko, e so KOTA GBIA asara tufa na ndö ti e si e wu mingi so?” 

15Josué atene na ala: “Tongana ala wu mingi si sese ti Efraim, ndo so ahoto ayeke 
daa alingbi na ala pepe, ayeke nzoni ala gue na ya ti gbako ti azo ti mara ti Perizi 
na ti Refa, ala fâ ndo ni, ala leke ni si ala duti daa.” 

16Ahale ti Joseph atene na lo: “Biani, sese ti ahoto ni alingbi na e pepe. Me azo ti 
Kanaan so kue ayeke duti na sese ti alando ayeke na apusu ti bira so a sara na 
wen; azo so ayeke na Bet-Shean na akete kete kodro so ayeke na tere ni nga na 
ala so ayeke na popo-hoto ti Yizreel, ala nga ayeke na apusu ti mbarata ti wen.” 

17Tongaso Josué atene na ahale ti Joseph, so ti tene azo ti mara ti Efraim na ti 
Manase, atene: “Biani, ala wu mingi si ala yeke ngangu mingi. Fade ala yeke wara 
gi mbage ti sese oko pepe; 

18me fade ala yeke mu sese ti ahoto so gbako ayeke daa. Ala yeke de gbako ni si 
ala mu ni kue, ala duti daa. Fade ala yeke tumba azo ti Kanaan ti mu sese ti ala, 
ataa so azo ti Kanaan ni ayeke na apusu ti mbarata ti wen si ala yeke ngangu 
mingi.” 

Josué 18 

Kangbingo sese na tanga ti amara mbarambara 

1Na peko ti so azo ti Israel amu sese ni awe, ala kue abongbi tere ti ala na Silo. 
Kâ, ala kpo na nduzu da ti bongo so Nzapa na azo ti lo ayeke wara tere daa. 

2Me na popo ti azo ti Israel, amara mbarambara ade ti wara ti ala ambage ti sese 
ni pepe titene aga ti ala. 

3Josué atene na ala, atene: “Ala yeke ku ngbii asi lawa si ala yeke gue ti mu sese 
so KOTA GBIA, Nzapa ti akotara ti ala, amu na ala so? 

4Ala soro azo ota na ya ti mara oko oko; fade mbi yeke tokua azo ni titene ala 
gue, abaa sese so ayeke ga ti amara ti ala. Na pekoni, ala yeke kiri ti fa na mbi gi 
aye so ala baa kâ si ala su na mbeti so. 

5Fade ala yeke kangbi ya ti sese ni mbarambara. Azo ti mara ti Juda ayeke duti 
na sese ti ala na mbage ti Mbongo, ala ti Joseph ayeke duti na sese ti ala, na mbage 
ti Banga. 

6Tongaso, ala su na mbeti tënë ti asese mbarambara so, ala ga ge afa ni na mbi. 
Na dawa ti Nzapa, KOTA GBIA ti e, mbi yeke bi mbeni ye ti baa lege so mbi yeke 
kangbi sese ni na amara ti ala oko oko. 

7Me ti azo ti mara ti Lévi, ala yeke wara sese pepe ti ga ti ala. Biani, ti ala ye so 
ala wara ayeke kua ti yango sandaga na KOTA GBIA. Ti azo ti mara ti Gad, ti 
Ruben na ti ndambo ti mara ti Manase, ala wara ti ala sese ni titene aga ti ala na 
mbage ti To, na mbage ti ngu ti Jourdain awe. Moïse, zo ti kua ti KOTA GBIA laa 
amu ni na ala.” 

8Akoli so a soro ala ti gue ti baa sese ni so aleke tere ti gue. Kozo titene ala gue, 
Josué amu yanga na ala, atene: “Ala gue, atambula na sese ni, ala su na mbeti aye 
so ala baa kâ. Na pekoni, ala kiri na tere ti mbi. Ge na Silo, mbi yeke bi mbeni ye 
na dawa ti KOTA GBIA ti baa lege so mbi yeke kangbi sese ni na amara oko oko.” 

9Akoli so ague, ahon na ya ti sese ni kue si ala su na mbeti aye so ala baa kâ, 
alingbi na sese mbarambara so ala kangbi ni so; ala su nga iri ti agbata ni. Na 
pekoni, ala kiri na tere ti Josué na ya ti bâbâ so ayeke na Silo. 

10Na Silo, Josué abi mbeni ye na dawa ti KOTA GBIA ti baa lege so lo yeke kangbi 
sese ni na azo ti Israel. Lo kangbi sese ni na ala alingbi na amara ti ala oko oko 
kue. 

Sese so a mu na azo ti mara ti Benjamin 

11Kozo sese so a bi mbeni ye si afa ni, a mu na azo ti mara ti Benjamin alingbi na 
akete mara ti ala. Sese so a mu na ala ayeke na popo ti sese ti azo ti mara ti Juda 
na ti azo ti mara ti Joseph. 

12Na mbage ti Banga, katikati ti sese ti ala alondo na ngu ti Jourdain, ague na 
mbage ti nduzu, na Banga ti Jéricho, akiri ahon na sese so ahoto ayeke daa na 
mbage ti Do si ague, asi na benyama, na Bet-Aven. 

13Katikati ni alondo na ndo so asi na Luz, na Mbongo ti Luz ni, so a iri ni nga 
Betel. Na pekoni, katikati ni azu ague na Atrot-Adar, na ndö ti hoto so ayeke na 
Mbongo ti Bet-Horon-ti-gbeni. 

14Na Do ti hoto ni, katikati ni angoro ti gue na mbage ti Mbongo si asi na Kiriat-
Baal, so a iri ni nga Kiriat-Yearim, so ayeke gbata ti azo ti Juda. So katikati ni na 
mbage ti Do laa. 

15Katikati ni na mbage ti Mbongo alondo na Kiriat-Yearim, ague na mbage ti Do 
si asi na ndo so ali ti ngu ti Neftoa ayeke daa. 

16Katikati ni alondo na ndo so, azu na tere ti hoto so ayeke baa le na popo-hoto 
ti Hinom, na Banga ti popo-hoto ti azo ti mara ti Refa. Katikati ni ahon na popo-
hoto ti Hinom ni, na tere ti hoto ti azo ti mara ti Yebus si azu ague ngbii asi na 
En-Rogel. 

17Angoro na mbage ti Banga si ague na mbage ti En-Shemesh nga na Gelilot, so 
ayeke baa le na lege so ayeke gue na nduzu, na Adumim. Na pekoni, azu ague na 
ndo so têne ti Bohan ayeke daa; Bohan ayeke molenge ti Ruben. 

18Na pekoni, katikati ni ahon na Banga ti hoto so abaa le na popo-hoto ti Jourdain 
si azu ti gue na mbage ti popo-hoto ni. 

19Katikati ni akiri ahon na mbage ti Banga ti Bet-Hogla si asi na yanga ti kota ngu 
ti Gba-ti-ingo, na ndo so ngu ti Jourdain ayeke tuku na ya ti kota ngu ti Gba-ti-
ingo ni. So katikati ni na mbage ti Mbongo laa. 

20Ngu ti Jourdain laa ayeke katikati ti sese ni na mbage ti To. Akatikati ti sese so 
a mu na azo ti mara ti Benjamin titene aga ti ala alingbi na akete mara ti ala laa. 

21Agbata ti azo ti mara ti Benjamin na lege ti akete mara ti ala ayeke so: Jéricho, 
Bet-Hogla, Emek-Kesis, 

22Bet-Araba, Semaraim, Betel, 

23Avim, Para, Ofra, 

24Kefar-Amona, Ofni na Geba, so ti tene agbata baleoko na use na akete kodro so 
ayeke na tere ni. 

25Ambeni gbata ni ayeke so: Gabaon, Rama, Beerot, 

26Mispe, Kefira, Mosa, 

27Rekem, Irpeel, Tarala, 

28Sela, Elef, gbata ti azo ti Yebus, so ti tene Jérusalem, Gibea na Kiriat-Yearim, so 
ti tene agbata baleoko na osio na akete kodro so ayeke na tere ni. So ayeke sese 
so aga ye ti azo ti Benjamin alingbi na akete mara ti ala laa. 

Josué 19 

Sese so a mu na azo ti mara ti Siméon 

1Ti use ni, a bi ye ni si afa sese so alingbi ti mu na azo ti mara ti Siméon alingbi 
na akete mara ti ala. Sese so a mu na ala titene aga ti ala, sese ti azo ti mara ti 
Juda angoro ni kue. 

2 Na sese ti ala ni, mo yeke wara agbata tongana: Bersheba, Sheba, Molada, 

3Hasar-Shual, Baala, Esem, 

4Eltolad, Betul, Horma, 

5Siklag, Bet-Markabot, Hasar-Susa, 

6Bet-Lebaot, Sharuen, so ti tene agbata baleoko na ota na akete kodro so ayeke 
na tere ni. 

7Mo yeke wara nga agbata tongana: Ain, Rimon, Eter na Ashan, so ti tene agbata 
osio na akete kodro so ayeke na tere ni, 

8nga na akete kodro so kue ayeke na tere ti agbata so, ague ngbii asi na Baalat-
Ber nga na Ramat-Negev. So ayeke sese so aga ye ti azo ti mara ti Siméon alingbi 
na akete mara ti ala laa. 

9Mbeni mbage ti sese ti azo ti mara ti Juda laa a mu na azo ti mara ti Siméon 
titene aga ti ala, ngbanga ti so sese ti azo ti mara ti Juda akono ahon ndö ti ala. 
Ndani laa sese ti azo ti mara ti Juda angoro sese ti azo ti mara ti Siméon kue. 

Sese so a mu na azo ti mara ti Zabulon 

10Ti ota ni, a bi ye ni si afa sese so alingbi ti mu na azo ti mara ti Zabulon alingbi 
na akete mara ti ala. Katikati ti sese ti ala ague ngbii asi na Sarid. 

11Katikati ni alondo na ndo so, ague na mbage ti nduzu na Do, ague ngbii asi na 
Marala nga na Dabeshet. Na pekoni, ague, asi na ngu so ayeke sua na To ti 
Yokneam. 

12Katikati ni alondo na Sarid, angoro ti gue na mbage ti To, ahon na tere ti sese 
ti Kislot-Tabor, ahon na mbage ti Dabrat si ague ngbii asi na Yafia, na mbage ti 
nduzu. 

13Na pekoni, katikati ni ague guengo na mbage ti To ngbii asi na Gat-Hefer nga 
na Et-Kasin, ague, awara tere na Rimon si angoro ti gue na mbage ti Nea. 

14Na Banga, katikati ni ahon na tere ti Hanaton si asi na popo-hoto ti Ifta-El. 

15Na sese ni, mo yeke wara agbata tongana Katat, Nahalal, Shimron, Idala na 
Betlehem, so ti tene agbata baleoko na use na akete kodro so ayeke na tere ni. 

16So ayeke sese so aga ye ti azo ti mara ti Zabulon alingbi na akete mara ti ala 
laa; agbata ni na akete kodro so ayeke na tere ni. 

Sese so a mu na azo ti mara ti Isakar 

17Ti osio ni, a bi ye ni si afa sese so alingbi ti mu na azo ti mara ti Isakar alingbi 
na akete mara ti ala. 

18Na sese ti ala, mo yeke wara agbata tongana: Yizreel, Kesulot, Shunem, 

19Hafaraim, Shion, Anaharat, 

20Rabit, Kishion, Ebes, 

21Remet, En-Ganim, En-Hada na Bet-Pases. 

22Katikati ni ahon na tere ti Tabor, Shasaim, na Bet-Shemesh si asi na ngu ti 
Jourdain, so ti tene agbata baleoko na omene na akete kodro so ayeke na tere ni. 

23So ayeke sese so aga ye ti azo ti mara ti Isakar alingbi na akete mara ti ala laa; 
agbata ni na akete kodro so ayeke na tere ni. 

Sese so a mu na azo ti mara ti Aser 

24Ti oku ni, a bi ye ni si afa sese so alingbi ti mu na azo ti mara ti Aser alingbi na 
akete mara ti ala. 

25Na sese ti ala, mo yeke wara agbata tongana: Helkat, Hali, Beten, Akeshaf, 

26Alamelek, Amad na Mishal. Na mbage ti Do, katikati ni ahon na tere ti hoto ti 
Karmel si amu tere ti ngu ti Shihor-Libnat ti gue na ni. 

27Na mbage ti To, katikati ni ahon na Bet-Dagon, na mbage ti nduzu si ahon na 
tere ti sese ti Zabulon nga na popo-hoto ti Ifta-El. Na pekoni, akiri ahon na mbage 
ti Banga ti si na Bet-Emek nga na Neiel. Katikati ni akiri ahon kâ ti gue na Kabul, 

28Abdon, Rehob, Hamon na Kana ngbii ti si na Sidon, kota gbata. 

29Katikati ni angoro ti gue na mbage ti Rama nga na mbage ti ngangu gbagba ti 
gbata ti Tir. Na pekoni, ague na mbage ti Hosa. Ahon na ya ti agbata ti Mahaleb 
na Akzib ti si na kota ngu-ingo ti Mediterane. 

30Ahon nga na ya ti agbata ti Um, Afek na Rehob. Na sese ni, agbata ni kue ayeke 
baleuse na use na akete kodro so ayeke na tere ni. 

31So ayeke sese so aga ye ti azo ti mara ti Aser alingbi na akete mara ti ala laa; 
agbata ni na akete kodro so ayeke na tere ni. 

Sese so a mu na azo ti mara ti Neftali 

32Ti omene ni, a bi ye ni si afa sese so alingbi ti mu na azo ti mara ti Neftali alingbi 
na akete mara ti ala. 

33Katikati ti sese ni na mbage ti Mbongo alondo na Helef nga na tere ti keke ti 
shene ti Saananim, ahon na Adami-Nekeb nga na Yabneel, ngbii asi na Lakum si 
asi na ngu ti Jourdain. 

34Na mbage ti Do, katikati ni angoro ti gue na mbage ti Aznot-Tabor nga na 
Hukok. Na pekoni, ahon na tere ti sese ti Zabulon, na mbage ti Mbongo nga na 
tere ti sese ti Aser, na mbage ti Do. Na mbage ti To, ngu ti Jourdain laa ayeke 
katikati ni. 

35Agbata so ngangu gbagba ayeke na tere ni ayeke so: Sidim, Ser, Hamat, Rakat, 
Kineret, 

36Adama, Rama, Hasor, 

37Kedesh, Edrei, En-Hasor, 

38Iron, Migdal-El, Horem, Bet-Anat na Bet-Shemesh; so ti tene agbata baleoko na 
gumbaya na akete kodro so ayeke na tere ni. 

39So ayeke sese so aga ti ye ti azo ti mara ti Neftali alingbi na akete mara ti ala 
laa; agbata ni na akete kodro so ayeke na tere ni. 

Sese so a mu na azo ti mara ti Dan 

40Ti mbarambara ni, a bi ye ni si afa sese so alingbi ti mu na azo ti mara ti Dan 
alingbi na akete mara ti ala. 

41Na sese ti ala, mo yeke wara agbata tongana: Sora, Eshetaol, Ir-Shemesh, 

42Shaalabin, Ayalon, Itla, 

43Elon, Timna, Ekron, 

44Elteke, Gibeton, Baalat, 

45Yehud, Bene-Berak, Gat-Rimon, 

46ngu ti Yarkon, Rakon na sese so ayeke na tere ti Zafa. 

47Me ambeni zo aga amu sese ti azo ti mara ti Dan na maboko ti ala. Tongaso azo 
ti mara ti Dan ague si ala tiri bira na azo ti gbata ti Leshem. Ala mu gbata ni si ala 
fâ azo ni kue; ala mu ndo na ya ti gbata ni kue si ala sara kodro kâ. Tongaso ala 
mu iri ti kotara ti ala Dan, ala zia na ndö ti gbata ni. 

48So ayeke sese so aga ye ti azo ti mara ti Dan alingbi na akete mara ti ala laa; 
agbata ni na akete kodro so ayeke na tere ni. 

49So azo ti Israel ahunzi kangbingo sese ni na popo ti ala awe, ala mu mbeni 
mbage ti sese ti ala na Josué, molenge ti Nune titene aga ti lo. 

50Ala mu na lo gbata ti Timnat-Sera so lo wani, lo hunda alingbi na yanga 
so KOTA GBIA amu na ala. Timnat-Sera ayeke na sese ti Efraim, ndo so ahoto 
ayeke daa. Lo kiri lo leke gbata ni si lo duti daa. 

51Wayango-sandaga Elazar, na Josué, molenge ti Nune, na amakonzi ti asewa ti 
azo ti mara ti Israel akangbi asese nde nde so na amara ni na lege ti mbeni ye so 
ala bi. Ala sara ye ni so na Silo, na dawa ti KOTA GBIA, na yanga ti da ti bongo so 
Nzapa na azo ti lo ayeke wara tere daa. Lege so ala hunzi kangbingo asese ni laa. 

Josué 20 

Agbata so azo ayeke kpe daa ti bata tere ti ala 

1 KOTA GBIA atene na Josué: 

2“Tene na azo ti Israel, mo tene: ayeke nzoni ala soro agbata so ala lingbi ti kpe 
daa ti bata tere ti ala; mbi tene tënë ni ando na Moïse ti tene na ala. 

3Tongana mbeni zo afâ zo na mbana pepe, wala lo laa lo yeda ti fâ zo ni pepe, lo 
lingbi ti kpe na ya ti mbeni gbata ni so ti bata tere ti lo. Tongaso, fade lo lingbi ti 
kpe zo so aye ti kiri peko ti sioni na zo ti fango zo ni. 

4Zo so afâ mba ti lo na mbana pepe so, tongana lo si na yanga ti gbata ni, fade lo 
yeke luti na ndo so ti fa na akangba ti gbata ni peko ti ye so lo sara. Akangba ni 

ayeke mu lo na tere ti ala, ala yeke li na lo na ya ti gbata ni si ala yeke mu na lo 
ndo titene lo lango daa na popo ti ala. 

5Zo so aye ti kiri peko ti sioni, tongana lo tumba peko ti zo ti fango zo ni ti sara 
sioni na lo, fade azo ti gbata ni azia lo na maboko ti zo ni pepe. Biani, lo laa lo 
yeda ti fâ zo ni pepe; lo ke zo ni na be ti lo kozoni pepe. 

6Zo ti fango zo ni ayeke ngba na ya ti gbata so ngbii asi na ndembe so a yeke fâ 
ngbanga na ndö ti lo na dawa ti bongbi ti azo. Lo yeke ngba kâ ngbii kota 
wayango-sandaga so ayeke sara kua na ngoi ni so akui si. Na pekoni, fade zo ti 
fango zo ni akiri na da ti lo, na gbata so lo londo daa si lo kpe so.” 

7Agbata so azo ti Israel azia ni nde ayeke so: Kedesh, so ayeke na Genezaret na 
sese ti Neftali, ndo so ahoto ayeke daa, Sishem, so ayeke na sese ti Efraim, ndo 
so ahoto ayeke daa, Kiriat-Arba, so a iri ni nga Hebron na sese ti Juda, ndo so 
ahoto ayeke daa. 

8Na mbage ti ngu ti Jourdain, na To ti Jéricho, ala soro gbata ti Beser, so ayeke na 
benyama, na kpangbara sese so ayeke ti azo ti mara ti Ruben. Ala soro nga 
Ramot, so ayeke na sese ti Galaad si ayeke ti azo ti mara ti Gad; Golan, so ayeke 
na Bashan si ayeke ti azo ti mara ti Manase. 

9So ayeke agbata so azo ti Israel asoro ni titene zo so afâ zo na mbana pepe, lo 
kpe daa ti bata tere ti lo. Agbata ni ayeke ndali ti azo ti Israel nga ndali ti awande 
so aduti na popo ti ala. Tongaso, zo so afâ mba ti lo na mbana pepe alingbi ti kpe 
kâ si zo so aye ti kiri peko ti sioni na zo ti fango zo ni awara lege ti sarango sioni 
na lo pepe. Fade a yeke fâ lo pepe kozo titene a fâ ngbanga na ndö ti lo na dawa 
ti bongbi ti azo. 

Josué 21 

Agbata ti azo ti mara ti Lévi 
(1 Mbai 6.39-66) 

1Amakonzi ti asewa ti mara ti Lévi aga awara wayango-sandaga Elazar, lo na 
Josué, molenge ti Nune nga na amakonzi ti asewa ti amara ti Israel 

2na Silo, na sese ti Kanaan. Ala tene na azo ni, atene: “KOTA GBIA amu yanga na 
lege ti Moïse titene ala mu na e agbata titene e duti daa; ala mu nga ando ti tengo 
pere so ayeke nduru na e ndali ti anyama ti e.” 

3Tongaso azo ti Israel asoro ambeni gbata na sese ti ala nga na ando ti tengo pere 
ndali ti anyama ti ala. Ala mu ni na azo ti mara ti Lévi alingbi na yanga so KOTA 
GBIA amu. 

4A bi mbeni ye ti baa lege so alingbi ti kangbi agbata ni na ala. Ye ni afa azo ti 
kete mara ti Kehat so ayeke na popo ti azo ti mara ti Lévi. Na popo ti azo ti mara 

ti Lévi ni, ahale ti wayango-sandaga Aaron awara ti ala agbata baleoko na ota na 
lege ti bingo ye ni. Agbata ni ayeke na sese ti Juda, ti Siméon na ti Benjamin. 

5Tanga ti azo ti Kehat ni awara ti ala agbata baleoko na sese ti Efraim, ti Dan na 
ti ndambo ti mara ti Manase so ayeke na Do ti ngu ti Jourdain. 

6Akete mara ti Gershon awara ti ala agbata baleoko na ota na sese ti Isakar, ti 
Aser, ti Neftali na ti ndambo ti mara ti Manase so ayeke na Bashan. 

7Azo ti kete mara ti hale ti Merari awara agbata baleoko na use na sese ti Ruben, 
ti Gad na ti Zabulon. 

8Na lege ti bingo ye ni, azo ti Israel amu na ahale ti Lévi agbata so nga na ando ti 
tengo pere ndali ti anyama ti ala, alingbi na yanga so KOTA GBIA amu na lege ti 
Moïse. 

9-10A bi ye ni si afa ahale ti Aaron kozoni. Iri ti agbata so a mu na ahale ti Aaron 
so ayeke azo ti kete mara ti Kehat, molenge ti Lévi na sese ti Juda na ti Siméon 
ayeke so: 

11 a mu na ala Kiriat-Arba, so a iri ni nga Hebron, na sese ti Juda, ndo so ahoto 
ayeke daa. Arba ayeke kotara ti azo ti mara ti Anak. A mu na ala gbata ni na ando 
ti tengo pere so ayeke nduru na ala ndali ti anyama ti ala. 

12Me ayaka na akete kodro so ayeke na tere ti gbata ni, a mu ni na Kaleb, molenge 
ti Yefune titene aga ti lo. 

13A mu na ahale ti wayango-sandaga Aaron gbata ti Hebron, gbata so azo so afâ 
zo na mbana pepe ayeke kpe daa ti bata tere ti ala. A mu na ala gbata ni nga na 
ando ti tengo pere ndali ti anyama ti ala. A mu nga na ala Libna, 

14Yatir, Eshtemoa, 

15Holon, Debir, 

16Ashan, Yuta na Bet-Shemesh, so ti tene agbata gumbaya na ando ti tengo pere 
ndali ti anyama ti ala; agbata ni kue ayeke na sese ti Juda na ti Siméon. 

17Na sese ti azo ti mara ti Benjamin, a mu na ala Gabaon, Geba, 

18Anatot na Alemet, so ti tene agbata osio na ando ti tengo pere ndali ti anyama 
ti ala. 

19Agbata ti awayango-sandaga so ayeke amolenge ti Aaron, wungo ni ayeke 
baleoko na ota nga na ando ti tengo pere ndali ti anyama ti ala. 

20Na lege ti bingo ye ni, azo ti akete mara ti Lévi, so ayeke tanga ti ahale ti Kehat 
awara ti ala agbata na sese ti azo ti mara ti Efraim: 

21Sishem, gbata so azo so afâ zo na mbana pepe ayeke kpe daa ti bata tere ti ala; 
Sishem ni ayeke na sese ti Efraim, ndo so ahoto ayeke daa, Gezer, 

22Kibsaim na Bet-Horon, so ti tene agbata osio na ando ti tengo pere ndali ti 
anyama ti ala. 

23Na sese ti azo ti mara ti Dan, a mu na ala agbata osio na ando ti tengo pere ndali 
ti anyama ti ala; agbata ni ayeke so: Elteke, Gibeton, 

24Ayalon na Gat-Rimon. 

25Na sese ti ndambo ti mara ti Manase, a mu na ala Taanak na Ibleam nga na 
ando ti tengo pere ndali ti anyama ti ala, so ti tene agbata use. 

26Wungo ti agbata so kue a mu na tanga ti akete mara ti hale ti Kehat ayeke 
baleoko nga na ando ti tengo pere ndali ti anyama ti ala. 

27A mu na ambeni zo ti kete mara ti Lévi, so ayeke asewa ti Gershon agbata use 
nga na ando ti tengo pere ndali ti anyama ti ala; agbata ni na ando ni ayeke na 
sese ti ndambo ti mara ti Manase, na To ti ngu ti Jourdain. Agbata ni ayeke so: 
Golan, gbata so azo afâ zo na mbana pepe ayeke kpe daa ti bata tere ti ala, na 
sese ti Bashan, nga na gbata ti Beshetera. 

28Na sese ti azo ti mara ti Isakar, a mu na ala agbata osio na ando ti tengo pere 
ndali ti anyama ti ala. Agbata ni ayeke so: Kishion, Dabrat, 

29Yarmut na En-Ganim. 

30Na sese ti azo ti mara ti Aser, a mu na ala agbata osio na ando ti tengo pere 
ndali ti anyama ti ala. Agbata ni ayeke so: Mishal, Abdon, 

31Helkat na Rehob. 

32Na sese ti azo ti mara ti Neftali, a mu na ala agbata ota na ando ti tengo pere 
ndali ti anyama ti ala. Agbata ni ayeke so: Kedesh, gbata so azo so afâ zo na 
mbana pepe ayeke kpe daa ti bata tere ti ala, na sese ti Galile, nga na gbata ti 
Hamot-Dor na Kartan. 

33Wungo ti agbata ti azo ti mara ti Gershon na akete mara ti ala kue ayeke 
baleoko na ota nga na ando ti tengo pere ndali ti anyama ti ala. 

34Ti tanga ti azo ti mara ti Lévi, so ala yeke ahale ti Merari, a mu na ala agbata 
osio na ando ti tengo pere ndali ti anyama ti ala na sese ti Zabulon. Agbata ni 
ayeke so: Yokneam, Karta, 

35Dimna na Nahalal. 

36Na sese ti azo ti mara ti Ruben, so ayeke na To ti ngu ti Jourdain si abaa le na 
Jéricho, a mu na ala agbata osio na ando ti tengo pere ndali ti anyama ti ala. 
Agbata ni ayeke so: Beser, gbata so azo so afâ zo na mbana pepe ayeke kpe daa 
ti bata tere ti ala si ayeke na benyama, nga na Yahas. 

37A mu nga na ala Kedemot na Mefaat. 

38Na sese ti azo ti mara ti Gad, a mu na ala agbata osio nga na ando ti tengo pere 
ndali ti anyama ti ala. Agbata ni ayeke so: Ramot, gbata so azo so afâ zo na mbana 
pepe ayeke kpe daa ti bata tere ti ala, na sese ti Galaad; Mahanaim, 

39Heshebon na Yazer. 

40Agbata so a mu na azo ti kete mara ti Lévi so ayeke ahale ti Merari na lege ti 
bingo ye ni, wungo ti agbata ni kue ayeke baleoko na use. 

41Agbata so a mu na ahale ti Lévi na sese ti azo ti Israel, wungo ni kue ayeke 
baleosio na miombe. 

42Agbata oko oko so kue, ando ti tengo pere ndali ti anyama angoro ni. 

43KOTA GBIA amu na azo ti Israel sese so kue lo deba yanga ti lo ti mungo na 
akotara ti ala. Ala mu ni aga ti ala si ala duti daa biani biani. 

44KOTA GBIA amu ala lege ti wu tere na ya ti sese ni kue, tongana ti so lo deba 
yanga ti lo lani na akotara ti ala. KOTA GBIA azia awato ti ala kue na maboko ti 
ala, mbeni oko alingbi ti gbu le ni na ala pepe. 

45Tongaso anzoni tënë so kue KOTA GBIA atene ando na azo ti Israel, ye kue asi 
alingbi na ni; mbeni tënë oko so peko ni angba senge ayeke daa pepe. 

Josué 22 

Amara so ayeke na To ti ngu ti Jourdain 

1Tongaso Josué airi azo ti mara ti Ruben, azo ti mara ti Gad na ndambo ti mara 
ti Manase. 

2 Lo tene na ala: “Ala sara ye alingbi na yanga so Moïse, zo ti kua ti KOTA GBIA, 
amu ando na ala; ala ma nga yanga ti mbi na ya ti aye so kue mbi mu lani yanga 
na ala ti sarango ni. 

3Na lango mingi ngbii asi laso, ala do a-ita ti ala, azo ti Israel azia pepe; ala sara 
ye alingbi na yanga so KOTA GBIA, Nzapa ti ala, amu. 

4Fadeso, KOTA GBIA, Nzapa ti ala, amu lege na a-ita ti ala ni ti wu tere tongana ti 
so lo mu lani zendo ni na ala. Ala lingbi ti kiri na ndo ti ala, na sese so Moïse, zo 
ti kua ti KOTA GBIA, amu na ala titene aga ti ala na To ti ngu ti Jourdain. 

5Me gi ye oko, ala gi lege ti sara ye alingbi na Ndia nga na yanga so Moïse, zo ti 
kua ti KOTA GBIA, amu lani na ala: ala ye KOTA GBIA, Nzapa ti ala, ala sara aye 
so kue lo hunda na ala, ala sara ye alingbi na atënë ti yanga ti lo, ala ngba na tere 
ti lo, ala sara kua na lo na be ti ala kue, na ngangu ti ala kue.” 

6Na pekoni, Josué asara tufa na ndö ti ala si lo zia ala titene ala kiri na ndo ti ala. 

7Moïse amu lani na ndambo ti mara ti Manase mbeni sese na Bashan, na To ti 
ngu ti Jourdain. Josué amu na mbeni ndambo ti Mara ni, sese na mbage ti Do ti 

ngu ti Jourdain; lo mu ni na ala legeoko na tanga ti amara ti Israel. Na ndembe so 
Josué azia ala titene ala kiri na ndo ti ala, lo sara tufa na ndö ti ala. 

8Lo tene na ala: “Ala mu gba ti mosoro, gba ti nyama, wen ti nginza, lôro, bengba 
wen, wen na gba ti abongo, ala kiri na ni na ndo ti ala. Ala kangbi aye so ala gbu 
na peko ti bira na maboko ti awato ti ala so na a-ita ti ala, azo ti Israel.” 

Gbalaka so a sara na tere ti ngu ti Jourdain 

9Tongaso, azo ti mara ti Ruben, ti Gad na ndambo ti mara ti Manase akiri na ndo 
ti ala. Ala zia azo ti Israel na Silo so ayeke na sese ti Kanaan si ala gue na sese ti 
Galaad, sese so a mu na ala alingbi na yanga so KOTA GBIA amu na lege ti Moïse. 

10So ala si na tere ti ngu ti Jourdain, na mbage ti sese ti Kanaan, ala sara mbeni 
gbalaka so ayeke kota mingi na tere ti ngu ni. 

11Ambeni zo ague, atene tënë ni na tanga ti azo ti Israel, atene: “Ala baa, azo ti 
mara ti Ruben, ala ti Gad na ndambo ti mara ti Manase, asara mbeni gbalaka na 
tere ti ngu ti Jourdain, na mbage ti e ge, na sese ti Kanaan.” 

12Gi so azo ti Israel ama tënë so, ala bongbi tere ti ala kue na Silo ti gue ti tiri bira 
na amara so ayeke na To ti ngu ti Jourdain. 

13Azo ti Israel atokua Pinas, molenge ti wayango-sandaga Elazar ti gue na sese ti 
Galaad titene lo tene tënë na azo ti mara ti Ruben, ala ti mara ti Gad na ala ti 
ndambo ti mara ti Manase. 

14Lo na azo ti li ni baleoko si ague; a mu zo ti li ni oko na ya ti mara oko. Ala kue 
ayeke amakonzi ti asewa na ya ti akete mara ti Israel. 

15Ala gue na sese ti Galaad, na mbage ti azo ti mara ti Ruben, ti Gad na ti ndambo 
ti mara ti Manase si ala tene na ala, atene: 

16“Tënë so bongbi ti azo ti KOTA GBIA kue atene ayeke so: ‘Ngbanga ti nyen si 
ala sara ye so ayeke sioni mingi ti ke Nzapa ti Israel so? Ngbanga ti nyen si ala 
zia lege ti KOTA GBIA si ala sara mbeni gbalaka nde ndali ti ala wani so? Ngbanga 
ti nyen si ala sara ngangu li laso na KOTA GBIA so? 

17 Na Peor, e sara sioni ye si e ngba ti baa pasi na peko ni. Ataa so mbeni kpale 
aga na ndö ti bongbi ti azo ti KOTA GBIA kue, so a de ti lingbi na e pepe? 

18Me ti ala, ala zia lege ti KOTA GBIA laso! Ala sara ngangu li na lo laso, kekereke 
lo yeke sara ngonzo na tere ti bongbi ti azo ti Israel kue! 

19Tongana ala baa atene sese ti ala ayeke sioni, ayeke nzoni ala kiri aga na sese 
ti KOTA GBIA, so ndo ti dutingo ti lo ayeke daa so. Tongaso ala lingbi ti mu asese 
na popo ti asese ti e titene aga ti ala. Me ye oko, ala sara ngangu li na KOTA GBIA 
pepe, ala sara nga ngangu li na e pepe, na sarango mbeni gbalaka nde na ti KOTA 
GBIA, Nzapa ti e. 

20 Akan, mbeni hale ti Zera asara ye so ayeke sioni mingi: lo mu ye so Nzapa ake 
na azo ti mu ni. Ndali ni, Nzapa asara ngonzo na tere ti bongbi ti azo ti Israel kue; 
ala hinga ni kue. Gi lo oko laa lo kui ndali ti sioni ti lo ni pepe.’ ” 

21Azo ti mara ti Ruben, ala ti mara ti Gad, na ndambo ti mara ti Manase akiri tënë 
na amakonzi ti tanga ti akete mara ti Israel, atene: 

22“Nzapa, Nzapa, KOTA GBIA! Nzapa, Nzapa, KOTA GBIA! Lo yeke Nzapa so 
ayeke na ndö ti anzapa kue. Lo hinga nda ti ye so e sara. Fade azo ti Israel kue 
ayeke hinga nda ti ye ni. Tongana e sara ngangu li wala e sara mbeni ye so ayeke 
sioni mingi ti ke KOTA GBIA, ayeke nzoni lo soo e na lango ni so pepe! 

23Tongana e sara gbalaka ti e titene e ya sandaga ti anyama so a yeke gbi ni kue 
na wâ na ndö ni, wala asandaga ti ale ti kobe wala asandaga ti beoko; tongana e 
sara tongaso ti zia lege ti KOTA GBIA, ayeke nzoni KOTA GBIA wani afâ ngbanga 
na li ti e! 

24Me nda ti ye so e sara so laa pepe. E sara tongaso, ngbanga ti so mbeto asara e 
titene gbanda amolenge ti ala atene na amolenge ti e, atene: ‘Nyen laa abongbi 
ala na KOTA GBIA, Nzapa ti Israel nyen? 

25KOTA GBIA azia ngu ti Jourdain tongana katikati na popo ti e na ala, azo ti 
Ruben na ala ti Gad. Mbeni ye ti ala oko ayeke na maboko ti KOTA GBIA pepe!’ 
Tongaso, fade ahale ti ala ayeke sara titene ahale ti e azia lege ti vorongo KOTA 
GBIA. 

26Ndani laa e tene na be ti e, e tene: alingbi e sara gbalaka so, me e sara ni ndali 
ti sandaga ti anyama so a yeke gbi ni kue na wâ pepe wala ndali ti ambeni 
sandaga nde pepe. 

27E ye ti sara gbalaka ni titene aduti mbeni ye na popo ti e na ala nga na popo ti 
amolenge so a yeke du ala na peko. Fade gbalaka ni ayeke fa atene, e nga, e lingbi 
ti voro KOTA GBIA na lege ti sandaga ti anyama so ayeke gbi ni kue na wâ, 
asandaga ti beoko na ambeni sandaga nde. Tongaso si gbanda ahale ti ala awara 
lege pepe ti tene na ahale ti e, atene: ‘Mbeni ye ti ala oko ayeke na maboko ti 
KOTA GBIA pepe.’ 

28E tene na be ti e, e tene: gbanda, tongana azo atene tënë so na e nga na ahale ti 
e, fade e yeke tene na ala: ‘Ala baa, akotara ti e asara gbalaka so gi na oko kode 
ti gbalaka ti KOTA GBIA. Ala sara ni ndali ti sandaga ti anyama so a yeke gbi ni 
kue na wâ pepe, wala ndali ti ambeni sandaga nde pepe; me ala sara ni titene 
aduti mbeni ye na popo ti e na ala.’ 

29E lingbi ti ke KOTA GBIA wala ti zia lege ti lo oko pepe. E sara gbalaka ti ya na 
ndö ni sandaga ti anyama so a yeke gbi ni kue na wâ pepe wala asandaga ti ale ti 
kobe, wala ambeni sandaga nde pepe. E ye ti ya asandaga ni na mbeni ndo nde 

pepe, me gi na ndö ti gbalaka ti KOTA GBIA Nzapa ti e, gbalaka so ayeke na dawa 
ti da ti lo.” 

30So wayango-sandaga Pinas, na akota zo ti bongbi ti azo ni nga na amakonzi ti 
akete mara ti Israel ama tënë so azo ti mara ti Ruben, ti Gad, na ti Manase atene 
so, tënë ni anzere na be ti ala. 

31Pinas, molenge ti wayango-sandaga Elazar atene na azo ti mara ti Ruben, ti 
Gad na ti Manase, atene: “Laso, e hinga, e tene, KOTA GBIA ayeke na popo ti e, 
ngbanga ti so ala sara ye so ayeke sioni mingi ti kengo lo pepe. Ye so ala sara so, 
ala zi azo ti Israel na gbe ti ngbanga ti KOTA GBIA awe.” 

32Na pekoni Pinas, molenge ti wayango-sandaga Elazar, na akota zo ti azo ni azia 
azo ti mara ti Ruben, na ti Gad. Ala londo na Galaad, ala kiri na sese ti Kanaan si 
ala fa peko ti tënë ni na azo ti Israel. 

33Tënë ni anzere na be ti azo ti Israel si ala mu singila na Nzapa. Ala zia lege ti 
gue ti sarango bira na azo ti mara ti Ruben na ti Gad, ti buba kodro ti ala. 

34Azo ti mara ti Ruben na ti Gad adi iri ti gbalaka ni: “Gbalaka so ayeke duti mbeni 
ye na popo ti e” ti fa atene, KOTA GBIA ayeke Nzapa. 

Josué 23 

Tanga ti atënë ti be ti Josué 

1Na peko ti so KOTA GBIA azi azo ti Israel na maboko ti awato ti ala so angoro 
ala, lo mu na ala siriri aninga awe. Josué aga mbakoro si ngu ti lo ahon mingi 
awe. 

2Lo iri azo ti Israel kue, akangba ti ala, amakonzi ti ala, awafango-ngbanga ti ala 
na awafango-ndia ti ala si lo tene na ala: “Mbi ga mbakoro si ngu ti mbi ahon 
mingi awe. 

3Ala wani, ala baa ye so kue KOTA GBIA, Nzapa ti ala asara na amara so kue ndali 
ti ala. KOTA GBIA, Nzapa ti ala laa atiri bira ndali ti ala. 

4Ala baa, na lege ti mbeni ye so mbi bi, mbi kangbi sese na popo ti amara ti ala; 
sese ni ayeke lani ti amara so mbi fâ ala, ti londo na ngu ti Jourdain, na mbage ti 
To ngbii asi na kota ngu-ingo ti Mediterane, na mbage ti Do. 

5Fade KOTA GBIA Nzapa ti ala wani ayeke tumba azo ni, lo yeke sara titene azo 
ni akpe na dawa ti ala si ala azo ti lo, ala yeke mu sese ni tongana ti so KOTA 
GBIA Nzapa ti ala amu zendo ni na ala. 

6Me gi ye oko, ala mu be ti ala kue ti sara ye alingbi na tënë so kue a su na ya ti 
mbeti ti Ndia ti Moïse. Ala zia lege ni ti gue mbage na mbage pepe. 

7Amara so angba na popo ti ala so, ala sara beoko na ala pepe, ala sambela 
anzapa ti azo ni pepe, ala deba na iri ti anzapa ni pepe, ala kuku na gbe ti anzapa 
ni pepe, ala voro ala pepe. 

8Ala ngba gi na tere ti KOTA GBIA, Nzapa ti ala tongana ti so ala sara ngbii asi 
laso so. 

9KOTA GBIA atumba na dawa ti ala amara so ayeke kota si ayeke ngangu mingi; 
zo oko agbu le ni na ala, azo ti Israel pepe, ngbii asi laso. 

10Zo oko na popo ti ala alingbi ti tumba peko ti azo saki oko, ngbanga ti so KOTA 
GBIA, Nzapa ti ala laa ayeke tiri bira ndali ti ala, tongana ti so lo mu zendo ni na 
ala. 

11Ala sara hange: ala ye KOTA GBIA, Nzapa ti ala. 

12Tongana ala zia lege ti KOTA GBIA si ala ngba na tere ti amara so ayeke na popo 
ti ala, tongana ala mu amolenge ti ala ti wali ti ga awali ti ala, tongana ala gue na 
ndo ti amara ni si amara ni aga na ndo ti ala, 

13ayeke nzoni ala hinga biani atene, fade KOTA GBIA, Nzapa ti ala ayeke ngba ti 
tumba azo ti mara so na dawa ti ala pepe. Amara ni ayeke ga tongana gbanda 
wala kuku ti gbungo ala, wala tongana zaza so a yeke pika na ndö ti peko ti ala, 
wala tongana ki na le ti ala. Na ndani, ala yeke hunzi kue na ndö ti nzoni sese so 
KOTA GBIA, Nzapa ti ala amu na ala. 

14Ti mbi, mbi ga nduru ti zia sese so awe. Me ti ala, ayeke nzoni ala hinga na be 
ti ala kue, na yingo ti ala kue atene, azendo so kue KOTA GBIA, Nzapa ti ala amu 
na ala angba senge pepe; lo sara ye kue alingbi na ni. 

15Biani, legeoko tongana ti so KOTA GBIA, Nzapa ti ala asara ye alingbi na azendo 
so lo mu na ala, fade lo yeke sara si aye ti sioni so kue lo tene tënë ni ayeke si na 
ala. Fade lo yeke sara si ala hunzi kue na ndö ti nzoni sese so lo mu na ala. 

16Tongana ala bata tënë ti mbuki so KOTA GBIA, Nzapa ti ala amu yanga na ala 
ti sara so pepe, tongana ala kuku na gbe ti ambeni nzapa nde ti voro ala, fade 
ngonzo ti KOTA GBIA ayeke londo na tere ti ala tongana wâ si lo yeke sara titene 
ala hunzi gi hio na ndö ti nzoni sese so lo mu na ala.” 

Josué 24 

Azo ti Israel aleke na be ti ala ti sara kua gi na KOTA GBIA 

1Josué abongbi amara ti Israel kue na Sishem. Lo iri akangba ti ala, amakonzi ti 
ala, awafango-ngbanga ti ala nga na awafango-ndia ti ala. Ala ga aluti na dawa ti 
Nzapa. 

2Tongaso Josué atene na azo ni kue, atene: “Tënë so KOTA GBIA, Nzapa ti Israel 
atene ayeke so: ‘Akotara ti ala so ayeke azo ti sewa ti Tera, babâ ti Abraham na 



484 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

babâ ti Nahor ayeke ando na mbage ti ngu ti Efrate. Akotara ti ala ni ayeke voro 
ando ambeni nzapa nde. 

3 Mbi zi Abraham, kotara ti ala na kodro so ayeke na mbage ti ngu ti Efrate, mbi 
sara si lo tambula na sese ti Kanaan kue. Mbi sara si asewa ti lo awu mingi. Mbi 
mu na lo Isaac. 

4Mbi mu na Isaac, Jacob na Ezau. Mbi mu sese ti ndö ti hoto ti Seir na Ezau titene 
aga ti lo. Me Jacob na amolenge ti lo ague ti ala na Ezipte. 

5 Aninga na pekoni, mbi tokua Moïse na Aaron si mbi sara si akpale nde nde ati 
na ndö ti azo ti Ezipte. Na pekoni, mbi sara si ala azo ti Israel, ala londo na Ezipte, 
ala sigigi. 

6Mbi sara si akotara ti ala alondo na Ezipte asigigi si ala si na kota ngu-ingo ti 
Asosongo. Azo ti Ezipte amu apusu ti mbarata na azo ti kpengo na ambarata si 
ala tumba peko ti akotara ti ala ni ngbii asi na kota ngu-ingo ti Asosongo ni. 

7 Tongaso akotara ti ala adekongo na mbi KOTA GBIA si mbi zia mbeni 
ngbongboro mbinda na popo ti ala na azo ti Ezipte. Na pekoni, mbi sara si ngu ti 
kota ngu-ingo ni akiri na ndö ti azo ti Ezipte si amene ala. Ala azo ti Israel, ala 
baa na le ti ala ye so mbi sara na azo ti Ezipte so! Ala azo ti Israel, ala ninga mingi 
na benyama. 

8Na pekoni mbi gue na ala, azo ti Israel na sese ti azo ti mara ti Amori so ayeke 
na To ti ngu ti Jourdain. Azo ti Amori ni atiri bira na ala si mbi zia azo ti Amori ni 
na maboko ti ala. Ala azo ti Israel, ala mu sese ti azo ni aga ti ala, ngbanga ti so 
mbi fâ azo ni, mbi hunzi ala kue na dawa ti ala. 

9Balak, molenge ti Sipor, gbia ti Moab, alondo ti tiri na ala, azo ti Israel. Lo iri 
Balaam, molenge ti Beor titene lo ga lo deba ala. 

10 Me mbi ke ti ma Balaam. Balaam asara gi tufa na ndö ti ala; tongaso mbi zi ala 
na maboko ti Balak. 

11 Ala fâ ngu ti Jourdain si ala si na Jéricho. Azo ti Jéricho ni atiri bira na ala. Azo 
ti mara ti Amori, ala ti Perizi, ala ti Kanaan, ala ti Het, ala ti Girgashi, ala ti Hivi 
na ala ti Yebus nga atiri bira na ala. Me mbi zia azo ni kue na maboko ti ala, azo 
ti Israel. 

12 Mbi tokua adidiri kozo ti ala si adidiri ni atumba agbia use ti Amori yongoro 
na tere ti ala, azo ti Israel. Ayongoro zeme ti ala wala akokora ti ala laa atumba 
agbia ni pepe. 

13Mbi mu na ala azo ti Israel, mbeni sese so ala baa pasi si awara ni pepe. Mbi 
mu na ala agbata so ala laa aleke ni pepe, me ala yeke lango daa. Mbi mu na ala 
ayaka ti vinye na akeke ti olive so ala laa alu ni pepe, me ala yeke te ale ni.’ ” 

14Josué akiri atene: “Fadeso, ala kpe mbeto ti KOTA GBIA, ala sara kua na lo na 
legeni nga na be ti ala kue! Anzapa so akotara ti ala asara ando kua na ala na 
mbage ti ngu ti Efrate nga na ti Ezipte so, ala zi anzapa ni yamba si ala sara kua 
gi na KOTA GBIA. 

15Tongana sarango kua ti KOTA GBIA anzere na ala pepe, ala soro laso anzapa 
so ala ye ti sara kua na ala: wala ala ye ti voro anzapa so akotara ti ala avoro ala 
ando na mbage ti ngu ti Efrate, wala ala ye ti voro anzapa ti mara ti Amori so ala 
ayeke na popo ti ala. Me ti mbi na azo ti da ti mbi, fade e yeke sara kua na KOTA 
GBIA.” 

16Azo ni akiri tënë: “E lingbi ti zia KOTA GBIA oko pepe ti sara kua na ambeni 
nzapa nde! 

17Biani, KOTA GBIA Nzapa ti e laa asara si e sigigi, e na akotara ti e na Ezipte, ndo 
so lani e yeke angbaa daa. Lo sara akota ye ti kpene so le ti e kue abaa ni; lo bata 
e na ndembe so kue e yeke tambula na lege na gango ni, na popo ti amara so kue 
e hon na ya ti akodro ti ala. 

18KOTA GBIA atumba amara kue na dawa ti e, mbirimbiri azo ti mara ti Amori 
so ayeke lango ando na sese ni so. Tongaso, e nga, fade e yeke sara kua na KOTA 
GBIA, ngbanga ti so lo yeke Nzapa ti e.” 

19 Josué atene na azo ni, atene: “Ala lingbi ti sara kua na KOTA GBIA pepe, 
ngbanga ti so lo yeke Nzapa so lo yeke nde si lo yeke nzoni kue; lo yeke Nzapa 
so ayeke sara mbanda ti azo ti lo. Ndali ngangu li ti ala na siokpari ti ala, fade lo 
yeke zi tënë na li ti ala pepe. 

20Tongana ala zia KOTA GBIA ti sara kua na ambeni nzapa nde, fade lo yeke kiri 
na ndö ti ala ti sara sioni na ala, lo yeke fâ ala ti hunzi ala na peko ti nzoni so lo 
sara na ala.” 

21Azo ni akiri tënë na Josué, atene: “Ên-en! E yeke sara kua gi na KOTA GBIA.” 

22Josué atene na azo ni, atene: “Ala wani laa asoro ti sara kua na KOTA GBIA: 
tënë ti ala laa ayeke fâ ngbanga na li ti ala.” Azo ni akiri tënë: “E yeda!” 

23Tongaso Josué atene: “Fadeso, ala zi anzapa nde so ayeke na popo ti ala! Ala 
mu be ti ala kue na KOTA GBIA, Nzapa ti Israel!” 

24Azo ni akiri tënë na Josué, atene: “Biani, e yeke sara kua na KOTA GBIA, Nzapa 
ti e; e yeke ma yanga ti lo!” 

25Na lango ni so, Josué na azo ni aga ambuki. Lo leke andia na aye so Nzapa afa 
ndali ti azo na gbata ti Sishem. 

26Josué asu atënë so na ya ti mbeti ti Ndia ti Nzapa. Na pekoni, lo mu mbeni kota 
têne, lo leke ni aluti na nduzu na gbe ti keke ti shene, na ndo so a zia nde ndali ti 
KOTA GBIA. 



486 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

27Josué atene na azo ni kue, atene: “Ala baa têne so mbirimbiri: ni laa ayeke fâ 
ngbanga na li ti e ndali ti tënë so asigigi na yanga ti e, ngbanga ti so têne ni ama 
atënë so kue KOTA GBIA atene na e. Biani, fade têne ni ayeke fâ ngbanga na li ti 
ala ti kanga lege na ala ti bere tënë ti Nzapa ti ala.” 

28Na pekoni, Josué atene na azo ni titene zo oko oko akiri na sese so a mu na lo 
ti ga ti lo. 

Josué akui 

29Na peko ti aye so, Josué, molenge ti Nune, zo ti kua ti KOTA GBIA, akui na ngu 
ngbangbo oko na baleoko. 

30A lu lo na sese so a mu na lo titene aga ti lo na gbata ti Timnat-Sera, na sese ti 
Efraim, ndo so ahoto ayeke daa na Banga ti hoto ti Gaash. 

31Azo ti Israel asara kua na KOTA GBIA na ngoi so kue Josué angba na fini, nga 
na ngoi so kue akangba so asara kua na Josué angba na fini, akangba so ahinga 
aye so kue KOTA GBIA asara na azo ti Israel. 

32Ti abio ti Joseph so azo ti Israel amu na Ezipte si akiri na ni, ala lu ni na Sishem, 
na sese so Jacob avo na maboko ti amolenge ti Hamor, babâ ti Sishem. Lo vo ni 
na ale ti nginza ngbangbo oko. Sese ni aga fadeso ti amolenge ti Joseph. 

33Elazar, molenge ti Aaron, akui nga. A lu lo na ndö ti kete hoto so a mu na 
molenge ti lo Pinas, na sese ti Efraim, ndo so ahoto ayeke daa. 

Awafango-ngbanga 

Awafango-ngbanga 1 

Azo ti Israel asara kodro na Kanaan 

1Na peko ti kuâ ti Josué, azo ti Israel ahunda KOTA GBIA, atene: “Mara wa laa na 
popo ti e ayeke gue kozo ti sara bira na azo ti Kanaan?” 

2KOTA GBIA akiri tënë na ala: “Mara ti Juda laa ayeke gue; mbi zia kodro ni na 
maboko ti ala awe.” 

3Azo ti mara ti Juda atene na a-ita ti ala azo ti mara ti Siméon: “Ala londo, e na 
ala e gue, e mu ndo so a mu na e ti ga ti e so, e yeke sara bira na azo ti Kanaan! 
Na pekoni, fade e na ala, e yeke gue ti mu sese ti ala.” Azo ti mara ti Siméon ayeda 
si ala na azo ti mara ti Juda ague. 

4Azo ti mara ti Juda na ti Siméon alondo na bira na tere ti azo ti Kanaan nga na 
azo ti Perizi. KOTA GBIA azia azo ni na maboko ti ala; ala fâ azo saki baleoko na 
gbata ti Bezek. 

5Na Bezek, ala wara gbia Adoni-Bezek, ala sara bira na lo si ala so benda na ndö 
ti azo ti Kanaan na ti Perizi. 

6Adoni-Bezek akpe; ala tumba peko ti lo si ala gbu lo, ala fâ akota li ti maboko ti 
lo na ti gere ti lo. 

7Adoni-Bezek atene: “Agbia balembarambara so mbi fâ akota li ti maboko ti ala 
na ti gere ti ala ayeke ro lani anduru mapa so ati na gbe ti meza ti mbi. Ye so mbi 
sara so laa Nzapa akiri peko ni na mbi so!” A mu Adoni-Bezek, ague na lo na 
Jérusalem si lo kui kâ. 

8Azo ti Juda atiri bira na azo ti Jérusalem si ala mu gbata ni, ala fâ azo ni kue na 
yongoro zeme ala bi nga wâ na gbata ni. 

9Na pekoni, azo ti Juda ague, atiri bira na azo ti Kanaan so ayeke lango na ndo so 
ahoto ayeke daa. Ala gue nga atiri bira na ala so ayeke lango na mbage ti Mbongo 
nga na ala so ayeke na Kodro-ti-gbeni. 

10Ala gue, atiri bira na azo ti Kanaan so ayeke lango na gbata ti Hebron. Ando, iri 
ti gbata ni ayeke Kiriat-Arba. Kâ, ala fâ azo ti kete mara ti Sheshai, Ahiman na 
Talmai. 

11Ala londo na ndo so si ala gue, atiri bira na azo ti Debir. Ando, iri ti gbata ni 
ayeke Kiriat-Sefer. 

12Kaleb atene: “Zo so ayeke tiri na Kiriat-Sefer ti mu kodro ni, fade mbi yeke mu 
na lo Aksa, molenge ti mbi ti wali titene lo ga wali ti lo.” 



488 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

13Otniel, molenge ti Kenaz so ayeke ngambe ti Kaleb ague, amu gbata ti Kiriat-
Sefer. Tongaso Kaleb amu na lo molenge ti lo Aksa si aga wali ti lo. 

14So Aksa aga na da ti Otniel awe, lo pusu Otniel titene lo hunda yaka na maboko 
ti babâ ti lo. Aksa alondo na ndö ti lele ti lo azu na sese si Kaleb ahunda lo: “Mo 
ye nyen?” 

15Lo kiri tënë na lo: “Sara nzoni be na mbi! Sese so ayeke na Mbongo si mo mu 
na mbi so ayeke kuru ni. Mbi ye titene mo mu na mbi adu ti ngu nga”. Tongaso 
Kaleb amu na lo du ti ngu ti mbage ti nduzu na du ti ngu ti mbage ti gbeni. 

16Babâ ti wali ti Moïse ayeke zo ti mara ti Keni. Ahale ti lo na azo ti mara ti Juda 
alondo na gbata ti Amburu si ague na benyama ti Juda so ayeke na Mbongo ti 
sese ti Arad. Ala gue, asara kodro na popo ti azo ti Amalek. 

17Azo ti mara ti Juda na azo ti mara ti Siméon so ayeke a-ita ti ala, alondo si ala 
gue, atiri bira na azo ti Kanaan so ayeke lango na gbata ti Sefat; ala fâ azo ti gbata 
ni si ala buba gbata ni biani biani. Iri ti gbata ni fadeso ayeke Horma, so ti tene 
“Lo so a buba lo biani biani”. 

18Mara ti Juda ague, amu agbata ti Gaza, Askalon, Ekron na asese ti ala kue. 

19KOTA GBIA wani ayeke na azo ti Juda, lo sara si ala mu sese so ahoto ayeke 
daa. Me ala tumba azo so alango na lando ti gbeni so pepe, ngbanga ti so azo ni 
ayeke na apusu ti bira so a sara na wen. 

20A mu gbata ti Hebron na Kaleb alingbi na tënë ti yanga ti Moïse so lo tene ando. 
Kaleb amu gbata ni na maboko ti akete mara ota ti Anak. 

21Ahale ti Benjamin atumba azo ti mara ti Yebus pepe, ala yeke lango na 
Jérusalem. Tongaso, mara ti Yebus ni na azo ti Benjamin angba ti lango ndo oko 
na Jérusalem ngbii asi laso. 

22 Ahale ti Joseph ague, atiri bira na gbata ti Betel; KOTA GBIA ahale ti Joseph. 

23Ala tokua azo ti gue ti bembe ndo na ya ti gbata ni kue; ando iri ti gbata ni ayeke 
Luz. 

24Azo ti bembengo ndo ni abaa mbeni koli so alondo na gbata ni ti sigigi. Ala tene 
na lo: “Fa na e lege so e lingbi ti hon daa si e li na ya ti gbata ni. Fade e yeke sara 
nzoni be na mo.” 

25Koli ni afa na ala lege ti lingo na ya ti gbata ni, ala li na ya ti gbata ni si ala fâ 
azo ti gbata ni kue na yongoro zeme; me gi koli so, lo na asewa ti lo laa azo ni 
azia ala si ala hon. 

26Koli ni ague na kodro ti azo ti mara ti Het. Kâ, lo leke mbeni gbata so lo di iri ni 
Luz; iri so angba ngbii asi laso. 

27Mara ti Manase awara lege pepe ti mu agbata tongana: Bet-Shean, Taanak, Dor, 
Ibleam na Megido nga na akete kodro so ayeke na tere ni titene aga ti ala. Azo ti 
Kanaan angba ti lango na sese ni so. 

28Na ngoi so azo ti Israel aga ngangu mingi, ala yeke mu azo ti Kanaan ti sara 
akua ti ngbaa; me ala mu sese na maboko ti azo ti Kanaan ni pepe. 

29Mara ti Efraim atumba azo ti Kanaan pepe; ala so ayeke lango na Gezer angba 
ti lango na popo ti azo ti mara ti Efraim. 

30Mara ti Zabulon atumba azo ti Kanaan pepe, ala so ayeke lango na Kitron nga 
na Nahalal so. Ala ngba ti lango na popo ti azo ti mara ti Zabulon, me ala yeke 
sara kua ti ngbaa na azo ti mara ti Zabulon. 

31Mara ti Aser atumba pepe azo so ayeke lango na gbata ti Ako, Sidon, Alab, 
Akzib, Helba, Afik nga na Rehob; 

32azo ti mara ti Aser angba asara kodro na azo ti Kanaan so ayeke na ya ti akodro 
ni so. Biani, mara ti Aser amu sese na maboko ti azo ti Kanaan pepe. 

33Mara ti Neftali atumba azo so ayeke lango na gbata ti Bet-Shemesh nga na ti 
Bet-Anat pepe. Ala ngba asara kodro na popo ti ala. Me azo ti Kanaan ayeke sara 
kua ti ngbaa na azo ti Bet-Shemesh na azo ti Bet-Anat. 

34Mara ti Amori atumba azo ti mara ti Dan ti gue na ndo so ahoto ayeke daa 
mingi; ala zia lege na ala ti zu na apopo-hoto pepe. 

35Azo ti mara ti Amori angba ti lango na Har-Heres, Ayalon na Shaalbim. Me na 
pekoni, azo ti mara ti Efraim na ti Manase aga ngangu si azo ti mara ti Amori 
ayeke sara kua ti ngbaa na ala. 

36Sese ti azo ti mara ti Amori alondo na gbe ti hoto ti Akparakongo ague ngbii 
asi na kodro ti azo ti Edom. 

Awafango-ngbanga 2 

KOTA GBIA asuku na azo ti lo 

1 Ange ti KOTA GBIA alondo na Gilgal asi na Bokim. Lo tene na azo ti Israel: “Mbi 
laa mbi sara si ala sigigi na kodro ti Ezipte si mbi gue na ala na kodro so mbi deba 
yanga ti mbi ti mu na akotara ti ala. Mbi tene, mbi yeke kiri ti buba pepe mbuki 
so mbi na ala e sara. 

2 Me mbi mu yanga na ala titene ala na azo ti kodro so aga ambuki pepe. Fade ala 
kungbi agbalaka ti azo ni kue na sese. Me ala ma yanga ti mbi pepe. Nyen laa ala 
sara so, nyen? 

3Tongaso mbi tene: ‘Fade mbi yeke tumba azo ni na dawa ti ala pepe; azo ni 
ayeke ngba na popo ti ala, anzapa ti azo ni ayeke duti tongana kuku ndali ti ala.’ 
” 

4So ange ti KOTA GBIA atene tënë so na azo ti Israel kue awe, azo ni kue ati na 
toto. 

5Tongaso ala di iri ti ndo ni Bokim si ala mu sandaga na KOTA GBIA na ndo ni so. 

Josué akui 

6 Na pekoni, Josué azia azo ti Israel titene zo oko oko ague, amu sese so akangbi 
na lo titene aga ye ti lo. 

7Azo ti Israel asara na KOTA GBIA na ngoi so kue Josué angba na fini. Na peko ti 
kuâ ti lo, ala ngba ti sara na KOTA GBIA. Ala ngba ti sara na lo na ngoi so 
kue akangba so ade na fini abaa ando akota ye so KOTA GBIA asara na azo ti 
Israel. 

8Josué, molenge ti Nune, zo ti kua ti KOTA GBIA, akui na ngu ngbangbo oko na 
baleoko. 

9A lu lo na Timnat-Heres, sese so a mu na lo titene aga ti lo na sese ti Efraim, ndo 
so ahoto ayeke daa, na Banga ti hoto ti Gaash. 

10Na pekoni, azo so kue a du ala na ngoi ti Josué akui, ala mu peko ti ababâ ti ala. 
Ambeni zo so a du ala na peko, ala hinga KOTA GBIA pepe, ala hinga nga pepe 
aye so lo sara ndali ti azo ti Israel. 

Azo ti Israel ado KOTA GBIA azia 

11Azo ti Israel asara ye so ayeke sioni na le ti KOTA GBIA: ala voro anzapa Baal. 

12Ala do KOTA GBIA, Nzapa ti akotara ti ala azia, lo so lo sara si ala sigigi na kodro 
ti Ezipte so. Ala gue, avoro ambeni nzapa nde so ayeke anzapa ti azo so alango 
nduru na ala. Ala kuku na gbe ti anzapa ni si ala zia ngonzo na be ti KOTA GBIA. 

13Ala do KOTA GBIA azia, ala voro anzapa Baal na Astarte. 

14KOTA GBIA asara ngonzo na tere ti azo ti Israel. Lo zia ala na maboko ti azo ti 
gbungo ye ti azo si azo ni agbu aye ti ala kue. Lo ka ala na awato ti ala so alango 
nduru na ala; ala lingbi ti gbu le ni na awato ti ala mbeni pepe. 

15Lakue tongana ala yeke gue na bira, KOTA GBIA ayeke sara kue titene a kinda 
ala alingbi gi na tënë ti yanga ti lo nga na deba so lo de na ala. Ala yeke na ya ti 
kota mawa. 

16Tongaso KOTA GBIA asara si awafango-ngbanga abaa na gigi. Kua ti awafango-
ngbanga ni ayeke ti zi azo ti Israel na maboko ti azo ti gbungo aye ti azo. 

17Me azo ti Israel ama yanga ti awafango-ngbanga ti ala ni pepe. Biani, ala kuku 
akpo li ti ala na gbe ti anzapa nde. Gi hio tongaso, ala zia lege so akotara ti ala 

atambula ando daa; ambeni kotara ti ala ayeke azo so abata ndia ti KOTA GBIA; 
sarango ye ti ala akpa ti akotara ti ala ni pepe. 

18Lakue tongana KOTA GBIA amu mbeni wafango-ngbanga na ala, KOTA GBIA 
ayeke na lo; wafango-ngbanga ni ayeke zi azo ti Israel na maboko ti awato ti ala 
na ngoi so kue wafango-ngbanga ni angba na fini. KOTA GBIA ayeke baa mawa 
ti ala tongana ala yeke dema tere ndali ti pasi so ala yeke baa na gbe ti azo so 
ayeke sara sana na ala. 

19Me tongana wafango-ngbanga ni akui awe, ala kiri asara ye ti sioni mingi ahon 
ti akotara ti ala. Ala yeke gue na peko ti ambeni nzapa nde ti sara na ala, ala yeke 
kuku akpo li ti ala na sese na dawa ti anzapa ni. Ala zia asioni sarango ye ti ala 
wala ngangu li ti ala oko pepe. 

KOTA GBIA atara be ti azo ti Israel 

20Ngonzo ti KOTA GBIA alondo tongana wâ na tere ti azo ti Israel si lo tene: “So 
azo ti mara ni abuba lege ti mbuki so mbi na akotara ti ala e sara si ala ke ti ma 
yanga ti mbi so, 

21mbi nga, mbi yeke kiri ti tumba mbeni zo oko ti amara oko pepe, ambeni mara 
so lani Josué ade atumba ala pepe kozo si lo kui so. 

22Na lege ti amara ni, mbi yeke tara be ti azo ti Israel ti hinga, wala ala yeke bata 
ndia ti mbi si ala yeke sara ye alingbi na ni tongana ti so akotara ti ala asara 
ando.” 

23Amara so KOTA GBIA azia ala lani na maboko ti Josué pepe, lo zia ala, ala ngba 
na ya ti kodro ni; lo tumba ala hio pepe. 

Awafango-ngbanga 3 

1 KOTA GBIA azia amara so ti ngba na ya ti kodro ni si na lege ti ala, lo tara be ti 
azo ti Israel, so ti tene ala so aduti ando pepe na ya ti bira so ayeke na Kanaan. 

2Ye ni asi titene azo ti Israel so a du ala na peko si ala de ti hinga bira pepe so, 
alingbi ti manda lege ti sarango bira. 

3Amara so angba na ya ti kodro ni ayeke so: agbia oku ti azo ti Filistii, azo ti 
Kanaan kue, azo ti Sidon nga na azo ti Hivi so ayeke lango na hoto ti Liban, ti 
londo na hoto ti Baal-Hermon ngbii asi na Lebo-Hamat. 

4KOTA GBIA aye si na lege ti amara so, lo tara be ti azo ti Israel ti baa wala ala 
yeke bata andia ti lo so lo mu ando na akotara ti ala na lege ti Moïse. 

5Lege so laa azo ti Israel angba ti lango na popo ti azo ti Kanaan, ti Het, ti Amori, 
ti Perizi, ti Hivi nga na azo ti Yebus. 

6Azo ti Israel amu amolenge-wali ti amara so titene aga awali ti ala; ala mu nga 
amolenge ti ala ti wali na akoli ti amara so, ala voro nga anzapa ti ala. 

AWAFANGO-NGBANGA 
Otniel 

7Azo ti Israel asara ye so ayeke sioni na le ti KOTA GBIA, ala girisa KOTA GBIA, 
Nzapa ti ala si ala voro anzapa Baal na Ashera. 

8Tongaso, ngonzo ti KOTA GBIA alondo na tere ti ala tongana wâ; lo zia ala na 
gbe ti komandema ti Kushan-Rishataim, gbia ti Mezopotamii. Ala sara ngu 
miombe na gbe ti komandema ti lo. 

9Ala dekongo na mbage ti KOTA GBIA, lo mu mbeni zo ti soo ala: Otniel, molenge 
ti Kenaz, ngambe ti Kaleb. 

10Yingo ti KOTA GBIA ayeke na ndö ti Otniel si lo ga wafango-ngbanga na ndö ti 
azo ti Israel. Lo gue na bira. KOTA GBIA azia Kushan-Rishataim, gbia ti 
Mezopotamii na maboko ti lo si lo hon ndö ti Kushan-Rishataim. 

11Siriri akiri na ya ti kodro ni na ya ti ngu baleosio. Na pekoni Otniel, molenge ti 
Kenaz akui. 

Ehud 

12 Azo ti Israel akiri asara ye so ayeke sioni na le ti KOTA GBIA. Ndani laa KOTA 
GBIA amu ngangu na Eglon, gbia ti Moab titene lo gue na tere ti ala, ngbanga ti 
so ala sara ye so ayeke sioni na le ti KOTA GBIA. 

13Eglon amu na tere ti lo azo ti mara ti Amon na ti Amalek titene ala gue, atiri 
bira na azo ti Israel; ala mu gbata ti Amburu. 

14Azo ti Israel asara ngu baleoko na miombe na gbe ti komandema ti gbia Eglon. 

15Ala dekongo na mbage ti KOTA GBIA, lo mu mbeni zo ti soo ala; zo ni ayeke 
Ehud, molenge ti Gera, zo ti mara ti Benjamin. Ehud ayeke sara kua gi na maboko 
ti lo ti wali. Azo ti Israel atokua lapo na maboko ti lo titene lo gue na ni na Eglon, 
gbia ti Moab. 

16Ehud aleke mbeni zeme so yanga ni ayeke use. Zeme ni ayo nduru na 
santimetere baleoku. Lo kanga ni na gbe ti bongo na mbage ti gere ti lo ti koli. 

17Lo gue si lo mu lapo ni na Eglon, gbia ti Moab; andaa Eglon ayeke zo so akono 
yegbe-yegbe. 

18So lo mu na Eglon lapo ni awe, Ehud na azo so ayo lapo ni amu lege ti kiri. 

19Na ndembe so ala si nduru na Gilgal awe, so ti tene ndo so ayanda so asara na 
têne ayeke daa, Ehud amu lege akiri na ndo ti gbia Eglon; lo tene na gbia ni: “Gbia, 
mbeni tënë so abaa gi mo oko ayeke na yanga ti mbi.” Gbia atene na azo so ayeke 
na tere ti lo ti sigigi. Tongaso azo ni kue asigigi. 



493 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

20Gbia Eglon ayeke duti na ya ti kubu ti nduzu so a leke ndali ti lo; ya ti kubu ni 
ade pendere. Ehud apusu nduru na tere ti lo si atene na lo: “Tënë so mbi ye ti 
tene na mo so alondo na Nzapa.” Gbia alondo na nduzu. 

21Ehud ayoro maboko ti lo ti wali, lo gboto zeme so lo kanga na gbe ti bongo na 
mbage ti gere ti lo ti koli so si lo yoro na ya ti gbia ni. 

22Le ti zeme ni na keke ni kue ali na ya ti gbia ni si mafuta ti ya ti lo kue akanga 
ndö ni, ngbanga ti so Ehud agboto zeme ni pepe; lo sigigi na mbage ti peko. 

23So lo sigigi na yanga ti kubu ti mbage ti peko ni awe, lo kanga ayanga ti kubu ti 
nduzu ni kue na kerere na ndö ti gbia ni. 

24So lo sigigi lo hon awe, azo ti kua ti gbia ni aga; ala baa so ayanga ti kubu ti 
nduzu ni akanga kangango. Ala tene na be ti ala: “E hinga pepe, gbia angba na 
kabinee na ya ti dengo kubu so!” 

25Ala ku gbaa, gbia azi ayanga ti kubu ni pepe. Ala mu kerere si ala zi na ni. Ala 
baa so wa ti ala laa ayeke lango na sese so; lo kui awe! 

26Na ndembe so ala ngba fade ti ku so, Ehud akpe ti lo ahon awe. Lo kpe ngbii lo 
hon ndo so ayanda ti têne ayeke daa; lo gue ti soo tere ti lo na mbage ti Seira. 

27So lo si na sese ti Israel awe, lo huru didi na sese ti Efraim, ndo so ahoto ayeke 
daa titene lo bongbi azo ti Israel. Lo mu li ni, azo ti Israel ayeke na peko ti lo si 
ala londo ti zu hoto ni. 

28Lo tene na ala: “Ala mu peko ti mbi, ngbanga ti so KOTA GBIA azia azo ti Moab 
so ayeke awato ti ala na maboko ti ala awe.” Azo ni amu peko ti Ehud si ala gue, 
akanga lege na ndo so azo ayeke fâ ka ngu ti Jourdain daa na gere; ndo ni ayeke 
na lege ti guengo na sese ti Moab. Ala zia zo oko ti mara ti Moab ti fâ ngu ni pepe. 

29Na lango ni so, ala fâ azo ti Moab nduru na saki baleoko. Azo so azo ti Israel afâ 
ala, ala kue ayeke akoli so akono si ayeke na ngangu. Zo ti Moab oko akpe na 
maboko ti ala pepe. 

30Ti londo na lango ni so, azo ti mara ti Moab ati na gbe ti azo ti Israel si siriri 
akiri na ya ti kodro ni ngu balemiombe. 

Shamgar 

31Na peko ti Ehud ayeke Shamgar, molenge ti Anat. Lo fâ azo ti Filistii ngbangbo 
omene na keke ti fango lege na abagara. Lo nga lo soo azo ti Israel na ya ti aye ti 
ngangu. 

Awafango-ngbanga 4 

Debora na Barak 

1Na peko ti kuâ ti Ehud, azo ti Israel akiri asara ye so ayeke sioni na le ti KOTA 
GBIA. 

2Nilaa KOTA GBIA azia ala na maboko ti Yabin, gbia ti Kanaan; lo yeke lango na 
gbata ti Hasor. Makonzi ti aturugu ti lo ayeke Sisra; Sisra ayeke lango ti lo na 
Harosheth-Goim. 

3 Yabin ayeke na apusu ti bira ngbangbo gumbaya so a sara na wen; lo sara sana 
na azo ti Israel na ya ti ngu baleuse. Tongaso azo ti Israel adekongo na KOTA 
GBIA titene lo mu maboko na ala. 

4Na ngoi ni so, Debora ayeke wayanga-Nzapa; lo yeke wali ti Lapidot; Debora 
ayeke nga wafango-ngbanga na kodro ti Israel. 

5Lo yeke duti na gbe ti keke ti mburu so a iri ni “Keke ti mburu ti Debora”; ndo 
ni ayeke na popo ti gbata ti Rama na Betel, na sese ti Efraim, na ndo so ahoto 
ayeke daa. Kâ laa azo ti Israel ayeke gue ti baa lo titene lo fâ ya ti angbanga ti ala. 

6Mbeni lâ, Debora atokua ti iri Barak, molenge ti Abinoam. Barak ayeke na kodro 
ti Kedesh na sese ti Neftali. Debora atene na lo: “KOTA GBIA, Nzapa ti Israel amu 
yanga atene, mo londo, mo gue, mo mu akoli saki baleoko na popo ti azo ti mara 
ti Neftali na ti Zabulon, mo gue na ala na ndö ti hoto ti Tabor. 

7Fade mbi yeke pusu Sisra, makonzi ti aturugu ti Yabin titene lo mu apusu ti 
mbarata ti lo na aturugu ti lo kue ti ga ti tiri bira na mo na tere ti kete ngu ti 
Kishon. Kâ, fade mbi yeke zia lo na maboko ti mo.” 

8Barak akiri tënë na Debora, atene: “Tongana mbi na mo, e gue, fade mbi yeke 
gue, me tongana mo gue na mbi pepe, fade mbi nga, mbi yeke gue pepe.” 

9Debora atene: “Fade mbi na mo, e yeke gue. Me ayeke nzoni mo hinga, mo tene, 
mo yeke wara gonda ndali ti bira so pepe, ngbanga ti so KOTA GBIA ayeke zia 
ande Sisra na maboko ti senge wali.” Debora alondo si ague na Kedesh, lo na 
Barak. 

10Barak airi azo ti mara ti Zabulon na ti Neftali ti bongbi na Kedesh. Akoli saki 
baleoko alondo si amu peko ti lo; Debora nga ague na lo. 

11Heber, zo ti kete mara ti Keni akangbi na azo ti mara ti lo, azo ti sewa ti Hobab, 
kogara ti Moïse. Heber ague, aleke da ti lo ti bongo nduru na kodro ti Kedesh, na 
gbe ti kota keke ti shene ti kodro ti Saananim. 

12Sisra ama a tene, Barak, molenge ti Abinoam, asi na hoto ti Tabor awe. 

13Tongaso, Sisra alondo si lo bongbi apusu ti bira so a sara na wen, wungo ni 
ayeke ngbangbo gumbaya. Lo bongbi aturugu ti lo kue, ala londo na Harosheth-
Goim si ala gue na tere ti kete ngu ti Kishon. 

14Debora atene na Barak: “Londo! Baa, lango so KOTA GBIA aleke titene Sisra ati 
na maboko ti mo alingbi awe! KOTA GBIA wani laa ayeke tambula na dawa ti 
mo.” Barak alondo na li ti hoto ti Tabor si lo zu, lo na aturugu saki baleoko so 
ayeke na peko ti lo. 

15KOTA GBIA azia kota wusuwusu na popo ti aturugu nga na apusu ti Sisra; ala 
kue akpe kirikiri na dawa ti ayongoro zeme ti azo ti Israel. Sisra alondo na ya ti 
pusu ti bira ti lo, lo zu na sese si lo zia gere daa. 

16Barak atumba peko ti apusu ti bira ni nga na aturugu ni ngbii lo si na 
Harosheth-Goim. Lo fâ aturugu ti Sisra kue, mbeni oko angba pepe. 

17Sisra akpe na gere ngbii, lo si na da ti bongo ti Yael, wali ti Heber, zo ti kete 
mara ti Keni. Andaa na ngoi ni so, siriri ayeke na popo ti azo ti da ti Heber na 
gbia Yabin ti gbata ti Hasor. 

18Yael asigigi ayamba Sisra si lo tene na lo: “Kota zo, li na da ti mbi! Sara mbeto 
pepe!” Sisra ali na da ti Yael si lo honde Sisra na gbe ti balangeti. 

19Sisra atene na Yael: “Mbi gbu gere ti mo, mu na mbi ngu kete mbi nyon; nzara 
ti ngu ahon ndö ti mbi.” Yael azi yanga ti ngbenda so a leke na poro ti nyama, lo 
tuku ngu ti me ti bagara so ayeke na ya ni si lo mu na lo ti nyon. Na pekoni, lo kiri 
lo bi balangeti ni na ndö ti lo. 

20Sisra akiri atene na Yael: “Mo luti na yanga ti da ti bongo ni; tongana mbeni zo 
aga, ahunda mo, atene: ‘Zo ayeke na ndo so?’ Fade mo kiri tënë na lo: ‘Ên-en!’ ” 

21Sisra akui na lango; Yael, wali ti Heber amu mbeni nduru keke so a kpo ni ti 
gbu da ti bongo, lo mu nga martoo, lo gue yeke-yeke, lo si na tere ti Sisra si lo 
kpo li ti lo na keke ni; keke ni asigigi na mbage ti li ti lo si ali na ya ti sese. Lege 
so Sisra akui laa. 

22Barak angba ti tumba peko ti Sisra. So lo si awe, Yael asigigi ayamba lo si atene 
na lo: “Mo ga, mbi fa na mo koli so mo yeke gi lo so.” Barak ali na da ti Yael, lo 
baa gi kuâ ti Sisra laa alango na sese; keke ti da ni angba na ya ti li ti lo. 

23Na lango ni so, Nzapa asara si Yabin, gbia ti Kanaan ati na gbe ti azo ti Israel. 

24Ala sara ngangu mingi na Yabin; ala gue na lo ngbii ala fâ lo. 

Awafango-ngbanga 5 

Bia ti Debora 

1Na lango ni so, Debora na Barak, molenge ti Abinoam ahe bia so, ala tene: 

2“Na kodro ti Israel, zo oko oko ayeke nduru ti tiri bira, azo ayeda na be ti ala ti 
gue na bira: ala mu singila na KOTA GBIA! 

3Ala agbia ti sese, ala ma mbi si! Ala amakonzi ti kodro, ala dingi mê ti ala, ala ma 
si! Mbi ye ti he bia ndali ti KOTA GBIA! Mbi ye ti he bia ndali ti KOTA GBIA, Nzapa 
ti Israel. 

4KOTA GBIA, so mo londo na kodro ti Edom, so mo ye ti zu na hoto ti Seir, sese 
ayingi, ngu alondo na ya ti ambinda atuku na sese, ngu-Nzapa alondo na yayu 
apika mingi. 

5 Ahoto ayingi na dawa ti mo, KOTA GBIA ti Sinai. Ala yingi na dawa ti mo, Nzapa 
ti Israel. 

6Na ngoi ti Shamgar, molenge ti Anat, na ngoi ti Yael, ndö ti alege ade dengo. Azo 
so ahon na lege, ala mu gi akete lege ti hon. 

7Amakonzi ayeke daa mbeni pepe, makonzi oko ayeke daa pepe na kodro ti 
Israel ngbii asi na ngoi so, mbi Debora, mbi londo na nduzu, ngbii asi na ngoi so 
mbi ga tongana mama ti azo ti Israel. 

8Azo asoro afini nzapa, tongaso bira ati na ya ti kodro ni. Me zo ayeke baa vala 
wala likongo oko pepe na popo ti azo ti Israel, ataa mbeni oko pepe na popo ti 
aturugu saki baleosio. 

9Be ti mbi ayeke na ndö ti amakonzi ti Israel, na ndö ti azo so alondo na be ti ala 
wani ti gue na bira. Ayeke nzoni ala mu singila na KOTA GBIA! 

10Ala so ayeke ko na ndö ti avuru mama ti lele, ala so ayeke duti na ndö ti atapi 
nga na ala so ayeke tambula na ndö ti alege, ala gbu li ti ala si! 

11Na tere ti adu ti ngu, ala ma go ti azo ti kangbingo ngu. Kâ, ala yeke he bia ti 
gonda na Nzapa, ngbanga ti anzoni ye so lo sara na amakonzi ti Israel. Tongaso, 
azo ti KOTA GBIA azu na yanga ti gbata. 

12Zingo, zingo, Debora! Zingo, zingo, mo he bia ti bira! Londo, Barak, molenge ti 
Abinoam! Londo mo kiri na azo ti mo so a gbu ala! 

13Tanga ti azo so angba so ayeke zu na mbage ti amakonzi. Azo ti KOTA GBIA 
abongbi na tere ti lo tongana awalombe. 

14Azo so akinda azo ti Amalek alondo na Efraim si aga. Azo ti mara ti Benjamin 
amu peko ti ala; ala li na popo ti aturugu ti ala. Amakonzi alondo na Makir si aga. 
Akota zo ti aturugu alondo ti ala na Zabulon si aga. 

15Amakonzi ti mara ti Isakar abongbi oko na Debora; azo ti mara ti Isakar amu 
peko ti Barak na lando. Me na popo ti akete mara ti Ruben, azo apika patara ahon 
ndoni! 

16Ngbanga ti nyen laa ala ngba ti duti na tere ti gbagba ti ataba ti ma gi iringo 
ndo ti azo ti batango ataba ni so? Na popo ti akete mara ti Ruben, pikango patara 
ahon ndoni! 

17Azo ti mara ti Galaad angba ti ala na mbage ti To ti ngu ti Jourdain. Ngbanga ti 
nyen laa azo ti mara ti Dan ayeke lango ti ala na tere ti amangboko so? Azo ti 
mara ti Aser ayeke ti ala na yanga ti kota ngu-ingo, ndo so amangboko ayeke luti 
daa! 

18Ti azo ti mara ti Zabulon, ala na azo ti mara ti Neftali ayeda ti gue na le ti kuâ, 
na ndo so bira ayeke kporo daa. 

19Agbia so ayeke awato asi, ala sara bira; agbia ti Kanaan atiri bira na Taanak, 
nduru na ngu ti Megido. Me ala gbu kungba wala nginza na peko ti bira pepe. 

20Atongoro ti nduzu nga asara bira; na lege so ala yeke tambula daa, atongoro ni 
asara bira na Sisra. 

21Kete ngu ti Kishon, kete ngu so asua ngbene ye aninga, asua amu awato ni kue 
ahon na ala. E gue na bira na mbeto pepe! 

22Tongaso, asokoto ti ambarata apika sese, ala yeke kpe loro kpakata, kpakata, 
kpakata! 

23 Ange ti KOTA GBIA atene: Ala deba azo ti gbata ti Meroz! Ala deba ala, ngbanga 
ti so ala ke ti ga ti mu maboko na KOTA GBIA! Ala ke ti mu maboko na angangu 
turugu ti lo. 

24E gonda Yael, wali ti Heber, zo ti mara ti Keni! E gonda lo na popo ti awali so 
kue ayeke lango na ya ti da ti bongo! 

25Sisra ahunda ngu ti nyon, Yael amu na lo ngu ti me ti bagara! Na ya ti kopo ti 
akota zo, lo mu na lo pendere ngu ti me ti bagara! 

26Na mbeni maboko ti lo, lo gbu keke so yanga ni aza si na maboko ti lo ti koli, lo 
gbu martoo ti azo ti kua. Lo pika li ti Sisra si bio ni asuru; lo koro ya ti li ti lo. 

27Koli ni akuku na gbe ti Yael, lo ti, lo lango na sese; lo kuku na gbe ti Yael, lo ti. 
Gi na ndo so lo kuku daa so, lo ti si lo kui. 

28Mama ti Sisra aluti na da si lo yeke baa ndo na gigi na le ti fenetere, lo yeke baa 
ndo na popo ti awen ti fenetere ni si lo yeke dema tere ti lo, lo tene: ‘Ngbanga ti 
nyen laa pusu ti mbarata ti lo asi hio pepe so-oo? Ngbanga ti nyen laa agere ti 
pusu ti mbarata ti lo ayeke hara harango so-oo?’ 

29Ambeni wali ti yangbo ni so ayeke na ndara mingi akiri tënë na lo si lo wani, lo 
tene: 

30‘E hinga pepe, ala ngba ti kangbi aye so ala gbu na peko ti bira: maseka-wali 
oko wala use ndali ti turugu oko oko kue. Sisra awara ti lo abongo ti nzoroko; a 
fu bongo ni na pendere nzoroko nde nde. A fu ni mbage na mbage ti zia na go ti 
zo so aso benda na ya ti bira.’ 

31KOTA GBIA, ayeke nzoni awato ti mo kue akui tongana ti so Sisra akui. Ayeke 
nzoni ala so aye mo aga tongana lâ so ato nda ti su na ngangu!” Tongaso siriri 
akiri na ya ti kodro ni na ya ti ngu baleosio. 

Awafango-ngbanga 6 

Azo ti Madian asara ngangu na azo ti Israel 

1Azo ti Israel asara ye so ayeke sioni na le ti KOTA GBIA; tongaso KOTA GBIA 
azia ala na maboko ti azo ti Madian na ya ti ngu mbarambara. 

2Azo ti Madian asara ngangu mingi na azo ti Israel. Ndali ti azo ti Madian ni, azo 
ti Israel aleke ando na gbe ti sese, na ya ti adu ti têne nga na li ti ahoto ti honde 
tere ti ala daa. 

3 Lakue tongana azo ti Israel alu ale ti kobe ti ala, azo ti Madian ayeke ga ti tiri 
bira na ala; azo ti Madian abongbi na azo ti Amalek nga na ambeni mara ti mbage 
ti To. 

4Ala ga asara bâbâ ti ala na ndö ti sese ti azo ti Israel, ala buba akobe ti yaka ngbii 
asi na gbata ti Gaza. Ala zia kobe na azo ti Israel oko pepe; ataa ataba na angasa, 
ataa abagara, ataa alele, ala zia mbeni ye oko pepe. 

5Tongana azo ti Madian ayeke londo ti gue na tere ti azo ti Israel, ala yeke mu 
anyama ti ala nga na ada ti ala ti bongo kue; ala yeke gue gbani gbani tongana 
akinda-gozo, ala na azambala ti ala, zo alingbi ti diko wungo ti ala pepe. Ala mu 
ya ti kodro ni kue si ala buba ni kue. 

6Sarango ye ti azo ti Madian abi azo ti Israel na ya ti kota yere; nilaa azo ti Israel 
adekongo na mbage ti KOTA GBIA titene lo mu maboko na ala. 

7So azo ti Israel adekongo na KOTA GBIA titene lo zi ala na maboko ti azo ti 
Madian, 

8KOTA GBIA atokua na ala mbeni wayanga-Nzapa; lo tene na ala: “Tënë so KOTA 
GBIA, Nzapa ti Israel atene ayeke so: ‘Mbi laa mbi sara si ala sigigi na sese ti 
Ezipte, mbi laa mbi zi ala na ndo so ala yeke lani angbaa daa. 

9Mbi laa mbi zi ala na maboko ti azo ti Ezipte nga na maboko ti azo so kue asara 
ngangu na ala; mbi tumba azo ni na dawa ti ala si mbi mu na ala kodro ti azo ni. 

10Mbi tene na ala: Mbi yeke KOTA GBIA, Nzapa ti ala. Ayeke nzoni ala voro 
anzapa ti azo ti Amori pepe so ayeke lango na sese ti ala.’ Me ala ke ti ma yanga 
ti mbi.” 

Nzapa airi Gédéon ti soo azo ti Israel 

11 Ange ti KOTA GBIA asi na kete kodro ti Ofra; lo duti na gbe ti keke ti shene ti 
Yoash, zo ti kete mara ti Abiezer. Gédéon, molenge ti Yoash angba ti pika le ti ble 

na ya ti du so a leke titene apete ale ti vinye daa; lo sara tongaso titene azo ti 
Madian abaa ni pepe. 

12Ange ti KOTA GBIA asi na lo si atene na lo: “KOTA GBIA ayeke na mo, kpengba 
turugu!” 

13Gédéon atene na lo: “Babâ, mbi gbu gere ti mo! Tongana KOTA GBIA ayeke na 
e, ngbanga ti nyen laa aye so kue asi na e? Aye ti dongo be so lo sara si akotara ti 
e atene tënë ni ando so ayeke na ndo wa? Ala yeke tene ka na e biani, ala tene: 
‘KOTA GBIA laa asara si e sigigi na sese ti Ezipte!’ Fadeso, KOTA GBIA ado e azia 
awe; lo zia e na maboko ti azo ti Madian!” 

14KOTA GBIA abaa ndo na mbage ti Gédéon si atene na lo: “Na ngangu so mo 
yeke na ni, gue, mo zi azo ti Israel na maboko ti azo ti Madian! Mbi laa mbi tokua 
mo.” 

15Gédéon akiri tënë na lo: “Kota Gbia, mbi gbu gere ti mo! Fade mbi yeke soo azo 
ti Israel ni tongana nyen? Mara ti mbi ayeke kete mara na popo ti mara ti Manase. 
Ti mbi, mbi yeke gi ndangba molenge ti ya ti sewa ti mbi.” 

16KOTA GBIA atene na lo: “Fade mbi yeke na mo; mo yeke kinda azo ti Madian, 
mo baa mo tene, gi zo oko laa mo kinda lo.” 

17Gédéon akiri atene na KOTA GBIA: “Tongana mo baa mbi na nzoni le, ayeke 
nzoni mo fa na mbi mbeni ye so afa atene, mo laa mo yeke tene tënë na mbi so. 

18Mbi gbu gere ti mo, ayeke nzoni mo hon pepe; mo ku, mbi ga na sandaga ti mbi, 
mbi ya ni na mo si.” KOTA GBIA akiri tënë: “Mbi yeke ku mo ngbii mo ga si.” 

19Gédéon ague, ato kete ngasa; lo mu kilo baleota ti farini si lo zö na mapa so a 
sara na mama ni pepe. Lo zia kasa ti nyama ni na ya ti mbeni sakpa si lo zia ngu 
ti kasa ni na ya ti mbeni ta; lo gue na ni na gbe ti keke ti shene ni si lo mu na ange 
ti KOTA GBIA. 

20Ange ni atene na lo: “Mu kasa ni na mapa so a sara na mama ni pepe so, mo 
gue, mo zia na ndö ti têne so. Na pekoni, mo tuku ngu ti kasa ni na ndö ni.” 
Gédéon asara gi tongaso. 

21Tongaso ange ti KOTA GBIA ayeke na nduru keke na maboko ti lo; lo ndu kasa 
nga na mapa ni na keke ni. Wâ alondo na ya ti têne ni si agbi kasa ni nga na mapa 
ni kue. Na pekoni ange ni ahon, Gédéon akiri abaa lo pepe. 

22Gédéon ahinga atene, ange ti KOTA GBIA laa; lo tene na be ti lo: “Mawa na mbi 
Kota Gbia NZAPA! Mbi baa ange ti mo le na le!” 

23Me KOTA GBIA atene na lo: “Duti na siriri, sara mbeto pepe! Mo yeke kui pepe.” 

24Na ndo ni so, Gédéon aleke mbeni gbalaka na KOTA GBIA si lo di iri ni: “KOTA 
GBIA ayeke mu siriri.” Gbalaka ni angba na Ofra, kodro ti kete mara ti Abiezer 
ngbii asi laso. 

Gédéon akungbi gbalaka ti nzapa Baal na sese 

25Gi na bi ni so, KOTA GBIA atene na Gédéon: “Mu koli-bagara ti babâ ti mo, so ti 
tene use koli-bagara ni so ngu ti lo ayeke mbarambara so. Gue mo kungbi na sese 
gbalaka so babâ ti mo ayeke mu asandaga na Baal so. Mo fâ nga keke so ayeke 
na tere ni si a leke aluti na nduzu ndali ti nzapa-wali Ashera. 

26Fade mo leke na KOTA GBIA, Nzapa ti mo mbeni gbalaka so a leke ni nzoni na 
li ti hoto so. Na pekoni, mo mu koli-bagara ni, mo ya na sandaga so a yeke gbi ni 
kue na wâ na KOTA GBIA. Mo mu keke so a leke aluti na nduzu ndali ti Ashera si 
mo fâ ni so, mo gbi na sandaga ni.” 

27Gédéon amu akoli baleoko na popo ti azo ti kua ti lo, lo sara ye so KOTA GBIA 
ahunda na lo. Lo sara ye ni na kota lâ pepe; lo sara ni na bi ndali ti so lo sara 
mbeto ti azo ti da ti babâ ti lo nga na azo ti gbata ni. 

28Na ndaperere, so azo ti gbata ni azingo, ala baa so a kungbi gbalaka ti Baal na 
sese awe; ala baa nga so a de keke so a leke aluti na nduzu ndali ti Ashera si 
ayeke na tere ni; a mu use koli-bagara na sandaga so a yeke gbi ni kue na wâ na 
ndö ti fini gbalaka ni. 

29Ala yeke hunda tere ti ala na popo ti ala: “Zo wa laa asara ye so, zo wa?” Ala 
hunda nda ti tënë ni si azo atene na ala: “Gédéon, molenge ti Yoash laa asara ni.” 

30Tongaso azo ti gbata ni atene na Yoash: “Ga na molenge ti mo ni; lo lingbi na 
kuâ, ngbanga ti so lo kungbi gbalaka ti Baal na sese si lo de keke so a leke aluti 
na nduzu ndali ti Ashera si ayeke na tere ni.” 

31Yoash akiri tënë na azo so kue aluti na tere ti lo: “Ala laa ayeke gbu koko ti 
Baal? Ala laa aye ti mu maboko na lo? Zo so agbu koko ti Baal, lo yeke kui kozo 
si ndo ahan. Tongana Baal ayeke nzapa, ayeke nzoni lo wani, lo gbu koko ti lo 
ndali ti gbalaka ti lo so a kungbi na sese so ma!” 

32Gi na lango ni so, azo adi iri ti Gédéon: Yerubaal, so aye ti tene: “Ayeke nzoni 
Baal agbu koko ti lo wani”, ngbanga ti so lo kungbi gbalaka ti Baal na sese. 

Gédéon ahunda ti baa ye ti kpene 

33 Azo ti Madian kue, azo ti Amalek na ambeni mara ti mbage ti To abongbi oko, 
ala gue, afa ngu ti Jourdain si ala sara bâbâ ti ala na lando ti Yizreel. 

34Yingo ti KOTA GBIA aga na ndö ti Gédéon; lo huru didi ti iri azo ti kete mara ti 
Abiezer titene ala ga na peko ti lo. 

35Lo tokua azo na sese ti Manase kue ti iri azo ti mara ni titene ala nga, ala ga na 
peko ti lo. Lo tokua nga ndo na azo ti mara ti Aser, ti Zabulon na ti Neftali; azo ni 
kue aga awara lo. 

36Gédéon atene na Nzapa: “Tongana mo ye ti soo azo ti Israel na lege ti mbi 
tongana ti so mo tene, 

37baa, mbi yeke gbara poro ti taba so kua ni angba daa na ndo so a yeke pika ale 
ti kobe daa. Tongana ngu ti pere ati na bi gi na ndö ti kua ti tere ti taba ni oko si 
sese so ayeke na tere ni angba na holengo ni, fade mbi yeke hinga, mbi tene, mo 
ye ti soo azo ti Israel na lege ti mbi tongana ti so mo tene.” 

38Ye ni asi gi tongana ti so Gédéon ahunda. So ndo ahan awe, lo londo lo gue, lo 
pete kua ti tere ti taba ni; ngu ti pere asigigi na ya ni asi du ti sembe oko. 

39Gédéon atene na Nzapa: “Ayeke nzoni ngonzo ti mo alondo na tere ti mbi pepe, 
tongana mbi kiri mbi hunda na mo mbeni ye. Mo mu na mbi lege titene mbi tara 
ti ndangba ni ti sara ye na lege ti poro ti taba so kua ni angba daa so: mbi ye 
titene kua ti tere ti taba ni angba na holengo ni si ngu ti pere ati gi na sese na 
tere ni.” 

40Na bi ni so, Nzapa asara ye so Gédéon ahunda so: kua ti tere ti taba ni angba na 
holengo ni, me ngu ti pere ati na sese na tere ni kue. 

Awafango-ngbanga 7 

Azo ngbangbo ota angba na tere ti Gédéon 

1Na ndaperere, so ndo angba kâ, Gédéon so a iri nga lo Yerubaal alondo, lo na 
aturugu ti lo kue si ala gue, asara bâbâ ti ala nduru na li ti ngu ti Harod. Bâbâ ti 
aturugu ti Madian ayeke na mbage ti Banga, na lando ti More. 

2 KOTA GBIA atene na Gédéon: “Aturugu so mo yeke na ni awu mingi, lege titene 
mbi zia azo ti Madian na maboko ti ala ayeke daa pepe, ndali ti azo ti Israel 
agonda tere ti ala atene: ‘Ngangu ti e laa asoo e!’ 

3 Gue mo tene tënë na azo ti mo, mo tene: ‘Azo so kue ayeke do na mbeto, ayeke 
nzoni ala londo na hoto ti Galaad, ala kiri na kodro.’ ” Azo saki baleuse na use na 
popo ti ala alondo si akiri na kodro, gi azo saki baleoko laa angba. 

4KOTA GBIA atene na Gédéon: “Azo ni angba ti wu mingi! Mo zu na ala na yanga 
ti ngu; kâ, mbi yeke soro ya ti ala na mo. Zo so mbi yeke tene lo gue na mo, lo 
yeke gue na mo; zo so mbi yeke tene lo gue na mo pepe, lo yeke gue pepe.” 

5Tongaso, Gédéon amu azo ni si azu na ala na yanga ti ngu. KOTA GBIA atene na 
Gédéon: “Azo so kue ayeke nyon ngu na menga ti ala tongana mbo, fade mo yeke 
zia ala na mbage; ala so kue ayeke kuku kukungo na sese ti nyon ngu, mo yeke 
zia nga ala na mbage.” 

6Wungo ti azo so kue ato ngu na maboko ti ala si anyon ni na menga ti ala ayeke 
ngbangbo ota. Tanga ti azo ni kue akuku kukungo na sese ti nyon ngu ni. 

7KOTA GBIA atene na Gédéon: “Na lege ti azo ngbangbo ota so anyon ngu na 
menga ti ala so laa mbi yeke soo azo ti Israel; na lege ti azo ni, mbi yeke zia azo 
ti Madian na maboko ti ala, azo ti Israel. Ayeke nzoni tanga ti azo ni kue akiri na 
ndo ti ala.” 

8Gédéon amu lege na tanga ti azo ti Israel ti kiri na ndo ti ala; lo bata gi azo 
ngbangbo ota so na tere ti lo. Me ala mu gi akobe na atatalita ti azo so ayeke kiri 
na ndo ti ala so. Bâbâ ti azo ti Madian ayeke na mbage ti gbeni, na lando. 

Gédéon ama a tene, fade lo yeke so benda 

9Gi na bi ni so, KOTA GBIA atene na Gédéon: “Londo, mo li na ya ti bâbâ ti azo ti 
Madian ti sara bira, ngbanga ti so mbi zia ala na maboko ti mo awe. 

10Tongana mbeto ti guengo ni asara mo, mo mu Pura, zo ti kua ti mo si mo na lo 
ague. 

11Fade mo yeke ma atënë so azo ni ayeke tene. Tongaso si mo yeke wara ngangu 
ti gue ti sara bira na ala.” Gédéon na zo ti kua ti lo Pura amu lege ague ngbii, ala 
si na yanga ti bâbâ ti azo ti Madian. 

12Azo ti Madian, azo ti Amalek na ambeni mara ti mbage ti To amu ya ti lando ni 
gbani gbani tongana angadi; wungo ti azambala ti ala ayeke tongana wungo ti 
mbutu ti yanga ti kota ngu-ingo. 

13So Gédéon asi awe, andaa mbeni koli ayeke tene peko ti mbeni bango-li na mba 
ti lo, atene: “Mbi baa li ti mbi si mapa so asara na orze arule na ya ti bâbâ ti azo 
ti Madian; mapa ni ague ngbii akpo mbeni da ti bongo si da ni ati kue na sese.” 

14Mba ti koli ni atene na lo: “Gbaa ye so mo baa so ayeke yongoro zeme ti Gédéon, 
molenge ti Yoash, zo ti Israel so laa. Nzapa azia azo ti Madian na bâbâ ti ala kue 
na maboko ti lo awe.” 

15So Gédéon ama tënë ti bango-li so nga na nda ni kue awe, lo kuku, lo kpo li ti lo 
na sese ti mu singila na Nzapa. Na pekoni, lo kiri na ya ti bâbâ ti azo ti Israel si lo 
tene: “Ala londo! Baa, KOTA GBIA azia bâbâ ti azo ti Madian na maboko ti ala 
awe!” 

Azo ti Madian akpe kirikiri 

16Gédéon akangbi azo ngbangbo ota so na ya ti bongbi ota. Lo mu na zo oko oko 
tatalita, ta so ya ni ayeke senge nga na tanda so ayeke na ya ti ta ni. 

17Lo tene na azo ni: “Fade ala yeke baa gi mbi si ala yeke sara gi ye so mbi yeke 
sara. Tongana mbi si na yanga ti bâbâ ti azo ti Madian, ye so mbi yeke sara, ala 
nga, ala sara gi ni. 

18Tongana mbi huru tatalita, mbi na azo so aga na peko ti mbi, fade ala nga, ala 
huru tatalita angoro tere ti bâbâ ni kue, ala dekongo atene: ‘Ndali ti KOTA GBIA! 
Ndali ti Gédéon!’ ” 

19Gédéon na azo ngbangbo oko so ayeke na tere ti lo asi na yanga ti bâbâ ti azo 
ti Madian nduru na be ti bi. Andaa a zi asanziri ni awe si ambeni nde laa aga. 
Gédéon na azo ti lo ahuru tatalita si ala fâ ya ti ata so ayeke na maboko ti ala. 

20Ambeni bongbi use so ahuru nga tatalita si ala fâ ya ti ata ti ala. Ala gbu atanda 
na mbage ti maboko ti ala ti wali, atatalita na mbage ti maboko ti ala ti koli, ala 
dekongo atene: “E londo na bira ndali ti KOTA GBIA! Ndali ti Gédéon!” 

21Ala luti angoro tere ti bâbâ ni kue, zo oko oko na ndo so a zia lo daa. Me azo so 
ayeke na ya ti bâbâ ni alondo ti kpe, ala dekongo si ala kpe kirikiri. 

22Na ndembe so azo ngbangbo ota so angba ti huru tatalita, KOTA GBIA asara si 
azo ti ya ti bâbâ ni kue alondo ti fâ tere na yongoro zeme. Ala so angba so akpe 
ngbii, ala si na Bet-Shita so ayeke na lege ti guengo na Sereda; ala kpe nga na 
gbata ti Abel-Mehola so ayeke nduru na Tabat. 

23Tongaso, a iri azo ti Israel so ayeke ti mara ti Neftali, ti Aser na ti Manase kue 
ti ga si ala tumba peko ti azo ti Madian. 

24Gédéon atokua azo na sese ti Efraim, ndo so ahoto ayeke daa; lo tene: “Ala kue 
azu, ala gue, akanga lege na azo ti Madian, ti londo na ando so ayeke fâ ngu ti 
Jourdain daa na gere, ngbii asi na Bet-Bara.” Azo ti Efraim abongbi tere si ala gue, 
akanga lege na azo ti Madian na ando so ayeke fâ ngu ti Jourdain daa na gere, 
ngbii asi na Bet-Bara. 

25Ala gbu amakonzi use ti azo ti Madian, Oreb na Zeb; ala fâ Oreb na tere ti têne 
ti Oreb, ala fâ Zeb na tere ti du so a yeke pete ale ti vinye daa; a iri du ni Ti-Zeb. 
Ala zia tumbango peko ti azo ti Madian pepe. Ala mu li ti Oreb na ti Zeb, ala gue 
na ni na Gédéon kâ na mbage ti ngu ti Jourdain. 

Awafango-ngbanga 8 

Be ti azo ti Efraim aso 

1Azo ti Efraim atene na Gédéon: “Mo sara mara ti ye tongaso na e ngbanga ti 
nyen? Na guengo ti mo ti sara bira na azo ti Madian, mo iri e ti mu maboko na 
mo pepe ngbanga ti nyen?” Ala suku na lo ngangu mingi. 

2Gédéon akiri tënë na ala, atene: “Kua so mbi sara alingbi na kua so ala sara? Kua 
so ala, azo ti mara ti Efraim asara ayeke kota mingi ahon kua so azo ti kete mara 
ti mbi, mara ti Abiezer asara! 

3Nzapa azia amakonzi ti Madian, Oreb na Zeb na maboko ti ala. Kua so mbi sara 
alingbi na ti ala lawa!” Na peko ti tënë so, be ti azo ti Efraim ade. 

Gédéon asi na mbage ti To ti Jourdain 

4Gédéon na azo ngbangbo ota so ayeke na tere ti lo asi na ngu ti Jourdain si ala 
fâ ngu ni. Ataa so ala woko kue, ala ngba ti tumba peko ti awato ti ala. 

5So ala si na gbata ti Sukot, Gédéon atene na azo ti gbata ni: “Mbi gbu gere ti ala, 
ala mu kobe ti tengo ni na azo ti mbi so! Baa, ala woko kue awe. Mbi ngba ti 
tumba peko ti agbia ti Madian, Zeba na Salmuna.” 

6Me amakonzi ti gbata ti Sukot akiri tënë: “Mo zia maboko na ndö ti Zeba na 
Salmuna awe si mo hunda na e ti mu kobe na azo ti mo so?” – 

7Gédéon akiri atene: “Nzoni ma! Tongana KOTA GBIA azia Zeba na Salmuna na 
maboko ti mbi, mbi yeke kiri ti pika ala na akamba ti ki nga na akeke ti ki ti 
benyama.” 

8Gédéon alondo na ndo so, lo gue na gbata ti Penuel. Kâ, lo hunda gi mara ti tënë 
so na azo ti gbata ni. Azo ni akiri tënë na lo gi tongana ti azo ti Sukot. 

9Gédéon atene na ala: “Tongana mbi si kâ si mbi kiri nzoni, mbi yeke kungbi na 
sese kota da ti ala so ayo na nduzu so.” 

10Andaa Zeba na Salmuna ayeke na Karkor, ala na aturugu ti ala. Aturugu so 
angba na ala ayeke nduru na saki baleoko na oku. Tanga ti aturugu ti ambeni 
mara so alondo na mbage ti To si aga so laa, ngbanga ti so a fâ ambeni saki 
ngbangbo oko na baleuse awe. 

11Gédéon amu lege so azo ti mbage ti To ayeke mu; lege ni ayeke na To ti Noba 
na ti Yogboha; lo kinda aturugu ni. Andaa ala baa ti ala fade atene, ani yeke na 
siriri. 

12Zeba na Salmuna akpe. Gédéon atumba peko ti agbia use so ngbii lo gbu ala; lo 
bi tomboka na li ti aturugu ni si ala kpe kirikiri. 

13Gédéon, molenge ti Yoash, alondo na peko ti bira ni si lo yeke kiri; lo mu lege 
ti Heres so ague na nduzu. 

14Lo gbu mbeni maseka-koli ti gbata ti Sukot si lo hunda lo. Maseka-koli ni asara 
na le ti mbeti iri ti amakonzi na akangba so kue ayeke na gbata ti Sukot; wungo 
ti amakonzi na akangba ni kue ayeke balembarambara na mbarambara. 

15Na pekoni, Gédéon ague, abaa azo ti Sukot si lo tene na ala: “Ala he mbi lani 
atene: ‘Mo zia maboko na ndö ti Zeba na Salmuna awe si mo hunda na e ti mu 
kobe na azo ti mo so awoko kue awe so?’ Baa, Zeba na Salmuna ni laa mbi ga na 
ala so!” 

16Tongaso, Gédéon amu akamba ti ki nga na akeke ti ki ti benyama si lo pika na 
akangba ti Sukot ti fa hingango ndo na ala. 

17Lo kungbi nga na sese da ti gbata ti Penuel so ayo na nduzu si lo fâ azo ti gbata 
ni. 



505 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

18Na pekoni, Gédéon ahunda Zeba na Salmuna, atene: “Akoli so ala fâ ala lani na 
hoto ti Tabor so ayeke tongana nyen?” Ala kiri tënë, atene: “Ala yeke tongana 
mo. Ala kue akpa gi amolenge ti gbia!” 

19Gédéon atene na ala: “A-ita ti mbi, mama oko laa. KOTA GBIA ayeke na fini! 
Tongana ala fâ fade ala pepe, ka mbi nga, mbi fâ ala pepe!” 

20 Gédéon atene na Yeter, kozo molenge ti lo ti koli, atene: “Londo, mo fâ ala!” Me 
molenge-koli ni agboto zeme ti lo na ya ti bozo ni pepe; mbeto asara lo, ngbanga 
ti so lo de maseka mingi. 

21Zeba na Salmuna atene na Gédéon: “Mo wani, mo londo mo fâ e, ngbanga ti so 
mara ti kua so alingbi gi na zo so aga koli awe!” Gédéon alondo si lo fâ Zeba na 
Salmuna. Lo mu aye ti pendere so a kanga na go ti azambala ti ala. 

Tanga ti lango ti fini ti Gédéon 

22Na pekoni, azo ti Israel atene na Gédéon: “E ye titene mo ga gbia ti e; molenge 
ti mo na tara ti mo ayeke ga gbia na peko ti mo ti gue na ni, ngbanga ti so mo soo 
e na maboko ti azo ti Madian.” 

23Gédéon atene na ala: “Ataa mbi, ataa molenge ti mbi ayeke duti gbia ti ala pepe; 
gi KOTA GBIA oko laa ayeke duti gbia ti ala!” 

24Na pekoni, Gédéon atene na ala: “Mbi ye ti hunda na ala mbeni ye: ayeke nzoni 
zo oko oko amu na mbi ye ti mê oko ti lôro so lo gbu na peko ti bira.” Biani, azo 
ti Madian ayeke na aye ti mê ti lôro, ngbanga ti so ala yeke azo ti mara ti Ismael. 

25Azo ti Israel akiri tënë: “Tënë ayeke daa pepe, fade e mu ni na mo senge.” Ala 
gbara mbeni kota bongo na sese si zo oko oko aga na ye ti mê ti lôro so lo gbu na 
peko ti bira, lo bi na ndö ti bongo ni. 

26Nengo ti aye ti mê ti lôro so kue Gédéon ahunda ayeke nduru na kilo baleuse. 
Lo wara nga aye ti pendere, aye ti mê na apendere bongo so abe bengo si ayeke 
ti agbia ti Madian nga na aye ti go so azo ni ayeke zia na go ti azambala ti ala. 

27Gédéon amu lôro so, lo leke na mbeni yanda si lo zia na Ofra, gbata ti lo. Azo ti 
Israel kue ayeke gue ti voro yanda ni. Tongaso yanda ni aga kuku ti gbungo 
Gédéon na asewa ti lo. 

28Ti londo na ngoi ni so, azo ti Madian ati biani na gbe ti azo ti Israel; lege titene 
ala yo li ti ala na nduzu ayeke daa mbeni pepe. Siriri akiri na ya ti kodro ni na ya 
ti ngu baleosio, so ti tene na ngoi so kue Gédéon angba na fini. 

29Yerubaal, so ti tene Gédéon, molenge ti Yoash akiri alango na da ti lo. 

30Lo yeke na amolenge-koli balembarambara, ngbanga ti so lo yeke na awali 
mingi. 

31Mbeni wali ti lo ni ayeke lango na Sishem, lo du na lo molenge-koli; lo di iri ti 
lo Abimelek. 

32Gédéon aga mbakoro; lo duti nzoni na mbakoro ti lo ni si lo kui. A lu lo na du ti 
kuâ ti babâ ti lo Yoash, na Ofra, kodro ti kete mara ti Abiezer. 

33Na peko ti kuâ ti Gédéon, azo ti Israel akiri avoro anzapa Baal. Ala mu Baal-
Berit ti ga nzapa ti ala. 

34Ala girisa KOTA GBIA, Nzapa ti ala so azi ala na maboko ti awato so kue ayeke 
nduru na ala. 

35Na peko ti anzoni ye so kue Yerubaal, so ti tene Gédéon asara na azo ti Israel, 
azo ti Israel asara nzoni na azo ti sewa ti lo oko pepe. 

Awafango-ngbanga 9 

Abimelek aga gbia na Sishem 

1Abimelek, molenge ti Yerubaal, ague na Sishem ti baa akoya ti lo nga na asewa 
ti mama ti lo kue. Lo tene na ala: 

2“Ala gue, ahunda akota zo ti gbata ti Sishem, atene: ‘Ala ye titene zo oko laa aduti 
na ndö ti ala? Wala ala ye titene amolenge balembarambara ti Yerubaal kue laa 
aduti na ndö ti ala? Ayeke nzoni ala dabe ti ala atene, mbi yeke mene ti ala!’ ” 

3Akoya ti Abimelek alondo si ague, atene peko ti tënë so kue na akota zo ti 
Sishem. Ala kue be ti ala aye gi Abimelek, ngbanga ti so ala tene: “So ita ti e laa!” 

4Tongaso ala mu na Abimelek ale ti nginza balembarambara so ayeke na ya ti da 
ti nzapa Baal-Berit. Lo mu nginza so, lo futa na agodobe nga na azo ti kirikiri 
titene ala mu peko ti lo. 

5Lo londo, lo gue na da ti babâ ti lo so ayeke na Ofra. Kâ, lo fâ a-ita ti lo, amolenge 
ti Yerubaal balembarambara kue; lo fâ ala gi na ndö ti têne oko. Zo so asoo kuâ 
ayeke gi ngambe ni so iri ti lo Yotam, ngbanga ti so lo honde tere ti lo. 

6Akota zo ti gbata ti Sishem na azo ti Bet-Milo kue abongbi tere ti ala. Ala gue na 
tere ti keke ti shene so ayeke na Sishem; keke ni ayeke na tere ti kota têne so a 
leke ni si aluti na nduzu. Kâ, ala mu Abimelek si lo ga gbia. 

Toli ti Yotam 

7Azo ague, atene tënë ni na Yotam. Tongaso lo gue, lo luti na li ti hoto ti Garizim; 
lo dekongo, lo tene: “Ala akota zo ti Sishem, ala ma mbi si fade Nzapa ama ala! 

8“Mbeni lâ, akeke alondo ti gue ti soro mbeni mba ti ala titene lo ga gbia ti ala. 
Ala tene na keke ti olive: ‘Le-gbia na ndö ti e!’ 

9Me keke ti olive atene: ‘Anzapa na azo aye tënë ti mafuta ti mbi mingi. Ala baa 
ti ala atene, fade mbi yeke zia lege ti sarango mafuta ni titene mbi baa pasi senge 
senge na kua ti lengo-gbia na ndö ti amba ti mbi?’ 

10Tongaso, akeke atene na keke ti fige: ‘Mo so, ga, mo le-gbia na ndö ti e!’ 

11Me keke ti fige akiri tënë: ‘Ala baa ti ala atene, fade mbi yeke zia lege ti 
apendere nzerengo lengo ti mbi ti gue ti baa pasi senge senge na kua ti lengo-
gbia na ndö ti amba ti mbi?’ 

12Akeke atene na keke ti vinye: ‘Mo so, ga, mo le-gbia na ndö ti e!’ 

13Me keke ti vinye akiri tënë: ‘Ala baa ti ala atene, mbi yeke zia lege ti vin ti mbi 
so ayeke zia ngia mingi na be ti anzapa na ti azo ti gue ti baa pasi senge senge na 
kua ti lengo-gbia na ndö ti amba ti mbi?’ 

14Tongaso akeke kue atene na keke ti ki: ‘Mo so, ga, mo le-gbia na ndö ti e!’ 

15Keke ti ki akiri tënë: ‘Tongana ala ye biani ti soro mbi titene mbi ga gbia ti ala, 
ayeke nzoni ala ga aduti na gbe ti de ti mbi. Tongaso pepe, fade wâ ayeke sigigi 
na ya ti mbi ti gbi akeke ti sedre ti Liban kue.’ ” 

16Yotam angba ti tene tënë, lo tene: “Ayeke na nzoni be wala na legeni laa ala 
yeda ti soro Abimelek titene lo ga gbia so? So nzoni ye laa ala sara na Yerubaal 
na asewa ti lo so? Anzoni ye so lo sara na ala so, peko ni laa ala kiri na ni na lo 
so? 

17Babâ ti mbi atiri ando bira ndali ti ala; lo ka tere ti lo na kuâ titene lo zi ala na 
maboko ti azo ti Madian. 

18Me ti ala, ala londo laso ti ke babâ ti mbi nga na azo ti sewa ti lo; ala fâ amolenge 
ti lo balembarambara kue gi na ndö ti têne oko; ala zia Abimelek lo ga gbia. 
Andaa lo yeke mbeni molenge so babâ ti mbi adu lo na mbeni wali so ayeke sara 
kua na lo. Ala mu Abimelek titene lo ga gbia na ndö ti akota zo ti Sishem, ngbanga 
ti so lo yeke ita ti ala. 

19Tongana, ayeke na nzoni be wala na legeni laa ala sara laso tongaso na 
Abimelek na asewa ti lo, ayeke nzoni lo mu ngia na ala, ala nga, ala mu ngia na 
lo. 

20Tongana ayeke tongaso pepe, ayeke nzoni wâ asigigi na ya ti Abimelek agbi 
akota zo ti Sishem nga na azo ti Bet-Milo. Ayeke nzoni wâ asigigi nga na ya ti 
akota zo ti gbata ti Sishem na azo ti Bet-Milo agbi Abimelek.” 

21Na pekoni, Yotam akpe, lo gue, lo honde tere ti lo na Beera, ngbanga ti so lo 
sara mbeto ti ita ti lo Abimelek. 

Azo ti Sishem atomboka na tere ti Abimelek 

22Abimelek ale-gbia ngu ota na ndö ti azo ti Israel. 



508 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

23Na pekoni, Nzapa atokua mbeni yingo ti kangbi na popo ti Abimelek na akota 
zo ti gbata ti Sishem. Nilaa akota zo ni alondo ti ke lo. 

24Tongaso si sioni so Abimelek asara, lo wara ye ti peko ni, ngbanga ti so lo fâ a-
ita ti lo, amolenge ti Yerubaal balembarambara kue. Ti azo ti Sishem, sioni so ala 
sara, ala wara ye ti peko ni, ngbanga ti so ala mu maboko na Abimelek titene lo 
fâ a-ita ti lo. 

25Nilaa akota zo so ayeke na Sishem ahonde azaragina na li ti ahoto si ala yeke 
nzi akungba ti azo so kue ayeke hon na lege. Abimelek ama tënë ni. 

26Mbeni lâ Gaal, molenge ti Ebed asi na Sishem, lo na a-ita ti lo; akota zo ti Sishem 
azia be ti ala na ndö ti lo. 

27Ala londo ague na yaka ti vinye ti ala, ala ko ale ti vinye ni, ala pete ni; na pekoni 
ala leke mbeni matanga. Ala gue na ya ti da ti nzapa ti ala, ala te, ala nyon si ala 
deba Abimelek. 

28Gaal, molenge ti Ebed ahunda ala, atene: “Abimelek ni ayeke ti lo zo wa? Nyen 
laa abongbi lo na azo ti Sishem titene e duti angbaa na gbe ti lo? Yerubaal ayeke 
babâ ti lo si Zebul ayeke zo ti tokua ti lo pepe? Ti ala, ala ngba na gbe ti Hamor, 
lo so lo sara si Sishem abaa ando gigi so. Me ti e, e hinga ndani so e lingbi ti sara 
ngbaa na gbe ti Abimelek pepe. 

29Ti mbi, tongana ala zia tënë ti azo ti Sishem na maboko ti mbi, ka mbi yeke 
tumba Abimelek na ndö ti mbata ti gbia ni.” Na pekoni lo tene na Abimelek: “Mo 
zia ambeni turugu na ndö ti aturugu ti mo, mo ga, e tiri bira!” 

30So Zebul, govoronere ti gbata ni ama tënë so Gaal molenge ti Ebed atene, 
ngonzo ti lo alondo tongana wâ. 

31Lo tokua azo na hondengo ni ti tene na Abimelek, atene: “Gaal, molenge ti Ebed, 
lo na a-ita ti lo asi na Sishem awe, ala yeke pusu azo ti gbata ni titene ala ke mo. 

32Tongaso mbi hunda na mo ti londo gi na bi so, mo na azo ti mo, ala gue, ahonde 
tere ti ala na ya ti ngonda. 

33Kekereke na ndaperere, tongana lâ asigigi awe, fade mo londo ti sara bira na 
azo ti gbata ni. Tongana Gaal na azo ti lo aga ti sara bira na mo, fade mo yeke 
sara na ala ye ti be ti mo.” 

34Abimelek na azo ti lo akangbi ya ti ala osio; ala londo na bi si ala gue, ahonde 
tere ti ala nduru na Sishem. 

35Na ngoi so Gaal, molenge ti Ebed asigigi si lo yeke luti na yanga ti gbata ni, 
Abimelek na azo ti lo alondo na ndo so ala honde tere ti ala daa so si ala sigigi. 

36Gaal abaa ala si lo tene na Zebul: “Baa, gba ti azo laa alondo na li ti hoto kâ si 
ayeke zu so!” Zebul akiri tënë na lo: “So yingo ti ahoto laa, mo baa mo tene, azo 
so!” 

37Gaal akiri atene: “Taa-tënë, gba ti azo laa alondo na li ti hoto so a iri ni ‘Turungu 
ti sese’ si ayeke zu so. Ambeni zo ni amu lege ti keke ti shene ti Azo ti Bango nda 
ti aye si ayeke ga.” 

38Zebul akiri tënë na lo: “Yanga ti mo so lani ayeke za so ayeke na ndo wa fadeso? 
Mo tene na e lani, mo tene: ‘Abimelek ni ayeke ti lo zo wa si e duti na gbe ti lo 
so?’ Azo so mo yeke zonga ala lani so, ala laa ayeke ga so. Fadeso, gue, mo tiri 
bira na ala ma!” 

39Gaal asigigi, lo mu li ni si lo na akota zo ti Sishem ague ti tiri bira na Abimelek. 

40Abimelek atumba peko ti Gaal ngbii; me Gaal akpe na le ti lo. Gba ti azo so 
awara angangu ka ati na lege ngbii asi na yanga ti gbata ni. 

41Na pekoni, Abimelek ague, asara kodro na Aruma. Me Zebul angba ti lo gi ti 
tumba peko ti Gaal na a-ita ti lo. Lo gbanzi lege na ala ti kiri ti sara kodro na 
Sishem. 

42Lango oko na pekoni, azo ti gbata ti Sishem aleke tere ti ala ti gue na yaka; 
Abimelek ama tënë ni, 

43lo mu azo ti lo, lo kangbi ya ti ala ota si ala honde tere ti ala na ngonda. So ala 
baa azo ti Sishem ayeke sigigi na ya ti gbata ni, ala londo na ngonda si ala ga atiri 
bira na azo ni. 

44Abimelek na mbeni bongbi ti azo so ayeke na lo, ague si akanga lege na ndo so 
azo ayeke li daa na ya ti gbata ni. Tanga ti abongbi use so ague ti ala na tere ti 
azo so ayeke na yaka. Ala ti na ndö ti azo ni si afâ ala gbani gbani. 

45Ti londo na ndaperere ngbii asi na lakui, Abimelek angba ti sara bira na ya ti 
gbata ni. So lo mu gbata ni awe, lo fâ azo ti gbata ni kue kue kue; lo kungbi nga 
na sese aye so kue ayeke na ya ti gbata ni, na pekoni lo lu ingo na ndo ni. 

46So akota zo ti Migdal-Sishem ama tënë so, ala kue amu lege, ala gue na ya ti 
kubu so a leke si ayeke na gbe ti da ti nzapa Baal-Berit. 

47Azo ague, atene na Abimelek: “Akota zo ti gbata ti Sishem abongbi tere ti ala 
na ndo so.” 

48Tongaso, Abimelek na azo ti lo ague na li ti hoto ti Salmon. Lo mu do, lo fâ na 
maboko ti mbeni keke si lo zia na ndö ti go ti lo. Lo tene na azo ti lo ni: “Ala baa 
ye so mbi sara so? Ala sara tongana ti so mbi sara so hio!” 

49Zo oko oko afâ maboko ti keke si ala mu peko ti Abimelek. Ala do amaboko ti 
keke ni na yanga ti kubu so ayeke na gbe ti da ti nzapa ni si ala bi wâ daa; ala gbi 

kubu ni nga na azo so kue ayeke na ya ni. Nilaa azo ti Migdal-Sishem kue akui, 
akoli na awali so wungo ti ala aga nduru na saki oko. 

Abimelek akui 

50Na pekoni, Abimelek amu lege, lo gue na gbata ti Tebes. Lo ngoro gbata ni si lo 
mu ni na bira. 

51Andaa na be ti gbata ni, mbeni kota da so ayo na nduzu ayeke daa; ngangu 
gbagba ayeke na tere ni. Akoli, awali nga na akota zo ti gbata ni kue ague, ahonde 
tere ti ala na ya ni. Ala kanga ayanga ti da ni kue na ndö ti ala si ala gue na ndo 
so a leke na li ti da ni titene azo aduti daa. 

52Abimelek aga, lo si na tere ti da ni, lo sara bira titene lo mu da ni; lo gue nduru 
na tere ti yanga ti da ni titene lo bi wâ daa. 

53Me mbeni wali amu ngbongboro têne ti nikango na ye, lo bo na li ti Abimelek 
si bio ni asuru. 

54Abimelek airi zo ti yongo aye ti bira ti lo hio, lo tene na lo: “Sigigi na yongoro 
zeme ti mo, mo fâ mbi, tongaso si azo ahe mbi pepe, atene: wali laa afâ lo!” Nilaa 
maseka-koli ni amu zeme ti lo, ayoro na ya ti Abimelek si Abimelek akui. 

55So azo ti Israel abaa atene, Abimelek akui awe, zo oko oko akiri na ndo ti lo. 

56Nzapa asara si sioni so Abimelek asara na babâ ti lo, sioni ni akiri gi na li ti lo 
wani, so lo fâ lani a-ita ti lo balembarambara so. 

57 Nzapa asara nga si sioni so azo ti Sishem asara, sioni ni akiri gi na li ti ala wani. 
Nilaa dengo ba so Yotam, molenge ti Yerubaal, ade na li ti ala, dengo ba ni aga 
taa-tënë biani. 

Awafango-ngbanga 10 

Ambeni wafango-ngbanga ni: Tola na Yair 

1Na peko ti kuâ ti Abimelek, Tola, molenge ti Puva, molenge ti Dodo, zo ti mara 
ti Isakar, alondo ti soo azo ti Israel na ya ti kpale. Tola ayeke lango na Shamir, na 
sese ti Efraim, ndo so ahoto ayeke daa. 

2Lo duti wafango-ngbanga ti azo ti Israel ngu baleuse na ota. Na pekoni, lo kui si 
a lu lo na Shamir. 

3Na peko ti Tola, zo so aga na peko ti lo ayeke Yair, zo ti mara ti Galaad; lo duti 
wafango-ngbanga ti azo ti Israel na ya ti ngu baleuse na use. 

4 Lo yeke na amolenge-koli baleota so ala kue ayeke tambula na ndö ti alele 
baleota. Ala yeke awa ti kodro baleota na sese ti Galaad. Azo adi iri ti akodro so 
Akete kodro ti Yair ngbii asi laso. 

5Yair akui si a lu lo na Kamon. 

Azo ti Amon asara bira na azo ti Israel 

6Azo ti Israel akiri asara ye so ayeke sioni na le ti KOTA GBIA: ala voro 
anzapa Baal na Astarte. Ala voro nga anzapa ti azo ti Sirii, ti Sidon, ti Moab, ti 
Amon na ti azo ti Filistii. Ala do KOTA GBIA azia si ala kiri avoro lo pepe. 

7Ngonzo ti KOTA GBIA alondo tongana wâ na tere ti azo ti Israel, lo zia ala na 
maboko ti azo ti Filistii na ti azo ti Amon. 

8Ti londo na ngu ni so nga na ya ti ngu baleoko na miombe, azo ni asara sana 
mingi na azo ti Israel so ayeke lango na sese ti azo ti Amori so ayeke na sese ti 
Galaad, ndo so ayeke na mbage ti ngu ti Jourdain. 

9Azo ti Amon afâ ngu ti Jourdain ti sara bira na azo ti Juda, ti Benjamin na ti 
Efraim. Ti azo ti Israel, ala yeke na ya ti kota kpale. 

10Azo ti Israel adekongo na mbage ti KOTA GBIA titene lo soo ala; ala tene: “E 
sara siokpari so ake mo, ngbanga ti so e zia mo, mo so mo yeke Nzapa ti e, ti voro 
anzapa Baal.” 

11KOTA GBIA akiri tënë na ala: “Ando azo ti Ezipte, ti Amori, ti Amon, ti Filistii, 

12ti Sidon, ti Amalek na azo ti Maon asara ngangu na ala; ala azo ti Israel, ala 
dekongo na mbage ti mbi titene mbi mu maboko na ala. Mbi soo ala lani pepe? 

13Me ti ala, ala do mbi azia ti voro anzapa nde. Ndani laa mbi yeke kiri ti soo ala 
pepe. 

14Ala gue! Ala dekongo na anzapa so ala soro ala so ma! Anzapa ni asoo ala na 
ngoi so ala yeke na ya ti kpale ma!” 

15Azo ti Israel akiri tënë na KOTA GBIA: “E sara siokpari awe. Sara na e tongana 
ti so be ti mo aye; me mo soo e laso si!” 

16Na pekoni, azo ti Israel aga azi anzapa ti awande so ayeke na popo ti ala, ala 
kiri avoro KOTA GBIA. Tongaso, KOTA GBIA akanga be ti lo gbaa na ndö ti pasi 
so azo ti Israel ayeke baa. 

17Azo ti Amon abongbi si ala sara bâbâ ti ala na sese ti Galaad. Azo ti Israel 
abongbi si ala sara bâbâ ti ala na Mispa. 

18Tongaso, azo ti Galaad na amakonzi ti ala atene na popo ti ala: “Zo wa laa ayeke 
londo kozo ti sara bira na azo ti Amon, zo wa? Zo ni so ayeke ga ande makonzi 
na ndö ti azo ti Galaad kue.” 

Awafango-ngbanga 11 

Yefte aga makonzi ti azo ti Israel 

1Yefte, zo ti sese ti Galaad, ayeke mbeni ngangu zo ti bira. Mama ti lo ayeke mbeni 
wali-ndumba. Iri ti babâ ti Yefte ayeke Galaad. 

2Wali ti Galaad ti da adu amolenge-koli na lo. So amolenge ni akono awe, ala 
tumba Yefte; ala tene na lo: “Mo yeke wara mbeni ye na peko ti kuâ ti babâ ti e 
pepe, ngbanga ti so mo yeke molenge ti mbeni wali nde.” 

3Tongaso Yefte akpe yongoro na tere ti a-ita ti lo, lo gue, lo sara kodro na Tob. 
Ambeni godobe aga na tere ti lo, ala mu maboko na lo ti sara bira. 

4Na pekoni, azo ti Amon ague, asara bira na azo ti Israel. 

5So azo ti Amon alondo na bira na tere ti azo ti Israel, akangba so ayeke na sese 
ti Galaad ague ti iri Yefte na sese ti Tob. 

6Akangba ni atene na lo: “Ga mo duti makonzi ti aturugu ti e si e lingbi ti tiri bira 
na azo ti Amon.” 

7Yefte akiri tënë na akangba ti Galaad, atene: “Lani ala ke mbi, ala tumba mbi na 
da ti babâ ti mbi. Fadeso kpale ahon ndö ti ala awe si ala ga ti iri mbi ngbanga ti 
nyen?” 

8Akangba ni akiri atene na lo: “Tongana e ga na mbage ti mo fadeso, ayeke titene 
mo ga na tere ti e si e gue, e sara bira na azo ti Amon. Mo yeke duti ande makonzi 
ti e; mo yeke duti nga makonzi ti azo ti Galaad kue.” 

9Yefte atene na ala: “Tongana mbi na ala, e gue, e tiri bira na azo ti Amon si KOTA 
GBIA asara titene mbi kinda azo ni, mbi laa mbi yeke duti ande makonzi ti ala.” 

10Akangba ti Israel atene na Yefte: “KOTA GBIA ama tënë so e tene so awe. Ayeke 
nzoni lo fâ ngbanga na li ti e tongana e sara ye alingbi na ni pepe.” 

11 Na pekoni, Yefte na akangba ni amu lege ague. Azo ti kodro amu lo si lo ga 
makonzi ti aturugu ti ala. Yefte atene gi atënë so kue na le ti KOTA GBIA na Mispa. 

Yefte atokua azo na azo ti Amon 

12Yefte atokua azo ti tene na gbia ti Amon, atene: “Tënë ti nyen laa ayeke na popo 
ti mbi na mo si mo ye ti ga ti sara bira na kodro ti mbi so?” 

13Gbia ti Amon akiri tënë na azo ti tokua ni, atene: “Mbi ye ti sara bira na kodro 
ti mo, ngbanga ti so ala azo ti Israel, ala mu kodro ti mbi na ndembe so ala londo 
na sese ti Ezipte ti sigigi. Ala mu kodro ni, ti londo na tere ti ngu ti Arnon ngbii 
asi na tere ti ngu ti Yabok nga na lando ti Jourdain. Kiri na e sese ni fadeso yeke.” 

14Yefte akiri atokua azo na gbia ti Amon 

15ti tene na lo: “Tënë so Yefte atene ayeke so: Azo ti Israel amu sese ti azo ti Moab 
wala ti azo ti Amon pepe. 

16Biani, na ndembe so azo ti Israel alondo na sese ti Ezipte ti sigigi, ala hon na ya 
ti benyama ngbii ala si na kota ngu-ingo ti Asosongo; na pekoni, ala londo na ndo 
so, ala si na Kades. 

17So ala si na Kades awe, ala tokua ndo na gbia ti Edom titene lo zia lege na ala ti 
hon na ya ti kodro ti lo. Me gbia ti Edom ayeda na ala pepe. Na pekoni, ala tokua 
gi oko tënë so na gbia ti Moab. Gbia ti Moab nga ake. Nilaa azo ti Israel angba na 
Kades. 

18Na pekoni, ala londo, ala tambula na ya ti benyama, ala ngoro sese ti Edom na 
ti Moab, ala si na To ti sese ti Moab. Ala sara bâbâ ti ala na mbage ti ngu ti Arnon; 
me ala li na sese ti Moab pepe, so ngu ti Arnon ayeke na katikati ni. 

19Azo ti Israel atokua azo na Sihon, gbia ti Amori so ale-gbia na Heshebon. Azo ti 
Israel atene na gbia Sihon, atene: ‘Zia e hon na ya ti kodro ti mo, e gue na ndo ti 
e maa!’ 

20Me Sihon azia be ti lo na ndö ti azo ti Israel pepe, lo ke titene ala hon na sese ti 
lo. Lo bongbi aturugu ti lo, ala gue, aleke bâbâ ti ala na Yahas si ala sara bira na 
azo ti Israel. 

21KOTA GBIA, Nzapa ti Israel azia Sihon na aturugu ti lo kue na maboko ti azo ti 
Israel; azo ti Israel ahon ndö ti ala na bira ni. Azo ti Israel amu sese so kue azo ti 
Amori ayeke lango daa. 

22Ala mu sese ti azo ti Amori kue, ti londo na tere ti ngu ti Arnon ngbii asi na tere 
ti ngu ti Yabok; ti londo nga na benyama ngbii asi na Jourdain. 

23KOTA GBIA, Nzapa ti Israel laa atumba azo ti mara ti Amori na dawa ti e, azo ti 
lo. Ti mo, mo ye ti mu sese ni na maboko ti e? 

24Sese so nzapa ti mo Kemosh amu na mo so, ayeke ti mo pepe? Ti e, sese so 
KOTA GBIA, Nzapa ti e amu na e awe so, ayeke ti e pepe? 

25Mo yeke ngangu mo hon Balak, molenge ti Sipor, gbia ti Moab? Laoko lo gi tënë 
na azo ti Israel, wala ti sara bira na ala? 

26A sara ngu ngbangbo ota si azo ti Israel ayeke lango na Heshebon, na Aroer nga 
na akete kodro so ayeke na tere ni. Ala yeke lango nga na agbata so kue ayeke 
nduru na tere ti ngu ti Arnon. Ngbanga ti nyen laa mo mu sese ti ala na ngoi ni 
so pepe? 

27Ti mbi, mbi sara mbeni sioni ye na mo pepe; me mo laa mo sara sioni na mbi, 
ngbanga ti so mo ye ti sara bira na mbi. Ayeke nzoni KOTA GBIA, lo so lo yeke fâ 
ngbanga ti azo kue, afâ ngbanga na popo ti azo ti Israel na azo ti Amon laso.” 

28Me gbia ti Amon ama pepe atënë so Yefte atokua ti tene na lo. 

Zendo so Yefte amu 

29Yingo ti KOTA GBIA aga na ndö ti Yefte. Lo hon na sese ti Galaad na ti Manase, 
lo gue, lo si na Mispa so ayeke na Galaad; lo londo na ndo so, lo fâ katikati ti sese 
ti azo ti Amon. 

30Yefte amu zendo na KOTA GBIA, lo tene: “Tongana mo zia azo ti Amon na 
maboko ti mbi, 

31kozo zo so ayeke sigigi na ya ti da ti mbi ti ga ti yamba mbi, na kiringo ti mbi 
na peko ti kindango azo ti Amon, zo ni ayeke ga ti KOTA GBIA; mbi yeke mu lo 
na sandaga so a yeke gbi ni kue na wâ na KOTA GBIA.” 

32Yefte afâ katikati ti sese ti azo ti Amon ti sara bira na ala. KOTA GBIA azia ala 
na maboko ti lo. 

33Lo so benda na ndö ti ala, ti londo na Aroer ngbii asi na Minit; wungo ti agbata 
so kue lo mu ayeke baleuse. Lo so nga benda na ndö ti ala ngbii asi na Abel-
Keramim. Tongaso laa, azo ti Amon ati biani biani na gbe ti azo ti Israel. 

34Na ndembe so Yefte ayeke kiri na da ti lo so ayeke na Mispa, molenge ti lo ti 
wali laa asigigi ti yamba lo, lo yeke pika kete ngo si lo yeke dodo. Oko molenge ti 
Yefte laa; na peko ti lo, mbeni molenge ayeke daa pepe, ataa ti koli wala ti wali. 

35Gi so Yefte abaa lo awe, lo suru bongo na tere ti lo si lo tene: “Ae, molenge ti 
mbi, mo bi mbi na ya ti mawa awe! Mo laa mo yeke zo ti bingo vundu na be ti 
mbi! Mbi mu zendo na KOTA GBIA awe, lege titene mbi kiri na peko ayeke daa 
pepe.” 

36Molenge ni akiri tënë na lo, atene: “Babâ, so mo mu zendo na KOTA GBIA awe 
so, sara na mbi alingbi gi na tënë so mo tene, ngbanga ti so KOTA GBIA laa akiri 
peko ti sioni na awato ti mo, azo ti Amon.” 

37Lo kiri lo tene na babâ ti lo: “Mbi hunda na mo gi ye oko: Zia na mbi nze use 
titene mbi na amba ti mbi, e gue, e fono na li ti ahoto. Mbi yeke gue kâ ti toto, 
ngbanga ti so mbi de ti hinga koli pepe si mbi yeke kui.” 

38Yefte atene na lo: “Gue!” Lo mu lege na lo ti gue ndali ti nze use. Lo na amba ti 
lo ague na li ti ahoto ti toto, ngbanga ti so lo de ti hinga koli pepe si lo yeke kui. 

39Na peko ti nze use, molenge ni akiri na tere ti babâ ti lo si babâ ni asara na lo 
alingbi na zendo so lo mu. Andaa molenge-wali ni ade ti hinga koli pepe. Ye ni so 
aga mbeni ndia na sese ti Israel. 

40Tongaso na ya ti lango osio ti ngu oko oko, amolenge-wali so ayeke na Israel 
ayeke gue ti toto molenge-wali ti Yefte, zo ti Galaad. 

Awafango-ngbanga 12 

Bira ti azo ti Efraim na Yefte 

1Azo ti Efraim abongbi tere ti ala, ala gue, afâ ngu ti Jourdain, ala si na Safon. Ala 
tene na Yefte: “Ngbanga ti nyen laa mo gue, mo sara bira na azo ti Amon si mo 
iri e pepe titene e na mo, e gue pepe so? E yeke gbi mo na da ti mo kue.” 



515 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

2Yefte akiri tënë na ala: “Mbi na azo ti mbi, e wara kota tënë na azo ti Amon. Mbi 
iri ala, azo ti Efraim, me ala soo mbi na maboko ti ala pepe. 

3So mbi baa mbi tene, ala ga ti soo mbi pepe, mbi ka tere ti mbi na kuâ, mbi gue, 
mbi sara bira na azo ti Amon si KOTA GBIA azia ala na maboko ti mbi. Ngbanga 
ti nyen si ala ga fadeso ti tiri bira na mbi?” 

4Tongaso Yefte abongbi azo ti Galaad kue si lo gue, lo tiri bira na azo ti Efraim. 
Azo ti Galaad aso benda na ndö ti azo ti Efraim. Andaa azo ti Efraim atene lani, 
atene: “Ala, azo ti Galaad, ala yeke azo so alondo na popo ti azo ti Efraim si ala 
kpe, ague, aduti na popo ti azo ti Manase.” 

5Na pekoni, azo ti Galaad ague si ala kanga ndo so a yeke fâ ngu ti Jourdain daa 
na gere; ala kanga lege na azo ti Efraim. Tongana mbeni zo ti Efraim akpe, asi na 
ndo so si lo ye ti fâ ngu, ala yeke hunda lo: “Mo yeke zo ti Efraim?” Tongana lo 
tene: “Ên-en”, 

6ala yeke mu yanga na lo ti tene: “Shibolet”. Zo so atene: “Sibolet”, andaa lo tene 
ni na legeni pepe, ngbanga ti so tenengo ni akara lo. Tongaso, ala yeke gbu lo, ala 
fâ lo na ndo so a yeke fâ ngu ti Jourdain daa na gere so. Azo ti Efraim saki baleosio 
na use akui na ngoi ni so. 

7Yefte, zo ti Galaad, aduti wafango-ngbanga ngu omene na Israel. Na pekoni lo 
kui si a lu lo na sese ti Galaad, na ya ti agbata ti Galaad. 

Ibsan, Elon na Abdon 

8Na peko ti Yefte, Ibsan, zo ti Betlehem laa aga wafango-ngbanga na Israel. 

9Lo du amolenge-koli baleota nga na amolenge-wali baleota. Lo mu amolenge-
wali ni na akoli ti mbeni mara nde, lo mu nga awali ti mbeni mara nde ti mu ala 
na amolenge ti lo ti koli. Ibsan aduti wafango-ngbanga ngu mbarambara na 
Israel. 

10Na pekoni Ibsan akui si a lu lo na Betlehem. 

11Na peko ti Ibsan, Elon, zo ti mara ti Zabulon aga wafango-ngbanga na Israel; lo 
duti wafango-ngbanga ngu baleoko. 

12Na pekoni Elon akui si a lu lo na Ayalon, na sese ti Zabulon. 

13Na peko ti Elon, Abdon, molenge ti Hilel, zo ti gbata ti Piraton aga wafango-
ngbanga na Israel. 

14Abdon ayeke na amolenge-koli baleosio nga na atara baleota; ala yeke ko na 
ndö ti alele balembarambara. Abdon aduti wafango-ngbanga ngu miombe na 
Israel. 

15Na pekoni lo kui si a lu lo na Piraton, na hoto ti azo ti Amalek, na sese ti Efraim. 

Awafango-ngbanga 13 

Dungo Samson 

1Azo ti Israel akiri asara ye so ayeke sioni na le ti KOTA GBIA; tongaso lo zia ala 
na maboko ti azo ti Filistii na ya ti ngu baleosio. 

2Mbeni koli ti mara ti Dan ayeke daa; lo yeke lango na Sora. Iri ti lo ayeke Manoa; 
wali ti lo adu pepe, lo yeke wali ti dungo ni pepe. 

3Mbeni lâ, ange ti KOTA GBIA asi na wali ni si atene na lo: “Mbi hinga, mo yeke 
na molenge pepe, ngbanga ti so mo yeke wali ti dungo ni pepe. Me fade mo yeke 
mu ngo si mo yeke du molenge-koli. 

4Ti londo na lango ti laso, mo sara hange: mo nyon vin wala mbeni ngangu samba 
pepe, mo te nga pepe akobe so ayeke sioni, 

5ngbanga ti so mo yeke mu ande ngo si mo yeke du molenge-koli. Fade a yeke fâ 
kua ti li ti molenge ni pepe, lo yeke duti nazir, gi na ndembe so lo de na ya ti 
mama ti lo. Lo laa lo yeke to nda ti soo azo ti Israel na maboko ti azo ti Filistii.” 

6Wali ni ague si atene na koli ti lo: “Mbeni zo ti Nzapa aga na tere ti mbi, lo kpa 
ange ti Nzapa. Le ti lo amu mbeto mingi na zo. Mbi hunda ndo so lo londo daa si 
lo ga pepe; lo fa nga na mbi iri ti lo pepe. 

7Me lo tene na mbi: ‘Fade mo yeke mu ngo si mo yeke du molenge-koli, mo yeke 
nyon vin wala ngangu samba pepe, mo yeke te kobe so ayeke sioni pepe, 
ngbanga ti so molenge ni ayeke duti nazir, gi na ndembe so lo de na ya ti mo ngbii 
asi na lango ti kuâ ti lo.’ ” 

8Tongaso, Manoa asambela KOTA GBIA, lo tene: “KOTA GBIA, mbi gbu gere ti 
mo, zia zo ti Nzapa so mo tokua lo so akiri aga na tere ti e titene lo fa na e ye so 
e lingbi ti sara na molenge-koli so e yeke du ande so.” 

9Nzapa ama sambela ti Manoa. Tongaso ange ti Nzapa akiri aga na tere ti wali ni 
na ndembe so wali ni ayeke na yaka; koli ti lo ayeke daa pepe. 

10Wali ni amu loro hio, lo gue, lo tene na koli ti lo: “Koli so aga lani abaa mbi so, 
lo kiri lo ga awe.” 

11Manoa amu peko ti wali ti lo, lo gue, lo wara koli ni, lo tene na lo: “Mo laa mo 
tene tënë na wali so?” Lo kiri tënë: “Mbi laa!” 

12Manoa atene na lo: “Tongana tënë so mo tene so asi, nyen laa e lingbi ti sara 
ndali ti molenge ni, nyen? Ndia ti nyen laa e lingbi ti bata ndali ti lo?” 

13Ange ti KOTA GBIA akiri tënë na Manoa: “Aye so kue mbi hunda na wali so ti 
ke ni, alingbi lo ke ni. 



517 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

14Fade lo yeke te le ti vinye pepe, lo yeke nyon vin wala ngangu samba pepe; 
akobe so ayeke sioni, lo yeke te pepe. Alingbi lo bata atënë so mbi mu yanga na 
lo ti sara so.” 

15Manoa atene na ange ti KOTA GBIA: “E gbu gere ti mo, ngba na e ge kete si; e 
ye ti to molenge ti ngasa na mo.” 

16Ange ti KOTA GBIA akiri tënë na Manoa: “Ataa mbi ngba, mbi yeke te kobe ti 
mo ni pepe; me tongana mo ye ti mu sandaga so a yeke gbi ni kue na wâ na KOTA 
GBIA, mo lingbi ti mu ni senge.” Manoa ahinga fade pepe atene, ange ti KOTA 
GBIA laa ayeke tene tënë na lo so. 

17Tongaso Manoa atene na ange ti KOTA GBIA: “Fa na e iri ti mo tongaso si e 
lingbi ti mu nengo na mo tongana tënë ti mo so aga ande taa-tënë.” 

18Ange ti KOTA GBIA akiri tënë na lo: “Mo ye ti hinga iri ti mbi ngbanga ti nyen? 
Iri ni ayeke ye ti kpene.” 

19Manoa amu mbeni molenge ti ngasa nga na sandaga ti farini, lo zia ni na ndö ti 
têne titene lo ya na sandaga so a yeke gbi ni kue na wâ na KOTA GBIA, na lo so 
lo yeke sara ye ti kpene. So Manoa na wali ti lo angba ti baa ndo, 

20menga ti wâ alondo na ndö ti gbalaka so a zia sandaga ni daa so ague na nduzu. 
Ange ti KOTA GBIA ayeke hon na nduzu na ya ti menga ti wâ ni. So Manoa na 
wali ti lo abaa ye ni tongaso, ala ti akpo li ti ala na sese. 

21Ange ti KOTA GBIA akiri asi na Manoa na wali ti lo pepe. Tongaso, Manoa 
ahinga atene, so ange ti KOTA GBIA laa. 

22 Manoa atene na wali ti lo: “Ti so ni, fade e yeke kui kue, ngbanga ti so e baa 
Nzapa awe.” 

23Wali ti lo akiri tënë na lo: “Tongana KOTA GBIA aye fade ti fâ e fango, ka lo 
lingbi ti yeda pepe na sandaga ti e so a yeke gbi ni kue na wâ, ka lo lingbi ti fa na 
e pepe aye so kue e baa so, ka lo lingbi nga ti fa na e pepe atënë so kue e ma so.” 

24Wali ti Manoa adu molenge-koli si lo di iri ti lo Samson. Molenge ni akono, 
KOTA GBIA asara tufa na ndö ti lo. 

25Lo yeke na bâbâ ti Dan, na popo ti agbata ti Sora na ti Eshetaol. Kâ laa yingo ti 
KOTA GBIA aga na ndö ti lo si lo to nda ti sara aye. 

Awafango-ngbanga 14 

Akozo ye ti koli so Samson asara 

1Mbeni lâ, Samson alondo si lo gue na gbata ti Timna. Kâ, lo baa mbeni maseka-
wali na popo ti amolenge-wali ti azo ti Filistii. 

2So lo kiri na kodro awe, lo tene tënë ni na babâ nga na mama ti lo. Lo tene na 
ala: “Na Timna, mbi baa mbeni maseka-wali na popo ti amolenge-wali ti azo ti 
Filistii. Mbi ye ala mu lo na mbi titene lo ga wali ti mbi.” 

3Babâ na mama ti lo atene na lo: “Na ya ti kete mara ti mo wala na popo ti azo ti 
e, mo wara mbeni maseka-wali pepe si mo gue ti mu wali gi na popo ti azo ti 
Filistii, azo so ahinga Nzapa pepe so?” Samson akiri tënë na babâ ti lo, atene: “Mu 
lo na mbi, ngbanga ti so lo laa lo nzere na be ti mbi.” 

4Babâ na mama ti lo ahinga pepe atene, KOTA GBIA laa ayeke pusu Samson ti 
sara ye so. Biani, lo yeke gi mbeni lege titene lo sara bira na azo ti Filistii. Na ngoi 
ni so, azo ti Filistii laa ayeke na ndö ti azo ti Israel. 

5Samson, na babâ na mama ti lo ague na Timna. So ala si na yaka ti vinye so ayeke 
nduru na Timna awe, mbeni bamara atoto, ahuru aga na mbage ti lo. 

6Yingo ti KOTA GBIA aga na ndö ti Samson. Ataa so ye oko ayeke na maboko ti lo 
pepe, lo gbu bamara ni si lo suru ya ti lo tongana senge molenge ti ngasa. Me lo 
honde tënë ti ye so lo sara so na babâ na mama ti lo. 

7Lo gue, lo sara lisoro na wali ni; wali ni anzere na be ti lo mingi. 

8Lango kete na pekoni, lo kiri na Timna ti mu wali ni. Na guengo ti lo, lo ngoro 
titene lo baa kuâ ti bamara ni. Gba ti awotoro na mafuta ti wotoro ayeke na ya ti 
kuâ ti bamara ni. 

9Lo mu mbeni mafuta ni na maboko ti lo si lo yeke te ni na lege. So lo si na tere 
ti babâ na mama ti lo awe, lo mu mbeni na ala, ala te. So lo zi mafuta ti wotoro so 
na ya ti kuâ ti bamara so, lo tene nga tënë ni na babâ na mama ti lo pepe. 

Samson ahunda na azo ti Filistii ti sigigi na nda ti toli ti lo 

10Babâ ti Samson ague na ndo ti wali ni; Samson asara mbeni matanga tongana 
ti so amaseka-koli ayeke sara ka lakue. 

11So azo ti Filistii abaa lo awe, ala mu na lo amaseka-koli baleota ti duti na tere 
ti lo. 

12Samson atene na ala: “Mbi ye ti tene na ala mbeni toli. Tongana ala sigigi na 
nda ti toli so kozo titene lango mbarambara ti matanga ni alingbi, fade mbi yeke 
mu na ala apendere bongo ti len baleota, na abongo baleota ti matanga. 

13Me tongana ala sigigi na nda ni pepe, ala laa ayeke mu na mbi apendere bongo 
ti len baleota na abongo baleota ti matanga.” Ala tene na lo: “Tene toli ti mo ni, e 
ma!” 

14Samson atene na ala: “Ye ti tengo ni asigigi na ya ti lo so lo yeke te ye; nzerengo 
ye asigigi na ya ti lo so lo yeke ngangu. Ye ni so ayeke nyen?” Na ya ti lango ota, 
ala sigigi na nda ti toli ni pepe. 

15Na lango mbarambara ni, ala tene na wali ti Samson: “Mo handa koli ti mo 
titene lo sigigi na e nda ti toli ni! Tongaso pepe, fade e yeke gbi mo na da ti babâ 
ti mo kue. Ala tisa e na matanga ni titene ala nzi aye ti e kue?” 

16Wali ti Samson ague na peko ti koli ti lo na toto, lo tene: “Mo ye mbi oko pepe, 
mo ke mbi awe. Mo tene mbeni toli na azo ti kodro ti mbi, me mo sigigi na nda 
ni na mbi pepe!” Samson atene na lo: “Ataa babâ na mama ti mbi, mbi de ti sigigi 
na nda ni na ala pepe, mbi lingbi ti sigigi na nda ni na mo tongana nyen?” 

17Na ya ti lango mbarambara ti matanga ni kue, wali ti Samson awoko lo na toto. 
Tongaso, na lango mbarambara ni, Samson asigigi na nda ti toli ni na wali ti lo, 
ngbanga ti so wali ni aso mê ti lo mingi. Wali ni ague, atene peko ni na azo ti 
kodro ti lo. 

18Na lango mbarambara ni, kozo titene lâ akui, azo ti gbata ni aga si ala tene na 
Samson: “Nyen laa anzere ahon mafuta ti wotoro, nyen? Nyen laa ayeke ngangu 
ahon bamara, nyen?” Samson akiri tënë na ala: “Tongana ala fâ fade yaka na kete 
bagara ti mbi pepe, ka ala lingbi ti hinga nda ti toli ti mbi ni pepe.” 

19Yingo ti KOTA GBIA aga na ndö ti Samson si lo zu na Askalon. Lo fâ akoli baleota 
na Askalon, lo mu abongo ti ala si lo gue, lo mu ni tongana abongo ti matanga na 
azo so asigigi na nda ti toli ti lo so. Ngonzo amu lo mingi si lo kiri na da ti babâ ti 
lo. 

20Âdu ti wali ti Samson, a mu lo na mbeni maseka-koli so azo amu lo ti duti na 
tere ti lo na lango ti matanga ni. 

Awafango-ngbanga 15 

Samson akiri peko ti sioni na azo ti Filistii 

1Ambeni lango na pekoni, na ndembe ti fango ale ti ble, Samson ague ti baa wali 
ti lo; lo mu kete ngasa, lo gue na ni. So lo si kâ awe, lo hunda ti li na ya ti kubu ti 
wali ti lo; me babâ ti wali ti lo akanga lege na lo, lo tene: 

2“Mbi baa ti mbi, mbi tene, mo ke lo awe, ndani laa mbi mu lo na maseka-koli so 
a mu lo ti duti na tere ti mo na ya ti matanga ni. Me ngambe ti lo ayeke daa so lo 
yeke pendere ahon lo, mo lingbi ti mu lo senge!” 

3Samson atene na ala: “Ti so ni, azo alingbi ti zia tënë na li ti mbi pepe tongana 
mbi sara sana na azo ti Filistii!” 

4Samson ague, lo gbu ambo ti ngonda ngbangbo ota. Lo kanga ala use na use na 
mbage ti damba ti ala. Lo mu tanda, lo zia na popo ti damba ti ala ni. 

5Na pekoni, lo zia wâ na atanda ni, lo zi anyama ni si ala gue na ya ti ayaka ti ble 
ti azo ti Filistii. Wâ agbi ale ti ble so a fâ ni awe nga na ale ti ble so angba na ndö 
ti gere ni. Wâ agbi nga ayaka ti vinye na ti keke ti olive. 

6Azo ti Filistii ahunda ndo, atene: “Zo wa laa asara ye so, zo wa?” Azo akiri tënë 
na ala, atene: “Samson, kogara ti zo ti Timna so laa asara ye ni, ngbanga ti so 
kogara ti lo azi wali ti lo na maboko ti lo si lo mu wali ni na maseka-koli so aduti 
na tere ti Samson na ya ti matanga.” Tongaso, azo ti Filistii ague si ala gbi wali ni, 
lo na babâ ti lo. 

7Samson atene na ala: “So ala sara ye tongaso so, mbi yeke zia lege ti ala pepe, 
ngbii mbi kiri peko ti sioni ti ala na ala si.” 

8Lo tiri bira na ala si lo fâ ala sioni sioni. Na pekoni, lo gue, lo duti na ya ti du ti 
têne ti Etam. 

Samson na bio ti ngbangba ti lele 

9Azo ti Filistii ague, asara bâbâ ti ala na sese ti Juda, ala mu ndo ngbii asi na Lehi. 

10Azo ti Juda ahunda ala: “Ala ga ti sara bira na e ngbanga ti nyen?” Azo ti Filistii 
akiri tënë na ala, atene: “E ga ti gbu Samson titene e sara na lo gi mara ti ye so lo 
sara na e so.” 

11Azo ti Juda saki ota ague na du ti têne ti Etam. Ala tene na Samson: “Mo hinga, 
mo tene, e yeke na gbe ti azo ti Filistii pepe? Baa nga mara ti ye so mo sara na e 
so!” Lo kiri tënë na ala, lo tene: “Mbi sara na azo ti Filistii gi mara ti ye so ala sara 
na mbi so.” 

12Azo ti Israel akiri atene na lo: “E ga ti kanga mo, ti zia mo na maboko ti azo ti 
Filistii.” Lo tene na ala: “Ala deba yanga ti ala na mbi so fade ala wani ayeke fâ 
mbi pepe.” 

13Ala kiri tënë na lo: “Ên-en, e yeke fâ mo pepe! E ye ti kanga gi mo ti zia mo na 
maboko ti azo ti Filistii.” Ala mu afini kamba use, ala kanga na lo si ala sigigi na 
lo na ya ti du ti têne ni. 

14So Samson asi na Lehi awe, azo ti Filistii amu loro ti ga na tere ti lo na dekongo 
na ngia. Tongaso, yingo ti KOTA GBIA aga na ndö ti Samson: akamba so a kanga 
na maboko ti lo so aga tongana kamba ti len so wâ agbi ni si ati. 

15Samson abaa bio ti ngbangba ti lele so akui aninga pepe, lo yoro maboko ti lo, 
lo mu ni si lo fâ na azo saki oko. 

16Na pekoni Samson atene: “Na bio ti ngbangba ti lele, mbi fâ azo saki oko; na 
bio ti ngbangba ti lele, mbi bongbi kuâ ti azo.” 

17Na peko ti tënë so, lo mu bio ni si lo bi ni. Ndani laa a di iri ti ndo ni so Ramat-
Lehi, so ti tene “hoto ti Bio-ti-ngbangba”. 

18Nzara ti ngu ahon ndö ti lo; tongaso lo toto na KOTA GBIA, lo tene: “Mo laa mo 
sara si mbi, zo ti kua ti mo, mbi so benda na ndö ti azo so. Fade mo yeke zia mbi 
titene mbi kui nzara ti ngu, titene mbi ti na maboko ti azo so asara na Nzapa pepe 
so?” 

19Tongaso Nzapa asuru ya ti kota têne so du ayeke na ya ni si ayeke na Lehi; ngu 
asigigi na ya ni. Samson anyon ngu ni si lo kiri lo wara ngangu. Ndani laa a di iri 
ti li ti ngu so “Li ti ngu ti Kore”; li ti ngu ni angba ngbii asi laso. 

20Na ngoi ti azo ti Filistii, Samson aduti wafango-ngbanga ngu baleuse na Israel. 

Awafango-ngbanga 16 

Samson na ayanga ti gbata ti Gaza 

1Samson ague na gbata ti Gaza. Kâ, lo baa mbeni wali-ndumba si lo li na da ti lo. 

2Azo ti Gaza ama a tene, Samson asi na ndo so awe. Tongaso, azo ti Gaza angoro 
ndo ni so, ala hara lo na bi ni kue na yanga ti gbagba ti gbata ni. Ala duti gi kpoo, 
ala tene na be ti ala, atene: “E ku ngbii, tongana ndo ahan awe si e fâ lo.” 

3Me Samson alango ngbii asi na be ti bi. Na be ti bi ni, lo londo lo gbu akeke ti le 
ti yanga ti gbagba ni, na akadere ni use kue nga na angbongboro wen so a yeke 
kanga na yanga ti gbagba ni, lo gboto ni kue, lo zia na ndö ti go ti lo, lo gue na ni 
ngbii lo bi na li ti hoto so ayeke baa ndo na gbata ti Hebron. 

Dalila ahanda Samson 

4Na pekoni, Samson aye mbeni wali so iri ti lo Dalila; lo yeke lango na popo-hoto 
ti Sorek. 

5Agbia oku ti azo ti Filistii aga si ala tene na Dalila: “Mo handa Samson titene lo 
fa na mo ndo so kota ngangu ti lo alondo daa, tongaso si e lingbi ti gbu lo, e kanga 
lo si e hon ndö ti lo. Fade e oko oko kue, e yeke mu na mo ale ti nginza saki oko 
na ngbangbo oko.” 

6Dalila ahunda Samson, atene: “Mbi gbu gere ti mo, kota ngangu ti mo so alondo 
na ndo wa? Nyen laa a lingbi ti kanga mo na ni si a hon ndö ti mo?” 

7Samson akiri tënë na lo: “Tongana a kanga mbi na afini kamba mbarambara ti 
gere ti bagara, akamba so ade ti hole pepe, mbi yeke woko si mbi ga tongana 
senge zo.” 

8Agbia ti azo ti Filistii aga na Dalila afini kamba mbarambara ti gere ti bagara, 
akamba so ade ti hole pepe. Dalila akanga Samson na akamba ni. 

9Andaa Dalila ahonde azo na ya ti kubu ti lo. Lo dekongo, lo tene: “Samson, azo 
ti Filistii ayeke ga ti tiri na mo!” Samson afâ ya ti akamba ni, mo baa mo tene, 
kamba ti bongo so wâ agbi ni. Tongaso, zo oko ahinga nda ti ngangu ti lo pepe. 

10Dalila atene na Samson: “Mo handa mbi si mo tene gi mvene na mbi. Ayeke 
nzoni mo fa na mbi fadeso mara ti kamba wa laa alingbi ti kanga mo na ni.” 

11Samson atene na lo: “Tongana a kanga mbi na fini kamba so ade ti kanga na ye 
laoko pepe, mbi yeke woko kue si mbi yeke ga tongana senge zo.” 

12Dalila amu fini kamba so ade ti kanga ye na ni laoko pepe si akanga na Samson. 
Na pekoni, lo dekongo, lo tene: “Samson, azo ti Filistii ayeke ga ti tiri na mo!” 
Andaa azo ti Filistii ahonde tere ti ala na ya ti kubu ti Dalila. Me Samson afâ ya ti 
akamba ni, mo baa mo tene, senge kamba ti li. 

13Dalila atene na Samson: “Lawa laa mo yeke zia ti handa mbi, ti tene mvene na 
mbi? Fadeso, fa na mbi kamba so mbirimbiri alingbi ti kanga na mo.” Samson 
akiri tënë na lo: “Tongana mo mu kua ti li ti mbi so a sara na pete mbarambara, 
mo kanga na tere ti akamba ti masini ti sarango na bongo, mbi yeke woko ande 
si mbi yeke ga tongana senge zo.” 

14Dalila awoko Samson na lango; lo mu kua ti li ti Samson mbarambara so a sara 
na pete so, lo kanga ni na tere ti akamba ti masini ti sarango na bongo. Na pekoni 
lo dekongo, lo tene: “Samson, azo ti Filistii ayeke ga ti tiri na mo!” Samson azingo 
na lango; lo gboto keke ti sarango na abongo ni, na masini ni nga na akamba ti 
sarango na bongo ni kue. 

15Dalila atene na lo: “Mo tene mo ye mbi; ngbanga ti nyen laa mo mu be ti mo 
kue na mbi pepe so? Mo handa mbi fani ota, mo ke ti fa na mbi ndo so kota 
ngangu ti mo alondo daa.” 

16Dalila aso mê ti Samson si lo woko lo na tenengo na lo gi oko tënë so lakue. 
Tongaso be ti Samson awoko kue, lo ye gi kuâ. 

17Lo sigigi na nda ti ngangu ti lo, lo tene: “A fâ kua ti li ti mbi laoko pepe, ngbanga 
ti so, so mbi de na ya ti mama ti mbi, a mu mbi na Nzapa titene mbi ga nazir. 
Tongana a fâ kua ti li ti mbi, ngangu ti mbi ayeke hunzi si mbi yeke ga senge zo.” 

18So Dalila ahinga atene, Samson azi be ti lo kue na lo awe, lo tokua na agbia oku 
ti azo ti Filistii titene ala ga. Lo tene na ala: “Ti so ni, ala ga, ngbanga ti so lo zi be 
ti lo kue na mbi awe.” Agbia ni alondo ague na ndo ti Dalila na nginza so ala ye ti 
mu na lo so. 

19Lo woko Samson na lango na ndö ti gere ti lo. Lo iri mbeni koli si koli ni akio 
kua ti li ti Samson so a sara na pete mbarambara so. Tongaso Samson ato nda ti 
woko nda si ngangu ti lo asigigi na ya ti tere ti lo. 

20Dalila atene: “Samson, azo ti Filistii ayeke ga ti tiri na mo!” Lo zingo na lango, 
lo tene: “Mbi yeke sigigi na ya ti kamba tongana ti kozoni si mbi yeke hon.” Andaa 
lo hinga pepe, lo tene, KOTA GBIA azia lo awe. 

21Azo ti Filistii agbu lo si akoro le ti lo. Ala gue na lo na gbata ti Gaza. Ala kanga 
lo na zingiri ti bengba wen, ala mu na lo kua ti nikango ale ti ble na da ti kanga. 

22Me kua ti li ti Samson so a kio ni kue so, ato nda ti kiri ti sigigi. 

Tanga ti ye ti koli so Samson asara si lo kui 

23Mbeni lâ, agbia oku ti azo ti Filistii abongbi ti sara ngia na ti mu kota sandaga 
na Dagon, nzapa ti ala. Ala he bia, atene: “Nzapa ti e azia Samson, wato ti e na 
maboko ti e awe.” 

24So azo ti kodro ni abaa lo, ala gonda nzapa ti ala, atene: “Nzapa ti e azia wato ti 
e na maboko ti e awe, lo so lo buba kodro ti e si lo hunzi azo ti kodro ni kue so.” 

25Ndali ti so be ti ala asi singo na kota ngia, ala tene: “Ala ga na Samson ge titene 
lo sara ye ti ngia, e baa!” A gue, asigigi na Samson na da ti kanga si lo sara ye ti 
ngia na le ti ala. A zia lo na popo ti angbongboro yongoro gere ti da ti nzapa ti 
ala. 

26Lo tene na maseka-koli so agbu maboko ti lo si ayeke fa lege na lo so, lo tene: 
“Mo gue na mbi na tere ti angbongboro yongoro gere ti da so da ti nzapa ni aluti 
na ndö ni titene mbi ba tere ti mbi daa.” 

27Andaa akoli na awali asi singo na ya ti da ni; agbia oku ti azo ti Filistii ayeke 
nga kâ. Azo so kue ayeke na ndo so a leke na li ti da ni titene azo aduti daa, wungo 
ti ala ayeke nduru na saki ota; ala kue ayeke baa sarango ye ti ngia so Samson 
ayeke sara. 

28Tongaso, Samson asambela KOTA GBIA, lo tene: “Kota Gbia NZAPA, mbi voro 
mo, dabe ti mo na mbi! Kiri mo mu ngangu na mbi ti fani oko si gi fani oko, mbi 
lingbi ti kiri peko ti sioni na azo ti Filistii ndali ti le ti mbi so ala koro ni use kue 
so!” 

29Na pekoni, Samson atara na maboko ti lo angbongboro yongoro gere use ti da 
so da ni aluti na ndö ni so. Lo gbu mbeni ngbongboro yongoro gere ni na maboko 
ti lo ti koli si lo gbu mbeni na maboko ti lo ti wali. 

30Lo dekongo, lo tene: “Mbi ye ti kui na azo ti Filistii legeoko!” Tongaso lo pusu 
angbongboro yongoro gere ti da ni ngangu si da ni ati na ndö ti agbia nga na ndö 
ti azo so kue ayeke na ya ti da ni. Azo so Samson akui legeoko na ala awu ahon 
azo so lo fâ ala na ndembe so lo ngba na fini. 

31A-ita ti lo na asewa ti lo kue aga si amu kuâ ti lo. Ala gue na lo, ala lu lo na du ti 
kuâ ti babâ ti lo Manoa, na popo ti agbata ti Sora na Eshetaol. Samson aduti 
wafango-ngbanga ngu baleuse na Israel. 

Awafango-ngbanga 17 

Mika na ndo ti lo ti vorongo nzapa 

1Mbeni koli ayeke daa, iri ti lo Mika; lo yeke lango na sese ti Efraim, ndo so ahoto 
ayeke daa. 

2Mbeni lâ, lo tene na mama ti lo: “Lani a nzi ale ti nginza ti mo saki oko na 
ngbangbo oko. Taa na le ti mbi, mo deba zo ti nzi ni. Fadeso, mbi ye ti tene na 

mo, mbi laa mbi mu nginza ni!” Mama ti lo atene: “Molenge ti mbi, KOTA GBIA 
asara tufa na ndö ti mo!” 

3Mika akiri na ale ti nginza saki oko na ngbangbo oko so na mama ti lo. Mama ti 
lo atene na lo: “Molenge ti mbi, mbi ye ti mu nginza so na iri ti mo na KOTA GBIA 
titene a leke na mbeni yanda so a kporo wen si a sara na ni. Fadeso, mbi kiri 
nginza ni na mo.” 

4Me Mika akiri na nginza ni na mama ti lo; mama ti lo azi ale ti nginza ni 
ngbangbo use, lo mu na mbeni matawa. Matawa ni amu nginza ni, lo kporo ni si 
lo sara na mbeni yanda. A zia yanda ni na ya ti da ti Mika. 

5Andaa Mika ayeke fade na mbeni ndo ti vorongo nzapa na da ti lo. Lo leke mbeni 
yanda ti da na aye nde nde ti vorongo na nzapa. Na pekoni, lo mu mbeni molenge 
ti lo ti koli si lo zia lo wayango-sandaga ti lo. 

6Na ngoi ni so, gbia oko ayeke na Israel pepe; zo oko oko ayeke sara gi ye ti be ti 
lo. 

7Mbeni maseka-koli ayeke daa; lo yeke zo ti mara ti Lévi, lo yeke lango na 
Betlehem, na sese ti Juda. Lo lango kâ tongana gene. 

8Lo londo na Betlehem na sese ti Juda ti gi mbeni ndo so lo lingbi ti lango daa. Lo 
gue ngbii lo si na da ti Mika na sese ti Efraim, ndo so ahoto ayeke daa. 

9Mika ahunda lo: “Mo londo na ndo wa?” Lo kiri tënë na lo: “Mbi yeke zo ti mara 
ti Lévi. Mbi lango na Betlehem, na sese ti Juda; mbi yeke gi mbeni ndo so mbi 
lingbi ti lango daa tongana gene.” 

10Mika atene na lo: “Mo ngba na ndo so, mo ga tongana babâ ti mbi na wayango-
sandaga ti mbi; mbi yeke mu na mo ale ti nginza baleoko na ya ti ngu oko oko, 
mbi yeke mu nga na mo abongo nga na kobe.” Zo ti mara ti Lévi ni ali 

11si lo yeda ti ngba na ndo ti Mika. Mika amu lo si lo ga tongana molenge ti ya ti 
lo. 

12Mika azia zo ti Lévi ni wayango-sandaga ti lo; maseka ni ayeke lango gi na da 
ti Mika. 

13Mika atene na be ti lo, atene: “Fadeso mbi hinga, mbi tene, KOTA GBIA ayeke 
sara nzoni na mbi, ngbanga ti so mbi yeke na mbeni zo ti mara ti Lévi so aga 
wayango-sandaga ti mbi.” 

Awafango-ngbanga 18 

Azo ti mara ti Dan ague na mbeni sese ti ala 

1 Na ngoi ni so, gbia ayeke na Israel pepe. Na ngoi ni so nga, azo ti mara ti Dan 
ayeke gi mbeni sese so ala lingbi ti duti daa, ngbanga ti so na popo ti amara ti 
Israel kue, azo ti mara ti Dan ade ti wara sese pepe ti ga ti ala. 

2Azo ti mara ti Dan asoro na popo ti ala angangu koli oku so mbeto oko ayeke na 
ala pepe. Akoli ni alondo na gbata ti Sora. Azo ti mara ti Dan amu yanga na ala, 
atene: “Ala tambula, abembe ndo na ya ti kodro ni.” Ala gue ngbii ala si na da ti 
Mika so ayeke na sese ti Efraim, ndo so ahoto ayeke daa si ala lango na ndo ni so. 

3So ala si nduru na da ti Mika, ala hinga go ti maseka-koli, zo ti mara ti Lévi ni. 
Ala gue na tere ti lo si ala hunda lo: “Zo wa laa aga na mo ge, zo wa? Mo ga ti sara 
nyen ge? Nyen laa agbanzi mo ge, nyen?” 

4Lo kiri tënë na ala, lo tene: “Mika asara na mbi aye nde nde: lo mu mbi si mbi ga 
wayango-sandaga ti lo.” 

5Ala tene na lo: “Hunda Nzapa titene e hinga, wala tambula so e yeke gue so 
ayeke ga nzoni.” 

6Wayango-sandaga ni atene na ala: “Ala lingbi ti gue senge! KOTA GBIA ayeke na 
ala na ya ti tambula ni.” 

7Akoli oku so alondo, ala gue, asi na gbata ti Laish. Ala baa so azo ti gbata ni ayeke 
na siriri, tongana ti so azo ti Sidon ayeke duti kpoo, mbeto ti mbeni ye oko ayeke 
sara ala pepe. Azo so ayeke nduru na ala agi tënë na ala pepe, mbeni zo ti sara 
ngangu na ala ayeke nga daa pepe. Azo ti Laish alango yongoro na tere ti azo ti 
Sidon, ala yeke ku ye na maboko ti mbeni zo pepe. 

8Akoli oku so amu lege si ala kiri na tere ti a-ita ti ala na gbata ti Sora na ti 
Eshetaol. A-ita ti ala ahunda ala, atene: “Nyen laa ala baa kâ?” 

9Ala kiri tënë atene: “E londo, e gue, e sara bira na ala! E gue, e baa kodro ni awe; 
so ayeke nzoni kodro mingi. Ala ngba ti duti na ndo so senge pepe! Ala londo, e 
gue, e mu kodro ni! 

10Tongana ala li ande na ya ti kodro ni, ala yeke si na ndo ti azo so mbeto ti mbeni 
ye oko ayeke sara ala pepe. Kodro ni akono mingi; Nzapa azia kodro ni na 
maboko ti ala awe. Ndo so ala yeke wara anzoni ye ti sese kue daa laa.” 

11Tongaso azo ngbangbo omene ti mara ti Dan amu aye ti bira si ala londo na 
Sora nga na Eshetaol ti gue. 

12Ala gue, asara bâbâ ti ala na Kiriat-Yearim, na sese ti Juda. Ndani laa angba ti 
iri ndo ni so Mahane-Dan ngbii asi laso. Ndo ni ayeke na mbage ti Do ti Kiriat-
Yearim. 

13Ala londo na ndo so, ala gue na sese ti Efraim, ndo so ahoto ayeke daa; ala si na 
da ti Mika. 

14Akoli oku so ague lani abembe ndo na ya ti gbata ti Laish so, ala mu tënë si ala 
tene na a-ita ti ala: “Ala hinga atene, na ya ti mbeni da so, yanda na aye nde nde 
ti sambelango nzapa nga na yanda so a kporo wen ti nginza si a sara na ni ayeke 
daa? Fadeso ala baa ye so ala lingbi ti sara.” 

15Akoli oku so amu lege ti gue na da ti Mika. Ala li na ya ti da ni si ala hunda 
maseka-koli ti mara ti Lévi so ayeke lango na da ni, atene: “Tongana nyen?” 

16Na ndembe ni so, azo ngbangbo omene ti mara ti Dan, na aye ti bira na maboko 
ti ala, aluti ti ala na yanga ti da ni. 

17Akoli oku so ague lani ti bembe ndo na ya ti kodro ni, so ala li na ya ti da ni 
awe, ala mu ayanda ni, aye nde nde ti sambelango nzapa na yanda so a kporo 
wen ti nginza si a sara na ni. Wayango-sandaga ni aluti ti lo na yanga ti da ni, lo 
na azo ngbangbo omene so ayeke na aye ti bira na maboko ti ala. 

18So ala li na ya ti da ti Mika si ala mu ayanda, aye nde nde ti sambelango nzapa 
nga na yanda so a kporo wen ti nginza si a sara na ni, wayango-sandaga ni 
ahunda ala, atene: “Nyen laa ala yeke sara so?” 

19Ala kiri tënë na lo, atene: “Kanga yanga ti mo! Mo tene tënë oko pepe. Ga e gue! 
Mo ga tongana babâ ti e na wayango-sandaga ti e. Mo ye ti ngba wayango-
sandaga ti mbeni sewa oko wala mo ye ti duti wayango-sandaga ti mbeni mara 
oko ti Israel?” 

20So wayango-sandaga ni ama tënë so, be ti lo asi na kota ngia. Lo mu ayanda, 
aye nde nde ti sambelango nzapa nga na yanda so ala sara ni si lo li na popo ti 
azo ni. 

21Azo ti mara ti Dan amu lege ti gue; ala zia amolenge, anyama nga na akangba 
na dawa. 

22So ala gue, ayo na da ti Mika, azo ti tere ti da ti lo abongbi si ala tumba peko ti 
azo ti Dan. 

23Ala dekongo na peko ti azo ti Dan. Azo ti Dan abaa ndo na peko si ala hunda 
Mika, atene: “Nyen laa asara mo, nyen? Nyen laa asara si ala dekongo kirikiri 
tongaso?” 

24Mika akiri tënë na ala: “Ala mu anzapa so mbi sara ndali ti mbi; ala mu nga 
wayango-sandaga ti mbi, ala hon na lo. Mbeni ye oko angba na mbi pepe si ala 
yeke hunda mbi, atene: ‘Nyen laa asara mo, nyen?’ ” 

25Azo ti Dan akiri tënë na lo: “Mo ngba ti so mê ti e na atënë ti mo so pepe! 
Tongana mo ngba daa, ambeni zo ti ngonzo na popo ti e ayeke londo fafadeso ti 
tuku na ndö ti ala si mo na asewa ti mo kue ayeke kui.” 

26Azo ti Dan amu lege si ala hon. Mika abaa so ala yeke ngangu ahon azo ti lo, lo 
mu lege, lo kiri na da ti lo. 

Gbata ti Dan na ndo ti vorongo nzapa ti lo 

27Azo ti Dan amu aye so Mika aleke so nga na wayango-sandaga so ayeke sara 
kua na lo si ala hon na lo. Ala gue, atiri na azo ti gbata ti Laish so ayeke duti lani 

kpoo si mbeto ti mbeni ye ayeke sara ala pepe so. Azo ti Dan afâ ala kue si ala bi 
wâ na gbata ni. 

28Zo oko ti ga ti mu maboko na gbata ti Laish ayeke daa pepe, ngbanga ti so gbata 
ni ayo na Sidon si azo ti gbata ni ayeke ku ye na maboko ti mbeni zo pepe. Gbata 
ti Laish ayeke na popo-hoto so ague ngbii asi na Bet-Rehob. Azo ti Dan akiri aleke 
gbata ni si ala duti daa. 

29Ala zia iri ti gbata ni Dan, alingbi na iri ti kotara ti ala, molenge ti Jacob; me 
kozo iri ti gbata ni ayeke Laish. 

30Azo ti Dan amu yanda ti Mika si aga nzapa so ala yeke voro ni. Jonatan, molenge 
ti Gershom, molenge ti Moïse aga wayango-sandaga ti mara ti Dan. Ahale ti 
Jonatan agbu kua ni ngbii asi na ngoi so a gbu azo ti kodro ni, a gue na ala na 
kodro wande. 

31Azo ti Dan abata yanda ti Mika so na ngoi so kue da ti Nzapa ayeke na kodro ti 
Silo. 

Awafango-ngbanga 19 

Sioni sarango ye ti azo ti Gibea 

1Na ngoi ni so, gbia ayeke na Israel pepe. Mbeni zo ti mara ti Lévi ayeke daa, lo 
lango tongana gene na mbeni ndo yongoro na sese ti Efraim, ndo so ahoto ayeke 
daa. Lo mu mbeni wali na gbata ti Betlehem, na sese ti Juda. 

2Wali ti lo ni apapa na lo si lo kiri na ndo ti babâ ti lo na Betlehem; lo ngba kâ nze 
osio. 

3Koli ti lo alondo, ague na peko ti lo ti de be ti lo ti kiri na lo. Koli ni amu zo ti kua 
ti lo na alele use si ala gue. Wali ni amu lo ali na lo na ya ti da ti babâ ti lo; so babâ 
ti wali ni abaa koli ni, babâ ni ayamba lo na ngia. 

4Kogara ti lo agbanzi lo si lo sara lango ota na ndo ti lo. Ala te, ala nyon si ala 
ngba alango gi na ndo so. 

5Na lango osio ni, so ndo angba kâ, ala londo ti gue. Me babâ ti wali ni atene na 
koli ti molenge ti lo, atene: “Te ye kete mo wara ngangu si fade ala gue.” 

6Tongaso akoli use so aduti, ala te si ala nyon. Na pekoni, babâ ti wali ni atene na 
zo ti mara ti Lévi ni, atene: “Yeda, mo ngba mo lango ge na bi so, be ti mo awara 
ngia si!” 

7Koli ni alondo ti gue, me kogara ti lo ahara yanga na lo ngbii, lo ngba lo lango. 

8Na lango oku ni, so ndo angba kâ, lo londo ti gue. Me kogara ti lo atene na lo: 
“Mbi gbu gere ti mo, te ye, mo wara ngangu si. Ala ku asi na peko ti bekombite si 
fade ala gue.” Tongaso ala use kue aduti ate ye. 

9Koli ni alondo ti gue, lo na wali ti lo na zo ti kua ti lo. Me kogara ti lo atene na lo: 
“Baa, lâ akui awe si ndo aga nduru ti vuko awe. Ngba mo lango, be ti mo awara 
ngia si. Kekereke na kota ndaperere, ala mu lege ti kiri na ndo ti ala senge.” 

10Ti so ni, koli ni ake; lo londo lo gue, lo na wali ti lo, na alele ti lo use so a zia aye 
ti dutingo na ndö ti ala. Ala gue ngbii, ala si nduru na gbata ti Yebus, so ti tene 
Jérusalem. 

11So ala si nduru na gbata ni, andaa lâ akui awe. Zo ti kua ni atene na wa ti lo, 
atene: “Kota zo, ayeke nzoni e gue na gbata ti azo ti Yebus so, e lango kâ.” 

12Kota zo ti lo ni akiri tënë na lo: “E lingbi ti luti na kodro ti awande pepe. Ge so 
mbeni zo ti mara ti Israel ayeke daa pepe; e gue na gbata ti Gibea, e lango kâ.” 

13Lo kiri lo tene na zo ti kua ti lo: “E gi lege ti si na gbata ti Gibea wala ti Rama, e 
lingbi ti lango na ya ti mbeni gbata ni oko.” 

14Ala tambula ngbii, ndo ato nda ti vuko si ala si nduru na Gibea, na sese ti 
Benjamin. 

15Ala hon gi kete ala si na Gibea titene ala lango kâ. So ala li na ya ti kodro ni awe, 
ala duti gi na be ti kodro ni. Zo oko ti yamba ala na da ti lo ayeke daa pepe. 

16Na lakui ni, mbeni mbakoro-koli alondo na yaka si lo yeke kiri na kodro. Koli 
ni ayeke zo ti Efraim, ndo so ahoto ayeke daa; lo yeke lango tongana gene na 
Gibea. Azo ti gbata ni ayeke ti ala azo ti mara ti Benjamin. 

17Koli ni ayo le ti lo na nduzu, lo baa gene so ayeke duti na ndo so azo ayeke 
bongbi tere ti ala daa na ya ti gbata ni. Mbakoro-koli ni ahunda lo, atene: “Mo 
londo na ndo wa? Mo yeke gue na ndo wa?” 

18Zo ti mara ti Lévi ni akiri tënë na lo: “E londo na Betlehem, na sese ti Juda, e 
yeke gue na mbeni yongoro ndo, na sese ti Efraim, ndo so ahoto ayeke daa. Ndo 
ti mbi ayeke kâ. Mbi gue lani na Betlehem, na sese ti Juda. Fadeso mbi yeke gue 
na da ti KOTA GBIA; me zo oko ayamba mbi na da ti lo pepe. 

19Andaa e yeke na pere na kobe ti tengo ni ndali ti alele ti e, e yeke nga na kobe 
na vin ndali ti mbi, wali ti mbi na zo ti kua ti mbi. Ye oko atia e pepe.” 

20Mbakoro-koli ni atene na lo: “Duti kpoo! Fade mbi yeke baa lege ti aye so kue 
alingbi ti tia mo; me mo lango na gigi pepe!” 

21Koli ni ague na ala na da ti lo; lo mu kobe na alele ni. Agene ni asukula gere ti 
ala, ala te, ala nyon. 

22So ala ngba ti te, ti nyon, akoli ti gbata ni na agodobe aga si ala ngoro da ni kue. 
Ala pika yanga ti da ni ngangu si ala tene na mbakoro-koli ni so ayeke wa ti da 
ni, atene: “Sigigi na koli so ayeke na ya ti da ti mo so. E ye ti lango na lo.” 

23Wa ti da ni asigigi si atene na ala: “A-ita ti mbi, mbi gbu gere ti ala, ala sara sioni 
tongaso pepe! Koli so aga gene na da ti mbi awe. Ala lingbi ti sara sioni ye tongaso 
na lo pepe. 

24Baa, mbeni molenge ti mbi ti wali ayeke daa, ade lo hinga koli pepe; gene ni 
ayeke nga na mbeni wali ti lo. Mbi yeke sigigi na ala, ala lingbi ti sara ye so kue 
be ti ala aye na ala. Me ala sara ye ti buba na koli so pepe.” 

25Me azo ni ake ti ma tënë ti lo. Tongaso, zo ti mara ti Lévi ni agbu wali ti lo, 
asigigi na lo na ala. Ala lango na wali ni, ala sara ye ti be ti ala na lo ngbii asi na 
ndaperere. So ndo ato nda ti han, ala do lo azia. 

26So ndo aga nduru ti han, wali ni aga ati na sese na yanga ti da ti mbakoro-koli 
ni, ndo so koli ti lo alango daa so. Lo ngba na ndo so ngbii lâ asigigi. 

27Na ndaperere, koli ni alondo azi yanga ti da, lo sigigi titene lo mu lege ti gue. 
Lo baa wali ti lo so ayeke lango na sese na yanga ti da, amaboko ti lo ayeke na 
ndö ti keke ti yanga ti da ni. 

28Koli ni atene na lo: “Londo, e gue!” Me ndo ade ngii; wali ni akiri tënë oko pepe. 
Koli ni azia kuâ ti wali ti lo na ndö ti lele ti lo si lo mu lege ti gue na ndo ti lo. 

29So lo si na da awe, lo mu zeme si lo fâ ya ti kuâ ti wali ni na ndo so abio atengbi 
tere daa alingbi baleoko na use. Lo tokua kasa oko na amara ti Israel oko oko 
kue. 

30Azo so kue abaa ye so, atene: “Ti londo na ndembe so azo ti Israel alondo na 
sese ti Ezipte asigigi ngbii asi laso, zo ade ti baa mara ti ye so laoko pepe! Ye 
tongaso ade ti si laoko pepe! Ayeke nzoni ala gi nda ti tënë ni, ala ma tere si ala 
fa ye so ala lingbi ti sara.” 

Awafango-ngbanga 20 

Israel asara bira na azo ti Benjamin 

1Azo ti Israel kue abongbi tere tongana zo oko na dawa ti KOTA GBIA na sese ti 
Mispa. Ala londo na sese ti Dan ngbii ala si na Bersheba nga na Galaad. 

2Amakonzi ti azo ni kue, na amara ti Israel kue aga na ya ti bongbi ti azo ti Nzapa 
so: aturugu saki ngbangbo osio, ala so ahinga ti tiri bira na yongoro zeme. 

3Azo ti mara ti Benjamin ama a tene, azo ti Israel asi na Mispa. Azo ti Israel 
ahunda ndo, atene: “Ala fa na e peko ti fango zo so a fâ lo so.” 

4Zo ti mara ti Lévi, lo so azo afâ wali ti lo so amu tënë, atene: “Mbi na mbeni wali 
ti mbi, e si na Gibea, na sese ti Benjamin titene e lango kâ. 

5Azo ti Gibea alondo na tere ti mbi na bi, ala ngoro tere ti da so mbi lango daa, 
ala ye ti fâ gi mbi. Me ala mu wali ti mbi, ala lango na lo ngbii lo kui. 

6Mbi mu kuâ ti wali ti mbi, mbi fâ ya ni mbi tokua na sese ti Israel kue. Biani, azo 
ni asara ye ti sioni so zo alingbi ti baa na le ti lo fani use pepe, ala sara ye ti buba 
na sese ti Israel. 

7Fadeso, ala azo ti Israel kue laa ge so: ala ma tere, ala fa ye so ala lingbi ti sara!” 

8Azo ni kue alondo tongana zo oko, ala tene: “Zo oko na popo ti e ayeke kiri na 
ndo ti lo pepe, zo oko ayeke kiri na da ti lo pepe. 

9Baa, ye so e yeke sara ndali ti Gibea laa: e yeke bi mbeni ye ti hinga lege so e 
yeke sara na Gibea. 

10Na popo ti amara ti Israel kue, e yeke mu azo baleoko na popo ti azo ngbangbo 
oko, azo ngbangbo oko na popo ti azo saki oko, azo saki oko na popo ti azo saki 
baleoko. Azo ni ayeke gue ti gi kobe ti ga na ni na azo so ayeke gue ti sara na azo 
ti Gibea alingbi na sioni so ala sara na azo ti Israel.” 

11Tongaso laa azo ti Israel kue abongbi tongana zo oko ti tiri bira na azo ti Gibea. 

12Amara ti Israel atokua azo na sese ti Benjamin kue ti hunda ndo, atene: “A sara 
mara ti sioni tongaso na ndo ti ala ngbanga ti nyen? 

13Ala zia na maboko ti e agodobe ti Gibea so asara ye ni so titene e fâ ala, tongaso 
si e zi sioni sarango ye na popo ti azo ti Israel.” Me azo ti Benjamin ake ti ma 
yanga ti a-ita ti ala, azo ti Israel. 

14Azo ti Benjamin alondo na ya ti agbata ti ala nde nde, ala bongbi na Gibea titene 
ala tiri na azo ti Israel. 

15Na lango ni so, azo ti Benjamin so alondo na agbata nde nde si aga, a diko ala, 
wungo ti ala kue ayeke saki baleuse na omene; ala kue ayeke azo so ahinga ti 
sara bira na yongoro zeme. Na ndö ni kue, aturugu ti Gibea ayeke daa, wungo ti 
ala ayeke ngbangbo mbarambara, ala kue ayeke akpengba zo ti bira. 

16Na popo ti aturugu so kue, akpengba zo ti bira ngbangbo mbarambara ayeke 
daa so ayeke sara ye gi na maboko ti ala ti wali. Tongana ala oko oko azia têne 
na ya ti mvingi ti bo na kua ti li oko, têne ni ayeke hon nde pepe. 

17A diko nga azo ti Israel, a zia azo ti Benjamin daa pepe: wungo ti azo ti Israel 
ni kue ayeke saki ngbangbo osio. Ala kue ayeke aturugu so ahinga lege ti sarango 
bira nzoni. 

18Azo ti Israel ague na Betel ti hunda Nzapa: “Mara wa na popo ti e ayeke londo 
kozoni ti tiri na azo ti Benjamin?” KOTA GBIA akiri tënë na ala: “Mara ti Juda laa 
ayeke londo kozo!” 

19Azo ti Israel alondo na kota ndaperere, ala gue, asara bâbâ ti ala nduru na 
Gibea. 

20Ala sigigi ti gue ti sara bira na azo ti Benjamin. Azo ti Israel aleke tere na ndo 
so abaa le na Gibea ti sara bira ni. 

21Azo ti Benjamin alondo na Gibea asigigi si ala fâ azo ti Israel saki baleuse na 
use na lango ni so. 

22-23Azo ti Israel ni ague, atoto na dawa ti KOTA GBIA ngbii asi na lakui. Ala 
hunda KOTA GBIA, atene: “E kiri e gue, e sara bira na azo ti Benjamin, a-ita ti e?” 
KOTA GBIA akiri tënë na ala: “Ala gue, atiri bira senge!” Tongaso, be ti ala akiri 
awara ngangu si ala leke tere ti ala na oko ndo so ala duti daa na kozo lango ni 
so ti sara bira. 

24Azo ti Israel akiri ague ti sara bira na azo ti Benjamin na use lango ni. 

25Na use lango ni so, azo ti Benjamin alondo na Gibea ala sigigi, ala kiri afâ azo ti 
Israel saki baleoko na miombe, kue gi azo so ahinga ti sara bira na yongoro zeme. 

26Tongaso, azo ti Israel kue amu lege ague na Betel. Kâ, ala duti ti toto na dawa 
ti KOTA GBIA, ala ke kobe ngbii asi na lakui. Ala mu na KOTA GBIA sandaga so a 
yeke gbi ni kue na wâ nga na sandaga ti beoko. 

27Na pekoni azo ti Israel ahunda KOTA GBIA. Andaa na ngoi ni so, sanduku 
ti mbuki ti Nzapa ayeke na Betel. 

28Pinas, molenge ti Elazar, molenge ti Aaron laa ayeke bata sanduku ni. Azo ti 
Israel atene: “Fade e kiri e sara bira na azo ti Benjamin, a-ita ti e? Wala e zia lege 
ni?” KOTA GBIA akiri tënë na ala: “Ala gue senge, ngbanga ti so kekereke, mbi 
yeke zia azo ti Benjamin na maboko ti ala.” 

29Azo ti Israel ahonde aturugu angoro Gibea kue. 

30Na lango ota ni, azo ti Israel ague ti sara bira na azo ti Benjamin, ala leke tere 
ti ala tongana ti kozoni. 

31Azo ti Benjamin asigigi ti tiri bira na azo ti Israel, azo ti Israel ahanda ala si 
ahon yongoro na kodro ti ala. Azo ti Benjamin ato nda ti fâ ambeni zo ti Israel 
tongana ti kozoni na ndö ti lege ti guengo na Betel nga na ndö ti lege ti guengo 
na Gibea; ala fâ azo ti Israel baleota. 

32Azo ti Benjamin atene na be ti ala: “Ti laso, e kinda ala tongana ti kozoni.” 
Andaa azo ti Israel aleke tënë na be ti ala kozoni, atene: “E kpe, e handa ala titene 
ala zia gbata ni asigigi na ndö ti alege ti gue yongoro na peko ti e.” 

33Azo ti Israel kue alondo na ndo so ala honde tere ti ala daa, ala gue, aleke tere 
ti ala na Baal-Tamar. Ala so ahonde tere ti ala na ya ti ngonda nduru na gbata ni 
alondo na lando ti Gibea asigigi. 

34Tongaso akpengba turugu saki baleoko so ayeke ti azo ti Israel kue asi na ndo 
so abaa le na Gibea. Bira alondo ngangu, me azo ti Benjamin ahinga fade pepe 
atene, kpale ayeke ti na ndö ti ala. 

35KOTA GBIA akinda azo ti Benjamin na dawa ti azo ti Israel. Azo ti Israel afâ azo 
ti Benjamin saki baleuse na oku na ngbangbo oko na lango ni so; azo ni kue ayeke 
azo so ahinga ti tiri bira na yongoro zeme. 

36Azo ti Benjamin ahinga atene, a kinda ala awe. Andaa azo ti Israel azia ndo na 
azo ti Benjamin, ngbanga ti so ala zia be ti ala na ndö ti amba ti ala so ahonde 
tere ti ala na ya ti ngonda, nduru na Gibea. 

37Azo so ahonde tere ti ala na ya ti ngonda so alondo hio amu lege ti Gibea. Ala 
kangbi tere ti ala na ya ti gbata ni kue si ala fâ azo ni kue. 

38Azo ti Israel na ala so ahonde tere ti ala na ya ti ngonda ama tere tongaso: fade 
ala so ahonde tere ti ala na ya ti ngonda ayeke sara wâ si guru ni ayeke londo na 
nduzu na ndö ti gbata ni. 

39Azo ti Israel akiri na peko na ya ti bira ni. Azo ti Benjamin afâ azo ti Israel nduru 
na baleota. Tongaso azo ti Benjamin abaa ti ala atene, fade ani yeke kinda azo ti 
Israel tongana ti kozoni. 

40Andaa na ngoi ni so, ngbongboro guru ti wâ ato nda ti londo na nduzu na ndö 
ti gbata ni. Tongana azo ti Benjamin abaa ndo na peko, ala baa gi menga ti wâ laa 
ayeke londo na ya ti gbata ni kue si ayeke gue na nduzu. 

41Azo ti Israel akiri na tere ti azo ti Benjamin. Mbeto agbu azo ti Benjamin mingi, 
ngbanga ti so ala baa kpale so ayeke ti na ndö ti ala. 

42Ala kpe na dawa ti azo ti Israel si ala mu lege ti guengo na benyama. Me aturugu 
ti Israel angoro ala mbage na mbage si ambeni turugu so asigigi na ya ti agbata 
afâ ala mingi. 

43Azo ti Israel angoro azo ti Benjamin; ala tumba peko ti ala, ala sara sana na ala 
ngbii asi nduru na Gibea, na mbage ti To. 

44Azo ti Benjamin saki baleoko na miombe akui; ala kue gi angangu turugu. 

45Ambeni zo ti Benjamin akpe na mbage ti benyama, na lege ti kota têne ti 
Rimon; a fâ azo saki oku na popo ti ala na ndö ti alege. A tumba peko ti ambeni 
ngbii asi na Gidom; a fâ ambeni saki use. 

46Wungo ti azo ti Benjamin so kue a fâ ala na lango ni so ayeke saki baleuse na 
oku; ala kue ayeke angangu turugu. 

47Azo ngbangbo omene akpe na mbage ti benyama, na lege ti kota têne ti Rimon; 
ala duti kâ nze osio. 

48Azo ti Israel akiri na tere ti tanga ti azo ti Benjamin so angba. Ala tambula na 
ya ti agbata ni kue, ala fâ azo, anyama nga na aye so kue ala wara. Ala bi wâ daa 
na ya ti agbata so kue ala wara. 

Awafango-ngbanga 21 

Mara ti Benjamin akiri ti wu 

1Kâ na Mispa, azo ti Israel adeba yanga ti ala lani, atene: “Fade mbeni zo oko na 
popo ti e ayeke mu molenge ti lo pepe na zo ti mara ti Benjamin ti ga wali ti lo!” 

2Azo ti kodro ni kue akiri ague na Betel, ala duti kâ na dawa ti KOTA GBIA ngbii 
asi na lakui. Ala dekongo si ala toto mingi. 

3Ala tene: “KOTA GBIA, Nzapa ti Israel, ngbanga ti nyen laa ye tongaso asi na 
Israel? Ngbanga ti nyen laa mbeni mara oko ti Israel ayeke daa mbeni pepe so?” 

4Lango oko na pekoni, so ndo angba kâ, azo ti Israel alondo, ala leke mbeni 
gbalaka na ndo ni so. Ala mu sandaga so a yeke gbi ni kue na wâ nga na sandaga 
ti beoko. 

5Na pekoni, azo ti Israel ahunda ndo na popo ti ala, atene: “Na popo ti amara kue 
ti Israel, zo wa laa aga na bongbi na dawa ti KOTA GBIA so pepe?” Biani, ala kue 
adeba yanga atene, fade a yeke fâ zo so ake ti ga na bongbi na dawa ti KOTA GBIA 
na Mispa. 

6Andaa azo ti Israel abaa mawa ti a-ita ti ala, azo ti Benjamin si ala tene: “Mbeni 
mara oko na popo ti e ayeke gue ti girisa girisango. 

7Fade e yeke sara tongana nyen ti wara awali ndali ti akoli ti Benjamin so angba 
na fini so? Ngbanga ti so e deba yanga lani na iri ti KOTA GBIA, e tene, e yeke mu 
amolenge ti e na ala pepe ti ga wali ti ala!” 

8Azo ti Israel atene: “Na popo ti amara ti Israel, mara wa laa ade ti ga na dawa ti 
KOTA GBIA na Mispa pepe?” Andaa zo oko ti gbata ti Yabesh, na sese ti Galaad 
aga pepe na ya ti bâbâ ni na ngoi ti bongbi ni so. 

9A diko wungo ti azo ti Israel, me zo ti Yabesh oko ayeke na popo ti ala pepe. 

10Nilaa bongbi ti azo ni atokua angangu turugu saki baleoko na use na gbata ti 
Yabesh. Ala mu yanga, atene: “Ala gue, afâ azo ti Yabesh, na sese ti Galaad; ala fâ 
akoli, awali na amolenge kue. 

11Baa ye so ala yeke sara laa: fade ala yeke fâ akoli kue kue kue nga awali so kue 
ahinga koli awe.” 

12Na popo ti azo ti Yabesh kue, ala wara amolenge-wali ngbangbo osio so ade ti 
hinga koli pepe. Ala mu amolenge-wali ni si ague na ala na bâbâ ti Silo, na sese ti 
Kanaan. 

13Na pekoni, bongbi ti azo ti Israel atokua azo na azo ti Benjamin so ayeke na 
tere ti kota têne ti Rimon ti tene tënë ti siriri na ala. 

14Biaku, azo ti Benjamin akiri na ndo ti ala. A mu na ala awali so a fâ ala lani pepe 
na Yabesh. Me awali ni alingbi na akoli ni kue pepe. 

15Azo ti Israel abaa mawa ti azo ti Benjamin, ngbanga ti so KOTA GBIA azi lani 
mbeni mara oko na popo ti amara ti Israel. 

16Akangba ti bongbi ti azo ti Israel kue atene: “Nyen laa e yeke sara titene akoli 
so angba na fini awara awali? So a fâ awali ti mara ti Benjamin kue awe so.” 

17Ala kiri atene: “Alingbi azo ti Benjamin adu amolenge si na popo ti amara ti 
Israel kue, mbeni mara oko ahunzi pepe. 

18Me ti e, e lingbi ti mu amolenge ti e na ala pepe ti ga awali ti ala, ngbanga ti so 
e deba yanga ti e lani, e tene: ‘Deba aga na ndö ti zo so amu molenge ti lo na 
mbeni koli ti mara ti Benjamin ti ga wali ti lo!’ ” 

19Tongaso ala tene: “Na ngu oko oko, a yeke sara matanga ti KOTA GBIA na kodro 
ti Silo so ayeke na Banga ti Betel, na To ti lege so alondo na Betel ti gue na Sishem, 
nga na Mbongo ti Lebona.” 

20Na pekoni, ala mu yanga na azo ti Benjamin, atene: “Ala gue, ahonde tere ti ala 
na ya ti ayaka ti vinye. 

21Ala duti kâ ti baa ndo. Tongana ala baa amolenge-wali ti kodro ti Silo so ayeke 
sigigi ti dodo na ndembe ti matanga ni, fade ala sigigi na ndo so ala honde tere ti 
ala daa so. Zo oko oko ayeke gbu molenge-wali ti Silo oko ague na lo na sese ti 
Benjamin si lo ga wali ti lo. 

22Tongana ababâ ti amolenge-wali ni wala a-ita ti ala ti koli aga ti bi tënë na li ti 
e, fade e yeke tene na ala, e tene: ‘Ala sara nzoni be na azo ti Benjamin si. Biani, 
na ngoi ti bira ti Yabesh, e wara lege pepe ti mu wali na ala oko oko kue. So ala 
wani laa amu awali na azo ti Benjamin pepe so, tënë ti deba ayeke na ndö ti ala 
pepe.’ ” 

23Azo ti Benjamin asara ye alingbi gi na wango so a mu na ala: na popo ti awali 
so aga ti dodo, ala gbu ambeni alingbi gi na wungo ti ala. Ala mu awali ni, ague 
na ala na sese so a mu na ala titene aga ti ala. Ala kiri aleke agbata ti ala si ala 
duti daa. 

24Na ndembe ni so, azo ti Israel oko oko kue alondo na ya ti bongbi ni; zo oko 
akiri na ya ti mara ti lo, na ya ti kete mara ti lo nga na sese so a mu na lo titene 
aga ti lo. 

25Na ngoi ni so, gbia ayeke na Israel pepe. Zo oko oko ayeke sara gi ye ti be ti lo. 

Ruth 

Ruth 1 

Aye ti mawa so asi na ya ti sewa ti Elimelek 

1Ando, na ngoi so awafango-ngbanga ayeke na li ti kodro ti Israel, mbeni kota 
nzara ati na ya ti kodro ni. Tongaso, mbeni koli ti kodro ti Betlehem, na sese ti 
Juda, lo na wali ti lo, na amolenge ti lo ti koli use, alondo na kodro ti ala ti gue ti 
duti ndali ti mbeni ngoi na ndo so azo ayeke fâ yaka daa, na sese ti Moab. 

2Iri ti koli so ayeke Elimelek; iri ti wali ti lo ayeke Noemi; iri ti amolenge ti lo ti 
koli use ayeke Malon na Kilion. Ala yeke azo ti kete mara ti Efrata na kodro ti 
Betlehem, na sese ti Juda. Ala si na sese ti Moab si ala sara kodro kâ. 

3Na pekoni, Elimelek, koli ti Noemi, akui. Noemi na amolenge ti lo use laa angba. 

4Amolenge ni amu awali ti mara ti Moab. Iri ti mbeni wali ni ayeke Orpa, iri ti 
mbeni ayeke Ruth. Ala ngba na ndo so nduru na ngu baleoko. 

5Na pekoni, Malon na Kilion nga akui. Noemi angba gi lo oko; koli ti lo ayeke daa 
pepe, amolenge ti lo use kue ayeke daa pepe. 

Ruth amu peko ti Noemi ti gue na Betlehem 

6Kâ na sese ti Moab, Noemi ama a tene, KOTA GBIA aga ti sara nzoni na azo ti lo 
si ala wara kobe ti tengo ni. Tongaso, Noemi na awali ti amolenge ti lo aleke tere 
ti ala ti zia sese ti Moab, ti kiri na sese ti Juda. 

7Lo na akogara ti lo use kue alondo na ndo so ala yeke daa, ala mu lege ti kiri na 
sese ti Juda. 

8Me Noemi atene na akogara ti lo use, atene: “Ala kiri! Zo oko oko ague na ndo ti 
mama ti lo. Ayeke nzoni KOTA GBIA angba ti sara nzoni be na ala tongana ti so 
ala sara ando nzoni be na amolenge ti mbi so akui awe si ala sara nga na mbi so. 

9Ayeke nzoni KOTA GBIA asara titene zo oko oko amu koli si lo duti nzoni na da 
ti koli ni.” Na pekoni, Noemi agbu ala na ya ti maboko ti lo, lo su ngbangba ti ala 
ti hon. Me akogara ti lo ni ati na toto. 

10Ala tene na lo: “E yeke kiri pepe; e na mo, e yeke kiri na popo ti azo ti mo.” 

11Me Noemi atene: “Amolenge ti mbi, ala kiri! Ala ye ti ga na peko ti mbi ngbanga 
ti nyen? Ngu ti mbi akpa titene mbi kiri mbi du amolenge-koli titene ala ga ande 
akoli ti ala? 

12Amolenge ti mbi, ala kiri! Ala gue! Mbi ga mbakoro awe; ngu ti mbi ti kiri ti mu 
koli ahon awe. Ataa mbi tene: mbi lingbi ti mu koli ti du senge si gi na bi so, mbi 
na mbeni koli e duti, mbi yeke du amolenge-koli, 

13fade ala yeke ku ande amolenge ni ngbii titene ala kono si ala mu ala? Ala yeke 
ke ti mu akoli ti ku ala? Amolenge ti mbi, tënë ni ayeke tongaso pepe. KOTA GBIA 
asara ngangu na mbi mingi; be ti mbi ayeke na vundu mingi ndali ti ala.” 

14Ruth na Orpa akiri atoto ngangu. Na pekoni, Orpa agbu mama ti koli ti lo na ya 
ti maboko ti lo, lo su ngbangba ti lo ti kiri. Me Ruth angba gi na tere ti mama ti 
koli ti lo. 

15Noemi atene na Ruth: “Baa, ita ti mo akiri na popo ti azo ti lo nga na tere ti 
anzapa ti lo awe. Mo sara tongana ti ita ti mo, mo kiri na ndo ti mo.” 

16Me Ruth akiri tënë, atene: “Mo gbu mbi na ngangu titene mbi kiri na ndo ti mbi 
si mbi zia gi mo oko pepe. Ndo so mo yeke gue ande daa, mbi nga, mbi yeke gue 
daa. Ndo so mo yeke lango ande daa, mbi nga, mbi yeke lango daa. Azo ti mo 
ayeke ga azo ti mbi; Nzapa ti mo ayeke ga Nzapa ti mbi. 

17Ndo so mo yeke kui ande daa, mbi nga, mbi yeke kui daa si a yeke lu mbi daa. 
Gi kuâ laa ayeke kangbi popo ti mbi na mo. Tongana mbi hon mbi zia mo, ayeke 
nzoni KOTA GBIA asara ye ti ngangu mingi na mbi!” 

18So Noemi abaa Ruth aye gi titene lo na lo ague, Noemi azia lege ti tenengo na 
lo ti kiri. 

19Ala use kue atambula ngbii asi na Betlehem. Na singo ti ala kâ, li ti azo ti kodro 
ni kue akpe na bango ala. Awali ahunda tere ti ala, atene: “So Noemi laa pepe?” 

20Noemi atene na ala: “Ala iri mbi Noemi pepe; me ala iri mbi Mara, so ti tene: 
‘zo ti mawa’. Ala iri mbi zo ti mawa, ngbanga ti so Nzapa so ngangu ti lo ahon 
angangu kue asara si aye ti vundu mingi asi na mbi. 

21So mbi londo ando na ndo so ti hon, aye asi singo na maboko ti mbi. KOTA GBIA 
asara si na kiringo ti mbi, mbi kiri maboko senge. Ala kiri airi mbi Noemi pepe, 
ngbanga ti so Nzapa so ngangu ti lo ahon angangu kue abi tënë na li ti mbi, lo 
sara si aye ti vundu mingi asi na mbi.” 

22Lege so laa Noemi na Ruth, wali ti molenge ti lo, zo ti Moab, alondo na sese ti 
Moab, ti kiri na Betlehem. Ala si na Betlehem na ndembe so azo ato nda ti fango 
ale ti orze. 

Ruth 2 

Ruth aro ale ti kobe na yaka ti Booz 

1Mbeni kogara ti Noemi ayeke daa, lo yeke sewa ti Elimelek, koli ti Noemi. Iri ti 
lo ayeke Booz; lo yeke mbeni kota zo so ayeke na mosoro mingi. 

2Ruth, zo ti mara ti Moab, atene na Noemi: “Mbi ye ti gue na yaka. Tongana mbeni 
zo asara nzoni be na mbi, fade mbi yeke ro ale ti kobe so atuku na sese na peko 
ti lo.” Noemi akiri tënë, atene: “Mo gue ma, molenge ti mbi!” 

3Tongaso Ruth ague, asi na mbeni yaka si lo yeke ro ale ti kobe na peko ti azo ti 
fango ale ti kobe. Pasa ti lo, yaka so lo si daa ayeke yaka ti Booz, zo ti sewa ti 
Elimelek. 

4Na pekoni, Booz alondo na Betlehem asi. Lo bara azo ti fango ale ti kobe ni, lo 
tene: “KOTA GBIA aduti na ala-oo!” Azo ti fango ale ti kobe ni abara lo, atene: 
“KOTA GBIA asara tufa na ndö ti mo-oo!” 

5Booz ahunda zo so ayeke baa ndo na ndö ti azo ti fango ale ti kobe ni, atene: “So 
maseka-wali ti zo wa laa?” 

6Zo ni akiri tënë, atene: “Mbeni maseka-wali ti mara ti Moab laa; lo na Noemi laa 
alondo na sese ti Moab si aga. 

7Lo hunda e titene lo ro ale ti kobe so alondo na ya ti agba ni si atuku na sese na 
peko ti azo ti fango ale ti kobe. Ti londo na ndembe so lo si na ndaperere so ngbii 
asi fadeso, lo ngba gi na nduzu; lo wu tere ti lo gi kete na gbe ti da.” 

8Tongaso Booz atene na Ruth: “Molenge ti mbi, ma tënë ti mbi nzoni. Mo gue, mo 
ro ale ti kobe na ya ti mbeni yaka nde pepe; ngba na ndo so, na tere ti awali so 
ayeke sara kua ti mbi. 

9Baa yaka so azo ayeke fâ ale ti kobe daa so nzoni. Mu peko ti awali so ayeke ro 
ale ti kobe so. Mbi tene na azo ti kua ti mbi titene ala zia mo kpoo. Tongana nzara 
ti ngu asara mo, fade mo gue, mo nyon ngu na ya ti ta so azo ti kua ti mbi ato ngu 
daa so.” 

10Ruth akuku akpo li ti lo na sese si lo tene na Booz: “Mo sara nzoni be na mbi 
tongaso ngbanga ti nyen? Mbi so mbi yeke zo ti mara nde so, mo ye tënë ti mbi 
tongaso ngbanga ti nyen?” 

11Booz akiri tënë, atene: “Aye so kue mo sara na mama ti koli ti mo na peko ti 
kuâ ti koli ti mo so, azo atene na mbi tënë ni; ala fa na mbi so mo zia babâ ti mo, 
na mama ti mo, na kodro so a du mo daa ti gue na popo ti azo so mo hinga ala 
kozoni pepe. 

12Mbi sambela titene anzoni ye so mo sara so, KOTA GBIA akiri peko ni na mo. 
Ayeke nzoni KOTA GBIA, Nzapa ti Israel, so mo ga ti duti na gbe ti lo akiri peko 
ni kue na mo.” 

13Ruth atene: “Kota zo, mo ngba ti sara nzoni na mbi; mo sara si be ti mbi ade. 
Tënë so mo tene so agbu be ti mbi mingi; mbi so mbi lingbi nga na awali so ayeke 
sara kua na gbe ti mo lawa!” 

14Na ndembe ti tengo kobe, Booz atene na Ruth: “Ga mo te kobe. Mu mbeni mapa, 
mo fâ ya ni, mo yoro na ya ti ngu ti kasa si mo te.” Ruth aduti na tere ti azo ti 
fango ale ti kobe ni si Booz amu na lo mbeni gba ti ale ti kobe so a yoro ni 
yorongo. Lo te ni, ya ti lo asi si lo bata tanga ni. 

15Na pekoni, Ruth alondo akiri ague ti ro ale ti kobe. Booz amu yanga na azo ti 
kua ti lo, atene: “Ala zia lege na lo, lo ro ale ti kobe so atuku na popo ti agba ni; 
ala kanga lege na lo pepe.” 

16Ala gboto nga ambeni le ti kobe ni na ya ti gba ni, ala tuku na sese titene lo ro 
ni. Ala suku na lo pepe. 

17Ruth aro ale ti kobe ni ngbii asi na lakui. Na pekoni, lo pika ya ti ale ti kobe so 
lo ro so. Ale ti kobe so lo wara so aga nduru ti si kota sembe oko. 

18Lo mu ale ti kobe ni si lo kiri na kodro; lo fa ni na mama ti koli ti lo. Tanga ti 
kobe so lo te si angba so, lo sigigi nga na ni si lo mu ni na kogara ti lo. 

19Kogara ti lo ahunda lo, atene: “Mo ro ale ti kobe laso na ndo wa? Mo sara kua 
ni na yaka ti zo wa? Nzapa asara tufa na ndö ti zo so asara nzoni be na mo so-
oo!” Ruth afa na kogara ti lo ndo so lo sara kua daa so; lo tene: “Laso mbi sara 
kua na yaka ti mbeni koli so iri ti lo ayeke Booz.” 

20 Noemi atene na Ruth: “KOTA GBIA so angba lakue ti sara nzoni be na azo so 
angba na fini nga na azo so akui awe, lo sara tufa na ndö ti koli so-oo.” Na pekoni, 
Noemi atene na Ruth: “Booz ayeke mbeni zo ti sewa ti e so popo ni ayo pepe, lo 
yeke mbeni zo so alingbi ti mu e, ti bata e.” 

21Ruth, zo ti Moab atene: “Lo tene na mbi atene, fade mbi ngba na tere ti azo ti 
kua so ayeke fâ ale ti kobe ni so ngbii ala hunzi fango ale ti kobe ti yaka ni kue 
si.” 

22Tongaso Noemi atene na Ruth, wali ti molenge ti lo, lo tene: “Molenge ti mbi, 
mo ngba gi na tere ti awali so ayeke sara kua na Booz ti ro ale ti kobe. Mo gue na 
mbeni yaka nde pepe, ngbanga ti azo asara sioni na mo.” 

23Tongaso Ruth angba gi na tere ti awali so ayeke sara kua ti fango ale ti kobe ti 
Booz; lo ro ale ti kobe ni ngbii ngoi ti fango ale ti kobe so iri ni orze na ale ti ble 
ahunzi. Ruth angba ti lango na ndo ti kogara ti lo. 

Ruth 3 

Ruth ague na ndö ti lakere 

1Mbeni lâ, Noemi, kogara ti Ruth atene na lo: “Molenge ti mbi, mbi ye ti gi lege 
titene dutingo ti mo aga nzoni. 

2Fadeso, mo hinga, mo tene, Booz ayeke mbeni zo ti sewa ti e. Lani mo sara kua 
na tere ti awali so asara kua na lo. Na bi so, lo yeke gue na le ti lakere ti pe ya ti 
ale ti orze ti lo. 

3Mo sukula ngu, mo zia yombo na tere ti mo, mo yu pendere bongo ti mo. Mo gue 
na le ti lakere ni; me mo fa tere ti mo na lo hio pepe, mo ku lo te, lo nyon si. 

4Tongana lo gue ti lango, mo baa ndo so lo yeke lango daa so nzoni. Mo gue 
nduru, mo zi bongo so lo zia na ndö ti lo, na mbage ti gere ti lo so si mo lango na 
mbage ti gere ti lo ni. Fade lo wani, lo yeke fa na mo ye ti sarango ni.” 

5Ruth akiri tënë na Noemi, atene: “Atënë so kue mo tene na mbi so, fade mbi 
yeke sara ye alingbi na ni.” 

6Ruth ague na le ti lakere ni si lo sara aye so kue kogara ti lo amu yanga na lo ti 
sara. 

7Booz ate, anyon si tere ti lo anzere. Na pekoni, lo gue, lo lango na tere ti gba ti 
ale ti kobe ti lo. Ruth ague yeke-yeke, azi bongo so Booz azia na ndö ti lo, na 
mbage ti gere ti lo so si lo lango na mbage ti gere ti Booz. 

8Na be ti bi, Booz azingo na ngangu, lo mu tere ti lo na nduzu; lo baa mbeni wali 
ayeke lango na mbage ti gere ti lo. 

9Lo hunda ndo, lo tene: “Mo yeke zo wa?” Ruth akiri tënë, atene: “Mbi Ruth, zo ti 
gbe ti mo laa. Mu mbi, mo bata mbi, ngbanga ti so ndia amu na mo lege ti mu mbi 
ti bata mbi na peko ti sewa ti mo.” 

10Booz atene na lo: “Molenge ti mbi, KOTA GBIA asara tufa na ndö ti mo-oo. Ye 
so mo kiri mo sara so, ayeke nzoni ahon ti so mo sara kozoni. Mo kpe na peko ti 
amaseka-koli pepe, ataa azo ti mosoro wala azo ti mawa. 

11Fadeso, molenge ti mbi, sara mbeto pepe. Ye so kue mo yeke hunda ande, mbi 
yeke sara ni na mo. Azo ti kodro ti e kue ahinga atene, mo yeke ngangu wali. 

12 Biani, ndia amu na mbi lege ti mu mo, ti bata mo. Me mbeni zo ti sewa ti e 
ayeke daa, popo ti sewa ni na koli ti mo ayo pepe. Lo laa lo lingbi ti baa lege ti 
mungo mo kozoni na mbi. 

13Mo lango na ndo so na bi so; kekereke na ndaperere, tongana lo ye ti mu mo ti 
bata mo, ayeke nzoni lo sara ni. Me tongana lo ye ti mu mo ti bata mo pepe, fade 
mbi mu mo, mbi bata mo. Tënë so mbi tene na mo so, mbi tene ni na le ti KOTA 
GBIA so ayeke na fini! Mo lango, ndo ahan si.” 

14Ruth alango na mbage ti gere ti Booz ngbii ndo ahan. So ndo angba kâ, na 
ndembe so zo alingbi ti baa mba ti lo ti hinga lo pepe, Ruth alondo ti lo awe. Ruth 
alondo hio tongaso, ngbanga ti so Booz aye titene azo ahinga atene, Ruth aga na 
le ti lakere ni pepe. 

15Booz atene na Ruth: “Ga na kota bongo so ayeke na tere ti mo so; gbu yanga ni 
nzoni.” Ruth agbu yanga ti kota bongo ni si Booz amu mbeni sembe, lo haka na 
ale ti orze fani omene si lo tuku na ya ni; lo zia ni na li ti Ruth si lo mu lege, lo kiri 
na kodro. 

16Ruth akiri na tere ti kogara ti lo si kogara ti lo ahunda lo, atene: “Ye ni asara kâ 
tongana nyen, molenge ti mbi?” Na pekoni, Ruth afa na lo peko ti aye so kue koli 
so asara na lo, 

17atene: “Lo mu mbeni sembe, lo haka na ale ti orze fani omene si lo mu ni na 
mbi; ni laa mo yeke baa so. Lo tene na mbi, lo tene: ayeke nzoni mbi kiri na ndo 
ti kogara ti mbi maboko senge pepe.” 

18Noemi atene: “Mo duti kpoo, molenge ti mbi. Mo ku mo baa wala tënë ni ayeke 
ga ande tongana nyen. Tongana koli so abaa lege ti tënë so kue laso pepe, lo yeke 
lango ande pepe.” 

Ruth 4 

Booz abaa lege ti aye ti peko ti Elimelek 

1Booz ague, aduti na yanga ti kodro ni, na ndo so azo ayeke leke ka tënë daa. 
Andaa zo ti sewa ti Elimelek ayeke hon, lo so lo lingbi fade ti mu Ruth ti bata lo, 
lo so lani Booz atene tënë ti lo na Ruth so. Booz airi lo, atene: “Koli, ga, mo duti 
ge.” Koli ni aga si aduti. 

2Booz airi ambeni kangba ti kodro ni, li ti ala baleoko titene ala duti na tere ti lo. 
Tongaso ala ga aduti. 

3Lo tene na zo so alingbi ti mu Ruth ti bata lo so, lo tene: “Noemi so lani alondo 
na sese ti Moab si aga so, lo yeke ka yaka ti ita ti e Elimelek. 

4Nilaa, mbi ye ti tene tënë ni na mo. Tongana mo yeda, na le ti azo so kue ayeke 
ge so, nga na le ti akangba ti kodro ti e, mo vo ni, mo bata ni. Tongana mo ye ti 
vo ni ti bata ni, mo vo ni mo bata; tongana mo ye pepe, mo tene tënë ni na mbi si 
mbi hinga, ngbanga ti so mbeni zo nde alingbi ti vo ni ti bata ni pepe. Na peko ti 
mo, ayeke mbi.” Koli ni akiri tënë, atene: “Mbi laa mbi yeke vo ni.” 

5Booz akiri tënë, atene: “Na ndembe so mo yeke vo yaka so na maboko ti Noemi, 
alingbi mo mu nga Ruth, zo ti mara ti Moab so lani koli ti lo akui si lo ga wali ti 
mo. Mo mu lo si mo sara titene iri ti ita ti mo angba na ndö ti aye so lo zia.” 

6Koli so alingbi fade ti mu Ruth ti bata lo so akiri tënë, atene: “Mbi lingbi ti mu 
Ruth titene lo ga wali ti mbi pepe, ngbanga ti fade mbi buba aye so mbi yeke zia 
na peko ti mbi. Mbi laa mbi lingbi fade ti mu lo biani, me mbi mu lege na mo ti 
mu lo, ngbanga ti so mbi lingbi ti mu lo pepe.” 

7Ando na kodro ti Israel, tongana azo aye ti vo ye wala ti sanze ye na popo ti ala, 
mbeni zo oko ayeke zi pâpä ti lo ti mu na mba ti lo ti fa atene, ala ma tere na ndö 
ti ye ni awe. 

8Nilaa, koli so alingbi fade ti mu aye ti peko ti Elimelek so atene na Booz, atene: 
“Ayeke nzoni mo mu aye ni.” Na pekoni, lo zi pâpä ti lo si lo mu na lo. 

9Booz atene na akangba nga na azo ti kodro ni kue, atene: “Ala kue abaa so mbi 
lingbi ti wara na maboko ti Noemi aye ti peko ti Elimelek, ti Kilion na ti Malon. 

10Na ndö ni kue, mbi mu Ruth, zo ti Moab, wali ti Malon titene lo ga wali ti mbi. 
Tongaso si mbi sara titene iri ti Malon so akui angba na ndö ti aye so lo zia ni si 
a-ita ti lo agirisa iri ti lo pepe si iri ti lo angba nga na ndo so azo ayeke leke ka 
tënë daa so. Ala kue laa ayeke laso na tere ti tënë ni.” 

11 Akangba na azo ti kodro so kue ayeke na ndo so azo ayeke leke ka tënë daa so 
atene: “Een, e kue laa, e yeke na tere ti tënë ni. Ayeke nzoni KOTA GBIA asara si 
wali so ayeke li na ya ti da ti mo so aga tongana Rachel na Lea, so gi ala use asara 
si sewa ti Israel aga kota so. Ayeke nzoni mo wara mosoro mingi na ya ti kodro 
ti Efrata, iri ti mo awu amu ya ti kodro ti Betlehem kue. 

12 Ayeke nzoni KOTA GBIA asara si na lege ti maseka-wali so, mo du amolenge 
gbani gbani si azo ti sewa ti mo alingbi na azo ti sewa ti Peres, so Tamar adu na 
Juda.” 

Booz amu Ruth ti ga wali ti lo; ala du Obed, kotara ti David 

13Tongaso Booz amu Ruth si lo ga wali ti lo; lo na lo aduti. KOTA GBIA asara tufa 
na ndö ti lo si lo mu ngo; lo du molenge-koli. 

14Nilaa awali atene na Noemi, atene: “E gonda KOTA GBIA! Lo mu na mo zo ti 
batango mo awe. Ayeke nzoni iri ti molenge so a du lo so awu amu ya ti kodro ti 
Israel kue. 

15Fade lo yeke sara titene mo duti nzoni; lo laa lo yeke bata mo na ngoi so mo 
yeke ga kangba biani biani; molenge ni ayeke bata mo, ngbanga ti so wali ti 
molenge ti mo so aye mo mingi so laa adu lo. Wali ti molenge ti mo ni asara nzoni 
na mo ahon amolenge-koli mbarambara.” 

16 Noemi amu molenge ni, lo yo lo na kate ti lo si lo ga zo ti batango molenge ni. 

17Awali so ayeke lango nduru na tere ti lo atene: “A du molenge-koli na Noemi 
awe.” Ala di iri ti molenge ni Obed. Obed ayeke babâ ti Yese so ayeke babâ ti 
David. 

Akotara ti David 

18So ayeke molongo ti iri ti ahale ti Peres: Peres adu Hesron; 

19Hesron adu Ram; Ram adu Aminadab; 

20Aminadab adu Nashon; Nashon adu Salma; 

21Salma adu Booz; Booz adu Obed; 

22Obed adu Yese; Yese adu David. 

1 Samuel 

1 Samuel 1 

Anne na ya ti da ti Nzapa 

1Mbeni koli ayeke daa, iri ti lo Elkana; lo yeke lango na Ramataim-Sofim, na sese 
ti Efraim, ndo so ahoto ayeke daa. Lo yeke molenge ti Yeroam; Yeroam ayeke 
molenge ti Elihu; Elihu ayeke molenge ti Tohu; Tohu ayeke molenge ti Suf, zo ti 
mara ti Efraim. 

2Elkana ayeke na awali use: iri ti mbeni ayeke Anne, iri ti mbeni ayeke Penina. 
Penina adu amolenge, me Anne adu pepe. 

3Na ya ti ngu oko oko, Elkana ayeke londo na kodro ti lo ti gue na gbata ti Silo ti 
voro KOTA GBIA so ayeke na ndö ti dunia kue, ti mu nga sandaga na lo. Kâ, 
ambeni wayango-sandaga ti KOTA GBIA ayeke daa. Iri ti mbeni Hofni si iri ti 
mbeni Pinas; ala yeke amolenge ti Heli. 

4Na lango ti mungo sandaga ni, Elkana ayeke mu ka sandaga na Nzapa, lo yeke 
mu nga mbage ti kasa ti nyama ti sandaga ni na Penina nga na amolenge ti lo ti 
koli na ti wali kue. 

5Me kasa ti nyama so lo yeke mu na Anne akono fani use ahon ti Penina na 
amolenge ti lo, ngbanga ti so lo ye Anne mingi, ataa so KOTA GBIA akanga ya ti 
lo si lo du molenge pepe. 

6Lakue sambâ ti Anne ayeke zonga lo mingi si ayeke he lo ti zia kamene na le ti 
lo, ngbanga ti so lo du pepe. 

7Na ya ti ngu oko oko, tongana Anne ayeke gue na da ti Nzapa, ye ni ayeke duti 
lakue tongaso. Na ya ti mbeni ngu oko, Anne ati na toto si lo ke ti te kobe. 

8Koli ti lo Elkana atene na lo: “Anne, mo yeke toto si mo ke ti te kobe ngbanga ti 
nyen? Be ti mo ayeke na vundu ngbanga ti nyen? Na le ti mo, mbi hon amolenge-
koli baleoko pepe?” 

9So ala te si ala nyon na Silo awe, Anne alondo ague na yanga ti da ti Nzapa. 
Wayango-sandaga Heli ayeke duti na ndö ti mbata ti lo na yanga ti da ti KOTA 
GBIA. 

10Vundu ahon ndö ti Anne, lo yeke toto mingi si lo yeke sambela KOTA GBIA. 

11Lo mu zendo, lo tene: “KOTA GBIA, mo so mo yeke na ndö ti dunia kue, baa 
mawa ti mbi, zo ti gbe ti mo. Dabe ti mo na mbi, mo girisa mbi pepe. Mu na mbi 
molenge-koli, fade mbi kiri mbi mu lo na mo, KOTA GBIA titene lo sara kua na 
mo na lango ti fini ti lo kue. Fade a yeke kio kua ti li ti lo oko pepe.” 

12So Anne angba ti sambela KOTA GBIA si sambela ni aninga, Heli ayeke baa 
yanga ti lo. 

13Anne ayeke tene tënë gi na ya ti be ti lo; gi aporo ti yanga ti lo laa ayeke yingi 
tere. Zo ayeke ma go ti lo pepe. Nilaa Heli abaa ti lo atene, lo nyon samba ahon 
ndö ti lo awe. 

14Heli atene na lo: “Samba ti mo ni ayeke hon ande na le ti mo pepe? Mo gi ndo, 
mo hon na ni daa.” 

15Anne akiri tënë na lo: “Babâ, mbi nyon samba oko pepe. Mbi yeke wali so mawa 
ahon ndö ti mbi. Nilaa mbi yeke fa tënë ti be ti mbi na KOTA GBIA. 

16Mo baa mbi, zo ti gbe ti mo tongana mbeni buba zo pepe. Mbeni tënë laa aso 
be ti mbi ahon ndoni si ayeke mu na mbi vundu. Nilaa mbi sambela ngbii aninga 
so.” 

17Tongaso, Heli akiri tënë na lo: “Gue nzoni! Ayeke nzoni Nzapa ti Israel amu na 
mo ye so mo hunda na lo.” 

18Anne atene: “Ayeke nzoni mo ngba ti sara nzoni be na mbi.” Lo kiri, lo te kobe; 
vundu ayeke na le ti lo mbeni pepe. 

19Na kota ndaperere, Elkana na asewa ti lo alondo si ala kuku na gbe ti KOTA 
GBIA. Na pekoni, ala kiri na kodro ti ala na Rama. 

Anne adu Samuel 

Elkana na wali ti lo Anne aduti koli na wali si KOTA GBIA adabe ti lo na Anne. 

20Anne amu ngo si lo du molenge-koli, lo di iri ti lo Samuel. Anne atene: “Mbi di 
iri ti lo Samuel, ngbanga ti so ayeke molenge so mbi hunda na maboko ti KOTA 
GBIA.” 

21Na pekoni, Elkana na asewa ti lo kue akiri ague na gbata ti Silo ti mu sandaga 
na KOTA GBIA tongana ti so ala yeke mu ka na lo na ya ti ngu oko oko. Elkana 
ague kâ ti sara nga ye alingbi na tënë ti mbeni zendo so lo mu na KOTA GBIA. 

22Me ti so ni, Anne ague pepe. Lo tene na koli ti lo: “Mbi yeke ku ti zi molenge ni 
na me si mbi gue na lo na Silo; mbi yeke fa lo na KOTA GBIA si lo yeke ngba kâ 
biani biani.” 

23Koli ti lo Elkana atene na lo: “Sara ye so be ti mo aye. Mo ngba ge na da ngbii 
mo zi molenge ni na me si. Ayeke nzoni KOTA GBIA asara ye alingbi na tënë ti 
yanga ti lo.” Nilaa, Anne angba na da ti mu me na molenge ni ngbii asi na ngoi so 
lo zi molenge ni na me. 

24Na pekoni so Anne azi molenge ni na me awe, lo gue na lo na da ti KOTA GBIA 
na Silo. Lo mu nga na tere ti lo koli-bagara ti ngu ota, kota sembe ti farini oko, na 
vin so lo zia na ya ti bozo ti poro ti nyama. Andaa na ndembe ni so, Samuel ade 
kete molenge. 

25Ala mu koli-bagara ni na sandaga na Nzapa si ala gue na molenge ni na Heli. 

26Anne atene na Heli: “Babâ, mbi gbu gere ti mo; mo laa mo ngba na le ti mo so. 
Wali so lani aluti na tere ti mo ge ti sambela KOTA GBIA so, ayeke mbi. 

27Baa molenge so lani mbi sambela KOTA GBIA ngbanga ti lo so laa. KOTA GBIA 
ama sambela ti mbi si amu lo na mbi. 

28Fadeso, mbi nga, mbi ye ti mu lo na KOTA GBIA; mbi mu lo na KOTA GBIA titene 
lo ga zo ti KOTA GBIA na lango ti fini ti lo kue.” Na pekoni, Elkana na asewa ti lo 
akuku, akpo li ti ala na sese na gbe ti KOTA GBIA. 

1 Samuel 2 

Anne amu singila na KOTA GBIA 

1Anne asambela, atene: “Ndali ti KOTA GBIA, be ti mbi ayeke na ngia mingi; ndali 
ti KOTA GBIA, kamene ahon na le ti mbi. Mbi lingbi ti zi yanga na awato ti mbi. 
Be ti mbi anzere mingi ndali ti so mo soo mbi awe. 

2KOTA GBIA oko laa ayeke nde si ayeke nzoni kue, mbeni zo ti bata e tongana lo 
ayeke daa pepe; lo yeke oko kota têne so e luti na ndö ni ti bata tere ti e; mbeni 
nzapa nde tongana lo ayeke daa pepe. 

3Ala azo, ala ngba ti diko atënë ti baba ti ala pepe; ala zia atënë ti mbana so ayeke 
sigigi na yanga ti ala. KOTA GBIA ayeke Nzapa so ahinga ye kue; lo laa lo yeke fâ 
ngbanga ti aye so kue azo ayeke sara. 

4Ya ti kokora ti angangu turugu afâ awe; me azo so ngangu ti ala ahunzi biani 
biani, ala kiri awara ngangu. 

5Azo so ayeke te ye lani ya ti ala asi so, ala kiri ayeke gi kua ndali ti kobe ti yanga 
ti ala. Me azo so lani nzara ahon ndö ti ala, ala yeke wu tere ti ala fadeso. Wali so 
ya ti lo akanga lani, lo du fadeso amolenge mbarambara. Me wali so adu lani gba 
ti amolenge, lo yeke kiri ti du fadeso pepe. 

6KOTA GBIA laa ayeke sara si zo akui, lo laa lo yeke sara si zo akiri na fini. KOTA 
GBIA laa ayeke sara si zo azu na ndo ti akuâ, lo laa lo yeke sara si zo asigigi na 
ndo ti akuâ. 

7KOTA GBIA laa ayeke sara si zo aga wayere; lo laa lo yeke mu mosoro na zo. 
KOTA GBIA laa ayeke zia zo na kete ndo; lo laa lo yeke zia zo na kota ndo. 

8Zo so ayeke na ngangu pepe si ayeke lango na ya ti fuku ti sese, KOTA GBIA laa 
ayeke mu lo na nduzu. Zo ti mawa so ayeke lango na ya ti azende, KOTA GBIA 
ayeke mu lo ti zia lo na popo ti akota zo. Lo yeke mu azo ti mawa ti zia ala na 
kota ndo. Agere ti sese ayeke ti KOTA GBIA; lo laa lo leke sese ni na ndö ni. 

9KOTA GBIA ayeke bata fini ti azo so aye lo. Me azo so ake tënë ti lo, ala yeke kui 
na ya ti vukongo ndo. Taa-tënë, zo alingbi ti hon ndö ti aye na ngangu ti lo wani 
pepe. 

10 Azo so alondo ti tiri na KOTA GBIA, fade lo yeke kungbi ya ti ala. Na nduzu kâ, 
lo yeke tokua bekpa ti sungba na ndö ti ala. Fade KOTA GBIA ayeke fâ ngbanga 
ti azo ti sese kue. Lo yeke mu ngangu na zo so lo zia lo gbia; zo so KOTA GBIA 
asoro lo ti ga gbia, fade lo sara si lo wara ngangu mingi.” 

11Na pekoni, Elkana akiri na da ti lo na kodro ti Rama. Ti molenge ni, lo ngba ti 
lo ti sara kua na KOTA GBIA na gbe ti wayango-sandaga Heli. 

Siokpari ti amolenge ti wayango-sandaga Heli 

12Amolenge ti Heli ayeke asioni zo mingi. Ala yeke kpe mbeto ti KOTA GBIA pepe. 

13Ala yeke awayango-sandaga; me ye so ala yeke sara na azo ti kodro ayeke so: 
tongana mbeni zo amu sandaga na KOTA GBIA, zo ti kua ti wayango-sandaga 
ayeke ga na ngoi so a yeke to kasa ni. Lo gbu mbeni furshete so yanga ni ayeke 
ota na maboko ti lo. 

14Lo yeke yoro furshete ni ti kpo na akasa ni na ya ti tawa, wala na ya ti kota 
tawa, wala ata nde nde so a yeke to akasa daa. Kasa so furshete ni akpo si asigigi 
na ni, ayeke ga ti wayango-sandaga. Amolenge ti Heli ayeke sara mara ti ye so na 
azo ti Israel so kue aga na Silo. 

15Mbeni ye ni so ala sara ayeke so: tongana mbeni zo amu sandaga si a de ti gbi 
mafuta ni pepe, zo ti kua ti wayango-sandaga asi. Lo yeke tene na zo so ayeke 
mu sandaga ni so, lo tene: “Mu ti wayango-sandaga kasa ni na mbi titene a gbi 
na lo. Lo ye si mo tokua na lo kasa so a to ni tongo pepe, me lo ye gi kasa so angba 
na fini ni.” 

16Tongana zo ti mungo sandaga ni atene na lo: “Mo ku a gbi mafuta ni na ndö ti 
gbalaka kozoni si. Na pekoni, fade mo yeke mu ye so kue be ti mo aye.” Zo ti kua 
ti wayango-sandaga ni atene: “Mbi ke awe! Mu na mbi kasa ni fafadeso. Tongaso 
pepe, mbi yeke mu ni na ngangu.” 

17Siokpari ti amolenge ti Heli ayeke kota mingi na le ti KOTA GBIA, ngbanga ti so 
ala yeke baa asandaga so azo ayeke mu na KOTA GBIA tongana senge ye na le ti 
ala. 

18Me Samuel, so ade molenge ayeke sara kua na le ti Kota Gbia. Lo yu efod so a 
sara na len. 

Anne akiri adu ambeni molenge 

19Na ya ti ngu oko oko, mama ti Samuel ayeke fu mbeni kota bongo ti molenge 
ndali ti lo. Lo yeke gue na bongo ni na lo na ndembe so lo na koli ti lo ayeke gue 
ti mu sandaga na KOTA GBIA. 

20Heli asara tufa na ndö ti Elkana na wali ti lo, atene: “Ayeke nzoni KOTA GBIA 
asara si mo na wali so akiri adu amolenge na peko ti molenge so ala mu na KOTA 
GBIA so.” Na pekoni, Elkana na wali ti lo akiri na da ti ala. 



546 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

21KOTA GBIA aga ti sara nzoni be na Anne si lo du amolenge-koli ota na 
amolenge-wali use. Ti Samuel, lo yeke kono na le ti KOTA GBIA. 

Heli agboto mê ti amolenge ti lo 

22Heli aga mbakoro mingi. Lo ma tënë ti ye so amolenge ti lo ayeke sara na azo 
ti Israel kue. Lo ma nga atene, amolenge ti lo ayeke lango na awali so ayeke sara 
kua na yanga ti da ti bongo so KOTA GBIA na azo ti lo ayeke wara tere daa. 

23Tongaso Heli atene na ala: “Ala yeke sara mara ti aye tongaso ngbanga ti nyen? 
Mbi ma azo ti kodro kue ayeke tene tënë ti sioni sarango ye ti ala. 

24Amolenge ti mbi, ala zia lege ti sarango ye tongaso. Tënë so mbi ma azo ti KOTA 
GBIA ayeke tene na iri ti ala so ayeke nzoni pepe. 

25Tongana zo asara sioni na mba ti lo, fade Nzapa ayeke gbu koko ti lo. Me 
tongana zo asara sioni na KOTA GBIA, zo wa laa ayeke gbu ande koko ti lo, zo 
wa?” Me amolenge ni ama tënë ti babâ ti ala pepe, ngbanga ti so KOTA GBIA aleke 
na be ti lo ti sara si ala kui. 

26Me kete Samuel angba ti kono, lo ga nzoni na le ti KOTA GBIA nga na le ti azo. 

Akpale so ayeke si ande na ya ti sewa ti Heli 

27Mbeni zo ti kua ti Nzapa aga awara Heli si atene na lo: “Tënë so KOTA GBIA 
atene ayeke so: Na ngoi so akotara ti mo ayeke ando angbaa ti gbia Faraon na 
Ezipte, mbi sara si ala hinga mbi mbirimbiri. 

28Na popo ti amara ti Israel kue, mbi soro kotara ti mo Aaron nga na ahale ti lo 
titene ala ga awayango-sandaga ti mbi. Nilaa, lo yeke sara kua ti mungo sandaga 
na ti zongo dukani na ndö ti gbalaka ti mbi; ala yeke baa mbi ndali ti ambeni ye. 
Asandaga so kue azo ti Israel aga na ni, mbi mu mbage ni na ala. 

29Ngbanga ti nyen laa mo na amolenge ti mo ayeke baa sandaga ti mbi na ye so 
mbi mu yanga si azo aga na ni na ya ti da ti mbi, tongana mbeni buba ye na le ti 
ala so? Ngbanga ti nyen laa mo ne amolenge ti mo ahon mbi? Azo ti mbi so ayeke 
azo ti Israel aga na mbi anzoni ye ti mu na sandaga. Ngbanga ti nyen laa mo na 
amolenge ti mo ayeke te ni si ala yeke kono na ni so? 

30Ndani laa, tënë so KOTA GBIA, Nzapa ti Israel atene ayeke so: Taa-tënë, mbi 
tene ando na azo ti sewa ti mo nga na azo ti kete mara ti mo, mbi tene: Ala laa 
ayeke sara ande kua na mbi kpu na kpu, me fadeso, mbi ke awe! Mbi yeke ne azo 
so ane mbi. Me azo so ake mbi si abaa mbi tongana buba zo, fade a yeke baa ala 
tongana buba zo. So tënë ti yanga ti mbi KOTA GBIA laa. 

31Baa, lango titene mbi zi ngangu ti mo na ti azo ti kete mara ti mo kue aga nduru 
awe. Fade a yeke kiri ti wara mbeni mbakoro na ya ti sewa ti mo pepe. 

32Mo yeke baa mbeni mba ti mo so ayeke duti na ya ti da ti Nzapa, lo yeke sara 
anzoni ye kue ndali ti azo ti Israel. Me na ya ti sewa ti mo, mbeni mbakoro ayeke 
duti daa oko pepe. 

33Fade mbi yeke bata mbeni zo ti sewa ti mo oko nduru na tere ti gbalaka ti mbi 
titene kota be asara mo si be ti mo angba gi na nduzu. Me tanga ti azo ti sewa ti 
mo, ala kue ayeke kui tongana asenge zo. 

34“Ye so ayeke fa na mo atene, tënë so mbi tene na mo ayeke taa-tënë ayeke so: 
Hofni na Pinas, amolenge ti mo use kue ayeke kui gi na ya ti lango oko. 

35Na pekoni, fade mbi yeke soro mbeni wayango-sandaga so ayeke sara ye na 
legeni. Lo yeke sara ande ye so anzere na mbi nga na ye so be ti mbi aye. Mbi 
yeke sara titene ahale ti lo aduti awayango-sandaga lakue. Zo ti mbi so mbi yeke 
soro lo titene lo ga gbia, fade ala sara kua na lo. 

36Tongana mbeni zo ti sewa ti mo oko angba na fini, fade lo yeke ga ti kuku na 
gbe ti wayango-sandaga ti hunda na lo kete pata, wala mbeni kete mapa. Fade lo 
yeke tene na wayango-sandaga ni, lo tene: ‘Mbi gbu gere ti mo, mu na mbi mbeni 
kua ti wayango-sandaga titene mbi sara si mbi lingbi ti wara mbeni kete kobe ti 
tengo ni maa!’ ” 

1 Samuel 3 

KOTA GBIA asoro Samuel ti ga wayanga-Nzapa 

1Molenge Samuel ayeke sara kua na KOTA GBIA na gbe ti Heli. Na ngoi ni so, 
KOTA GBIA ayeke tene ando tënë na azo mingi mingi pepe; wala ayeke ngangu 
titene lo fa mbeni ye na zo na ya ti mbeni ye tongana bango-li. 

2Na ngoi ni so, le ti Heli ato nda ti vuko, lo yeke baa ndo nzoni pepe. Na mbeni bi, 
lo lango na ndo so lo yeke lango ka daa so. 

3Lamba ti ya ti da ti Nzapa ade ti mingo pepe. Samuel ayeke lango na ya ti da ti 
KOTA GBIA, nduru na ndo so sanduku ti mbuki ti Nzapa ayeke daa. 

4KOTA GBIA airi Samuel. Samuel ayeda, atene: “Mbi laa.” 

5Samuel amu loro ague na tere ti Heli si atene na lo: “Mbi laa; mo iri mbi?” Heli 
akiri tënë: “Mbi iri mo pepe; kiri, mo gue, mo lango.” Samuel ague, alango. 

6KOTA GBIA akiri airi Samuel ti fani use ni, atene: “Samuel.” Samuel alondo ague 
na tere ti Heli si atene na lo: “Mbi laa; mo iri mbi?” Heli akiri tënë, atene: 
“Molenge ti mbi, mbi iri mo pepe; kiri, mo gue, mo lango.” 

7Samuel ade ti hinga KOTA GBIA pepe, tënë ti yanga ti KOTA GBIA ade ti si na lo 
laoko pepe. 

8KOTA GBIA akiri airi Samuel ti fani ota ni. Samuel alondo ague, awara Heli si 
atene na lo: “Mbi laa; mo iri mbi?” Ti so ni, Heli ahinga atene, KOTA GBIA laa airi 
molenge so. 

9Heli atene na Samuel: “Kiri, mo gue, mo lango. Tongana a iri mo, fade mo tene: 
‘KOTA GBIA, tene tënë, mbi zo ti kua ti mo mbi ma.’ ” Tongaso Samuel akiri ague, 
alango na ndo so lo yeke lango ka daa. 

10KOTA GBIA aga aluti; lo iri ndo tongana ti kozo, lo tene: “Samuel, Samuel!” 
Samuel ayeda, atene: “Tene tënë, mbi zo ti kua ti mo mbi ma.” 

11KOTA GBIA atene na Samuel: “Baa, mbi yeke bi mbeni kota kpale na sese ti 
Israel. Azo so kue ayeke ma tënë ni, fade ayeke toto na mê ti ala tongana 
sungbango ti bekpa. 

12Na lango ni so, fade mbi yeke sara aye so kue alingbi na tënë so lani mbi tene 
na tere ti Heli na azo ti sewa ti lo; mbi yeke sara aye ni na tongo nda ni ngbii asi 
na nda ni. 

13Mbi tene na Heli, mbi tene, fade mbi yeke fâ ngbanga na li ti azo ti sewa ti lo 
lakue ndali ti sioni so amolenge ti lo asara: lo hinga kue atene, ala yeke zonga 
Nzapa, me lo kanga lege na ala pepe. 

14Ndani laa, mbi deba yanga ti mbi na azo ti sewa ti Heli, mbi tene: Ataa ala 
mu sandaga wala mbeni ye na mbi, so laa ayeke zi ande siokpari na li ti ala laoko 
pepe.” 

15Samuel angba alango ngbii ndo ahan. Na pekoni, lo zi ayanga ti kota da ti KOTA 
GBIA. Mbeto asara lo ti tene na Heli peko ti ye so lo baa na ya ti mbeni ye tongana 
bango-li so. 

16Heli airi Samuel si atene na lo: “Samuel, molenge ti mbi.” Samuel ayeda atene: 
“Mbi laa.” 

17Heli ahunda lo, atene: “Tënë ti nyen laa KOTA GBIA atene na mo, nyen? Mo 
honde mbeni tënë oko na mbi pepe. Tongana mo honde na mbi mbeni tënë oko 
so lo tene na mo, ayeke nzoni Nzapa asara ye ti ngangu mingi na mo!” 

18Tongaso Samuel afa na Heli peko ti atënë so kue. Lo honde mbeni tënë oko 
pepe. Heli atene: “KOTA GBIA laa; ayeke nzoni lo sara ye so be ti lo aye!” 

19Samuel angba ti kono. KOTA GBIA ayeke na lo. Tongaso, atënë ti KOTA GBIA 
so kue Samuel atene, peko ni angba senge pepe. 

20Nilaa, ti londo na sese ti Dan ngbii asi na kodro ti Bersheba, azo ti Israel kue 
ahinga atene, Samuel aga fadeso wayanga-Nzapa awe. 

21KOTA GBIA angba ti si na Samuel na kodro ti Silo. Kâ laa KOTA GBIA ayeke tene 
tënë ti lo na Samuel. 

1 Samuel 4 

1Samuel afa peko ti atënë so na azo ti Israel kue. 

Sanduku ti mbuki ti Nzapa ayeke na maboko ti awato 

Mbeni lâ, azo ti Israel ague ti tiri bira na azo ti Filistii. Azo ti Israel asara bâbâ ti 
ala nduru na Eben-Ezer; azo ti Filistii asara ti ala bâbâ ni na Afek. 

2Azo ti Filistii aleke tere ti ala na molongo ti tiri bira na azo ti Israel; bira ni 
akporo ngangu. Azo ti Filistii akinda azo ti Israel; ala fâ ala nduru na saki osio na 
ndo so ala sara bira daa so. 

3Aturugu ti Israel akiri na ya ti bâbâ ti ala si akangba atene: “Ngbanga ti nyen 
laa KOTA GBIA azia lege na azo ti Filistii ti fâ e laso tongaso? E gue na Silo, e mu 
sanduku ti mbuki ti KOTA GBIA, e ga na ni. Tongaso si KOTA GBIA aduti na popo 
ti e si lo zi e na maboko ti awato ti e.” 

4 Aturugu ni atokua ambeni zo na Silo. Ala gue, aga na sanduku ti mbuki ti KOTA 
GBIA, lo so lo yeke na ndö ti dunia kue si lo yeke duti na ndö ti asheruben. Andaa 
amolenge ti Heli use, Hofni na Pinas ayeke na tere ti sanduku ti mbuki ni. 

5Gi so sanduku ti mbuki ti KOTA GBIA asi na ya ti bâbâ ni awe, azo ti Israel kue 
adekongo ngangu si sese ayingi. 

6Azo ti Filistii ama dekongo ni si ala tene: “Nda ti dekongo na ya ti bâbâ ti azo ti 
Israel so aye ti tene nyen?” Na pekoni, ala hinga atene, sanduku ti mbuki ti KOTA 
GBIA asi na ya ti bâbâ ti azo ti Israel awe. 

7Mbeto agbu azo ti Filistii si ala tene: “Nzapa asi na ya ti bâbâ ti azo ti Israel awe. 
E kui awe! Ye ni ayeke tongaso laoko pepe. 

8Azo, e kui awe! Zo wa laa ayeke zi e na maboko ti ngangu Nzapa so? Nzapa so 
laa abi ando akpale nde nde na ndö ti azo ti Ezipte na ya ti benyama. 

9Ala azo ti Filistii, ala gbu ngangu! Ala sara ye ti koli si ahebro amu ala na ngbaa 
pepe tongana ti so lani e mu ala na ngbaa so. Ala sara ye ti koli, ala tiri bira 
ngangu!” 

10Azo ti Filistii alondo na bira; ala kinda azo ti Israel. Aturugu ti Israel kue akpe, 
zo oko oko agi lege ti da ti lo. Azo ti Israel ati sioni sioni na gbe ti azo ti Filistii; 
azo ti Filistii afâ aturugu ti Israel saki baleota. 

11Ala mu nga sanduku ti mbuki ti Nzapa. Amolenge ti Heli use, Hofni na Pinas 
akui. 

Wayango-sandaga Heli akui 

12Gi na lango ni so, mbeni koli ti mara ti Benjamin alondo na yanga ti bira kâ, 
akpe asi na Silo, lo suru bongo na tere ti lo kue; lo tuku fuku ti sese na ya ti li ti 
lo. 

13Na ndembe so lo si, andaa Heli ayeke duti na ndö ti mbata ti lo na yanga ti lege; 
lo yeke ku, le ti lo angba gi na lege, be ti lo ayeke do ndali ti sanduku ti mbuki ti 
Nzapa. Koli so aga si atene peko ti aye so asi na ya ti bira na ya ti gbata ni. So azo 
ti gbata ni ama tënë ni, ala kue ato nda ti dekongo. 

14Heli ama dekongo ni si lo hunda ndo, lo tene: “Nda ti dekongo so ayeke nyen?” 
Koli so aga hio si atene peko ti tënë ni na Heli. 

15Ngu ti Heli ayeke balegumbaya na miombe. Le ti lo avuko awe si lo yeke baa 
ndo mbeni pepe. 

16Koli ni atene na Heli: “Mbi londo na yanga ti bira si mbi ga so. Gi laso laa mbi 
kpe na yanga ti bira ni si mbi ga so.” Heli ahunda lo, atene: “Molenge ti mbi, nyen 
laa asi kâ, nyen?” 

17Zo ti tokua ni akiri tënë: “Azo ti Israel akpe na dawa ti azo ti Filistii; azo mingi 
akui. Amolenge ti mo use Hofni na Pinas akui. A mu nga sanduku ti mbuki ti 
Nzapa ahon na ni.” 

18Gi so lo zi yanga na ndö ti tënë ti sanduku ti mbuki ti Nzapa awe, Heli alondo 
na ndö ti mbata ti lo, lo ti na mbage ti peko, na tere ti yanga ti da ti Nzapa. Bio ti 
go ti lo akungbi si lo kui. Andaa Heli aga mbakoro, lo ne mingi. Lo fâ ngbanga ti 
azo ti Israel na ya ti ngu baleosio. 

19Wali ti molenge ti lo Pinas ayeke na ngo; lo ga nduru ti du. So lo ma a tene, a 
mu sanduku ti mbuki ti Nzapa ahon na ni, babâ ti koli ti lo akui si koli ti lo nga 
akui, ya ti lo aso ti dungo ni, lo duti na sese si lo du. 

20So lo ga nduru ti kui, awali so aduti na tere ti lo atene na lo: “Sara mbeto pepe, 
mo du molenge-koli awe.” Me lo kiri na tënë oko pepe, lo ma nga tënë so a tene 
na lo so pepe. 

21Lo di iri ti molenge ni Ikabod si lo tene: “Gonda ti Nzapa ayeke mbeni pepe na 
kodro ti Israel.” Lo di iri ti molenge ni Ikabod, ngbanga ti so a mu sanduku ti 
mbuki ti Nzapa ahon na ni, a fâ kogara ti lo nga na koli ti lo. 

22Wali ni atene: gonda ahunzi na kodro ti Israel awe, ngbanga ti so a mu sanduku 
ti mbuki ti Nzapa ahon na ni. 

1 Samuel 5 

Sanduku ti mbuki ti Nzapa ayeke na ndo ti azo ti Filistii 

1Azo ti Filistii amu sanduku ti mbuki ti Nzapa, ala yo ni na Eben-Ezer ti gue na ni 
na gbata ti Asdod. 

2Azo ti Filistii amu sanduku ti mbuki ti Nzapa ague na ni na ya ti da ti nzapa ti 
ala Dagon; ala zia ni na tere ti Dagon. 

3Na ndade ni, azo ti Asdod alondo na kota ndaperere, ala ye ti baa, Dagon laa ati 
na sese na dawa ti sanduku ti mbuki ti KOTA GBIA so. Ala mu Dagon na nduzu, 
ala kiri na lo na plase ti lo. 

4Na mbeni ndade ni, ala londo na kota ndaperere, ala ye ti baa, Dagon laa na sese 
na dawa ti sanduku ti mbuki ti KOTA GBIA. Li ti Dagon na maboko ti lo use kue 
afâ si ayeke lango na lingo ti yanga ti gbagba ti da; gi tere ti lo laa angba. 

5Ndani laa na gbata ti Asdod, awayango-sandaga na azo so kue ayeke li na ya ti 
da ti Dagon, ala yeke do ndo ti lingo ti yanga ti gbagba ti da ni na gere ti ala pepe, 
ngbii asi laso. 

6Maboko ti KOTA GBIA asara ngangu na azo ti Asdod mingi. Lo tokua aye ti sioni 
na tere ti azo ti kodro ni; lo zia kobela ti sukungo ye na tere ti ala; ala na azo so 
alango nduru na gbata ti ala. 

7So azo ti Asdod abaa ye so asi na ala so, ala tene: “Alingbi sanduku ti mbuki ti 
Nzapa ti Israel angba na ndo ti e pepe. Biani, maboko ti Nzapa ayeke sara ngangu 
na e mingi, e na Dagon, nzapa ti e.” 

8Azo ti Asdod airi agbia kue ti azo ti Filistii ti bongbi na ndo ti ala si ala tene na 
agbia ni: “Nyen laa e lingbi ti sara na sanduku ti mbuki ti Nzapa ti Israel so?” 
Agbia ti Filistii akiri tënë: “Ala yo sanduku ni ague na ni na gbata ti Gat.” Tongaso, 
ala yo sanduku ni ague na ni na Gat. 

9Me gi so ala si na ni na Gat awe, maboko ti KOTA GBIA asara ngangu na azo ti 
gbata ni. Kota mbeto asara ala. KOTA GBIA azia kobela ti sukungo ye na tere ti 
ala: amolenge na akangba. 

10Azo ti gbata ni atokua sanduku ti mbuki ti Nzapa na gbata ti Ekron. Me gi so 
sanduku ni asi na Ekron awe, azo ni adekongo, atene: “A yo sanduku ti mbuki ti 
Nzapa ti Israel aga na ni na ndo ti e titene afâ e na azo ti e kue!” 

11Azo ti Ekron nga airi agbia kue ti azo ti Filistii ti bongbi si ala tene na ala: “Ala 
mu sanduku ti mbuki ti Nzapa ti Israel akiri na ni na ndo so lani ayeke daa. 
Tongaso si afâ e na azo ti gbata ti e kue pepe.” Biani, mbeto ti kuâ asara ala, 
ngbanga ti so maboko ti KOTA GBIA asara ngangu na ala mingi. 

12Azo so akui pepe so, Nzapa azia kobela ti sukungo ye na tere ti ala, ala yeke 
dekongo na mawa si dekongo ni ague ngbii asi na yayu. 

1 Samuel 6 

Azo ti Filistii akiri na sanduku ti mbuki ti Nzapa na Israel 

1Sanduku ti mbuki ti KOTA GBIA asara nze mbarambara na sese ti azo ti Filistii. 

2Azo ti Filistii airi awayango-sandaga na azo ti bango nda ti aye si atene na ala: 
“Nyen laa e lingbi ti sara na sanduku ti mbuki ti KOTA GBIA so? Ala fa na e lege 
so e lingbi ti kiri na ni na ndo so lani ayeke daa.” 

3Ala kiri tënë, atene: “Tongana ala ye ti kiri na sanduku ti mbuki ti Nzapa ti Israel, 
ayeke nzoni ala kiri na ni senge pepe. Me ala mu mbeni ye na Nzapa ti Israel ndali 
ti sioni ti ala, azo ti Filistii. Tongaso fade kobela ti ala akai si ala hinga ndani so 
maboko ti Nzapa ti Israel angba ti sara ngangu na ala.” 

4Azo ti Filistii ahunda ala, atene: “Nyen laa e lingbi ti mu na lo ndali ti sioni ti e 
so?” Awayango-sandaga na azo ti bango nda ti aye akiri tënë, atene: “Ala mu lôro, 
ala sara na ambeni ye so akpa aka ti sanzo oku, nga na adeku oku. Ala sara ni 
alingbi na wungo ti agbia ti azo ti Filistii, ngbanga ti so gi oko kpale so laa awara 
ala na amakonzi ti ala kue. 

5Fade ala sara alimo ti aka ti sanzo nga na limo ti adeku so ayeke buba kodro ti 
ala. Na pekoni, ala gonda Nzapa ti Israel. E hinga pepe, fade lo yeke zia ti sara 
ngangu na ala, na anzapa ti ala nga na kodro ti ala. 

6Ngbanga ti nyen laa ala ye ti kpengba be ti ala tongana ti Faraon na azo ti Ezipte 
ando so? Ala dabe ti ala na ye so Nzapa asara na ala ngbii si ala zia lege na azo ti 
Israel ti gue so! 

7Fadeso ala leke mbeni fini pusu ti mbarata. Ala mu amama ti bagara use, ala so 
angba ti mu me na amolenge ti ala, ala so ade ti yo kungba pepe. Ala kanga 
abagara ni na tere ti pusu ni; ala mu amolenge ti bagara ni akiri na ala na ya ti 
gbagba. 

8Ala mu sanduku ti mbuki ti KOTA GBIA, ala zia na ndö ti pusu ni. Ala mu aye ti 
lôro so ala leke ti mu na KOTA GBIA ndali ti sioni ti ala so, ala zia na ya ti mbeni 
kete sanduku na tere ti sanduku ti mbuki ni. Na pekoni, ala zia pusu ni ague. 

9Fade ala yeke baa: tongana sanduku ti mbuki ni amu lege ti gue na sese ti Israel 
na mbage ti gbata ti Bet-Shemesh, andaa KOTA GBIA wani laa asara titene asioni 
ye so kue asi na e. Tongana sanduku ni amu mbeni lege nde, fade e hinga, e tene, 
Nzapa laa asara asioni ye so na e pepe. Me ye ti gigi laa asi na e so.” 

10Azo ti Filistii asara gi ye so a fa na ala so. Ala mu amama ti bagara use so ayeke 
mu me na amolenge ti ala, ala kanga ala na tere ti pusu si ala kanga amolenge ti 
bagara ni na ya ti gbagba. 

11Ala zia sanduku ti mbuki ti KOTA GBIA na ndö ti pusu ni, ala zia nga na ndö ni 
kete sanduku so a zia na ya ni aye so ala leke na lôro si akpa adeku nga na limo 
ti aka ti sanzo so. 

12Amama ti bagara ni amu gi taa lege ti guengo na Bet-Shemesh; ala tambula 
mbage na mbage pepe. Na guengo ni ala yeke toto. Agbia ti azo ti Filistii amu 
peko ti ala ngbii asi na katikati ti Bet-Shemesh. 

13Andaa azo ti Bet-Shemesh ayeke fâ ale ti ble na yaka so ayeke na popo-hoto. 
Tongana ala yo le ti ala na nduzu, ala baa sanduku ti mbuki ni si be ti ala asi singo 
na ngia. 

14Sanduku ni ague, aluti na yaka ti Josué, zo ti Bet-Shemesh. Mbeni kota têne 
ayeke na ndo ni so. Azo asuru ya ti keke so a leke na pusu ni si ala mu abagara ni 
na sandaga so a yeke gbi ni kue na wâ na KOTA GBIA. 

15Azo ti mara ti Lévi amu sanduku ti mbuki ti KOTA GBIA nga na kete sanduku 
so aye ti lôro ayeke na ya ni, ala zia na ndö ti kota têne ni. Na pekoni, gi na oko 
lango ni, azo ti Bet-Shemesh amu sandaga so a yeke gbi ni kue na wâ na KOTA 
GBIA nga na sandaga ti beoko. 

16Gi nga na oko lango ni, agbia oku ti azo ti Filistii abaa ye ni so, ala kiri na Ekron. 

17Baa, aye so azo ti Filistii amu lôro asara na ni si akpa sukungo ye si ala mu na 
KOTA GBIA ndali ti siokpari ti ala laa: Ala mu ye ni oko ndali ti gbata ti Asdod, 
oko ndali ti gbata ti Gaza, oko ndali ti gbata ti Askalon, oko ndali ti gbata ti Gat, 
oko ndali ti gbata ti Ekron. 

18Ti aye so ala sara na lôro si akpa adeku, ala mu ni alingbi na wungo ti agbata ti 
agbia oku ti azo ti Filistii, agbata so a sara ngangu gbagba na tere ni nga na akete 
kodro so gbagba ayeke na tere ni pepe. Sese ti azo ti Filistii ague ngbii asi na kota 
têne so a zia sanduku ti mbuki ti KOTA GBIA na ndö ni, na yaka ti Josué, zo ti Bet-
Shemesh. Têne ni angba ngbii asi laso. 

19KOTA GBIA afâ azo ti Bet-Shemesh balembarambara na popo ti azo saki 
baleoku, ngbanga ti so ala baa sanduku ti mbuki ti KOTA GBIA. Azo ti gbata ni 
ayeke na ya ti kota mawa, ngbanga ti so KOTA GBIA asara ngangu na ala mingi. 

20Azo ti Bet-Shemesh atene: “Zo wa laa alingbi ti luti na le ti KOTA GBIA, Nzapa 
so ayeke nde si ayeke nzoni kue so? Fade e yeke tokua sanduku ti mbuki ni na 
ndo ti zo wa titene ahon yongoro na tere ti e?” 

21Ala tokua azo na azo ti gbata ti Kiriat-Yearim ti tene na ala: “Azo ti Filistii akiri 
na sanduku ti mbuki ti KOTA GBIA awe. Ayeke nzoni ala ga amu ni, ague na ni na 
ndo ti ala.” 

1 Samuel 7 

1 Azo ti gbata ti Kiriat-Yearim aga si ala mu sanduku ti mbuki ti KOTA GBIA ague 
na ni; ala zia ni na da ti Abinadab so ayeke na ndö ti hoto. Na pekoni, ala mu 
Elazar, molenge ti Abinadab azia lo nde titene lo bata sanduku ti mbuki ni. 

Azo ti Israel akinda azo ti Filistii. Samuel, wafango-ngbanga na Israel 

2Ngbene ye na lango so ala zia sanduku ti mbuki ti KOTA GBIA na Kiriat-Yearim, 
sanduku ni aduti kâ asara ngu baleuse awe. Azo ti Israel kue aye ti kiri ti mu peko 
ti KOTA GBIA. 

3Tongaso, Samuel atene na azo ti Israel kue, atene: “Tongana ala kiri na KOTA 
GBIA na be ti ala kue, ayeke nzoni ala zi na popo ti ala anzapa ti awande nga na 
ayanda ti Astarte. Ala zia be ti ala na ndö ti KOTA GBIA, ala sara kua gi na lo oko 
si fade lo zi ala na maboko ti azo ti Filistii.” 

4Azo ti Israel azi ayanda ti nzapa Baal na ti nzapa-wali Astarte na popo ti ala si 
ala sara kua gi na KOTA GBIA oko. 

5Samuel atene: “Ala bongbi azo ti Israel kue na Mispa. Fade mbi yeke sambela 
KOTA GBIA ndali ti ala.” 

6Azo ti Israel abongbi na Mispa. Ala to ngu si ala tuku ni na sese na dawa ti KOTA 
GBIA. Na lango ni so, ala ke ti te kobe si ala tene: e sara siokpari so ake KOTA 
GBIA. Kâ na Mispa laa, Samuel asara kua ti wayango-sandaga na popo ti azo ti 
Israel. 

7Azo ti Filistii ama a tene, azo ti Israel abongbi tere ti ala na Mispa si agbia ti azo 
ti Filistii alondo ti gue ti tiri bira na azo ti Israel. Azo ti Israel ama tënë ni si mbeto 
asara ala. 

8Ala tene na Samuel: “Mo zia e pepe; mo voro KOTA GBIA, Nzapa ti e titene lo 
soo e na maboko ti azo ti Filistii.” 

9Samuel amu kete taba so angba ti nyon me si lo mu na sandaga so a yeke gbi ni 
kue na wâ na KOTA GBIA. Samuel avoro KOTA GBIA ndali ti azo ti Israel. KOTA 
GBIA ama lo. 

10Na ndembe so Samuel ayeke mu sandaga so a yeke gbi ni kue na wâ, azo ti 
Filistii aga nduru ti tiri bira na azo ti Israel. Me na lango ni so, KOTA GBIA asara 
si bekpa asungba ngangu na ndö ti azo ti Filistii. Lo zia kota mbeto na be ti ala si 
ala ti na gbe ti azo ti Israel. 

11Azo ti Israel asigigi na Mispa, ala tumba peko ti azo ti Filistii ngbii asi na Bet-
Kar si ala fâ azo ti Filistii gbani. 

12Samuel amu mbeni têne si lo zia ni na popo ti Mispa na ndo so a iri ni Pembe. 
Lo di iri ti têne ni Eben-Ezer si lo tene: “KOTA GBIA amu maboko na e ngbii asi 
na ndo so.” 

13Azo ti Filistii ati na gbe ti azo ti Israel. Ala kiri ali na sese ti Israel pepe. Na ya ti 
alango so kue Samuel angba na fini, maboko ti KOTA GBIA asara ngangu na azo 
ti Filistii. 

14Agbata ti azo ti Israel so lani azo ti Filistii amu ni so, agbata ni akiri na maboko 
ti azo ti Israel, ti londo na Ekron ngbii asi na Gat. Azo ti Israel amu sese so angoro 
agbata ni. Siriri akiri nga na popo ti azo ti Israel na azo ti mara ti Amori. 

15Samuel aduti wafango-ngbanga na Israel na lango so kue lo ngba na fini. 

16Na ya ti ngu oko oko, lo yeke gue na Betel, na Gilgal nga na Mispa ti fâ ngbanga 
ti azo ti Israel na ando so kue. 

17Na pekoni, lo yeke kiri na Rama, ngbanga ti so da ti lango ti lo ayeke kâ. Kâ laa 
lo yeke fâ ngbanga ti azo ti Israel si lo sara nga gbalaka ndali ti KOTA GBIA. 

1 Samuel 8 

Azo ti Israel aye ti wara mbeni gbia 

1So Samuel aga mbakoro awe, lo mu amolenge ti lo ti ga awafango-ngbanga na li 
ti azo ti Israel. 

2Iri ti kozo molenge ni Joël, iri ti use ni Abia. Ala yeke sara kua ti fango ngbanga 
na kodro ti Bersheba. 

3Me amolenge ni amu peko ti sarango ye ti lo pepe. Ala ye nginza mingi; azo 
ayeke pete goro na ala si ala yeke fâ ngbanga ti azo na legeni pepe. 

4Ndani laa akangba ti Israel kue abongbi tere si ala gue, abaa Samuel na kodro ti 
Rama. 

5 Ala tene na lo: “Baa, mo ga mbakoro awe; me amolenge ti mo amu peko ti 
sarango ye ti mo pepe. Ayeke nzoni mo mu na e mbeni gbia titene lo fâ ngbanga 
ti e tongana ti amara kue.” 

6Tënë so ala tene so anzere na be ti Samuel oko pepe. Tongaso Samuel 
asambela KOTA GBIA. 

7KOTA GBIA atene na Samuel: “Atënë so kue azo ni ayeke tene, mo ma ni. Mo laa 
ala ke mo pepe, me mbi. Ala ye titene mbi kiri mbi le-gbia na ndö ti ala pepe. 

8Ti londo na lango so mbi sara si ala sigigi na sese ti Ezipte ngbii asi laso, ye so 
ala yeke sara na mbi laa. Ala zia mbi ti gue ti sara na ambeni nzapa nde. Gi oko 
ye so laa ala yeke sara na mo. 

9Tongaso, ma tënë ti ala. Me mo gboto mê ti ala nzoni; mo fa na ala lege so gbia 
ni ayeke le-gbia ande na ndö ti ala.” 

Aye so gbia alingbi ti wara 

10Samuel akiri peko ti atënë kue ti KOTA GBIA na azo ti Israel so ahunda ti wara 
mbeni gbia so. 

11Lo tene: “Baa, lege so gbia so ayeke le-gbia ande na ndö ti ala ayeke so: fade lo 
yeke mu na popo ti amolenge ti ala ti koli ambeni titene ala kpe na apusu ti 

mbarata ti lo, ambeni ayeke kpe na ambarata ti lo, wala ala yeke kpe loro na 
dawa ti pusu ti mbarata ti lo. 

12Fade lo yeke mu ambeni ti duti makonzi na ndö ti aturugu saki oko wala 
makonzi na ndö ti aturugu baleoku. Lo yeke mu ambeni titene ala fâ yaka ti lo si 
ala fâ nga ale ti kobe ti yaka ti lo. Fade lo yeke mu ambeni titene ala leke aye ti 
bira ti lo nga na agbakuru ti kangango na tere ti apusu ti mbarata ti lo. 

13Lo yeke mu amolenge ti ala ti wali titene ala sara kua ti yombo, ala to kobe si 
ala zö mapa. 

14Lo yeke mu anzoni yaka ti ala, anzoni yaka ti vinye ti ala nga na anzoni yaka ti 
olive ti ala ti mu na azo ti gbe ti lo. 

15Na ya ti ale ti kobe baleoko, lo yeke mu mbage ni oko titene aga lapo ti ale ti 
kobe ti yaka, na lapo ti ale ti vinye ti mu na akota zo ti kua ti gbia. Lo yeke zi ti lo 
nga na ti azo ti gbe ti lo. 

16Lo yeke mu azo ti kua ti ala ti koli na ti wali, lo yeke mu amaseka-koli ti ala so 
angba ngangu nga na alele ti ala titene a sara na kua ti lo. 

17Lo yeke zi lapo ti ataba ti ala na ti angasa ti ala. Ti hunzi na ni, fade ala wani, 
ala yeke ga angbaa ti lo. 

18Na lango ni so, ala yeke dekongo ndali ti gbia so ala wani asoro lo. Me KOTA 
GBIA ayeke kiri tënë na ala oko pepe.” 

19Me azo ti Israel ake ti ma tënë ti Samuel, ala tene: “E ke awe! E ye ti e ti wara 
gi gbia. 

20E nga, e ye ti duti tongana amara kue. Fade gbia ni ayeke fâ ngbanga ti e si lo 
yeke tambula na li ti e ti gue na e na bira.” 

21Samuel ama atënë so kue azo ni atene si lo kiri peko ni na KOTA GBIA. 

22Tongaso KOTA GBIA atene na Samuel: “Ma tënë ti ala; mu na ala mbeni gbia.” 
Na pekoni, Samuel atene na azo ti Israel: “Ala gue, zo oko oko akiri na ndo ti lo.” 

1 Samuel 9 

Saul na amama ti lele so agirisa 

1Mbeni koli ti mara ti Benjamin ayeke daa; iri ti lo ayeke Kish. Lo yeke molenge 
ti Abiel, Abiel ayeke molenge ti Seror, Seror ayeke molenge ti Bekorat, Bekorat 
ayeke molenge ti Afia. Kish ayeke zo ti mosoro; 

2lo yeke na molenge-koli so iri ti lo Saul; lo yeke mbeni maseka-koli so lo yeke 
pendere mingi. Na popo ti azo ti Israel, mbeni zo so apendere ti lingbi na lo ayeke 
daa pepe. Lo yo lo hon azo ti Israel kue. 

3Mbeni lâ, amama ti lele ti Kish, babâ ti Saul agirisa. Kish atene na molenge ti lo 
Saul, atene: “Mo mu mbeni zo ti kua oko na tere ti mo, mo gue, mo gi amama ti 
lele so agirisa so.” 

4Saul na zo ti kua ni ahon na sese ti Efraim, ndo so ahoto ayeke daa; ala hon na 
ya ti sese ti Shalisha, ala wara anyama ni pepe. Ala hon na ya ti sese ti Shaalim, 
ye oko ala wara pepe. Ala hon na ya ti sese ti Benjamin, ala gi ndo gbaa. 

5So ala si na sese ti Suf awe, Saul atene na zo ti kua ti lo: “E kiri na kodro. Tongana 
e kiri pepe, fade be ti babâ ti mbi ayeke girisa na tënë ti amama ti lele ni si lo 
yeke gi be ti lo ndali ti e.” 

6Zo ti kua ni atene na lo: “Mbeni zo ti Nzapa ayeke na ya ti gbata so. Azo ane lo 
mingi; tënë so kue lo yeke tene, ye ni ayeke si biani. E gue, e baa lo si. E hinga 
pepe, fade lo yeke fa na e lege so e lingbi ti mu ni.” 

7Saul atene na zo ti kua ti lo ni: “Tongana e gue na ndo ti zo ti Nzapa so, nyen laa 
e yeke mu ande na lo, nyen? Mbeni mapa oko angba na ya ti bozo ti e pepe; e 
yeke nga na mbeni kadoo ti mu na lo pepe. Nyen laa e yeke na ni, nyen?” 

8Zo ti kua ni akiri tënë na Saul: “Mbi yeke na kete le ti nginza na maboko ti mbi. 
Fade mbi yeke mu ni na zo ti Nzapa si lo fa na e lege so e lingbi ti hon daa.” 

9Ando na kodro ti Israel, tongana azo aye ti gue ti hunda mbeni ye na Nzapa, ala 
yeke tene: “Ala ga, e gue, e baa zo ti bango nda ti aye.” Biani, zo so azo ayeke iri 
lo fadeso wayanga-Nzapa, ando ala yeke iri lo “zo ti bango nda ti aye.” 

10Saul atene na zo ti kua ti lo: “So nzoni! E gue.” Tongaso ala mu lege ague na 
gbata so zo ti Nzapa ayeke lango daa. 

11So ala ma hoto ti gue na gbata ni, ala wara amaseka-wali so ague ti to ngu. Ala 
hunda amaseka-wali ni atene: “Zo ti bango nda ti aye ayeke daa?” 

12Amaseka-wali ni akiri tënë na ala: “Een, lo yeke daa! Singo ti lo laa! Ala gue hio 
si. Lo ga na ya ti gbata ni laso laso, ngbanga ti so azo ti gbata ni ayeke mu sandaga 
laso na Nzapa na ndo so a leke na ndö ti hoto. 

13Gi so ala yeke li na ya ti gbata ni, ala yeke wara lo kozoni si lo gue na ndö ti 
hoto ti te kobe. Zo oko alingbi ti te kobe pepe kozoni si lo ga, ngbanga ti so lo laa 
lo yeke sara tufa na ndö ti sandaga ni. Azo so a tisa ala so ayeke te ande ti ala 
kobe ni na peko. Ala gue hio fafadeso si ala wara lo.” 

Saul awara tere na Samuel 

14Ala gue ti li na ya ti gbata ni. Na ndembe so ala yeke li na ya ti gbata ni, andaa 
Samuel ayeke sigigi ti gue na ndö ti hoto si ala wara tere. 

15Lango oko kozoni si Saul aga, KOTA GBIA atene tënë ni na Samuel awe, atene: 

16“Kekereke gi na oko ngbonga so, fade mbi yeke tokua na mo mbeni zo ti mara 
ti Benjamin titene mo tuku mafuta na li ti lo si lo ga makonzi ti azo ti Israel, azo 

ti mbi. Lo laa lo yeke zi azo ti mbi na maboko ti azo ti Filistii. Biani, mbi baa mawa 
ti azo ti mbi si mbi ma toto ti ala.” 

17Gi so Samuel abaa Saul awe, KOTA GBIA atene na lo: “Baa koli so mbi tene tënë 
ti lo na mo laa. Lo laa lo yeke sara ande komandema na ndö ti azo ti mbi.” 

18Saul ague nduru na tere ti Samuel na yanga ti gbagba ti gbata ni si lo tene na 
lo: “Mbi gbu gere ti mo, fa na mbi da so zo ti bango nda ti aye ayeke lango daa.” 

19Samuel akiri tënë na Saul, atene: “Mbi zo ti bango nda ti aye laa. Mo hon na 
dawa, e gue na ndö ti hoto. Fade mbi na ala e yeke te kobe laso. Kekereke na 
ndaperere, mbi yeke fa na mo tënë na ndö ti aye so agbu be ti mo. Na pekoni, mbi 
yeke zia lege na mo ti gue. 

20Ti amama ti lele ti mo so agirisa asara lango ota awe so, mo kiri mo gi be ti mo 
ndali ti ala pepe, a wara ala awe. Anzoni ye so ayeke na Israel so ayeke ti zo wa? 
Ayeke ti mo wala ti asewa ti babâ ti mo pepe?” 

21Saul akiri tënë: “So tënë ti nyen? Mbi yeke ti mbi zo ti mara Benjamin. Benjamin 
ayeke mbeni kete mara na popo ti amara ti Israel. Sewa ti mbi ayeke gi kete sewa 
na ya ti amara ti azo ti Benjamin. Mo tene mara ti tënë tongaso na mbi ngbanga 
ti nyen?” 

22Samuel amu Saul nga na zo ti kua ti lo, ala li na ya ti da si lo mu na ala kozo ndo 
na dawa ti azo so a tisa ala. Wungo ti azo so kue atisa ala ayeke nduru na baleota. 

23Samuel atene na zo ti tongo kobe ni: “Nyama so mbi tene na mo ti zia nde so, 
ga na ni.” 

24Zo ti tongo kobe ni aga na ngbongboro gere ti nyama nga na damba ni, lo zia 
na gbe ti Saul. Samuel atene: “Tanga ti kobe ni laa. Na lango so mbi tisa azo so, 
mbi bata ni ndali ti mo, mu ni mo te.” Na lango ni so, Saul na Samuel ate kobe. 

25Na pekoni, ala londo na ndö ti hoto si ala kiri na kodro. Samuel na Saul asara 
lisoro na li ti da, na ndo so a leke titene azo aduti daa. 

Samuel atuku mafuta na li ti Saul titene lo ga gbia ti Israel 

26Na ndade ni na kota ndaperere, Saul na zo ti kua ti lo azingo. So ndo ahan awe, 
Samuel airi Saul na li ti da, lo tene na lo: “Saul, londo mbi gue, mbi zia peko ti mo 
na lege.” Saul alondo si lo na Samuel kue ahon. 

27So ala si na maka ti gbata ni awe, Samuel atene na Saul: “Mo tene na zo ti kua 
ti mo ti hon na dawa ti e.” Zo ti kua ni ahon. Samuel atene: “Ti mo, luti kete si. 
Mbi ye ti fa na mo tënë so KOTA GBIA atene.” 

1 Samuel 10 

1Samuel amu ngbenda ti mafuta, lo tuku mafuta ni na li ti Saul. Lo su ngbangba 
ti Saul si lo tene na lo: “KOTA GBIA wani laa atuku mafuta na li ti mo titene mo 
ga makonzi na ndö ti azo ti lo. 

2So mo yeke zia mbi laso ti hon so, fade mo yeke wara akoli use. Ala yeke nduru 
na tere ti du ti kuâ ti Rachel so ayeke na sese ti azo ti mara ti Benjamin na ti 
kodro ti Selsa. Akoli ni ayeke tene na mo: ‘Amama ti lele so mo gue ti gi ala so, a 
wara ala awe. Fadeso be ti babâ ti mo agirisa na tënë ti amama ti lele ni awe; me 
lo yeke gi be ti lo ndali ti ala, lo yeke hunda tere ti lo, lo tene: Fade mbi yeke sara 
tongana nyen ti wara molenge ti mbi?’ 

3Tongana mo londo na ndo so, mo hon yongoro kete, fade mo yeke si na tere ti 
keke ti shene ti Tabor. Kâ, fade ambeni koli ota ayeke ga ti wara mo. Ala yeke 
gue na da ti Nzapa so ayeke na Betel. Mbeni oko ayo akete ngasa ota, use koli ni 
ayo mapa ota si ota koli ni ayo bozo ti poro so vin ayeke na ya ni. 

4Fade ala yeke bara mo si ala yeke mu na mo mapa use; mo yeke mu ni na 
maboko ti ala. 

5Na pekoni, mo yeke si na Gibea-Elohim, agovoronere ti azo ti Filistii ayeke kâ. 
Na lingo ti mo na ya ti gbata ni, mo yeke tengbi na mbeni bongbi ti awayanga-
Nzapa so alondo na ndo so a leke na ndö ti hoto si ala yeke zu. Azo ti pikango 
kota kundi, kete kundi, kete ngo na azo ti hurungo ngoli ayeke na dawa ti ala. 
Awayanga-Nzapa ni ayeke sara ye tongana azo so Yingo agbu ala. 

6Fade Yingo ti KOTA GBIA ayeke ga na ndö ti mo, mo yeke sara nga ye tongana 
ti ala si mo yeke ga mbeni zo nde. 

7Tongana mo baa aye so kue asi, sara ye so kue mo lingbi ti sara, ngbanga ti so 
Nzapa ayeke na mo. 

8Fade mo yeke gue na Gilgal kozo ti mbi. Mbi yeke gue na peko ti wara mo kâ ti 
mu na Nzapa sandaga so a yeke gbi ni kue na wâ nga na sandaga ti beoko. Fade 
mo yeke ku mbi na ya ti lango mbarambara ngbii mbi ga, mbi wara mo si. 
Tongana mbi ga, mbi yeke fa na mo ye so mo lingbi ti sara.” 

9Gi so Saul azia Samuel ti kiri, Nzapa asanze be ti Saul. Aye so kue Samuel atene 
tënë ni, asi gi na lango ni so. 

10So Saul na zo ti kua ti lo asi na Gibea awe, mbeni bongbi ti awayanga-Nzapa 
aga awara lo. Yingo ti Nzapa aga na ndö ti Saul si lo na ala kue asara ye tongana 
azo so Yingo ti Nzapa agbu ala. 

11 Azo so kue ahinga lo kozoni ayeke baa lo na sarango ye tongana awayanga-
Nzapa; ala hunda tere ti ala, atene: “Nyen laa asi na molenge ti Kish so? Saul nga 
aga wayanga-Nzapa awe?” 

12Mbeni koli ti kodro ni ahunda ndo, atene: “Me ala so, wa ti ala ayeke zo wa?” 
Ndani laa azo ti kodro ni ayeke tene mbeni mato, atene: “Saul nga aga wayanga-
Nzapa awe?” 

13So Saul akai ti sarango ye tongana wayanga-Nzapa awe, lo gue na ndo so a leke 
na ndö ti hoto ti voro Nzapa daa. 

14Ita ti babâ ti lo ahunda lo nga na zo ti kua ti lo, atene: “Ala gue fade na ndo wa?” 
Saul akiri tënë: “E gue fade ti gi amama ti lele, me e wara ala pepe; na pekoni, e 
gue na ndo ti Samuel.” 

15Ita ti babâ ti Saul atene: “Tene na mbi peko ti tënë so Samuel atene na ala so 
ma.” 

16Saul atene na babâ-kete ti lo: “Samuel atene na e, atene: ‘A wara amama ti lele 
ni awe.’ ” Me tënë ti gango gbia so Samuel atene tënë ni so, Saul atene ni na lo 
pepe. 

Azo ti Israel asoro Saul ti ga gbia 

17Samuel airi azo ti Israel ti bongbi na Mispa na dawa ti KOTA GBIA. 

18Lo tene na ala: “Tënë so KOTA GBIA, Nzapa ti Israel, atene ayeke so: ‘Mbi laa 
mbi sara si ala sigigi na Ezipte; mbi zi ala na maboko ti azo ti Ezipte nga na gbe 
ti akodro-gbia kue so asara lani pasi na ala.’ 

19Me fadeso, ala ke Nzapa ti ala awe, lo so lo zi ala na ya ti mawa nga na ya ti ye 
ti ngangu so; ala tene na lo: ‘Mu na e mbeni gbia.’ Fadeso ala ga aluti na le ti KOTA 
GBIA, mara na mara, kete mara na kete mara.” 

20Samuel airi amara ti Israel kue ti ga. Lo bi mbeni ye ti soro mbeni mara oko. Ye 
ni afa mara ti Benjamin. 

21Lo iri azo ti mara ti Benjamin. Azo ni aga na lege ti kete mara ti ala. Ye ni afa 
kete mara ti Matri. Na pekoni, ye ni afa Saul, molenge ti Kish. Azo agi Saul, me ala 
wara lo pepe. 

22Ala kiri ahunda KOTA GBIA, atene: “Koli so asi ge?” KOTA GBIA atene: “Baa lo 
laa, lo honde tere ti lo na popo ti akungba so.” 

23Azo akpe loro, ague, amu lo na popo ti kungba ni. Ala ga na lo si lo luti na popo 
ti azo ti gbata ni. Lo yo li ti lo ahon ti azo ni kue. 

24Samuel atene na azo ni: “Ala baa, zo so KOTA GBIA asoro lo so laa! Na popo ti 
azo kue, mbeni zo ti lingbi na lo ayeke daa pepe.” Azo kue adekongo na ngia, 
atene: “E mu gbia na nduzu!” 

25 Samuel afa na azo ni andia ndali ti gbia. Lo su ni kue na mbeti, lo zia ni na dawa 
ti KOTA GBIA. Na pekoni Samuel azia lege na azo kue titene zo oko oko akiri na 
ndo ti lo. 

26Saul nga akiri na ndo ti lo na gbata ti Gibea. Ambeni ngangu turugu so Nzapa 
andu be ti ala amu peko ti lo. 

27Me ambeni buba zo atene: “Koli so ayeke soo ande e na kuâ tongana nyen?” Ala 
baa lo tongana mbeni mbumbuse zo si ala ke ti ga na akadoo na lo. Me Saul azi 
yanga daa oko pepe. 

1 Samuel 11 

Saul aso benda na ndö ti azo ti mara ti Amon 

1Nahash, gbia ti azo ti mara ti Amon aga angoro gbata ti Yabesh, na sese ti Galaad 
ti tiri bira na azo ni. Azo ti Yabesh kue atene na Nahash: “Sara mbuki na e si fade 
e yeke duti na gbe ti mo.” 

2Nahash, zo ti mara ti Amon akiri tënë na ala: “Mbi yeke sara mbuki na ala 
tongana ala yeda titene mbi koro le ti ala oko oko kue ti mbage ti koli si. Tongaso, 
mbi yeke zia kamene na le ti ala, azo ti Israel kue.” 

3Akangba ti gbata ti Yabesh atene na lo: “Mu na e lango mbarambara si. Fade e 
yeke tokua yanga na azo ti Israel kue. Tongana mbeni zo ti ga ti soo e ayeke daa 
pepe, e yeke sigigi ti zia tere ti e na maboko ti mo.” 

4 Awatokua ague, asi na Gibea, gbata ti Saul. Ala tene na azo ni peko ti tënë ti aye 
so asi. Azo ni kue ati na kota toto. 

5Na ndembe ni so, Saul alondo na yaka na peko ti abagara ti lo si lo yeke kiri. Lo 
hunda ndo, lo tene: “Azo ayeke toto ngbanga ti nyen?” Azo atene na lo peko ti 
tënë ti azo ti Yabesh ni. 

6So Saul ama tënë so, yingo ti Nzapa aga na ndö ti lo si ngonzo ti lo ti wâ alondo. 

7Lo mu abagara use, lo doroko ala. Na pekoni, lo tokua azo ti gue na akasa ti 
nyama ni na sese ti Israel kue. Lo mu yanga na awatokua ni ti tene na azo ti kodro 
kue, lo tene: “Zo so amu peko ti Saul na Samuel pepe ti gue na bira, baa ye so 
ayeke si na abagara ti lo laa.” Mbeto ti KOTA GBIA agbu azo kue si ala londo 
tongana zo oko ti gue. 

8Saul adiko wungo ti ala na kodro ti Bezek. Wungo ti azo ti Israel ayeke saki 
ngbangbo ota; wungo ti azo ti Juda ayeke saki baleota. 

9Ala tene na awatokua so alondo na Yabesh si aga so, atene: “Ala gue, atene na 
azo ti Yabesh, na sese ti Galaad, atene: Kekereke na kota lâ, fade azo ayeke ga ti 
mu maboko na ala.” Awatokua ni ague, atene tënë ni na azo ti Yabesh. Na mango 
tënë ni, be ti azo ni asi singo na ngia. 

10Ala tene na azo ti Amon: “Kekereke e yeke sigigi ti zia tere ti e na maboko ti ala 
titene ala sara na e ye so be ti ala aye.” 

11Lango oko na pekoni, Saul akangbi ya ti aturugu ti Israel ota. So ndo angba kâ, 
ala gue, ali na ya ti bâbâ ti azo ti Amon. Ala fâ azo ni ngbii asi nduru na bekombite. 
Atanga ni akpe kirikiri, zo oko angba na tere ti mba ti lo pepe. 

12Tongaso azo ti Israel atene na Samuel: “Azo wa laa lani ake titene Saul ale-gbia 
na ndö ti e so? Ala zia azo so na maboko ti e titene e fâ ala!” 

13Me Saul atene: “Laso, a yeke fâ zo oko pepe, ngbanga ti so KOTA GBIA asoo azo 
ti Israel na kuâ awe.” 

14 Na pekoni, Samuel atene na azo ni: “Ala ga, e gue na Gilgal ti kiri ti zia Saul 
gbia.” 

15Azo ni kue ague na Gilgal. Kâ, ala zia Saul gbia na dawa ti KOTA GBIA. Na 
pekoni, ala mu sandaga ti beoko na KOTA GBIA. Saul na azo ti Israel kue asara 
ngia mingi. 

1 Samuel 12 

Tanga ti atënë ti Samuel na azo ti Israel 

1Samuel atene na azo ti Israel kue: “Atënë so kue ala tene na mbi so, mbi ma ni 
awe. Nilaa mbi mu na ala gbia titene lo duti na li ti ala. 

2Ti fadeso, lo laa lo yeke tambula na dawa ti ala. Biani, mbi ga mbakoro awe, kua 
ti li ti mbi avuru awe. Amolenge ti mbi laa ayeke na popo ti ala so. Mbi ngba lani 
maseka si mbi tambula na dawa ti ala ngbii asi laso. 

3Baa, mbi laa na dawa ti ala so. Tongana mbi sara mbeni ye ti sioni, ayeke nzoni 
ala fa ni na le ti KOTA GBIA nga na le ti gbia so lo soro lo so. Zo wa laa mbi mu 
bagara ti lo wala lele ti lo, zo wa? Zo wa laa mbi mu ye ti lo na haram wala mbi 
sara ngangu na lo, zo wa? Zo wa laa apete goro na mbi si mbi kanga le na ndö ti 
tënë ti lo, zo wa? Fade mbi yeke kiri na ni na lo.” 

4Azo ti Israel atene: “Mo mu ye ti e na haram pepe. Mo sara ngangu na e pepe. 
Mbeni zo oko apete nga goro na mo pepe.” 

5Samuel akiri tënë na ala: “KOTA GBIA na gbia so lo soro lo ama tënë ti yanga ti 
ala laso awe. Ala wara mbeni tënë na li ti mbi pepe.” Azo ti Israel akiri tënë: “Een! 
KOTA GBIA ama tënë ti e awe.” 

6 Samuel akiri atene na azo ni: “KOTA GBIA ama ala awe, lo so airi ando Moïse na 
Aaron ti mu akotara ti ala na sese ti Ezipte si asigigi na ala. 

7Fadeso, ala luti na le ti ngbanga na dawa ti KOTA GBIA. Mbi yeke dabe ti ala na 
anzoni ye so lo sara ndali ti ala nga ndali ti akotara ti ala. 

8 So Jacob asi lani na Ezipte, akotara ti ala atoto na KOTA GBIA. KOTA GBIA 
atokua Moïse na Aaron ti sara si akotara ti ala asigigi na sese ti Ezipte, ti zia ala 
na ya ti kodro so. 

9Me be ti akotara ti ala agirisa na KOTA GBIA, Nzapa ti ala. Ndani laa KOTA GBIA 
azia ala na maboko ti Sisra, makonzi ti aturugu ti Hasor, na maboko ti azo ti 
Filistii nga na ti Moab so atiri bira na ala. 

10 Akotara ti ala akiri atoto na KOTA GBIA, atene: ‘KOTA GBIA, e sara siokpari 
awe, ngbanga ti so e zia mo si e sara kua na ayanda ti Baal na ti Astarte. Me 
fadeso, zi e na maboko ti awato ti e si fade e sara kua na mo.’ 

11 Tongaso KOTA GBIA atokua Gédéon, Bedan, Yefte na mbi Samuel ti zi ala na 
maboko ti awato so angoro ala. Tongaso si ala lingbi ti lango na ya ti kodro ni na 
siriri. 

12Me so ala baa Nahash, gbia ti azo ti Amon aga ti tiri bira na ala, ala tene na mbi: 
‘E ye mbeni gbia ti duti na li ti e!’ Andaa KOTA GBIA, Nzapa ti ala laa ayeke fade 
gbia ti ala. 

13Fadeso, baa gbia so ala soro so laa; gbia so ala hunda so laa. KOTA GBIA amu 
na ala gbia awe. 

14Tongana ala kpe mbeto ti KOTA GBIA, Nzapa ti ala, tongana ala sara kua na lo, 
ala ma yanga ti lo, tongana ala ke andia ti lo pepe, fade ala wani na gbia so ayeke 
na li ti ala, ala yeke ngba na peko ti KOTA GBIA, Nzapa ti ala; ye kue ayeke ga 
nzoni. 

15Me tongana ala ma yanga ti KOTA GBIA pepe, tongana ala ke andia ti lo, fade 
maboko ti KOTA GBIA ayeke sara ngangu na ala tongana ti so lo sara ando na 
akotara ti ala so. 

16Fadeso, ala luti ge, fade ala yeke baa na le ti ala ye ti kpene so KOTA GBIA ayeke 
sara. 

17Ngoi so e yeke daa so, ayeke ngoi ti fango le ti ble pepe? Mbi yeke sambela 
KOTA GBIA titene lo sara si bekpa asungba si ngu-Nzapa apika. Tongaso si ala 
hinga atene, ala sara sioni mingi na KOTA GBIA na lege so ala hunda mbeni gbia.” 

18Samuel asambela KOTA GBIA si KOTA GBIA atokua bekpa na ngu-Nzapa gi na 
lango ni so. Mbeto ti KOTA GBIA na mbeto ti Samuel agbu azo ti kodro mingi. 

19Azo ni kue atene na Samuel: “Sambela KOTA GBIA, Nzapa ti mo ndali ti e azo ti 
gbe ti mo si e kui pepe. Biani, na ndö ti asiokpari so kue e sara, e kiri e zia mbeni 
na ndö ni na lege ti so e hunda mbeni gbia.” 

20Samuel atene na azo ni: “Ala sara mbeto pepe! Ala wani laa asara asioni ye so 
kue. Me ala hon yongoro na KOTA GBIA pepe, ala sara kua na lo na be ti ala kue. 

21Ala gue yongoro na lo pepe; tongaso pepe, fade ala yeke gue na peko ti anzapa 
so ayeke asenge ye, anzapa so alingbi nga ti zi ala na ya ti ye ti ngangu pepe, 
ngbanga ti so anzapa ni ayeke asenge ye. 

22Biani, ndali ti kota iri ti lo, KOTA GBIA ayeke zia azo ti lo pepe, ngbanga ti so lo 
ye ti mu ala ti ga azo ti lo. 

23Ti mbi, fade mbi yeke sambela KOTA GBIA lakue ndali ti ala; mbi yeke ngba ti 
fa na ala nzoni lege nga na lege so ayeke mbirimbiri. Tongana mbi sara tongaso 
pepe, andaa mbi sara sioni mingi na KOTA GBIA. 

24Gi ye oko, ala kpe mbeto ti KOTA GBIA, ala sara kua na lo na lege ti mbirimbiri, 
na be ti ala kue. Ayeke nzoni ala hinga aye ti kpene so lo sara ndali ti ala. 

25Me tongana ala sara sioni, fade a yeke nika ala, ala na gbia ti ala kue.” 

1 Samuel 13 

Saul atiri bira na azo ti Filistii. Sioni ti Saul 

1Saul ayeke na ngu … si lo ga gbia; lo le-gbia ngu use na ndö ti azo ti Israel. 

2Na popo ti azo ti Israel, Saul asoro aturugu saki ota. Aturugu saki use angba na 
tere ti lo na kodro ti Mikmas nga na sese ti ahoto ti Betel. Ambeni saki oko ayeke 
na tere ti molenge ti lo Jonatan na gbata ti Gibea, na sese ti Benjamin. Saul atene 
na tanga ti azo ti Israel titene zo oko oko akiri na ndo ti lo. 

3Mbeni lâ, Jonatan afâ govoronere ti azo ti Filistii so ayeke na kodro ti Geba si 
azo ti Filistii ama tënë ni. Saul amu yanga titene a huru didi na ya ti kodro kue, 
atene: “Alingbi ahebro ama tënë so!” 

4Azo ti Israel kue ama a tene, Saul afâ mbeni govoronere ti azo ti Filistii si azo ti 
Filistii ni asara ngonzo na tere ti azo ti Israel. Tongaso aturugu kue abongbi ti 
mu peko ti Saul na kodro ti Gilgal. 

5Azo ti Filistii abongbi nga ti tiri bira na azo ti Israel. Ala yeke na apusu ti mbarata 
saki baleota, azo ti kpengo na ambarata saki omene nga na gba ti aturugu so 
wungo ti ala ayeke tongana wungo ti mbutu ti yanga ti ngu. Azo ni ague, asara 
bâbâ ti ala na Mikmas na tere ti Bet-Aven na mbage ti To. 

6So azo ti Israel abaa so ala yeke na ya ti ye ti ngangu, ngbanga ti so azo ti Filistii 
aga nduru nduru na ala, ala kpe ahonde tere ti ala na ya ti adu ti têne, na ya ti 
adu, na gbe ti akota têne, na gbe ti sese nga na ya ti adu ti ngu. 

7Ambeni afâ ngu ti Jourdain ague na mbage ti sese ti Gad na ti Galaad. Saul angba 
na Gilgal; azo so kue amu peko ti lo so, tere ti ala ayeke do na mbeto. 

8 Saul aku na ya ti lango mbarambara alingbi na lango so Samuel afa na lo; me 
Samuel asi na Gilgal pepe si aturugu ni ado Saul azia, ala kangbi kirikiri. 

9Saul atene: “Ala ga na mbi sandaga so a yeke gbi ni kue na wâ nga na sandaga ti 
beoko.” Na pekoni, lo wani, lo mu na Nzapa sandaga so a yeke gbi ni kue na wâ. 

10Gi so lo mu sandaga ni awe, Samuel asi. Saul amu dawa ti lo ti bara lo. 

11Samuel atene: “Nyen laa mo sara so?” Saul akiri tënë: “So aturugu ado mbi azia 
si ala kangbi kirikiri so, mo nga, mo ga na lango so e fa so pepe; na ndö ni kue, 
azo ti Filistii abongbi tere ti ala na Mikmas. 

12Tongaso, mbi tene na be ti mbi, mbi tene: Azo ti Filistii ayeke ga fadeso na 
Gilgal ti gbu mbi; me ade mbi sara ye ti zia ngia na be ti KOTA GBIA pepe! Ndani 
laa mbi kanga be ti mbi si mbi wani, mbi mu na Nzapa sandaga so a yeke gbi ni 
kue na wâ.” 

13Samuel atene na Saul: “Mo sara ye tongana zo so li ti lo ayeke daa pepe. Tënë 
so KOTA GBIA, Nzapa ti mo atene na mo so, mo sara ye alingbi na ni pepe. 
Tongana mo sara fade ye alingbi na ni, ka lo zia mo, na ahale ti mo ti duti gbia na 
ndö ti azo ti Israel kpu na kpu. 

14Me fadeso, lengo-gbia ti mo ayeke ninga pepe. KOTA GBIA asoro mbeni zo so 
be ti lo wani aye; lo zia lo ti duti makonzi na ndö ti azo ti lo, ngbanga ti so yanga 
so lo mu na mo, mo sara ye alingbi na ni pepe.” 

15Samuel alondo na Gilgal ti gue na Gibea so ayeke na sese ti Benjamin. Saul 
adiko aturugu so ayeke na tere ti lo. Wungo ti ala aga nduru na ngbangbo omene. 

16Saul, na molenge ti lo Jonatan nga na azo so ayeke na tere ti ala aduti na Geba 
na sese ti Benjamin. Me azo ti Filistii asara bâbâ ti ala na Mikmas. 

17Aturugu ti bubango ndo asigigi na ya ti bâbâ ti azo ti Filistii. Ala kangbi ya ti ala 
ota. Kozo kangbi ni amu lege so ague na mbage ti Ofra na sese ti Shual. 

18Use kangbi ni amu lege so ague na Bet-Horon si ota kangbi ni amu lege so ague 
na katikati ti kodro ni, na popo-hoto so a iri ni agbongo na mbage ti benyama. 

19Na sese ti Israel kue, a wara zo ti pikango ndao pepe, ngbanga ti so azo ti Filistii 
aye pepe titene ahebro aleke ayongoro zeme wala alikongo. 

20Azo ti Israel kue ayeke gue na ndo ti azo ti Filistii titene ala za yanga ti kpoka 
ti masini ti fango na yaka ti ala, yanga ti kpoka ti ala, yanga ti do ti ala nga na 
yanga ti kângâ ti ala. 

21Ti za yanga ti kpoka ti masini ti fango na yaka, wala yanga ti kpoka, yanga ti 
do, wala ti leke wen so ayeke kpo na abagara ti luti mbirimbiri, ala yeke futa 
ngere ni ngangu, nduru na le ti nginza oko. 

22Tongaso, na lango ti bira, aturugu ti Saul na ala ti Jonatan ayeke na ayongoro 
zeme pepe, ala yeke nga na alikongo pepe. Gi Saul na molenge ti lo Jonatan laa 
ayeke na ni. 



566 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

23Mbeni bongbi ti aturugu ti Filistii ague, aduti na lege so ague na Mikmas. 

1 Samuel 14 

Jonatan atiri bira na bongbi ti aturugu ti Filistii 

1Mbeni lâ, Jonatan, molenge ti Saul atene na zo so ayeke yo aye ti bira ti lo, atene: 
“Ga, e gue na ndo so azo ti Filistii aduti daa, na mbage kâ so.” Me Jonatan atene 
tënë ni na babâ ti lo pepe. 

2Saul aduti na maka ti Gibea na gbe ti keke ti grenade so ayeke na kodro ti 
Migron. Aturugu nduru na ngbangbo omene ayeke na tere ti lo. 

3Mbeni wayango-sandaga aluti kâ, lo yu efod; iri ti lo ayeke Ahia. Lo yeke 
molenge ti Ahitub, Ahitub ayeke ita ti Ikabod. Ikabod ayeke molenge ti Pinas, 
Pinas ayeke molenge ti Heli so ayeke wayango-sandaga ti KOTA GBIA na kodro 
ti Silo. Aturugu ahinga tënë ti hongo ti Jonatan pepe. 

4Lege so Jonatan amu ti gue ti tiri na azo ti Filistii so, akota têne use so yanga ni 
ayo yongo ayeke daa mbage na mbage. Iri ti mbeni ayeke Boses, iri ti mbeni 
ayeke Sene. 

5Oko têne ni ayeke na mbage ti Banga si abaa le na Mikmas; mbeni têne ni ayeke 
na mbage ti Mbongo si abaa le na Geba. 

6Jonatan atene na zo so ayeke yo aye ti bira ti lo, atene: “Ga, e gue na ndo so 
aturugu ti Filistii so ahinga Nzapa pepe so ayeke daa. E hinga pepe, KOTA GBIA 
ayeke sara nzoni ye ndali ti e. Ataa e yeke mingi wala e yeke mingi pepe, mbeni 
ye ayeke daa pepe ti kanga lege na KOTA GBIA ti sara si e so benda.” 

7Zo so ayeke yo aye ti bira ti lo akiri tënë na lo: “Sara ye ti be ti mo. Hon na dawa, 
mbi yeke ngba na tere ti mo tongana yingo ti mo.” 

8Jonatan atene: “Fadeso e yeke gue na mbage ti azo ni; e fa tere ti e na ala. 

9Tongana ala tene na e: ‘Ala luti; ala ku, e ga, e wara ala si!’, fade e yeke luti gi na 
plase ni so, e yeke gue na mbage ti ala pepe. 

10Me tongana ala tene: ‘Ala ga na mbage ti e!’, fade e yeke gue; so ti fa atene, 
KOTA GBIA azia ala na maboko ti e awe.” 

11Tongaso, ala use kue ague si azo ti Filistii abaa ala. Azo ti Filistii atene: “Baa, 
ahebro so lani ahonde tere ti ala na ya ti adu so laa ayeke sigigi so.” 

12Aturugu ni airi Jonatan na zo so ayeke yo aye ti bira ti lo, atene: “Ala ga na 
mbage ti e ge; e yeke na mbeni tënë ti tene na ala.” Jonatan atene na zo so ayeke 
yo aye ti bira ti lo so, atene: “Mu peko ti mbi; KOTA GBIA azia ala na maboko ti 
azo ti Israel awe.” 

13Jonatan ahara harango ti gue na mbage ti ala; zo so ayeke yo aye ti bira ti lo 
amu peko ti lo. Azo ti Filistii ati na gbe ti Jonatan si zo so ayeke yo aye ti bira ti 
lo ayeke fâ ala na peko ti lo biani biani. 

14Na ya ti kozo tingo ni so, Jonatan na zo so ayeke yo aye ti bira ti lo afâ azo ti 
Filistii nduru na baleuse, na ndo so akono mingi pepe. 

15Aturugu ti Filistii so angba na ya ti bâbâ nga na azo so ayeke na tere ti bâbâ ni, 
kota mbeto agbu ala. Ataa aturugu ti batango ndo, na ala ti bubango ndo, kota 
mbeto ahon ndö ti ala kue. Sese ayingi si kota mbeto ti Nzapa agbu ala. 

16Asanziri ti Saul so ayeke na Gibea, na sese ti Benjamin abaa gba ti azo ti Filistii 
so akangbi si ala yeke kpe kirikiri. 

17Saul atene na azo so ayeke na tere ti lo: “Ala diko azo ti baa zo wa laa ayeke na 
popo ti e pepe!” A diko azo ni, ala baa so Jonatan na zo so ayeke yo aye ti bira ti 
lo ayeke daa pepe. 

18Saul atene na Ahia: “Mu sanduku ti mbuki ti Nzapa, mo ga na ni.” Biani, na 
lango ni so sanduku ti mbuki ti Nzapa ni ayeke na ya ti bâbâ ti azo ti Israel. 

19So Saul angba ti tene tënë na wayango-sandaga Ahia so, wusuwusu akiri 
alondo ngangu na ya ti bâbâ ti azo ti Filistii. Saul atene na wayango-sandaga ni: 
“Kiri mo hunda Nzapa pepe!” 

20Saul na aturugu ti lo abongbi tere si ala gue na ndo so bira ni ayeke daa. Ala 
baa so wusuwusu ahon ndoni si azo ti Filistii ayeke fâ tere na popo ti ala kirikiri. 

21Ambeni hebro asara kua kozo na gbe ti azo ti Filistii si ala na azo ti Filistii ni 
ague na bira. Fadeso azo ni amu peko ti azo ti Israel so abongbi na Saul nga na 
Jonatan. 

22Azo ti Israel so kue ahonde tere ti ala lani na sese ti Efraim, ndo so ahoto ayeke 
daa, ama a tene, azo ti Filistii akpe kirikiri, ala nga alondo ti tumba peko ti azo ti 
Filistii ni, ti tiri bira na ala. 

23 Na lango ni so, KOTA GBIA asara si azo ti Israel aso benda. 

Aturugu ti Israel asoo Jonatan na kuâ 

Bira ni ague ngbii asi na peko ti Bet-Aven kâ. 

24Na lango ni so, azo ti Israel abaa pasi mingi. Andaa Saul adeba ala, atene: 
“Tongana mbeni zo ate kobe kozoni si lâ akui, kozoni titene mbi sara sioni na 
awato ti mbi, deba aga na ndö ti lo!” Nilaa, zo oko azia mbeni ye na yanga ti lo 
pepe. 

25Azo ni kue ali na ya ti gbako, mafuta ti wotoro ayeke na sese. 

26So azo ni asi na ya ti gbako ni awe, ala baa mafuta ti wotoro so ayeke yuru 
yurungo. Me zo oko amu ni ti zia na yanga ti lo pepe, ngbanga ti so ala sara mbeto 
ti dengo ba ti Saul. 

27Me Jonatan ahinga pepe atene, babâ ti lo adeba azo ni. Keke so ayeke na 
maboko ti lo, lo yoro yanga ni na ya ti mafuta ti wotoro ni si lo zia na yanga ti lo. 
Na pekoni, lo kiri lo wara ngangu. 

28Mbeni turugu oko atene na lo: “Babâ ti mo adeba azo, atene: ‘Zo so ate kobe 
laso, deba aga na ndö ti lo!’ Nilaa, azo kue awoko so.” 

29Jonatan atene: “Babâ ti mbi aga na kpale na kodro awe! Ala baa, so mbi tara 
mafuta ti wotoro ni kete so, mbi kiri mbi wara ngangu. 

30Tongana aturugu ate fade aye so ala gbu na peko ti bira na maboko ti awato ti 
ala laso, ka ala sara sioni mingi na azo ti Filistii ahon ti so ala sara so!” 

31Na lango ni so, azo ti Israel afâ azo ti Filistii, ti londo na Mikmas ngbii asi na 
Ayalon. Aturugu ti Israel awoko kue. 

32Ala tuku na ndö ti aye so ala gbu na peko ti bira. Ala mu ataba, angasa, abagara 
nga na akete bagara. Ala fâ anyama ni na ndö ti sese si ala te ni gi na ndo so mene 
ti anyama ni atuku daa. 

33Mbeni zo atene tënë ni na Saul, atene: “Azo ni asara siokpari so ake KOTA GBIA, 
ala te anyama gi na ndo so mene ti anyama ni atuku daa.” Saul atene: “Ala sara 
mbana ti buba lege ti ndia! Ala rule mbeni kota têne aga na ni na mbi fafadeso.” 

34Na pekoni, Saul atene: “Ala gue na popo ti azo ti kodro si ala tene na ala: ‘Ayeke 
nzoni zo oko oko aga na mbi bagara ti lo, taba ti lo. Fade ala yeke fâ anyama ni si 
ala yeke te ni na ndo so; tongaso si ala sara siokpari ti ke KOTA GBIA pepe, na 
tengo kobe na ndo so mene atuku daa.’ ” Na bi ni so, zo oko oko aga na bagara ti 
lo so lo yeke na ni si a fâ ni na ndo so. 

35Tongaso, Saul asara gbalaka ndali ti KOTA GBIA. So ayeke kozo gbalaka so lo 
sara ndali ti KOTA GBIA laa. 

36Saul atene: “E gue na bi so, e tumba peko ti azo ti Filistii, e mu aye ti ala ngbii 
asi na ndaperere. E fâ ala kue, e zia zo oko angba na fini pepe.” Aturugu akiri 
tënë: “Sara ye so kue be ti mo aye.” Me wayango-sandaga atene: “E hunda Nzapa 
na ndo so kozoni si.” 

37Saul ahunda Nzapa, atene: “Ayeke nzoni mbi gue, mbi tiri bira na azo ti Filistii? 
Fade mo yeke zia ala na maboko ti azo ti Israel?” Na lango ni so, Nzapa akiri tënë 
na lo pepe. 

38Tongaso Saul airi amakonzi kue ti ga nduru na tere ti lo, lo tene: “Ala gi 
mbirimbiri ti hinga siokpari wa laa a sara ni laso. 

39KOTA GBIA, wasongo azo ti Israel ayeke na fini! Ataa molenge ti mbi Jonatan 
laa asara siokpari, fade a yeke fâ lo.” Na popo ti aturugu kue, zo oko akiri tënë na 
lo pepe. 

40Saul akiri atene na azo ti Israel kue: “Ti ala, ala luti na mbage; mbi na molenge 
ti mbi Jonatan, e luti na mbage.” Azo ni atene na Saul: “Sara ye so be ti mo aye.” 

41Saul atene na KOTA GBIA: “Nzapa ti Israel, fa na e nda ti ye so mbirimbiri.” Ye 
so ala bi ti hinga zo wa laa asara siokpari so, ye ni afa Jonatan na Saul. Ye ni afa 
so aturugu ti Israel ayeke na ya ni oko pepe. 

42Saul atene: “Ala bi ye ti baa tënë ni na popo ti mbi na molenge ti mbi Jonatan.” 
Ye ni afa Jonatan. 

43Saul atene na Jonatan: “Fa na mbi peko ti ye so mo sara so.” Jonatan afa na lo 
peko ti ye ni, atene: “Mbi mu kete mafuta ti wotoro na yanga ti keke so lani ayeke 
na maboko ti mbi so si mbi tara ni. Mbi laa! Mbi yeke nduru ti kui fafadeso.” 

44Saul atene: “Tongana mo kui pepe, ayeke nzoni Nzapa asara ye ti ngangu mingi 
na mbi!” 

45Me aturugu atene na Saul: “Jonatan so asara si azo ti Israel aso benda so, fade 
lo yeke kui biani? Tongana e fâ lo, so ayeke sioni ye mingi. KOTA GBIA ayeke na 
fini! E yeke yeda titene kua ti li ti Jonatan oko ati na sese pepe, ngbanga ti so lo 
na Nzapa laa asara ye so laso!” Tongaso aturugu asoo Jonatan na ya ti kuâ. 

46Saul azia lege ti tumbango peko ti azo ti Filistii si ala kiri na kodro ti ala. 

Saul aso benda 

47Gi so Saul aga gbia ti Israel awe, lo tiri bira na awato ti lo kue so angoro lo: azo 
ti Moab, azo ti Amon, azo ti Edom, agbia ti Soba nga na azo ti Filistii. Na ndo so 
kue lo hon daa, lo so benda. 

48Lo fa ngangu ti lo na lege so lo so benda na ndö ti azo ti Amalek si lo zi azo ti 
Israel na gbe ti azo ni so lani ayeke nzi aye ti ala so. 

49Iri ti amolenge ti Saul ti koli ayeke so: Jonatan, Ishevi na Malkishua. Iri ti 
amolenge ti lo ti wali ayeke so: Merab, kozo molenge ni na Mikal, ngambe ni. 

50Iri ti wali ti Saul ayeke Ahinoam; Ahinoam ayeke molenge ti Ahimaas. Iri ti 
makonzi ti aturugu ti lo ayeke Abner; Abner ayeke molenge ti Ner; Ner ayeke 
babâ-kete ti Saul. 

51Kish ayeke babâ ti Saul si Ner ayeke babâ ti Abner; ala use kue ayeke amolenge 
ti Abiel. 

52Na ngoi so kue Saul ayeke gbia, lo tiri bira ngangu na azo ti Filistii. Lakue 
tongana lo baa mbeni zo ti ngangu wala mbeni zo so ayeke sara mbeto pepe, lo 
yeke mu zo ni ti ga turugu ti lo. 

1 Samuel 15 

Nzapa ake Saul 

1 Samuel atene na Saul: “Mbi laa KOTA GBIA atokua mbi lani ti tuku mafuta na li 
ti mo titene mo ga gbia ti azo ti Israel, azo ti lo. Fadeso, ayeke nzoni mo ma tënë 
so KOTA GBIA atene. 

2 Tënë so KOTA GBIA so ayeke na ndö ti dunia kue atene ayeke so: ‘Fade mbi 
yeke fâ ngbanga na ndö ti azo ti Amalek ndali ti ye so ala sara ando na azo ti 
Israel. Azo ti Amalek akanga lege na ala na ndembe so ala londo na sese ti Ezipte 
ti sigigi. 

3Fadeso, gue, mo tiri bira na azo ti Amalek, mo buba aye ti ala kue, mo zia mbeni 
oko angba pepe. Mo fâ akoli na awali, amolenge na akete amolenge so angba ti 
nyon mê, abagara, ataba, azambala nga na alele.’ ” 

4Saul airi aturugu so ayeke tambula na gere si lo diko wungo ti ala na Telem. 
Wungo ti ala kue ayeke saki ngbangbo use; ti ala ti Juda, wungo ti ala kue ayeke 
saki baleoko. 

5Saul ague ngbii asi na gbata ti azo ti Amalek. Lo na aturugu ti lo ahonde tere ti 
ala na ndo so ngu ayeke sua daa, me ngu ni ahole awe. 

6Saul atene na azo ti Keni: “Ala ngba na popo ti azo ti Amalek pepe; ala londo na 
tere ti ala ahon yongoro. Mbi ye titene mbi fâ ala na azo ti Amalek kue pepe, 
ngbanga ti so na ngoi so amolenge ti Israel alondo ando na sese ti Ezipte ti sigigi 
so, ala, azo ti Keni asara nzoni na ala.” Tongaso, azo ti Keni alondo na tere ti azo 
ti Amalek ahon. 

7Saul afâ azo ti Amalek, ti londo na Havila ngbii asi na Shur so abaa le na Ezipte. 

8Saul afâ azo kue na yongoro zeme. Me lo gbu Agag, gbia ti azo ti Amalek, lo fâ lo 
pepe. 

9Saul na azo ti lo abata Agag na fini. Ala bata nga anzoni taba na angasa, anzoni 
bagara so angba ngangu nga na akete taba. Anyama so kue ayeke anzoni, Saul na 
aturugu afâ ala pepe. Me gi angengo nyama, ala so ayeke nzoni pepe si ala fâ ala 
kue. 

10Tënë ti KOTA GBIA asi na Samuel, atene: 

11“Be ti mbi aso ndali ti so mbi sara si Saul aga gbia. Biani, lo ke mbi awe si lo ke 
ti ma yanga ti mbi.” Li ti Samuel aga kirikiri si lo sambela KOTA GBIA na bi ni 
kue. 

12Na kota ndaperere, Samuel alondo ti gue ti wara Saul. Mbeni zo atene na 
Samuel: “Saul ague na Karmel, lo mu atêne, lo leke aluti na nduzu ndali ti lo wani. 
Na pekoni, lo kiri, lo hon yongoro si lo gue na Gilgal.” 

13Samuel aga nduru na tere ti Saul si Saul atene na lo: “KOTA GBIA asara tufa na 
ndö ti mo. Mbi sara ye alingbi na tënë ti yanga ti KOTA GBIA.” 

14Samuel ahunda ndo, atene: “Nyen laa mbi yeke ma tongana toto ti ataba na 
toto ti abagara so?” 

15Saul akiri tënë: “Aturugu agbu ala na kodro ti azo ti Amalek si aga na ala. Ala 
bata anzoni taba na anzoni bagara ti mu na sandaga na KOTA GBIA, Nzapa ti mo. 
E fâ tanga ti aye kue.” 

16Samuel atene na Saul: “Kai si! Mbi ye ti tene na mo tënë so KOTA GBIA atene 
na mbi na bi so.” Saul atene: “Tene tënë ni.” 

17Samuel atene: “So mo yeke baa tere ti mo wani lani tongana kete zo so, KOTA 
GBIA laa asara si mo ga makonzi na li ti azo ti Israel pepe? Lo tuku mafuta na li 
ti mo si mo ga gbia ti azo ti Israel. 

18KOTA GBIA atokua mo, atene: ‘Mo gue, mo fâ azo ti Amalek, azo ti sarango 
siokpari so kue kue kue si mo buba aye ti ala kue.’ 

19Mo ma yanga ti KOTA GBIA pepe ngbanga ti nyen? Ngbanga ti nyen si mo gue 
daa hio ti ro aye na peko ti bira? Ngbanga ti nyen si mo sara ye so ayeke sioni na 
le ti KOTA GBIA?” 

20Saul akiri atene na Samuel: “Mbi ma yanga ti KOTA GBIA. Mbi gue na ndo so lo 
tokua mbi ti gue daa. Mbi fâ azo ti Amalek kue, mbi gbu gi gbia ti ala Agag, mbi 
ga na lo. 

21Aye so kue e gbu na peko ti bira si e lingbi fade ti buba ni kue so, aturugu asoro 
anzoni taba na angasa nga na anzoni bagara titene ala mu ni na sandaga na KOTA 
GBIA, Nzapa ti mo na kodro ti Gilgal.” 

22Samuel akiri atene: “Asandaga so a yeke gbi ni kue na wâ nga na ambeni 
sandaga anzere na be ti KOTA GBIA ahon mango yanga ti lo? Mango yanga ayeke 
nzoni mingi ahon asandaga; mango tënë ayeke nga nzoni mingi ahon anyama ti 
mafuta. 

23Kengo yanga ayeke sioni tongana bingo zeke; sarango ngangu li ayeke sioni 
tongana sambelango anzapa nde. So mo ke yanga ti KOTA GBIA so, lo nga lo ke 
mo awe. Mo yeke gbia mbeni pepe.” 

24Saul atene na Samuel: “Mbi sara siokpari awe; mbi ke yanga ti KOTA GBIA awe, 
mbi ke tënë ti mo. Mbeto ti aturugu laa asara mbi si mbi ma yanga ti ala. 

25Fadeso mbi gbu gere ti mo, siokpari so mbi sara so, zi tënë ni na li ti mbi. Ga, 
mbi na mo, e kiri legeoko titene mbi gue, mbi voro KOTA GBIA.” 

26Samuel atene na Saul: “Mbi na mo, e yeke kiri legeoko pepe. Mo ke yanga ti 
KOTA GBIA si lo nga lo ke mo awe. Mo yeke gbia ti Israel mbeni pepe.” 

27So Samuel akiri na peko ti gue, Saul agbu yanga ti kota bongo ti lo si bongo ni 
asuru. 

28Samuel atene na lo: “Lege so laa KOTA GBIA azi lengo-gbia na maboko ti mo 
laso na ndö ti Israel; lo mu ni na mbeni zo nde so ayeke nzoni ahon mo. 

29Kota Gbia, lo so lo yeke gonda ti Israel ayeke tene mvene pepe. Lo yeke zo pepe 
titene lo kiri na peko na ndö ti tënë ti lo.” 

30Saul akiri atene: “Mbi sara siokpari awe. Fadeso, mbi gbu gere ti mo, mo ne 
mbi na dawa ti akangba ti kodro ti mbi nga na dawa ti azo ti Israel. Ga, e na mo, 
e kiri legeoko titene mbi gue, mbi voro KOTA GBIA, Nzapa ti mo.” 

31Samuel na Saul akiri legeoko si Saul ague ti voro KOTA GBIA. 

32Na pekoni, Samuel atene: “Ala ga na mbi Agag, gbia ti Amalek.” Agag ni ayeke 
gue na tere ti Samuel, ngia na yanga ti lo. Lo yeke tene na be ti lo, lo tene: “Biani, 
ngoi ti mbeto ti kuâ ahon awe.” 

33Me Samuel atene na lo: “Yongoro zeme ti mo asara si amama ayeke na vundu 
ndali ti amolenge ti ala. Fade mama ti mo nga ayeke na vundu ndali ti molenge 
ti lo.” Tongaso, Samuel afâ Agag na dawa ti KOTA GBIA na Gilgal. 

34 Na pekoni, Samuel akiri na Rama si Saul ague na ndo ti lo na Gibea. 

35Samuel akiri abaa Saul pepe ngbii si lo kui. Samuel asara mawa ndali ti Saul. 
Me ti KOTA GBIA, be ti lo aso, ngbanga ti so lo sara si Saul aga gbia ti Israel. 

1 Samuel 16 

Nzapa asoro David ti ga gbia ti Israel 

1 KOTA GBIA atene na Samuel: “Fade mo yeke ngba ti sara mawa ndali ti Saul 
ngbii asi lawa? Mbi ke lo awe; lo yeke ngba gbia ti Israel mbeni pepe. Mo tuku 
mafuta na ya ti didi ti mo, mo londo mo gue. Mbi yeke tokua mo na ndo ti Yese, 
zo ti Betlehem, ngbanga ti so mbi soro mbeni molenge ti lo oko titene lo ga gbia.” 

2Samuel atene: “Mbi yeke gue tongana nyen? Tongana Saul ama tënë so, fade lo 
yeke fâ mbi!” KOTA GBIA atene: “Fade mo yeke mu mbeni molenge ti bagara na 
tere ti mo si mo tene mo ga ti mu sandaga na KOTA GBIA. 

3Na ndembe ti mungo sandaga ni, fade mo iri Yese. Mbi wani, mbi yeke fa na mo 
ye so mo lingbi ti sara. Zo so mbi yeke fa ande lo na mo, mo yeke tuku mafuta na 
li ti lo titene lo ga gbia.” 

4Samuel asara ye so KOTA GBIA atene tënë ni si lo gue na Betlehem. Akangba ti 
kodro aga awara lo, tere ti ala ayeke do na mbeto si ala hunda lo, atene: “Mo ga 
na e nzoni tënë?” 

5Samuel akiri tënë: “Een, mbi ga ti mu sandaga na KOTA GBIA. Ala zia tere ti ala 
nde ndali ti Nzapa, ala ga, e gue, e mu sandaga ni.” Samuel azia Yese na amolenge 
ti lo nde ndali ti Nzapa si lo iri ala titene ala ga aduti na matanga ti mungo 
sandaga ni. 

6So ala si awe, Samuel abaa Eliab si lo tene na be ti lo, lo tene: “Taa zo so KOTA 
GBIA asoro lo laa.” 

7Me KOTA GBIA atene na Samuel: “Mo baa pendere ti lo wala yongo ti lo pepe. 
Mbi ke lo awe. Bango ndo ti mbi ayeke tongana bango ndo ti azo pepe. Azo ayeke 
baa ti ala gi ye so ayeke pika le ti ala; me mbi yeke baa ti mbi be ti zo.” 

8Yese airi Abinadab titene lo ga si Samuel abaa lo. Me Samuel atene: “Lo so laa 
KOTA GBIA asoro lo pepe.” 

9Yese airi Shama titene lo ga si Samuel abaa lo. Me Samuel atene: “Lo so laa KOTA 
GBIA asoro lo pepe.” 

10Yese airi amolenge ti lo ti koli mbarambara titene Samuel abaa ala; Samuel 
atene na lo: “Ala so kue so, KOTA GBIA asoro zo oko na popo ti ala pepe.” 

11Samuel atene na Yese: “Amolenge ni kue laa?” Yese akiri tënë: “Angba kete 
molenge ni. Lo laa lo yeke bata anyama.” Samuel atene na Yese: “Tokua mbeni 
zo airi lo. Lo ga kue si e te kobe.” 

12Yese atokua mbeni zo, amu molenge ni aga na lo. Lo be, lo pendere, le ti lo 
ayeke za pendere. KOTA GBIA atene na Samuel: “Lo laa, londo mo tuku mafuta 
na li ti lo.” 

13Samuel amu didi so mafuta ayeke na ya ni si lo tuku mafuta ni na li ti David na 
le ti a-ita ti lo. Gi na lango ni so, yingo ti KOTA GBIA aga na ndö ti David. Na 
pekoni, Samuel amu lege akiri na Rama. 

14Yingo ti KOTA GBIA asigigi na tere ti Saul si mbeni sioni yingo so KOTA GBIA 
atokua ayeke sara lo kirikiri. 

15Azo ti gbe ti Saul atene na lo: “Baa, Nzapa atokua sioni yingo si ayeke sara mo 
kirikiri. 

16Ayeke nzoni gbia amu yanga si e gi mbeni koli so ahinga ti pika kundi. Na 
ndembe so sioni yingo aga na ndö ti mo, fade lo yeke pika kundi si be ti mo aduti 
nzoni.” 

17Saul akiri tënë na azo ti kua ti lo: “Ala gi zo so ahinga ti pika mozoko nzoni, ala 
ga na lo na mbi.” 

18Mbeni zo ti kua oko akiri tënë, atene: “Mbi baa mbeni molenge ti Yese so ayeke 
lango na Betlehem. Molenge ni ayeke pika mozoko nzoni, lo yeke mbeni kpengba 

molenge, lo yeke mbeni ngangu turugu; lo yeke tene tënë na ndara; lo yeke 
mbeni pendere koli, KOTA GBIA ayeke na lo.” 

19Saul atokua azo na Yese ti tene na lo, atene: “Mo tokua na mbi molenge ti mo 
David; lo so lo yeke bata anyama so.” 

20Yese amu lele, mapa na bozo so a sara ni na poro ti nyama si vin ayeke na ya 
ni, lo mu nga molenge ti ngasa si lo mu na molenge ti lo David titene lo gue na ni 
na Saul. 

21David asi na Saul si lo to nda ti sara kua na lo. Saul aye lo mingi, lo ga zo ti 
yongo aye ti bira ti Saul. 

22Saul atokua ndo na Yese, atene: “Ayeke nzoni David angba asara kua na mbi, 
ngbanga ti so mbi baa lo, lo yeke nzoni na le ti mbi.” 

23Na ndembe so sioni yingo so Nzapa atokua aga na ndö ti Saul, David ayeke mu 
kundi ti lo si lo yeke pika ni. Saul ayeke duti kpoo, be ti lo aduti nzoni si sioni 
yingo ni ayeke sigigi na ya ti lo ti hon. 

1 Samuel 17 

David na Goliat 

1Azo ti Filistii abongbi aturugu ti ala ti sara bira. Ala bongbi na Soko, na sese ti 
Juda; ala sara bâbâ ti ala na Efes-Damim so ayeke na popo ti Soko na Azeka. 

2Saul na aturugu ti Israel abongbi tere ti ala si ala sara ti ala bâbâ ni na popo-
hoto ti Terebente. Na pekoni, ala leke tere ti ala ti tiri bira na azo ti Filistii. 

3Azo ti Filistii aluti na ndö ti hoto na mbage si azo ti Israel aluti nga na ndö ti 
hoto na mbeni mbage. Popo-hoto akangbi ala. 

4 Mbeni kpengba turugu oko asigigi na popo ti aturugu ti Filistii; iri ti lo Goliat. 
Lo yeke zo ti gbata ti Gat; lo yo nduru na metere ota. 

5Mbeni kpoto so a sara na bengba wen ayeke na li ti lo; lo yu na kate ti lo mbeni 
kazaka so a sara na bengba wen; a leke ambeni ye ti wen so akpa ahali ti susu na 
tere ti kazaka ni. Kazaka ni ane kilo baleomene. 

6Lo kanga poro so a sara na bengba wen na gere ti lo, lo yo likongo so a sara na 
bengba wen. 

7Keke ti likongo ti lo akono tongana keke ti masini ti awasarango-bongo. Wen so 
a sara na likongo ti lo ane kilo mbarambara. Zo so ayo vala ti lo ayeke tambula 
na dawa ti lo. 

8Goliat aluti si lo dekongo na aturugu ti Israel, lo tene: “Ala sigigi aleke tere ti ala 
ti tiri bira ngbanga ti nyen? Mbi yeke zo ti Filistii; ala yeke ti ala angbaa ti Saul 
pepe? Ala soro mbeni zo na popo ti ala aga atiri na mbi. 

9Tongana ngangu ti lo ahon ti mbi si lo fâ mbi, fade e yeke ga angbaa ti ala. Me 
tongana ngangu ti mbi ahon ti lo si mbi fâ lo, fade ala yeke ga angbaa ti e, ala yeke 
sara kua na e. 

10Laso, mbi yeke gi yanga ti aturugu ti Israel. Ala mu na mbi mbeni zo titene mbi 
na lo, e tiri bira.” 

11Tongana Saul na azo ti Israel kue ama tënë ti zo ti Filistii so, kota mbeto ahon 
ndö ti ala. 

12David ayeke molenge ti Yese, zo ti kete mara ti Efrata; Yese ayeke lango na 
Betlehem, na sese ti Juda. Lo yeke na amolenge-koli miombe. Na ndembe so Saul 
ayeke gbia, lo ga mbakoro ahon ndoni. 

13Akozo molenge ti Yese ota amu peko ti Saul ague na bira. Iri ti amolenge ni 
ayeke so: iri ti kozo molenge ni Eliab, iri ti use ni Abinadab, iri ti ota ni Shama. 

14David laa ayeke ndangba molenge ni. Akozo molenge ota so amu peko ti Saul. 

15Me David ayeke gue lakue na ndo ti Saul ti sara kua na lo; na pekoni, lo yeke 
kiri na Betlehem ti bata anyama ti babâ ti lo. 

16Na ya ti lango baleosio, zo ti Filistii so ayeke sigigi na ndaperere nga na lakui 
si lo yeke luti na le ti aturugu ti Israel. 

17Mbeni lâ, Yese atene na molenge ti lo David, atene: “Mu sake oko ti ble so ayoro 
ni yorongo nga na mapa baleoko so, mo gue na ni hio na a-ita ti mo na ya ti bâbâ. 

18Mo mu nga fromaze baleoko so mo gue na ni na makonzi so ayeke na li ti 
aturugu saki oko. Fade mo baa a-ita ti mo, ala yeke kâ tongana nyen? Na pekoni, 
mo mu mbeni ye ti ala, mo ga na ni na mbi ti fa atene, ala kue ayeke nzoni. 

19Ala na Saul, na aturugu ti Israel kue ayeke na popo-hoto ti Terebente si ala 
yeke tiri bira na azo ti Filistii.” 

20David alondo na kota ndaperere, lo zia anyama ti lo na mbeni zo ti bata ni; lo 
mu kungba ti lo si lo gue tongana ti so babâ ti lo amu yanga na lo. Gi so lo yeke si 
na ya ti bâbâ tongaso, andaa aturugu aleke tere ti ala kue ti tiri bira si ala yeke 
dekongo ti bira. 

21Azo ti Israel na azo ti Filistii aleke tere ti ala, ala luti le na le ti tiri bira. 

22David azia akungba ti lo na maboko ti zo ti batango akungba. Na pekoni, lo mu 
loro lo gue na ndo so aturugu ayeke daa, lo gue, lo bara a-ita ti lo. 

23So lo ngba ti tene tënë na ala, Goliat, zo ti Filistii ti gbata ti Gat asigigi na popo 
ti aturugu ti Filistii. Lo yeke tene gi atënë so lo yeke tene ka; David ama lo. 

24Na bango lo, azo ti Israel kue ayeke na kota mbeto si ala yeke kiri kiringo na 
peko. 

25Zo oko oko ayeke tene: “Ala baa koli so ayeke ga so pepe? Lo yeke ga ti gi yanga 
ti azo ti Israel laa! Zo so ayeke fâ lo, fade gbia ayeke mu na lo gba ti mosoro. Gbia 
ayeke mu molenge ti lo ti wali ti ga wali ti lo si gbia ayeke zia sewa ti lo afuta 
lapo mbeni pepe.” 

26David ahunda azo so ayeke luti nduru na tere ti lo so, atene: “Zo so ayeke fâ zo 
ti Filistii so si ayeke zi kamene na le ti azo ti Israel, fade a yeke sara nyen na lo? 
Zo ti Filistii so ahinga Nzapa pepe so, lo yeke zo wa si lo yeke gi yanga ti aturugu 
ti Nzapa so ayeke na fini so?” 

27Azo akiri na David gi tënë so ala tene na lo kozoni, ala fa na lo ye so a yeke sara 
ande na zo so ayeke fâ koli so. 

28Eliab, yaya ti David ama tënë so David ayeke tene na azo. Ngonzo agbu lo na 
tere ti David si lo tene na lo: “Mo ga ge ngbanga ti nyen? Mo zia akete nyama ti 
mo na benyama na zo wa? Mbi hinga mo kue; mo yeke zo ti karapiri si mo sara 
mbana ahon ndoni. Mo ga ge ti baa bira.” 

29David akiri tënë: “Nyen laa mbi sara, nyen? Gi hundango ndo laa mbi hunda!” 

30David azia lo si lo gue ti tene tënë na mbeni zo nde. Lo hunda ndo gi tongana ti 
kozo. Azo akiri na lo gi tënë so ala tene na lo kozoni. 

31So azo ama tënë so David atene so, ala gue, atene peko ni na Saul. Tongaso Saul 
atokua azo ti iri lo. 

32David atene na Saul: “Alingbi be ti zo oko awoko pepe ndali ti zo ti Filistii so. 
Fade mbi, zo ti gbe ti mo, mbi yeke gue ti tiri bira na lo.” 

33Saul atene na David: “Mo lingbi ti gue ti tiri bira na zo ti Filistii so pepe. Mo 
yeke gi kete molenge; me lo, lo yeke mbeni zo so ato nda ti tiri bira ngbene ye so 
lo de maseka.” 

34David atene na Saul: “Mbi zo ti gbe ti mo, mbi yeke zo ti batango anyama ti 
babâ ti mbi. Tongana bamara wala urse aga ti gbu mbeni taba na popo ti anyama 
ni, 

35mbi yeke tumba peko ti lo, mbi yeke pika lo si mbi gboto nyama ni na yanga ti 
lo. Tongana bamara ni wala urse ni aye ti sara sioni na mbi, mbi yeke gbu go ti 
lo si mbi fâ lo. 

36Lege so mbi zo ti gbe ti mo, mbi fâ bamara, mbi fâ nga urse laa. Zo ti Filistii so 
ahinga Nzapa pepe so, fade mbi yeke sara na lo tongana ti so mbi sara na anyama 
use so, ngbanga ti so lo gi yanga ti aturugu ti Nzapa, Nzapa so ayeke na fini.” 

37David akiri atene: “KOTA GBIA so azi mbi na maboko ti bamara nga na maboko 
ti urse so, fade lo yeke zi mbi na maboko ti zo ti Filistii so.” Tongaso, Saul atene 
na David: “Mo gue, fade KOTA GBIA aduti na mo.” 

38Saul amu taa abongo ti lo ti bira, lo yu na David. Lo zia kpoto ti bengba wen na 
li ti lo; lo yu na lo kazaka ti wen. 

39David amu yongoro zeme ti Saul, lo kanga na tere ti bongo ni. Lo ye ti tambula, 
me lo tambula gbaa, ngbanga ti so lo manda ti yu mara ti abongo tongaso kozo 
pepe. David atene na Saul: “Mbi lingbi ti tambula na aye so kue na tere ti mbi 
pepe, ngbanga ti so mbi yu ni kozo pepe.” Na pekoni, David azi aye ni na tere ti 
lo. 

40Lo mu keke ti lo na maboko ti lo, lo gue na yanga ti ngu si lo soro atêne oku so 
akpaka tere ni nzoni. Lo zia atêne ni na ya ti bozo ti lo ti zo ti batango anyama. 
Lo mu mvingi si lo gue na mbage ti zo ti Filistii ni. 

41Zo ti Filistii so ayeke ga nduru nduru na tere ti David. Zo so ayo aye ti bira ti lo 
ayeke tambula na dawa ti lo. 

42So zo ti Filistii so abaa David awe, David ayeke ye oko na le ti lo pepe, ngbanga 
ti so David ayeke gi maseka so lo be bengo si le ti lo apendere. 

43Zo ti Filistii so atene na David: “Mbi yeke mbo si mo mu keke ti ga ti tiri na mbi 
so? Na pekoni, zo ti Filistii so adeba David na iri ti anzapa ti lo.” 

44Zo ti Filistii so atene na David: “Ga ge; fade mbi yeke mu kasa ti tere ti mo na 
andeke ti nduzu nga na anyama ti ngonda titene ala te.” 

45David atene na zo ti Filistii ni: “Mo mu yongoro zeme na likongo nga na kota 
likongo ti ga ti tiri na mbi. Ti mbi, mbi yeke ga ti tiri na mo na iri ti KOTA GBIA 
so ngangu ti lo ahon angangu kue, Nzapa ti aturugu ti Israel so mo gi yanga ti lo 
so. 

46Laso, fade KOTA GBIA ayeke zia mo na maboko ti mbi; mbi yeke fâ mo, mbi 
yeke fâ li ti mo. Gi laso, fade mbi yeke mu kuâ ti aturugu ti Filistii na andeke ti 
nduzu nga na anyama ti ngonda titene ala te ni. Tongaso, fade azo ti dunia kue 
ahinga atene Nzapa ayeke na Israel. 

47Fade azo so kue abongbi ge so ayeke hinga atene, KOTA GBIA ayeke sara titene 
azo ti lo aso benda na lege ti yongoro zeme wala likongo pepe. Me KOTA GBIA 
laa ayeke makonzi ti bira; fade lo yeke zia ala na maboko ti e.” 

48Gi so zo ti Filistii so alondo ti leke tere ti lo ti ga ti tiri na David, David akpe hio 
na ndo ti bira ni ti tiri na lo. 

49David ayoro maboko ti lo na ya ti bozo ti lo, lo mu mbeni têne, lo zia na ya ti 
mvingi ti lo. Lo bi ni si apika zo ti Filistii so taa na ndö ti le ti lo. Têne ni ali na ya 
ti li ti Goliat si lo ti, lo kpo li ti lo na sese. 

50Tongaso, gi na mvingi na têne si David ahon ndö ti zo ti Filistii ni. Lo pika lo si 
lo fâ lo, me yongoro zeme ayeke na maboko ti lo pepe. 

51David akpe loro aluti na tere ti zo ti Filistii ni, lo gboto yongoro zeme ti zo ti 
Filistii ni na ya ti bozo ni, lo de go ti lo. So azo ti Filistii abaa so kpengba zo ti bira 
ti ala akui awe, ala kpe. 

52Aturugu ti Israel na ti Juda adekongo ti bira si ala tumba peko ti azo ti Filistii 
ngbii asi na yanga ti gbata ti Gat na ti Ekron. Kuâ ti azo ti Filistii ayeke lango na 
tere ti lege ti kodro ti Shaaraim ngbii asi na Gat nga na Ekron. 

53Na pekoni, azo ti Israel azia lege ti tumbango peko ti azo ti Filistii, ala kiri na 
ya ti bâbâ ti azo ti Filistii ni, ala ro akungba ti ala. 

54David amu li ti Goliat ague na ni na Jérusalem. Ti aye ti bira ti Goliat, lo bata ni 
na ya ti da ti lo so a sara na bongo. 

Jonatan na David asara mbuki 

55So Saul abaa David amu lege ti gue ti tiri bira na zo ti Filistii so, lo hunda Abner, 
makonzi ti aturugu, lo tene: “Abner, babâ ti molenge-koli so ayeke zo wa?” Abner 
akiri tënë: “Gbia, mo laa mo ngba na fini le ti mo so, mbi hinga ye oko daa pepe.” 

56Gbia atene: “Hunda azo titene ala fa na mo iri ti babâ ti molenge-koli so.” 

57So David afâ zo ti Filistii so si lo kiri na bâbâ awe, Abner amu lo, ague na lo na 
Saul. Li ti Goliat ayeke na maboko ti David. 

58Saul ahunda lo: “Molenge ti mbi, babâ ti mo ayeke zo wa?” David akiri tënë: 
“Mbi yeke molenge ti Yese, zo ti gbe ti mo ti Betlehem.” 

1 Samuel 18 

1Gi so David ahunzi ti tene tënë na Saul awe, Jonatan aye David; lo ye David 
tongana ti so lo ye na tere ti lo wani. 

2Na lango ni so Saul abata David na tere ti lo, lo zia lege na David ti kiri na babâ 
ti lo pepe. 

3Tongaso, Jonatan na David aleke tënë na popo ti ala, ngbanga ti so Jonatan aye 
lo tongana ti so lo ye na tere ti lo wani. 

4Jonatan azi kota bongo so lo yu, lo mu na David. Lo mu nga na David abongo ti 
lo ti turugu; ataa yongoro zeme ti lo, kokora ti lo na kamba ti lo so lo yeke kanga 
na ndö ti bongo, lo mu nga na David. 

5Ndo so kue Saul ayeke tokua David daa ti tiri bira, David ayeke so benda. Saul 
azia lo na li ti azo ti bira kue. Azo ti kodro kue na azo ti gbe ti Saul aye tënë ti lo. 

Saul atara ti fâ David 

6Na peko ti so David afâ Goliat, zo ti Filistii si lo na aturugu ayeke kiri na kodro, 
awali alondo na ya ti agbata ti Israel kue ti gue ti wara gbia Saul. Ala yeke he bia, 
ala yeke dodo, ala yeke pika ngo, ala yeke pika mozoko, ala dekongo na ngia. 

7 Awali ni abongbi yanga oko, ala yeke na ngia si ala yeke he bia, atene: “Saul afâ 
azo saki saki, David afâ ti lo azo saki baleoko, saki baleoko.” 

8Ngonzo agbu Saul mingi. Atënë ti ya ti bia ni anzere na be ti lo pepe. Lo tene: 
“Ala tene, David afâ azo saki baleoko si mbi fâ ti mbi gi azo saki oko. Angba gi 
titene ala mu lo gbia ti kodro ni!” 

9Gi na lango ni so Saul ato nda ti baa David na sioni le. 

10Lango oko na pekoni, Nzapa atokua sioni yingo na tere ti Saul si lo yeke diko 
atënë kirikiri na ya ti da ti lo. David apika kundi ti lo tongana ti so lo sara kozo, 
Saul ayeke na likongo ti lo na maboko ti lo. 

11Saul ayo likongo ni na nduzu si lo tene na be ti lo, lo tene: “Fade mbi yeke kpo 
David, mbi pete lo na tere ti dere ti da.” Me fani use, David akpe na le ti likongo 
ni. 

12Saul asara mbeto ti David, ngbanga ti so Saul ahinga atene, KOTA GBIA ake lo 
awe si lo yeke na David. 

13Saul azia David makonzi na li ti aturugu saki oko titene lo tumba lo yongoro na 
tere ti lo. Tongaso, David ayeke na li ti aturugu ni, ala yeke gue na bira, ala yeke 
kiri. 

14Na ya ti abira so kue David ayeke gue daa, lo yeke so benda, ngbanga ti so KOTA 
GBIA ayeke na lo. 

15So Saul abaa David ayeke so benda mingi, mbeto ti David ayeke sara lo sarango. 

16Me azo ti Israel kue na azo ti Juda aye David, ngbanga ti so lo laa lo yeke luti na 
li ti ala na guengo ti ala na bira nga na kiringo ti ala. 

David amu Mikal, molenge ti Saul ti ga wali ti lo 

17Saul atene na David: “Baa, Merab, kozo molenge ti mbi ti wali laa; mbi yeke mu 
lo na mo titene lo ga wali ti mo. Gi ye oko, sara kua ti mbi ngangu, mo tiri bira 
ndali ti KOTA GBIA.” Andaa Saul ayeke tene na be ti lo, atene: “Mbi wani laa mbi 
yeke fâ lo pepe; ayeke nzoni azo ti Filistii laa afâ lo.” 

18David akiri tënë na Saul: “Mbi yeke ti mbi zo wa? Asewa ti mbi, na mara ti babâ 
ti mbi so ayeke na Israel ayeke nyen si mbi ga kogara ti gbia so?” 

19Me na ndembe so ala ga nduru ti mu Merab, molenge ti Saul titene lo ga wali ti 
David, ala kiri amu lo titene lo ga wali ti Adriel, zo ti gbata ti Abel-Mehola. 

20Andaa Mikal, mbeni molenge ti Saul ti wali aye David. A tene tënë ni na Saul si 
tënë ni anzere na lo. 

21Saul atene na be ti lo, atene: “Fade mbi yeke mu na lo Mikal titene lo ga tongana 
kuku si azo ti Filistii alingbi ti zia maboko na ndö ti David.” Nilaa, fani use, Saul 
atene na David: “Laso, mo yeke ga kogara ti mbi.” 

22Saul amu yanga na azo ti gbe ti lo, atene: “Ala tene na David na hondengo ni, 
atene: ‘Gbia aye tënë ti mo si e azo ti gbe ti lo kue, e ye mo. Ayeke nzoni mo yeda 
ti ga kogara ti lo.’ ” 

23Azo ti gbe ti Saul atene atënë so kue na David. David atene na ala: “Titene zo 
aga kogara ti gbia, ayeke ye ti ngia na le ti ala? Mbi, mbi yeke ti mbi wayere, mbi 
yeke senge zo.” 

24Azo ti gbe ti Saul ague, atene na lo peko ti tënë so David atene so. 

25Saul atene: “Ala tene na lo, atene: ‘Gbia ahunda titene mo ka nginza na peko ti 
wali ni pepe. Me lo hunda gi pito ngbangbo oko ti azo ti Filistii tongana kiringo 
peko ti sioni na awato ti lo.’ ” Saul aleke fade ye kue titene David ati na maboko 
ti azo ti Filistii. 

26Azo ti gbe ti Saul atene peko ti tënë ni na David. David ayeda na tënë ni si lo ye 
ti ga kogara ti gbia. Lango so a fa so ade ti lingbi pepe, 

27David na azo ti lo alondo ti gue ti tiri bira na azo ti Filistii si lo fâ ala ngbangbo 
use. David aga na apito ni, azo adiko na dawa ti gbia titene David aga kogara ti 
gbia. Tongaso Saul amu molenge ti lo ti wali Mikal ti ga wali ti David. 

28Saul abaa si lo hinga atene, KOTA GBIA ayeke na David si molenge ti lo ti wali 
Mikal aye David. 

29Mbeto ti David akiri asara Saul ahon ndoni si lo ga wato ti David biani biani. 

30Amakonzi ti aturugu ti Filistii ague ti tiri bira na azo ti Israel. Na ya ti abira ni 
oko oko kue, David laa ayeke so benda ahon aturugu ti kota kamba ti Saul kue; 
nilaa iri ti lo awu mingi. 

1 Samuel 19 

Jonatan agbu koko ti David 

1Saul atene na molenge ti lo Jonatan nga na azo ti gbe ti lo so lo leke na be ti lo ti 
fâ David. Andaa Jonatan, molenge ti Saul aye David mingi. 

2Jonatan atene tënë ni na David, lo tene: “Babâ ti mbi Saul ayeke gi lege ti fâ mo. 
Kekereke na ndaperere, mo sara hange. Mo gi mbeni ndo, mo honde tere ti mo 
daa. 

3Ti mbi, fade mbi yeke sigigi, mbi tambula na babâ ti mbi na yaka so mo yeke gue 
ande daa. Mbi yeke tene tënë ti mo na babâ ti mbi ti hinga tënë ti be ti lo si mbi 
yeke tene peko ni na mo.” 

4Jonatan atene nzoni tënë ti David na babâ ti lo Saul, atene: “Ayeke nzoni gbia 
asara siokpari pepe na tere ti zo ti kua ti lo David, ngbanga ti so lo sara siokpari 
na tere ti mo pepe. Me lo sara nzoni ye mingi ndali ti mo. 



581 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

5Lo ka yingo ti fâ Goliat, zo ti Filistii. Na lango ni so, KOTA GBIA asara si azo ti 
Israel kue aso benda. Mo baa ye ni na le ti mo si tere ti mo anzere ndali ni. Mo ye 
ti tuku mene ti mbeni zo so asara sioni pepe ngbanga ti nyen? Mo ye ti fâ David 
senge senge ngbanga ti nyen?” 

6Saul ama tënë ti Jonatan si lo deba yanga ti lo, lo tene: “KOTA GBIA ayeke na 
fini! Fade mbi yeke fâ David pepe.” 

7Na pekoni, Jonatan airi David, lo tene na lo peko ti atënë so kue. Lo mu David, 
lo gue na lo na Saul. Tongaso, David asara kua ti lo tongana ti kozo. 

Mikal asara si David asoo kuâ 

8Bira akiri alondo. David ague ti tiri bira na azo ti Filistii. Lo fâ ala mingi si ala 
kpe na dawa ti lo. 

9Sioni yingo so alondo na KOTA GBIA aga na ndö ti Saul. Saul aduti na ya ti da ti 
lo; likongo ti lo ayeke na maboko ti lo, andaa David ayeke pika kundi. 

10Saul abi likongo ti kpo na David, ti pete lo na tere ti dere ti da. Me David adingi 
tere ti lo si likongo ni akpo dere ti da. David akpe na bi ni so, lo hon. 

11 Saul atokua azo na da ti David ti bata lo titene na ndaperere, ala fâ lo. Me wali 
ti lo Mikal atene na lo: “Tongana mo kpe na bi so pepe, kekereke fade a yeke fâ 
mo.” 

12Mikal ayoro David na le ti fenetere, David azu na sese si lo kpe, lo hon. 

13Na pekoni, Mikal amu yanda ti da, lo zia na ndö ti gbogbo. Lo kanga poro ti 
ngasa na mbage ti li ti lo si lo zia bongo na ndö ni. 

14Tongana Saul atokua azo ti gbu David, Mikal atene: “Tere ti lo aso.” 

15Saul akiri atokua azo ni ti baa David. Lo tene na ala: “Ala yo lo na gbogbo ni aga 
na lo na mbi titene mbi fâ lo.” 

16Azo ti tokua ni ague, ali na ya ti da ni, ala wara gi yanda so a leke na poro ti 
ngasa na mbage ti li ti gbogbo ni. 

17Saul atene na Mikal: “Mo handa mbi tongaso ngbanga ti nyen? Mo zia wato ti 
mbi akpe ahon ngbanga ti nyen?” Mikal akiri tënë na Saul: “Lo tene na mbi, lo 
tene: ‘Zia na mbi lege, mbi kpe, mbi hon, tongaso pepe, mbi yeke fâ mo.’ ” 

David na Saul na kodro ti Nayot 

18So David akpe ahon, lo gue na kodro ti Rama na ndo ti Samuel si lo fa na Samuel 
peko ti aye so kue Saul asara na lo. Na pekoni, lo na Samuel ague ti lango na 
kodro ti Nayot. 

19Azo ague, atene na Saul, atene: “Baa, David ayeke na Nayot, nduru na Rama.” 



582 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

20Saul atokua azo ti gbu David. Azo ni aga abaa bongbi ti awayanga-Nzapa so 
ayeke tene peko ti tënë ti Nzapa. Samuel laa ayeke na li ti ala. Yingo ti Nzapa agbu 
azo so Saul atokua ala si ala nga asara ye tongana awayanga-Nzapa. 

21Azo ague, atene tënë ni na Saul si lo kiri lo tokua ambeni zo nde. Me azo ni so 
nga asara ye tongana awayanga-Nzapa. Saul akiri atokua ambeni zo ti fani ota 
ni. Ala nga asara ye tongana awayanga-Nzapa. 

22Tongaso, Saul wani alondo ti gue na Rama. Tongana lo si na tere ti kota du ti 
ngu so ayeke na Seku, lo hunda ndo, lo tene: “Samuel na David ayeke na ndo wa?” 
A kiri tënë na lo: “Ala yeke na Nayot, nduru na Rama.” 

23Lo mu lege ti gue kâ na Nayot so ayeke nduru na Rama. Yingo ti Nzapa aga nga 
na ndö ti lo si lo to nda ti tene peko ti tënë ti Nzapa ngbii lo si na Nayot so ayeke 
nduru na Rama. 

24 Lo nga lo zi bongo na tere ti lo si lo to nda ti sara ye tongana awayanga-Nzapa 
na dawa ti Samuel. Na pekoni, lo ti na sese, tere ti lo senge, lo ngba na ndo so 
lango oko na bi oko kue. Ndani laa azo ayeke tene: “Saul nga aga wayanga-Nzapa 
awe?” 

1 Samuel 20 

Jonatan amu maboko na David 

1David alondo na kodro ti Nayot so ayeke nduru na Rama, lo kpe, lo hon. Lo gue, 
lo wara Jonatan si lo tene na lo: “Nyen laa mbi sara na babâ ti mo, nyen? Sioni ti 
nyen wala siokpari ti nyen laa mbi sara na lo si lo yeke gi lege ti fâ mbi so?” 

2Jonatan akiri tënë na lo: “Oko pepe! Fade mo yeke kui pepe. Tongana babâ ti 
mbi aye ti sara mbeni ye, wala kota ye, wala kete ye, lo yeke tene tënë ni na mbi 
kozoni. Babâ ti mbi ahonde tënë so na mbi ngbanga ti nyen? Ye ni alingbi ti duti 
tongaso pepe.” 

3David akiri adeba yanga ti lo, atene: “Babâ ti mo ahinga kue atene, mo ye mbi 
mingi. Lo tene na be ti lo, lo tene: ‘Ayeke nzoni Jonatan ahinga tënë so pepe 
ngbanga ti be ti lo aso.’ KOTA GBIA ayeke na fini! Mo nga, mo yeke na fini! Angba 
kete ka mbi kui.” 

4Jonatan atene na David: “Ye so be ti mo aye, fade mbi yeke sara ni na mo.” 

5David akiri tënë na lo: “Kekereke ayeke matanga ti fini nze. Mbi lingbi fade ti 
duti na tere ti gbia ti te kobe. Zia na mbi lege titene mbi gue, mbi honde tere ti 
mbi na ya ti ngonda ngbii asi na lakui ti mbeni kekereke. 

6Tongana babâ ti mo abaa so mbi yeke daa pepe, fade mo tene na lo: ‘David 
ahunda mbi mingi titene mbi zia lege na lo ti gue na Betlehem, gbata so a du lo 

daa. Lo ye titene lo na azo ti sewa ti lo kue asara matanga ti mungo sandaga so 
ala yeke sara ka na ya ti ngu oko oko.’ 

7Tongana gbia atene: ‘So nzoni’, andaa mbeni ye ti sarango mbi zo ti kua ti mo 
ayeke daa pepe. Me tongana lo sara ngonzo, hinga, mo tene lo ye ti fâ mbi laa. 

8Sara nzoni be na mbi, ngbanga ti so mbi na mo, e ga ambuki na le ti KOTA GBIA 
awe. Tongana mbi sara mbeni sioni ye, ayeke nzoni mo wani, mo fâ mbi ahon 
titene mo zia mbi na maboko ti babâ ti mo.” 

9Jonatan atene na lo: “Oko pepe. Tongana mbi ma a tene, babâ ti mbi aye ti fâ mo 
biani, fade mbi yeke tene tënë ni na mo. Mbi deba yanga ti mbi na mo.” 

10David atene na Jonatan: “Tongana babâ ti mo akiri sioni tënë na mo, zo wa laa 
ayeke tene ande tënë ni na mbi, zo wa?” 

11Jonatan atene na David: “Ga e sigigi, e gue na ya ti ngonda.” Tongaso ala use 
kue asigigi, ague na ya ti ngonda. 

12Jonatan atene na David: “Na iri ti KOTA GBIA, Nzapa ti Israel, kekereke wala 
mbeni kekereke asi na ngbonga tongaso, fade mbi yeke li na ya ti babâ ti mbi ti 
hinga tënë ti be ti lo. Tongana tënë ti be ti lo ayeke nzoni na mbage ti mo David, 
fade mbi yeke tokua mbeni zo na mo pepe. 

13Me tongana babâ ti mbi aleke na be ti lo ti sara sioni na mo si mbi tene tënë ni 
na mo pepe, ayeke nzoni KOTA GBIA asara ye ti ngangu mingi na mbi! Fade mbi 
yeke zia lege na mo ti gue senge. Mbi sambela titene KOTA GBIA aduti na mo 
tongana ti so lo duti lani na babâ ti mbi so. 

14Tongana mbi ngba na fini, ayeke nzoni mo sara nzoni be na mbi tongana ti so 
KOTA GBIA atene tënë ni; tongana mbi kui, 

15 ataa KOTA GBIA azi awato ti mo oko na oko na ndö ti sese so, fade mo yeke ke 
ti sara nzoni be na azo ti sewa ti mbi pepe.” 

16Tongaso Jonatan asara mbuki na David nga na asewa ti lo. Tënë ti ya ti mbuki 
ni ayeke so: “Ayeke nzoni KOTA GBIA akiri peko ti sioni na awato ti David.” 

17Jonatan akiri ahunda na David ti deba yanga ti lo ti fa so, David angba ti ye ni 
Jonatan, ngbanga ti so ni Jonatan, ni ye David tongana ti so ni ye tere ti ni wani. 

18Jonatan atene na lo: “Kekereke ayeke matanga ti fini nze. Fade azo ayeke hinga 
atene mo ga na matanga ni pepe, ngbanga ti so ndo ti duti ti mo ayeke ngba 
senge. 

19Mbeni kekereke, fade mo yeke gue ngbii mo si na ndo so lani mo honde tere ti 
mo daa kozo so. Fade mo duti nduru na tere ti têne so iri ni Ezel. 

20Ti mbi, fade mbi yeke bi ale ti kokora ota na mbage so têne ni ayeke daa, mo 
baa mo tene, mbi ye ti kpo mbeni ye. 

21Na pekoni, mbi yeke tokua zo ti kua ti mbi titene lo gue, lo gi ale ti kokora ni. 
Tongana mbi tene na lo, mbi tene: ‘Ale ti kokora ni ayeke nduru ge, mu ni!’ So 
aye ti tene ye kue ayeke nzoni ndali ti mo, mo lingbi ti ga senge. KOTA GBIA 
ayeke na fini! 

22Me tongana mbi tene na zo ti kua ni, mbi tene: ‘Ale ti kokora ni angba yongoro 
kâ’, ayeke nzoni mo londo mo hon, ngbanga ti so KOTA GBIA aye titene mo hon. 

23Âdu ti tënë so mbi na mo, e leke na popo ti e si e ga ambuki so, fade KOTA GBIA 
ayeke sara titene e bata ni kpu na kpu.” 

24Tongaso, David ague, ahonde tere ti lo na ya ti ngonda. Lango ti matanga ti fini 
nze asi awe si gbia aduti ti te kobe. 

25Gbia aduti na ndö ti mbata ti lo so lo yeke duti ka daa, nduru na ti tere ti dere 
ti da. Abner, makonzi ti aturugu aduti na tere ti Saul si Jonatan aduti abaa le na 
Saul. Me ndo ti David angba senge. 

26Na lango ni so, Saul azi yanga oko pepe. Lo tene na be ti lo, lo tene: “E hinga 
pepe, mbeni ye asi na David wala mbeni ye asara si lo ga sioni; gbaa lo ga sioni 
awe.” 

27Na ndade ni nga, na use lango ti matanga ti fini nze ni, ndo ti David angba senge. 
Nilaa Saul ahunda molenge ti lo Jonatan, atene: “Biri na laso, molenge ti Yese aga 
na tengo kobe ni pepe ngbanga ti nyen?” 

28Jonatan akiri tënë na Saul, atene: “David ahunda mbi mingi ti zia lege na lo ti 
gue na Betlehem. 

29Lo tene na mbi: ‘Mbi gbu gere ti mo, zia lege na mbi, mbi gue, ngbanga ti so mbi 
na azo ti sewa ti mbi, e yeke mu sandaga na Nzapa si ita ti mbi ti koli airi mbi ti 
gue. Tongana mo baa mbi na nzoni le, mu na mbi lege ti gue ti baa a-ita ti mbi.’ 
Ndani laa David aga na matanga ti tengo kobe so gbia aleke so pepe.” 

30Saul asara ngonzo na tere ti Jonatan si lo tene na lo: “Mo, so mama ti mo ayeke 
wali-mbo so! Mbi hinga kue, mo yeke sara beoko na molenge ti Yese. Buba ti mo 
na ti mama ti mo kue. 

31Tongana molenge ti Yese angba na fini, fade mo yeke duti nzoni oko pepe; mo 
yeke ga nga gbia pepe. Mo tokua azo fafadeso ti gbu lo, ti ga na lo na mbi, ngbanga 
ti so lo lingbi na kuâ.” 

32Jonatan akiri tënë na babâ ti lo Saul, atene: “A yeke fâ lo ngbanga ti nyen? Nyen 
laa lo sara?” 

33Saul ayo likongo ti lo ti kpo na Jonatan. Tongaso Jonatan ahinga atene, babâ ti 
lo aleke biani na be ti lo ti fâ David. 

34Jonatan asara ngonzo mingi, lo londo na tere ti kobe ni, lo ke ti te kobe na use 
lango ti matanga ti fini nze so. Be ti lo aso mingi ndali ti David, ngbanga ti so babâ 
ti lo azonga David mingi. 

35Na ndade ni, na ndaperere, Jonatan ague na ya ti ngonda na ndo so lo na David 
ama tere daa. Lo na mbeni molenge-koli laa ague. 

36Lo tene na molenge ni: “Mbi yeke bi ale ti kokora, fade mo mu loro, mo mu, mo 
ga na ni na mbi.” Molenge ni amu loro si Jonatan abi le ti kokora ni yongoro kâ 
na dawa ti lo. 

37So molenge-koli ni asi na ndo so Jonatan abi le ti kokora ni daa, Jonatan 
adekongo na lo, atene: “Le ti kokora ni angba yongoro kâ!” 

38Jonatan akiri adekongo na molenge ni, atene: “Mu loro, mo gue hio, mo luti na 
lege pepe!” Molenge ni amu le ti kokora ni aga na mbage ti Jonatan. 

39Molenge ni ama ya ti ye ni oko pepe. Gi Jonatan na David laa ama ya ni. 

40Jonatan amu aye ti bira ti lo na molenge ni si lo tene na lo: “Mo gue na ni na 
kodro.” 

41Molenge ni akiri na kodro. David alondo na ndo so lo honde tere ti lo daa na 
mbage ti Mbongo, lo sigigi. Lo ti, lo kpo li ti lo na sese fani ota. Na pekoni, ala su 
ngbangba ti tere, ala toto mingi; David atoto ahon ndoni. 

42Jonatan atene na David: “Gue nzoni! Biani, e use kue, e deba yanga ti e na iri ti 
KOTA GBIA awe: ayeke nzoni KOTA GBIA aduti na popo ti mbi na mo, na popo 
ti ahale ti mbi nga na ahale ti mo kpu na kpu.” 

1 Samuel 21 

1Nilaa David amu lege ague si Jonatan akiri na kodro. 

David na ndo ti wayango-sandaga Ahimelek 

2David asi na kodro ti Nob, na ndo ti wayango-sandaga Ahimelek. Tere ti lo ayeke 
do dongo si lo ga ti wara David na lege. Lo hunda David: “Mo ga gi mo oko 
ngbanga ti nyen? Mbeni zo ayeke na tere ti mo pepe ngbanga ti nyen?” 

3David akiri tënë na Ahimelek: “Gbia amu yanga na mbi, atene: ‘Ye so mbi tokua 
mo ti sarango ni so, ayeke nzoni zo oko ahinga tënë ni pepe.’ Ti amba ti mbi, mbi 
fa na ala mbeni ndo titene ala ku mbi daa. 

4Me nyen laa ayeke na maboko ti mo so? Mu na mbi mapa oku wala mbeni ye so 
ayeke na maboko ti mo so.” 

5Wayango-sandaga ni akiri tënë na David, atene: “Mapa so ayeke na maboko ti 
mbi so, ayeke senge mapa pepe. Me gi mapa so a zia ni nde ndali ti Nzapa. 
Tongana azo ti kua ti mo alango fade na wali pepe, ka mbi mu na mo senge.” 

6David akiri tënë na wayango-sandaga, atene: “Biani, lakue tongana e londo ka 
ti gue na bira, a yeke ke na e ti lango na awali. Na ndö ni, tongana mbi londo ti 
gue na bira, a yeke zia aye ti bira ti azo ti mbi nde ndali ti Nzapa. Tongana lege ti 
e ti laso ayeke senge lege laa, fade aye ti bira ni ayeke sara si aga nzoni, ngbanga 
ti so a mu ni na Nzapa awe.” 

7 Tongaso wayango-sandaga amu na David mapa so a zia nde ndali ti Nzapa, 
ngbanga ti so mbeni mapa nde ayeke daa pepe, gi mapa so a mu na sandaga na 
Nzapa. Andaa azo azia amapa ni na dawa ti KOTA GBIA si ala kiri azia amapa so 
angba wâ na plase ni. 

8Na lango ni so, mbeni zo ti kua ti Saul ayeke na ya ti da ti KOTA GBIA, ti sara kua 
na dawa ti Nzapa. Iri ti lo Doeg, zo ti mara ti Edom; lo yeke makonzi ti azo so 
ayeke bata anyama ti Saul. 

9David atene na Ahimelek: “Mbeni likongo wala yongoro zeme ayeke na maboko 
ti mo ge pepe? Mbi ga na yongoro zeme ti mbi wala aye ti bira ti mbi pepe, 
ngbanga ti so gbia atokua mbi, mbi londo hio si mbi ga so.” 

10Wayango-sandaga ni akiri tënë: “Yongoro zeme ti Goliat, zo ti Filistii so lani mo 
fâ lo na popo-hoto ti Terebente ayeke daa. A kanga ni na ya ti kaba si a zia efod 
na ndö ni. Tongana mo ye ti mu ni, mo mu ni senge. Mbeni yongoro zeme nde 
ayeke na ndo so pepe.” David atene: “Mu na mbi ni, mbeni zeme ti hon ni ayeke 
daa pepe.” 

David ayeke na ndo ti azo ti Filistii 

11Na lango ni so, David alondo akpe yongoro na tere ti Saul. Lo si na ndo ti Akish, 
gbia ti Gat. 

12 Azo ti kua ti Akish atene na lo: “So David laa pepe? So gbia ti Israel laa pepe? 
Lo laa awali adodo lani si ahe bia na iri ti lo, atene: ‘Saul afâ azo saki saki, David 
afâ ti lo azo saki baleoko, saki baleoko?’ ” 

13 Atënë so agbu be ti David mingi si mbeto ti Akish, gbia ti Gat asara lo mingi. 

14 Tongaso, David asara tere ti lo buba na le ti azo ti Filistii. Lo to nda ti tene tënë 
kirikiri na popo ti ala; lo yeke sara ambeni nzoroko na tere ti akeke ti yanga ti 
gbagba ti gbata ni; ngu ti yanga ti lo ayeke yuru na tere ti kua ti yanga ti lo. 

15Akish atene na azo ti kua ti lo: “Ala hinga kue atene, lo yeke zo ti fuu, ala ga na 
lo na mbi ngbanga ti nyen? 

16Azo ti fuu ayeke na mbi ge pepe? Ala kiri aga na lo so titene lo sara ye ti fuu na 
le ti mbi ngbanga ti nyen? Mara ti zo tongaso so ayeke li na ya ti da ti mbi?” 

1 Samuel 22 

David aga makonzi ti mbeni bongbi ti azo 

1 David alondo na ndo so, lo kpe, lo gue, lo honde tere ti lo na ya ti du ti têne na 
Adulam. A-ita ti lo na asewa ti babâ ti lo kue ama tënë ni si ala gue, awara lo. 

2Azo so aye ti ngangu asi na ala, azo so yongo ti azo ayeke na li ti ala nga na azo 
so tere ti ala anzere pepe abongbi na tere ti David si lo ga makonzi ti ala. Wungo 
ti ala kue ayeke nduru na ngbangbo osio. 

3David alondo na ndo so lo gue na Mispe, na sese ti Moab. Lo tene na gbia ti 
Moab: “Mbi gbu gere ti mo, zia lege na babâ ti mbi na mama ti mbi ti ga ti duti na 
tere ti mo ngbii mbi hinga ye so Nzapa ayeke sara ande ndali ti mbi si.” 

4David ague na babâ na mama ti lo na dawa ti gbia ti Moab; ala ngba na tere ti 
gbia ngbii asi na ngoi so kue David ahonde tere ti lo so. 

5Wayanga-Nzapa Gad atene na David: “Ngba ti honde tere ti mo na ndo so pepe. 
Sigigi mo gue na sese ti Juda.” Nilaa David alondo ague na ya ti gbako ti Heret. 

Saul afâ awayango-sandaga ti Nob kue 

6Saul ama a tene, azo ahinga ndo so David na azo ti lo ayeke daa. Saul ayeke na 
Gibea, lo yeke duti na gbe ti keke ti tamaris so ayeke na ndö ti mbeni kete hoto. 
Likongo ti lo ayeke na maboko ti lo si azo ti kua ti lo kue aluti na tere ti lo. 

7Saul atene na azo ti kua ni: “Ala, azo ti Benjamin, ala ma mbi nzoni! Fade 
molenge ti Yese ayeke mu na ala kue ayaka na ayaka ti vinye tongana ti so mbi 
mu na ala so? Lo yeke mu ande ala titene ala ga amakonzi na ndö ti aturugu saki 
oko wala na ndö ti aturugu ngbangbo oko? 

8Ngbanga ti nyen si ala kue ayeke leke tënë na tere ti mbi na hondengo ni? So 
molenge ti mbi na molenge ti Yese ama tere ti ga ambuki so, zo oko na popo ti 
ala atene na mbi tënë ni pepe, zo oko abaa mawa ti mbi pepe. So molenge ti mbi 
ayeke pusu zo ti kua ti mbi ti leke kuku titene mbi ti daa, zo oko ti tene tënë ni 
na mbi ayeke daa pepe. Ye ni laa e yeke baa laso so.” 

9 Doeg, zo ti Edom so ayeke lani na popo ti azo ti kua ti Saul akiri tënë, atene: 
“Mbi baa molenge ti Yese asi na Nob na ndo ti Ahimelek, molenge ti Ahitub. 

10 Ahimelek ahunda KOTA GBIA ndali ti lo. Lo mu na David kobe ti tengo ni; lo 
mu nga na lo yongoro zeme ti Goliat, zo ti Filistii.” 

11Tongaso, gbia airi wayango-sandaga Ahimelek, molenge ti Ahitub, lo na asewa 
ti lo kue so ala yeke awayango-sandaga ti gbata ti Nob. Ala kue aga na ndo ti gbia. 

12Saul atene na Ahimelek: “Molenge ti Ahitub, mo ma mbi nzoni!” Ahimelek akiri 
tënë: “Mbi yeke ma mo, gbia.” 

13Saul atene na lo: “Mo na molenge ti Yese aleke tënë na tere ti mbi na hondengo 
ni ngbanga ti nyen? Mo mu na lo kobe, mo mu nga na lo yongoro zeme si mo 

hunda Nzapa ndali ti lo titene lo leke kuku si mbi ti daa. Ye ni laa e yeke baa laso 
so.” 

14Ahimelek akiri tënë na gbia, atene: “Na popo ti azo ti kua ti mo kue, mbeni 
mbirimbiri zo tongana David ayeke daa? Lo yeke kogara ti gbia, lo ga makonzi ti 
aturugu ti batango mo, azo ti da ti mo ayeke ne lo mingi. 

15Gi laso laa mbi to nda ti hunda Nzapa ndali ti lo? Mbi gbu li ti mbi kete pepe ti 
leke tënë na azo na hondengo ni na tere ti mo! Ayeke nzoni gbia azia tënë na li ti 
mbi, wala na li ti azo ti sewa ti mbi pepe. Mbi hinga ye oko na ya ti tënë so pepe.” 

16Gbia atene: “Ahimelek, fade mo yeke kui, mo na azo ti sewa ti mo kue.” 

17Na pekoni, gbia atene na aturugu ti batango lo so ayeke na tere ti lo so, atene: 
“Ala gue, afâ awayango-sandaga ti KOTA GBIA, ngbanga ti so ala nga, ala yeke 
mu maboko na David. Ala hinga atene lo kpe, me ala tene tënë ni na mbi pepe.” 
Me azo ti kua ti gbia ni ake titene maboko ti ala andu awayango-sandaga ti KOTA 
GBIA. 

18Tongaso gbia atene na Doeg, zo ti Edom, atene: “Gue, mo fâ awayango-sandaga 
so.” Doeg ague si lo wani, lo fâ awayango-sandaga ni. Na lango ni so, lo fâ azo 
balemiombe na oku, ala so ayu efod so a sara na len. 

19Na Nob, gbata ti awayango-sandaga, Saul afâ akoli, awali, amolenge na akete 
molenge so angba ti nyon mê; lo fâ abagara, alele nga na ataba. 

20Gi Abiatar oko, molenge ti Ahimelek, molenge ti Ahitub laa akpe ague na tere 
ti David. 

21Abiatar atene na David atene, Saul afâ awayango-sandaga ti KOTA GBIA. 

22David atene na Abiatar: “So lani mbi baa Doeg, zo ti Edom kâ so, mbi hinga, mbi 
tene, lo yeke gue ande ti tene peko ti aye so kue na Saul. Ndali ti mbi laa asewa 
ti mo kue awara kuâ. 

23Ngba na tere ti mbi ge; sara mbeto pepe. Zo so aye ti fâ mo, andaa lo ye nga ti 
fâ mbi. Na tere ti mbi ge, mbeni ye ti sara mo ayeke daa pepe.” 

1 Samuel 23 

1Mbeni zo ague, atene na David: “Azo ti Filistii ayeke tiri bira na gbata ti Keila si 
ala yeke nzi ale ti kobe so azo ti gbata ni abata.” 

2David ahunda KOTA GBIA, atene: “Mbi lingbi ti gue ti tiri bira na azo ti Filistii so 
senge?” KOTA GBIA akiri tënë na lo: “Mo gue, fade mo yeke kinda azo ti Filistii si 
mo soo azo ti gbata ti Keila na kuâ.” 

3Azo ti David atene na lo: “Na sese ti Juda ge, e yeke na mbeto. Tongana e gue na 
Keila ti tiri bira na aturugu ti Filistii, fade ye ni ayeke duti tongana nyen?” 

4David akiri ahunda KOTA GBIA si KOTA GBIA akiri tënë na lo, atene: “Londo, 
mo gue na Keila; fade mbi yeke zia azo ti Filistii na maboko ti mo.” 

5Tongaso David na azo ti lo ague na Keila si ala tiri bira na azo ti Filistii. Lo mu 
anyama ti ala si lo fâ azo ti Filistii mingi. Lege so David asoo azo ti Keila na kuâ 
laa. 

6Na ndembe so lani Abiatar, molenge ti Ahimelek akpe si lo gue na tere ti David 
na Keila so, andaa lo mu efod, lo gue na ni. 

7Azo ague, atene na Saul, atene, David asi na Keila awe. Nilaa Saul atene: “Nzapa 
azia lo na maboko ti mbi awe, ngbanga ti so lo li na ya ti gbata so gbagba ayeke 
na tere ni si a kanga yanga ni na angbongboro wen; lo kanga tere ti lo wani awe.” 

8Tongaso Saul airi azo ti kodro kue titene ala gue na Keila angoro David na azo 
ti lo ti tiri bira na ala. 

9David ama a tene, Saul aye ti sara sioni na lo si lo tene na wayango-sandaga 
Abiatar, lo tene: “Ga na efod si.” 

10David atene: “KOTA GBIA, Nzapa ti Israel, mbi zo ti kua ti mo mbi ma a tene, 
Saul aye ti ga na Keila ti buba gbata ni ndali ti mbi. 

11Fade akota zo ti Keila ayeke zia mbi na maboko ti Saul? Saul ayeke ga ande 
biani na Keila tongana ti so mbi zo ti kua ti mo mbi ma tënë ni so? KOTA GBIA, 
Nzapa ti Israel, kiri tënë na mbi zo ti kua ti mo.” KOTA GBIA akiri tënë, atene: “Lo 
yeke ga.” 

12David akiri atene: “Fade akota zo ti Keila ayeke zia mbi na azo ti mbi na 
maboko ti Saul?” KOTA GBIA akiri tënë, atene: “Azo ni ayeke zia ala na maboko 
ti lo.” 

13Tongaso David na azo ti lo alondo na Keila ti hon, ala gue na ando nde nde. 
Wungo ti ala kue ayeke nduru na ngbangbo omene. Azo ague, atene na Saul, 
atene: “David alondo na Keila akpe awe.” So Saul ama tënë so, lo zia ti tokua azo 
ti tiri bira na gbata ni. 

14David angba na benyama ti Zif. Lo lango na ya ti du ti têne, na ndö ti ahoto, na 
ya ti benyama. Saul angba lakue ti gi lo, me Nzapa azia lo na maboko ti Saul pepe. 

15David ahinga atene, Saul ayeke gi lo ti fâ lo. Nilaa lo ngba na Horsha, na 
benyama ti Zif. 

16Mbeni lâ, Jonatan, molenge ti Saul alondo, ague, awara David na Horsha; lo mu 
wango ti kpengba be ti David na iri ti Nzapa. 

17Lo tene na David: “Sara mbeto pepe. Fade maboko ti babâ ti mbi Saul ayeke 
ndu mo pepe. Mo laa mo yeke ga ande gbia ti Israel; mbi si mbi yeke ga na peko 
ti mo. Babâ ti mbi Saul ahinga ni kue.” 

18 Ala use kue aleke tënë ti mbuki na popo ti ala na dawa ti KOTA GBIA. David 
angba ti lo na Horsha si Jonatan akiri na ndo ti lo. 

Saul atumba peko ti David 

19Azo ti Zif ague na tere ti Saul na Gibea si ala tene na lo: “David ahonde tere ti 
lo na ndo ti e na ya ti du ti têne nduru na Horsha, na ndö ti hoto ti Hakila so ayeke 
na mbage ti Mbongo ti lando; mo ma tënë ni pepe? 

20Gbia, tongana mo ye ti wara lo fafadeso, mo gue! E laa e yeke gbu lo ti zia lo na 
maboko ti mo.” 

21Saul atene: “Ayeke nzoni KOTA GBIA asara tufa na ndö ti ala, ngbanga ti so ala 
baa mawa ti mbi. 

22Tongaso, ala gue, agi nda ti tënë ni nzoni, ala gi ti hinga mbirimbiri ndo so lo 
yeke daa; ala gi nga ti hinga zo so abaa ndo so lo yeke daa. Mbi ma a tene, le ti lo 
akpengba mingi. 

23Ando so kue lo honde tere ti lo daa, ala baa ni nzoni. Na pekoni, ala kiri aga afa 
na mbi ndo ni mbirimbiri si fade mbi na ala e gue. Tongana lo yeke na ya ti kodro 
ni, fade mbi yeke gi lo na ya ti kodro ni, mbi yeke gi lo na sese ti azo ti akete mara 
ti Juda oko oko kue ngbii mbi wara lo.” 

24Azo ni ahon ti gue na Zif kozoni na Saul. David na azo ti lo ayeke na benyama 
ti Maon so ayeke na mbage ti Mbongo ti lando. 

25Saul na azo ti lo ague ti gi David. Azo ague, atene tënë ni na David. David ague, 
ali na gbe ti têne so ayeke na benyama ti Maon si lo lango kâ. Saul ama tënë ni si 
lo tumba peko ti David na benyama ti Maon. 

26Saul na azo ti lo ayeke tambula na tere ti hoto na mbage si David na azo ti lo 
ayeke tambula nga na tere ti hoto ni na mbeni mbage. David atambula hio hio 
titene lo kpe na maboko ti Saul. Angba gi kete ka Saul na azo ti lo angoro David 
na azo ti lo titene agbu ala. 

27Mo ye ti baa, mbeni zo ti tokua aga atene na Saul, atene: “Mo ga hio si. Azo ti 
Filistii alondo na bira na kodro ni.” 

28Tongaso Saul azia ti tumba peko ti David si lo gue ti tiri bira na azo ti Filistii. 
Ndani laa a iri ndo so “Têne ti kangbingo tere”. 

1 Samuel 24 

David ake ti fâ Saul 

1David alondo na ndo so si lo gue, lo duti na En-Gedi, mbeni ndo so titene zo asi 
daa ayeke ngangu. 

2So Saul atumba peko ti azo ti Filistii si lo kiri na kodro awe, azo aga atene na lo: 
“David ayeke fadeso na benyama ti En-Gedi.” 

3Saul amu akpengba turugu saki ota na popo ti aturugu ti Israel kue si lo gue ti 
gi David na azo ti lo na ndo so abaa le na ndo so a iri ni Têne-ti-angasa-ti-ngonda. 

4 Saul asi na gbagba ti ataba so ayeke na yanga ti lege. Mbeni du ti têne ayeke kâ. 
Saul ali na ya ni ti sara puru. Andaa David na azo ti lo ayeke na ngbonda ti du ti 
têne ni. 

5Azo ti David atene na lo: “Lango so KOTA GBIA atene na mo, atene: ‘Mbi yeke 
zia wato ti mo na maboko ti mo titene mo sara na lo ye so be ti mo aye so, lango 
ni alingbi awe.’ ” David alondo si lo fâ yanga ti kota bongo ti Saul gi yeke. 

6 Na peko ti aye so, be ti David apika mingi, ngbanga ti so lo fâ yanga ti kota bongo 
ti Saul. 

7David atene na azo ti lo: “Ayeke nzoni KOTA GBIA abata mbi si mbi sara sioni 
na kota zo ti mbi pepe! Biani, Nzapa laa atuku mafuta na li ti lo ti zia lo gbia. 
Maboko ti mbi so ayeke sara ande sioni na lo oko pepe, ngbanga ti so Nzapa 
atuku mafuta na li ti lo awe.” 

8Na lege ti tënë so, David akanga lege na azo ti lo ti tiri bira na Saul. Saul asigigi 
na ya ti du ti têne ni si lo gue. 

9Na pekoni, David alondo na ya ti du ti têne ni asigigi si lo dekongo na peko ti 
Saul, atene: “Gbia, kota zo ti mbi.” Saul abaa ndo na peko ti lo. David akuku akpo 
li ti lo na sese. 

10David atene na Saul: “Tënë so azo ayeke tene na mo atene, mbi yeke gi lege ti 
sara sioni na mo so, mo ma ni ngbanga ti nyen? 

11Laso, mo baa na le ti mo wani awe; laso KOTA GBIA azia mo na maboko ti mbi 
na ya ti du ti têne so. Azo atene na mbi ti fâ mo, me mbi ke si mbi tene: ‘Maboko 
ti mbi alingbi ti ndu kota zo ti mbi pepe, ngbanga ti so KOTA GBIA atuku mafuta 
na li ti lo awe.’ 

12Babâ gbia, baa ye! Baa yanga ti kota bongo ti mo laa ayeke na maboko ti mbi 
so! So mbi fâ yanga ti kota bongo ti mo si mbi fâ mo pepe so, ayeke nzoni mo 
hinga, mo tene, be ti mbi ayeke sioni na tere ti mo pepe, wala be ti mbi ake mo 
pepe si mbi sara nga sioni ti ke mo pepe. Mo laa mo yeke tumba peko ti mbi ti fâ 
mbi. 

13Ayeke nzoni KOTA GBIA afâ ngbanga na popo ti mbi na mo. Ayeke nzoni KOTA 
GBIA akiri peko ti sioni na mo ndali ti sioni so mo sara na mbi so. Me fade 
maboko ti mbi ayeke ndu mo pepe. 

14Mbeni mato ti akotara atene: ‘Azo ti sioni laa ayeke sara ye ti sioni.’ Me fade 
maboko ti mbi ayeke ndu mo pepe. 

15Gbia ti Israel ague ti tiri bira na zo wa? Mo yeke tumba peko ti zo wa? Mo yeke 
tumba peko ti kuâ ti mbo, mo yeke tumba peko ti buba mandere! 

16KOTA GBIA laa ayeke fâ ande ngbanga na popo ti mbi na mo. Lo yeke baa ya ti 
tënë so nzoni, lo yeke gbu koko ti mbi, lo yeke fâ ya ti ngbanga so si lo yeke zi 
mbi na maboko ti mo.” 

17So David atene tënë so awe, Saul ahunda ndo, atene: “David molenge ti mbi, 
taa go ti mo laa?” Na pekoni, Saul ati na kota toto. 

18Lo tene na David: “Mo yeke mbirimbiri ahon mbi, ngbanga ti so mo sara nzoni 
na mbi, me mbi, mbi sara sioni na mo. 

19Laso, mo fa nzoni be ti mo na mbi awe. KOTA GBIA azia mbi na maboko ti mo 
titene mo fâ mbi, me mo fâ mbi pepe. 

20Lakue, tongana mbeni zo awara wato ti lo, fade lo yeke zia wato ti lo ni ahon 
senge? Oko pepe! Ayeke nzoni KOTA GBIA akiri na mo peko ti nzoni so mo sara 
na mbi laso so. 

21Fadeso mbi hinga awe: mo yeke ga gbia si na ngoi so mo yeke le-gbia, kodro ti 
Israel ayeke kpengba na maboko ti mo. 

22Fadeso, ayeke nzoni mo deba yanga ti mo na mbi na iri ti KOTA GBIA, mo tene: 
na peko ti kuâ ti mbi, fade mo yeke fâ ahale ti mbi pepe; mo yeke zi iri ti mbi na 
ya ti sewa ti babâ ti mbi pepe.” 

23David adeba yanga ti lo na Saul. Na pekoni, Saul akiri na ndo ti lo si David na 
azo ti lo akiri na ndo so ala honde tere ti ala daa. 

1 Samuel 25 

Nabal ake ti mu maboko na David 

1Na ndembe ni so, Samuel akui. Azo ti Israel kue abongbi si atoto kuâ ti lo. A lu 
lo na kodro ti lo na Rama. Na pekoni, David amu lege ague na benyama ti Paran. 

2Mbeni koli ayeke na kodro ti Maon. Lo yeke bata anyama ti lo na Karmel; lo yeke 
na amosoro mingi. Lo yeke na ataba saki ota na angasa saki oko. Lo yeke lani na 
Karmel titene a fâ kua ti tere ti anyama ti lo. 

3Iri ti koli ni ayeke Nabal; iri ti wali ti lo ayeke Abigail. Wali ni ahinga ndo nzoni 
si lo pendere mingi. Me koli ni, li ti lo ayeke daa pepe si lo yeke sioni zo. Lo yeke 
zo ti kete mara ti Kaleb. 

4Na benyama kâ, David ama a tene, Nabal ayeke fâ kua ti tere ti ataba ti lo. 

5David atokua amaseka-koli baleoko; lo tene na ala: “Ala gue na Karmel, na ndo 
ti Nabal si ala bara lo na mbi. 

6Ala tene na lo: ‘Ayeke nzoni ngu so aduti nzoni ngu na mo! Mo duti nzoni, asewa 
ti mo nga na aye ti mo kue aduti nzoni! 

7Mbi ma a tene, a yeke fâ kua ti tere ti anyama na ndo ti mo. So lani azo ti batango 
nyama ti mo ayeke na tere ti e na Karmel so, e sara sioni na ala oko pepe, mbeni 
ye ti ala oko agirisa pepe. 

8Hunda azo ti kua ti mo, fade ala tene peko ni na mo. Ayeke nzoni mo baa azo ti 
kua ti mbi so na nzoni le, ngbanga ti so ala ga laso ge na lango ti matanga. Mbi 
gbu gere ti mo, ye so mo yeke na ni, mu ni na azo ti kua ti mo, mu nga ni na mbi 
David, zo ti kua ti mo.’ ” 

9So azo ti kua ti David asi na tere ti Nabal awe, ala tene na lo peko ti atënë ni kue 
na iri ti David si ala ngba ti ku. 

10Nabal akiri tënë na azo ti kua ti David, atene: “David ni ayeke zo wa? Molenge 
ti Yese ni ayeke zo wa? Fadeso angbaa mingi ayeke kpe na ndo ti awa ti ala. 

11Fade mbi mu mapa ti mbi, ngu ti mbi nga na nyama ti mbi so mbi fâ ndali ti azo 
ti kua ti mbi ti mu na azo so mbi hinga ndo so ala londo daa si ala ga pepe so?” 

12Azo ti kua ti David amu lege akiri; ala gue, atene peko ti tënë so kue na David. 

13David atene na azo ti lo: “Ayeke nzoni zo oko oko amu yongoro zeme ti lo, lo 
kanga ni na ngbonda ti lo!” Tongaso zo oko oko amu yongoro zeme ti lo; David 
nga amu yongoro zeme ti lo. Azo nduru na ngbangbo osio laa amu peko ti David 
si ala hon. Azo ngbangbo use si angba na tere ti akungba. 

Abigail amu maboko na David 

14Mbeni zo ti kua ti Nabal aga atene tënë ni na Abigail, wali ti Nabal, atene: 
“David ayeke kâ na benyama, lo tokua azo ti bara wa ti e si wa ti e awara ala 
nzoni pepe. 

15Azo so asara lani nzoni na e mingi. Na ngoi so kue e yeke na tere ti ala na ya ti 
ngonda, ala sara sioni na e oko pepe, mbeni ye ti e oko agirisa pepe. 

16Na ngoi so e yeke na tere ti ala na ya ti ngonda ti bata anyama so, bi na lâ, na 
ngoi kue, ala yeke na tere ti e tongana gbagba ti bata e. 

17Fadeso, gbu li ti mo nzoni na ndö ti ye so mo lingbi ti sara, ngbanga ti sioni ye 
ayeke ti na ndö ti wa ti e nga na asewa ti lo kue. Wa ti e ayeke mbeni buba zo, zo 
alingbi ti tene tënë na lo pepe.” 

18Abigail alondo hio amu mapa ngbangbo use, bozo use so a sara na poro ti 
nyama si vin ayeke na ya ni, ataba oku so a leke ala kue awe, sakpa oku ti ble so 
a yoro ni yorongo, gba ti aholengo le ti vinye ngbangbo oko nga na gba ti 
aholengo le ti fige ngbangbo use so akpa gatoo. Lo zia aye so kue na ndö ti alele. 

19Na pekoni, lo tene na azo ti kua ti lo: “Ala hon na li ni, mbi yeke mu peko ti ala.” 
Me Abigail atene tënë ni na koli ti lo Nabal pepe. 

20So Abigail ako na ndö ti lele ti lo awe, lo yeke hon na tere ti hoto; andaa David 
na azo ti lo ayeke ga na mbage ti lo si Abigail atengbi na ala. 

21David atene na be ti lo, atene: “Aye ti koli so kue mbi bata na benyama so, mbi 
bata ni senge senge-aa! Na popo ti aye ti lo kue, mbeni ye oko agirisa pepe. Mbi 
sara nzoni na lo si lo kiri lo sara sioni na mbi. 

22Tongaso kekereke na ndaperere, tongana mbi fâ akoli ti da ti Nabal kue pepe, 
ayeke nzoni Nzapa asara ye ti ngangu mingi na mbi!” 

23So Abigail abaa David awe, lo londo na ndö ti lele ni, lo zu hio na sese, lo kuku, 
lo kpo li ti lo na sese na dawa ti David. 

24Na pekoni, lo ti, lo gbu gere ti David si lo tene: “Babâ, mbi laa mbi sara sioni. 
Mo zia lege na mbi, zo ti kua ti mo ti tene tënë na mê ti mo. Ma tënë ti mbi si. 

25Ayeke nzoni babâ ti mbi azia be ti lo pepe na ndö ti Nabal, buba zo so. Biani, a 
mu na lo iri ni so na legeni. Nda ti iri ni aye ti tene, ‘buba zo’. Nilaa lo yeke sara 
kua ti buba ni ti hon na ni so. Azo ti kua so babâ ti mbi atokua ala lani so, mbi baa 
ala pepe. 

26KOTA GBIA ayeke na fini! Mo nga, mo yeke na fini! KOTA GBIA laa akanga lege 
na mo, babâ ti mbi titene mo ga, mo tuku mene ti azo pepe si mo fâ nga ngbanga 
ti mo, mo wani pepe. Ayeke nzoni ye so asi na Nabal asi na awato ti mo, ala so 
ayeke gi lege ti fâ mo so. 

27Akadoo so mbi ga na ni na mo so, ayeke nzoni babâ ti mbi amu ni, akangbi na 
amaseka-koli so ayeke tambula na peko ti lo. 

28Mbi gbu gere ti mo, zi na li ti mbi zo ti kua ti mo sioni so mbi sara. Biani, fade 
KOTA GBIA ayeke mu kodro ni na mo, kodro ni ayeke ngba lakue lakue, ngbanga 
ti so mo yeke tiri bira ndali ti KOTA GBIA. Na ya ti lango so kue mo yeke ngba na 
fini, fade a yeke wara sioni oko na li ti mo pepe. 

29Mbeni zo alondo ti tumba peko ti mo, babâ ti mbi ti fâ mo. Me fade KOTA GBIA, 
Nzapa ti mo ayeke honde fini ti mo na ya ti bozo ti bata ni na tere ti lo. Lo yeke 
bi awato ti mo tongana ti so a yeke zia têne na ya ti mvingi si a yeke bi ni so. 

30Tongana KOTA GBIA asara anzoni ye so kue lo tene tënë ni na mo awe, fade lo 
yeke zia mo makonzi na ndö ti Israel. 

31Alingbi mo fâ ngbanga ti mo wani pepe na tukungo mene ti azo senge senge si 
na pekoni, mo wara gingo be pepe. Babâ ti mbi, tongana KOTA GBIA asara ande 
nzoni be na mo, dabe ti mo na mbi!” 

32David atene na Abigail: “Mbi mu singila na KOTA GBIA, Nzapa ti Israel so 
atokua mo laso ti wara mbi so. 

33Mbi mu singila ndali ti nzoni sarango ye ti mo; mbi mu nga singila na mo, mo 
so mo kanga lege na mbi laso ti tuku mene ti azo, ti fâ ngbanga ti mbi wani pepe. 

34Mbi tene na mo taa-tënë: KOTA GBIA, Nzapa ti Israel ayeke na fini! Lo laa lo 
kanga lege na mbi ti sara sioni na mo. Tongana mo ga fade mo wara mbi hio pepe, 
ka kekereke na ndaperere mbeni koli ti da ti Nabal oko angba na fini pepe.” 

35Aye so Abigail aga na ni, David amu na maboko ti lo. Na pekoni, David atene na 
lo: “Kiri nzoni na da ti mo. Mbi ma demango tere ti mo awe, mbi sara nzoni be na 
mo.” 

Nabal akui, David amu Abigail ti ga wali ti lo 

36Abigail akiri na tere ti Nabal. Andaa na da kâ, Nabal asara matanga tongana 
matanga ti gbia. Tere ti Nabal anzere mingi si lo nyon samba ahon ndö ti lo. 
Abigail atene tënë oko na lo pepe ngbii asi na kota ndaperere. 

37Na ndaperere ni, tongana samba ahunzi na le ti Nabal awe, wali ti lo atene na 
lo peko ti ye so asi so. Be ti Nabal afun kue si tere ti lo akiri awoko kue. 

38Lango baleoko na pekoni, KOTA GBIA apika Nabal si lo kui. 

39David ama a tene, Nabal akui si lo tene: “Mbi mu singila mingi na KOTA GBIA 
so agbu koko ti mbi ndali ti zonga so Nabal azonga na mbi so. Mbi mu singila na 
KOTA GBIA so akanga lege na mbi, zo ti kua ti lo si mbi sara sioni oko pepe so. 
KOTA GBIA asara si sioni ti Nabal akiri na li ti lo wani.” Na pekoni, David atokua 
azo na Abigail ti tene na lo, tongana lo yeda, ni mu lo ti ga wali ti ni. 

40Azo ni ague, asi na ndo ti Abigail na kodro ti Karmel si ala tene na lo: “David 
atokua e ti tene na mo, lo ye ti mu mo ti ga wali ti lo.” 

41Abigail akuku akpo li ti lo na sese si lo tene: “Mbi, zo ti kua ti mo, mbi yeke 
ngbaa-wali; mbi ye ti sukula gere ti azo ti kua ti babâ ti mbi.” 

42Abigail alondo hio, lo ko na ndö ti lele ti lo; azo ti kua ti lo ti wali oku ayeke na 
tere ti lo si lo mu peko ti azo so David atokua ala so. Tongaso Abigail aga wali ti 
David. 

43David amu wali kozoni awe; iri ti wali ni ayeke Ahinoam, zo ti gbata ti Yizreel. 
Lo na Abigail, ala use kue ayeke awali ti David. 

44Mikal, molenge ti Saul ti wali ayeke lani kozo wali ti David. Me babâ ti Mikal 
amu lo ti ga wali na Palti, molenge ti Laish, zo ti gbata ti Galim. 

1 Samuel 26 

Na benyama ti Zif, David akiri ake ti fâ Saul 

1Azo ti Zif ague, awara Saul na gbata ti Gibea si ala tene na lo: “David ahonde tere 
ti lo na li ti hoto ti Hakila so abaa le na benyama, mo hinga pepe?” 

2Saul amu akpengba turugu ti Israel saki ota na tere ti lo, lo mu lege, lo gue na 
benyama ti Zif ti gi David. 

3Saul asara bâbâ ti lo na li ti hoto ti Hakila so abaa le na benyama, na tere ti lege. 
David angba ti duti na benyama; lo ma a tene, Saul aga na benyama ti tumba 
peko ti lo. 

4Lo tokua ambeni zo ti bembe ndo. Tongaso lo hinga so Saul asi biani. 

5David alondo ague, asi na ndo so Saul asara bâbâ ti lo daa. Lo baa ndo so Saul 
na Abner, molenge ti Ner, makonzi ti aturugu ayeke lango daa. Saul alango taa gi 
na ya ti bâbâ ni si aturugu ti lo ayeke lango na tere ti lo, angoro lo. 

6David airi Ahimelek, zo ti mara ti Het, na Abishai, ita ti Yoab so iri ti mama ti lo 
ayeke Seruya; lo hunda ala, lo tene: “Zo wa laa aye titene mbi na lo, e gue ngbii e 
si na ya ti bâbâ ti Saul, zo wa?” Abishai akiri tënë: “Fade mbi na mo, e yeke gue.” 

7David na Abishai alondo na bi ni, ala gue, asi na tere ti aturugu ni. Baa, Saul 
ayeke lango ti lo taa gi na ya ti bâbâ ni. Lo kpo likongo ti lo na sese, nduru na 
mbage ti li ti lo. Abner na aturugu ni ayeke lango na tere ti lo angoro lo. 

8Abishai atene na David: “Laso Nzapa azia wato ti mo na maboko ti mo awe. 
Tongana mo ye mbi kpo lo na likongo, mbi pete lo na sese. Mbi ye ti kpo lo gi fani 
oko awe.” 

9Me David atene na Abishai: “Fâ lo pepe. Zo so KOTA GBIA atuku mafuta na li ti 
lo awe so, tongana mbeni zo afâ lo, fade a yeke zia zo ni senge?” 

10David atene: “KOTA GBIA ayeke na fini! KOTA GBIA wani laa ayeke fâ lo. 
Tongana lango ti kuâ ti lo alingbi, fade lo yeke kui, wala tongana lo gue na bira, 
fade lo yeke kui. 

11Ayeke nzoni KOTA GBIA abata mbi si mbi sara sioni pepe na zo so KOTA GBIA 
atuku mafuta na li ti lo! Mu gi likongo so ayeke nduru na mbage ti li ti lo, nga na 
ngângâ ti ngu si e gue.” 

12David amu likongo nga na ngângâ ti ngu so ayeke nduru na mbage ti li ti Saul 
si ala hon. Mbeni zo oko abaa ala pepe, mbeni zo oko ahinga ye daa pepe, mbeni 
zo oko azingo na lango pepe. Ala kue akui na lango; KOTA GBIA laa asara si kota 
lango ahon ndö ti ala biani. 

13David ahon na mbage ti popo-hoto. Kâ, lo luti yongoro na li ti hoto; popo ti lo 
na Saul ayo. 

14David adekongo na mbage ti aturugu; lo iri Abner, molenge ti Ner, lo tene: 
“Abner, mo kiri tënë na mbi pepe?” Abner akiri tënë, atene: “Mo so mo yeke 
dekongo na mê ti gbia so, mo yeke zo wa?” 

15David atene na Abner: “Mo yeke taa koli laa? Mbeni turugu na Israel ti lingbi 
na mo ayeke daa pepe! Ngbanga ti nyen si mo bata gbia, kota zo ti mo pepe? 
Mbeni zo aga ti fâ gbia, kota zo ti mo. 

16Ye so mo sara so ayeke nzoni pepe. KOTA GBIA ayeke na fini! Ala lingbi na kuâ, 
ngbanga ti so ala bata kota zo ti ala pepe, lo so KOTA GBIA atuku mafuta na li ti 
lo. Fadeso, baa si. Likongo ti gbia na ngângâ ti ngu so ayeke nduru na mbage ti li 
ti lo so ayeke na ndo wa?” 

17Saul ahinga atene, so go ti David laa; lo hunda ndo, lo tene: “David, molenge ti 
mbi, so taa go ti mo laa?” David akiri tënë: “Go ti mbi laa gbia, kota zo ti mbi.” 

18David akiri atene: “Gbia ti mbi, mo yeke tumba peko ti mbi, zo ti kua ti mo 
ngbanga ti nyen? Nyen laa mbi sara, nyen? Sioni ti nyen laa mbi sara? 

19Fadeso, ayeke nzoni gbia, kota zo ti mbi ama tënë ti mbi, zo ti kua ti lo nzoni. 
Tongana KOTA GBIA laa apusu mo ti sara sioni na mbi, ayeke nzoni sandaga so 
azo amu na lo ade be ti lo. Me tongana azo laa apusu mo, ayeke nzoni KOTA GBIA 
adeba ala, ngbanga ti so ala laa atumba mbi na kodro fadeso; ala laa ake titene 
mbi lango na kodro so KOTA GBIA amu na azo ti lo. Na sarango ye tongaso, ala 
ye ti tene na mbi: ‘Gue, mo voro ambeni nzapa nde!’ 

20Fadeso mbi ye titene mene ti mbi atuku na sese yongoro na le ti KOTA GBIA 
pepe. Gbia ti Israel amu azo na tere ti lo ti tumba peko ti buba mandere tongana 
ti so azo ayeke tumba peko ti dodoro na li ti ahoto so.” 

21Saul atene: “Mbi sara siokpari awe. Molenge ti mbi David, kiri, mo ga. Mbi yeke 
kiri ti sara sioni na mo oko pepe, ngbanga ti so na bi so fini ti mbi aga mbeni kota 
ye na le ti mo. Taa-tënë mbi sara ye tongana zo so mbeni ye ayeke sara li ti lo. 
Mbi handa tere ti mbi ngangu.” 

22David akiri tënë: “Baa, likongo ti gbia laa; mbeni zo ti kua ti mo oko aga amu 
ni. 

23Fade KOTA GBIA ayeke sara na zo oko oko alingbi na mbirimbiri ye nga na 
nzoni ye so lo sara. Laso, KOTA GBIA azia mo na maboko ti mbi si mbi ke ti sara 
sioni na zo so KOTA GBIA atuku mafuta na li ti lo titene lo ga gbia so. 

24Tongana fini ti mo aga mbeni kota ye na le ti mbi laso, ayeke nzoni fini ti mbi 
aga nga mbeni kota ye na le ti KOTA GBIA si lo soo mbi na ya ti ye ti ngangu kue.” 

25Saul atene na David: “Ayeke nzoni Nzapa asara tufa na ndö ti mo, molenge ti 
mbi. Taa-tënë, mo yeke sara ande akota ye si mo yeke so benda.” David ahon ti 
lo si Saul akiri na ndo ti lo. 

1 Samuel 27 

David ahonde tere ti lo na ndo ti azo ti Filistii 

1David atene na be ti lo, atene: “Mbeni lâ, Saul ayeke fâ mbi ande. Mbeni ye nde 
titene mbi sara ayeke daa pepe. Ayeke nzoni mbi kpe biani biani mbi honde tere 
ti mbi na ndo ti azo ti Filistii. Tongaso si Saul azia ti tumba peko ti mbi na sese ti 
Israel si mbi wara lege ti kpe na maboko ti lo.” 

2David alondo, lo na azo ngbangbo omene na tere ti lo, ala gue, asi na ndo ti 
Akish, molenge ti Maok; Akish ayeke gbia ti gbata ti Gat. 

3David na azo ti lo angba na Gat na tere ti Akish, zo oko oko na asewa ti lo na tere 
ti lo. David na awali ti lo use na tere ti lo: Ahinoam, zo ti Israel na Abigail, so lani 
koli ti lo Nabal akui na Karmel so. 

4So Saul ama a tene, David akpe ahonde tere ti lo na Gat, Saul azia ti tumba peko 
ti lo. 

5David atene na Akish: “Tongana mo ye mbi, ayeke nzoni mo mu na mbi mbeni 
ndo na kete kodro titene mbi duti daa. Mbi zo ti kua ti mo, mbi duti na tere ti mo 
na ya ti gbata ti gbia ngbanga ti nyen?” 

6Gi na lango ni so, Akish amu na lo gbata ti Siklag. Nilaa Siklag aga kodro ti agbia 
ti Juda ngbii asi laso. 

7David asara ngu oko na nze osio na sese ti azo ti Filistii. 

8David na azo ti lo alondo na Siklag si ala gue ti tiri bira na azo ti Geshur, azo ti 
Girzi nga na azo ti Amalek. Azo ni so alango na kodro ni ngbene ye aninga, ti 
londo na mbage ti Shur ngbii asi na yanga ti kodro ti Ezipte. 

9David anika azo ti gbata ni; lo zia mbeni koli wala mbeni wali angba na fini pepe. 
Lo mu ataba na angasa, abagara, alele, azambala na abongo, lo gue na ni. Na 
kiringo ti lo, lo si na ndo ti Akish. 

10Tongana Akish ahunda lo, atene: “Laso ala tiri bira na ndo wa?” David akiri 
tënë: “Laso e tiri bira na mbage ti Mbongo ti Juda wala na mbage ti Mbongo ti 
azo ti mara ti Yerameli nga na mbage ti Mbongo ti azo ti mara ti Keni.” 

11David afâ azo kue; lo ye titene a zia mbeni koli wala mbeni wali angba na fini 
pepe si a ga na lo na Gat pepe, ngbanga ti so lo tene na be ti lo, lo tene: “Tongana 
e ga na mbeni zo, fade lo yeke sigigi na nda ti e. Fade zo ni atene: ‘Baa, ye so David 
asara laa.’ ” Na ya ti ngoi so kue lo lango na sese ti azo ti Filistii, aye so lo sara laa. 

12Akish azia be ti lo kue na ndö ti David si lo tene na be ti lo, lo tene: “Lo kara azo 
ti Israel, azo ti mara ti lo awe. Fade lo yeke ngba ti sara kua na mbi kpu na kpu.” 

1 Samuel 28 



599 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

1Na ngoi ni so, azo ti Filistii abongbi aturugu ti ala titene ala gue, atiri bira na azo 
ti Israel. Akish atene na David: “Ayeke nzoni mo hinga, mo tene, fade mo na azo 
ti mo, e na ala kue, e yeke gue ti tiri bira.” 

2David akiri tënë na Akish: “Fade mo wani, mo yeke baa ye so mbi, zo ti kua ti 
mo, mbi yeke sara.” Akish atene na David: “Nzoni! Fade mbi yeke mu mo ti ga zo 
ti batango mbi kpu na kpu.” 

Saul ague ti baa zo ti nganga na kodro ti En-Dor 

3 So Samuel akui, azo ti Israel kue atoto kuâ ti lo si ala lu lo na kodro ti lo, na 
Rama. Kozoni, Saul akanga lege titene azo ti kodro ti lo ague, ahunda yingo ti 
akuâ wala ti atoro. 

4Azo ti Filistii abongbi aturugu ti ala si ala gue, asara bâbâ ti ala na gbata ti 
Shunem. Saul abongbi aturugu ti Israel kue si ala sara ti ala bâbâ ni na Gilboa. 

5Tongana Saul abaa bâbâ ti azo ti Filistii, mbeto asara lo mingi si tere ti lo ado 
mingi. 

6Lo hunda KOTA GBIA, me KOTA GBIA akiri tënë na lo pepe, ataa na lege ti 
bango-li, wala na lege ti ye so a iri ni Urim wala na lege ti awayanga-Nzapa. 

7Saul atene na aturugu ti lo ti kota kamba, atene: “Ala gi na mbi mbeni wali so 
ayeke hunda yingo ti akuâ titene mbi gue, mbi baa lo.” Aturugu ni atene na lo: 
“Mbeni wali so ayeke hunda yingo ti akuâ ayeke na kodro ti En-Dor.” 

8Saul ayu mbeni bongo nde titene azo ahinga lo pepe si lo na azo use ague. Ala si 
na ndo ti wali ni na bi. Saul atene na wali ni: “Iri na mbi yingo ti mbeni kuâ, lo so 
fade mbi yeke fa iri ti lo na mo.” 

9Wali ni atene na lo: “Mo wani, mo hinga kue ye so lani Saul asara: lo kanga lege 
na azo ti kodro titene ala gue, ahunda yingo ti akuâ wala ti atoro. Mo ye titene 
mbi ti na ya ti kuku si afâ mbi ngbanga ti nyen?” 

10Saul adeba yanga ti lo na iri ti KOTA GBIA, atene: “KOTA GBIA ayeke na fini! 
Tongana mo sara ye ni, mbeni ye oko ti sarango mo ayeke daa pepe.” 

11Wali ni atene: “Zo wa laa mo ye titene mbi iri yingo ti lo na mo?” Lo tene: “Iri 
na mbi yingo ti Samuel.” 

12Wali ni abaa Samuel si lo dekongo; lo tene na Saul, lo tene: “Mo handa mbi 
ngbanga ti nyen? Mo Saul laa!” 

13Gbia atene na lo: “Sara mbeto pepe. Mo baa nyen?” Wali ni atene na Saul: “Mbi 
baa mbeni toro so alondo na gbe ti sese si ayeke sigigi.” 

14Saul atene na lo: “Toro ni ayeke tongana nyen?” Wali ni atene: “Mbakoro-koli 
laa; lo yu mbeni kota bongo.” Saul ahinga atene so Samuel laa. Na pekoni, lo kuku, 
lo kpo li ti lo na sese. 

15Samuel atene na Saul: “Mbi lango ti mbi awe! Mo so li ti mbi ti iri mbi ngbanga 
ti nyen?” Saul atene: “Be ti mbi afun kue. Azo ti Filistii ayeke tiri bira na mbi si 
Nzapa azia mbi awe. Lo ke ti kiri tënë na mbi na lege ti awayanga-Nzapa, wala 
na lege ti bango-li. Nilaa mbi iri mo titene mo fa na mbi ye so mbi lingbi ti sara.” 

16Samuel atene: “Tongana KOTA GBIA azia mo awe si mo ga wato ti lo, mo yeke 
hunda mbi ngbanga ti nyen? 

17Tënë ti KOTA GBIA so lo tene lani na mbi si mbi tene na mo so, ni laa lo sara ye 
alingbi na ni so. KOTA GBIA azi lengo-gbia na maboko ti mo awe, lo mu na mbeni 
zo nde; lo mu ni na David. 

18KOTA GBIA asara ye so na mo laso, ngbanga ti so mo ma yanga ti lo pepe, mo 
fâ azo ti Amalek kue pepe. 

19Fade KOTA GBIA ayeke zia mo nga na aturugu ti Israel kue na maboko ti azo ti 
Filistii. Kekereke, mo na amolenge ti mo ayeke ga ti wara mbi ge na ndo ti akuâ. 
KOTA GBIA ayeke zia nga aturugu ti Israel na maboko ti azo ti Filistii.” 

20Gi so Saul ama tënë so Samuel atene so, mbeto asara lo mingi. Lo ti, lo lango na 
sese, ngangu ti lo awoko kue, ngbanga ti so na kota lâ kue, na bi kue, lo te ye oko 
pepe. 

21Wali ni aga nduru na tere ti Saul si lo baa so mbeto ahon ndö ti Saul mingi. Lo 
tene na Saul: “Mbi zo ti kua ti mo, mbi ma yanga ti mo awe. Mbi ka yingo si mbi 
sara ye alingbi na tënë so mo tene na mbi. 

22Fadeso, ayeke nzoni mo ma nga tënë ti mbi si. Mo zia mbi ga na mo kete kobe 
mo te si mo wara ngangu ti tambula na lege.” 

23Saul ake atene: “Mbi yeke te ye pepe.” Me azo ti kua ti lo na wali ni aso li ti lo si 
lo ma tënë ti ala. Lo londo na sese si lo duti na ndö ti gbogbo. 

24Wali ni ayeke na mbeni molenge ti bagara ti mafuta na da ti lo. Hio tongaso, lo 
fâ nyama ni, lo to ni. Lo mu farini, lo tuku ngu daa, lo zia mama ti mapa daa pepe 
si lo sara na mapa. 

25Lo mu kobe ni na Saul na azo ti kua ti lo si ala te. Na pekoni, ala londo si ala gue 
gi na bi ni so. 

1 Samuel 29 

Azo ti Filistii atumba David 

1Azo ti Filistii abongbi aturugu ti ala kue na Afek. Azo ti Israel asara bâbâ ti ala 
nduru na li ti ngu so ayeke na Yizreel. 

2Agbia ti azo ti Filistii ayeke tambula na dawa ti aturugu ngbangbo oko wala saki 
oko, na molongo na molongo. David na azo ti lo ayeke tambula ti ala na peko, ala 
na gbia Akish. 

3Amakonzi ti aturugu ti Filistii ahunda ndo, atene: “Ahebro so ayeke sara nyen 
ge?” Akish akiri tënë na ala: “So David laa, zo ti kua ti Saul, gbia ti Israel! A sara 
ngu oko wala ngu use so lo yeke na ndo ti mbi. Ngbene ye so lo zia wa ti lo si lo 
ga na ndo ti mbi ngbii asi laso, mbi baa sioni ye oko pepe so lo sara.” 

4Amakonzi ti aturugu ti Filistii asara ngonzo na tere ti Akish si ala tene na lo: 
“Mo tumba koli so, lo kiri na ndo so mo fa na lo ti duti daa. Ayeke nzoni lo ga na 
peko ti e na bira so pepe, ngbanga ti tongana bira ni alondo awe, lo kiri lo ga 
wato ti e ti tiri na e. Lo yeke ga ande nzoni na le ti gbia ti lo tongana nyen? Gi ti 
fâ azo ti e! 

5 So David laa pepe? Lo laa lani awali adodo si ahe bia na iri ti lo, atene: ‘Saul afâ 
azo saki saki, David afâ ti lo azo saki baleoko, saki baleoko.’ ” 

6Akish airi David si atene na lo: “KOTA GBIA ayeke na fini! Mbi hinga, mbi tene, 
mo yeke zo ti mbirimbiri. Mbi ye titene mbi na mo, e gue na bira so, ngbanga ti 
so ti londo na lango so lani mo ga na ndo ti mbi ngbii asi laso, mbi baa mbeni 
sioni ye oko pepe so mo sara. Me be ti ambeni makonzi ti Filistii aye mo pepe. 

7Tongaso, kiri, mo gue nzoni na kodro ti mo, tongaso si mo sara mbeni ye pepe 
so be ti agbia ti azo ti Filistii ake ni.” 

8David atene na Akish: “Nyen laa mbi sara? Ti londo na lango so mbi ga na ndo 
ti mo ngbii asi laso, sioni ti nyen laa mbi sara si mo baa? Akiri asara tongana nyen 
si mbi gue pepe ti tiri bira na awato ti mo, gbia ti mbi so?” 

9Akish akiri tënë na David: “Mbi hinga; biani be ti mbi aye mo tongana mbeni 
ange ti Nzapa. Me amakonzi ti aturugu ti Filistii atene: ‘Lo lingbi ti gue na peko 
ti e na bira so pepe.’ 

10Tongaso, kekereke na kota ndaperere, fade mo na azo ti kua ti gbia ti mo so 
amu peko ti mo si aga so, ala londo. Tongana ndo ato nda ti vuru awe, ala mu 
lege ti kiri na kodro.” 

11David na azo ti lo alondo na kota ndaperere ti kiri na kodro ti azo ti Filistii. Me 
ti azo ti Filistii, ala gue na Yizreel. 

1 Samuel 30 

David atumba peko ti azo ti Amalek 

1David na azo ti lo atambula na ya ti lango ota si ala si na Siklag. Andaa azo ti 
Amalek aga atiri bira na Mbongo ti Israel nga na Siklag. Ala buba gbata ni si ala 
gbi ni. 

2Ala gbu awali ti gbata ni, amolenge nga na akota zo ti ga azo ti kanga. Ala fâ zo 
oko pepe; me ala mu azo ni kue ague na ala. 

3Tongana David na azo ti lo asi na gbata ni, ala baa so azo agbi gbata ni; ala mu 
awali ti azo ni, amolenge ti ala ti koli na ti wali ahon na ala. 

4David na amba ti lo ati na kota toto; ala toto ngbii ala woko kue, ala yeke na 
ngangu ti kiri ti toto pepe. 

5Azo ni amu awali use ti David ahon na ala: Ahinoam, zo ti gbata ti Yizreel na 
Abigail so ayeke lani wali ti Nabal, zo ti Karmel. 

6Be ti David afun kue, ngbanga ti azo aye ti bo lo na têne ti fâ lo. Be ti zo oko oko 
aso mingi ndali ti amolenge ti lo ti koli na ti wali. Me David awara ngangu ndali 
ti KOTA GBIA, Nzapa ti lo. 

7David atene na wayango-sandaga Abiatar, molenge ti Ahimelek, atene: “Mbi 
gbu gere ti mo, ga na mbi aye ti hundango na nda ti ye na Nzapa.” Abiatar aga na 
lo aye ni. 

8David ahunda KOTA GBIA, atene: “Tongana mbi tumba peko ti bongbi ti azo so 
ahon so, fade mbi yeke wara ala?” KOTA GBIA atene na lo: “Mo tumba peko ti 
ala; fade mo yeke wara ala si mo yeke zi azo ti mo na maboko ti ala.” 

9David na azo ti lo ngbangbo omene alondo ti gue. Ala si na kete ngu ti Besor si 
ambeni zo ni angba na ndo so. 

10Azo ngbangbo use awoko kue, ala lingbi ti fâ kete ngu ti Besor pepe si ala ngba 
na ndo so. David na azo ngbangbo osio laa angba ti tumba peko ti azo ni. 

11Azo ti David awara mbeni maseka-koli ti Ezipte na ya ti ngonda. Ala mu lo, aga 
na lo na David. Ala mu na lo kobe lo te, ala mu na lo ngu, lo nyon. 

12Ala mu na lo gba ti aholengo le ti fige nga na gba ti aholengo le ti vinye so akpa 
gatoo. Tongana lo te ni awe, ngangu akiri na ya ti tere ti lo, ngbanga ti so na ya ti 
lango ota kue, lo te kobe pepe, lo nyon ngu pepe. 

13David ahunda lo, atene: “Wa ti mo ayeke zo wa? Mo londo na ndo wa?” Lo kiri 
tënë: “Mbi yeke zo ti Ezipte, mbi yeke ngbaa ti mbeni zo ti Amalek. Wa ti mbi azia 
mbi ahon asara laso lango ota, ngbanga ti so tere ti mbi aso. 

14E gue lani e tiri bira na mbage ti Mbongo ti azo ti Kereti, na sese ti Juda nga na 
Mbongo ti azo ti Kaleb. E gbi gbata ti Siklag.” 

15David atene na lo: “Mo lingbi ti fa na mbi lege so azo ni ahon daa pepe?” Lo kiri 
tënë: “Ayeke nzoni mo deba yanga ti mo na iri ti Nzapa so fade mo yeke fâ mbi 
pepe, mo yeke kiri ti zia mbi na maboko ti wa ti mbi pepe si mbi gue na mo na 
ndo so bongbi ti azo so ayeke daa.” 

David afâ azo ti Amalek 

16Tongaso zo ti Ezipte so ague na David na ndo so azo ti Amalek ayeke daa. Azo 
ti Amalek amu ya ti kodro kue, ala yeke te, ala yeke nyon, ala yeke sara matanga 
na gba ti aye so ala gbu na peko ti bira na kodro ti azo ti Filistii nga na kodro ti 
Juda. 

17David afâ ala, ti londo na ndaperere ngbii asi kekereke na lakui. Mbeni zo oko 
awara lege ti kpe pepe; gi amaseka ngbangbo osio so ako na ndö ti azambala laa 
akpe ahon. 

18Aye so kue azo ti Amalek amu so, David azi ni na maboko ti ala; lo zi nga awali 
ti lo use. 

19Azo so lani azo ti Amalek agbu ala so, amolenge wala akota zo, wala amolenge-
koli na amolenge-wali, zo oko na popo ti ala agirisa pepe. Ataa aye so ala gbu na 
peko ti bira, ye oko agirisa nga pepe. David amu aye so kue akiri na ni. 

20David amu ataba, angasa nga na abagara kue. Azo so ayeke tambula na dawa 
ti anyama ni ti fa lege na ala atene: “Baa aye so David agbu na peko ti bira laa!” 

21David asi nduru na tere ti azo ngbangbo use so lani awoko kue si ala lingbi ti 
mu peko ti lo pepe si ala ngba na tere ti kete ngu ti Besor so. Azo ni alondo ti ga 
ti wara David na azo ti lo na lege. David ague nduru na tere ti ala si lo bara ala. 

22Na popo ti azo so amu peko ti David, ambeni zo ti sioni na abuba zo ayeke daa. 
Ala tene: “Aye so e gbu na peko ti bira so, azo so e na ala, e gue na bira pepe, fade 
e yeke mu na ala ye oko pepe. Me e yeke mu na ala gi awali ti ala na amolenge ti 
ala titene ala mu ala ague na ala.” 

23Me David atene: “A-ita ti mbi, ye so KOTA GBIA amu na e so, e sara ni tongaso 
pepe. KOTA GBIA laa abata e, lo laa lo zia na maboko ti e bongbi ti azo so aga 
abuba kodro ti e. 

24Zo wa laa ayeke yeda ande na tënë ti ala so? Azo so ague ti tiri bira na azo so 
aduti na tere ti akungba ti bata ni, fade ala kue awara ye legeoko.” 

25Gi na lango ni so, yanga so David amu aga tongana ndia ndali ti azo ti Israel; 
ngangu ti ndia so angba laso. 

26So David asi na Siklag awe, lo tokua ambeni ye so ala gbu na peko ti bira so 
na akangba ti Juda, ala so ayeke akamarade ti lo; lo tene na ala: “Aye so e gbu na 
peko ti bira na maboko ti awato ti KOTA GBIA so, ti ala laa.” 

27Lo tokua nga ambeni ye ni na akangba ti Betel, ala ti Ramot so ayeke na mbage 
ti Mbongo ti Israel, ala ti Yatir, 

28ala ti Aroer, ala ti Sifmot, ala ti Eshtemoa, 

29ala ti Rakal, ala ti agbata ti azo ti Yerameli, ala ti azo ti mara ti Keni, 

30ala ti Horma, ala ti Bor-Ashan, ala ti Atak, 

31ala ti Hebron nga na ando so kue David na aturugu ti lo azia gere ti ala daa. 

1 Samuel 31 

Saul akui 

1Azo ti Filistii ayeke tiri bira na azo ti Israel. Azo ti Israel akpe na dawa ti azo ti 
Filistii si a fâ ala mingi na hoto ti Gilboa. 

2Azo ti Filistii aga nduru nduru na Saul nga na amolenge ti lo. Ala fâ Jonatan, 
Abinadab nga na Malkishua, amolenge ti Saul. 

3Bira ni ane na ndö ti Saul. Azo ti pikango kokora abaa lo si kota mbeto agbu lo. 

4Saul atene na zo so ayo aye ti bira ti lo, atene: “Gboto yongoro zeme ti mo, mo 
koro ya ti mbi, ngbanga ti so mbi ye pepe titene azo so ahinga Nzapa pepe so aga 
akoro ya ti mbi si ala he mbi.” Me zo so ayo aye ti bira ni ake, ngbanga ti so mbeto 
asara lo mingi. Nilaa Saul amu yongoro zeme ti lo azia si lo ti na yanga ni. 

5So zo so ayo aye ti bira ti lo abaa so Saul akui awe, lo nga lo ti na yanga ti yongoro 
zeme ti lo si lo kui legeoko na lo. 

6Tongaso, Saul na amolenge ti lo ota, na zo ti yongo aye ti bira ti lo nga na azo ti 
lo kue, ala kui legeoko gi na lango ni so. 

7So azo ti Israel so ayeke lango na mbage ti popo-hoto na ala so ayeke lango na 
mbage ti ngu ti Jourdain abaa so, azo ti Israel ayeke kpe si Saul na amolenge ti lo 
akui awe, ala do agbata ti ala azia si ala kpe. Azo ti Filistii aga si ala duti daa. 

8Na ndade ni, azo ti Filistii aga ti nzi aye ti azo so akui so. Ala wara kuâ ti Saul na 
ti amolenge ti lo ota so ayeke lango na sese, na hoto ti Gilboa. 

9Ala fâ li ti Saul, ala zi aye ti bira ti lo na tere ti lo. Na pekoni, ala tokua azo ti 
vunga sango ni na ya ti kodro ti azo ti Filistii kue, na ya ti ada ti ayanda ti ala nga 
na azo ti ala. 

10Ala zia aye ti bira ti Saul na ya ti da ti nzapa Astarte si ala pika kuâ ti Saul na 
pondi na tere ti gbagba ti Bet-Shean. 

11Azo ti Yabesh, na sese ti Galaad ama tënë ti ye so azo ti Filistii asara na Saul. 

12Akpengba turugu atambula bi bi bi, ala gue, azi kuâ ti Saul na ti amolenge ti lo 
na tere ti gbagba ti Bet-Shean, ala kiri na Yabesh si ala gbi ni. 

13Ala mu abio ti akuâ ti ala si ala lu ni na gbe ti keke ti tamaris na Yabesh; ala ke 
kobe na ya ti lango mbarambara. 

2 Samuel 

2 Samuel 1 

David ama tënë ti kuâ ti Saul 

1Na peko ti kuâ ti Saul, David akiri na gbata ti Siklag na peko ti so lo gue, lo so 
benda na ndö ti azo ti Amalek. Lo sara lango use na Siklag. 

2Na ota lango ni, mbeni koli alondo na ya ti bâbâ ti Saul asi. Bongo ti lo asuru 
surungo, ya ti li ti lo kue gi na sese ti fa vundu ti be ti lo. So lo si nduru na David 
awe, lo kuku, lo kpo li ti lo na sese. 

3David ahunda lo: “Mo londo na ndo wa?” Lo kiri tënë, lo tene: “Mbi kpe na ya ti 
bâbâ ti azo ti Israel laa mbi ga so.” 

4David ahunda lo, atene: “Ye ni kâ tongana nyen? Tene na mbi peko ni si.” Koli ni 
akiri tënë: “Bira aza wâ si azo ti Israel akpe kirikiri. Azo akui mingi; Saul na 
molenge ti lo Jonatan kue akui.” 

5David ahunda maseka ni, atene: “Mo hinga tongana nyen laa Saul na molenge ti 
lo Jonatan akui?” 

6Maseka-koli ni atene: “Mbi yeke luti na li ti hoto ti Gilboa; mbi ye ti baa, mbi baa 
Saul aba na ndö ti likongo ti lo. Apusu ti mbarata na azo ti kpengo na ambarata 
aga nduru nduru na lo. 

7Lo baa ndo na mbage ti mbi, lo iri mbi si mbi yeda, mbi tene: ‘Mbi laa.’ 

8Lo hunda mbi, lo tene: ‘Mo yeke zo wa?’ Mbi kiri tënë na lo, mbi tene: ‘Mbi yeke 
zo ti mara ti Amalek.’ 

9Lo tene na mbi: ‘Pusu nduru na tere ti mbi, mo fâ mbi, ngbanga ti so mbi baa 
tere ti mbi nzoni pepe, ataa so fini ti mbi angba ngbango.’ 

10Nilaa mbi ga nduru na tere ti lo si mbi fâ lo, ngbanga ti so mbi hinga, mbi tene, 
lo yeke ngba na fini pepe. Mbi zi kpoto ti gbia so ayeke na li ti lo; mbi zi nga ye ti 
maboko so lo kanga na maboko ti lo, mbi ga na ni na mo, gbia ti mbi.” 

11David agbu bongo ti lo wani si lo suru ni; azo so kue ayeke na tere ti lo asara 
nga tongana ti lo. 

12Ala sara mua, ala toto, ala ke kobe ngbii asi na lakui ndali ti kuâ ti Saul, ti 
Jonatan na ti azo ti Israel so kue ayeke azo ti KOTA GBIA so akui na ya ti bira so. 

13David akiri ahunda maseka so ayeke fa peko ti tënë na lo so, atene: “Mo yeke 
zo ti ndo wa?” Maseka ni akiri tënë: “Mbi yeke molenge ti mbeni zo ti mara ti 
Amalek, lo yeke gene ge na kodro so.” 

14David atene na lo: “Tongana nyen laa mbeto ti fango gbia so KOTA GBIA atuku 
mafuta na li ti lo asara mo pepe so?” 

15David airi mbeni turugu ti lo oko si atene na lo: “Ga mo fâ lo!” Turugu ni afâ lo. 

16David atene na zo ti mara ti Amalek ni, atene: “Mene ti mo ayeke kiri na li ti mo 
wani! Tënë ti yanga ti mo wani laa afâ mo, ngbanga ti so mo tene: ‘Mbi laa mbi fâ 
gbia so KOTA GBIA atuku mafuta na li ti lo.’ ” 

Bia ti totongo kuâ so David aleke ndali ti Saul na Jonatan 

17Tongaso, David ahe mbeni bia ti totongo kuâ ti Saul na ti Jonatan. 

18Lo mu yanga titene a fa bia ni na azo ti Juda. Bia ni ayeke “Bia ti kokora”. A 
wara ni na ya ti Mbeti ti zo ti mbirimbiri. 

19Ae, Israel! A fâ akpengba turugu ti mo na ndö ti ahoto ti mo! Ae! Akpengba koli 
ti kodro ti mo ati na sese! 

20Ala tene tënë so na azo ti Gat pepe; ala gue na atënë ni na ndö ti alege ti Askalon 
pepe, ngbanga ti amaseka-wali ti azo ti Filistii awara ngia daa, ngbanga ti 
amaseka-wali ti azo so afâ ganza pepe adodo na ngia. 

21Ahoto ti Gilboa, ayeke nzoni ngu ti pere na ngu-Nzapa atuku na ndö ti ala pepe! 
Ayeke nzoni sese ti ala akiri adu akobe pepe! Biani, na ndo so laa a bi buba na 
tere ti akpengba zo ti bira; na ndo so laa akpaka mafuta pepe na tere ti vala ti 
Saul. 

22Na dawa ti azo so alingbi ti fâ ala, na dawa ti angangu wato, kokora ti Jonatan 
ayeke kiri ka na peko pepe, yongoro zeme ti Saul ayeke kiri ka senge pepe. 

23Na lango ti fini Saul na Jonatan kue, azo so aye ala mingi. Ataa so ala kui, kuâ 
akangbi ala pepe. Ala yapu lani mingi ahon angoalo, ngangu ti ala ahon ngangu 
ti abamara. 

24Amaseka-wali ti Israel, ala toto Saul maa! Lo so lani lo yeke mu na ala apendere 
bongo, na aye ti pendere si lo yeke zia lôro ti pendere na tere ti bongo ti ala so. 

25Ae! A fâ akpengba turugu na ya ti bira awe! Jonatan akui na ndö ti ahoto ti mo, 
Israel! 

26Ita ti mbi Jonatan, ndali ti mo, mbi yeke na vundu. Mo ye mbi lani mingi; yengo 
so mo ye na mbi ahon ti so koli aye wali ti lo. 

27Ae! A fâ akpengba turugu awe! Aye ti bira ti ala abuba awe! 

2 Samuel 2 

Na Hebron, azo amu David ti ga gbia ti Juda 

1Na peko ti aye so, David ahunda KOTA GBIA, atene: “Mbi lingbi ti gue na mbeni 
gbata ti Juda?” KOTA GBIA akiri tënë: “Mo gue senge.” David ahunda ndo, atene: 
“Mbi lingbi ti gue na ndo wa?” KOTA GBIA akiri tënë: “Mo gue na Hebron.” 

2David ague kâ, lo na awali ti lo use, Ahinoam, zo ti Yizreel na Abigail, wali-mua 
ti Nabal, zo ti kodro ti Karmel. 

3David amu nga azo so ayeke na tere ti lo si ala gue; zo oko oko ague na asewa ti 
lo si ala duti na ya ti agbata so ayeke nduru na Hebron. 

4Azo ti Juda aga na Hebron si ala tuku mafuta na li ti David titene lo ga gbia ti 
Juda. Mbeni zo aga atene na David: “Azo ti Yabesh so ayeke na sese ti Galaad laa 
alu lani Saul.” 

5David atokua na azo ti Yabesh so ayeke na sese ti Galaad atene: “Ayeke nzoni 
KOTA GBIA asara tufa na ndö ti ala, ngbanga ti so ala bata be ti ala na gbia ti ala 
Saul si ala lu kuâ ti lo so. 

6Fadeso, ayeke nzoni KOTA GBIA abata tënë ti yanga ti lo nga na ye so ayeke 
mbirimbiri na ala. Mbi nga, fade mbi yeke sara nzoni ye na ala ndali ti nzoni ye 
so ala sara so. 

7Ala gbu ngangu, ala sara ye ti koli! Gbia ti ala Saul akui awe; me mbi laa azo ti 
Juda atuku mafuta na li ti mbi titene mbi ga gbia ti ala.” 

A soro Ishebaal ti ga gbia ti Israel 

8Andaa makonzi ti aturugu ti Saul, Abner, molenge ti Ner, amu lani Ishebaal, 
molenge ti Saul ague na lo na kodro ti Mahanaim. 

9Kâ, lo zia Ishebaal gbia na ndö ti asese ti Galaad, ti Aser, ti Yizreel, ti Efraim, ti 
Benjamin; so ti tene na ndö ti Israel kue. 

10Ishebaal ayeke na ngu baleosio si lo ga gbia ti Israel; lo le-gbia ngu use. Gi azo 
ti Juda laa amu peko ti David. 

11Ngoi so David aduti gbia na Hebron na ndö ti azo ti Juda ayeke ngu 
mbarambara na nze omene. 

Bira na popo ti azo ti Juda na ti Israel na Gabaon 

12Abner, molenge ti Ner na aturugu ti Ishebaal, molenge ti Saul alondo na 
Mahanaim ti gue ti tiri bira na mbage ti Gabaon. 

13Yoab, so iri ti mama ti lo ayeke Seruya na aturugu ti David, ala nga alondo ti 
gue ti tiri bira. Abongbi ti aturugu use so kue awara tere nduru na ndo so a yeke 
bata ngu daa na Gabaon. Aturugu ti Abner aluti na mbage, ala ti Yoab aluti na 
mbeni mbage. 

14Abner atene na Yoab: “Mbi ye titene afini turugu ti e alondo atiri koli na koli 
na dawa ti e, e baa.” Yoab akiri tënë: “Nzoni!” 

15Afini turugu ni alondo ti gue. Wungo ti ala alingbi tere: ala ti mara ti Benjamin, 
ala so ayeke tiri bira ndali ti Ishebaal, molenge ti Saul ayeke baleoko na use, ala 
ti David ayeke baleoko na use. 

16Turugu oko oko agbu li ti wato ti lo, lo kpo kate ti wato ti lo ni na yongoro zeme 
si ala kue akui legeoko. Nilaa azo adi iri ti ndo so ayeke na Gabaon so Yaka ti 
atêne. 

17Na lango ni so, bira aza wâ ngangu mingi. Abner na azo ti Israel ati na gbe ti 
aturugu ti David. 

18Yoab, Abishai na Asael, so iri ti mama ti ala ayeke Seruya ayeke lani kâ. Gere ti 
Asael ayapu na loro tongana ti dengbe. 

19Asael atumba peko ti Abner; lo gue na mbage ti maboko ti koli wala na mbage 
ti maboko ti wali pepe. 

20Abner abaa ndo na peko si lo hunda ndo, lo tene: “Mo Asael laa?” Asael akiri 
tënë: “Een, mbi laa.” 

21Abner atene na lo: “Mo tumba peko ti mbeni zo nde, mo gue na mbage ti 
maboko ti koli wala na mbage ti maboko ti wali. Mo gbu mbeni fini turugu oko, 
mo mu aye ti bira ti lo.” Me Asael ake, lo ngba gi ti tumba peko ti Abner. 

22Abner akiri atene na Asael: “Zia ti tumba peko ti mbi! Mo ye titene mbi fâ mo 
ngbanga ti nyen? Na pekoni, mbi yeke baa ita ti mo Yoab na dawa ti mbi tongana 
nyen?” 

23Me Asael ake ti zia peko ti Abner. Tongaso Abner amu ngbonda ti likongo ti lo, 
lo koro na ya ti Asael; likongo ni asigigi na peko ti lo. Asael ati si lo kui gi na ndo 
so. Azo so kue asi na ndo so Asael ati daa so, ala luti. 

24Yoab na Abishai atumba peko ti Abner. So lâ ayeke gue ti kui, ala si na Gibea-
Ama, na mbage ti To ti Gia. Gibea-Ama ayeke na lege so ague na benyama ti 
Gabaon. 

25Aturugu ti mara ti Benjamin abongbi tere ti ala na peko ti Abner, ala ga tongana 
zo oko si ala luti na li ti mbeni hoto. 

26Abner airi Yoab si atene na lo: “Fade e yeke ngba ti fâ tere ti e na yongoro zeme 
lakue? Mo hinga, mo tene, vundu ayeke ga na peko ti ye so e yeke sara so pepe? 
Lawa laa mo yeke tene na azo ti mo titene ala zia lege ti tumbango peko ti a-ita 
ti ala ti fâ ala so?” 

27Yoab akiri tënë: “Nzapa ayeke na fini! Tongana mo tene fade tënë tongaso 
pepe, ka azo ti mbi ayeke ngba ti tumba peko ti a-ita ti ala ngbii asi kekereke na 
ndaperere.” 

28Yoab ahuru didi si aturugu ti lo kue aluti, ala zia lege ti tumbango peko ti azo 
ti Israel; bira ni ahunzi. 

29Abner na aturugu ti lo atambula bi bi bi na lando ti Jourdain, ala fâ ngu ni, ala 
hon na popo-hoto ti Bitron si ala si na Mahanaim. 

30So Yoab azia ti tumba peko ti Abner awe, lo bongbi aturugu ti lo kue. Gi aturugu 
ti David baleoko na gumbaya laa ayeke na popo ti aturugu ni pepe; Asael nga 
ayeke daa pepe. 

31Me aturugu ti David afâ aturugu ti mara ti Benjamin na ti Abner ngbangbo ota 
na baleomene. 

32A mu kuâ ti Asael a gue na ni na Betlehem si a lu ni na ya ti du ti kuâ ti babâ ti 
lo. Yoab na aturugu ti lo atambula bi bi bi ngbii ala si na Hebron na yanga ti 
ndaperere. 

2 Samuel 3 

1Bira ni aninga mingi na popo ti azo ti Saul na ti azo ti David. Ngangu ti David 
ayeke gue guengo na nduzu, me ngangu ti azo ti Saul ayeke woko wokongo. 

Amolenge-koli so David adu ala na gbata ti Hebron 
(1 Mbai 3.1-4) 

2David adu amolenge-koli na gbata ti Hebron. Kozo molenge ni ayeke Amnon; 
mama ti lo ayeke Ahinoam, zo ti Yizreel. 

3Use molenge ni ayeke Kilab; mama ti lo ayeke Abigail, wali-mua ti Nabal, zo ti 
kodro ti Karmel. Ota molenge ni ayeke Absalom; mama ti lo ayeke Maaka, 
molenge ti Talmai, gbia ti Geshur. 

4Osio molenge ni ayeke Adonia; mama ti lo ayeke Hagite. Oku molenge ni ayeke 
Shefatia; mama ti lo ayeke Abital. 

5Omene molenge ni ayeke Itream; mama ti lo ayeke Egla, wali ti David. So ayeke 
amolenge so David adu ala na gbata ti Hebron laa. 

Abner na Ishebaal apapa 

6Na ngoi so bira angba na popo ti azo ti Saul na ti David, ngangu ti Abner ayeke 
gue guengo na nduzu na popo ti azo ti Saul. 

7 Saul ayeke na mbeni wali ti lo so iri ti lo ayeke Rispa, molenge ti Aya. Mbeni lâ, 
Ishebaal atene na Abner: “Mo gi wali ti babâ ti mbi ngbanga ti nyen?” 

8Abner asara ngonzo mingi ndali ti tënë so Ishebaal atene. Nilaa lo kiri tënë, lo 
tene: “Mbi yeke mbo so ayeke mu gi peko ti azo ti Juda? Mbi sara nzoni be na azo 
ti da ti babâ ti mo Saul, na a-ita ti lo nga na amba ti lo ngbii asi laso. Mbi sara kue 
titene mo ti na maboko ti David pepe si laso mo ye ti bi tënë na li ti mbi ndali ti 
wali so? 

9Ye so KOTA GBIA adeba yanga ti lo ti sara na David, tongana mbi sara ni pepe, 
ayeke nzoni Nzapa asara ye ti ngangu mingi na mbi Abner! 

10 KOTA GBIA adeba yanga ti lo atene, fade lo yeke zi kua ti gbia na maboko ti 
azo ti sewa ti Saul si lo yeke zia David titene lo duti gbia na ndö ti Israel nga na 
ndö ti Juda, ti londo na Dan ngbii asi na Bersheba.” 

11Ishebaal alingbi ti kiri tënë na Abner pepe, ngbanga ti so lo sara mbeto ti Abner 
mingi. 

Abner akiri na peko ti David 

12Abner atokua azo na David ti tene na lo: “Kodro ni ayeke ti zo wa? Tongana mo 
yeda, mbi na mo, e sara mbuki si fade mbi mu maboko na mo titene azo ti Israel 
kue akiri na peko ti mo.” 

13David akiri tënë: “Nzoni! Fade mbi na mo, e yeke sara mbuki; me mbi hunda 
na mo gi ye oko: Kozo titene mbi na mo, e wara tere, ayeke nzoni mo tokua wali 
ti mbi Mikal, molenge ti Saul si.” 

14Na pekoni, David atokua azo na Ishebaal, molenge ti Saul ti tene na lo: “Kiri na 
mbi wali ti mbi Mikal so lani mbi vo lo na pito ngbangbo oko ti azo ti Filistii so.” 

15Ishebaal atokua si a mu Mikal na ndo ti koli ti lo Paltiel, molenge ti Laish. 

16Paltiel amu peko ti lo gi na toto ngbii lo si na Bahurim. Na ndo so, Abner atene 
na lo: “Hon kâ, kiri na ndo ti mo!” Paltiel akiri na ndo ti lo. 

17Abner atene tënë na akangba ti Israel atene: “Aninga so ala ye titene David aga 
gbia ti ala. 

18Fadeso, ala sara ye! Biani, KOTA GBIA atene na ndö ti David, atene: ‘Na lege ti 
David, zo ti kua ti mbi laa mbi yeke zi azo ti Israel, azo ti mbi na maboko ti azo ti 
Filistii nga na maboko ti awato ti ala kue.’ ” 

19Abner atene nga tënë na azo ti mara ti Benjamin. Na pekoni, Abner ague na 
Hebron si lo tene na David ye so azo ti Israel na azo ti Benjamin kue aleke na be 
ti ala ti sarango ni. 

20Abner na azo baleuse so amu peko ti lo ague, awara David na Hebron. David 
aleke matanga ti tengo kobe ndali ti Abner na azo so amu peko ti lo. 

21Abner atene na David: “Gbia ti mbi, mbi yeke gue ti bongbi azo ti Israel kue 
titene ala duti na gbe ti mo. Fade ala na mo ayeke sara mbuki si mo yeke le-gbia 
na ndö ti kodro ni kue tongana ti so be ti mo aye.” David azia lege na Abner si 
Abner akiri na siriri. 

Yoab afâ Abner 

22Kete na pekoni, Yoab na aturugu ti David alondo na bira si ala kiri. Ala ga na 
aye mingi so ala gbu na peko ti bira. Abner ayeke na Hebron na tere ti David 
mbeni pepe, ngbanga ti so David azia lege na lo si lo kiri na siriri. 

23So Yoab na aturugu ti lo kue asi awe, mbeni zo atene na Yoab: “Abner, molenge 
ti Ner aga na ndo ti gbia si gbia azia lege na lo, lo kiri na siriri.” 

24Yoab ague na ndo ti gbia si atene na lo: “Nyen laa mo sara so? Abner aga na 
ndo ti mo si mo zia lege na lo, lo kiri senge tongaso? 

25Mo hinga Abner, molenge ti Ner kue! Lo ga ti handa mo, ti hinga nda ti mo, ti 
hinga nga aye so kue mo yeke sara.” 

26So Yoab alondo na ndo ti David akiri awe, lo tokua azo na peko ti Abner. Azo 
ni amu lo kâ na du ti ngu ti Sira, akiri na lo; David ahinga tënë ni oko pepe. 

27So Abner akiri na Hebron awe, Yoab amu lo yeke, ala hon yongoro kete, na 
yanga ti gbagba ti gbata ni, mo baa mo tene, lo ye ti tene mbeni tënë na lo so abaa 
gi ala use. Kâ, Yoab akpo ya ti Abner, lo fâ lo ndali ti ita ti lo Asael so lani Abner 
afâ lo so. 

28Na ndembe so David ama tënë ni, lo tene: “Na dawa ti KOTA GBIA, ngbanga ti 
mene ti Abner, molenge ti Ner ayeke na ndö ti mbi pepe nga na ndö ti kodro-gbia 
ti mbi oko pepe. 

29Ayeke nzoni ngbanga ti mene ti Abner akiri na ndö ti Yoab na asewa ti lo kue! 
Na ya ti sewa ti lo, ayeke nzoni mbeni zo aduti daa lakue so kobela so ayeke yuru 
na lege ti tere ti koli wala ti wali ayuru na tere ti lo, wala mbeni zo so kobela ti 
buruma asara lo, wala mbeni koli so aga zo ti sarango kua ti awali, wala mbeni 
zo so akui kuâ ti yongoro zeme wala zo so kobe atia lo.” 

30Yoab na ita ti lo Abishai afâ Abner, ngbanga ti so Abner afâ lani ita ti ala Asael 
na ya ti bira ti Gabaon. 

31David atene na Yoab nga na azo so kue amu peko ti lo: “Ala suru bongo ti ala, 
ala yu agbagba bongo, ala toto kuâ ti Abner!” Ti gbia David, lo yeke tambula na 
peko ti kuâ ni. 

32A lu Abner na Hebron. Na yanga ti du ti kuâ ni, gbia ati na kota toto si azo ti 
kodro kue atoto nga. 

33Na pekoni, gbia aleke mbeni bia ti totongo kuâ ndali ti Abner, atene: “Ae, Abner 
alingbi fade ti kui kuâ tongana ti buba zo? 

34A kanga maboko ti mo pepe wala a kanga gere ti mo na ya ti zingiri ti bengba 
wen pepe. Kuâ ti mo ayeke tongana kuâ ti zo so azo ti sarango sioni afâ lo.” Azo 
ti kodro kue akiri atoto Abner. 

35Na pekoni, so ndo ade ti vuko pepe, azo ni aga na kobe na David. Me David 
adeba yanga ti lo, atene: “Tongana lâ ade ti kui pepe si mbi te mbeni ye wala 
mbeni kobe andu yanga ti mbi, ayeke nzoni Nzapa asara ye ti ngangu mingi na 
mbi.” 

36Azo ni kue ama tënë ti ye so si ala yeda na ni. Aye so kue gbia ayeke sara, ala 
yeda na ni. 

37Na lango ni so, azo ti Juda kue na azo ti Israel kue ahinga atene, gbia laa amu 
yanga pepe si a fâ Abner, molenge ti Ner. 

38Gbia atene na azo ti yangbo ti lo, atene: “Ala hinga atene mbeni makonzi, mbeni 
kota makonzi akui laso na Israel pepe? 

39A tuku mafuta na li ti mbi titene mbi ga gbia awe; me fadeso, ade mbi wara 
ngangu mingi pepe si akoli so iri ti mama ti ala ayeke Seruya ayeke azo ti sarango 
ngangu mingi ahon mbi. Ayeke nzoni KOTA GBIA akiri sioni na zo ti sioni alingbi 
na sioni ti lo.” 

2 Samuel 4 

Baana na Rekab afâ Ishebaal 

1So Ishebaal, molenge ti Saul ama a tene, Abner akui na Hebron awe, ngangu ti 
lo ahunzi kue si kota mbeto agbu azo ti Israel kue. 

2Ishebaal ayeke lani na akoli use na gbe ti lo so ala yeke amakonzi ti aturugu ti 
lo; iri ti mbeni ayeke Baana si iri ti mbeni ayeke Rekab. Ala yeke amolenge ti 
Rimon, zo ti gbata ti Beerot. – A baa Beerot tongana mbeni mbage ti sese ti 
Benjamin. 

3Azo ti Beerot akpe ague na Gitaim; ahale ti ala angba ti duti kâ ngbii asi laso. – 

4Andaa Jonatan, molenge ti Saul ayeke lani na mbeni molenge-koli so gere ti lo 
use kue abuba. Molenge ni ayeke na ngu oku na ndembe so ambeni zo alondo na 
Yizreel aga atene tënë ti kuâ ti Saul na ti Jonatan. Wali so ayeke bata molenge ni 
ayo lo ti kpe na lo. Na ya ti gbugburungo tere, molenge ni ati si gere ti lo abuba. 
Iri ti molenge ni ayeke Mefibaal. 

5Rekab na Baana, amolenge ti Rimon, zo ti gbata ti Beerot ague na ndo ti 
Ishebaal. Ala si kâ na bekombite na ngoi so ndo-wâ ayeke mingi. Ishebaal angba 
ti lango. 

6Ala li na ya ti da, mo baa mo tene, ala gue ti mu ble; ala koro ya ti lo, ala fâ lo. Na 
pekoni, Rekab na Baana akpe ahon. 

7So ala li fade na ya ti da ni, andaa Ishebaal ayeke lango na ndö ti gbogbo ti lo, 
ala kpo lo si ala fâ lo. Ala mu li ti lo si ala tambula bi bi bi ahon na lege so ague na 
Araba. 

8Ala mu li ti Ishebaal ague na ni na David na gbata ti Hebron si ala tene na gbia: 
“Baa li ti wato ti mo Ishebaal, molenge ti Saul so lani aye ti fâ mo so laa. 
Laso KOTA GBIA akiri peko ti sioni na Saul nga na ahale ti lo ndali ti mo awe.” 

9David akiri tënë na Rekab nga na ita ti lo Baana, amolenge ti Rimon, atene: 
“KOTA GBIA ayeke na fini, lo so lo zi mbi na ya ti kuâ! 

10 Zo so lani aga atene na mbi tënë ti kuâ ti Saul si lo baa ti lo, lo tene, nzoni sango 
laa lo tene na mbi so, mbi gbu lo si mbi fâ lo na Siklag. So futa ti lo ndali ti nzoni 
sango ni laa! 

11So fadeso asioni zo afâ mbeni zo ti mbirimbiri na ya ti da ti lo, na ndö ti gbogbo 
ti lo senge senge so, fade mbi yeke hunda mene ti lo na maboko ti ala pepe? Mbi 
yeke mingo ala na ndö ti sese ti ala pepe?” 

12David amu yanga na afini turugu ti lo ti fâ Rekab na Baana. Na pekoni, ala de 
amaboko na agere ti Rekab na Baana, ala kanga ala na nduzu na tere ti ndo so a 
yeke bata ngu daa na Hebron. Ala mu li ti Ishebaal, a lu na ya ti du ti kuâ ti Abner, 
na Hebron. 

2 Samuel 5 

David aga gbia ti Israel 
(1 Mbai 11.1-3) 

1Amara kue ti Israel aga na mbage ti David na Hebron si ala tene na lo: “E azo ti 
mara ti mo laa, e asewa ti mo laa. 

2So Saul ayeke ando gbia ti e so, mo laa mo yeke lakue na li ti azo ti Israel ti gue 
na ala na bira nga ti kiri na ala. KOTA GBIA atene na mo: ‘Mo laa mo yeke bata 
ande azo ti Israel, azo ti mbi; mo laa mo yeke ga makonzi ti azo ti Israel.’ ” 

3Tongaso, akangba ti Israel kue aga na mbage ti gbia David na Hebron. Kâ, lo na 
ala asara mbuki na dawa ti KOTA GBIA. Ala tuku mafuta na li ti David titene lo 
ga gbia ti Israel. 

4David ayeke na ngu baleota si lo ga gbia; lo sara ngu baleosio na kua ti gbia ni. 

5Na Hebron, lo le-gbia na ndö ti azo ti Juda ngu mbarambara na nze omene. Na 
Jérusalem, lo le-gbia na ndö ti azo ti Israel na azo ti Juda kue ngu baleota na ota. 

David amu gbata ti Jérusalem 
(1 Mbai 11.4-9; 14.1-2) 

6Gbia David na azo ti lo ague na Jérusalem ti tiri bira na azo ti Yebus so alango 
lani na sese ni. Ala tene na David: “Mo yeke li na ya ti gbata ti e pepe! Ataa 
awaziba, ataa azo ti bubango gere, ala yeke kanga lege na mo!” Tënë ni so aye ti 
tene: fade David ayeke mu gbata ni pepe. 

7Me David amu ngangu gbagba ti Sion, so ti tene Gbata ti David. 

8Na lango ni so, David atene: “Zo so ayeke fâ mbeni zo ti Yebus, zo so ayeke mu 
lege ti ngu so ayeke na gbe ti sese ti wara ala, azo ti bubango gere so nga na 

awaziba so be ti David ake ala…” Ndani laa azo atene: “Fade waziba na zo ti 
bubango gere ayeke li pepe na ya ti kota da ti Nzapa.” 

9David aduti na ya ti ngangu gbagba ni; ndani laa lo di iri ti gbata ni “Gbata ti 
David”. Lo sara ambeni gbagba angoro ni, ti londo na ndo so a iri ni Milo, ngbii 
asi na mbage ti ya ti gbata ni. 

10Ngangu ti David ayeke mai maingo, ngbanga ti so KOTA GBIA, Nzapa so ayeke 
na ndö ti dunia kue ayeke na lo. 

11Hiram, gbia ti Tir atokua azo na David; lo tokua nga akeke ti sedre, asarapande 
na azo ti surungo ya ti têne titene ala sara da na David. 

12David ahinga atene, KOTA GBIA laa azia lo gbia na li ti azo ti Israel si lo yeke 
sara titene komandema ti David ayeke gue guengo na nduzu ndali ti so azo ti 
Israel, azo ti KOTA GBIA. 

Amolenge so David adu ala na Jérusalem 
(1 Mbai 3.5-9; 14.3-7) 

13Na peko ti so David alondo na Hebron si lo si na Jérusalem awe, lo mu ambeni 
wali, ala so ayeke na kozo ndo na ala so ayeke na use ndo. Awali ni akiri adu na 
lo ambeni molenge-koli na ambeni molenge-wali. 

14Iri ti amolenge so awali ni adu na lo na Jérusalem ayeke so: Shamua, Shobab, 
Natan, Salomon, 

15Ibar, Elishua, Nefeg, Yafia, 

16Elishama, Eliada na Elifelet. 

David aso benda na ndö ti azo ti Filistii 
(1 Mbai 14.8-16) 

17So azo ti Filistii ama a tene, azo atuku mafuta na li ti David titene lo ga gbia ti 
azo ti Israel, ala kue ague ti gi ti gbu lo. David ama tënë ni si lo zu na ndo so 
ngangu gbagba ayeke na tere ni. 

18Azo ti Filistii asi si ala mu ndo so kue ayeke na popo-hoto ti azo ti Refa. 

19David ahunda KOTA GBIA, atene: “Alingbi mbi gue, mbi tiri bira na azo ti Filistii 
so? Fade mo yeke zia ala na maboko ti mbi?” KOTA GBIA akiri tënë na David: 
“Mo gue! Fade mbi yeke zia ala na maboko ti mo.” 

20David asi na Baal-Perasim; na ndo so laa lo fâ azo ti Filistii. Na pekoni, lo tene: 
“Na dawa ti mbi, KOTA GBIA asuru lege na popo ti awato ti mbi, tongana ti so 
ngu ayeke suru lege na ndo so azo aye ti kanga lege na ni.” Ndani laa azo adi iri 
ti ndo ni so Baal-Perasim. 

21Azo ti Filistii ni azia ayanda ti ala na ndo ni so. David na azo ti lo amu ague na 
ni. 

22Azo ti Filistii akiri ague ti tiri bira na ndo so ayeke na popo-hoto ti azo ti Refa, 
ala mu ndo ni kue. 

23David ahunda KOTA GBIA; KOTA GBIA atene: “Mo londo ge pepe ti tiri bira na 
ala; me mo hon na mbage ti peko ti ala si mo na ala atengbi tere na yanga ti gbako 
ti akeke ti mikokulie. 

24Tongana mo ma toto ti mbeni ye tongana toto ti gere ti zo na li ti akeke ni, 
ayeke nzoni mo sara hio, ngbanga ti so mbi KOTA GBIA, mbi hon kozo ti mo awe 
ti tiri bira na aturugu ti Filistii.” 

25David asara ye gi na peko ti yanga ti KOTA GBIA. Nilaa azo ti Israel afâ aturugu 
ti Filistii, ti londo na gbata ti Geba ngbii asi na gbata ti Gezer. 

2 Samuel 6 

David aye ti kiri na sanduku ti mbuki na Jérusalem 
(1 Mbai 13.1-14) 

1David akiri abongbi anzoni turugu ti Israel kue, wungo ti ala ayeke saki baleota. 

2David na aturugu so kue ayeke na tere ti lo ague na gbata ti Baala, na sese ti 
Juda. Ala gue kâ ti mu sanduku ti mbuki ti Nzapa; iri ti KOTA GBIA so ngangu ti 
lo ahon angangu kue ayeke na ndö ti sanduku ni, KOTA GBIA so ayeke duti na 
ndö ti asheruben so ayeke na ndö ti sanduku ni. 

3Sanduku ni ayeke na ya ti da ti Abinadab, na li ti hoto. A zia ni na ndö ti mbeni 
fini pusu ti abagara ti gue na ni. Uza na Ahio, amolenge ti Abinadab laa ayeke baa 
ndo na ndö ti tambula ti pusu ni. 

4Ala mu sanduku ni na ya ti da ti Abinadab so ayeke na li ti hoto, ala gue na ni. 
Na guengo ni, Ahio ayeke tambula na dawa. 

5David na azo ti Israel kue ayeke fa ngia ti ala na dawa ti KOTA GBIA. Ala yeke 
pika aye ti mozoko nde nde so a sara na keke ti sipre: akota kundi, akete kundi, 
akete ngo, asistre na awen so atoto. 

6So ala si na lakere ti Nakon awe, angba kete abagara asara titene sanduku ti 
mbuki ni ati. Uza ayoro maboko ti lo na mbage ti sanduku ni si lo gbu ni. 

7Ngonzo ti KOTA GBIA alondo na tere ti Uza. Nzapa afâ lo, ngbanga ti sarango ye 
ti buba ti lo. Lo kui gi na ndo so, na tere ti sanduku ti mbuki ti Nzapa ni. 

8Be ti David aso, ngbanga ti so KOTA GBIA apika Uza si lo kui. Nilaa a di iri ti ndo 
ni so Peres-Uza ngbii asi laso. 

9Na lango ni so mbeto ti KOTA GBIA asara David, lo tene: “Sanduku ti KOTA GBIA 
alingbi ti ga na ndo ti mbi tongana nyen?” 

10David ake ti gue na sanduku ti KOTA GBIA na ndo ti lo, na Gbata ti David. Me 
lo zia ni na da ti Obed-Edom, zo ti gbata ti Gat. 

11Sanduku ti mbuki ti KOTA GBIA angba nze ota na da ti Obed-Edom, zo ti Gat ni 
si KOTA GBIA asara tufa na ndö ti Obed-Edom, lo na sewa ti lo kue. 

Sanduku ti mbuki ti Nzapa asi na Jérusalem 
(1 Mbai 15.25–16.3) 

12Azo ague, atene na gbia David, atene: “Ndali ti sanduku ti mbuki ti 
Nzapa, KOTA GBIA asara tufa na ndö ti sewa ti Obed-Edom na aye ti lo kue.” 
Tongaso, David alondo, lo gue na da ti Obed-Edom, lo mu sanduku ti mbuki ti 
Nzapa si lo kiri na ni na Gbata ti David, na ngia na be. 

13So azo so ayo sanduku ti mbuki ti KOTA GBIA abi gere ti ala fani omene awe, 
David amu koli-bagara oko na mbeni kete bagara ti mafuta na sandaga na Nzapa. 

14David adodo na ngangu ti lo kue na dawa ti KOTA GBIA; lo yu bongo ti 
awayango-sandaga so a sara na len si ayeke tongana mapia-bongo. 

15David na azo ti Israel kue ague na sanduku ti mbuki ti KOTA GBIA na 
Jérusalem; ala yeke dekongo na ngia si ala yeke huru adidi. 

16Na ndembe so sanduku ti mbuki ti KOTA GBIA ayeke li na Gbata ti David, Mikal, 
molenge ti Saul ti wali ayeke baa ndo na le ti fenetere. Lo baa gbia David so ayeke 
huru na nduzu si lo yeke dodo na dawa ti KOTA GBIA. Na be ti Mikal, lo baa David 
tongana mbumbuse zo. 

17Na peko ti so ala ga na sanduku ti mbuki ti KOTA GBIA, ala zia ni na ndo so a 
leke ndali ni, na gbe ti da ti bongo so David aleke ndali ni. David amu asandaga 
so a yeke gbi ni kue na wâ nga na asandaga ti beoko na KOTA GBIA. 

18So David amu sandaga ni awe, lo sara tufa na ndö ti azo ni na iri ti KOTA GBIA 
so ngangu ti lo ahon angangu kue. 

19Na pekoni, lo kangbi kobe na azo kue, so ti tene azo ti Israel so ayeke gbani 
gbani so kue, akoli na awali, zo oko oko awara mapa oko, gba oko ti aholengo le 
ti date so akpa gatoo na gba oko ti aholengo le ti vinye. Na pekoni, zo oko oko 
akiri na da ti lo. 

20David akiri na da ti lo ti sara tufa na ndö ti azo ti da ti lo; me Mikal, molenge ti 
Saul ti wali ague, awara David na lege si lo tene na lo: “Laso, gbia ti Israel awara 
gonda mingi! Na le ti awali so ayeke sara kua na gbe ti azo ti gbia, gbia azi bongo 
na kate ti lo tongana mbeni senge zo!” 

21David akiri tënë na Mikal: “Na dawa ti KOTA GBIA laa mbi sara ye tongaso. Lo 
soro mbi si lo ye mbi ahon babâ ti mo na asewa ti mo kue; lo zia mbi kota zo na 
ndö ti azo ti Israel, azo ti lo. Na dawa ti KOTA GBIA laa mbi yeke ngba ti sara ngia. 

22Mbi ye ti kiri kete, mbi ye ti sara tere ti mbi kete na le ti mbi wani ahon ti so. Ti 
awali ti kua so mo tene tënë ti ala so, ala laa ayeke gonda mbi.” 

23Mikal, molenge ti Saul ti wali adu molenge pepe ngbii lo kui. 

2 Samuel 7 

Zendo ti Nzapa ndali ti David na ahale ti lo 
(1 Mbai 17.1-15) 

1So gbia David aduti na yangbo ti lo awe si KOTA GBIA azi lo na maboko ti awato 
ti lo so angoro kodro ti lo si lo duti kpoo, 

2gbia atene na wayanga-Nzapa Natan: “Baa, mbi yeke lango ti mbi na ya ti da so 
a sara ni na keke ti sedre, me sanduku ti mbuki ti Nzapa ayeke lango na gbe ti da 
ti bongo.” 

3Natan akiri tënë na gbia, atene: “Ye so mo leke na be ti mo ti sara, ayeke nzoni 
mo sara ni, ngbanga ti so KOTA GBIA ayeke na mo.” 

4Na bi ni so, tënë ti KOTA GBIA asi na Natan, atene: 

5“Gue mo tene na David, zo ti kua ti mbi, mo tene: Tënë so KOTA GBIA atene 
ayeke so: ‘Mo laa mo yeke sara da na mbi titene mbi lango daa? 

6Na lango so mbi sara si azo ti Israel asigigi na sese ti Ezipte ngbii asi laso, mbi 
de mbi lango na ya ti mbeni da pepe; me na ya ti tambula ti mbi, mbi yeke lango 
gi na gbe ti da ti bongo. 

7Na ngoi so kue mbi na azo ti Israel kue, e tambula, mbi mu amakonzi ti amara ti 
Israel ti fa lege na azo ti Israel, azo ti mbi. Laoko mbi gboto mê ti mbeni makonzi, 
mbi tene: Ngbanga ti nyen si mo sara na mbi da pepe na keke ti sedre?’ 

8Ti fadeso, mo tene na David, zo ti kua ti mbi, mo tene: Tënë so KOTA GBIA so 
ayeke na ndö ti dunia kue atene ayeke so: ‘Mbi laa mbi mu mo na ya ti ngonda, 
na peko ti ataba na angasa titene mo ga kota zo na ndö ti azo ti mbi, azo ti Israel. 

9Na ndo so kue mo gue daa, mbi yeke fade na mo, mbi fâ awato ti mo kue na 
dawa ti mo. Fade mbi yeke sara titene iri ti mo awu tongana ti akota zo ti sese 
so. 

10Mbi yeke mu mbeni ndo na azo ti Israel, azo ti mbi; mbi yeke zia ala na ndo ni 
so titene ala duti daa si mbeni ye ayingi ala pepe, titene ambeni mara so ayeke 
na sioni pialo akiri ti sara ngangu na ala tongana ti kozoni pepe. 

11Ti londo na lango so mbi zia awafango-ngbanga ti sara komandema na ndö ti 
azo ti Israel, azo ti mbi, mbi tumba awato ti mo kue si mo wara lege ti duti kpoo. 
KOTA GBIA atene na mo lani atene, lo laa lo yeke sara da ndali ti mo. 

12 Tongana ngoi ti mo alingbi awe titene mo gue ti wara akotara ti mo, fade mbi 
yeke mu mbeni hale ti mo, so ti tene lo so mo du lo, titene lo ga gbia. Mbi yeke 
sara titene lengo-gbia ti lo akpengba. 

13Lo laa lo yeke sara da ndali ti mbi; mbi yeke sara titene lengo-gbia ti lo 
akpengba kpu na kpu. 

14 Fade mbi yeke duti babâ ti lo si lo yeke duti molenge ti mbi. Tongana lo sara 
sioni, mbi yeke pika lo na zaza tongana ti so babâ ayeke pika molenge ti lo. 

15 Me a yeke zi nzoni be ti mbi na lo pepe, tongana ti so mbi zi nzoni be ti mbi na 
Saul so mbi zi lo na dawa ti mo. 

16Mbeni hale ti mo ayeke le-gbia na peko ti mo kpu na kpu. Biani, lengo-gbia ti 
asewa ti mo ayeke kpengba kpu na kpu.’ ” 

17Natan atene na David peko ti aye so kue KOTA GBIA afa na lo na ya ti mbeni ye 
tongana bango-li. 

Sambela ti David 
(1 Mbai 17.16-27) 

18Gbia David ague, aduti na dawa ti KOTA GBIA si lo tene: “Kota Gbia NZAPA, 
mbi yeke zo wa? Asewa ti mbi ayeke zo wa si mo mu mbi, mo zia mbi na ndo so? 

19Kota Gbia NZAPA, ye ni akiri alingbi na le ti mo pepe. Tongaso, mo kiri mo mu 
zendo ndali ti ahale ti mbi ndali ti angoi so ayeke ga gbanda. Kota Gbia NZAPA, 
so ayeke mbeni fango ye so alondo na zo? 

20Tënë ti nyen laa, mbi David, mbi lingbi ti kiri ti tene na mo Kota Gbia NZAPA? 
Ti mo, mo hinga mbi, zo ti kua ti mo awe. 

21Ndali ti tënë ti mo nga na lege ti ye so be ti mo aye, mo sara akota ye so kue ti 
fa ni na mbi. 

22Kota Gbia NZAPA, mo yeke kota; mbeni nzapa ti lingbi na mo ayeke daa pepe. 
Na ya ti atënë so kue e ma, e ma a tene, mbeni nzapa tongana mo ayeke daa pepe, 
gi mo oko. 

23Mbeni mara oko na ndö ti sese so alingbi na azo ti Israel, azo ti mo, ayeke daa? 
Mo gue, mo zi azo ti Israel na gbe ti ngbaa ti azo ti Ezipte ti sara si ala ga azo ti 
mo. Ambeni nzapa asara tongaso ndali ti azo ti ala awe? Mo sara si iri ti azo ti mo 
awu na lege ti akota ye nga na aye ti dongo be so mo sara na ya ti kodro ti mo, 
na dawa ti azo ti mo so mo zi ala na Ezipte; mo zi ala na maboko ti ambeni mara 
nga na maboko ti anzapa ti amara ni, ti sara si ala ga azo ti mo. 

24Mo zia azo ti Israel titene ala duti mbirimbiri azo ti mo kpu na kpu; ti mo KOTA 
GBIA, mo ga Nzapa ti ala. 

25Fadeso, KOTA GBIA Nzapa, tënë so mo tene lani na ndö ti mbi nga na ndö ti 
ahale ti mbi, ayeke nzoni mo sara si tënë ni aluti kpu na kpu. Sara ye alingbi na 
tënë ti mo. 

26Ayeke nzoni azo agonda iri ti mo kpu na kpu, ala tene: ‘KOTA GBIA so ngangu 
ti lo ahon angangu kue, lo yeke Nzapa ti Israel.’ Sara si lengo-gbia ti ahale ti mbi, 
zo ti kua ti mo, akpengba. 

27Biani, KOTA GBIA so ngangu ti lo ahon angangu kue, Nzapa ti Israel, mo wani, 
mo tene na mbi, mo tene, fade ahale ti mbi ayeke le-gbia na peko ti mbi. Nilaa be 
ti mbi awara ngangu ti sara sambela so. 

28Fadeso Kota Gbia NZAPA, mo laa mo yeke Nzapa, tënë ti mo ayeke taa-tënë; 
mo tene tënë ti nzoni ye so na mbi awe! 

29Fadeso, ayeke nzoni mo sara tufa na ndö ti ahale ti mbi, tongaso si ala ngba 
kpu na kpu na dawa ti mo. Biani, mo Kota Gbia NZAPA laa mo tene tënë si na lege 
ti tufa ti mo, ahale ti mbi awara tufa kpu na kpu!” 

2 Samuel 8 

David aso benda na ndö ti awato ti lo 
(1 Mbai 18.1-13) 

1Na pekoni, David ahon ndö ti azo ti Filistii na bira, lo zia kamene na le ti ala. Lo 
zi na maboko ti ala komandema so ala yeke sara na ndö ti akodro so angoro ala. 

2Lo hon nga ndö ti azo ti Moab na bira, lo zia ala, ala lango na sese, lo diko ala si 
na popo ti azo ota, lo fâ azo use si lo zia oko; lo sara gi tongaso ngbii asi na ndani. 
Nilaa azo ti Moab aga azo ti gbe ti David si ala yeke futa lapo na lo. 

3David ahon nga ndö ti Hadadezer, molenge ti Rehob, gbia ti Soba. Na ndembe 
ni, Hadadezer atara ti kiri ti mu akodro so ayeke na tere ti bale ti Efrate. 

4David agbu aturugu 1 700 so ayeke kpe na ambarata nga na asenge turugu 20 
000. Lo fâ akamba ti gere ti ambarata so kue ayeke kpe na pusu, me lo bata 
ambeni mbarata ni 100 ndali ti lo wani. 

5Azo ti Sirii so aduti na Damas aga ti mu maboko na Hadadezer, gbia ti Soba; me 
David ahon ndö ti ala na bira si lo fâ ala 22 000. 

6David azia agovoronere na ndö ti ala, ala ga azo ti gbe ti lo si ala yeke futa lapo 
na lo. KOTA GBIA asara si David aso benda na ndö ti awato ti lo na ndo so kue lo 
yeke gue daa. 

7David amu avala ti aturugu ti Hadadezer so a sara na lôro si lo gue na ni na 
Jérusalem. 

8David amu nga gba ti bengba wen so ayeke na Beta nga na Berotai, agbata use 
ti kodro-gbia ti Hadadezer. 



620 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

9Tou, gbia ti Hamat ama a tene, David ahon ndö ti aturugu kue ti Hadadezer, na 
bira. 

10Lo tokua molenge ti lo ti koli Yoram na David, ti bara lo na ti gonda lo, ngbanga 
ti so lo sara bira na Hadadezer si lo hon ndö ti lo. Biani, Hadadezer ayeke wato 
ti Tou. Yoram amu aye so a sara ni na wen ti nginza, na lôro nga na bengba wen 
ague na ni na David. 

11Gbia David azia aye so nde ndali ti KOTA GBIA, tongana ti so lo zia lani nde wen 
ti nginza nga na lôro so lo gbu na maboko ti amara so kue lo kinda ala: 

12azo ti Sirii, ti Moab, ti Amon, ti Filistii na ti Amalek, nga na ambeni ye so lo gbu 
na peko ti bira na maboko ti Hadadezer, molenge ti Rehob, gbia ti Soba. 

13Na lege so laa iri ti David awu ahon ndoni. So David ahon ndö ti azo ti Sirii awe, 
na kiringo ti lo, lo fâ azo ti Edom 18 000 na popo-hoto ti Ingo. 

14Lo zia agovoronere na ndö ti azo ti Edom; na sese ti Edom kue, lo zia 
agovoronere si ala kue aga azo ti gbe ti David. KOTA GBIA asara si David aso 
benda na ndö ti awato ti lo na ndo so kue lo yeke gue daa. 

Iri ti akota zo ti kua ti David 
(1 Mbai 18.14-17) 

15David ale-gbia na ndö ti azo ti Israel kue; lo fâ ngbanga ti azo ti lo kue na legeni 
mbirimbiri. 

16Yoab, so iri ti mama ti lo ayeke Seruya laa ayeke makonzi ti aturugu; Yoshafat, 
molenge ti Ahilud ayeke zo ti wabatango-ambeti. 

17Sadok, molenge ti Ahitub, lo na Ahimelek, molenge ti Abiatar ayeke awayango-
sandaga; Seraya ayeke wakuasu. 

18Benaya, molenge ti Yoyada ayeke makonzi ti azo ti Kereti na ti Peleti, azo ti 
batango gbia; amolenge ti David ayeke nga awayango-sandaga. 

2 Samuel 9 

David ayamba Mefibaal na ndo ti lo 

1Mbeni lâ, David ahunda ndo, atene: “Mbeni zo ti sewa ti Saul angba na fini pepe? 
Mbi ye ti sara nzoni be na lo ndali ti Jonatan.” 

2Andaa mbeni koli so iri ti lo Siba ayeke sara ando kua na da ti Saul. Azo ague, 
amu lo, aga na lo na David. Gbia ahunda lo, atene: “Mo Siba laa?” Lo kiri tënë: 
“Een, mbi zo ti kua ti mo laa.” 

3Gbia ahunda lo, atene: “Mbeni zo ti sewa ti Saul angba na fini pepe titene mbi 
sara nzoni be na lo tongana ti so Nzapa ayeke sara ka na azo so?” Siba akiri tënë 
na gbia: “Mbeni molenge ti Jonatan so gere ti lo use kue abuba ayeke daa.” 

4Gbia ahunda Siba, atene: “Lo yeke na ndo wa?” Siba akiri tënë na gbia, atene: 
“Lo yeke lango na ndo ti Makir, molenge ti Amiel, na kodro ti Lo-Dabar.” 

5Gbia David atokua Siba na kodro ti Lo-Dabar ti mu lo ti ga na lo. 

6So Mefibaal, molenge ti Jonatan, tara ti Saul asi na ndo ti David awe, lo ti lo kpo 
li ti lo na sese na gbe ti David. David atene: “Mo Mefibaal laa?” Mefibaal akiri 
tënë: “Mbi zo ti kua ti mo laa.” 

7David atene na lo: “Sara mbeto pepe; ndali ti babâ ti mo Jonatan, mbi ye ti sara 
nzoni be na mo. Fade mbi yeke kiri na mo asese so kue ayeke ti ata ti mo Saul; 
fade mo yeke te kobe lakue na meza ti mbi.” 

8Mefibaal akuku, akpo li ti lo na sese, lo tene: “Mbi yeke zo wa titene gbia abaa 
ndo na mbage ti mbi, mbi so mbi kpa kuâ ti mbo so?” 

9Gbia airi Siba, zo ti kua ti Saul si atene na lo: “Mbi mu aye so kue ayeke ti wa ti 
mo Saul na ti asewa ti lo kue na tara ti lo Mefibaal awe. 

10Mo, na amolenge ti mo, na azo ti kua ti mo, fade ala yeke fâ yaka ndali ti lo; ala 
yeke bongbi ale ti kobe ti yaka ni, ala ga na ni, tongaso si tara ti wa ti mo awara 
kobe ti tengo ni. Me ti Mefibaal, lo yeke te kobe lakue na meza ti mbi.” Siba ayeke 
na amolenge-koli baleoko na oku, azo ti kua baleuse. 

11Siba atene na gbia: “Aye so kue gbia amu yanga na mbi ti sarango ni, fade mbi 
zo ti kua ti mo, mbi yeke sara ni. Me ti Mefibaal, lo yeke te ka kobe na meza ti 
mbi, ngbanga ti so lo yeke ata ti Saul.” 

12Mefibaal ayeke na mbeni kete molenge-koli, iri ti lo ayeke Mika. Azo so kue 
ayeke lango na da ti Siba ayeke sara kua na Mefibaal. 

13Ndali ti so gere ti Mefibaal use kue abuba, lo duti na Jérusalem, tongaso si lo 
lingbi ti gue lakue ti te kobe na meza ti gbia. 

2 Samuel 10 

A zia kamene na le ti akota zo ti kua ti David 
(1 Mbai 19.1-5) 

1Na pekoni, gbia ti azo ti Amon akui; molenge ti lo Hanun aga gbia na peko ti lo. 

2David atene: “Mbi ye ti sara nzoni be na Hanun, molenge ti Nahash tongana ti 
so babâ ti lo asara ando nzoni be na mbi.” Nilaa David atokua azo ti kua ti lo ti 
kangbi mua na lo ndali ti kuâ ti babâ ti lo. So azo ti kua ti David asi na kodro ti 
azo ti Amon awe, 

3akota zo ti kodro ti Amon atene na Hanun, wa ti ala: “Mo baa ti mo, mo tene, 
David aye ti ne kuâ ti babâ ti mo si lo tokua azo ti kangbi mua na mo so? Lo tokua 
azo ti lo so ti tambula, ti bembe ndo na ya ti gbata ni si mbeni lâ, ala mu ni pepe?” 

4Tongaso, Hanun agbu azo ti kua ti David, lo kio mbage ti kua ti yanga ti ala, lo fâ 
bongo ngbii asi na ngbonda ti ala si lo tumba ala. 

5A tene tënë ni na David; lo tokua azo ti wara ala, ngbanga ti so kamene ahon 
ndö ti ala. Gbia David atokua yanga na ala, atene: “Ala ngba na Jéricho ngbii kua 
ti yanga ti ala asigigi si fade ala kiri na kodro.” 

Bira na azo ti Amon nga na azo ti Sirii 
(1 Mbai 19.6-19) 

6Azo ti Amon ahinga atene, ala ga sioni na le ti David awe. Ala futa aturugu 20 
000 ti Sirii ti Bet-Rehob nga na ala ti Soba; aturugu ti gbia Maaka 1 000 na ala ti 
Tob 12 000. 

7So David ama tënë ni, lo tokua Yoab, lo na akpengba turugu. 

8Azo ti Amon asigigi, ala leke tere ti ala na yanga ti gbata ni ti sara bira. Azo ti 
Sirii so alondo na Soba na ala ti Bet-Rehob, na aturugu ti Tob na ala ti Maaka 
aluti ti ala nde na ya ti ngonda. 

9Yoab ahinga atene, ambeni zo ti bira ni aluti na dawa ti lo ti tiri na lo si ambeni 
aluti na peko ti lo. Lo soro akpengba turugu na popo ti azo ti Israel si lo zia ala ti 
tiri bira na aturugu ti Sirii. 

10Lo zia tanga ti aturugu ni na maboko ti ita ti lo Abishai; lo zia lo, lo luti le na le 
na azo ti Amon. 

11Yoab atene: “Tongana azo ti Sirii ahon ndö ti mbi, fade mo yeke ga ti mu 
maboko na mbi. Me tongana azo ti Amon laa ahon ndö ti mo, fade mbi yeke ga ti 
mu maboko na mo. 

12Mo gbu ngangu, e sara ye ti koli ndali ti azo ti e nga ndali ti agbata ti Nzapa ti 
e. Ayeke nzoni KOTA GBIA asara ye so be ti lo aye.” 

13Yoab na aturugu ti lo ague na dawa ti azo ti Sirii ti tiri bira na ala; azo ti Sirii ni 
akpe na dawa ti lo. 

14So azo ti Amon abaa so azo ti Sirii akpe awe, ala nga, ala kpe na dawa ti Abishai 
si ala kiri na ya ti gbata ti ala. Tongaso, Yoab azia lege ti tiringo bira na azo ti 
Amon si lo kiri na Jérusalem. 

15So azo ti Sirii abaa so azo ti Israel ahon ndö ti ala na bira awe, ala bongbi 
aturugu ti ala kue. 

16Hadadezer atokua ndo ti bongbi azo ti Sirii, ala so ayeke na mbage ti kota ngu 
ti Efrate. Azo ti Sirii ni asi na Helam. Zo so ayeke na li ti ala ayeke Shobak, 
makonzi ti aturugu ti Hadadezer. 

17A tene tënë ni na David; lo bongbi aturugu ti Israel kue, lo na ala afâ ngu ti 
Jourdain si ala si na Helam. Azo ti Sirii aleke tere ti ala abaa le na David tiri bira 
na lo. 

18Me azo ti Sirii agbu le ni pepe si ala kpe na dawa ti azo ti Israel. David na 
aturugu ti lo afâ azo ti kpengo na apusu ti mbarata ti azo ti Sirii 700, azo ti kpengo 
na mbarata 40 000. Lo zia ka na tere ti Shobak, makonzi ti aturugu ti Sirii si lo 
kui gi na ndo so. 

19So agbia so kue ayeke na gbe ti gbia Hadadezer abaa so azo ti Israel ahon ndö 
ti ala na bira awe, ala leke tënë ti siriri na azo ti Israel si ala duti na gbe ti azo ti 
Israel ni. Mbeto ti kiri ti mu maboko na azo ti Amon asara azo ti Sirii. 

2 Samuel 11 

David na Batsheba 

1 Na tongo nda ti ngu, na ngoi so agbia ayeke gue ka ti tiri bira, David atokua 
Yoab, na aturugu ti kota kamba nga na aturugu ti Israel kue ti fâ azo ti Amon, ti 
ngoro Raba, li-kodro ni ti mu ni na bira. Me David angba ti lo na Jérusalem. 

2Mbeni lâ, na lakui, David alondo na ndö ti gbogbo ti lo, lo yeke fono na mbeni 
ndo so a leke na li ti da ti lo si azo ayeke duti daa. Kâ, lo baa mbeni wali so ayeke 
sukula ngu; wali ni apendere mingi. 

3David atokua azo ti hunda tënë na ndö ti wali so. Azo atene na lo: “So Batsheba, 
molenge ti Eliam, wali ti Urii, zo ti mara ti Het laa.” 

4David atokua azo ti ga na wali ni. Wali ni aga na da ti lo si lo lango na lo; na 
pekoni, wali ni akiri na da ti lo. Andaa lo sukula fade sioni na tere ti lo na peko ti 
so lo baa ya ti lo. 

5Batsheba amu ngo. Lo tokua ndo na David, lo tene: “Mbi yeke na ngo.” 

6Tongaso, David atokua ndo na Yoab, atene: “Tokua na mbi Urii, zo ti mara ti 
Het.” Yoab atokua lo na David. 

7So Urii asi na dawa ti David, David ahunda lo, atene: “Yoab na tanga ti azo ni 
ayeke daa? Bira ni kâ ayeke tongana nyen?” 

8Na pekoni, David atene na Urii: “Gue na da ti mo, mo wu tere ti mo kete si.” Urii 
alondo na ndo ti gbia asigigi si na pekoni, gbia atokua mbeni kadoo na lo. 

9Me Urii alango na yanga ti yangbo, na ndo so aturugu ti batango gbia kue ayeke 
lango daa; lo gue na da ti lo pepe. 

10Azo ague, atene tënë ni na David, atene: “Urii ague na da ti lo pepe.” David 
atene na Urii: “Mo londo na yongoro ndo laa mo ga so pepe? Ngbanga ti nyen laa 
mo gue na da ti mo pepe?” 

11Urii akiri tënë na David, atene: “Sanduku ti mbuki ti KOTA GBIA, aturugu ti 
Israel na ala ti Juda kue ayeke lango na gbe ti da ti bongo. Makonzi ti aturugu 
Yoab na aturugu ti lo ti kota kamba ayeke lango na ya ti ngonda si mbi, mbi gue 
ti mbi na da ti mbi ti te kobe, ti nyon ye, ti lango na tere ti wali ti mbi? Gbia ayeke 
na fini! Mbi yeke sara mara ti ye tongaso laoko pepe.” 

12David atene na Urii: “Ngba mo lango na ndo so laso si; kekereke mbi yeke zia 
lege na mo ti gue.” Nilaa Urii angba na Jérusalem na lango ni so ngbii asi na ndade 
ni. 

13David atisa Urii ti te kobe na ti nyon ye; lo mu samba na Urii ahon ndoni. Me 
na lakui ni, Urii ague, alango na ndo so aturugu ti batango gbia ayeke lango daa; 
lo gue na da ti lo pepe. 

14Na ndade ni, David asu mbeti na Yoab, lo tokua ni na maboko ti Urii. 

15Lo su na ya ti mbeti ni, lo tene: “Ala zia Urii na mbeni ndo so bira ayeke kporo 
daa ngangu; ala kiri ti ala na peko, ala zia gi lo oko si awato apika lo afâ lo.” 

Kuâ ti Urii, koli ti Batsheba 

16Yoab abaa gbata ni nzoni awe, gbata so a ngoro ni na bira awe. Lo zia Urii na 
ndo so lo hinga lo tene, akpengba turugu ti awato ayeke daa. 

17Azo ti gbata ni asigigi ti tiri bira na Yoab. Ala fâ ambeni turugu na ambeni 
turugu ti kota kamba ti David. Ala fâ nga Urii, zo ti mara ti Het. 

18Yoab atokua mbeni zo na David ti fa na lo peko ti aye so kue asi na ya ti bira ni. 

19Lo tene na zo ti tokua ni, lo tene: “Tongana mo fa peko ti tënë ti bira ni na gbia 
awe, 

20tongana lo sara ngonzo, lo tene: ‘Ala gue nduru na gbata ni kâ ti tiri bira 
ngbanga ti nyen? Ala hinga pepe atene, azo ayeke luti na ndö ti gbagba si ayeke 
bi aye ti bira? 

21 Zo wa laa afâ Abimelek, molenge ti Yerubaal so? Ayeke mbeni wali pepe? Wali 
ni abi kota têne na li ti gbagba, ati na ndö ti lo si lo kui na gbata ti Tebes! Ala gue 
nduru na tere ti gbagba ni ngbanga ti nyen?’ Tongana gbia atene na mo tongaso, 
fade mo yeke tene na lo, mo tene: ‘Turugu ti mo ti kota kamba Urii, zo ti mara ti 
Het nga akui.’ ” 

22Zo ti tokua ni ague, atene na David peko ti tënë ti aye so kue Yoab atene na lo. 

23Lo tene na David: “Ngangu ti azo ni ahon ti e. Ala sigigi na ya ti gbata ni ti ga na 
tere ti e, me e pusu ala na peko ngbii e si na yanga ti gbata ni. 

24Azo ti pikango kokora aluti na li ti gbagba ni si ala pika le ti kokora na ndö ti 
azo ti mo. Gi tongaso laa ambeni turugu ti mo ti kota kamba akui; Urii, zo ti mara 
ti Het nga akui.” 

25David atene na zo ti tokua ni: “Gue mo tene na Yoab, mo tene: ‘Ye so asi so, 
ayeke nzoni mo zia be ti mo na ndö ni mingi pepe. Na ya ti bira kue, kuâ ayeke 
kui ka mbage na mbage. Ayeke nzoni mo sara kue ti sara bira na gbata ni, mo 
buba ni kue.’ Ti mo, zo ti tokua ni, mo mu ngangu na be ti lo.” 

26So Batsheba, wali ti Urii ama a tene, koli ti lo akui awe, lo sara mua ti lo. 

27Me so lango ti sarango mua ni ahunzi awe, David atokua titene a ga na 
Batsheba si lo zia lo na da ti lo. Lo ga wali ti lo si lo du molenge-koli na lo. 

Natan afa sioni ti David na lo 

Me ye so David asara so anzere na KOTA GBIA pepe. 

2 Samuel 12 

1 KOTA GBIA atokua wayanga-Nzapa Natan na David. Natan ague, awara lo si 
atene na lo: “Na ya ti mbeni kodro, akoli use ayeke daa; mbeni ayeke zo ti 
mosoro, mbeni ayeke zo ti mawa. 

2Zo ti mosoro ni ayeke na ataba na abagara mingi. 

3Zo ti mawa ni ayeke gi na kete taba oko so lo vo vongo. Lo yeke bata taba ni na 
da ti lo si taba ni na amolenge ti lo akono legeoko. Taba ni ayeke te gi kete kobe 
so zo ti mawa ni ayeke te, taba ni ayeke nyon gi kete ngu so zo ti mawa ni ayeke 
nyon, taba ni ayeke lango na ya ti maboko ti wa ti lo. Taba ni aga tongana 
molenge ti lo ti wali. 

4Mbeni lâ, mbeni gene asi na da ti zo ti mosoro ni. Lo ke ti gbu mbeni taba ti lo 
oko wala mbeni bagara ti lo oko ti fâ ti to na gene so aga na da ti lo so. Me lo gbu 
kete taba ti zo ti mawa ni si lo fâ lo, lo to na gene so aga na da ti lo so.” 

5Ngonzo agbu David mingi na tere ti koli so. Lo tene na Natan: “KOTA GBIA ayeke 
na fini! Koli so asara ye so alingbi na kuâ. 

6So lo baa mawa ti mba ti lo pepe so, ayeke nzoni lo futa ataba osio na mba ti lo 
ni.” 

7Natan atene na David: “Koli so asara ye so, mo laa! Baa, tënë so KOTA GBIA, 
Nzapa ti Israel atene ayeke so: ‘Mbi laa mbi tuku mafuta na li ti mo titene mo ga 
gbia ti Israel. Mbi nga laa mbi zi mo na maboko ti Saul. 

8Mbi zia sewa ti wa ti mo na maboko ti mo. Mbi zia nga awali ti wa ti mo na kate 
ti mo. Azo ti Israel na azo ti Juda kue ayeke na gbe ti mo; so kue alingbi na mo 
pepe? Mbi lingbi ti zia mbeni ye daa tongana mo ye. 

9Ngbanga ti nyen si mo baa tënë ti mbi, KOTA GBIA, tongana mbumbuse ye si 
mo sara ye so anzere na mbi pepe so? Mo fâ Urii, zo ti mara ti Het. Mo laa mo 
sara kue titene azo ti mara ti Amon afâ lo. Na pekoni, mo mu wali ti lo ti ga wali 
ti mo. 

10Ti fadeso, tënë ti fango zo ayeke ngba lakue na ya ti da ti mo, ngbanga ti so mo 
baa mbi tongana mbumbuse ye si mo mu wali ti Urii, zo ti mara ti Het si lo ga 
wali ti mo. 

11 Tënë so KOTA GBIA atene ayeke so: Mbi yeke sara titene mbeni ye ti sioni 
alondo na da ti mo wani si awara mo. Fade mbi yeke mu awali ti mo na le ti mo 
ti mu na mbeni koli so mo hinga lo nzoni; koli ni ayeke lango na awali ti mo na 
kota lâ. 

12Biani, mo sara ti mo ye ni na hondengo ni. Ti mbi, mbi yeke sara ye ni na kota 
lâ, na le ti azo ti Israel kue.’ ” 

13David atene na Natan: “Mbi sara siokpari so ake KOTA GBIA awe.” Natan akiri 
tënë na David, atene: “KOTA GBIA azi siokpari na li ti mo awe; mo yeke kui pepe. 

14Me ye oko, mo bi buba na tere ti KOTA GBIA, nilaa molenge so a du lo na mo so 
ayeke kui.” 

15Na pekoni, Natan akiri na da ti lo. 

Molenge ti Batsheba akui 

Molenge so wali ti Urii adu na David so, KOTA GBIA apika lo na kobela. 

16David avoro Nzapa ndali ti molenge ni, lo ke kobe ti sambela. Na bi, na da ti lo, 
lo yeke lango gi na sese. 

17Akota zo ti da ti lo atene na lo ti lango na sese pepe; me lo ke, lo ke nga ti te 
kobe na ala. 

18Na lango mbarambara ni, molenge ni akui. Azo ti kua ti David asara mbeto ti 
tene tënë ti kuâ ni na lo. Ala tene na popo ti ala: “So molenge ni angba na fini so, 
e tene tënë na lo gbaa, lo ma e pepe. Ka so molenge ni akui awe so, fade e tene 
tënë ni na lo tongana nyen? Lo lingbi ti sara mbeni ye ti sioni!” 

19So David abaa azo ti kua ti lo ayeke tene tënë na gbe ti go ti ala na popo ti ala, 
lo hinga lo tene, molenge ni akui awe. Nilaa lo hunda ala, lo tene: “Molenge ni 
akui awe?” Ala kiri tënë na lo: “Een, lo kui awe.” 

20Tongaso, David alondo na sese, lo sukula ngu, lo sara yombo na tere ti lo, lo 
sanze abongo ti lo. Na pekoni, lo gue na ya ti da ti KOTA GBIA ti voro lo. So lo kiri 
na da ti lo awe, lo hunda titene a ga na lo kobe lo te. 

21Azo ti kua ti lo ahunda lo: “Nyen laa mo sara tongaso so? So lani molenge ni 
angba na fini so, mo ke ti te kobe si mo yeke toto; so molenge ni akui awe so, mo 
londo, mo te kobe!” 

22David atene: “So lani molenge ni angba na fini, mbi ke ti te kobe si mbi toto, 
ngbanga ti so mbi tene na be ti mbi, mbi tene: ‘Mbi hinga pepe, wala KOTA GBIA 
ayeke baa mawa ti mbi si molenge ni ayeke kui pepe.’ 

23Me so lo kui awe so, mbi yeke kiri ti ke kobe ngbanga ti nyen? Mbi lingbi ti sara 
si lo kiri na fini? Mbi laa mbi yeke gue ande ti wara lo; me lo laa lo yeke ga na 
mbage ti mbi pepe.” 

Dungo Salomon 

24David ague, ade be ti wali ti lo Batsheba. Lo na lo abongbi. Batsheba adu 
molenge-koli si David adi iri ti lo Salomon. KOTA GBIA aye molenge ni. 

25KOTA GBIA amu yanga na wayanga-Nzapa Natan ti zia iri na ndö ti molenge ni. 
Nilaa Natan adi iri ti molenge ni Yedidia, so ti tene “KOTA GBIA aye lo”. 

David amu gbata ti Raba 
(1 Mbai 20.1-3) 

26Yoab atiri bira na azo ti Raba, li-kodro ti azo ti Amon; lo mu vaka so gbia ni 
ayeke lango daa. 

27Lo tokua azo na David, lo tene: “Mbi tiri bira na azo ti Raba, mbi mu vaka so a 
yeke bata ka ngu daa so awe. 

28Fadeso, ayeke nzoni mo bongbi tanga ti aturugu kue, mo ga, mo ngoro gbata ti 
Raba ni, mo mu ni na bira. Tongaso pepe, tongana mbi mu ni, azo ayeke gonda 
iri ti mbi ndali ni.” 

29David abongbi aturugu ni kue si lo gue na gbata ti Raba, lo tiri bira na azo ni si 
lo mu gbata ni. 

30David azi kpoto so ayeke na li ti nzapa ti azo ti Amon, so iri ti lo ayeke Milkom. 
A leke kpoto ni na lôro so nengo ni alingbi na kilo baleota; mbeni têne ti ngangu 
ngere ayeke na tere ni. A zia têne ni na tere ti kpoto ti gbia David. Aye so lo gbu 
na peko ti bira na ya ti gbata ni si lo gue na ni ayeke mingi. 

31David amu azo ti gbata ni ague na ala; lo mu na ala angangu kua ti sarango ni. 
Ambeni ayeke suru akeke, ambeni ayeke de tere ti atêne, ambeni ayeke de akeke, 
ambeni ayeke do ya ti potopoto ti sara na biriki. David asara mara ti ye tongaso 
na azo ti agbata ti azo ti Amon kue. Na pekoni, David na aturugu ti lo kue akiri 
na Jérusalem. 

2 Samuel 13 

Amnon na Tamar 

1Ye so asi na peko ni ayeke so: Absalom, molenge ti David ayeke na mbeni ita ti 
lo ti wali so apendere mingi; iri ti lo Tamar. Amnon so ayeke nga mbeni molenge 
ti David asara nzara ti Tamar. 

2Be ti Amnon ayeke gi na nduzu ndali ti ita ti lo Tamar. Biani Tamar ade ti hinga 
koli pepe, nilaa ayeke ngangu na Amnon ti pusu nduru na Tamar. 



628 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

3Mbeni mba ti Amnon ayeke daa; iri ti lo Yonadab. Lo yeke molenge ti Shama; 
Shama ni ayeke ita ti David. Yonadab ayeke mbeni zo so ayeke sara ye na lege ti 
ndara mingi. 

4Yonadab ahunda Amnon, atene: “Molenge ti gbia, ngbanga ti nyen laa lakue na 
ndaperere tere ti mo anzere pepe so? Mo lingbi ti tene na mbi nda ni pepe?” 
Amnon akiri tënë na lo: “Mbi sara nzara ti Tamar mingi, ita ti Absalom ti wali so 
ayeke nga ita ti mbi.” 

5Yonadab atene na lo: “Lango na ndö ti gbogbo ti mo, sara tongana zo so tere ti 
lo aso. Tongana babâ ti mo aga ti baa mo, fade mo tene na lo: ‘Zia lege na ita ti 
mbi ti wali Tamar aga ato na mbi kobe. Fade lo to kobe ni na le ti mbi; lo wani, lo 
mu kobe ni na mbi si mbi te.’ ” 

6Amnon alango na ndö ti gbogbo, lo sara ye tongana zo so tere ti lo aso. Gbia aga 
abaa lo si lo tene na gbia ni: “Zia lege na ita ti mbi ti wali Tamar aga asara gatoo 
use na mbi. Ayeke nzoni lo sara gi na le ti mbi, lo wani, lo mu na mbi si mbi te.” 

7David atokua mbeni zo na da ti Tamar si atene na lo: “Gue na da ti ita ti mo 
Amnon, mo to kobe na lo.” 

8Tamar ague na da ti ita ti lo Amnon, lo wara Amnon na ndö ti gbogbo. Tamar 
amu farini, lo tuku ngu daa, lo gbu ya ni si lo sara gatoo gi na le ti Amnon. 

9Na pekoni, lo mu mbeni sembe, lo zia agatoo ni daa. Me Amnon ake ti te ni; lo 
tene: “Azo kue asigigi na da ti mbi!” Azo ni kue asigigi. 

10Tongaso Amnon atene na Tamar: “Ga na agatoo ni na ya ti kubu ti mbi ge. Ge 
laa mo wani, mo yeke mu na mbi si mbi te.” Tamar amu agatoo so lo sara so, lo 
gue na ni na ita ti lo Amnon na ya ti kubu ni. 

11Na ndembe so Tamar ayeke mu na lo gatoo ni ti tene lo te, Amnon agbu lo si 
atene na lo: “Ita ti mbi, ga, mo lango na mbi!” 

12Tamar atene: “Ên-en, ita ti mbi; mo buba mbi pepe. Azo ti Israel ayeke sara 
mara ti ye tongaso pepe, sara ye ti buba tongaso pepe! 

13Mbi, mbi yeke zia kamene ni na ndo wa? Ti mo, mo yeke ga buba na sese ti 
Israel. Tongana ye ni ayeke tongaso, ayeke nzoni mo tene tënë ni na gbia si. Lo 
yeke ke pepe titene mbi ga wali ti mo.” 

14Me Amnon aye ti ma lo pepe. Lo gbu Tamar na ngangu si lo hinga lo. 

15Na pekoni, be ti Amnon akiri ake Tamar mingi. Lo ke Tamar ahon nzara ti lo so 
lo yeke na ni kozo so. Amnon atene na Tamar: “Londo, mo hon kâ!” 

16Tamar akiri tënë na lo: “Tongana mo tumba mbi, so ayeke sioni mingi ahon ye 
so mo sara na mbi so.” Me Amnon aye ti ma lo pepe. 

17Lo iri maseka-koli so ayeke sara kua na lo si lo tene na lo: “Mo tumba lo so na 
da ti mbi, lo sigigi! Mo kanga yanga ti da ni.” 

18Zo ti kua ti Amnon atumba Tamar si lo kanga yanga ti da na peko ti so lo hon 
so. Tamar ayu mbeni yongoro bongo ti nzoroko, ngbanga ti so lege so amolenge-
wali ti gbia so ade ti hinga koli pepe ayeke yu kâ bongo laa. 

19Tamar amu mburu ti wâ, lo tuku na li ti lo, lo suru yongoro bongo ti nzoroko 
so lo yu so. Lo zia maboko ti lo na li ti lo si lo gue na dekongo na yanga ti lo. 

20Ita ti lo Absalom ahunda lo, atene: “Ita ti mo Amnon alango na mo? De be ti mo! 
Tene tënë ni na zo oko pepe; ita ti mo laa. Zia be ti mo daa pepe.” Nilaa Tamar 
ayeke lango na ya ti da ti ita ti lo Absalom tongana mbeni wali so zo ado lo azia. 

21So gbia David ama tënë ti ye so asi so, ngonzo agbu lo mingi. 

22Absalom azi yanga oko na Amnon pepe, be ti lo ake Amnon ngbanga ti so lo 
buba Tamar, ita ti Absalom. 

Absalom afâ Amnon si lo kpe 

23So ngu use ahon awe, azo ague ti fâ kua ti tere ti ataba na da ti Absalom, na 
Baal-Hasor, nduru na Efraim. Absalom atisa amolenge ti gbia kue na matanga ni. 

24Absalom ague, awara gbia si atene na lo: “Gbia, mbi yeke na azo ti fango kua ti 
tere ti ataba na da ti mbi. Tongana gbia abaa nzoni, lo na azo ti yangbo ti lo kue 
aga daa maa.” 

25Gbia akiri tënë na Absalom: “Ên-en, molenge ti mbi! Tongana e kue, e gue, fade 
ayeke ga kungba na ndö ti mo mingi.” Absalom angba gi na ndö ti tisango ndo ni, 
me gbia ake ti gue. Lo sara gi tufa na ndö ti Absalom. 

26Absalom atene: “Zia lege na ita ti mbi Amnon, e na lo, e gue ma!” Gbia akiri tënë 
na lo: “Lo gue na ndo ti mo ngbanga ti nyen?” 

27Absalom angba gi na ndö ti oko hunda ni si gbia azia lege na Amnon na tanga 
ti amolenge ni kue ti gue. 

28Na pekoni, Absalom amu yanga na azo ti kua ti lo, atene: “Ala baa Amnon nzoni. 
Na ndembe so lo nyon samba ahon ndö ti lo si be ti lo ayeke na ngia, tongana mbi 
tene na ala: ‘Ala pika Amnon!’, fade ala pika lo, ala fâ lo. Ala sara mbeto pepe, mbi 
laa mbi mu yanga na ala! Ala gbu ngangu, ala sara ye ti koli!” 

29Azo ti kua ti Absalom asara na Amnon alingbi gi na tënë so Absalom atene na 
ala. Amolenge ti gbia ni kue alondo, zo oko oko ako na ndö ti pâkârâ ti lo si lo 
kpe. 

30Ala ngba na lege ti guengo ni si David ama, atene: “Absalom afâ amolenge-koli 
kue ti gbia, mbeni oko angba na fini pepe.” 

31Gbia alondo, lo suru bongo na tere ti lo si lo lango na sese. Azo ti kua ti lo kue 
ayeke luti na tere ti lo na surungo bongo na tere ti ala. 

32Yonadab, molenge ti Shama, ita ti David amu tënë si atene: “Gbia ti mbi, a fâ 
amolenge ti mo kue pepe. Gi Amnon oko laa akui. Absalom aleke lani na be ti lo 
ti sara ye so na ngoi so Amnon abuba Tamar so. 

33Ayeke nzoni gbia abaa atene, a fâ amolenge ti lo kue awe pepe. Gi Amnon oko 
laa akui 

34si Absalom akpe ahon.” Maseka-koli so a zia lo tongana sanziri ayo le ti lo na 
nduzu si lo baa gbaa ti azo asigigi na mbage ti peko ti lo na tere ti hoto si ayeke 
ga. 

35Yonadab atene na gbia: “Baa amolenge ti gbia laa ayeke ga so. Tënë so mbi 
ngba ti tene so laa.” 

36Gi so lo hunzi ti tene tënë tongaso, amolenge ti gbia asi. Ala ti na kota toto; gbia 
na azo ti yangbo ti lo kue atoto mingi nga. 

37Absalom akpe ague na ndo ti Talmai, molenge ti Amihud. Talmai ayeke gbia ti 
Geshur. Na ngoi ni so kue, David angba ti sara mua ti molenge ti lo Amnon. 

38Ti Absalom, so lo kpe lani lo gue na Geshur, lo duti kâ ngu ota. 

39Na pekoni, gbia David azia lege ti ngonzo so lo sara na tere ti Absalom, ngbanga 
ti so be ti lo ade awe ndali ti kuâ ti Amnon. 

2 Samuel 14 

Absalom akiri na Jérusalem 

1Yoab, so iri ti mama ti lo ayeke Seruya ahinga atene, be ti gbia David akiri na 
mbage ti Absalom awe. 

2Nilaa lo tokua azo na gbata ti Tekoa ti iri mbeni wali ti ndara. Lo tene na wali 
ni, lo tene: “Fade mo sara ye tongana zo so ayeke na mua; yu abongo ti mua, zia 
yombo na tere ti mo pepe. Mo sara ye tongana mbeni wali so ayeke na mua 
aninga awe. 

3Na pekoni, mo gue, mo wara gbia. Tënë so mbi yeke tene na mo so, fade mo tene 
na lo.” Yoab afa na lo tënë so lo lingbi ti tene. 

4Wali ti Tekoa ni ague, atene tënë na gbia. Lo kuku, lo kpo li ti lo na sese si lo 
tene: “Gbia, soo mbi maa!” 

5Gbia ahunda lo: “Nyen laa asi na mo, nyen?” Wali ni akiri tënë: “Ae! Mbi yeke 
wali-mua, koli ti mbi akui awe. 

6Mbi yeke na amolenge-koli use; ala tiri na ya ti ngonda. Mbeni apika ita ti lo afâ 
lo, ngbanga ti so mbeni zo ti kangbi ya ti ala ayeke daa pepe. 

7Azo ti kete mara ti mbi kue alondo na tënë na tere ti mbi; ala tene: ‘Zia molenge 
so afâ ita ti lo so na maboko ti e, e ye ti fâ lo nga tongana ti so lo fâ ita ti lo so. 
Tongaso laa e yeke zi lo so fade lo yeke mu aye na peko ti kuâ ti babâ ti lo.’ Kete 
wâ so angba na mbi so, fade ala yeke mingo ni si iri ti koli ti mbi na ti asewa ti lo 
kue agirisa na ndö ti sese so.” 

8Gbia atene na wali ni: “Kiri na da ti mo. Fade mbi yeke mu yanga ndali ti mo.” 

9Wali ti Tekoa ni atene na gbia: “Gbia, tongana mbeni tënë ayeke daa si ayeke 
tongana nyen, fade ayeke ngba gi na li ti mbi na asewa ti mbi. Ayeke nzoni tënë 
ni ati na ndö ti mo wala na ndö ti lengo-gbia ti mo pepe.” 

10Gbia atene: “Tongana mbeni zo atene sioni tënë na mo, ayeke nzoni mo ga na 
lo na mbi. Fade zo ni ayeke kiri ti sara mara ti ye ni na mo pepe.” 

11Wali ni atene: “Ayeke nzoni gbia adeba yanga ti lo na iri ti KOTA GBIA, Nzapa 
ti lo titene zo so alingbi ti kiri peko ti fango molenge ti mbi na zo ti fango lo, 
alingbi lo kiri lo zia vundu na ndö ti vundu pepe na fango tanga ti molenge so 
angba na mbi!” Gbia ni atene: “KOTA GBIA ayeke na fini! Ataa kua ti li ti molenge 
ti mo oko ayeke ti pepe!” 

12Wali ni atene: “Gbia, zia mbi tene mbeni tënë na mo.” Gbia atene: “Tene tënë ni 
ma!” 

13Wali ni atene: “Mo leke na be ti mo ti sara ye tongaso na azo ti Nzapa ngbanga 
ti nyen? Tënë so asigigi fade na yanga ti mo afa atene, mo sara sioni, ngbanga ti 
so mo sara pepe titene lo so lani mo tumba lo ti gue na mbeni kodro wande so, 
lo kiri. 

14Mbeni lâ, fade e kue, e yeke kui. E yeke tongana ngu so zo atuku na sese si lo 
lingbi ti kiri ti to ni pepe. Me ye so Nzapa adiko laa pepe ndali ti lo so a tumba lo 
ti gue na mbeni kodro yongoro; me Nzapa aleke na be ti lo titene zo ni angba 
yongoro na lo pepe. 

15Fadeso, mbi ga ti tene tënë so na mo gbia, ngbanga ti so azo azia mbeto na be 
ti mbi. Mbi tene na be ti mbi, mbi tene: ‘Fade mbi yeke tene tënë na gbia. Mbi 
hinga pepe, fade gbia ayeke sara ye alingbi na tënë so mbi, zo ti kua ti lo, mbi 
yeke tene na lo. 

16Fade gbia ayeke yeda ti soo mbi na molenge ti mbi na maboko ti zo so aye ti zi 
e na popo ti azo so Nzapa asoro ala.’ 

17Mbi tene na be ti mbi, mbi tene: ‘Gbaa, tënë so gbia ayeke tene, ayeke de be ti 
zo. Biani, gbia ayeke tongana mbeni ange ti Nzapa, ngbanga ti so lo hinga ti 

kangbi popo ti ye so ayeke nzoni na ye so ayeke sioni.’ Ayeke nzoni KOTA GBIA, 
Nzapa ti mo aduti na mo!” 

18Gbia akiri tënë na wali ni: “Mbi yeke hunda na mo mbeni tënë oko; mo yeke 
kiri tënë na mbi, me mo honde mbeni tënë oko na mbi pepe.” Wali ni atene: 
“Ayeke nzoni gbia ti mbi atene tënë!” 

19Gbia ahunda wali ni: “Yoab ayeke na gbe ti atënë so mo tene so pepe?” Wali ni 
akiri tënë: “Gbia ayeke na fini! Mbi lingbi ti handa mo pepe! Biani, zo ti kua ti mo 
Yoab laa amu na mbi yanga; lo fa na mbi atënë so kue mbi lingbi fade ti tene. 

20Lo sara tongaso titene ye asanze. Me mo gbia ti mbi, ndara ti mo ayeke tongana 
ti ange ti Nzapa. Mo hinga ye so kue ayeke si na ndö ti sese.” 

21Na pekoni, gbia atene na Yoab: “Mbi ye ti sara ye tongana ti so mo tene so. Gue, 
mo mu maseka-koli Absalom, mo kiri na lo ge.” 

22Yoab akuku akpo li ti lo na sese si lo mu singila na gbia, lo tene: “Gbia, laso mbi 
hinga, mbi tene, mo baa mbi na nzoni le awe, ngbanga ti so mo yeda ti sara ye 
alingbi na tënë so mbi tene.” 

23Yoab amu lege ague na Geshur. Lo mu Absalom, lo kiri na lo na Jérusalem. 

24Me gbia atene: “Ayeke nzoni Absalom ague na da ti lo! Lo ga na dawa ti mbi 
pepe!” Nilaa Absalom ague na da ti lo, lo si na dawa ti gbia pepe. 

David na Absalom aleke songo na popo ti ala 

25Na Israel kue, mbeni zo so apendere si azo ayeke gonda lo tongana Absalom 
ayeke daa pepe. Ti londo na gere ti lo asi na li ti lo, mbeni sioni ye oko ayeke daa 
pepe. 

26Na ya ti ngu oko oko, lo yeke fâ kua ti li ti lo, ngbanga ti so ayeke ne lo mingi. 
Tongana a haka kua ti li ni, nengo ni ahon kilo use, alingbi na ye ti hakango na ye 
ti gbia. 

27Absalom adu amolenge-koli ota nga na molenge-wali oko. Iri ti molenge-wali 
ni ayeke Tamar; lo yeke pendere mingi. 

28Absalom asara ngu use na Jérusalem, lo si na dawa ti gbia pepe. 

29Mbeni lâ, lo iri Yoab ti tokua lo na ndo ti gbia; me Yoab ake ti ga. Lo kiri, lo iri 
lo ti fani use ni, me Yoab akiri ake. 

30Tongaso Absalom atene na azo ti kua ti lo: “Ala baa yaka ti orze ti Yoab so 
ayeke na tere ti yaka ti mbi so. Ala gue, abi wâ daa!” Azo ti kua ni asara ye alingbi 
na yanga so lo mu. 

31Yoab ague, awara Absalom si lo hunda lo, lo tene: “Azo ti kua ti mo ague, abi 
wâ na yaka ti mbi ngbanga ti nyen?” 

32Absalom akiri tënë: “Ala bi wâ daa, ngbanga ti so mbi iri mo ti tokua mo na ndo 
ti gbia, me mo ke ti ga. Mbi ye fade titene mo gue, mo tene na gbia, mo tene: ‘Mbi 
londo na Geshur, mbi kiri ge ngbanga ti nyen? Ayeke fade nzoni titene mbi ngba 
kâ.’ Fadeso mbi ye ti gue na dawa ti gbia. Tongana mbi sara mbeni ye ti sioni, 
ayeke nzoni lo mu yanga titene a fâ mbi!” 

33Yoab ague, atene peko ti atënë ti Absalom kue na gbia. Gbia airi Absalom si lo 
gue na ndo ti gbia; lo kuku, lo kpo li ti lo na sese na dawa ti gbia. Tongaso gbia 
asu ngbangba ti lo. 

2 Samuel 15 

Absalom aye ti mu mbata ti gbia 

1Na pekoni, Absalom aleke pusu ti mbarata na ambarata, lo mu azo baleoku so 
ayeke kpe na dawa ti lo. 

2Na kota ndaperere, lo yeke luti na tere ti lege, na ndo so a yeke li daa na ya ti 
gbata ni. Lakue, tongana mbeni zo ayeke na tënë si lo ye ti gue ti baa gbia titene 
gbia afâ ya ti ngbanga ni, Absalom ayeke iri zo ni si ayeke hunda lo, atene: “Mo 
yeke zo ti gbata wa?” Tongana zo ni akiri tënë: “Mbi yeke zo ti mara ti Israel 
tongaso”. 

3Absalom ayeke tene na lo: “Mo baa, tënë ti mo ayeke nzoni si ayeke na legeni. 
Me mbeni zo ti ma mo ande na ndo ti gbia ayeke daa pepe.” 

4Absalom akiri atene: “Tongana mbi yeke fade wafango-ngbanga na ya ti kodro 
so, ka ayeke nzoni mingi! Ka azo so kue ayeke na tënë wala ala yeke na ngbanga 
titene a fâ ya ni, ala yeke ga na mbi titene mbi fâ ya ti ngbanga ti ala na legeni!” 

5Tongana mbeni zo aga ti kuku na gbe ti Absalom, lo yeke yoro maboko ti lo, lo 
gbu zo ni si lo su ngbangba ti lo. 

6Absalom ayeke sara gi tongaso na azo ti Israel so kue ague na ndo ti gbia titene 
gbia afâ ya ti ngbanga ti ala. Tongaso Absalom asara ye na lege ti handa si be ti 
azo ti Israel kue aye lo. 

7Na peko ti ngu baleosio, Absalom atene na gbia: “Zia lege na mbi titene mbi gue 
na Hebron, mbi sara ye so mbi deba yanga ti mbi ti sara na KOTA GBIA. 

8Biani, na ndembe so lani mbi yeke na Geshur, na sese ti Sirii, mbi deba yanga ti 
mbi, mbi tene: ‘Tongana KOTA GBIA akiri na mbi na Jérusalem, mbi yeke mu na 
lo asandaga.’ ” 

9Gbia akiri tënë na lo: “Gue nzoni!” Absalom amu lege si lo gue na Hebron. 

10Kâ, Absalom atokua azo ti lo na hondengo ni na amara ti Israel kue ti tene na 
ala, atene: “Tongana ala ma toto ti tatalita, ala tene: Absalom aga gbia na Hebron 
awe.” 

11Azo ti Jérusalem ngbangbo use so Absalom atisa ala, ala na lo ague; ala gue na 
vuru be, ala hinga ti ala pepe nda ti ye so lo leke. 

12Na ndembe so Absalom ayeke mu asandaga, lo tokua azo na gbata ti Gilo ti iri 
Ahitofel, wamungo-wango ti David. Azo so amu peko ti Absalom, wungo ti ala 
ayeke gue guengo na nduzu, asara si lekengo tënë na hondengo ni na tere ti gbia 
aga ngangu mingi. 

David akpe na Jérusalem ahon 

13Mbeni zo ague, atene na David: “Be ti azo ti Israel kue akiri na mbage ti 
Absalom.” 

14Tongaso David atene na azo ti yangbo ti lo so kue ayeke na tere ti lo na 
Jérusalem, atene: “E kpe, tongaso pepe fade Absalom ayeke fâ e kue. Ala sara hio 
ndali ti so, tongana lo ga ti tiri bira na e, fade lo yeke fâ azo ti kodro ni kue ti 
hunzi ala.” 

15Azo ti yangbo ti lo atene na lo: “Gbia, ye so kue mo ye titene e sara, e azo ti gbe 
ti mo, e yeke sara ni.” 

16Tongaso, gbia na asongo ti lo kue asigigi na yangbo ti gbia na gere si ala hon. 
Gbia azia gi ambeni wali ti lo baleoko ti bata yangbo ni. 

17So gbia na azo so kue amu peko ti lo asigigi na Jérusalem ti hon, ala gue, aluti 
kete na tere ti ndangba da ti gbata ni. 

18Aturugu kue ti gbia atambula na gbe ti le ti lo: ala ti Kereti na ti Peleti, na 
aturugu ti Gat so wungo ti ala ngbangbo omene so amu lani peko ti David, ala 
yeke tambula na gbe ti le ti lo. 

19Gbia atene na Itai, makonzi ti aturugu ti Gat, atene: “Mo nga, mo ye ti ga na 
peko ti e ngbanga ti nyen? Kiri, mo ngba na tere ti fini gbia, ngbanga ti so mo 
yeke wande; mo yeke zo so mo kpe kodro ti mo awe. 

20Mo si gi biri biri si laso, mbi lingbi ti mu mo ti hon na mo kirikiri? Ti mbi, mbi 
hinga ndo so mbi yeke gue daa pepe! Kiri na Jérusalem, mo mu a-ita ti mo na tere 
ti mo, mo gue na ala. Ayeke nzoni KOTA GBIA asara nzoni be na mo, lo baa mawa 
ti mo!” 

21Itai akiri tënë na gbia: “KOTA GBIA ayeke na fini! Gbia, kota zo ti mbi ayeke nga 
na fini! Ndo so kue gbia ti mbi ayeke gue daa, ataa ayeke ti kui wala ti ngba na 
fini, mbi yeke gue daa.” 

22David atene na Itai: “Nzoni! Hon na dawa, e gue!” Nilaa Itai ahon na dawa, lo 
na aturugu ti lo kue nga na asewa ti ala. 

23Azo kue ati na kota toto na hongo ti azo ni. Gbia afâ ngu ti Sedron, lo na tanga 
ti azo so kue amu peko ti lo; ala mu lege so ague na benyama. 

24Wayango-sandaga Sadok ayeke daa, lo na azo ti mara ti Lévi so kue ayo 
sanduku ti mbuki ti Nzapa. Ala zia sanduku ni na sese si Abiatar amu sandaga na 
Nzapa ngbii azo so kue asigigi na ya ti gbata ni ahon kue. 

25Gbia atene na Sadok: “Mu sanduku ti mbuki ti Nzapa, mo kiri na ni na ya ti 
gbata. Tongana KOTA GBIA asara nzoni be na mbi, fade lo yeke kiri na mbi na 
gbata ni si mbi yeke kiri ti baa sanduku ni nga na da so a zia nde ndali ni. 

26Me tongana KOTA GBIA aye tënë ti mbi pepe, ayeke nzoni lo sara na mbi 
tongana ti so be ti lo aye.” 

27Gbia akiri atene na wayango-sandaga Sadok: “Baa ye! Mo kiri na siriri na ya ti 
gbata, mo na molenge ti mo Ahimaas nga na Abiatar, lo na molenge ti lo Jonatan. 

28Ala baa! Ti mbi, mbi yeke ngba ti ku na ya ti benyama, na ndo so azo ayeke fâ 
ngu ti Jourdain daa, ngbii mbi ma sango ti ala si.” 

29Tongaso Sadok na Abiatar amu sanduku ti mbuki ti Nzapa, ala kiri na ni na 
Jérusalem si ala ngba kâ. 

David atokua Hushai ti bembe Absalom 

30David ayeke ma hoto ti a-olive na toto na yanga ti lo. Lo kanga bongo na li ti lo 
si lo yeke tambula gere senge. Azo so kue ayeke na tere ti lo ti gue na li ti hoto ni, 
ala nga akanga bongo na li ti ala si ala yeke toto. 

31Azo ague, atene na David: “Ahitofel ayeke na popo ti azo so ala na Absalom 
aleke tënë na hondengo ni na tere ti gbia.” David atene: “KOTA GBIA, mbi voro 
mo, sara si wango ti Ahitofel aga buba wango!” 

32So David asi na li ti hoto ni awe, na ndo so azo ayeke voro Nzapa daa, Hushai, 
zo ti mara ti Arki ayeke ga na mbage ti lo. Lo suru bongo na tere ti lo, ya ti li ti lo 
kue gi na sese. 

33David atene na lo: “Tongana mo ga na peko ti mbi, fade mo yeke ga kungba na 
ndö ti mbi. 

34Me tongana mo kiri na ya ti gbata si mo tene na Absalom: ‘Gbia, mbi yeke zo ti 
kua ti mo. Lani mbi yeke zo ti kua ti babâ ti mo, me fadeso mbi ga zo ti kua ti mo 
awe.’ Tongaso, fade mo yeke mu maboko na mbi ti kanga lege na wango ti 
Ahitofel. 

35Awayango-sandaga Sadok na Abiatar ayeke kâ na tere ti mo! Atënë so kue mo 
yeke ma na yangbo ti gbia, fade mo yeke tene tënë ni na ala. 

36Ahimaas, molenge ti Sadok na Jonatan, molenge ti Abiatar, ala use kue ayeke 
na tere ti ala. Atënë so kue ala yeke ma, fade ala yeke tene na amolenge ni ti ga 
ti tene peko ni na mbi.” 

37Hushai, wamungo-wango ti David akiri na Jérusalem gi na oko ngoi so Absalom 
ayeke si na Jérusalem. 

2 Samuel 16 

David na Siba 

1So David ahon gi li ti hoto ni kete awe, Siba, zo ti kua ti Mefibaal aga na mbage 
ti lo. Lo yeke na alele use so ayo mapa ngbangbo use, gba ti aholengo le ti vinye 
ngbangbo oko so akpa gatoo, ale ti keke ngbangbo oko so abe awe nga na bozo 
oko ti poro so vin ayeke na ya ni. 

2Gbia ahunda Siba, atene: “Nyen laa mo ye ti sara na ye so kue, nyen?” Siba akiri 
tënë, atene: “Alele so ayeke ti yo asewa ti gbia ti tambula na ala, mapa ni na ale 
ti keke ni ayeke kobe ti aturugu, vin ni ayeke titene azo so awoko na benyama 
anyon ni.” 

3Gbia akiri ahunda lo, atene: “Mefibaal, ata ti wa ti mo ayeke na ndo wa?” Siba 
akiri tënë na gbia, atene: “Lo ngba na Jérusalem. Biani, lo tene: ‘Laso laa azo ti 
Israel ayeke zia mbata ti gbia ti ata ti lo na lo.’ ” 

4Gbia atene na Siba: “Tongaso, aye ti Mefibaal kue ayeke fadeso ti mo.” Siba 
akuku akpo li ti lo na sese si lo tene: “Gbia ti mbi, ayeke nzoni mo sara nzoni be 
na mbi lakue.” 

Shimei adeba David 

5So David asi nduru na Bahurim awe, mbeni koli asigigi, lo na Saul ayeke mara 
oko, iri ti lo ayeke Shimei, molenge ti Gera. Lo sigigi na ya ti kodro ni si lo yeke 
deba David. 

6Lo bi têne na David nga na azo ti yangbo ti lo; andaa azo ti kodro ni nga na 
akpengba turugu ayeke tambula na tere ti David, ambeni na mbage ti maboko ti 
koli, ambeni na mbage ti maboko ti wali. 

7Shimei adeba David, atene: “Hon kâ, hon kâ, buba zo, zo ti fango zo! 

8KOTA GBIA afâ ngbanga na li ti mo ndali ti mene ti azo ti da ti Saul so mo tuku 
so. Mo nzi mbata ti gbia na maboko ti Saul, nilaa KOTA GBIA amu ni na molenge 
ti mo Absalom. Ti mo, mo ga fadeso zo ti mawa, ngbanga ti so mo yeke zo ti fango 
zo!” 

9Abishai, so iri ti lo ayeke Seruya atene na gbia: “Gbia ti mbi, kuâ ti mbo so ayeke 
deba mo ngbanga ti nyen? Zia mbi gue, mbi de go ti lo.” 

10Me gbia atene: “Abishai, mo na ita ti mo Yoab, ti ala na mbi nyen? Tongana lo 
deba mbi, e hinga pepe, KOTA GBIA laa amu yanga na lo ti deba mbi. Zo wa laa 
alingbi ti tene na lo, atene: ‘Mo sara tongaso ngbanga ti nyen?’ ” 

11 David atene na Abishai nga na azo ti yangbo ti lo kue, atene: “So molenge ti 
mbi so asigigi na ya ti mbi aye ti fâ mbi so, fade zo ti mara ti Benjamin so asara 
ye tongaso pepe? Ala zia lo, lo deba mbi tongana KOTA GBIA laa amu yanga na 
lo. 

12E hinga pepe, fade KOTA GBIA ayeke baa mawa ti mbi. E hinga pepe, lo yeke 
sanze dengo ba ti laso titene aga nzoni ye ndali ti mbi.” 

13David na aturugu ti lo ayeke hon ti ala hongo. Me Shimei ayeke hon na tere ti 
hoto ni, lo yo na David na aturugu ti lo pepe. Lo ngba ti deba David, lo yeke bi 
atêne na mbage ti lo, lo yeke tuku fuku ti sese na le ti nduzu. 

14Gbia na azo so amu peko ti lo asi na yanga ti ngu ti Jourdain. Ala woko kue; kâ, 
ala yeke wu tere ti ala. 

Hushai asi na ndo ti Absalom 

15Absalom na gba ti azo ti Israel asi na Jérusalem. Ahitofel ayeke nga na tere ti 
lo. 

16So Hushai, zo ti mara ti Arki, wamungo-wango ti David aga nduru na tere ti 
Absalom awe, lo tene na Absalom: “Gbia na nduzu! Gbia na nduzu!” 

17Absalom ahunda lo, atene: “Yengo so mo ye na mba ti mo ni laa? Mo mu peko 
ti lo pepe ngbanga ti nyen?” 

18Hushai akiri tënë, atene: “Ên-en! Mbi yeke duti na mbage ti zo so KOTA GBIA 
na azo ti Israel kue asoro lo. Lo laa mbi ye ti ngba na lo. 

19Na mbage nga, zo wa laa mbi yeke sara kua na lo, zo wa? Mo laa mo yeke 
molenge ti mba ti mbi pepe? Kua so lani mbi sara na babâ ti mo, gi ni laa mbi 
yeke sara ande na mo.” 

Absalom na awali ti David 

20Absalom atene na Ahitofel: “Ala gbu li ti ala na ndö ti ye so e lingbi ti sara.” 

21 Ahitofel akiri tënë na Absalom: “Ambeni wali so babâ ti mo azia ala ti bata 
yangbo so, ayeke nzoni mo gue, mo lango na ala. Tongaso si azo ti Israel ahinga 
atene, mo ga sioni na le ti babâ ti mo awe si be ti azo so amu peko ti mo so 
akpengba.” 

22 Azo asara mbeni da ti bongo na li ti da ti yangbo ndali ti Absalom. Kâ, Absalom 
alango na awali ti babâ ti lo, na le ti azo ti Israel kue. 

23Na ngoi ni so, wango so Ahitofel amu na azo, ala yeke ma ni tongana tënë ti 
Nzapa. Tongaso laa, ataa David, ataa Absalom, ala yeke sara ye alingbi gi na 
awango ti lo kue. 

2 Samuel 17 

Hushai ake wango ti Ahitofel 

1Ahitofel atene na Absalom: “Zia mbi mu azo saki baleoko na use, mbi tumba 
peko ti David gi na bi so. 

2Mbi yeke wara lo na ndembe so lo woko si be ti lo awoko awe. Mbi yeke bi kota 
mbeto na be ti lo si azo so kue ayeke na tere ti lo ayeke kpe; mbi yeke fâ gi lo oko. 

3Na pekoni, mbi yeke sara titene azo ni kue akiri na mbage ti mo. Zo so mo ye gi 
kuâ ti lo so, tongana lo kui awe, fade azo ti kodro kue ayeke kiri na mo si ala yeke 
duti na siriri.” 

4Absalom na akangba kue ti Israel abaa so tënë ti Ahitofel ayeke na legeni. 

5Me Absalom atene: “Ayeke nzoni a iri nga Hushai, zo ti mara ti Arki, e ma tënë 
ti lo si.” 

6So Hushai asi, Absalom atene na lo atënë so Ahitofel atene. Na pekoni, lo hunda 
lo: “Alingbi e sara ye tongana ti so lo tene so? Mo tene ti mo daa nyen?” 

7Hushai akiri tënë na Absalom, atene: “Ti so ni, wango so Ahitofel amu so ayeke 
nzoni pepe. 

8Mo hinga babâ ti mo na azo ti lo kue: ala kue ayeke akpengba turugu, ala sara 
ngonzo mingi tongana ti urse so a nzi molenge ti lo na ya ti ngonda. Babâ ti mo 
ayeke zo ti bira; na bi, lo na tanga ti azo ti lo ayeke lango na ndo oko pepe. 

9Fadeso, lo honde tere ti lo na ya ti mbeni du ti têne wala na mbeni ndo. Tongana 
a fâ azo na mbage ti e kozo, fade tënë ni ayeke mu ndo kue si azo ayeke tene: ‘A 
fâ azo mingi so amu peko ti Absalom.’ 

10Tongaso, ataa turugu so ayeke na ngangu mingi si be ti lo akpengba tongana ti 
bamara, tongana lo ma tënë so, be ti lo ayeke fun kue, ngbanga ti so azo ti Israel 
kue ahinga atene, babâ ti mo ayeke mbeni kpengba turugu si aturugu so amu 
peko ti lo ayeke angangu zo ti bira. 

11Ti mbi, wango so mbi ye ti mu ayeke so: ayeke nzoni mo bongbi aturugu kue ti 
Israel na tere ti mo, ti londo na Dan ngbii asi na Bersheba. Alingbi wungo ti ala 
aduti tongana wungo ti mbutu ti yanga ti kota ngu-ingo. Na pekoni, mo wani, mo 
duti na li ti ala ti gue na bira ni. 

12Ndo so kue David ayeke daa, e yeke wara lo, e yeke ti na ndö ti lo tongana ti so 
ngu ti pere ayeke ti na ndö ti sese. Zo oko ayeke ngba na fini pepe, ataa lo, ataa 
aturugu ti lo. 

13Tongana ala honde tere ti ala na ya ti mbeni gbata, azo ti Israel kue ayeke ga 
na kamba, e yeke gboto gbata ni ngbii asi na ya ti mbeni ngu; e yeke gboto ni 
ngbii têne oko ti gbata ni angba pepe.” 

14Absalom na azo ti Israel kue atene: “Wango so Hushai, zo ti mara ti Arki amu 
so ayeke nzoni mingi ahon wango ti Ahitofel.” Andaa KOTA GBIA aye ti buba ya 
ti nzoni wango so Ahitofel amu si fade Absalom awara kpale. 

David afâ ngu ti Jourdain 

15Hushai atene na awayango-sandaga Sadok nga na Abiatar peko ti wango so 
Ahitofel amu na Absalom nga na akangba ti Israel. Lo tene nga na ala peko ti 
wango so lo wani, lo mu. 

16Na pekoni, lo kiri lo tene: “Fadeso, ala tokua mbeni zo na David hio ti tene na 
lo, atene: ‘Ayeke nzoni mo lango na lando ti Jourdain pepe; mo gue yongoro, 
tongaso pepe, a yeke fâ mo, mo na azo ti mo kue ahunzi ala.’ ” 

17Jonatan, molenge ti Abiatar na Ahimaas, molenge ti Sadok aluti nduru na li ti 
ngu ti En-Rogel. Mbeni zo ti kua ti wali ayeke daa so ayeke gue ti tene atënë na 
ala si ala wani ayeke gue ti tene peko ni na gbia David. Biani, Jonatan na Ahimaas 
alingbi pepe ti li na ya ti gbata ni, ngbanga ti azo abaa ala. 

18 Me mbeni maseka-koli abaa ala si lo tene tënë ni na Absalom. Ala use kue ague 
hio, ala si na da ti mbeni koli so ayeke lango na kodro ti Bahurim. Du ti ngu ayeke 
na ya ti gbagba ti lo. Ala zu ti honde tere ti ala na ya ti du ti ngu ni. 

19Wali ti da ni amu mbeni konza abi na ndö ti yanga ti du ti ngu ni si lo gbara ale 
ti kobe na ndö ni. Lo sara tongaso titene zo ahinga pepe atene, du ti ngu ayeke 
na ndo so. 

20Azo so Absalom atokua ala ali na da ti wali ni si ala hunda lo, atene: “Ahimaas 
na Jonatan ayeke na ndo wa?” Wali ni akiri tënë na ala: “Ala fâ ngu awe.” Azo ti 
tokua ni agi ala gbaa si ala kiri na Jérusalem. 

21So azo ti tokua ni ahon awe, Ahimaas na Jonatan asigigi na ya ti du ti ngu ni si 
ala gue, atene tënë ni na David; ala tene na lo peko ti wango so Ahitofel amu na 
tere ti ala. Na pekoni, ala tene na lo: “Ala londo afâ ngu!” 

22Tongaso, David na azo so ayeke na lo alondo afâ ngu ti Jourdain. Na kota 
ndaperere, azo kue afâ ngu, zo oko angba na peko pepe. 

23 So Ahitofel abaa so azo ake ti ma wango ti lo, lo mu lele ti lo, lo ko na ndö ni si 
lo kiri na gbata ti lo. Lo leke tënë ti aye ti da ti lo, na pekoni, lo kanga kamba na 
go ti lo si lo kui. A lu lo na ya ti du ti kuâ ti babâ ti lo. 

David asi na Mahanaim 

24David asi na kodro ti Mahanaim. Absalom na aturugu kue ti Israel afâ ngu ti 
Jourdain. 

25Absalom azia Amasa na li ti aturugu na plase ti Yoab. Amasa ayeke molenge ti 
mbeni zo ti Israel so iri ti lo ayeke Yeter so amu lani Abigal ti ga wali ti lo. Abigal 
ayeke molenge ti Nahash, ita ti Seruya, mama ti Yoab. 

26Absalom na azo ti Israel asara bâbâ ti ala na Galaad. 

27So David asi na Mahanaim awe, Shobi, molenge ti Nahash, zo ti Raba, na Makir, 
molenge ti Amiel, zo ti Lo-Dabar nga na Barzilai, zo ti Rogelim, na sese ti Galaad, 
ala kue aga na tere ti David. 

28Ala ga na agbogbo, akota sembe, akopo, asembe, akobe ti tengo ni: ble, orze, 
farini, ale ti kobe so a yoro ni yorongo, lantii, 

29mafuta ti wotoro, mafuta so a sara ni na ngu ti mê ti bagara, ataba na fromaze 
so a sara na ngu ti me ti bagara. Ala ga na aye so kue na David nga na azo so 
ayeke na tere ti lo titene ala te. Ala tene na be ti ala, atene: “E hinga pepe, azo so 
ate kobe pepe, ala nyon ngu pepe si ala woko kue na ya ti benyama.” 

2 Samuel 18 

Aturugu ti Absalom ati na gbe ti aturugu ti David 

1David adiko wungo ti aturugu ti lo, lo zia amakonzi na ndö ti aturugu saki oko, 
amakonzi na ndö ti aturugu ngbangbo oko. 

2 David akangbi ya ti aturugu ni ota: lo zia Yoab, so iri ti mama ti lo ayeke Seruya, 
na li ti ambeni turugu ni, lo zia Abishai, ita ti Yoab, na li ti ambeni. Abishai ayeke 
molenge ti Seruya. Lo zia Itai, zo ti gbata ti Gat na li ti ambeni. Na pekoni, gbia 
atene na aturugu ni: “Mbi nga, mbi ye titene mbi na ala, e gue na bira ni.” 

3Me aturugu ni akiri tënë: “Mo yeke gue pepe! Biani, tongana e kpe, ayeke mbeni 
kota ye pepe. Ataa a fâ ndambo ti aturugu ti e, ayeke nga mbeni kota ye pepe. Ti 
mo, mo lingbi na aturugu saki baleoko tongana e so. Nilaa ayeke nzoni mo ngba 
ti mo na ya ti gbata si mo lingbi ti mu na e maboko.” 

4Gbia atene na ala: “Fade mbi yeke sara gi ye so anzere na be ti ala.” Tongaso 
gbia aluti na yanga ti gbata ni si aturugu ayeke sigigi molongo na molongo: ala 
so wungo ti ala ngbangbo oko, na ala so wungo ti ala saki oko. 

5Gbia amu yanga na Yoab, na Abishai nga na Itai, atene: “Ndali ti mbi, ala sara ye 
ti ngangu pepe na maseka-koli Absalom!” Aturugu kue ama tënë so gbia atene 
na amakonzi ndali ti Absalom so. 

6Aturugu ti David ague ti tiri bira na aturugu ti Absalom si bira ni aduti na ya ti 
gbako ti Efraim. 

7Kâ, aturugu ti Absalom ati na gbe ti aturugu ti David. Na lango ni so, aturugu ti 
Absalom akui ahon ndoni: aturugu saki baleuse akui. 

8Bira amu ya ti sese ni kue; azo so akui na ya ti gbako, wungo ti ala ayeke mingi 
ahon ala so akui na ya ti bira. 

Yoab afâ Absalom 

9Mo ye ti baa, Absalom atengbi tere na aturugu ti David le na le. Absalom ayeke 
na ndö ti pâkârâ. Pâkârâ ni ahon na gbe ti mbeni kota keke so amaboko ni ayeke 
gbani gbani. Kua ti li ti lo ali na ya ti maboko ti keke ni si pâkârâ ni ahon. Absalom 
angba gi na le ti nduzu tongaso. 

10Mbeni turugu ti David abaa lo si lo gue, lo tene tënë ni na Yoab, lo tene: “Mbi 
baa Absalom! Lo yeke na ya ti maboko ti mbeni kota keke na le ti nduzu.” 

11Yoab akiri tënë na lo: “Nyen! Mo baa lo? Mo fâ lo gi na ndo ni so pepe ngbanga 
ti nyen? Tongana mo fâ fade lo, ka mbi mu na mo ale ti nginza baleoko nga na 
kamba ti ndö ti bongo oko!” 

12Me turugu ni akiri tënë na Yoab: “Ataa mo mu na mbi le ti nginza saki oko, mbi 
lingbi ti sara sioni na molenge ti gbia pepe. Gbia amu lani yanga na mo, na 
Abishai nga na Itai, atene: ‘Ala sara hange si ala ndu maseka-koli Absalom pepe!’ 
E kue, e ma lani tënë ni. 

13Tongana mbi tene: mbi ma tënë ni pepe si mbi fâ lo, gbaa fade gbia ayeke ma 
tënë ti mvene ti mbi, ngbanga ti so mbeni ye ti honde na gbia ayeke daa pepe. Ti 
mo, mo lingbi fade pepe ti gbu koko ti mbi.” 

14Yoab atene: “Mo yeke buba ngoi ti mbi senge senge!” Yoab amu alikongo ota, 
lo gue, lo yoro na ya ti kate ti Absalom so angba fade na fini na ya ti keke na le ti 
nduzu so. 

15Amaseka-koli baleoko so ayeke yo aye ti bira ti Yoab aga angoro Absalom si 
ala fâ lo. 

16Na pekoni, Yoab amu yanga si a huru tatalita ti kai bira ni. Aturugu ti David 
azia tumbango peko ti aturugu ti Absalom. 

17A mu kuâ ti Absalom abi na ya ti mbeni kota du na ya ti gbako kâ; a zia gba ti 
atêne na ndö ni. Azo ti Israel kue akpe kirikiri, zo oko oko akiri na da ti lo. 

18So lani Absalom angba na fini, lo mu mbeni ngbongboro têne, lo leke aluti na 
nduzu na ndo so ayeke na popo-hoto ti Gbia. Lo tene na be ti lo, lo tene: “Mbi du 
molenge-koli pepe titene iri ti mbi angba ti gue na lege ti lo.” Nilaa lo zia iri ti lo 
wani na ndö ti sende ni. Azo angba ti iri ni “Sende ti Absalom” ngbii asi laso. 

David ama tënë ti kuâ ti Absalom 

19Ahimaas, molenge ti Sadok, atene na Yoab: “Zia lege na mbi, mbi mu loro, mbi 
gue, mbi tene sango so na gbia, mbi tene, KOTA GBIA afâ ya ti ngbanga na lege 
so lo zi gbia na maboko ti awato ti lo.” 

20Yoab atene na lo: “Laso, nzoni sango titene mo gue na ni ayeke daa pepe; mo 
ku mbeni lango nde. Mo gue laso pepe, ngbanga ti so molenge ti gbia laa akui so.” 

21Na pekoni, Yoab atene na mbeni zo ti Etiopii so ayeke ngbaa, lo tene: “Gue mo 
tene peko ti ye so kue mo baa so na gbia.” Zo ti Etiopii ni akuku, akpo li ti lo na 
sese na dawa ti Yoab. Na pekoni, lo hon na loro. 

22Ahimaas, molenge ti Sadok akiri atene na Yoab: “Samafu! Zia mbi nga, mbi mu 
loro, mbi gue na peko ti zo ti Etiopii so.” Yoab atene na lo: “Molenge ti mbi, mo 
ye ti mu loro ti gue ngbanga ti nyen? Mo yeke wara nzoni ye oko pepe na lege ti 
sango so!” 

23Ahimaas akiri atene: “Ataa nyen o, mbi yeke gue!” Yoab atene na lo: “Nzoni! 
Mo gue ma.” Ahimaas amu loro na lege so ague na lando ti Jourdain, lo gue, lo 
hon zo ti Etiopii so. 

24Andaa David ayeke duti na popo ti ayanga ti gbagba use. Mbeni sanziri ayeke 
na ndö ti gbagba ti gbata ni, na ndo so a leke titene azo aduti daa. Lo yo le ti lo na 
nduzu si lo baa mbeni koli ayeke ga na loro gi lo oko. 

25Lo dekongo ti tene tënë ni na gbia. Gbia atene: “Tongana lo yeke gi lo oko, 
andaa lo yeke ga na nzoni sango.” So koli ni ayeke pusu nduru nduru, 

26sanziri so ayeke na li ti gbagba akiri abaa mbeni koli so ayeke ga gi na loro. 
Sanziri ni adekongo na zo so ayeke bata yanga ti gbagba ni, atene: “Baa, mbeni 
koli amu loro si ayeke ga gi lo oko!” Gbia atene: “Lo nga, lo yeke ga na nzoni 
sango.” 

27Sanziri ni akiri atene: “Kozo zo so amu loro si ayeke ga so, lo yeke kpe loro 
tongana Ahimaas, molenge ti Sadok.” Gbia atene: “Maseka-koli so ayeke nzoni 
mingi. Gbaa nzoni sango laa lo yeke ga na ni.” 

28Ahimaas adekongo si atene na gbia: “Ye kue ayeke nzoni!” Lo kuku, lo kpo li ti 
lo na sese na dawa ti gbia si lo tene: “Mbi mu singila na KOTA GBIA, Nzapa ti mo. 
Azo so lani atomboka na tere ti mo so, lo sara si ala ti na gbe ti mo awe, gbia ti 
mbi.” 

29Gbia ahunda ndo: “Maseka-koli Absalom ayeke senge?” Ahimaas akiri tënë: 
“Na ndembe so Yoab atokua mbi, mbi na mbeni zo ti gbe ti mo, mbi baa azo ayeke 
sara wuluwulu mingi mingi, mbi hinga ye so asi pepe.” 

30Gbia atene: “Mo luti na mbage ge.” Ahimaas aluti na mbage si lo yeke ku. 

31Kete na pekoni, zo ti Etiopii ni asi. Lo tene: “Gbia ti mbi, mbi ga na mo nzoni 
sango! Laso, KOTA GBIA afâ ya ti ngbanga na lege so lo zi mo na maboko ti azo 
so kue lani alondo na tere ti mo.” 

32Gbia ahunda zo ti Etiopii ni: “Maseka-koli Absalom ayeke senge?” Zo ti Etiopii 
ni akiri tënë: “Gbia, ye so asi na maseka-koli so, ayeke nzoni ye ni asi na awato ti 
mo nga na azo so kue alondo na tere ti mo ti sara sioni na mo so!” 

2 Samuel 19 

David asara mawa ti molenge ti lo 

1Na mango tënë so, mawa ahon ndö ti gbia David. Lo gue na ya ti kubu so ayeke 
na ndö ti gbagba ti gbata ni si lo yeke toto. Lo yeke tambula si lo yeke tene: 
“Absalom, molenge ti mbi-oo! Absalom, molenge ti mbi-oo! Mbi laa mbi kui fade 
na plase ti mo, ka ayeke nzoni! Oo, Absalom molenge ti mbi, molenge ti mbi!” 

2A tene na Yoab, atene: “Gbia ayeke toto si lo yeke dema tere ndali ti Absalom.” 

3Na lango ni so, ngia so fade aturugu alingbi ti sara ngbanga ti kindango awato 
ti ala so, ngia ni akiri aga vundu. Ala sara vundu, ngbanga ti so ala ma a tene, gbia 
asara mawa mingi ndali ti kuâ ti molenge ti lo. 

4Na lango ni so, aturugu akiri na kodro na hondengo ni tongana aturugu so akpe 
bira si kamene ahon ndö ti ala. 

5Gbia akanga le ti lo na bongo si lo yeke dekongo ngangu, lo tene: “Absalom, 
molenge ti mbi-oo! Absalom molenge ti mbi-oo! Molenge ti mbi!” 

6Yoab ali na ya ti kubu so gbia ayeke daa si atene na lo: “So mo sara tongaso, mo 
zia kamene laso na le ti aturugu ti mo so asoo mo na kuâ, mo na amolenge ti mo 
ti koli, na ala ti wali nga na awali ti mo kue. 

7Mo fa so mo ye azo so ake mo si mo ke azo so aye mo. Biani, mo ye ti fa atene, 
amakonzi ti aturugu ti mo na azo so kue ayeke sara kua na mo ayeke mbeni ye 
na le ti mo oko pepe. Fadeso mbi hinga awe: tongana e kue, e kui laso si Absalom 
angba fade na fini, ka ayeke nzoni na le ti mo! 

8Londo, mo sigigi, mo tene mbeni tënë ti zia ngia na be ti aturugu ti mo si. Na iri 
ti KOTA GBIA! Tongana mo sigigi pepe, zo oko ayeke ngba na bi so na tere ti mo 
pepe. Fade kpale ti mo ayeke kiri ti hon akpale so asi na mo, ngbene ye so mo 
yeke maseka ngbii asi laso.” 

9Nilaa gbia ague, aduti na yanga ti gbata ni. A gue, atene tënë ni na aturugu; ala 
kue ague, abongbi tere ti ala na dawa ti gbia. 

Azo ahunda na David ti kiri na Jérusalem 

Aturugu ti Absalom akpe si zo oko oko akiri na da ti lo. 

10Na popo ti azo ti mara ti Israel kue, azo ayeke bingbi tënë mingi mingi na popo 
ti ala, atene: “Gbia David laa azi e na maboko ti awato ti e; lo laa lo soo e na 
maboko ti azo ti Filistii. Fadeso lo kpe kodro ni ndali ti Absalom. 

11Me Absalom, lo so lani e mu lo ti ga gbia ti e so, lo kui na bira awe. Nyen laa e 
yeke ku ti sara titene gbia akiri?” 

12Ti gbia David, lo tokua na awayango-sandaga Sadok na Abiatar, lo tene: “Ala 
tene na akangba ti Juda atene: ‘Ala ye ti duti andangba zo so ayeke sara titene 
gbia akiri na kodro ti lo? Andaa gbia ahinga ye so tanga ti azo ti Israel aye ti sara. 

13Ala azo ti Juda, ala yeke a-ita ti lo, taa a-ita ti lo. Ala laa alingbi ti duti andangba 
zo so ayeke mu gbia ti kiri na lo?’ 

14Fade ala yeke tene nga na Amasa: ‘Mo yeke taa ita ti mbi pepe? Tongana mbi 
zia mo makonzi na li ti aturugu biani biani na plase ti Yoab pepe, ayeke nzoni 
Nzapa asara ye ti ngangu mingi na mbi!’ ” 

15Tënë so David atene agbu be ti azo ti Juda kue. Na beoko, ala tokua na gbia, 
atene: “Mo kiri ge, mo na azo ti mo kue!” 

16Tongaso gbia amu lege ti kiri na kodro, lo si na yanga ti ngu ti Jourdain. 

David ake ti fâ Shimei 

Azo ti Juda asi na Gilgal; ala wara gbia ti mu maboko na lo ti fâ ngu ti Jourdain. 

17Shimei, molenge ti Gera, zo ti mara ti Benjamin so ayeke na kodro ti Bahurim, 
ague hio, lo wara azo ti Juda si ala gue, awara gbia David. 

18Azo ti mara ti Benjamin saki oko amu peko ti Shimei. Siba, zo ti kua ti Saul na 
amolenge ti lo baleoko na oku, na azo ti kua ti lo baleuse amu nga peko ti Shimei. 
Ala ye fade titene ala si na yanga ti ngu ti Jourdain ti wara gbia 

19kozo titene ngo so ayo gbia na asewa ti lo afâ ngu. Azo ni aye fade ti sara ye 
alingbi na yanga so gbia amu. So gbia afâ ngu awe, Shimei, molenge ti Gera ati na 
sese na gbe ti gbia 

20si atene na lo: “Gbia ti mbi, ayeke nzoni mo zia be ti mo pepe na ndö ti sioni so 
mbi sara na mo. Mo dabe ti mo pepe na sioni so mbi sara na mo na ndembe so 
mo londo na Jérusalem ti sigigi. Mo bata tënë so na be ti mo pepe! 

21Gbia ti mbi, mbi hinga so mbi sara siokpari awe. Me laso, mbi yeke kozo zo na 
popo ti azo ti Israel kue ti Banga ti ga ti wara mo.” 

22Abishai, so iri ti mama ti lo ayeke Seruya amu tënë si lo tene: “Shimei so lani 
azonga gbia so KOTA GBIA asoro lo so, tënë so lo tene so laa alingbi ti kanga lege 
ti fâ lo?” 

23Me David atene: “Ala amolenge ti Seruya, ala yoro yanga ti ala na ya ti tënë ti 
mbi ngbanga ti nyen? Ngbanga ti nyen si laso ala ga awato ti mbi? Laso mbi hinga 
biani mbi tene, mbi yeke gbia ti Israel. Ndani laa, mbi ye pepe titene a fâ zo laso 
na sese ti Israel.” 

24Na pekoni, gbia atene na Shimei: “Fade a yeke fâ mo pepe, mbi deba yanga ti 
mbi awe.” 

David na Mefibaal akiri aleke songo na popo ti ala 

25Mefibaal, ata ti Saul aga nga na lango ni so ti wara gbia. Ti londo na lango so 
gbia alondo na kodro ahon, ngbii asi na lango so lo kiri na nzoni tere na 
Jérusalem, Mefibaal afâ kua ti yanga ti lo pepe, lo sukula gere ti lo pepe, lo sukula 
nga bongo ti lo pepe. 

26So lo si na Jérusalem ti wara gbia, gbia ahunda lo, atene: “Mefibaal, mo mu lani 
peko ti mbi pepe ngbanga ti nyen?” 

27Mefibaal akiri tënë, atene: “Gbia ti mbi, zo ti kua ti mbi laa ahanda mbi. Mbi 
tene na be ti mbi, mbi tene: ‘So mbi yeke ti mbi zo ti bubango gere so, fade mbi 
yeke mu yanga titene a leke lele ti mbi, mbi ko na ndö ni si mbi mu peko ti gbia.’ 

28 Zo ti kua ti mbi ague, atene mvene na iri ti mbi na mo gbia. Me gbia ti mbi, mo 
yeke tongana ange ti Nzapa; mo sara ye so mo baa nzoni na le ti mo. 

29Ti mo, azo kue ti ya ti sewa ti ata ti mbi Saul alingbi fade na kuâ. Me ti mbi, mo 
zia mbi na popo ti azo so alingbi ti te kobe na ndö ti meza ti mo. Mbeni ye ayeke 
daa so alingbi ti mu lege na mbi ti kiri ti hunda ye na maboko ti mo?” 

30Gbia atene na lo: “Mo ngba ti diko atënë so kue ngbanga ti nyen? Mbi mu yanga 
titene mo na Siba akangbi asese ti Saul.” 

31Mefibaal atene na gbia: “Siba alingbi ti mu ni kue senge! Kota ye ni ayeke so, 
gbia akiri na nzoni tere na kodro awe.” 

David akiri na Barzilai peko ti nzoni so lo sara na lo 

32Barzilai, zo ti Rogelim, na sese ti Galaad ague nga na yanga ti ngu ti Jourdain. 
Lo na gbia afâ ngu ni si gi na yanga ti ngu ni, lo zia gbia ti kiri. 

33Barzilai aga mbakoro mingi, lo yeke na ngu balemiombe. So lani gbia ayeke na 
kodro ti Mahanaim, Barzilai amu na lo aye so kue alingbi na lo, ngbanga ti so 
Barzilai ayeke na mosoro mingi. 

34Gbia atene na lo: “Barzilai, e na mo, e gue na Jérusalem. Kâ, mbi yeke mu na mo 
aye so kue alingbi na mo.” 

35Barzilai akiri tënë na gbia, atene: “Gbia, mbi yeke kiri ti ngba na fini ngu oke 
titene mbi na mo, e gue na Jérusalem? 

36Fadeso mbi yeke na ngu balemiombe. Mbi lingbi ti kangbi popo ti nzoni ye na 
sioni ye? Kobe so mbi yeke te, na ye so mbi yeke nyon, mbi lingbi ti ma nzerengo 
ni? Abia so akoli na awali ayeke he, mbi lingbi ti hinga tongana nyen atene, go ni 
ayeke nzoni wala ayeke sioni? Ngbanga ti nyen laa mbi yeke kiri ti ga kungba na 
ndö ti mo, gbia ti mbi? 

37Mbi lingbi ti fâ gi ngu ti Jourdain na mo; awe. Gbia, mbi kpa titene mo sara mara 
ti nzoni ye tongaso na mbi? 

38Zia lege na mbi, mbi kiri na gbata ti mbi; fade mbi kui kâ, nduru na du ti kuâ ti 
babâ ti mbi na ti mama ti mbi. Me baa, molenge ti mbi ti koli Kimham laa: fade 
mo na lo ayeke gue. Mo sara na lo tongana ti so mo baa nzoni na le ti mo.” 

39Gbia atene: “Nzoni! Fade mbi na Kimham, e yeke gue; mbi yeke sara na lo 
tongana ti so anzere na be ti mo. Ye so kue mo yeke hunda na mbi, mbi yeke mu 
na mo.” 

40Azo kue afâ ngu ti Jourdain na peko ti so gbia afâ ti lo ngu ni awe. David asu 
ngbangba ti Barzilai, lo sara tufa na ndö ti lo; na pekoni, Barzilai akiri na ndo ti 
lo. 

41Gbia amu lege ague na Gilgal, Kimham amu peko ti lo. 

Papa na popo ti azo ti Juda na azo ti Israel 

Azo ti Juda kue na ndambo ti azo ti Israel ti Banga, ala na gbia David ague 
legeoko. 

42Azo ti Israel aga nduru na gbia si ala hunda lo, atene: “Ngbanga ti nyen si a-ita 
ti e, azo ti Juda, amu mo na maboko ti e? Ngbanga ti nyen si ala sara titene mo fâ 
ngu ti Jourdain, mo na asewa ti mo nga na aturugu ti mo so?” 

43Azo ti Juda akiri tënë na azo ti Israel, atene: “Ngbanga ti so gbia ayeke taa sewa 
ti e! Ala sara ngonzo ngbanga ti nyen? Gbia laa abata e? Lo mu na e akadoo?” 

44Azo ti Israel akiri tënë na azo ti Juda, atene: “Gbia ayeke ti e fani baleoko ahon 
ti ala! Biani, David ayeke ti e fani baleoko ahon ti ala! Ala baa e tongana 
ambumbuse zo ngbanga ti nyen? E laa e yeke akozo so asara titene gbia ti e 
akiri.” Me yanga ti azo ti Juda akpengba ahon ti azo ti Israel. 

2 Samuel 20 

Sheba atomboka na tere ti David 

1 Mbeni zo ti bingo kpale ayeke lani kâ, iri ti lo ayeke Sheba, molenge ti Bikri, zo 
ti mara ti Benjamin. Sheba ahuru tatalita, atene: “Nyen laa abongbi e na David, 
nyen? Mbeni ye abongbi e na molenge ti Yese? Azo ti Israel, ayeke nzoni zo oko 
oko akiri na da ti lo.” 

2Tongaso azo ti Israel kue azia David si ala mu peko ti Sheba. Me azo ti Juda laa 
angba na tere ti gbia ti ala; ala mu peko ti lo, ti londo na yanga ti ngu ti Jourdain 
ngbii asi na Jérusalem. 

3 So gbia David asi na yangbo ti lo na Jérusalem awe, lo mu ambeni wali ti lo 
baleoko so lani lo zia ala ti bata yangbo so, lo zia ala na ya ti mbeni da so azo 
ayeke bata ni nzoni. Lo yeke mu na ala aye so kue alingbi na ala, me lo na ala 
aduti koli na wali pepe. A kanga ala na ya ti da ni ngbii asi na lango so ala kui na 
ni. Ala yeke tongana awali-mua, ataa so koli ti ala angba na fini. 

Yoab afâ Amasa 

4Gbia atene na Amasa: “Bongbi aturugu ti Juda kue! Mbi mu na mo lango ota 
titene mo ga na ala ge.” 

5Amasa ague ti bongbi aturugu ti Juda, me lango so gbia afa na lo so ahon. 

6Tongaso David atene na Abishai: “Fadeso, Sheba, molenge ti Bikri ayeke sara 
sioni mingi na e ahon ti Absalom. Mo mu aturugu ti mbi, mo tumba peko ti koli 
so kozo titene lo gue, lo honde tere ti lo na ya ti agbata so angangu gbagba ayeke 
na tere ni.” 

7Aturugu so Yoab ayeke na li ti ala, ala na aturugu ti Kereti na ti Peleti, so ti tene 
akpengba turugu kue, ala mu peko ti Abishai, ala londo na Jérusalem ti tumba 
peko ti Sheba, molenge ti Bikri. 

8 So ala si nduru na tere ti kota têne so ayeke na Gabaon, Amasa awara ala. Yoab 
ayu bongo ti lo ti bira; lo kanga kamba ti ndö ti bongo, lo kanga yongoro zeme 
na tere ni, yongoro zeme ni ayeke na ya ti bozo ni. Na ndembe so Yoab ayeke gue 
nduru na Amasa, yongoro zeme ni ati. 

9Yoab atene na Amasa: “Ita ti mbi, mo yeke senge?” Yoab agbu kua ti yanga ti 
Amasa na maboko ti lo ti koli ti su ngbangba ti lo. 

10Amasa asara hange pepe na yongoro zeme so Yoab agbu na maboko ti lo. 
Tongaso, lo kpo ya ti Amasa si avi ti Amasa atuku na sese. Yoab akiri akpo Amasa 
ti fani use pepe, ngbanga ti so lo kui awe. 

Tomboka ti Sheba asi na ndani 

Na pekoni, Yoab na ita ti lo Abishai akiri alondo ti tumba peko ti Sheba, molenge 
ti Bikri. 

11Mbeni turugu oko ti Yoab angba na tere ti kuâ ti Amasa si lo tene: “Zo so aye 
Yoab si lo yeke zo ti David, ayeke nzoni zo ni amu peko ti Yoab!” 

12Andaa Amasa arule tere ti lo fade na ya ti mene ti lo wani na ndö ti lege. So 
turugu ni abaa azo ayeke luti ti baa kuâ ti Amasa, lo gboto kuâ ni, lo zia na ya ti 
mbeni yaka si lo bi kota bongo na ndö ni. 

13Gi so lo zi kuâ ni na ndö ti lege awe, aturugu ayeke hon hongo na peko ti Yoab, 
ala luti pepe; ala yeke tumba peko ti Sheba, molenge ti Bikri. 

14Lo hon na ya ti sese kue ti Israel, lo gue ngbii lo si na gbata ti Abel-Bet-Maaka. 
Azo ti mara ti Beri kue abongbi tere si ala mu peko ti lo. 

15Yoab na aturugu ti lo angoro gbata ti Abel-Bet-Maaka na bira, ngbanga ti so 
Sheba ayeke kâ. Ala bongbi sese aga koto na tere ti gbagba ti gbata ni. Na pekoni, 
ala to nda ti pika gere ti gbagba ni titene gbagba ni ati. 

16Mbeni wali so ahinga ndo mingi adekongo na ya ti gbata ni kâ, atene: “Ala ma 
si! Ala ma si! Ala tene na Yoab, lo ga ge si; mbi yeke na mbeni tënë ti tene na lo.” 

17Yoab aga nduru si wali ni ahunda lo, atene: “Mo Yoab laa?” Yoab akiri tënë: 
“Een, mbi laa!” Wali ni atene: “Mbi gbu gere ti mo, ma tënë ti mbi!” Yoab akiri 
tënë: “Mbi yeke ma mo.” 

18Wali ni atene: “Ando, azo ayeke tene ka, atene: ‘Ayeke nzoni a hunda azo ti 
Abel-Bet-Maaka si tënë ahunzi!’ 

19Na sese ti Israel kue, gbata ti e ayeke oko ti agbata so siriri ayeke daa si ayeke 
sara ye na legeni. Me ti mo, mo ye ti gi lege ti buba gbata so azo ayeke ne ni mingi 
na sese ti Israel! Ye so ayeke ti KOTA GBIA, mo ye ti buba ni ngbanga ti nyen?” 

20Yoab akiri tënë: “Oko pepe! Mbi leke na be ti mbi ti buba ye oko pepe wala ti 
kungbi ye oko pepe! 

21Tënë ni laa pepe. Me tënë ni ayeke ti mbeni koli so ayeke zo ti sese ti ahoto ti 
Efraim; iri ti lo ayeke Sheba, molenge ti Bikri. Lo tomboka na tere ti gbia David. 
Ala zia gi lo oko na maboko ti mbi si fade mbi londo na gbata ni, mbi hon.” Wali 
ni atene na Yoab: “Nzoni! Fade e yeke bi li ti lo na mo na ndö ti gbagba.” 

22Wali ni ague, atene tënë ni na azo ti gbata ni na lege ti ndara. Nilaa ala fâ li ti 
Sheba, molenge ti Bikri si ala bi ni na Yoab. Yoab ahuru tatalita si aturugu ti lo 
alondo na gbata ni akiri na ndo ti ala. Yoab nga akiri na Jérusalem na tere ti gbia. 

Iri ti akota zo ti kua ti David 

23Yoab ayeke makonzi ti aturugu ti Israel kue. Benaya, molenge ti Yoyada ayeke 
makonzi ti azo ti Kereti na ti Peleti so ayeke aturugu ti batango gbia; 

24Adoram ayeke makonzi na ndö ti azo ti sarango kua ti ngangu; Yoshafat, 
molenge ti Ahilud ayeke zo ti tenengo peko ti tënë ti yanga ti gbia; 

25Sheva ayeke wakuasu; Sadok na Abiatar ayeke awayango-sandaga; 

26Ira, mbeni hale ti Yair ayeke nga wayango-sandaga so ayeke sara kua na David. 

2 Samuel 21 

Azo ti gbata ti Gabaon na ahale ti Saul 

1 Na ngoi ti lengo-gbia ti David, kota nzara ati na ya ti kodro, asara ngu ota. David 
ahunda KOTA GBIA si KOTA GBIA akiri tënë na lo, atene: “Ye ni asi ndali ti so 
Saul na asewa ti lo afâ azo ti gbata ti Gabaon.” 

2Gbia airi azo ti Gabaon ti tene tënë na ala. Azo ti Gabaon ayeke azo ti Israel pepe; 
me ala yeke tanga ti azo ti Amori so angba na fini. Azo ti Israel adeba yanga ti ala 
lani ti bata fini ti azo ti Gabaon. Me Saul, so tënë ti azo ti Israel na ti Juda agbu be 
ti lo ahon ndoni agi lege ti fâ azo ti Gabaon ti hunzi ala. 

3David ahunda ala, atene: “Nyen laa mbi lingbi ti sara ndali ti ala, nyen? Mbi 
lingbi ti sara nyen ti leke na sioni so azo asara na ala, tongaso si ala wara lege ti 
sara tufa na ndö ti azo ti KOTA GBIA?” 

4Azo ti Gabaon akiri tënë na lo: “Tënë so ayeke na popo ti e na Saul nga na asewa 
ti lo, alingbi ti leke ni pepe na nginza wala na lôro; alingbi nga ti leke ni pepe na 
fango mbeni zo ti Israel.” Gbia akiri atene: “Ala tene na mbi ye so ala ye, fade mbi 
yeke sara ni na ala.” 

5Azo ti Gabaon atene na gbia: “Saul aye lani ti fâ e kue ti hunzi e; lo ye ti mingo 
mara ti e na sese ti Israel kue. 

6 Ayeke nzoni ala zia na maboko ti e azo mbarambara ti ya ti hale ti lo, e kanga 
kamba na go ti ala na nduzu na dawa ti KOTA GBIA na Gibea, gbata so Saul aduti 
ando daa, Saul so KOTA GBIA asoro lo so.” Gbia akiri tënë: “Fade mbi yeke zia 
azo ni na maboko ti ala.” 

7Gbia abata Mefibaal, molenge ti Jonatan, ata ti Saul, ngbanga ti so lo na Jonatan 
asara lani mbuki na dawa ti KOTA GBIA. 

8Me gbia amu Armoni na Mefiboshet, amolenge use so lani Rispa adu na Saul; 
Rispa ayeke molenge ti Aya. Gbia akiri amu amolenge-koli oku so lani Mikal, 
molenge ti Saul adu na Adriel, molenge ti Barzilai, zo ti kodro ti Abel-Mehola. 

9Gbia azia ala na maboko ti azo ti Gabaon si azo ti Gabaon akanga kamba na go 
ti ala na nduzu na li ti mbeni hoto na dawa ti KOTA GBIA. Azo ni mbarambara 
kue akui legeoko. Azo ti Gabaon afâ ala lani na ya ti akozo lango ti fango ale 
ti orze. 

10Rispa, molenge-wali ti Aya, amu bongo ti mua so lo yu so, lo gbara na ndö ti 
kota têne si lo yeke lango na ndö ni, ti londo na ngoi so azo ato nda ti fa ale ti 
kobe ngbii asi na ngoi so ngu-Nzapa ato nda ti pika na ndö ti kuâ ti azo ni. Na 
kota lâ, Rispa ayeke tumba andeke ti nduzu titene ala ga aduti na ndö ti akuâ ni 
pepe; na bi, lo yeke tumba anyama ti ngonda yongoro na tere ti akuâ ni. 

11Ye so Rispa, molenge-wali ti Aya, mbeni wali ti Saul, asara so, azo ague, atene 
tënë ni na David. 

12Tongaso, David ague na ndo ti azo ti Yabesh, na sese ti Galaad titene lo ro abio 
ti Saul na ti molenge ti lo Jonatan. Biani, na ndembe so lani azo ti Filistii akinda 
Saul na hoto ti Gilboa, ala kanga kuâ ti lo na ti Jonatan na tere ti gbagba ti Bet-
Shean. Kâ laa azo ti Yabesh aga anzi kuâ ti Saul na ti Jonatan. 

13David aro abio ti Saul na ti Jonatan, lo gue na ni. Na pekoni, a bongbi abio ti azo 
mbarambara so lani a kanga kamba na go ti ala na nduzu si ala kui so. 

14A lu abio ti ala, ti Saul na ti Jonatan na du ti kuâ ti Kish, babâ ti Saul na kodro ti 
Sela, na sese ti Benjamin. Na peko ti so azo asara ye so kue gbia amu yanga daa, 
Nzapa abaa mawa ti kodro ni. 

Bira na azo ti Filistii 
(1 Mbai 20.4-8) 

15Azo ti Filistii akiri alondo na bira na azo ti Israel. David na azo ti lo alondo ague, 
atiri bira na azo ti Filistii. Tere ti David awoko. 

16Ishebi-Benob, mbeni hale ti Harafa akanga afini ye ti bira na tere ti lo; bengba 
wen so a sara na likongo ti lo ane ahon kilo ota. Lo leke na be ti lo ti fâ David. 

17Me Abishai, so iri ti mama ti lo ayeke Seruya aga amu maboko na David si lo fâ 
zo ti Filistii ni. Nilaa aturugu ahunda na David ti deba yanga ti lo, atene: “Fade 
mo yeke kiri ti gue na bira na e pepe, tongaso pepe, gbia ayeke duti na Israel 
mbeni pepe.” 

18Na pekoni, bira akiri alondo na popo ti azo ti Israel na azo ti Filistii na kodro ti 
Gob. Lani Sibkai, zo ti mara ti Husha afâ Saf, mbeni hale ti Harafa. 

19Mbeni bira akiri alondo na popo ti azo ti Israel na azo ti Filistii na kodro ti Gob. 
Elanan, molenge ti Yari, zo ti Betlehem afâ Goliat, zo ti kodro ti Gat. Keke ti 
likongo ti lo akono tongana keke ti masini ti awasarango-bongo. 

20Mbeni bira akiri alondo na kodro ti Gat. Mbeni yongoro koli ayeke kâ, ali ti 
maboko ti lo ayeke omene, omene, ali ti gere ti lo ayeke nga omene, omene; 
wungo ni kue ayeke baleuse na osio. Lo yeke mbeni hale ti Harafa. 

21Lo gi yanga ti azo ti Israel. Tongaso, Jonatan, molenge ti Shama afâ lo. Shama 
ayeke ita ti David. 

22Aturugu osio ti gbata ti Gat so ayeke ahale ti Harafa. David na aturugu ti lo afâ 
ala. 

2 Samuel 22 

David amu singila na Nzapa na peko ti songo benda 
(Abia 18) 

1David ahe bia so na ngoi so KOTA GBIA azi lo na maboko ti awato ti lo kue, nga 
na maboko ti Saul, 

2lo tene: KOTA GBIA ayeke tongana kota têne so mbi luti na ndö ni, lo yeke 
tongana ngangu gbagba na tere ti mbi, lo laa lo yeke zi mbi na ya ti ye ti ngangu. 

3Nzapa ayeke tongana kota têne so mbi honde tere ti mbi na peko ni; lo yeke 
tongana vala ti mbi, lo yeke tongana ye ti bira ti mbi so mbi yeke hon awato ti 
mbi na ni; lo yeke tongana ngangu da so ayo na nduzu so mbi kpe daa ti honde 

tere ti mbi; lo yeke ndo so mbi kpe daa ti honde tere ti mbi, lo yeke wasongo mbi 
na kuâ, lo yeke soo mbi na maboko ti azo so ayeke sara ngangu na mbi. 

4Mbi gonda KOTA GBIA! Mbi dekongo na lo; lo zi mbi na maboko ti awato ti mbi. 

5 Amapo ti kuâ akanga mbi; mbeto ti kuâ asara mbi kota ngu so ayeke zia mbeto 
na be ti zo; asara si mbeto ahon ndö ti mbi. 

6Kamba ti ndo ti akuâ agbu mbi, gbanda ti kuâ ayeke na dawa ti mbi. 

7Na ya ti aye ti ngangu so asi na mbi, mbi iri KOTA GBIA titene lo mu na mbi 
maboko; mbi iri Nzapa ti mbi. Kâ na ya ti kota da ti lo, lo ma go ti mbi; dekongo 
ti mbi asi na mê ti lo. 

8Tongaso sese ayingi si ado; gere ti yayu ado kirikiri si ayingi na ndembe so 
KOTA GBIA asara ngonzo. 

9Guru ti wâ asigigi na hon ti lo, kota wâ so ayeke gbi aye kue asigigi na yanga ti 
lo; ale ti wâ so aza ngangu asigigi na yanga ti lo. 

10Lo dingi le ti nduzu si lo zu na sese, vukongo mbinda ayeke na gbe ti gere ti lo. 

11Lo ko na ndö ti sheruben si lo huru na le ti nduzu, lo yeke hon na ndö ti kpangi 
ti pupu. 

12Lo sara si vukongo ndo aga ndo ti hondengo tere ti lo, lo honde tere ti lo na ya 
ti ngbongboro mbinda na ya ti mbinda so ngu asi singo daa! 

13Zango ndo ayeke na dawa ti lo; akete kete le ti wâ ayeke sigigi daa. 

14KOTA GBIA adekongo na yayu kâ, go ti Nzapa so ayeke na ndö ti aye kue atoto 
ngangu. 

15Lo tokua ale ti kokora, awato ti lo akangbi kirikiri; lo tokua wâ ti bekpa, ala kpe 
kirikiri. 

16So KOTA GBIA asara sioni ngonzo, guru asigigi na hon ti lo; asara si azo abaa 
taa gbe ti akota ngu-ingo; azo abaa agere ti sese polele. 

17Na nduzu kâ, KOTA GBIA ayoro maboko ti lo si lo gbu mbi; lo gboto mbi na ya 
ti kota ngu sigigi na ni. 

18Lo zi mbi na maboko ti angangu wato ti mbi; lo zi mbi na maboko ti azo so ake 
mbi, ala so ayeke ngangu mingi ahon mbi. 

19Na lango so ye ti ngangu asi na mbi, awato ti mbi alondo ti tiri na mbi; me KOTA 
GBIA aga amu maboko na mbi. 

20Lo zi mbi, lo zia mbi yamba; lo zi mbi, ngbanga ti so lo ye mbi. 

21KOTA GBIA asara na mbi aye so, ngbanga ti so sarango ye ti mbi ayeke 
mbirimbiri; lo sara nzoni na mbi, ngbanga ti so mbi sara ye na lege ti taa tënë. 

22Biani, mbi ngba na lege ti KOTA GBIA, mbi sara mbeni ye ti ke Nzapa ti mbi 
pepe. 

23Andia ti lo kue ayeke na dawa ti mbi, mbi hon yongoro na atënë ti ndia ti lo 
pepe. 

24Mbi sara aye ti lo kue na legeni, mbi ke lege ti sarango ye ti sioni. 

25KOTA GBIA asara nzoni na mbi, ngbanga ti so sarango ye ti mbi ayeke 
mbirimbiri; lo kiri nzoni na mbi, ngbanga ti so mbi sara ye na lege ti taa tënë. 

26Zo so angba na lege ti mo, mo yeke ngba ti sara na lo; zo ti ngangu so asara ye 
na legeni, mo yeke sara ye na lo na legeni. 

27Zo so ayeke na vuru be, mo yeke sara na lo na vuru be; me zo so ayeke na sioni 
be, mo yeke na kode ti sara sioni na lo. 

28Mo yeke soo azo so ayeke na ngangu pepe mo baa azo ti baba, mo yeke bi le ti 
mo na ngonda. 

29KOTA GBIA, mo laa mo yeke lamba ti mbi. KOTA GBIA asara si vukongo ndo so 
mbi yeke na ya ni aga vurungo ndo. 

30Na ngangu ti mo, mbi lingbi ti ti na ndö ti awato ti mbi. Na ngangu ti Nzapa ti 
mbi, mbi lingbi ti hon na ndö ti gbagba ti bira. 

31Lege ti Nzapa ayeke nzoni kue, a tara tënë ti KOTA GBIA, tënë ni ayeke taa-
tënë. Lo yeke vala ti azo so akpe na lo ti bata tere ti ala. 

32Zo wa laa ayeke Nzapa, zo wa? Gi KOTA GBIA pepe? Zo wa laa ayeke kota têne 
so e luti na ndö ni ti bata tere ti e, zo wa? Gi Nzapa ti e pepe? 

33Nzapa so ayeke tongana ngangu gbagba na tere ti mbi, lo yeke leke lege na 
dawa ti mbi. 

34Lo sara si gere ti mbi aga tongana ti tagba; lo sara si mbi luti mbirimbiri na ndö 
ti ahoto. 

35Lo yeke fa na mbi lege ti tiringo bira, lo sara si mbi gboto ya ti kamba ti kokora 
ti wen. 

36Ndali ti vala ti mo, mbi wara lege ti so benda, nzoni be ti mo na mbage ti mbi 
asara si mbi ga kota zo. 

37Mo sara si mbi kpe loro hio hio, gere ti mbi ayeke zene pepe. 

38Mbi yeke tumba peko ti awato ti mbi, mbi yeke hunzi ala kue; mbi yeke kiri gi 
tongana mbi fâ ala kue si. 

39Mbi yeke hunzi ala kue, mbi yeke fâ ala kue, ala yeke kiri ti londo pepe; ala ti 
na gbe ti gere ti mbi awe. 

40Mo mu na mbi ngangu ti tiri na bira, azo so alondo ti tiri na mbi, mo yeke sara 
si ala ti na gbe ti mbi. 

41Mo sara si awato ti mbi akpe na dawa ti mbi; mbi yeke fâ awato ti mbi, mbi 
hunzi ala kue. 

42Ala yeke dekongo, me zo oko ti mu maboko na ala ayeke daa pepe; ala yeke 
dekongo na KOTA GBIA, me lo kiri tënë na ala pepe. 

43Mbi nika ala tongana fuku ti sese; mbi do ala na gbe ti gere ti mbi tongana ti so 
zo ayeke do potopoto ti ndö ti lege. 

44Azo ti kodro ti mbi so atomboka na tere ti mbi so mo yeke zi mbi na maboko ti 
ala; mo zia mbi na ndö ti amara nde. Azo ti mara so mbi hinga ala pepe aga azo 
ti gbe ti mbi. 

45Awande awoko mbi na anzerengo tënë; mbi tene gi tënë oko, ala sara ye alingbi 
na ni. 

46Be ti awande ni awoko kue awe; tongana ala londo na ya ti gbagba ti bira ti ala 
ti sigigi, tere ti ala ayeke do dongo. 

47KOTA GBIA ayeke na fini! Mbi gonda lo, lo so lo yeke Kota Têne so mbi luti na 
ndö ni ti bata tere ti mbi. Ayeke nzoni azo amu iri ti Nzapa na nduzu, lo so lo yeke 
kota têne so mbi luti na ndö ni ti bata tere ti mbi, lo so lo yeke wasongo mbi. 

48Nzapa so ayeke mu lege na mbi ti kiri na awato ti mbi peko ti sioni so ala sara 
na mbi, lo yeke zia amara na gbe ti mbi. 

49Mo laa mo yeke zi mbi na maboko ti awato ti mbi; mo yeke sara si mbi hon ndö 
ti azo so alondo ti ke mbi; mo yeke zi mbi na maboko ti azo ti sarango ngangu na 
zo. 

50 Ndani laa, KOTA GBIA, mbi ye ti mu singila na mo na popo ti amara nde; mbi 
yeke gonda mo na lege ti bia ti mbi 

51KOTA GBIA asara akota ye mingi ndali ti gbia so lo soro lo, lo sara nzoni be na 
zo so lo tuku mafuta na li ti lo: lo sara ni ndali ti David na ahale ti lo kpu na kpu. 

2 Samuel 23 

Tanga ti atënë ti David 

1 Tanga ti atënë ti David ayeke so: Tënë ti David, molenge ti Yese, tënë ti zo so 
Nzapa ayo lo na nduzu; tënë ti gbia so Nzapa ti Jacob atuku mafuta na li ti lo, lo 
so azo ti Israel ahe bia mingi na iri ti lo. 

2Yingo ti KOTA GBIA atene tënë na lege ti mbi; tënë ti lo ayeke na menga ti mbi. 

3Nzapa ti Israel atene tënë, Kota Têne so azo ti Israel ayeke luti na ndö ni atene 
na mbi: “Gbia so ayeke bata azo ti lo mbirimbiri si lo yeke bata azo ti lo na lege 
ti kpengo mbeto ti Nzapa, 

4lo yeke tongana lumiere ti ndaperere na le ti nduzu so mbinda ayeke daa pepe; 
lo yeke tongana lâ so ayeke sara titene pere asigigi na peko ti so ngu-Nzapa 
apika.” 

5 Sewa ti mbi ayeke tongaso na le ti Nzapa pepe? Ndali ti so mbi na lo, e 
sara mbuki ti lakue lakue, a leke andia ti mbuki ni kue awe. Asongo benda nga 
na aye ti nzoni kue ti mbi, lo lingbi ti sara si amai maingo pepe? 

6Me azo so kue ayeke sara mbirimbiri ye pepe, ala yeke tongana amaboko ti keke 
ti ki so a bi ni. Zo ti gbu ni na maboko senge ayeke daa pepe. 

7Zo so aye ti gbu ni, ayeke nzoni lo mu wen wala keke ti likongo, lo gbu na ni. A 
yeke gbi ni gi na ndo ni so. 

Akpengba turugu ti David 
(1 Mbai 11.10-47) 

8So ayeke iri ti akpengba turugu ti David: Ishebaal, zo ti kete mara ti Hakmoni; 
lo yeke na li ti aturugu ti batango gbia, mbeni iri ti lo ayeke Adino, zo ti kete mara 
ti Esni; lo laa na ya ti lango oko, lo fâ azo 800 na likongo ti lo. 

9Na peko ti Ishebaal ayeke Elazar, molenge ti Dodo, molenge ti mbeni zo ti kete 
mara ti Ahoa. Elazar ayeke na popo ti akpengba turugu ota so ala na David 
adekite na azo ti Filistii, na ndembe so azo ti Filistii ni abongbi tere ti ala ti tiri 
bira; aturugu ti Israel akpe. 

10Me Elazar alondo si lo fâ azo ti Filistii ngbii maboko ti lo awoko si angba gi na 
tere ti yongoro zeme ti lo. Na lango ni so, KOTA GBIA asara si azo ti Israel aso 
benda. Aturugu ni akiri na tere ti Elazar gi ti ro aye ti azo so akui so. 

11Na peko ti Elazar ayeke Shama, molenge ti Age, zo ti kete mara ti Harar. Azo ti 
Filistii abongbi tere ti ala lani na Lehi, ndo so yaka ti lantii ayeke daa. Na ndo so 
laa aturugu ti Israel akpe na dawa ti azo ti Filistii. 

12Me Shama aluti ti lo na ya ti yaka ni, lo mu ni si lo fâ azo ti Filistii. KOTA GBIA 
asara si azo ti Israel aso benda. 

13Na ngoi ti fango ale ti kobe, akpengba turugu ota asigigi na popo ti aturugu ti 
batango gbia, ala ga awara David na ya ti du ti têne ti Adulam. Andaa aturugu ti 
Filistii asara bâbâ ti ala na popo-hoto ti azo ti Refa. 

14David ahonde tere ti lo na mbeni ndo so singo daa ayeke ngangu; andaa 
ambeni turugu ti Filistii aduti ti bata ndo na Betlehem. 

15Gi hio tongaso, nzara ti mbeni ye agbu David si lo tene: “Zo wa laa ayeke gue ti 
to ngu ti du ti ngu so ayeke na yanga ti gbata ti Betlehem ti ga na ni titene mbi 
nyon?” 

16Tongaso akpengba turugu ota so ali na ya ti bâbâ ti azo ti Filistii na ngangu, ala 
to ngu ti du ti ngu so ayeke na yanga ti gbata ti Betlehem, ala ga na ni na David; 
me lo ke ti nyon ngu ni. Lo tuku ngu ni na sese tongana sandaga ti samba ndali ti 
KOTA GBIA. 

17Lo tene: “KOTA GBIA, mbi lingbi ti sara ye tongaso oko pepe! Ngu so ayeke 
tongana mene ti azo so aka tere ti ala na kuâ ti gue ti to ngu ni so pepe?” Nilaa 
David ake ti nyon ngu ni. Baa ye so akpengba turugu ota so asara laa. 

18Abishai, ita ti Yoab, so iri ti mama ti lo ayeke Seruya, lo yeke na popo ti aturugu 
ti batango gbia. Lo laa lo yo lani likongo ti lo na nduzu si lo koro ya ti azo 300; iri 
ti lo awu tongana ti akpengba turugu ota so. 

19Azo agonda lo mingi na popo ti “aturugu ti batango gbia” so, lo ga makonzi ti 
ala, me lo lingbi na “akpengba turugu ota” so pepe. 

20Benaya, molenge ti Yoyada ayeke mbeni kpengba turugu; lo yeke zo ti kodro ti 
Kabseel, lo sara akota ye mingi. Lo laa lo fâ azo ti mara ti Moab use so iri ti ala 
Ariel; lo laa na ngoi ti neze, lo zu na ya ti du ti ngu si lo fâ mbeni bamara. 

21Lo laa lo fâ mbeni zo ti Ezipte so ayo mara ni use ape; likongo ayeke na maboko 
ti zo ti Ezipte ni. Benaya amu keke si lo gue na tere ti zo ti Ezipte ni, lo gboto 
likongo ti koli so na maboko ti lo si lo fâ lo na ni. 

22Baa ye so Benaya, molenge ti Yoyada asara si iri ti lo awu na popo ti akpengba 
turugu ota so laa. 

23Lo laa azo agonda lo mingi na popo ti aturugu ti batango gbia; me lo lingbi na 
akpengba turugu ota so pepe. David amu lo titene lo duti na li ti aturugu ti 
batango lo. 

24Azo so ayeke na popo ti aturugu ti batango gbia ayeke Asael, ita ti Yoab; Elanan, 
molenge ti Dodo, zo ti Betlehem; 

25Shama, zo ti kodro ti Harod na Elika, zo ti kodro ti Harod; 

26Heles, zo ti kodro ti Pelet, Ira, molenge ti Ikesh, zo ti kodro ti Tekoa; 

27Abiezer, zo ti kodro ti Anatot; Mebunai, zo ti kodro ti Husha; 

28Salmon, zo ti kodro ti Ahoa; Marai, zo ti kodro ti Netofa; 

29Heleb, molenge ti Baana, zo ti kodro ti Netofa; Itai, molenge ti Ribai, zo ti Gibea, 
na sese ti Benjamin; 

30Benaya, zo ti kodro ti Piraton; Hidai so ayeke lango na tere ti akete ngu ti 
Gaash; 

31Abialbon, zo ti kodro ti Bet-Araba; Azmavet, zo ti kodro ti Bahurim; 

32Eliaba, zo ti kodro ti Shaalbon, mbeni molenge ti Yashen, Jonatan; 

33Shama, zo ti kodro ti Harar; Ahiam, molenge ti Sharar, zo ti kodro ti Harar; 

34Elifelet, molenge ti Ahasbai, molenge ti mbeni zo ti Maaka; Eliam, molenge ti 
Ahitofel, zo ti kodro ti Gilo; 

35Hesrai, zo ti kodro ti Karmel; Paarai, zo ti kodro ti Arab; 

36Igal, molenge ti Natan, zo ti kodro ti Soba; Bani, zo ti mara ti Gad; 

37Selek, zo ti mara ti Amon; Narai, zo ti kodro ti Beerot, zo ti yongo aye ti bira ti 
Yoab, so iri ti mama ti lo ayeke Seruya; 

38Ira, zo ti sewa ti Yeter; Gareb, zo ti sewa ti Yeter 

39na Urii, zo ti mara ti Het. Wungo ti ala kue ayeke baleota na mbarambara. 

2 Samuel 24 

David adiko wungo ti azo ti Israel 
(1 Mbai 21.1-6) 

1Mbeni lâ, ngonzo ti KOTA GBIA akiri alondo na tere ti azo ti Israel. Lo pusu 
David titene lo sara mbeni ye so ayeke sara sioni na ala; lo tene na lo: “Gue, mo 
diko wungo ti azo ti Israel na ti Juda.” 

2Gbia atene na Yoab, makonzi ti aturugu so ayeke na tere ti lo, atene: “Mo 
tambula na popo ti amara kue ti Israel, ti londo na Dan ngbii asi na Bersheba. Ala 
diko wungo ti azo ni si mbi lingbi ti hinga wungo ti ala.” 

3Yoab akiri tënë na gbia: “Ayeke nzoni KOTA GBIA, Nzapa ti mo asara titene azo 
ni awu fani ngbangbo oko ahon so si mo baa ni na le ti mo wani! Me gbia, mo ye 
ti sara ye so ngbanga ti nyen?” 

4Me yanga so gbia amu na Yoab na amakonzi ti aturugu, lo ngba gi na ndö ni; 
nilaa Yoab na amakonzi ti aturugu ni alondo na da ti gbia si ala gue ti diko wungo 
ti azo ti Israel. 

5Ala fâ ngu ti Jourdain si ala to nda ti diko wungo ti azo na gbata ti Aroer nga na 
gbata so ayeke na popo-hoto. Ala hon na sese ti azo ti mara ti Gad si ala mu lege 
so ague na gbata ti Yazer. 

6Ala si na sese ti Galaad nga na kodro ti azo ti mara ti Het, na Kades, na Dan-Yaan 
nga na akodro so ayeke na tere ti Sidon. 

7Ala gue, asi na Tir so ngangu gbagba ayeke na tere ni; ala si nga na ya ti agbata 
kue ti azo ti mara ti Hivi na ti Kanaan. Ala hunzi tambula ti ala ni na Bersheba, 
na Mbongo ti sese ti Juda. 

8Ala hon na ya ti akodro so kue na ya ti nze gumbaya na lango baleuse si ala kiri 
na Jérusalem. 

9Yoab afa na gbia wungo ti azo so ala diko: na Israel, akpengba turugu so alingbi 
ti tiri bira ayeke 800 000; na Juda, aturugu ayeke 500 000. 

Nzapa apika azo ndali ti sioni ye so David asara 
(1 Mbai 21.7-17) 

10Na peko ti so David adiko wungo ti azo, be ti lo apika kpu kpu kpu. Lo tene 
na KOTA GBIA, lo tene: “Ye so mbi sara so ayeke sioni mingi. Mbi hinga, mbi tene, 
mbi sara ye tongana zo so li ti lo ayeke daa pepe. Fadeso, KOTA GBIA, mo zi 
siokpari so na li ti mbi, zo ti kua ti mo.” 

11 Na ndaperere, so David alondo, andaa tënë ti KOTA GBIA asi na wayanga-
Nzapa Gad awe, zo ti bango nda ti aye na David; tënë ni atene: 

12“Gue mo tene na David, mo tene: ‘Tënë so KOTA GBIA atene ayeke so: Mbi zia 
na dawa ti mo aye ota; soro oko na popo ni, fade mbi yeke sara ni na mo.’ ” 

13Gad ague, awara David si atene na lo peko ti tënë ti KOTA GBIA, lo tene: “Mo 
ye titene nyen laa asi na mo, nyen? Ngu mbarambara so kota nzara ati na ya ti 
kodro ti mo? Wala nze ota so mo kpe na dawa ti awato ti mo si ala tumba peko 
ti mo? Wala lango ota so sioni kobela ti bubango kodro ati na ya ti kodro ti mo? 
Gbu li ti mo, mo tene na mbi ye so mbi lingbi ti tene na lo so atokua mbi so.” 

14David akiri tënë na Gad, atene: “Mbi yeke na ya ti ye ti ngangu mingi! Mbi gbu 
gere ti mo, zia e ti na maboko ti KOTA GBIA, ngbanga ti so nzoni be ti lo ayeke 
kota; me mbi ye ti ti na maboko ti azo pepe.” 

15Tongaso, KOTA GBIA atokua sioni kobela ti bubango kodro na ya ti kodro ti 
Israel, ti londo na ndaperere ngbii asi na lango ni so a fa. Ti londo na Dan ngbii 
asi na Bersheba, azo ti kodro 70 000 akui. 

16So ange ti KOTA GBIA ayoro maboko ti lo na mbage ti Jérusalem ti kangbi sioni 
kobela ni na ya ti gbata ni, KOTA GBIA abaa mawa ti azo ni si lo tene na ange ti 
fango azo ni, lo tene: “Alingbi awe! Kiri na maboko ti mo!” Na ndembe ni so, ange 
ti KOTA GBIA ayeke luti na tere ti lakere ti Aravna, zo ti mara ti Yebus. 

17So David abaa ange so ayeke fâ azo ni, lo tene na KOTA GBIA: “Mbi laa mbi sara 
siokpari ni! Mbi laa mbi sara sioni ni! Me asenge zo so, nyen laa ala sara, nyen? 
Mbi gbu gere ti mo, ayeke nzoni mo pika gi mbi na asewa ti mbi.” 

David asara mbeni gbalaka ndali ti KOTA GBIA 
(1 Mbai 21.18-26) 

18Gi na lango ni so, Gad asi na ndo ti David si atene na lo: “Gue na lakere ti Aravna, 
zo ti mara ti Yebus, mo sara mbeni gbalaka ndali ti KOTA GBIA kâ.” 

19David ague na lakere ni alingbi na tënë so Gad atene, alingbi na yanga so KOTA 
GBIA amu. 

20Aravna abi le ti lo na gbeni, lo baa gbia na azo ti kua ti lo so ayeke ga na mbage 
ti lo. Lo gue na mbage ti ala, lo kuku, lo kpo li ti lo na sese na dawa ti gbia. 

21Lo hunda gbia, lo tene: “Gbia, mo ga na ndo ti mbi ngbanga ti nyen?” David akiri 
tënë: “Mbi ga ti vo lakere ti mo so titene mbi sara gbalaka daa ndali ti KOTA GBIA, 
tongaso si sioni kobela so ayeke fâ azo so ahunzi.” 

22Aravna atene na David: “Gbia, mo lingbi ti mu ni senge, mo mu na sandaga so 
a yeke gbi ni kue na wâ ye so be ti mo aye. Baa, abagara ti mbi ndali ti sandaga 
ni laa. Ye ti pikango na ale ti ble na akeke so a kanga na go ti abagara ni, fade a 
yeke sara na wâ ndali ti sandaga ni. 

23Mbi Aravna, mbi mu aye so kue na gbia.” Na pekoni, lo tene na gbia: “Ayeke 
nzoni KOTA GBIA, Nzapa ti mo abaa ye so mo mu na lo so na nzoni le.” 

24Me gbia atene na Aravna: “Ên-en! Mbi yeke vo ni alingbi gi na ngere ni. Ye so a 
mu na mbi senge senge, mbi ye ti mu na sandaga so a yeke gbi ni kue na wâ na 
KOTA GBIA, Nzapa ti mbi pepe!” David avo lakere ni nga na abagara ni na ale ti 
nginza baleoku. 

25Lo sara gbalaka na ndo ni ndali ti KOTA GBIA; lo mu na lo asandaga so a yeke 
gbi ni kue na wâ nga na sandaga ti beoko. Tongaso, KOTA GBIA ama sambela 
ndali ti kodro ni si sioni kobela so ayeke fâ azo ti Israel so ahunzi. 

1 Agbia 

1 Agbia 1 

Adonia aye ti ga gbia 

1Gbia David aga mbakoro awe; ngu ti lo ayeke mingi. Ataa so a yeke bi abalangeti 
na ndö ti lo, tere ti lo amu wâ pepe. 

2Azo ti yangbo ti lo atene na lo: “Gbia, fade e yeke gi na mo mbeni maseka-wali 
so ade ti hinga koli pepe; maseka-wali ni ayeke ga ti sara na mo, ti lango na kate 
ti mo, ti tumba de na tere ti mo.” 

3Tongaso, ala gi na ya ti kodro ti Israel kue mbeni pendere maseka-wali; ala wara 
Abishag, zo ti kete kodro ti Shunem. Ala mu lo, ala ga na lo na gbia. 

4Maseka-wali so ayeke pendere ahon ndoni. Lo duti na tere ti gbia ti bata lo, ti 
sara na lo. Me gbia aduti na lo koli na wali pepe. 

5Gi na ndembe ni so, Adonia, so mama ti lo ayeke Hagite, ayeke pika kate ti lo si 
lo yeke tene: “Mbi laa mbi yeke ga ande gbia!” Lo mu mbeni pusu ti mbarata, 
ambarata nga na ambeni koli baleoku titene ala kpe loro na dawa ti lo. 

6Na ya ti fini ti lo, babâ ti lo asuku na lo laoko pepe, atene: “Mo sara mara ti ye 
tongaso ngbanga ti nyen?” Adonia ayeke nga pendere koli mingi; a du lo na peko 
ti Absalom. 

7Adonia aleke tënë na hondengo ni, lo na Yoab so iri ti mama ti lo ayeke Seruya; 
lo leke nga tënë na Abiatar, wayango-sandaga si ala mu peko ti lo. 

8Me wayango-sandaga Sadok, na Benaya, molenge ti Yoyada, na wayanga-Nzapa 
Natan, Shimei, Rei nga na akpengba turugu ti gbia David ake ti mu peko ti 
Adonia. 

Natan na Batsheba amu peko ti Salomon 

9Mbeni lâ, Adonia afâ ataba na angasa, akoli-bagara na abagara ti mafuta si lo 
mu ala na sandaga nduru na tere ti têne ti Zohelet so ayeke na tere ti li ti ngu ti 
En-Rogel. Adonia atisa a-ita ti lo ti koli, amolenge ti gbia, na akota zo ti sese ti 
Juda so ayeke sara kua ndali ti gbia. 

10Me lo tisa wayanga-Nzapa Natan, Benaya, akpengba turugu ti gbia David nga 
na ita ti lo Salomon pepe. 

11 Tongaso, Natan aga abaa Batsheba, mama ti Salomon si atene na lo: “Adonia, 
molenge ti Hagite aga gbia awe; me David, gbia ti e ahinga tënë ni oko pepe. Mo 
ma tënë so pepe? 

12Fadeso, mbi ye ti mu na mo wango titene mo soo fini ti mo nga na fini ti 
molenge ti mo Salomon. 

13Gue mo baa gbia David si mo tene na lo: ‘Gbia ti mbi, mo deba yanga ti mo lani 
na mbi, zo ti gbe ti mo, mo tene, fade molenge ti mbi Salomon laa ayeke ga gbia 
na peko ti mo pepe? Mo tene, lo laa lo yeke duti na ndö ti mbata ti mo ti gbia 
pepe? Asara tongana nyen si Adonia aga gbia so?’ ” 

14Natan akiri atene: “Na ndembe so mo na gbia angba ti tene tënë, fade mbi yeke 
li na peko ti mo ti ye gbe ti atënë so kue mo yeke tene.” 

15Tongaso Batsheba ague na ndo ti gbia. Gbia ayeke na ya ti kubu ti lo, ngbanga 
ti so lo ga mbakoro mingi awe. Abishag, zo ti Shunem ayeke kâ ti sara na lo. 

16Batsheba akuku na sese na dawa ti gbia, lo kpo ti lo na sese. Gbia ahunda lo, 
atene: “Mo ye nyen?” 

17Lo kiri tënë na lo: “Gbia ti mbi, na le ti KOTA GBIA, Nzapa ti mo, mo deba yanga 
na mbi, mo tene, fade molenge ti mbi Salomon laa ayeke ga gbia na peko ti mo. 
Lo laa lo yeke duti na ndö ti mbata ti mo ti gbia. 

18Me fadeso, Adonia aga gbia awe si mo gbia ti mbi, mo hinga tënë ni oko pepe! 

19Adonia asara kota matanga, lo fâ akoli-bagara, abagara ti mafuta nga na gba ti 
ataba na angasa ti mu na sandaga. Lo tisa amolenge ti mo ti koli kue, ala na 
wayango-sandaga Abiatar, na Yoab nga na kota makonzi ti aturugu ti ga daa. Me 
lo tisa molenge ti mo Salomon pepe. 

20Fadeso, gbia ti mbi, azo ti Israel kue ayeke baa ndo na mo. Ala yeke ku titene 
mo fa na ala zo wa laa ayeke duti ande na ndö ti mbata ti gbia na peko ti mo. 

21Tongana mo sara tongaso pepe, na peko ti kuâ ti mo, fade azo ayeke baa mbi 
na molenge ti mbi Salomon tongana azo so tënë ayeke na li ti ala.” 

22So Batsheba angba ti tene tënë na gbia, wayanga-Nzapa Natan asi. 

23Azo atene na gbia: “Wayanga-Nzapa Natan aga awe!” Lo li, lo kuku, lo kpo li ti 
lo na sese na dawa ti gbia. 

24Na pekoni, Natan atene: “Gbia ti mbi, mo laa mo mu yanga titene Adonia aga 
gbia na peko ti mo? Lo laa lo yeke duti na ndö ti mbata ti mo ti gbia? 

25Biani, laso, lo gue, lo sara kota matanga, lo fâ akoli-bagara, abagara ti mafuta 
nga na gba ti ataba na angasa ti mu na sandaga. Lo tisa amolenge ti mo ti koli 
kue, amakonzi ti aturugu nga na wayango-sandaga Abiatar ti ga daa. Ala yeke te, 
ala yeke nyon na dawa ti lo si ala yeke tene: ‘E mu gbia Adonia na nduzu!’ 

26Me lo tisa mbi, zo ti kua ti mo pepe; ataa wayango-sandaga Sadok, ataa Benaya, 
molenge ti Yoyada nga na molenge ti mo Salomon, lo tisa ala pepe. 

27Gbia ti mbi, mo biani laa, mo leke na be ti mo ti soro mbeni zo ti mu mbata ti 
gbia na peko ti mo si mo fa tënë ni na mbi pepe, mbi so mbi yeke zo ti kua ti mo 
so?” 

David amu Salomon ti ga gbia na peko ti lo 

28Gbia amu yanga, atene: “Ala iri na mbi Batsheba!” Batsheba aga aluti na dawa 
ti gbia. 

29Gbia adeba yanga ti lo, atene: “KOTA GBIA ayeke na fini! Lo so azi mbi na ya ti 
aye ti ngangu! 

30Mbi deba yanga ti mbi lani na mo na iri ti KOTA GBIA, Nzapa ti Israel, mbi tene: 
‘Molenge ti mo Salomon laa ayeke ga ande gbia na peko ti mbi. Lo laa lo yeke duti 
na ndö ti mbata ti mbi ti gbia.’ Laso, mbi yeke sara ye alingbi na peko ti tënë ti 
yanga ti mbi.” 

31Batsheba akuku na sese, lo kpo li ti lo na sese na dawa ti gbia si lo tene: “E mu 
David, gbia ti mbi, na nduzu lakue!” 

32Na pekoni, gbia David atene: “Ala iri na mbi wayango-sandaga Sadok, na 
wayanga-Nzapa Natan nga na Benaya, molenge ti Yoyada.” So ala ga na dawa ti 
gbia awe, 

33gbia atene na ala: “Ala bongbi azo ti yangbo ti mbi, ala mu pâkârâ ti mbi ti gbia, 
ala zia molenge ti mbi Salomon na ndö ni, ala gue na lo na li ti ngu ti Gihon. 

34 Kâ, fade wayango-sandaga Sadok na wayanga-Nzapa Natan ayeke tuku mafuta 
na li ti lo ti zia lo gbia na ndö ti azo ti Israel. Ti ala, ala yeke huru tatalita si ala 
dekongo, atene: ‘E mu gbia Salomon na nduzu!’ 

35Na pekoni, ala mu peko ti lo, ala ga na ya ti gbata ni. Lo yeke ga ti duti na ndö 
ti mbata ti mbi ti gbia; lo laa lo yeke ga gbia na peko ti mbi. Lo laa mbi soro lo ti 
ga makonzi ti azo ti Israel na ti Juda.” 

36Benaya, molenge ti Yoyada akiri tënë na gbia, atene: “Amen! KOTA GBIA, 
Nzapa ti gbia ti mbi laa azia atënë so na yanga ti gbia. 

37Ayeke nzoni KOTA GBIA aduti na Salomon, tongana ti so lo duti na mo; lo sara 
titene lengo-gbia ti lo aga kota ahon ti mo, gbia!” 

A tuku mafuta na li ti Salomon ti zia lo gbia 
(1 Mbai 29.21-25) 

38Tongaso, wayango-sandaga Sadok, wayanga-Nzapa Natan na Benaya, molenge 
ti Yoyada, ala na azo ti Kereti na ti Peleti, aturugu ti batango gbia ague, abaa 
Salomon. Ala zia lo na ndö ti pâkârâ ti gbia David si ala gue na lo na li ti ngu ti 
Gihon. 

39Wayango-sandaga Sadok amu na ya ti kota da ti Nzapa didi so mafuta ayeke 
na ya ni, lo tuku mafuta ni na li ti Salomon ti zia lo gbia. A huru tatalita si azo kue 
atene: “E mu gbia Salomon na nduzu!” 

40Azo kue amu peko ti Salomon ti kiri na lo na ya ti gbata. Ala yeke huru angoli, 
ala yeke dekongo na ngia mingi, mo baa mo tene, sese aye ti yingi. 

Salomon azi tënë na li ti Adonia 

41Na ndembe so Adonia na azo so kue lo tisa ala ahunzi ti te kobe awe, ala ma 
toto ti aye ni so. Yoab ama toto ti tatalita ni si lo tene: “So wuluwulu ti nyen laa 
na ya ti gbata ni tongaso?” 

42So lo ngba ti tene tënë, Jonatan, molenge ti wayango-sandaga Abiatar asi. 
Adonia atene na lo: “Mo ga ge! Mo yeke koli so azo ane mo mingi! Gbaa, mo yeke 
ga na e nzoni sango laa!” 

43Jonatan akiri tënë, atene: “Oko pepe! Gbia ti e David azia Salomon gbia awe. 

44Gbia David amu yanga na wayango-sandaga Sadok, wayanga-Nzapa Natan na 
Benaya, molenge ti Yoyada nga na azo ti Kereti na ti Peleti, aturugu ti batango 
gbia ti gue ti sara titene Salomon ako na ndö ti pâkârâ ti gbia. 

45Na pekoni, wayango-sandaga Sadok na wayanga-Nzapa Natan atuku mafuta 
na li ti lo nduru na li ti ngu ti Gihon. Ala kue alondo na ndo so, ala kiri na gbata, 
ala dekongo na ngia, tere ti azo ti gbata ni kue anzere. Nda ti wuluwulu so ala ma 
kâ so laa. 

46Na ndö ni kue, Salomon aduti na ndö ti mbata ti gbia awe. 

47Azo ti yangbo ti gbia aga ti gonda gbia ti e David, ala tene: ‘Ayeke nzoni Nzapa 
ti mo amu iri ti Salomon na nduzu ahon ti mo! Ayeke nzoni lo sara titene azo 
agonda lengo-gbia ti lo ahon ti mo!’ Na pekoni, gbia akuku akpo li ti lo na ndö ti 
gbogbo ti lo 

48si lo tene: ‘Mbi mu singila na KOTA GBIA, Nzapa ti Israel. Laso, lo mu mbeni zo 
titene lo duti na ndö ti mbata ti mbi ti gbia; lo sara si mbi baa lo na le ti mbi.’ ” 

49Azo so kue Adonia atisa ala ado na mbeto na mango tënë so. Ala londo si zo 
oko oko amu lege ti lo ti hon. 

50Mbeto ti Salomon agbu Adonia si lo gue, lo gbu adidi ti gbalaka. 

51Mbeni zo aga atene tënë ni na Salomon, atene: “Baa, mbeto ti mo agbu Adonia 
si lo gue, lo gbu adidi ti gbalaka; lo tene: ‘Mbi yeke londo na ndo so gi tongana 
gbia Salomon adeba yanga ti lo atene, lo yeke fâ mbi, zo ti kua ti lo pepe.’ ” 

52Salomon akiri tënë, atene: “Tongana lo sara ye ti mbirimbiri, kua ti li ti lo oko 
ayeke ti na sese pepe. Me tongana lo sara ye ti sioni, fade lo yeke kui!” 

53Gbia Salomon atokua azo titene ala gue, amu Adonia na tere ti gbalaka ni azu 
na lo na sese. Adonia aga akuku, akpo li ti lo na sese na dawa ti gbia Salomon si 
Salomon atene na lo: “Londo, mo gue na ndo ti mo!” 

1 Agbia 2 

Atanga ti tënë ti David 

1So David aga nduru ti kui, lo mu yanga na molenge ti lo Salomon, lo tene: 

2“Mbi ga nduru ti zia sese so awe. Mo gbu ngangu, mo sara ye ti koli! 

3Sara ye alingbi na yanga so KOTA GBIA, Nzapa ti mo amu; bata andia ti lo, 
ambela ti lo, atënë ti yanga ti lo nga na aye so lo fa si ayeke na ya ti mbeti ti Ndia 
ti Moïse. Tongaso si aye so kue mo yeke sara, wala aye so mo ye ti sara, fade 
ayeke ga nzoni. 

4KOTA GBIA ayeke sara ye alingbi na zendo so ando lo mu na mbi, lo tene: 
‘Tongana amolenge ti mo abata lege ti dutingo ti ala nzoni, tongana ala tambula 
mbirimbiri na dawa ti mbi, fade mbeni zo ti sewa ti mo ayeke duti lakue na ndö 
ti mbata ti gbia ti Israel.’ ” 

5 David akiri atene na Salomon: “Sioni so kue Yoab, so iri ti mama ti lo ayeke 
Seruya, asara na mbi, mo hinga ni kue. Lo laa lo fâ amakonzi use ti aturugu ti 
Israel, Abner, molenge ti Ner na Amasa, molenge ti Yeter. Na fango azo ni, Yoab 
atuku mene ti azo na ngoi so kodro ayeke na siriri. Tongaso abongo ti lo kue gi 
na mene si tënë ni ayeke na li ti lo wani. 

6Sara ye na lege ti ndara: mo zia lo, lo ga mbakoro pepe, mo zia lo, lo kui senge 
kuâ pepe. 

7 Mo sara nga nzoni be na amolenge ti Barzilai, zo ti sese ti Galaad. Ala sara lani 
nzoni be na mbi na lango so mbi kpe na dawa ti ita ti mo Absalom. Ala yeke te 
kobe lakue na ndö ti meza ti mo. 

8 Mo girisa Shimei pepe, molenge ti Gera, zo ti kete kodro ti Bahurim; lo yeke zo 
ti mara ti Benjamin. Lani so mbi yeke kpe ti gue na Mahanaim, lo deba mbi sioni 
sioni. Me na pekoni, lo gue na yanga ti ngu ti Jourdain ti yamba mbi. Mbi deba 
yanga ti mbi na lo na le ti KOTA GBIA, mbi tene: ‘Fade mbi yeke fâ lo pepe.’ 

9Fadeso, mo yeke zo ti ndara; fade mo yeke zia lo senge tongaso pepe. Mo hinga 
ye so mo yeke sara ande na lo. Ataa so lo ga mbakoro awe, mo yeke sara kue 
titene a fâ lo.” 

David akui. Salomon aga gbia na peko ti lo 
(1 Mbai 29.26-28) 

10Na pekoni, David akui, lo hon na peko ti ababâ ti lo si a lu lo na Gbata ti David, 
na Jérusalem. 

11 David ale-gbia na ndö ti Israel ngu baleosio: ngu mbarambara na Hebron, ngu 
baleota na ota na Jérusalem. 

12Salomon aduti na ndö ti mbata ti gbia na peko ti babâ ti lo David. Komandema 
ti lo akpengba. 

Salomon amingo Adonia 

13Mbeni lâ, Adonia, molenge so Hagite adu na David, ague, abaa Batsheba, mama 
ti Salomon. Batsheba ahunda lo, atene: “Mo ga na nzoni tënë?” Adonia ayeda: 
“Een!” 

14Adonia akiri atene: “Mbi yeke na mbeni tënë ti tene na mo.” Batsheba atene: 
“Tene tënë ni ma!” 

15Adonia atene: “Mo hinga kue, komandema ni alingbi fade ti duti ti mbi. Azo ti 
Israel kue ayeke ku fade titene mbi ga gbia. Me komandema ni angba na mbi 
pepe, ita ti mbi Salomon laa aga gbia, ngbanga ti so KOTA GBIA laa ayeda 
tongaso. 

16Fadeso, mbi yeke na mbeni ye oko ti hunda na mo; mo gbanzi ni na mbi pepe.” 
Batsheba atene na lo: “Mo tene tënë ni ma!” 

17Adonia atene: “Mbi gbu gere ti mo, mo gue, mo tene na gbia Salomon, mo tene: 
‘Mbi ye titene lo mu na mbi Abishag, zo ti gbata ti Shunem titene lo ga wali ti mbi’ 
Fade gbia ayeke ke tënë ni na mo pepe.” 

18Batsheba atene: “Nzoni! Fade mbi wani, mbi yeke gue ti tene tënë ti mo na 
gbia.” 

19Batsheba ague, abaa gbia Salomon ti tene tënë ti Adonia na lo. Gbia alondo na 
ndö ti mbata ti lo ti gbia, lo gue na dawa ti Batsheba, lo kuku, lo kpo li ti lo na 
sese na dawa ti lo. Na pekoni, lo kiri lo duti na ndö ti mbata ti lo ti gbia. Lo hunda 
titene a zia mbeni mbata ti gbia na tere ti lo, na mbage ti maboko ti lo ti koli si 
mama ti lo aduti daa. 

20Batsheba atene na lo: “Mbi yeke na mbeni kete ye ti hunda na mo; mo gbanzi 
ni na mbi pepe.” Gbia atene: “Mama, mo hunda ye so mo ye, fade mbi ke pepe ti 
mu na mo.” 

21Batsheba atene: “Alingbi ti mu Abishag, zo ti gbata ti Shunem na ita ti mo 
Adonia titene lo ga wali ti lo pepe?” 

22 Gbia Salomon akiri tënë na mama ti lo, atene: “Mo hunda ti mu Abishag, zo ti 
gbata ti Shunem na Adonia ti ga wali ti lo ngbanga ti nyen? Tongaso mo hunda 
fafadeso titene a mu na lo komandema ma, ngbanga ti so lo yeke yaya ti mbi! 
Hunda komandema ni gi na lo oko pepe, me nga na azo so amu peko ti lo, 
wayango-sandaga Abiatar na Yoab, makonzi ti aturugu!” 

23Gbia Salomon adeba yanga ti lo na iri ti KOTA GBIA, lo tene: “Tongana mbi zia 
Adonia angba na fini ndali ti ye so lo hunda so, ayeke nzoni Nzapa asara ye ti 
ngangu mingi na mbi! 

24KOTA GBIA ayeke na fini! Fadeso, lo laa lo zia mbi na ndö ti mbata ti gbia ti 
babâ ti mbi David, lo sara si komandema ti mbi akpengba, lo mu zendo ti mungo 

komandema na mbi nga na ahale ti mbi. Mbi deba yanga ti mbi awe: gi laso laso, 
a yeke fâ Adonia!” 

25Tongaso Salomon atokua Benaya, molenge ti Yoyada ti fâ Adonia. Lege so 
Adonia akui na ni laa. 

Salomon agbanzi lege na Abiatar ti ngba na Jérusalem 

26Na pekoni, gbia atene na wayango-sandaga Abiatar: “Londo mo gue na Anatot, 
na ndo ti mo, ngbanga ti so mo lingbi na kuâ. Mbi yeke fâ mo laso pepe, ngbanga 
ti so mo yo lani sanduku ti mbuki ti Kota Gbia NZAPA ti tambula na ni na dawa 
ti babâ ti mbi David si mo na lo abaa pasi mingi.” 

27 Salomon azi Abiatar na kua ti wayango-sandaga ti KOTA GBIA. Tongaso tënë 
so KOTA GBIA atene ando na ndö ti azo ti sewa ti kota wayango-sandaga Heli na 
ya ti kota da ti Nzapa na Silo aga taa-tënë. 

Salomon amu yanga si a fâ Yoab 

28Yoab ama tënë ti ye so asi na Adonia nga na Abiatar. Tongaso lo kpe, lo honde 
tere ti lo na ya ti da ti KOTA GBIA so a sara na bongo, lo gbu adidi ti gbalaka ni. 
Andaa Yoab amu lani peko ti Adonia, me lo mu peko ti Absalom pepe. 

29Mbeni zo aga atene tënë ni na gbia Salomon, atene: “Yoab akpe ahonde tere ti 
lo na ya ti da ti KOTA GBIA si lo yeke na tere ti gbalaka.” Salomon atokua Benaya, 
molenge ti Yoyada, lo tene: “Gue, mo fâ lo!” 

30Benaya ague, asi na da ti KOTA GBIA, lo tene na Yoab: “Yoab, gbia amu na mo 
yanga ti londo na ndo so ti sigigi!” Yoab akiri tënë, atene: “Ên-en! Mbi yeke kui gi 
na ndo so!” Benaya akiri na ndo ti gbia si atene peko ti yanga ti Yoab na gbia. 

31Gbia atene na lo: “Gue mo fâ lo gi kâ tongana ti so lo tene na yanga ti lo. Na 
pekoni, mo lu lo. Tongaso si ngbanga ti mene ti azo use so Yoab afâ ala lani senge 
senge so ati na li ti mbi na azo ti sewa ti mbi pepe. 

32Biani, Abner, molenge ti Ner, makonzi ti aturugu ti Israel, na Amasa, molenge 
ti Yeter, makonzi ti aturugu ti Juda ayeke azo ti mbirimbiri si ala yeke nzoni ahon 
Yoab. Me Yoab afâ ala; babâ ti mbi ahinga tënë ni oko pepe. Fade KOTA GBIA 
ayeke sara titene ngbanga ti mene ti Yoab ati na li ti lo wani! 

33Ngbanga ti mene ti azo use so ayeke ti na li ti Yoab na ahale ti lo kpu na kpu. 
Me KOTA GBIA ayeke sara titene David, asewa ti lo na ahale so ayeke duti ande 
gbia na peko ti lo, ye ti ala kue ayeke ga nzoni lakue.” 

34Benaya, molenge ti Yoyada, akiri na mbage ti Yoab si lo fâ lo. Na pekoni, a lu 
kuâ ti lo na ndo ti lo na ya ti ngonda kâ. 

35Gbia azia Benaya, molenge ti Yoyada, makonzi ti aturugu kue na plase ti Yoab. 
Lo zia wayango-sandaga Sadok na plase ti Abiatar. 

Salomon asara si a fâ Shimei 

36Gbia atokua titene a iri Shimei. Lo tene na lo: “Sara da ti mo na Jérusalem; mbi 
ye mo duti na ya ti gbata ni, mo sigigi ti gue na mbeni ndo nde pepe. 

37Mbi tene na mo biani: na lango so mo yeke londo ti fâ ngu ti Sedron, mo yeke 
kui. Fade ngbanga ti mene ti mo ayeke ti na li ti mo wani.” 

38Shimei akiri tënë na gbia, atene: “Nzoni! Fade mbi yeke sara ye so gbia ti mbi 
atene.” Shimei asara lango mingi na Jérusalem. 

39Me na peko ti ngu ota, angbaa ti Shimei use akpe ague na ndo ti Akish, molenge 
ti Maaka, gbia ti gbata ti Gat. Shimei ama a tene, angbaa ti lo ayeke na Gat. 

40Tongaso lo londo, lo leke lele ti lo si lo gue na Gat, na ndo ti Akish ti gi angbaa 
ti lo. Lo mu ala si lo kiri na ala na Jérusalem. 

41Azo atene tënë ni na Salomon atene, Shimei alondo na Jérusalem ague na Gat 
si lo kiri awe. 

42Gbia atokua titene a iri Shimei si lo tene na lo: “Mbi sara lani si mo deba yanga 
ti mo na iri ti KOTA GBIA pepe? Mbi gboto lani mê ti mo, mbi tene: ‘Na lango so 
mo yeke sigigi na Jérusalem ti gue na mbeni ndo nde, fade mo yeke kui!’ Mo kiri 
tënë na mbi, mo tene: ‘Nzoni! Mbi ma awe.’ 

43Deba ti yanga so mo de na dawa ti KOTA GBIA, mo bata ni pepe ngbanga ti 
nyen? Yanga so mbi mu na mo, mo bata ni pepe ngbanga ti nyen?” 

44Gbia atene na Shimei: “Mo hinga na be ti mo sioni so kue mo sara na babâ ti 
mbi David. Fade KOTA GBIA ayeke sara titene ngbanga ti sioni ti mo ati na li ti 
mo wani. 

45 Me fade KOTA GBIA ayeke sara tufa na ndö ti mbi, lo yeke sara titene lengo-
gbia ti asewa ti David akpengba kpu na kpu.” 

46Gbia amu yanga na Benaya, molenge ti Yoyada ti sigigi na Shimei ti fâ lo. Lege 
so laa lengo-gbia ti Salomon akpengba. 

1 Agbia 3 

Salomon amu mbeni molenge ti Faraon ti ga wali ti lo 

1Salomon aga kogara ti Faraon, gbia ti Ezipte, na lege so lo mu mbeni molenge ti 
Faraon ti ga wali ti lo. Salomon amu wali ni si lo ga na lo na Gbata ti David. Wali 
ni ngba kâ ngbii Salomon ahunzi ti sara yangbo ti lo, kota da ti KOTA GBIA nga 
na gbagba so ayeke na tere ti Jérusalem. 

2Na ngoi ni so, azo angba ti mu asandaga na ndo so a leke na ndö ti ahoto. Azo 
angba ti mu asandaga kâ, ngbanga ti so a de ti leke da na iri ti KOTA GBIA pepe. 

3Salomon aye KOTA GBIA si lo yeke sara ye alingbi na aye so babâ ti lo David 
amu yanga na lo. Me lo nga, lo yeke mu asandaga ti anyama si lo yeke zö dukani 
na li ti ahoto ni. 

Salomon ahunda ndara na Nzapa 
(2 Mbai 1.2-13) 

4Mbeni lâ, Salomon ague na Gabaon ti mu sandaga na Nzapa, ngbanga ti so 
Gabaon ayeke mbeni kota ndo so azo aleke na nduzu ti mu asandaga daa. 
Salomon aya anyama saki oko na sandaga so a yeke gbi ni kue na wâ na ndö ti 
gbalaka ni. 

5Kâ na Gabaon, na bi, KOTA GBIA asi na Salomon na ya ti bango-li si atene na lo: 
“Hunda na mbi ye so mo ye, fade mbi yeke mu ni na mo.” 

6Salomon akiri tënë, lo tene: “Mo sara nzoni be mingi na babâ ti mbi David, zo ti 
kua ti mo. Lani lo sara ye na le ti mo na lege ti taa-tënë, na lege ti mbirimbiri nga 
na legeni mbirimbiri. Nilaa mo ngba ti sara nzoni be na lo si mo mu na lo mbeni 
molenge-koli titene lo duti laso gbia na ndö ti mbata ti lo ti gbia. 

7Biani, KOTA GBIA Nzapa ti mbi, mo laa mo mu mbi, zo ti kua ti mo titene mbi 
le-gbia na plase ti babâ ti mbi David, ataa so mbi de molenge si mbi hinga lege ti 
sara komandema pepe. 

8Mbi zo ti kua mo, mbi yeke na li ti azo ti mo so mo soro ala. Ala yeke gbani gbani, 
zo alingbi ti diko ala pepe. 

9Tongaso, mu na mbi, zo ti kua ti mo hingango ndo so alingbi titene mbi sara na 
komandema na ndö ti azo ti mo, titene mbi hinga ye so ayeke nzoni na ye so 
ayeke sioni. Tongaso pepe, zo wa laa alingbi ti sara komandema na ndö ti azo ti 
mo, azo ti mo so ayeke mingi mingi so?” 

10Ye so Salomon ahunda so anzere na be ti KOTA GBIA. 

11Nzapa atene na lo: “Mo hunda pepe ti duti na gigi aninga, wala ti wara mosoro, 
wala kuâ ti awato ti mo; me mo hunda hingango ndo titene mo sara na 
komandema na ndö ti azo ti mbi na legeni, 

12mbi yeke sara ye alingbi na ye so mo hunda: mbi yeke mu na mo ndara na 
hingango ndo. Mbeni zo ti duti na ndara tongana mo ayeke daa pepe, ataa kozo 
na mo wala na peko ti mo. 

13Ataa ye so mo hunda pepe, mbi yeke mu ni na mo; mbi yeke mu na mo mosoro 
na gonda. Na gigi ti mo kue, mbeni gbia ti lingbi na mo ayeke duti daa pepe. 

14Tongana mo tambula na lege ti mbi, mo sara ye alingbi na andia ti mbi nga na 
atënë ti yanga ti mbi tongana ti so David, babâ ti mo asara, fade mbi yeke sara 
titene gigi ti mo ayo.” 

15So Salomon azingo na lango awe, lo hinga so bango-li laa. Lo kiri na Jérusalem 
si lo gue, lo luti na dawa ti sanduku ti mbuki ti KOTA GBIA. Na pekoni, lo mu na 
Nzapa asandaga so a yeke gbi ni kue na wâ nga na asandaga ti beoko. Lo sara 
kota matanga ndali ti azo ti yangbo ti lo kue. 

Salomon afâ ngbanga na lege ti ndara 

16Mbeni lâ, awali-ndumba use aga abaa gbia Salomon. 

17Mbeni oko atene: “Gbia ti mbi, mbi gbu gere ti mo, mo ma mbi si! Mbi na wali 
so, e yeke lango na ya ti da oko. Mbi du molenge na ndembe so lo nga lo yeke na 
ya ti da ni. 

18Lango ota na pekoni, lo nga lo du. Mbi na lo laa e yeke na ya ti da ni, mbeni zo 
nde ayeke daa pepe, gi mbi na lo use. 

19Na bi ni, molenge-koli ti wali so akui, ngbanga ti so lo lango na ndö ti lo. 

20So mbi zo ti kua ti mo, mbi ngba na lango, lo londo na be ti bi, lo mu molenge ti 
mbi ti koli so alango na tere ti mbi, lo zia na kate ti lo; lo mu molenge ti lo so akui, 
lo zia lo na kate ti mbi. 

21Na ndaperere, mbi londo ti mu me na molenge ti mbi, mbi baa so molenge ni 
akui awe. So ndo ahan mbirimbiri awe, mbi baa molenge ni kpoo, mbi baa so 
ayeke molenge so mbi du so laa pepe.” 

22Me mbeni wali ni so atene: “Mvene laa! Molenge ti mbi laa ayeke na fini so! 
Molenge ti mo laa akui so!” Me kozo wali ni atene: “Mvene laa! Molenge ti mo laa 
akui so! Molenge ti mbi laa ayeke na fini so!” Tongaso laa ala yeke papa na dawa 
ti gbia. 

23Gbia Salomon atene: “Mbeni atene: ‘Molenge ti mbi laa ayeke na fini so; lo so 
akui so ayeke ti mo!’, mbeni atene: ‘Mvene laa! Molenge so akui so ayeke ti mo; 
lo so ayeke na fini so ayeke ti mbi!’ ” 

24Na pekoni, gbia atene: “Ala ga na mbi yongoro zeme!” Azo amu zeme aga na ni 
na gbia 

25si lo tene: “Molenge so ayeke na fini so, ala fâ ya ti lo use, ala mu ndambo ni na 
mbeni wali ni, ndambo ni na mbeni.” 

26Wali so molenge ti lo ti koli angba na fini so aye molenge ni mingi. Lo tene na 
gbia: “Gbia, mbi gbu gere ti mo, molenge so angba na fini so, ala mu lo na wali so, 
ala fâ lo pepe!” Me mbeni wali ni so atene: “Ala fâ ya ti molenge ni use! Tongaso 
si lo lingbi ti duti ti mbi pepe wala ti lo nga pepe.” 

27Tongaso gbia atene: “Molenge so angba na fini so, ala fâ lo pepe, ala mu lo na 
kozo wali so; lo laa lo yeke mama ti molenge ni.” 

28Azo ti Israel kue ama tënë ti ngbanga so gbia Salomon afâ. Ala kpe mbeto ti 
gbia, ngbanga ti so ala baa so Nzapa amu na lo ndara ti fâ ngbanga mbirimbiri. 

1 Agbia 4 

Salomon asoro akota zo ti kua ti lo 

1Salomon ayeke lani gbia na ndö ti azo ti Israel kue. 

2So ayeke iri ti akota zo ti kua ti lo: Azaria, molenge ti Sadok, ayeke wayango-
sandaga; 

3Elihoref na Ahia, amolenge ti Shisha, ala yeke awakuasu; Yoshafat, molenge ti 
Ahilud ayeke zo ti tenengo peko ti tënë ti yanga ti gbia; 

4Benaya, molenge ti Yoyada ayeke makonzi ti aturugu; Sadok na Abiatar ayeke 
awayango-sandaga; 

5Azaria, molenge ti Natan ayeke makonzi ti agovoronere; Zabud, molenge ti 
Natan ayeke wayango-sandaga si lo yeke wamungo-wango na gbia; 

6Ahishar ayeke makonzi ti yangbo ti gbia; Adoniram, molenge ti Abda ayeke 
makonzi na ndö ti azo ti sarango kua ti ngangu. 

7Salomon ayeke lani na agovoronere baleoko na use so ayeke na ndö ti kodro ti 
Israel kue. Kua ti ala ayeke ti gi kobe ndali ti gbia na azo ti yangbo ti lo kue. 
Govoronere oko oko ayeke mu nze oko na ya ti ngu oko ti bongbi kobe ndali ti 
gbia na azo ti lo. 

8Iri ti agovoronere ni ayeke so: Molenge ti Hur, lo yeke govoronere na sese ti 
ahoto ti Efraim; 

9molenge ti Deker ayeke govoronere ti asese tongana: Makas, Shaalbim, Bet-
Shemesh na Elon-Bet-Hanan; 

10molenge ti Hesed, zo ti kodro ti Arubot, ayeke govoronere ti sese ti Soko na ti 
kodro ti Hefer kue; 

11molenge ti Abinadab ayeke govoronere ti sese ti Dor, na ndo so akete ahoto 
ayeke daa. Lo mu Tafat, molenge ti Salomon ti ga wali ti lo. 

12Baana, molenge ti Ahilud ayeke govoronere ti sese ti Taanak na ti Megido nga 
na sese ti Bet-Shean kue. – Sese ti Bet-Shean ague, andu tere na Sartan si ayeke 
na gbe ti gbata ti Yizreel; alondo na Bet-Shean ague, asi na Abel-Mehola, akiri 
ague ngbii ahon Yokmeam. 

13Molenge ti Geber ayeke govoronere na kodro ti Ramot, na sese ti Galaad; akete 
kodro ti Yair, na sese ti Galaad ayeke na gbe ti lo. Yair ayeke molenge ti Manase. 
Molenge ti Geber ayeke nga govoronere ti sese ti Argob so ayeke na Bashan. 

Akota gbata baleomene ti sese ni kâ ayeke na angangu gbagba na tere ni si 
angbongboro wen ti kangango na ayanga ti agbagba ni ayeke na bengba wen; 

14Ahinadab, molenge ti Ido ayeke govoronere ti sese ti Mahanaim; 

15Ahimaas ayeke govoronere ti sese ti Neftali. Lo nga, lo mu mbeni molenge ti 
Salomon ti ga wali ti lo; iri ti wali ni ayeke Basmat; 

16Baana, molenge ti Hushai, ayeke govoronere ti sese ti Aser na ti Bealot; 

17Yoshafat, molenge ti Parua, ayeke govoronere ti sese ti Isakar; 

18Shimei, molenge ti Ela, ayeke govoronere ti sese ti Benjamin; 

19Geber, molenge ti Uri, ayeke govoronere ti sese ti Galaad na ti sese ti Sihon, 
gbia ti azo ti mara ti Amori nga na ti Og, gbia ti Bashan. Na tere ti agovoronere 
baleoko na use so, govoronere oko ayeke lani na sese ti Juda. 

20Azo ti kodro-gbia ti Juda na ti Israel awu mingi, tongana mbutu ti yanga ti kota 
ngu-ingo. Azo ni ayeke te, ala yeke nyon si ala yeke duti na ngia. 

1 Agbia 5 

1Salomon asara komandema na ndö ti akodro-gbia kue, ti londo na bale ti Efrate 
asi na kodro ti azo ti Filistii, akiri ague ngbii asi na katikati ti sese ti Ezipte. Agbia 
ti akodro so kue ayeke na gbe ti Salomon, ala yeke futa alapo na lo na ngoi so kue 
lo ngba na fini. 

2Na ya ti lango oko oko, kobe so alingbi na Salomon na azo ti kua ti lo ayeke 
tongaso: kilo 9 000 ti nzoni farini na kilo 18 000 ti farini; 

3abagara baleoko ti mafuta, abagara baleuse so ayeke te pere nga na ataba 
ngbangbo oko. Ambeni nyama ni ayeke: atagba, adengbe, alekpa na andeke ti 
kodro so ayeke na mafuta. 

4Salomon aduti na ndö ti akodro so kue ayeke na mbage ti Do ti bale ti Efrate, ti 
londo na Tifsa ngbii asi na Gaza. Agbia ti akodro so kue ayeke na gbe ti Salomon. 
Lo duti na siriri na azo ti akodro so kue ayeke nduru na tere ti lo. 

5 Na ngoi so kue Salomon aduti gbia, azo ti Juda na azo ti Israel kue aduti na siriri. 
Ti londo na kodro ti Dan ngbii asi na Bersheba, zo oko oko ayeke duti kpoo na 
gbe ti keke ti vinye ti lo wala na gbe ti keke ti fige ti lo. 

6 Salomon ayeke lani na ando ti lango saki baleosio ndali ti ambarata ti lo, 
ambarata so ayeke ndali ti apusu; lo yeke nga na ambarata saki baleoko na use. 

7Agovoronere baleoko na use so gbia Salomon asoro ala ayeke gi kobe ndali ti 
gbia na azo so kue ayeke ga ti te kobe na ndö ti meza ti lo. Na ya ti nze oko oko, 
mbeni govoronere oko ayeke sara kue titene kobe atia pepe. 



671 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

8Agovoronere ni ayeke sara nga titene orze, pere ndali ti ambarata na ambeni 
nyama nde aduti daa lakue. Govoronere oko oko ayeke sara ye alingbi na yanga 
so a mu na lo, lo yeke tokua aye ni na ndo so gbia ayeke daa. 

Salomon ahon azo kue na ndara 

9Nzapa amu na Salomon ndara na hingango ndo so ahon ndoni. Aye so Salomon 
ahinga ayeke mingi tongana mbutu ti yanga ti kota ngu-ingo. 

10Ndara ti Salomon ahon ndara ti azo ti sese ti Arabii na ti azo ti Ezipte. 

11Salomon ahon azo kue na ndara. Ndara ti lo ahon ti Etan, zo ti mara ti Ezrahi, 
ahon ti Heman, ti Kalkol, ti Darda na ti amolenge ti Mahol ti koli. Azo ti akodro 
so kue ayeke nduru na tere ti lo ayeke tene tënë ti lo. 

12Lo tene amato saki ota, lo leke abia ti ndara so ahon saki oko. 

13Lo tene tënë na ndö ti akeke kue, ti londo na keke ti sedre ti Liban ngbii asi na 
kete keke ti izope so ayeke sigigi na tere ti dere. Lo tene nga tënë na ndö ti 
anyama, andeke, anyama so ayeke hara harango nga na asusu. 

14Azo ti akodro nde nde ti dunia ayeke ga ti ma tënë ti ndara ti Salomon; agbia 
ayeke tokua azo titene ala ga ama tënë ti ndara na yanga ti lo. 

Salomon abongbi aye ti leke na kota da ti Nzapa 
(2 Mbai 2.2-15) 

15Hiram gbia ti Tir aye lani David mingi. So lo ma a tene, a tuku mafuta na li ti 
Salomon si lo ga gbia na peko ti babâ ti lo awe, gbia Hiram atokua azo na lo. 

16Salomon atokua na Hiram, atene: 

17“Mo hinga kue, babâ ti mbi David awara lege ti sara da ndali ti KOTA GBIA, 
Nzapa ti lo pepe, ngbanga ti so azo asara bira na lo mbage na mbage. Me KOTA 
GBIA asara si lo so benda na ndö ti awato ti lo. 

18Fadeso, KOTA GBIA Nzapa ti mbi asara si mbi duti na siriri na akodro so kue 
angoro mbi. Mbeni zo ti sara bira na mbi ayeke daa pepe; mbeni sioni ye ti sara 
mbi ayeke daa pepe. 

19 Nilaa mbi leke na be ti mbi ti sara da ndali ti KOTA GBIA, Nzapa ti mbi, alingbi 
na tënë so lo tene lani na babâ ti mbi David, lo tene: ‘Molenge ti mo, lo so mbi 
yeke zia lo na ndö ti mbata ti gbia na peko ti mo, lo laa lo yeke sara ande da ndali 
ti mbi.’ 

20Fadeso, ayeke nzoni mo mu yanga titene azo ti kua ti mo ade na mbi akeke ti 
sedre ti hoto ti Liban. Mo hinga kue, na ndo ti e, mbeni zo so ahinga ti de keke 
tongana azo ti Sidon ayeke daa pepe. Fade azo ti kua ti mbi ayeke mu maboko 
na azo ti kua ti mo. Mbi yeke futa azo ti kua ti mo alingbi na ye so mo yeke fa na 
mbi.” 

21So Hiram ama atënë ti Salomon, be ti lo ayeke na ngia mingi si lo tene: “Mbi mu 
singila na KOTA GBIA laso, ngbanga ti so lo mu na David mbeni molenge so ayeke 
na ndara titene lo le-gbia na ndö ti azo ti Israel so ayeke mingi mingi so.” 

22Na pekoni, Hiram atokua azo ti kiri tënë na Salomon, atene: “Mbi ma tënë ti mo 
awe; mbi ye peko ni. Fade mbi yeke mu na mo akeke ti sedre na ti sipre so mo 
ye. 

23Fade azo ti kua ti mbi ayeke mu akeke ti hoto ti Liban ti gboto ni ti si na ni na 
tere ti kota ngu-ingo. Na pekoni, ala yeke kanga ni na gba ni, na gba ni si ala yeke 
bi na le ti ngu titene asua ague ngbii asi na ndo so mo fa. Kâ, a yeke zi ya ti akeke 
ni si azo ti mo ayeke ga ti mu ni. Ye so mbi ye ayeke titene mo tokua na mbi kobe 
titene mbi bata na azo ti yangbo ti mbi.” 

24Tongaso Hiram amu na Salomon akeke ti sedre na ti sipre alingbi na ti so be ti 
Salomon aye. 

25Na ngu oko oko, Salomon ayeke mu na Hiram kilo ti ble 6 000 000, litere ti 
mafuta ti nzoni ni 8 000 so a sara na ale ti olive; lo mu ni na Hiram titene lo bata 
na azo ti yangbo ti lo. 

26KOTA GBIA amu ndara na Salomon tongana ti so lo tene tënë ni na lo. Hiram 
na Salomon aduti na siriri. Ala use kue aga ambuki. 

Salomon aleke gere ti akua so a gbu azo na ngangu ti sara ni 
(2 Mbai 1.18; 2.16-17) 

27Gbia Salomon aleke gere ti akua so a gbu ambeni zo ti Israel na ngangu titene 
ala sara ni; wungo ti ala kue ayeke 30 000. 

28Na ya ti nze oko oko, lo yeke tokua ala saki baleoko na hoto ti Liban; so ti tene 
na ya ti nze oko, ala yeke sara kua ni; na ya ti nze use, ala yeke duti na kodro. 
Adoniram laa ayeke makonzi ti akua ni kue. 

29Salomon ayeke nga na azo ti yongo kungba 70 000, azo ti dengo tere ti atêne 
na ndö ti hoto 80 000. 

30Akapita ti akua ni ayeke 3 300; ala yeke na gbe ti agovoronere ti Salomon si ala 
yeke baa ndo na ndö ti azo ti kua ni. 

31Gbia amu yanga titene ala gboto akota têne, atêne so a de tere ni si a leke ni 
pendere titene a sara na agere ti kota da ti Nzapa. 

32Awakode-kua ti gbata ti Biblos amu maboko na azo ti kua ti Salomon, na ala ti 
Hiram ti leke atêne na akeke ti sarango na da ni. 

1 Agbia 6 

Salomon asara kota da ti KOTA GBIA 
(2 Mbai 3.1-14) 

1Salomon ato nda ti sara kota da ti KOTA GBIA na ngu ngbangbo osio na 
balemiombe na peko ti so azo ti Israel asigigi na sese ti Ezipte. Na ngoi so 
Salomon ato nda ti akua ni so, andaa lo to nda ti le-gbia na Israel asara ngu osio 
awe. Akua ti sarango kota da ni ato nda ni na nze ti Ziv, so ti tene na use nze ti 
ngu ni. 

2Kota da so Salomon asara na KOTA GBIA so, yongo ni ayeke metere baleota, 
nduru ni ayeke metere baleoko, yongo ni na nduzu ayeke metere baleoko na oku. 

3Na dawa ti kota da ti Nzapa, a sara mbeni kubu so a yeke hon daa ti li na ya ti 
da ni. Kubu ni so alingbi na nduru ti kota da ti Nzapa ni kue, so ti tene metere 
baleoko. Ti hon na ya ti kubu ni ayeke metere oku. 

4Na tere ti kota da ni, a leke afenetere ni si a zia gbanda ti wen na le ni. 

5A sara ambeni da ota so ayeke na ndö ti tere, na ndö ti tere. A sara ada ni na tere 
ti adere ti kota kubu ni nga na tere ti adere ti kubu so ayeke na ngbonda ni kâ, ti 
londo na mbeni mbage ni, angoro ngbii asi na mbeni mbage ni. 

6Konongo ti ya ti da ti gbeni ayeke metere use na ndambo; konongo ti ya ti kozo 
da-nduzu ni ayeke metere ota; konongo ti ya ti use da-nduzu ni ayeke metere 
ota na ndambo. Biani, dere ti kota kubu ni na mbage ti gigi ti guengo na ni na 
nduzu akono kue legeoko pepe. A leke ni tongaso titene akeke so agbu li ti ada 
ni ali na ya ti adere ti kota kubu ni pepe. 

7A sara kota da ti Nzapa ni na atêne so a leke ni kozoni na ndo so a yeke suru ka 
atêne daa. Nilaa, na ngoi ti sarango kota da ni, zo oko ama go ti wen ti surungo 
na ya ti atêne pepe, wala martoo wala mbeni wen nde pepe. 

8Yanga-da ti lingo na ya ti da ti gbeni ayeke na mbage ti Mbongo ti kota da ti 
Nzapa. Ti londo na ndo so ti li na ya ti kozo da-nduzu nga na ya ti use da-nduzu, 
azo ayeke mondee eskalie. 

9Ti hunzi sarango kota da ti Nzapa, a mu ambeni yongoro keke ti sedre nga na 
ambeni keke ti sedre so le ni akono konongo si a pika na plafon ti da ni. 

10Ada-nduzu so a sara si agbu tere na kota da ni, yongo ni na nduzu ayeke metere 
use na ndambo; akeke so agbu li ti da ni ayeke akeke ti sedre si aduti na ndö ti 
dere ti kota da ti Nzapa. 

11Tënë ti KOTA GBIA asi na Salomon, atene: 

12“Mo yeke sara kota da so ndali ti mbi. Tongana mo sara ye alingbi na atënë ti 
ndia ti mbi, tongana mo bata akpengba tënë ti mbi si mo ma yanga ti mbi lakue, 
fade mbi yeke sara ye na mo alingbi na tënë ti yanga ti mbi so mbi tene na babâ 
ti mo David. 

13Fade mbi yeke duti na ya ti kota da so na popo ti azo ti Israel si mbi yeke zia 
azo ti Israel pepe so ayeke azo ti mbi.” 

Lekengo ya ti kota da ti Nzapa pendere pendere 

14Na peko ti yanga so Salomon amu, a sara kota da ti Nzapa ahunzi awe. 

15A mu akeke ti sedre so le ni akono konongo si a pika na tere ti adere ti kota da 
ni na mbage ti ya ni, ti londo na sese ngbii asi na nduzu na tere ti plafon. A leke 
sese ti ya ti kota da ni na akeke ti sipre. 

16Kubu ti kota da so ayeke na mbage ti ngbonda ni kâ, a mu nga akeke ti sedre 
so le ni akono konongo si a pika na tere ti adere ni. Ti londo na sese ngbii asi na 
nduzu na tere ti plafon, yongo ni ayeke metere baleoko. Na pekoni, a leke ya ti 
kubu ni si aga ndo ti Nzapa, ndo so ayeke nde si ayeke nzoni kue ahon atanga ni. 

17Ti tanga ti kota da ni, so ti tene kota kubu so a yeke si daa kozo titene a li na 
ndo so ayeke nde si ayeke nzoni kue ahon atanga ni, yongoro ni ayeke metere 
baleuse. 

18Akeke ti sedre so ayeke na ya ti kota da ni, a de na tere ni alimo ti ale ti keke so 
iri ni kolokente nga na alimo ti akongo so ya ni azi zingo. Atere ti kota da ni kue 
gi na akeke ti sedre; zo alingbi ti baa atêne ni oko pepe. 

19Na ya ti kubu so ayeke na ngbonda ti kota da ni kâ, so ayeke kubu so ane ahon 
atanga ni, a leke mbeni ndo ti zia sanduku ti mbuki ti KOTA GBIA daa. 

20-21Yongo ti kubu ni ayeke metere baleoko, nduru ni ayeke metere baleoko, 
yongo ni na nduzu ayeke nga metere baleoko. A zia lôro ti nzoni ni na tere ti dere 
ti kubu so ayeke na ngbonda ni kâ nga na ya ti kota da ni kue. Na dawa ti ndo so 
ayeke nde si ayeke nzoni kue ahon atanga ni, a kanga mbeni zingiri so ayeke na 
lôro; a zia nga na dawa ti ndo ni mbeni gbalaka so a sara na keke ti sedre si a zia 
lôro na tere ni. 

22 Tongaso a zia lôro na tere ti kota da ni kue kue kue; a zia nga lôro na tere ti 
gbalaka ni kue, gbalaka so ayeke na yanga ti kubu so ayeke na ngbonda ti kota 
da ni kâ so. 

23Na ya ti kubu so ayeke na ngbonda ni kâ, a leke asheruben use na keke ti olive 
ti ngonda; sheruben oko ayo na nduzu metere oku. 

24Yongo ti kpangi oko ti kozo sheruben ni ayeke metere use na ndambo. Ti londo 
na li ti mbeni kpangi oko asi na li ti mbeni kpangi ni na mbage, yongo ni ayeke 
metere oku. 

25Yongo ti use sheruben ni na nduzu ayeke nga metere oku; konongo ti lo alingbi 
na konongo ti kozo sheruben ni si ala use kue akpa tere. Yongo ti ala na nduzu 
nga na konongo ti ala alingbi tere. 

26Yongo ti asheruben oko oko na nduzu ayeke metere oku. 

27A zia asheruben ni na be ti kubu so ayeke na ngbonda ti kota da ni. Ya ti kpangi 
ti asheruben ni kue azi; kpangi ti kozo sheruben ni andu dere ti kubu ni na 
mbage, kpangi ti use sheruben ni andu dere ti kubu ni na mbeni mbage. Ti 
ambeni kpangi use so, ala tengbi tere taa na be ti kota da ni. 

28 A zia lôro na tere ti asheruben ni. 

29A de alimo so akpa limo ti asheruben, ti amaboko ti mburu na ti akongo so ya 
ni azi zingo na tere ti dere ti kota da ni kue, na ya ti akubu ni use kue. 

30A leke ndö ti sese ti akubu use kue ti kota da ni na lôro. 

31Titene a kanga yanga ti kubu so ayeke na ngbonda ni kâ, a leke aye ti kangango 
na ni na keke ti olive ti ngonda; yongoro keke ti kadere ni na nduru ni ayo metere 
use. 

32Aye use ti kangango na yanga ti kubu so ayeke na ngbonda ni kâ si a sara na 
keke ti olive ti ngonda so, a de na le ni alimo ti asheruben, ti amaboko ti mburu 
na ti akongo so ya ni azi zingo; a zia lôro na tere ni kue. A pika lôro na tere ti 
asheruben ni nga na tere ti amaboko ti mburu ni. 

33A sara gi oko ye so na yanga ti kota kubu ti da ni. Akadere ni ayeke na keke ti 
olive ti ngonda; ayo metere use na ndambo. 

34Aye use ti kangango na yanga ti kota kubu ni, a sara ni na keke ti sipre; ye ti 
kangango na yanga ni oko oko, a fâ ya ni use use, alingbi ti zi ni na mbage ti ya ni 
nga na mbage ti gigi. 

35Na le ti aye ti kangango na yanga ti kota kubu ni, a de alimo ti asheruben, ti 
amaboko ti mburu na ti akongo so ya ni azi zingo. A zia lôro na ndö ti alimo so a 
de ni dengo so. 

36Na pekoni, a sara gbagba ti kota da ti Nzapa, – so ti tene gbagba ti ya ni – na 
atêne so a de tere ni dengo, molongo ti atêne ni ayeke ota; na ndö ni, a zia 
molongo oko ti angbongboro keke ti sedre. 

37Na ya ti ngu osio ni so Salomon aga gbia, na nze ti Ziv laa a lu gere ti kota da ti 
KOTA GBIA. 

38Na ya ti ngu baleoko na oko ni, na nze ti Bul, so ti tene na nze miombe ni laa 
akua ti kota da ti KOTA GBIA kue ahunzi; mbeni ye oko so angba ti lekengo ni 
ayeke daa pepe. Salomon asara kota da ni na ya ti ngu mbarambara. 

1 Agbia 7 

Salomon aleke yangbo ti lo ti gbia 

1Salomon asara nga yangbo ti lo; lo sara ni na ya ti ngu baleoko na ota si lo hunzi 
ni kue kue kue. 

2Lo sara kozoni mbeni da so iri ni “Gbako-ti-Liban”. Yongoro ti da ni ayeke 
metere baleoku, konongo ni ayeke metere baleuse na oku, yongo ni na nduzu 
ayeke metere baleoko na oku. Lo sara da ni na ndö ti angbongboro gere ni osio 
so ayeke na keke ti sedre. Ayongoro keke ti gbungo-li ti da ni ayeke nga na keke 
ti sedre si aduti na ndö ti angbongboro gere ti da ni so. 

3Plafon ti da ni ayeke nga na keke ti sedre; a pika plafon ni na ndö ti ayongoro 
keke ti gbungo-li ti da ni so wungo ni kue ayeke baleosio na oku. Amolongo ti 
akeke ni kue ayeke ota: molongo oko, akeke baleoko na oku, molongo oko, akeke 
baleoko na oku. 

4Na tere ti da ni mbage na mbage, a leke akadere ti fenetere so molongo ni ayeke 
ota. Du ti fenetere oko oko ti amolongo ota so ayeke baa le na mbeni du ti 
fenetere. 

5A sara ayanga ti da ni nga na akadere ni kue si ayeke rektangle. Adu ti fenetere 
oko oko ti amolongo ota so ayeke baa le na mbeni du ti fenetere. 

6Na pekoni, Salomon aleke mbeni veranda so iri ni “Ti-angbongboro-yongoro-
gere-ti-da”. Yongoro ni ayeke metere baleuse na oku, konongo ni ayeke metere 
baleoko na oku. Azo ayeke hon na ndo so ti li na ya ti kota ya ti da ni. Mbeni kete 
veranda ayeke na dawa ti kozo veranda ni so. Angbongboro gere ni ayeke daa si 
yanga ni ayo yongo na dawa ahon atanga ni. 

7Salomon aleke nga mbeni veranda so iri ni “Ti-mbata-ti-gbia”. A yeke iri ni nga 
“Ti-fango-ngbanga”, ngbanga ti ayeke ndo so lo yeke duti daa ti fâ ngbanga ti azo 
laa. A leke ya ni kue na keke ti sedre, ti londo na sese ngbii asi na nduzu. 

8Da ti lango ti Salomon wani ayeke na ya ti mbeni gbagba nde; da ni ayeke na 
peko ti da so iri ni “Gbako-ti-Liban”. A sara da ni akpa tere na kozo da ni. Salomon 
asara mbeni da ndali ti molenge ti Faraon ti wali, lo so Salomon amu lo titene lo 
ga wali ti lo so. Da ni ayeke gi tongana ti “Gbako-ti-Liban”. 

9A sara ada so kue gi na apendere têne: atêne so akono nzoni si a de tere ni 
dengo, atêne so a fâ ni na sii na mbage ti ya ni nga na mbage ti gigi. Atêne ni 
alondo na agere ti da ni ngbii asi na go ti ada ni. Na mbage ti gigi, atêne ni aga 
dere ti kota ya ti gbagba ni. 

10Ti agere ti ada ni, a mu gi apendere têne so akono mingi si a sara na ni: ambeni 
têne ni ayo metere osio si ambeni ayo metere oku. 

11Na ndö ti agere ti ada ni, a zia atêne so a de tere ni dengo nga na angbongboro 
keke ti sedre. 

12Na tere ti kota gbagba ni kue, atêne so a de tere ni dengo, molongo ni ayeke 
ota; molongo ti angbongboro keke ti sedre ayeke oko. A leke ya ti kota gbagba ti 
kota da ti KOTA GBIA gi na oko kode so a leke na veranda ni. 

Akua so a mu na Hiram ti sarango ni 

(2 Mbai 2.12-13) 

13Gbia Salomon atokua na Tir titene a iri Hiram ti ga. 

14Hiram ayeke molenge ti mbeni wali-mua so ayeke zo ti mara ti Neftali. Babâ ti 
Hiram ayeke zo ti Tir. Hiram ayeke zo ti sarango kua ti bengba wen, lo si singo 
na ndara, na hingango ndo nga na kode ti sarango kua na mara ti abengba wen 
nde nde. Nilaa gbia Salomon airi lo ti ga titene lo leke aye so kue lo ye. 

A sara angbongboro yongoro gere ti da na bengba wen 
(2 Mbai 3.15-17) 

15 Hiram asara angbongboro yongoro gere ti da use na bengba wen: yongo ni na 
nduzu ayeke metere gumbaya; tongana a ngoro tere ni na kamba, yongo ni ayeke 
metere omene. 

16Lo leke ambeni pendere ye use so akpa kpoto titene lo zia na li ti angbongboro 
yongoro gere ti da ni. Aye ni ayeke na bengba wen so lo kporo ni kporongo; 
yongo ti aye ni oko oko na nduzu ayeke metere use na ndambo. 

17Lo mu bengba wen si lo sara na ambeni ye so akpa gbanda nga na aye so akpa 
akete zingiri; lo zia aye ni na tere ti aye so akpa kpoto si ayeke na ndö ti 
angbongboro yongoro gere ti da so; aye ni mbarambara ayeke ndali ti apendere 
ye oko oko so akpa kpoto so. 

18Lo sara nga ale ti keke so iri ni grenade; amolongo ni ayeke use si lo zia na tere 
ti agbanda so ayeke na li ti kozo ngbongboro yongoro gere ti da ni; lo sara gi oko 
ye ni ndali ti use ngbongboro yongoro gere ti da ni. 

19Na li ti angbongboro gere ti da oko oko, na ya ti kota kubu ni, a zia mbeni use 
pendere ye so akpa kpoto si akpa apendere kongo; yongo ni na nduzu ayeke 
metere use. 

20Taa na li ti apendere ye so akpa kpoto si ayeke na li ti angbongboro gere ti da 
so, mbeni ndo ayeke daa so akono konongo; akono ahon ndö ti gbanda ni nga na 
ale ti grenade ngbangbo use so a zia na molongo si angoro apendere ye ni so. 

21Hiram azia angbongboro gere ti da use so aluti na nduzu na dawa ti kota kubu 
ti kota da ti Nzapa, oko na mbage ti maboko ti koli si a di iri ni Yakin; oko na 
mbage ti maboko ti wali si a di iri ni Boaz. 

22Na li ti angbongboro yongoro gere ti da ni, mbeni pendere ye so akpa kongo 
ayeke daa. Lege so Hiram ahunzi na akua ti lekengo angbongboro yongoro gere 
ti kota da ti Nzapa laa. 

Ngbongboro sembe so a sara na bengba wen 
(2 Mbai 4.2-5) 

23Hiram akporo bengba wen si a sara na ngbongboro sembe. Ti londo na yanga 
ni ti si na mbeni yanga ni, yongo ni ayeke metere oku. Ti londo na ngbonda ni ti 

si na yanga ni na nduzu, yongo ni ayeke metere use na ndambo. Tongana a gboto 
kamba na yanga ni angoro na ni atengbi, alingbi metere baleoko na oku. 

24Na gbe ti yanga ti ngbongboro sembe ni ti ngoro na ni, lo leke limo ti ale ti keke 
so iri ni kolokente. Molongo ti alimo ni ayeke use. Na ya ti metere oko oko, 
akolokente ayeke baleuse, baleuse. Lo kporo bengba wen si lo leke na alimo ni 
legeoko na sembe ni. 

25Lo zia sembe ni na ndö ti abagara baleoko na use; abagara ota abaa ndo na 
mbage ti Banga, ota abaa ndo na mbage ti Do, ota abaa ndo na mbage ti Mbongo 
si ota abaa ndo na mbage ti To. Ngbongboro sembe ni ayeke na ndö ti abagara 
ni, ngbonda ti ala kue aturne na mbage ti ya ni. 

26Yanga ti sembe ni amï alingbi na santimetere miombe. A leke tere ti yanga ni 
tongana ti so a leke tere ti yanga ti mbeni kopo so akpa pendere kongo. Sembe 
ni ayeke mu sembe so iri ni bat saki use. 

Apusu so a sara na bengba wen 

27Na pekoni, Hiram amu bengba wen si lo sara na pusu baleoko. Yongoro ti pusu 
oko ayeke metere use, konongo ni ayeke metere use, yongo ni na nduzu ayeke 
metere oko na ndambo. 

28A sara apusu ni tongaso: a sara akadere ni na bengba wen so amï mingi pepe. 
A zia nga ambeni bengba wen tongana ti so a zia na ndo so awen ti kadere agbu 
tere daa. 

29A sara limo ti abamara, ti abagara na ti asheruben na le ti abengba wen ni. A 
sara nga alimo ni na li ti awen ti kadere ni. Na gbe ti limo ti abamara na ti abagara 
ni, a zia ambeni kamba ti akongo daa. 

30Pusu oko oko, gere ni ayeke osio so a sara ni na bengba wen. Ambeni wen 
ayeke daa so agbu agere ti pusu ni; awen ni ayeke nga na bengba wen. Na 
andangoro osio kue ti pusu ni, ambeni wen ayeke daa so akpa gere ti meza; a 
kporo awen ni kporongo legeoko na kadere ti pusu ni, me li ti awen ni ayo ahon 
yanga ti kamba ti akongo ni pepe. 

31Yanga ti pusu ni na mbage ti nduzu ayeke kerebende; yanga ni so ayo kete na 
nduzu alingbi na ndambo ti metere oko. Yanga ni so laa kota sembe ni ayeke duti 
na ndö ni. Yanga ni so ayeke kerebende so akono santimetere balembarambara 
na oku. Yanga ni so ayo kete na nduzu so, atere ni ayo alingbi tere mbage na 
mbage, ayeke kerebende pepe; a sara aye ti kode nde nde daa. 

32Agere ti pusu osio so aduti na gbe ti yanga ti kadere ni; awen so agbu agere ni 
ahon na ya ti pusu ni asigigi na mbeni mbage ni. Konongo ti ya ti agere ti pusu ni 
ayeke santimetere balembarambara. 

33A leke agere ti pusu ni gi na kode so a yeke leke na agere ti apusu ti mbarata. 
Aye ti tere ti agere ti pusu ni kue ayeke na bengba wen so a kporo ni kporongo. 

34Awen osio so akpa gere ti meza si ayeke na andangoro osio ti pusu oko oko, 
awen ni abongbi na kadere ti pusu ni si aga gi ye oko. 

35Na ndö ti yanga ti apusu ni oko oko kue so ayeke kerebende so, a leke ambeni 
ye ti pendere. Konongo ni ayeke santimetere baleuse na oku; a zia aye ti pendere 
so angoro yanga ni kue. Gi na tere ti yanga ti apusu ni, a zia ambeni kutu nga na 
ambeni wen so le ni akono konongo; awen ni ayeke na bengba wen. Akutu na 
awen ni abongbi si aga gi ye oko na tanga ti aye so a sara na pusu ni. 

36Na ndö ti yanga ti apusu so akutu ayeke daa pepe so, Hiram ade limo ti 
asheruben, ti abamara na ti amaboko ti mburu daa. Lo sara nga mbeni kamba ti 
akongo angoro yanga ti pusu ni kue. 

37Kode so Hiram aleke na apusu baleoko so kue ayeke legeoko, awen so a sara 
na apusu ni kue ayeke legeoko, yongo ni na konongo ti ya ni kue legeoko. 

38 Hiram asara akota sembe baleoko na bengba wen; a zia ni na ndö ti apusu 
baleoko. Yongo ti kota sembe oko na nduzu ayeke metere use; sembe oko ayeke 
mu litere ti ngu 1 600. 

39Lo zia apusu oku na asembe ni na tere ti kota da ti KOTA GBIA, na mbage ti 
maboko ti koli. Lo zia nga apusu oku na mbage ti maboko ti wali. Ngbongboro 
sembe ni, lo zia ni na tere ti kota da ni na mbage ti maboko ti koli, na mbage ti 
Mbongo-To. 

Iri ti aye nde nde so Hiram asara na awen ti gbe ti sese 
(2 Mbai 4.7–5.1) 

40 Hiram aleke asembe, apao na adu ti sembe so a yeke tuku mene daa ti fi na 
tere ti aye. Lo hunzi kua ti aye so kue gbia Salomon ahunda na lo ti sarango ni 
ndali ti kota da ti KOTA GBIA. Akua ni ayeke tongaso: 

41ayongoro gere ti kota da ni use, ambeni pendere ye use so akpa kpoto titene 
ala zia ni na li ti ayongoro gere ti kota da ni; ambeni ye use so akpa gbanda titene 
ala kanga na li ti aye ti pendere so akpa kpoto so; 

42limo ti ale ti keke so iri ni grenade ngbangbo osio si a kanga ni na tere ti 
agbanda use so a zia na li ti aye ti pendere so akpa kpoto so, so ti tene molongo 
ti agrenade use so; 

43apusu baleoko, asembe baleoko so a zia ni na ndö ti apusu ni; 

44ngbongboro sembe oko, abagara baleoko na use so ayeke yo ngbongboro 
sembe ni; 

45asembe ti ziango mburu ti wâ daa, apao na adu ti sembe so a yeke tuku mene 
daa ti fi na tere ti aye. Aye so kue Hiram aleke ni ndali ti kota da ti KOTA GBIA; 
lo leke ni na peko ti yanga ti gbia Salomon. Aye ni so kue, lo leke ni na bengba 
wen so a kpaka tere ni nzoni. 

46Hiram ato aye ni so na kpangbara sese ti Jourdain; gbia atuku ni na ya ti sese 
ti sara na ta. Lo sara ni na popo ti kete kodro ti Sukot na ti Sartan. 

47Na pekoni, Salomon azia aye so kue na ya ti kota da ti KOTA GBIA. Aye so a leke 
ni so ayeke gbani gbani, asara si lege ti hinga nengo ti abengba wen ni ayeke daa 
oko pepe. 

48Salomon akiri amu lôro si aleke na ambeni ye ndali ti kota da ti KOTA GBIA. 
Aye ni ayeke tongana: gbalaka so a yeke zö dukani na ndö ni, ayeke na lôro; meza 
so a yeke zia mapa ti Nzapa na ndö ni, ayeke na lôro; 

49 agere ti lamba baleoko ayeke na lôro ti nzoni ni, oku ayeke na mbage ti 
maboko ti koli si oku ayeke na mbage ti maboko ti wali; a zia agere ti lamba ni 
na dawa ti ndo so ayeke nde si ayeke nzoni kue ahon atanga ni; akongo, alamba 
na aye ti zingo azende na tere ti ameshe ti alamba ni, aye ni kue ayeke gi na lôro; 

50adu ti sembe, aye ti mingongo na wâ, adu ti sembe so a tuku mene daa ti fi na 
tere ti aye, akete ta ti zongo na dukani, aye so kue ayeke na lôro ti nzoni ni; awen 
ti agere ti ayanga ti kubu so iri ni “Ndo so ayeke nde si ayeke nzoni kue ahon 
atanga ni” nga na awen ti agere ti ayanga ti kota kubu ni, aye ni kue ayeke gi na 
lôro. 

51 So gbia Salomon ahunzi ti sara kota da ti KOTA GBIA kue awe, lo tene na azo 
ti ga na aye so babâ ti lo David azia ando nde ndali ti KOTA GBIA so: wen ti 
nginza, lôro na akungba; lo zia aye ni na ya ti kubu so ayeke bata ka amosoro ti 
da ti KOTA GBIA daa. 

1 Agbia 8 

A zia sanduku ti mbuki na ya ti kota da ti Nzapa 
(2 Mbai 5.2–6.2) 

1 Tongaso, Salomon abongbi akangba ti Israel, amakonzi ti amara kue nga na 
amakonzi ti asewa ti Israel na tere ti lo na Jérusalem titene ala mu sanduku 
ti mbuki ti KOTA GBIA so ayeke na Gbata ti David, so ti tene na Sion, ti gue na ni 
na ya ti kota da ti Nzapa. 

2Azo ti Israel kue abongbi na tere ti gbia Salomon na nze ti Etanim ti sara 
matanga; Etanim ayeke nze mbarambara ni. 

3So akangba ti Israel kue asi awe, awayango-sandaga ayo sanduku ti mbuki ni. 

4Ala yo sanduku ti mbuki ti KOTA GBIA, da ti bongo so KOTA GBIA na azo ti lo 
ayeke wara tere daa nga na aye so kue a zia nde ndali ti Nzapa. Awayango-
sandaga na azo ti mara ti Lévi laa ayo aye ni so. 

5Gbia Salomon na azo ti Israel so kue abongbi na tere ti lo na dawa ti sanduku ni, 
amu gba ti ataba na angasa nga na gba ti abagara na sandaga; zo alingbi ti diko 
ala pepe wala ti hinga wungo ti ala pepe. 

6Na pekoni, awayango-sandaga aga na sanduku ti mbuki ti KOTA GBIA na ya ti 
kota da ti Nzapa, na ndo so ayeke nde si ayeke nzoni kue ahon atanga ni, na gbe 
ti akpangi ti asheruben. 

7Biani, asheruben ni azi ya ti akpangi ti ala na ndö ti ndo so sanduku ti mbuki ni 
ayeke daa ti kanga ndö ti sanduku ni nga na akeke ti yongo na ni. 

8Ndali ti so akeke ni ayo mingi, zo alingbi ti baa yanga ni gi tongana lo luti na 
popo ti sanduku ti mbuki nga na dawa ti ndo so ayeke nde si ayeke nzoni kue 
ahon atanga ni. Me tongana zo aluti na gigi, lo lingbi ti baa yanga ti akeke ni pepe. 
Akeke ni angba kâ ngbii asi laso. 

9 Mbeni ye nde ayeke na ya ti sanduku ni pepe, gi akpangbara têne use so Moïse 
awara lani na ndö ti hoto ti Horeb. Lo zia atêne ni na ya ti sanduku ni na ndembe 
so KOTA GBIA asara mbuki na azo ti Israel, na peko ti so lo sara si ala sigigi na 
sese ti Ezipte. 

10So awayango-sandaga alondo na ndo so ayeke nde si ayeke nzoni kue asigigi 
awe, mbinda asi singo na ya ti kota da ti KOTA GBIA. 

11 Awayango-sandaga alingbi pepe ti sara kua ti ala ndali ti mbinda ni, ngbanga 
ti so gonda ti KOTA GBIA asi singo na ya ti kota da ni. 

12Tongaso Salomon atene: “KOTA GBIA, mo tene lani, mo tene, mo yeke duti na 
ya ti vukongo ndo so avuko pitipiti. 

13Me ti mbi, mbi sara da na mo, ndo so mo yeke duti daa lakue lakue!” 

Salomon azia kota da ti Nzapa nde ndali ti Nzapa 
(2 Mbai 6.3-11) 

14Azo ti Israel kue abongbi, ala luti na nduzu; Salomon abaa ndo na mbage ti ala 
si lo sara tufa na ndö ti ala. 

15Lo tene: “Mbi mu singila na KOTA GBIA, Nzapa ti Israel! Zendo so lo mu lani na 
babâ ti mbi David, lo wani, lo sara ye alingbi na ni; 

16nilaa lo tene: ‘Ti londo na lango so mbi sara si azo ti mbi asigigi na sese ti Ezipte, 
mbi soro laoko pepe mbeni gbata na popo ti amara ti Israel kue titene a sara da 
na ya ni ndali ti mbi; me mbi soro David titene lo sara komandema na ndö ti 
Israel, azo ti mbi.’ 

17Babâ ti mbi David aleke lani na be ti lo ti sara da ndali ti KOTA GBIA, Nzapa ti 
Israel. 

18 KOTA GBIA atene na lo: ‘Mo leke na be ti mo ti sara da ndali ti mbi, so nzoni 
mingi. 

19 Me mo laa mo yeke sara ande da ni pepe; molenge ti mo laa ayeke sara da ni 
ndali ti mbi.’ ” 

20Salomon akiri atene: “Tënë so KOTA GBIA atene lani so, lo sara ye alingbi na ni 
awe: mbi ga gbia na peko ti babâ ti mbi David, mbi duti na ndö ti mbata ti gbia ti 
Israel, alingbi na tënë so KOTA GBIA atene lani, nilaa mbi sara kota da so ndali ti 
KOTA GBIA, Nzapa ti Israel. 

21Kâ, mbi leke mbeni ndo ndali ti sanduku so atêne so a su atënë ti mbuki na le 
ni ayeke daa; mbuki so KOTA GBIA na akotara ti e asara ni na ngoi so lo sara si 
ala sigigi na sese ti Ezipte.” 

Salomon asambela Nzapa 
(2 Mbai 6.12-40) 

22Na pekoni, Salomon aluti na dawa ti gbalaka ti KOTA GBIA, na dawa ti bongbi 
ti azo ti Israel kue, lo yoro maboko ti lo na nduzu ti sambela, 

23lo tene: “KOTA GBIA, Nzapa ti Israel, mbeni nzapa tongana mo ayeke daa pepe, 
ataa na yayu kâ wala na sese ge. Mo yeke bata tënë ti mbuki na azo ti kua ti mo 
si mo yeke sara nzoni be na azo so ayeke tambula na dawa ti mo na be ti ala kue. 

24Zendo so mo mu lani na babâ ti mbi David, zo ti kua ti mo, mo sara ye alingbi 
na ni awe. Tënë so mo tene na lo, mo wani, mo sara ye alingbi na ni awe; ye ni 
laa asi laso so. 

25 Fadeso KOTA GBIA, Nzapa ti Israel, sara ye alingbi na tënë so mo tene lani na 
babâ ti mbi David, zo ti kua ti mo; lani mo tene: ‘Tongana amolenge ti mo abata 
lege ti dutingo ti ala nzoni, tongana ala tambula na dawa ti mbi tongana ti so mo 
wani, mo sara, fade mbeni zo oko ti ya ti sewa ti mo ayeke duti lakue na ndö ti 
mbata ti gbia ti Israel.’. 

26Fadeso Nzapa ti Israel, tënë so mo tene na zo ti kua ti mo David, babâ ti mbi so, 
mbi voro mo ti sara ye alingbi na ni! 

27 “Me Nzapa alingbi biani ti duti na ndö ti sese so? So yayu so akono ahon ndoni 
alingbi na konongo ti lo pepe si kota da so mbi sara ayeke kete mingi so! 

28Ataa so kue, KOTA GBIA, Nzapa ti mbi, dingi mê ti mo, mo ma sambela ti mbi 
na toto ti mbi, zo ti kua ti mo. Ma dekongo na sambela so mbi, zo ti kua ti mo, 
mbi yeke ya na mo laso. 

29 Zi le ti mo bi na lâ ti baa ndo na tere ti kota da so, ndo so mo tene: ‘Ndo so mbi 
yeke duti daa laa.’ Ma sambela so mbi, zo ti kua ti mo, mbi yeke ya na mo na ndo 
so. 

30Ma vorongo tere ti mbi, zo ti kua ti mo na vorongo tere ti azo ti Israel, azo ti 
mo so ayeke na ndo so si ala yeke sambela mo. KOTA GBIA, mo so mo yeke na 
yayu kâ, ma sambela ti e, mo zi nga tënë na li ti e. 

31“Tongana mbeni zo asara sioni na mba ti lo si a hunda na lo ti deba yanga ti lo, 
tongana lo ga nduru na gbalaka ti mo ti deba yanga ti lo, na ya ti kota da so, 

32mo so mo yeke na yayu kâ, ayeke nzoni mo ma zo ni; mo sara ye, mo fâ ngbanga 
ti azo ti kua ti mo titene zo so asara sioni, mo fâ ngbanga na ndö ti lo si sioni ti lo 
akiri na li ti lo wani; zo so asara sioni pepe, mo sara na lo alingbi na mbirimbiri 
ti lo. 

33“Tongana awato ahon ndö ti azo ti Israel, azo ti mo, na bira, ngbanga ti so ala 
sara siokpari so ake mo, tongana ala kiri na mbage ti mo, ala sepela mo, ala 
sambela mo si ala voro tere ti ala na mo na ya ti kota da so, 

34mo so mo yeke na yayu kâ, ma sambela ti ala, zi siokpari na li ti azo ti Israel, 
azo ti mo; mo kiri na ala na sese so mo mu ando na akotara ti ala. 

35“Tongana le ti nduzu akanga si ngu-Nzapa apika pepe, ngbanga ti so azo ti 
Israel asara siokpari so ake mo, tongana ala baa ndo na mbage ti da so ti sambela 
mo, tongana ala sepela mo si ala zia lege ti siokpari ti ala, ngbanga ti so mo sara 
ngangu na ala, 

36mo KOTA GBIA so mo yeke na yayu, ayeke nzoni mo ma ala si mo zi siokpari 
na li ti azo ti kua ti mo nga na li ti azo ti Israel, azo ti mo. Mo fa na ala nzoni lege 
titene ala tambula daa. Na pekoni, sara si ngu-Nzapa apika na ndö ti sese so mo 
mu na ala si aga ti ala so. 

37“Tongana kota nzara ati na ya ti kodro, tongana sioni kobela ti bubango kodro 
asi, tongana akobe ti yaka ahole si abuba kue, tongana agbadola na angadi atuku 
na ya ti kodro, tongana awato angoro agbata ti azo ti mo, azo ti Israel, ti mu na 
bira, wala mara ti sioni ye wa, wala mara ti kobela wa ati na ya ti kodro, 

38tongana mbeni zo, wala azo ti Israel so kue ayeke azo ti mo, tongana zo oko 
oko ahinga sioni ti lo nga na pasi so lo yeke baa, tongana lo sambela mo, lo voro 
tere ti lo na mo si lo yoro maboko ti lo na mbage ti kota da so ti sambela mo, 

39mo so mo yeke na yayu, na ndo so mo yeke duti daa, ma sambela ti ala, mo zi 
siokpari na li ti ala, mo sara mbeni ye; mo sara na zo oko oko alingbi na sarango 
ye ti lo, ngbanga ti so mo hinga tënë ti be ti lo. Biani, gi mo oko laa mo hinga tënë 
ti be ti azo kue. 

40Tongaso, fade azo ti Israel ayeke kpe mbeto ti mo si ala yeke sara ye so be ti 
mo aye na ngoi so kue ala yeke duti na fini na ndö ti sese so mo mu ando na 
akotara ti e. 

41“Tongana wande, lo so lo yeke na popo ti azo ti Israel pepe, azo ti mo, tongana 
lo ma tënë ti iri ti mo na ya ti mbeni kodro yongoro si lo ga, 

42– biani, azo ni ayeke ma tënë ti kota iri ti mo, tënë ti ngangu ti maboko ti mo, 
maboko ti mo so mo yoro – tongana lo ga na mbage ti kota da so ti sambela mo, 

43mo so mo yeke na yayu, na ndo so mo yeke duti daa, ayeke nzoni mo ma 
sambela ti wande so si ye so kue lo hunda na mo, mo mu ni na lo. Tongaso, fade 
azo kue ti ndö ti sese so ayeke hinga mo, ala yeke kpe mbeto ti mo tongana ti so 

azo ti Israel, azo ti mo, ayeke kpe mbeto ti mo; azo ni ayeke hinga nga atene, da 
so mbi sara so, a di iri ti mo na ndö ni. 

44“Tongana azo ti mo ague ti tiri bira na awato ti ala na ndo so mo ye ti tokua ala 
daa, tongana ala baa ndo na mbage ti gbata so ti sambela mo KOTA GBIA, so ti 
tene gbata so mo soro; tongana ala baa ndo na mbage ti kota da so mbi sara ndali 
ti mo, 

45mo so mo yeke na yayu, ma sambela ti ala na vorongo tere ti ala, mo gbu koko 
ti ala! 

46“Tongana azo ti Israel asara siokpari so ake mo – ngbanga ti so mbeni zo so 
asara siokpari pepe ayeke daa pepe – tongana mo sara ngonzo na tere ti ala si 
mo zia ala na maboko ti awato ti ala titene awato ti ala ni agbu ala, ague na ala 
na mbeni kodro so ayeke yongoro, wala so ayeke nduru, 

47na kodro so a gbu azo ti mo si a gue na ala daa so, tongana ala gbu li ti ala, ala 
zia ngbene lege ti sarango ye ti ala si ala toto na mo na ya ti kodro ni kâ, atene: 
‘E ke yanga ti mo awe, e sara siokpari awe, e sara sioni awe!’, 

48tongana ala kiri na mbage ti mo na be ti ala kue, na yingo ti ala kue na ya ti 
kodro so awato ti ala agbu ala si ague na ala daa, tongana ala baa ndo na mbage 
ti kodro so mo mu ando na akotara ti ala, wala ala baa ndo na mbage ti gbata so 
mo soro nga na mbage ti da so mbi sara ndali ti mo, tongana ala sambela mo, 

49mo so mo yeke na yayu, na ndo so mo yeke duti daa, ma sambela ti ala na 
vorongo tere ti ala, mo gbu koko ti ala. 

50Siokpari so ala sara ti ke mo, mo zi tënë ni na li ti ala. Asioni so kue ala sara ti 
ke mo, mo zi tënë ni na li ti ala; mo zia lege na azo so agbu azo ti mo si ague na 
ala na kodro wande titene ala baa mawa ti azo ti mo. 

51Biani, ala yeke azo ti mo, ala ga azo ti mo awe, ala so mo sara si ala sigigi na 
Ezipte, kodro so ala baa ando pasi daa ahon ndoni so. 

52“Zi le ti mo ti baa ndo; mo ma vorongo tere ti mbi nga na vorongo tere ti azo ti 
Israel, azo ti mo! Mo ma e lakue tongana e dekongo na mo! 

53Biani, Kota Gbia NZAPA, mo laa mo soro e na popo ti amara kue ti sese so titene 
e ga azo ti mo. Mo tene tënë ni na e na lege ti Moïse, zo ti kua ti mo na ndembe 
so mo sara si akotara ti e asigigi na kodro ti Ezipte.” 

Salomon ahunda na Nzapa ti sara tufa na ndö ti azo ti Israel 

54Gbia Salomon akuku kukungo na sese na dawa ti gbalaka ti KOTA GBIA, lo yoro 
maboko ti lo use kue na nduzu, lo yeke tene sambela so si lo yeke voro tere ti lo 
na KOTA GBIA. Na ndembe so lo hunzi sambela ni awe, lo londo na nduzu. 

55Lo ngba na nduzu si na kota go, lo sara tufa na ndö ti bongbi ti azo ti Israel, lo 
tene: 

56 “Mbi mu singila na KOTA GBIA so amu siriri na azo ti lo, azo ti Israel, alingbi 
na zendo so lo mu. Biani, anzoni tënë so kue lo tene ando na lege ti Moïse, zo ti 
kua ti lo, mbeni oko angba senge pepe. 

57Fadeso, ayeke nzoni KOTA GBIA, Nzapa ti e aduti na e tongana ti so lo duti ando 
na akotara ti e! Ayeke nzoni lo zia e pepe, lo girisa e pepe. 

58Ayeke nzoni lo sara si be ti e angba na mbage ti lo, tongaso si e sara ye na lege 
so be ti lo aye, e sara ye alingbi na atënë ti ndia ti lo, ambela ti lo nga na andia so 
lo mu ando na akotara ti e. 

59Ayeke nzoni KOTA GBIA Nzapa ti e adabe ti lo bi na lâ na sambela nga na 
vorongo tere ti mbi; na ya ti lango oko oko, lo gbu koko ti mbi, zo ti kua ti lo na 
ti azo ti Israel, azo ti lo. 

60Tongaso si fade amara ti ndö ti sese kue ahinga atene, KOTA GBIA oko laa 
ayeke Nzapa, mbeni Nzapa nde ayeke daa pepe. 

61Ayeke nzoni, ala azo ti Israel, be ti ala kue angba na KOTA GBIA Nzapa ti e, ti 
sara ye alingbi na andia ti lo nga na atënë ti yanga ti lo, tongana ti so ala yeke 
sara laso so.” 

Asandaga so a mu na KOTA GBIA 
(2 Mbai 7.4-10) 

62Gbia na azo ti Israel so kue ayeke na tere ti lo amu asandaga na dawa ti KOTA 
GBIA. 

63Salomon amu sandaga ti beoko na KOTA GBIA: abagara saki baleuse na use, 
ataba na angasa saki ngbangbo oko na baleuse. Lege so lo na azo ti Israel kue 
asara matanga ti ziango kota da ni nde ndali ti KOTA GBIA laa. 

64Na lango ni so, gbia azia nde ndali ti Nzapa ya ti gbagba so ayeke na dawa ti 
kota da ti KOTA GBIA. Na ndo so laa lo mu asandaga so a yeke gbi ni kue na wâ, 
asandaga ti ale ti kobe, mafuta ti anyama so a yeke mu na sandaga ti beoko, 
ngbanga ti so gbalaka so a sara na bengba wen si ayeke dawa ti kota da ti KOTA 
GBIA so ayeke kete mingi, alingbi pepe titene a zia asandaga ni kue na ndö ni. 

65Na ngoi ni so, Salomon na azo ti Israel so kue ayeke na tere ti lo asara matanga 
ti Akpangba. Azo ni ayeke gbani, ala londo na ando nde nde laa aga: ti londo na 
sese ti Lebo-Hamat, na mbage ti Banga ngbii asi na ngu ti Ezipte, na mbage ti 
Mbongo. Ala sara matanga ni na dawa ti KOTA GBIA na ya ti lango mbarambara; 
na pekoni, ala kiri asara matanga ni na ya ti lango mbarambara, so ti tene kue 
lango baleoko na osio. 

66Na ndade ni, Salomon azia lege na azo ni ti kiri na da ti ala. Ala bara gbia si ala 
kiri na da ti ala; tere ti ala anzere, be ti ala gi na ngia ndali ti nzoni so KOTA GBIA 
asara lani na David, zo ti kua ti lo, na azo ti Israel, azo ti lo. 

1 Agbia 9 

KOTA GBIA akiri asi na Salomon ti fani use ni 
(2 Mbai 7.11-22) 

1So Salomon ahunzi ti sara kota da ti KOTA GBIA na yangbo ti lo wani si lo hunzi 
nga ti sara aye so kue be ti lo aye awe, 

2KOTA GBIA asi na lo ti fani use ni tongana ti so lo si lani na lo na gbata ti Gabaon 

3KOTA GBIA atene na lo: “Mbi ma sambela ti mo na vorongo tere ti mo awe. Kota 
da so mo sara so, mbi zia ni nde ndali ti mbi titene mbi duti daa kpu na kpu na 
popo ti ala. Fade le ti mbi na nzoni be ti mbi ayeke ngba daa lakue. 

4Ti mo, tongana mo tambula na dawa ti mbi tongana ti so babâ ti mo David asara 
lani, na sioni be pepe, me na be ti mbirimbiri, tongana mo sara ye kue alingbi na 
yanga so mbi mu na mo, tongana mo sara ye kue alingbi na andia ti mbi nga na 
aye so mbi fa, 

5 fade mbi yeke sara titene lengo-gbia ti mo na ndö ti azo ti Israel angba kpu na 
kpu alingbi na zendo so mbi mu na babâ ti mo David. Mbi tene lani na lo, mbi 
tene: ‘Fade mbeni zo ti sewa ti mo ayeke duti daa lakue na ndö ti mbata ti gbia ti 
Israel.’ 

6Me tongana mo na azo ti mo nga na ahale ti ala azia peko ti ala na mbi, tongana 
ala ke ti sara ye alingbi na atënë ti ndia ti mbi nga na andia ti mbi, tongana ala 
gue ti sara na ambeni nzapa nde si ala kuku na gbe ti anzapa ni, 

7fade mbi yeke zi ala, azo ti Israel, na sese so mbi mu na ala. Kota da so mbi zia 
ni nde ndali ti mbi, fade mbi yeke bi ni yongoro na le ti mbi si azo ti Israel aga 
mbeni ye ti mato nga na ye so azo kue ayeke he na ngia. 

8Tongana mbeni zo ahon ande na tere ti kota da so azo agonda ni mingi so, fade 
li ti lo kue ayeke kpe, lo yeke huru yanga ti lo si lo yeke hunda tere ti lo, lo tene: 
‘KOTA GBIA asara na kodro so nga na kota da so tongaso ngbanga ti nyen?’ 

9Fade a yeke kiri tënë na lo, atene: ‘Ye ni asi tongaso, ngbanga ti so azo ti Israel 
azia KOTA GBIA Nzapa ti ala so asara si akotara ti ala asigigi na sese ti Ezipte. 
KOTA GBIA asara si aye ti ngangu so asi na ala, ngbanga ti so ala mu peko ti 
ambeni nzapa nde, ala kuku na gbe ti anzapa ni si ala voro ala.’ ” 

Ambeni kua nde nde so Salomon asara 
(2 Mbai 8.1-18) 

10Na peko ti ngu baleuse, Salomon ahunzi ti sara ada use: kota da ti KOTA GBIA 
na yangbo ti lo wani. 

11Hiram, gbia ti Tir atokua na Salomon akeke ti sedre, akeke ti sipre na gba ti 
lôro so be ti lo aye titene lo sara na ada ni. Nilaa Salomon amu na lo agbata 
baleuse na sese ti Galile. 

12Tongaso Hiram alondo na kodro ti Tir ti gue ti baa agbata so Salomon amu na 
lo. Me agbata ni anzere na be ti lo pepe. 

13Lo tene na Salomon: “Ita ti mbi, mara ti agbata wa laa mo mu na mbi so?” Lo di 
iri ti agbata so “Sese ti Kabul”; iri ni so angbaa ngbii asi laso. 

14Andaa Hiram atokua na Salomon kilo ti lôro saki ota na ngbangbo oku. 

15Gbia Salomon agbu azo na ngangu titene ala sara kota da ti KOTA GBIA, yangbo 
ti gbia, ndo so iri ni Milo, gbagba ti Jérusalem na agbata ti Hasor, ti Megido na ti 
Gezer. 

16Faraon, gbia ti Ezipte ague si lo mu gbata ti Gezer na lege ti bira; lo gbi gbata 
ni si lo fâ azo ti Kanaan so alango kâ. Na pekoni, lo mu gbata ti Gezer na molenge 
ti lo ti wali so ayeke wali ti Salomon si aga tongana ye so zo ayeke ka na peko ti 
wali. 

17Salomon akiri aleke agbata ti Gezer na ti Bet-Horon-ti-gbeni, 

18agbata ti Baalat na ti Tamar so ayeke na sese ti benyama. 

19Lo kiri lo leke nga agbata so kue lo yeke bata akobe daa, na agbata so lo yeke 
bata apusu ti bira ti lo na ambarata ti lo daa. Aye so kue be ti Salomon aye ti leke, 
lo leke ni na Jérusalem, na ndö ti hoto ti Liban nga na ya ti akodro so kue ayeke 
na gbe ti komandema ti lo. Lege so Salomon agbu azo na ngangu ti sara akua laa: 

20Ambeni zo angba na ya ti kodro ni so ala yeke azo ti Israel pepe: azo ti mara ti 
Amori, ti Het, ti Perizi, ti Hivi na ti Yebus. 

21Azo ni so angba na ya ti kodro ni, ngbanga ti so azo ti Israel awara lege ti fâ ala 
kue pepe; Salomon amu ala ti sara angangu kua ti ngbaa. Ahale ti ala angba ti 
sara akua ni ngbii asi laso. 

22Me Salomon agbu mbeni zo ti Israel oko pepe na ngbaa, ngbanga ti so ala yeke 
aturugu, akota zo ti yangbo ti lo, amakonzi ti lo, aturugu ti lo ti kota kamba, 
amakonzi ti azo ti kpengo na apusu ti lo ti bira wala azo ti kpengo na ambarata 
ti lo. 

23Akapita so agovoronere ti Salomon asoro ala, wungo ti ala ayeke ngbangbo 
oku na baleoku; kua ti ala ayeke ti baa ndo na ndö ti gba ti azo so ayeke sara kua 
ni. 

24Na peko ti so molenge ti Faraon ti wali alondo na Gbata ti David si lo gue na 
yangbo so Salomon asara ndali ti lo, Salomon aleke ndo so iri ni Milo. 

25Fani ota na ya ti ngu oko oko, Salomon ayeke mu asandaga so a yeke gbi ni kue 
na wâ nga na sandaga ti beoko na ndö ti gbalaka so lo sara ndali ti KOTA GBIA. 
Lo yeke zö dukani na ndö ti gbalaka so ayeke na dawa ti KOTA GBIA. Lege so 
Salomon ahunzi ti sara kota da ti KOTA GBIA laa. 

26Gbia Salomon asara amangboko na Esion-Geber so ayeke nduru na Elat, mbeni 
ndo ti lutingo ti amangboko na yanga ti kota ngu-ingo ti Asosongo, na sese ti 
Edom. 

27Gbia Hiram atokua na Salomon azo ti kua ti lo so ahinga ti sara kua na le ti kota 
ngu-ingo; ala na azo ti kua ti Salomon laa ague na ya ti amangboko ni. 

28So ala si na kodro ti Ofir, ala mu kilo ti lôro saki baleoko na use si ala ga na ni 
na gbia Salomon. 

1 Agbia 10 

Gbia-wali ti kodro ti Saba aga ti baa Salomon 
(2 Mbai 9.1-12) 

1Gbia-wali ti kodro ti Saba ama sango ti Salomon so awu ndali ti iri ti KOTA GBIA. 
Nilaa lo ga ti tara ndara ti Salomon na lege ti angangu hundango tënë. 

2Gbia-wali ni asi na Jérusalem, lo ga na azo gbani gbani na peko ti lo, azambala 
so ayo ayombo, lôro gbani gbani nga na atêne ti ngangu ngere. So lo si na tere ti 
Salomon awe, lo hunda na lo atënë so kue lo leke na be ti lo. 

3Salomon akiri na lo peko ti ahundango tënë ti lo kue; mbeni tënë oko so angba 
na hondengo ni so gbia akiri tënë daa pepe ayeke pepe. 

4Gbia-wali ti Saba abaa ndara so kue Salomon ayeke na ni, yangbo so lo sara, 

5kobe so ayeke na ndö ti meza ti lo, da ti lango ti azo ti yangbo ti lo, lege so azo ti 
gbe ti lo ayeke sara kua ti ala, amakonzi ti mungo samba na lo; lo baa 
nga asandaga so a yeke gbi kue na wâ so Salomon ayeke mu ni na ya ti kota da ti 
KOTA GBIA. Na bango aye so kue, li ti gbia-wali ni kue akpe. 

6Tongaso lo tene na gbia: “Tënë so mbi ma na kodro ti mbi kâ na ndö ti mo nga 
na ndö ti ndara ti mo ayeke taa-tënë biani. 

7Kozo titene mbi ga si mbi baa aye ni na le ti mbi, mbi ke ti yeda na atënë so azo 
atene na mbi. Ye so azo ni afa peko ni na mbi so, asi na ndambo ti ye so mbi baa 
ge so pepe! Ndara ti mo na mosoro ti mo ahon ti so mbi ma sango ni. 

8Ti ala nzoni, azo ti mo! Ti ala nzoni, azo ti kua ti mo, ala so ayeke duti na tere ti 
mo lakue ti ma atënë ti ndara ti mo so! 

9 Singila na KOTA GBIA, Nzapa ti mo so asara nzoni be na mo si lo soro mo titene 
mo le-gbia na ndö ti Israel! KOTA GBIA aye azo ti Israel kpu na kpu, nilaa lo zia 
mo gbia titene mo fâ ngbanga mbirimbiri si mo sara ye na lege ti ndia”. 

10Na pekoni, gbia-wali ni amu na gbia Salomon kilo ti lôro saki ota na ngbangbo 
oku, ayombo gbani gbani nga na atêne ti ngangu ngere. Ti londo na lango ni so, 
zo ade ti baa gba ti yombo tongaso laoko pepe, tongana ti so gbia-wali ti Saba 
amu na Salomon. 



689 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

11Amangboko ti gbia Hiram so amu lôro na kodro ti Ofir si aga na ni, amangboko 
ni aga nga na gba ti keke ti santal na atêne ti ngangu ngere. 

12Gbia amu keke ti santal ni, lo sara na kete gbagba ti tere ti eskalie ndali ti kota 
da ti KOTA GBIA nga ndali ti yangbo ti lo. Lo mu nga keke ni, lo sara na aye ti 
mozoko, akete kundi na akota kundi ndali ti azo ti hengo bia. Keke ti santal so 
aga na ni lani na Israel, zo ade ti baa mara ni laoko pepe ngbii asi laso. 

13Ti gbia Salomon, lo mu na gbia-wali ti Saba aye so kue be ti lo aye nga na aye 
so kue lo hunda. Na ndoni, Salomon amu na lo ambeni nzoni ye mingi alingbi na 
nengo ti lo ti gbia. Na pekoni, gbia-wali na azo ti yangbo ti lo akiri na kodro ti ala. 

Amosoro ti Salomon 
(2 Mbai 1.14-17; 9.13-28) 

14Nengo ti lôro so Salomon ayeke wara na ya ti ngu oko oko ayeke kilo saki 
baleuse. 

15Na ndö ni, lo yeke wara nga nginza ti lapo so a yeke futa na ndö ti akungba so 
ayeke londo na kodro wande nga na ndö ti akungba ti azo ti dengo buze. Agbia 
ti amara nde nde na agovoronere ti kodro ni ayeke futa nga na lo lapo. 

16Gbia Salomon asara akota vala ngbangbo use na lôro so a pika tere ni pikango. 
Ti sara vala oko, a mu kilo omene ti lôro. 

17Lo sara nga akete vala ngbangbo ota na lôro so a pika tere ni pikango. Ti sara 
vala oko, a mu kilo oko na ndambo ti lôro. Gbia azia avala ni na ya ti da so a iri ni 
“Gbako-ti-Liban”. 

18Gbia asara mbeni kota mbata ti gbia na pembe ti doli, a zia lôro ti nzoni ni na 
tere ni. 

19Titene zo ako na ndö ti mbata ni, lo yeke bi gere ti lo na ndö ti eskalie oko na 
oko ngbii omene; peko ti mbata ni aba bango na mbage ti gigi. Ndo ti ziango 
maboko daa ayeke mbage na mbage; a sara alimo use ti abamara so aluti na 
nduzu na tere ti ndo ti ziango maboko ni, oko na mbage, oko na mbage. 

20A sara nga alimo baleoko na use ti abamara so aluti na tere ti eskalie, na ndo 
so zo ayeke bi gere daa ti ko na ndö ti mbata ni so; limo omene ti abamara ayeke 
na mbage ti maboko ti koli, omene na mbage ti maboko ti wali. Zo ade ti sara 
mara ti ye tongaso laoko pepe na ya ti mbeni kodro-gbia. 

21Akopo ti gbia Salomon kue ayeke na lôro; asembe so kue ayeke na ya ti da so a 
iri ni “Gbako-ti-Liban” ayeke na lôro ti nzoni ni. Mbeni ye oko so a sara ni na wen 
ti nginza ayeke daa pepe. Na ngoi ti gbia Salomon, azo abaa wen ti nginza 
tongana senge ye na le ti ala. 

22Biani, gbia ayeke na amangboko ti Tarsis so ayeke tambula na le ti kota ngu-
ingo legeoko na amangboko ti gbia Hiram. Lakue na peko ti ngu ota ota, 

amangboko ti Tarsis ayeke yo gba ti lôro, wen ti nginza, pembe ti doli, amakako 
nga na apendere ndeke ti ga na ni. 

23Gbia Salomon ahon agbia ti sese kue na mosoro nga na ndara. 

24Azo ti sese kue ayeke gi lege ti baa Salomon titene ala ma tënë ti ndara so 
Nzapa azia na be ti lo. 

25Na ngu oko oko, zo oko oko ayeke ga na mbeni nzoni ye ti mu na lo: aye so a 
sara na wen ti nginza nga na lôro; abongo, aye ti bira, ayombo, ambarata 
na apâkârâ. 

26 Salomon abongbi apusu ti bira nga na ambarata: apusu ti bira ayeke saki oko 
na ngbangbo osio, ambarata ayeke saki baleoko na use. Lo bata ambeni pusu ni 
nga na ambarata ni na tere ti lo na Jérusalem; lo bata nga ambeni na ya ti agbata 
so a leke ndali ni. 

27Gbia asara si wen ti nginza asi singo na Jérusalem tongana têne; lo sara si keke 
ti sedre asi singo tongana keke ti sikomor na Kodro-ti-gbeni. 

28 A mu ambarata ndali ti Salomon na Ezipte nga na Silisii si a yeke ga na ala. Azo 
ti dengo buze ti gbia ague kâ si ayeke vo ala. 

29Pusu ti bira oko so a mu na Ezipte si a ga ni, ngere ni ayeke ale ti nginza 
ngbangbo omene; mbarata oko, ngere ni ayeke ale ti nginza ngbangbo oko na 
baleoku. Azo ti dengo buze ni ayeke ga nga na ni ti ka na agbia ti mara ti Het kue 
nga na agbia ti sese ti Sirii. 

1 Agbia 11 

Salomon azia lege ti KOTA GBIA 
(2 Mbai 11.18–12.1) 

1 Gbia Salomon aye awali mingi so ayeke ti mara nde. Kozoni, lo mu molenge ti 
Faraon ti wali; na pekoni lo mu ambeni wali ti mara ti Moab, ti Amon, ti Edom, ti 
Sidon na ti Het. 

2 Ando KOTA GBIA atene na azo ti Israel: “Alingbi ala bongbi na awali ti amara 
ni so pepe, awali ni abongbi nga na ala pepe. Tongaso pepe, awali ni ayeke kiri 
na be ti ala, azo ti Israel titene ala voro anzapa ti ala.” Me Salomon amu be ti lo 
gi na ala, ngbanga ti so lo ye awali ni so. 

3Awali ti Salomon so ayeke amolenge ti agbia ayeke ngbangbo mbarambara, 
awali ti lo so lo ne ala mingi pepe ayeke ngbangbo ota. Awali ni kue asara si be 
ti lo ague yongoro na Nzapa. 

4Na ngoi so Salomon aga mbakoro awe, awali ti lo ni akiri na be ti lo titene lo 
voro anzapa nde; ye so asara si lo kiri lo mu be ti lo kue na KOTA GBIA, Nzapa ti 
lo pepe tongana ti so babâ ti lo David amu ando be ti lo kue na Nzapa. 

5Salomon avoro Astarte, nzapa-wali ti azo ti Sidon. Lo voro nga Milkom, fungo 
nzapa ti azo ti mara ti Amon. 

6Salomon asara ye so ayeke sioni na le ti KOTA GBIA; lo ma yanga ti KOTA GBIA 
kue pepe tongana ti so babâ ti lo David asara ando. 

7Na ngoi ni so, Salomon aleke mbeni ndo na li ti hoto si lo zia ni nde ndali ti 
Kemosh, fungo nzapa ti azo ti mara ti Moab; hoto ni abaa le na gbata ti Jérusalem. 
Lo leke nga ndo ni ndali ti Molek, fungo nzapa ti azo ti mara ti Amon. 

8Salomon aleke nga ando tongaso ndali ti anzapa ti awali ti lo ti amara nde so 
kue. Tongaso si awali ni alingbi ti zö dukani si ala mu asandaga na anzapa ti ala 
ni. 

9KOTA GBIA asara ngonzo na tere ti Salomon, ngbanga ti so be ti lo azia KOTA 
GBIA, Nzapa ti Israel awe, Nzapa so asi na lo fani use 

10si lo mu yanga na Salomon titene lo voro ambeni nzapa nde pepe. Me Salomon 
ama yanga so KOTA GBIA amu na lo so pepe. 

11KOTA GBIA atene na Salomon: “Ndali ti so mo sara ye tongaso, mo bata lege 
ti mbuki ti mbi na mo pepe, mo sara ye alingbi na yanga so mbi mu na mo pepe, 
tongaso, mbi yeke zi kodro ni na maboko ti mo si mbi yeke mu ni na mbeni zo ti 
kua ti mo oko. 

12Ye oko, ndali ti babâ ti mo David, fade mbi yeke sara ye ni so na ngoi so mo de 
na fini pepe. Me fade mbi yeke zi kodro ni na maboko ti molenge ti mo. 

13Fade mbi yeke zi kodro ni kue pepe. Ndali ti babâ ti mo David, zo ti kua ti mbi 
nga ndali ti Jérusalem, gbata so mbi soro ni ndali ti mbi, fade mbi yeke zia mbeni 
mara oko na molenge ti mo.” 

Awato ti Salomon 

14 KOTA GBIA atokua mbeni wato na Salomon; wato ni ayeke Hadad, zo ti mara 
ti Edom, mbeni hale ti gbia ti Edom. 

15 Na ngoi ni so, David atiri bira na azo ti kodro-gbia ti Edom. Andaa Yoab, 
makonzi ti aturugu ti lo ague na Edom ti lu kuâ ti aturugu ti Israel so akui na ya 
ti bira. Na pekoni, lo fâ akoli na amolenge-koli ti mara ti Edom kue. 

16Yoab na aturugu ti lo kue angba nze omene na Edom ti fâ akoli na amolenge-
koli ti kodro ni ti hunzi ala. 

17Na ngoi ni so Hadad angba maseka-koli. Lo wara lege ti kpe ti gue na Ezipte, lo 
na ambeni zo ti mara ti Edom so ala yeke azo ti kua ti babâ ti lo. 

18Ala londo na sese ti Madian, ala si na benyama ti Paran. Ala mu ambeni koli ti 
Paran na tere ti ala si ala gue na Ezipte na tere ti Faraon, gbia ti Ezipte. Gbia 
Faraon amu na Hadad da ti lango na kobe ti tengo ni; lo mu nga na lo mbeni sese. 



692 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

19Faraon asara nzoni be mingi na Hadad, ndani laa lo mu na lo wali. Wali ni ayeke 
ita ti Tapenes, wali ti Faraon, kota wali na yangbo ti lo. 

20Ita ti Tapenes adu molenge-koli na Hadad; iri ti molenge ni ayeke Genubat. 
Tapenes abata molenge na yangbo ti Faraon, molenge ni aduti kâ na popo ti 
amolenge ti gbia. 

21So Hadad ade na Ezipte, lo ma a tene, David akui awe si Yoab, makonzi ti 
aturugu ti Israel nga akui. Tongaso lo tene na Faraon: “Gbia, zia na mbi lege, mbi 
kiri na kodro ti mbi.” 

22Faraon ahunda Hadad, atene: “Nyen laa atia mo na tere ti mbi ge, nyen? Mo ye 
ti kiri na kodro ti mo ngbanga ti nyen?” Hadad akiri tënë na lo: “Ye oko pepe! Me 
mo zia na mbi lege, mbi gue si.” 

23Nzapa akiri atokua mbeni wato na Salomon; wato ni ayeke Rezon, molenge ti 
Eliada ti koli. Lani, Rezon akpe da ti wa ti lo Hadadezer, gbia ti Soba si lo hon. 

24Na ngoi ni so, David afâ aturugu ti Hadadezer mingi. Tongaso Rezon abongbi 
azo na tere ti lo si lo ga makonzi ti ala. Lo gue na Damas, lo sara kodro kâ. Na 
pekoni lo le-gbia na Damas. 

25Na ndö ti sioni so Hadad asara, Rezon ayeke wato ti azo ti Israel na lango so 
kue Salomon angba na fini. Be ti Rezon ake azo ti Israel na ngoi so kue lo ngba ti 
le-gbia na sese ti Sirii. 

Yeroboam atomboka na tere ti Salomon 
(2 Mbai 9.29-31) 

26Yeroboam, molenge ti Nebat ayeke mbeni zo ti kua ti Salomon. Nebat ayeke zo 
ti mara ti Efraim, zo ti kodro ti Sereda; iri ti mama ti lo ayeke Serua, mbeni wali-
mua. Yeroboam atomboka na tere ti gbia. 

27Lege so lo tomboka na tere ti gbia ayeke so: ye ni asi na ngoi so Salomon ayeke 
leke ndo so iri ni Milo si lo yeke kanga du ti gbagba ti Gbata ti David. 

28Yeroboam ayeke mbeni ngangu koli, mbeni kpengba koli; lo lingbi ti sara ye. 
Salomon abaa so lo yeke sara kua ti lo na legeni, nilaa lo mu lo, lo zia lo kapita na 
ndö ti azo ti kua ti mara ti Efraim na ti Manase. 

29Na ngoi ni so, Yeroboam asigigi na ya ti gbata ti Jérusalem. Wayanga-Nzapa 
Ahia, zo ti kodro ti Silo atengbi lo na lege. Ala yeke gi ala use na ya ti ngonda. 
Ahia ayu fini bongo; 

30lo mu bongo ni, lo suru ya ni baleoko na use. 

31Na pekoni, lo tene na Yeroboam: “Mu ti mo yanga ti anduru bongo ni baleoko. 
Biani, tënë so KOTA GBIA, Nzapa ti Israel atene ayeke so: Baa, mbi yeke zi kodro 
ni na maboko ti Salomon si mbi yeke mu na mo amara baleoko. 

32Fade mbi yeke zia na lo gi mara oko ndali ti zo ti kua ti mbi David nga ndali ti 
Jérusalem, gbata so mbi soro ni na popo ti amara ti Israel kue. 

33Mbi yeke sara ye ni tongaso, ngbanga ti so azo ti Israel ado mbi azia si ala voro 
Astarte, nzapa-wali ti azo ti mara ti Sidon; ala voro Kemosh, nzapa ti azo ti mara 
ti Moab nga na Milkom, nzapa ti azo ti mara ti Amon. Azo ti Israel amu lege so 
mbi fa na ala so pepe, ala sara ye so ayeke nzoni na le ti mbi pepe; ala sara ye na 
lege ti andia ti mbi pepe nga na lege ti asarango ye so mbi fa na ala so pepe. Ala 
sara ye tongana ti David, babâ ti Salomon pepe. 

34Fade mbi yeke zi kodro ni kue na maboko ti Salomon pepe, lo yeke ngba ti sara 
komandema na ndö ti azo ti mbi na lango so kue lo yeke ngba na fini ndali ti zo 
ti kua ti mbi David so mbi soro lo si lo sara ye alingbi na atënë ti yanga ti mbi na 
andia ti mbi. 

35Me fade mbi yeke zi kodro ni na maboko ti molenge ti Salomon ti mu na mo, 
Yeroboam; mbi yeke mu na mo amara baleoko. 

36Me fade mbi yeke zia mbeni mara oko na molenge ti Salomon titene mbeni hale 
ti David, zo ti kua ti mbi angba na ndö ti mbata ti gbia lakue na dawa ti mbi na 
Jérusalem. Biani, Jérusalem ayeke gbata so mbi soro ni titene iri ti mbi aduti daa. 

37Ti mo Yeroboam, mbi soro mo si mo yeke le-gbia na ndo so kue be ti mo aye. 
Fade mo yeke duti gbia na ndö ti Israel. 

38Tongana mo ma atënë so kue mbi yeke mu ande yanga na mo ti sarango ni, 
tongana mo tambula na lege so mbi yeke fa na mo, tongana mo sara ye so ayeke 
mbirimbiri na le ti mbi; mo sara ye alingbi na andia ti mbi nga na lege ti atënë ti 
yanga ti mbi tongana ti so David, zo ti kua ti mbi asara, fade mbi yeke na mo; mbi 
yeke sara titene ahale ti mo angba lakue na ndö ti mbata ti gbia na peko ti mo 
tongana ti so mbi sara na David. Fade mbi yeke mu na mo amara baleoko ti 
Israel. 

39Ndali ni, fade mbi yeke bi kamene na le ti ahale ti David, me kamene ni ayeke 
ngba lakue lakue pepe.” 

40Na pekoni, Salomon agi lege ti fâ Yeroboam. Me Yeroboam akpe ague na Ezipte 
na tere ti Shishak, gbia ti Ezipte. Yeroboam angba kâ ngbii asi na ngoi so Salomon 
akui. 

41Tanga ti atënë na ndö ti Salomon na aye so kue lo sara nga na ndara ti lo, a su 
tënë ni na ya ti “Mbeti ti aye so Salomon asara”. 

42Salomon ale-gbia ngu baleosio na Jérusalem na ndö ti azo ti Israel kue. 

43Na pekoni Salomon akui, lo hon na peko ti ababâ ti lo si a lu lo na Gbata ti David, 
babâ ti lo. Molenge ti lo Roboam laa aga gbia na peko ti lo. 

1 Agbia 12 

Bongbi ti azo ti Sishem 
(2 Mbai 10.1-15) 

1Roboam ague na Sishem, ngbanga ti so kâ laa azo ti Israel kue aga ti zia lo gbia. 

2Me Yeroboam, molenge ti Nebat ama tënë ni na ndembe so lo ngba na Ezipte. 
Lo gue lani kâ, ngbanga ti so lo kpe gbia Salomon. So lo ma a tene, azo ti Israel 
abongbi na Sishem, lo ngba gi na Ezipte. 

3A tokua azo ti iri lo. Tongaso lo na bongbi ti azo ti Israel kue aga si ala tene na 
Roboam: 

4“Lani babâ ti mo asara e tongana angbaa. Fadeso mo zi mbage ti nengo kungba 
ni na ndö ti go ti e, tongaso fade e yeke sara kua na gbe ti mo.” – 

5Roboam akiri tënë na ala, atene: “Ala gue! Fade ala kiri aga abaa mbi na peko ti 
lango ota.” Tongaso azo ni ague. 

6Gbia Roboam ahunda wango na akangba so asara lani kua na babâ ti lo 
Salomon, na ngoi so Salomon angba na fini. Lo hunda ala, lo tene: “Ti ala, wango 
ti nyen laa ala lingbi ti mu na mbi titene mbi kiri tënë na azo so?” 

7Akangba ni atene na lo: “Laso, tongana mo sara tere ti mo tongana zo ti kua ti 
azo ni, tongana mo ga zo ti sarango kua na gbe ti ala, tongana mo kiri na 
anzerengo tënë na ala, fade ala yeke sara kua na gbe ti mo lakue.” 

8Me Roboam abaa wango so akangba ni amu na lo so tongana mbumbuse ye. Lo 
gue, lo hunda wango na amaseka so lo na ala akono legeoko si ala yeke sara kua 
na gbe ti lo. 

9Lo tene na ala: “Azo so ahunda na mbi ti zi mbage ti nengo kungba so babâ ti 
mbi azia lani na ndö ti go ti ala. Ti ala, wango ti nyen laa ala lingbi ti mu na mbi 
titene mbi kiri tënë na azo so?” 

10Amaseka so lo na ala akono legeoko so atene na lo: “Azo so atene, babâ ti mo 
azia nengo kungba na ndö ti go ti ala si ala hunda na mo ti zi mbage ni na ndö ti 
ala so, tënë so mo yeke tene na ala ayeke so: ‘Kete li ti maboko ti mbi so akono 
ahon ngbonda ti babâ ti mbi. 

11Babâ ti mbi azia lani nengo kungba na ndö ti go ti ala. Ti mbi, fade mbi yeke zia 
na ndö ti go ti ala kungba so akiri ane ahon ndoni. Babâ ti mbi apika ala lani na 
zaza. Ti mbi, fade mbi yeke pika ala na fimbo so wen ayeke na yanga ni.’ ” 

12Na peko ti lango ota ni, Yeroboam na azo ni kue aga awara Roboam, tongana ti 
so gbia atene na ala, atene: “Ala kiri aga abaa mbi na peko ti lango ota.” 

13Gbia Roboam abaa wango so akangba amu na lo tongana mbumbuse ye; lo kiri 
tënë na azo ni sioni sioni. 

14Lo kiri tënë na azo ni alingbi na wango so amaseka amu na lo, lo tene: “Babâ ti 
mbi azia lani nengo kungba na ndö ti go ti ala. Ti mbi, fade mbi yeke zia na ndö 
ti go ti ala kungba so ane ahon ndoni. Babâ ti mbi apika ala lani na zaza. Ti mbi, 
fade mbi yeke pika ala na fimbo so wen ayeke na yanga ni.” 

15Tongaso, gbia ama tënë ti azo ni pepe. KOTA GBIA asara ye ni tongaso titene 
ye ni asi alingbi na tënë so lo tene na Yeroboam, molenge ti Nebat na lege ti 
wayanga-Nzapa Ahia, zo ti kodro ti Silo. 

Ya ti kodro ti Israel akangbi 
(2 Mbai 10.16–11.4) 

16So azo ti Israel kue abaa atene, gbia ama tënë ti ala pepe, ala kiri tënë na gbia, 
atene: “Nyen laa ayeke na popo ti e na David, nyen? Nyen laa abongbi e na 
molenge ti Yese, nyen? Azo ti Israel, e kiri na ndo ti e! Ti mo hale ti David, fadeso, 
mo baa ndo na ndö ti da ti mo!” Na pekoni, azo ti Israel akiri na da ti ala. 

17Roboam angba ti le-gbia gi na ndö ti azo ti Israel so ayeke lango na ya ti agbata 
ti sese ti Juda. 

18Tongaso gbia Roboam atokua Adoram, makonzi ti azo ti sarango kua ti ngangu 
na mbage ti azo ti Israel ti Banga; me azo ti Israel kue abo lo na têne si lo kui. 
Gbia Roboam awara pasa ti ko hio na ndö ti pusu ti mbarata ti lo, lo kpe, lo gue 
na Jérusalem. 

19Lege so azo ti Israel ti Banga ake ti duti na gbe ti komandema ti azo ti sewa ti 
David ngbii asi laso laa. 

20So azo ti Israel ti mbage ti Banga kue ama a tene, Yeroboam akiri awe, ala tokua 
ti iri lo ti ga na ya ti kota bongbi ti ala. Ala mu lo ti ga gbia na ndö ti Israel kue. Gi 
azo ti mara ti Juda oko laa angba na gbe ti komandema ti azo ti sewa ti David. 

21Gi so Roboam asi na Jérusalem awe, lo bongbi angangu turugu saki ngbangbo 
oko na balemiombe ti Juda na ala ti mara ti Benjamin titene ala gue, atiri bira na 
azo ti Israel, tongaso si kodro ni akiri na gbe ti komandema ti Roboam, molenge 
ti Salomon. 

22Me tënë ti Nzapa asi na wayanga-Nzapa Shemaya, atene: 

23“Tene na Roboam, molenge ti Salomon, gbia ti Juda nga na azo ti Juda kue na 
ala ti Benjamin, nga na tanga ti azo ni kue, mo tene: 

24Tënë so KOTA GBIA atene ayeke so: ‘Ala gue, atiri bira na a-ita, azo ti Israel 
pepe! Ayeke nzoni zo oko oko akiri na ndo ti lo. Biani, mbi laa mbi yeda si ye so 
asi.’ ” Azo ni ama yanga ti KOTA GBIA si ala kiri na ndo ti ala, alingbi na yanga so 
KOTA GBIA amu. 

25Yeroboam asara ngangu gbagba na tere ti gbata ti Sishem si lo duti daa; gbata 
ti Sishem ayeke na sese ti Efraim, ndo so ahoto ayeke daa. Na pekoni, lo londo 
na Sishem si lo gue, lo sara ngangu gbagba na tere ti gbata ti Penuel. 

Siokpari so Yeroboam asara 

26Yeroboam atene na be ti lo, atene: “Tongana ye ni angba tongaso, gbaa fade 
kodro ni ayeke kiri na maboko ti azo ti sewa ti David. 

27Tongana azo so angba ti gue na Jérusalem ti mu asandaga na ya ti kota da 
ti KOTA GBIA, fade be ti ala ayeke ngba na kota zo ti ala, Roboam, gbia ti Juda. 
Ala yeke fâ mbi si ala yeke kiri na gbe ti komandema ti Roboam.” 

28 Na peko ti so gbia ahunda wango na azo awe, lo mu yanga titene ala leke 
abagara use na lôro. Lo tene na azo ni, lo tene: “Ala azo ti Israel, ala gue na 
Jérusalem alingbi awe! Baa, anzapa ti ala so asara si ala sigigi na kodro ti Ezipte 
laa!” 

29Yeroboam azia bagara oko na Betel, oko na Dan. 

30Lege so lo pusu azo ti sara siokpari laa. Azo ni ayeke tambula na molongo na 
dawa ti oko bagara ni ngbii ala si na Dan. 

31Yeroboam asara ada ti vorongo anzapa nde na li ti ahoto. Lo mu asenge zo ti 
kodro ti sara kua ti wayango-sandaga, ataa so azo ni ayeke azo ti mara ti Lévi 
pepe. 

32Yeroboam amu yanga ti sara matanga na lango baleoko na oku ti nze miombe 
ni. Matanga ni akpa ti so azo ayeke sara ka na sese ti Juda. Gbia wani laa aya 
asandaga na ndö ti gbalaka ni. Lo sara nga gi mara ti ye so na Betel, lo mu 
asandaga na abagara so lo leke ala. Kâ, lo zia awayango-sandaga ti sara kua na 
ndo so lo leke na li ti ahoto. 

Zo ti Nzapa ake tënë ti gbalaka so ayeke na Betel 

33Na lango baleoko na oku ti nze miombe ni, Yeroboam asara matanga na Betel 
ndali ti azo ti Israel. Lo wani laa lo soro lani lango so. Na ndembe ti matanga ni, 
lo wani lo ma na ndö ti gbalaka so lo leke ti gbi asandaga daa. 

1 Agbia 13 

1Andaa mbeni zo ti Nzapa alondo na sese ti Juda aga na Betel alingbi na yanga 
so KOTA GBIA amu. Na ndembe ni so, Yeroboam angba ti gbi sandaga na ndö ti 
gbalaka. 

2 Zo ti Nzapa ni ato nda ti tene tënë ti KOTA GBIA na tere ti gbalaka ni, lo tene: 
“Gbalaka! Gbalaka! Tënë so KOTA GBIA atene ayeke so: Fade a yeke du molenge-
koli na ya ti sewa ti David; iri ti lo ayeke duti Yosias. Awayango-sandaga ti ando 

so a leke na ndö ti ahoto ti gbi asandaga daa so, lo yeke gbi ala na ndö ti mo, 
gbalaka ni. Fade a yeke gbi nga abio ti azo na ndö ti mo!” 

3Gi na lango ni so, zo ti Nzapa ni afa na Yeroboam ye so fade ayeke si; lo tene: 
“Fade gbalaka ni ayeke kungbi si mburu ti wâ ti mafuta ti anyama so ayeke na 
ndö ni ayeke tuku na sese. Ye so laa ayeke fa biani atene, KOTA GBIA laa atene 
tënë so.” 

4Gi so Yeroboam ama tënë so zo ti Nzapa atene na tere ti gbalaka ti Betel, lo yoro 
maboko ti lo na ndö ti gbalaka ni, lo dekongo, lo tene: “Ala gbu koli so!” Me 
maboko ti lo so lo yoro so angba gi na nduzu, ahole; lo lingbi ti kiri na ni na tere 
ti lo pepe. 

5Gi na ndembe ni so, gbalaka ni akungbi si mburu ti wâ ti mafuta ti anyama so 
ayeke na ndö ni atuku na sese. Ye ni asi alingbi na tënë so KOTA GBIA atene awe. 

6Gbia amu tënë si lo tene na zo ti Nzapa so, lo tene: “Mbi gbu gere ti mo, mo toto 
na KOTA GBIA, Nzapa ti mo titene ngonzo ti lo ade. Mo sambela lo ndali ti mbi 
titene mbi kiri na maboko ti mbi na tere ti mbi.” Zo ti Nzapa so asambela si 
ngonzo ti KOTA GBIA ade; gbia akiri na maboko ti lo na tere ti lo tongana ti 
kozoni. 

7Gbia atene na zo ti Nzapa so, atene: “Ga na da ti mbi, mo duti mo wu tere ti mo 
si. Fade mbi yeke mu na mo mbeni matabisi.” 

8Me zo ti Nzapa ni akiri tënë na gbia, atene: “Ataa mo mu na mbi ndambo ti aye 
ti mo kue, mbi yeke li na ya ti da ti mo pepe. Ataa nduru mapa, mbi yeke te ni 
oko pepe, mbi yeke nyon nga ngu na ndo so oko pepe. 

9Biani, KOTA GBIA amu yanga na mbi, atene: ‘Fade mo te kobe pepe, mo nyon 
ngu pepe. Na kiringo ti mo na kodro, lege so lani mo mu na guengo ni, mo mu ni 
pepe.’ ” 

10Tongaso zo ti Nzapa amu mbeni lege nde si lo kiri. Lege so lani lo mu ti ga na 
Betel so, ni laa lo mu pepe. 

Zo ti Nzapa asara ngangu li 

11Mbeni mbakoro wayanga-Nzapa ayeke na kodro ti Betel. Amolenge ti lo ti koli 
aga si ala fa na lo peko ti ye so kue zo ti Nzapa asara na Betel; ala fa nga na lo 
peko ti atënë so lo tene na gbia. 

12Tongaso babâ ni ahunda ala, atene: “Lege wa laa lo mu si lo gue?” Amolenge ni 
ague ti gi ti hinga lege so zo ti Nzapa so amu si lo gue. 

13Babâ ni atene na amolenge ti lo: “Ala leke na mbi lele si!” Amolenge ni aleke 
lele ni si lo ko na ndö ni. 

14Lo tumba peko ti zo ti Nzapa so si lo wara lo na lege, andaa lo yeke duti na gbe 
ti mbeni kota keke. Lo hunda zo ti Nzapa ni, lo tene: “Mo laa mo yeke zo ti Nzapa 
so mo londo na Juda si mo ga so?” Lo kiri tënë: “Een, mbi laa!” 

15Tongaso mbakoro wayanga-Nzapa ni atene: “Ga na da ti mbi, mo te kobe si!” 

16Zo ti Nzapa so akiri tënë: “Oko pepe! Mbi na mo, e lingbi ti kiri pepe, mbi lingbi 
ti gue na da ti mo pepe; mbi na mo, e yeke te kobe pepe, mbi na mo, e yeke nyon 
ngu na ndo so pepe. 

17Biani, KOTA GBIA atene na mbi: ‘Fade mo te kobe pepe, mo nyon ngu na ndo 
ni kâ pepe. Na kiringo ti mo, lege so lani mo mu na guengo ni so, mo mu ni pepe.’ 
” 

18Wayanga-Nzapa ni atene na lo: “Mbi nga, mbi yeke wayanga-Nzapa tongana 
mo. Andaa mbeni ange atene na mbi peko ti tënë ti yanga ti KOTA GBIA, atene: 
‘Mu lo, mo ga na lo na da ti mo, lo te kobe, lo nyon ngu.’ ” Andaa mvene laa lo 
tene. 

19Zo ti Nzapa na wayanga-Nzapa ni akiri; lo te kobe na da ti wayanga-Nzapa ni 
si lo nyon ngu. 

Zo ti Nzapa awara kuâ 

20So ala ngba ti te kobe, tënë ti KOTA GBIA asi na mbakoro wayanga-Nzapa ti 
kodro ti Betel. 

21Wayanga-Nzapa ni adekongo na zo ti Nzapa ni, atene: “Tënë so KOTA GBIA 
atene ayeke so: ‘Mo ke ti ma yanga ti KOTA GBIA awe; mo sara ye alingbi na 
yanga so KOTA GBIA, Nzapa ti mo amu na mo pepe. 

22Mo kiri na Betel ti te kobe, ti nyon ngu, ataa so KOTA GBIA ake tënë ni lani na 
mo. Ndali ti ye so mo sara so, fade mo yeke kui. Me a yeke lu mo pepe na ya ti du 
ti kuâ ti akotara ti mo.’ ” 

23So ala hunzi ti te kobe, ti nyon ngu awe, mbakoro wayanga-Nzapa ni aleke lele 
na zo ti Nzapa so, lele so lo ko lani na ndö ni ti kiri na Betel so. 

24Zo ti Nzapa ni ako na ndö ti lele ni si lo mu lege ti gue. Mbeni bamara awara lo 
na lege si afâ lo. Kuâ ti zo ti Nzapa ni alango na ndö ti lege; lele ni aluti na mbage 
ti lege si bamara ni aluti nga na mbeni mbage ni. 

25Ambeni zo ti lege abaa kuâ ti zo ti Nzapa so ayeke lango na ndö ti lege, bamara 
ayeke luti na tere ni. Azo ti lege ni ague, atene tënë ni na azo ti gbata so mbakoro 
wayanga-Nzapa ayeke lango daa. 

26Wayanga-Nzapa so lani amu zo ti Nzapa na Juda si akiri na lo na Betel, so lo ma 
tënë ni, lo tene: “Zo ti Nzapa so laa! Lo ke ti ma yanga ti KOTA GBIA, nilaa KOTA 
GBIA azia lo na maboko ti bamara; bamara ni agbu lo si afâ lo, alingbi na tënë so 
KOTA GBIA atene na lo.” 

27Na pekoni, lo tene na amolenge ti lo ti koli, lo tene: “Ala leke na mbi lele!” Ala 
leke lele ni. 

28Lo londo, lo gue, lo wara kuâ ti zo ti Nzapa so ayeke na ndö ti lege. Lele na 
bamara ayeke luti na tere ti kuâ ni. Bamara ni ate kuâ ni pepe, lo suru nga ya ti 
lele ni pepe. 

29Wayanga-Nzapa amu kuâ ti zo ti Nzapa ni azia na ndö ti lele ti lo si lo kiri na ni 
na Betel. Mbakoro wayanga-Nzapa ni akiri na Betel, lo toto kuâ ni si lo lu ni. 

30Lo lu kuâ ni na ya ti du ti kuâ so lo leke ndali ti lo wani. Azo ahe bia ti totongo 
kuâ so na ndö ti lo, atene: “Ae, ita ti mbi akui awe-oo! Ae, ita ti mbi akui awe-oo!” 

31Na peko ti lungo kuâ ti zo ti Nzapa ni, wayanga-Nzapa atene na amolenge ti lo: 
“Tongana mbi kui ande, ayeke nzoni ala lu mbi na ya ti du ti kuâ so a lu zo ti 
Nzapa daa so. Fade ala zia abio ti mbi na tere ti abio ti lo. 

32Biani, tënë so lo tene so, KOTA GBIA laa azia na yanga ti lo si lo tene na tere ti 
gbalaka ti Betel nga na tere ti ada so kue a leke na ndö ti ahoto ti voro anzapa 
nde daa na ya ti agbata ti Samarii.” 

33Ataa so kue, Yeroboam azia ngbene lege ti sarango ye ti lo pepe. Lo ngba ti sara 
ngangu li. Lo ngba ti mu azo kirikiri na popo ti azo ti Israel ti zia ala tongana 
awayango-sandaga ti ando so a leke na ndö ti ahoto ti voro anzapa nde daa. Zo 
so kue aye ti ga wayango-sandaga, lo yeke mu lo wayango-sandaga ti ando so a 
leke na ndö ti ahoto ti voro anzapa nde daa. 

34Lege ti sarango ye so laa asara si azo ti sewa ti Yeroboam ati na ya ti siokpari. 
Ndali ni, a mingo azo ti sewa ni kue si mara ti ala ahunzi biani biani na ndö ti 
sese. 

1 Agbia 14 

Lengo-gbia ti Yeroboam asi na ndani 

1Na ngoi ni so Abia, molenge ti Yeroboam ati na kobela. 

2Yeroboam atene na wali ti lo: “Mo yu bongo nde titene azo ahinga atene, mo laa 
wali ti gbia pepe. Na pekoni, mo gue na Silo. Wayanga-Nzapa Ahia ayeke kâ. Lo 
laa lo tene na mbi, lo tene, fade mbi yeke ga gbia ti azo ti Israel. 

3Na guengo ti mo, mo mu mapa baleoko, ambeni gatoo nga na mbeni ta ti mafuta 
ti wotoro. Fade lo yeke fa na mo ye so ayeke si na molenge ti e.” 

4Wali ti Yeroboam asara ye tongaso: lo gue na Silo si lo li na da ti Ahia. Andaa 
wayanga-Nzapa Ahia aga mbakoro awe, le ti lo avuko, lo lingbi ti baa ndo pepe. 

5Me KOTA GBIA atene na Ahia: “Wali ti Yeroboam ayeke na lege ti ga ti baa mo 
ndali ti molenge ti lo so ayeke na kobela. Na singo ti lo ge, lo yeke tara ti sara 

titene azo abaa lo tongana mbeni wali nde. Fade mo yeke tene na lo atënë 
tongaso, tongaso.” 

6Gi so wayanga-Nzapa Ahia ama toto ti gere ti wali ni na lingo ti lo na ya ti da, lo 
tene: “Wali ti Yeroboam, mo li ma! Ngbanga ti nyen si mo tara ti sara titene azo 
abaa mo tongana mbeni wali nde so? Mbi yeke na mbeni sioni sango ndali ti mo. 

7Kiri, mo tene na Yeroboam, mo tene: Tënë so KOTA GBIA, Nzapa ti Israel atene 
ayeke so: ‘Kozoni mo yeke gi senge zo na popo ti azo ti Israel. Mbi mu mo, mbi 
sara si mo ga gbia ti azo ti Israel, azo ti mbi. 

8Mbi zi mbata ti gbia na gbe ti azo ti sewa ti David, mbi mu na mo. Me mo sara 
ye tongana zo ti kua ti mbi David pepe; lo so lo sara ye alingbi na andia ti mbi, lo 
mu peko ti mbi na be ti lo kue si lo sara ye so ayeke mbirimbiri na le ti mbi. 

9Ti mo, mo sara ye ti sioni mingi ahon azo so kue ayeke kozoni na mo: mo zia 
ngonzo na be ti mbi na lege so mo sara ndali ti mo wani anzapa nde nga na 
ayanda so mo kporo bengba wen si mo sara na ni; mo zia mbi na peko! 

10 Ndani laa, fade mbi yeke tokua kpale na ndö ti sewa ti mo. Mbi yeke hunzi akoli 
so kue ayeke na ya ti sewa ti mo, akoli na amolenge so ayeke na sese ti Israel. 
Fade mbi yeke zi azo ti sewa ti Yeroboam kue kue kue tongana ti so zo ayeke zi 
azende si mbeni ye oko akiri angba pepe. 

11Azo ti sewa ti mo so kue ayeke kui na ya ti gbata, fade ambo ayeke te kuâ ti ala. 
Ala so ayeke kui na ya ti ngonda, fade andeke ti nduzu ayeke te kuâ ti ala.’ So 
tënë ti yanga ti KOTA GBIA laa.” 

12Wayanga-Nzapa Ahia akiri atene: “Ti mo, wali ti Yeroboam, kiri na ndo ti mo! 
Gi na ndembe so mo yeke li ande na ya ti gbata ni, molenge ti mo ayeke kui. 

13Azo ti Israel kue ayeke toto kuâ ti lo, na pekoni ala yeke lu lo. Na popo ti azo ti 
sewa ti Yeroboam kue, gi lo oko laa du ti kuâ ti lo ayeke duti daa. Biani, Na popo 
ti azo ti sewa so kue, gi lo oko laa KOTA GBIA, Nzapa ti Israel awara nzoni ye na 
lege ti lo. 

14Na pekoni, fade KOTA GBIA ayeke mu mbeni fini gbia na azo ti Israel. Gbia ni 
ayeke hunzi azo ti sewa ti Yeroboam kue. – Tongana nyen? Ye ni laa asi laso awe 
so! Asi fafadeso awe! – 

15KOTA GBIA ayeke pika azo ti Israel si ala yeke ga tongana sosongo so ayeke 
yingi na le ti ngu. KOTA GBIA ayeke zi ala na ndö ti nzoni sese so lo mu ando na 
akotara ti ala si lo yeke kangbi ala kirikiri na mbage ti ngu ti Efrate. Ye ni ayeke 
si ande na ala, ngbanga ti so ala zia ngonzo na be ti KOTA GBIA na lege so ala 
akeke aluti na nduzu ndali ti nzapa-wali Ashera. 

16KOTA GBIA ayeke do azo ti Israel ti zia, ngbanga ti so Yeroboam asara siokpari 
si lo pusu nga azo ti Israel ti sara siokpari.” 

17Wali ti Yeroboam alondo, lo kiri na gbata ti Tirsa. Gi so gere ti lo ado yanga ti 
da ti lo, molenge ti lo akui. 

18A lu lo si azo ti Israel atoto kuâ ti lo alingbi na tënë so KOTA GBIA atene na lege 
ti zo ti kua ti lo, wayanga-Nzapa Ahia. 

19Tanga ti atënë na ndö ti Yeroboam, atënë ti abira so lo sara na atënë ti lengo-
gbia ti lo, a su tënë ni kue na ya ti “Mbeti ti aye so agbia ti Israel asara”. 

20Yeroboam ale-gbia ngu baleuse na use; na pekoni, lo kui, lo hon na peko ti 
ababâ ti lo. Molenge ti lo Nadab laa aga gbia na peko ti lo. 

Roboam, gbia ti Juda 
(2 Mbai 12.1-16) 

21Roboam, molenge ti Salomon ale-gbia na Juda. Lo yeke na ngu baleosio na oko 
si lo ga gbia; lo le-gbia ngu baleoko na mbarambara na Jérusalem, gbata so KOTA 
GBIA asoro na popo ti amara kue ti Israel titene iri ti lo aduti na ndö ni. Iri ti 
mama ti lo ayeke Naama, zo ti mara ti Amon. 

22Azo ti mara ti Juda asara ye so ayeke sioni na le ti KOTA GBIA. Ala sara si 
ngonzo ti lo alondo na lege ti siokpari so ala sara ahon ti akotara ti ala. 

23 Legeoko tongana akotara ti ala, ala leke ando na ndö ti ahoto titene ala voro 
anzapa nde daa; ala leke angbongboro têne so aluti na nduzu, ala leke nga akeke 
so aluti na nduzu ndali ti nzapa-wali Ashera. Ala zia aye ni so na li ti akete hoto 
kue nga na gbe ti afini keke so kue kugbe ni ayeke gbani gbani. 

24Na ya ti kodro ni, akoli na awali ayeke nga daa so ayeke sara aye ti ndumba 
ndali ti anzapa nde. Azo ti Juda ahaka peko ti asioni sarango ye kue ti amara so 
KOTA GBIA atumba ala na ndö ti sese ni ti mu na azo ti Israel. 

25Na ngu oku ni so Roboam ayeke gbia, Shishak, gbia ti Ezipte aga ti tiri bira na 
Jérusalem. 

26 Lo mu amosoro so a bata na ya ti kubu ti da ti KOTA GBIA nga na amosoro so 
ayeke na ya ti yangbo ti gbia, lo hon na ni; lo mu aye kue kue kue, ataa avala ti 
lôro so Salomon amu yanga si a sara ni ando so. 

27Gbia Roboam asara avala na bengba wen, lo mu ni na amakonzi ti aturugu so 
ayeke bata yanga ti yangbo ti gbia. 

28Lakue tongana gbia ayeke gue na ya ti kota da ti KOTA GBIA, aturugu ti batango 
gbia ayeke yo avala ni; na pekoni, ala yeke kiri na ni na da ti aturugu ti batango 
gbia. 

29Tanga ti atënë na ndö ti Roboam na aye so kue lo sara, a su tënë ni na ya ti 
“Mbeti ti aye so agbia ti Juda asara”. 

30Bira angba lakue na popo ti Roboam na Yeroboam. 

31Roboam akui, lo hon na peko ti ababâ ti lo; a lu lo na tere ti ababâ ti lo na Gbata 
ti David. Iri ti mama ti lo ayeke Naama, zo ti mara ti Amon. Molenge ti lo Abiam 
aga gbia na peko ti lo. 

1 Agbia 15 

Abiam, gbia ti Juda 
(2 Mbai 13.1-3, 22-23) 

1Na ngu baleoko na miombe ni so Yeroboam, molenge ti Nebat, ayeke gbia ti 
Israel, Abiam aga gbia ti Juda. 

2Lo le-gbia ngu ota na Jérusalem. Iri ti mama ti lo ayeke Maaka, molenge ti 
Abishalom. 

3Abiam asara gi amara ti siokpari so kue babâ ti lo asara kozoni na lo. David, 
kotara ti lo amu ando be ti lo kue na KOTA GBIA, Nzapa ti lo. Me ti Abiam, lo sara 
tongaso pepe. 

4 Me ndali ti David, KOTA GBIA, Nzapa ti lo amu na lo mbeni molenge-koli ti ga 
gbia na peko ti lo. Tongaso si sewa ti lo angba na ndö ti mbata ti gbia lakue si 
Jérusalem angba kota gbata ti gbia ni. 

5 Biani, David asara ando ye so ayeke mbirimbiri na le ti KOTA GBIA. Na lango so 
kue lo ngba na fini, aye so kue KOTA GBIA amu yanga na lo ti sarango ni, lo ke ti 
sara ni laoko pepe. Me sioni ye oko so lo sara ni ayeke tënë ti Urii, zo ti mara ti 
Het. 

6Na lango so kue Roboam angba ti le-gbia, bira ayeke na popo ti lo na Yeroboam. 

7 Tanga ti atënë na ndö ti Abiam, aye so kue lo sara, a su tënë ni na ya ti “Mbeti ti 
aye so agbia ti Juda asara”. Bira ayeke lani na popo ti Abiam na Yeroboam. 

8Abiam akui, lo hon na peko ti ababâ ti lo; a lu lo na Gbata ti David. Molenge ti lo 
Asa aga gbia na peko ti lo. 

Asa, gbia ti Juda 
(2 Mbai 14.1-2; 15.16-19; 16.1-6,11-14) 

9Na ngu baleuse ni so Yeroboam ayeke gbia ti Israel, Asa aga gbia ti Juda. 

10Lo le-gbia ngu baleosio na oko na Jérusalem. Iri ti mama ti lo ayeke Maaka, 
molenge ti Abishalom. 

11Asa asara ye so ayeke nzoni na le ti KOTA GBIA tongana ti David, kotara ti lo. 

12 Lo tumba na ya ti kodro ni akoli na awali so ayeke sara aye ti ndumba ndali ti 
anzapa nde, lo zi ayanda so kue akotara ti lo asara. 

13Ataa mama ti lo Maaka, lo zi iri ti “Gbia-wali” so ayeke na ndö ti lo, ngbanga ti 
so mama ti lo ni asara mbeni sioni yanda ndali ti nzapa-wali Ashera. Asa amu 
yanga titene a kungbi yanda ni so na sese si a gbi ni na popo-hoto ti Sedron. 

14Me ando so azo aleke na ndö ti ahoto ti voro anzapa nde daa, Asa azi ni pepe, 
ataa so lo mu be ti lo kue na KOTA GBIA na lango so kue lo ngba na fini. 

15Aye so babâ ti lo amu na Nzapa nga na aye so lo wani, lo mu na Nzapa, lo mu 
ni lo ga na ni na ya ti kota da ti KOTA GBIA; aye ni ayeke so: wen ti nginza, lôro 
na ambeni kungba nde nde. 

16Na lango so kue Asa na Basha, gbia ti Israel angba ti le-gbia, bira ayeke na popo 
ti ala. 

17Mbeni lâ, Basha aga ti tiri bira na azo ti Juda. Lo sara ngangu gbagba na tere ti 
gbata ti Rama ti kanga lege na Asa, gbia ti Juda titene lo na azo ti lo ali wala asigigi 
pepe. 

18Tongaso Asa amu wen ti nginza na lôro so kue angba na ya ti kubu ti amosoro 
ti kota da ti KOTA GBIA na ti so angba na yangbo ti gbia, lo zia ni na maboko ti 
azo ti kua ti lo. Na pekoni, gbia atokua azo ni titene ala gue na amosoro ni na 
Damas ti mu na Ben-Hadad, gbia ti Sirii. Ben-Hadad ayeke molenge ti Tabrimon, 
molenge ti Hezion. Asa atene na gbia Ben-Hadad, atene: 

19“Ayeke nzoni mbi na mo, e ga ambuki tongana ti so babâ ti mbi na babâ ti mo 
asara ando so. Baa, wen ti nginza na lôro laa mbi tokua na mo na kadoo so. Gue 
mo buba ya ti mbuki ti mo na Basha, gbia ti Israel, tongaso si lo zia ti tiri bira na 
mbi.” 

20Ben-Hadad ayeda na tënë ti gbia Asa si lo tokua amakonzi ti aturugu ti lo ti gue 
ti tiri bira na agbata ti Israel. Ala mu agbata ti Yon, ti Dan, ti Abel-Bet-Maaka nga 
na sese ti Kineret, na tanga ti sese ti Neftali kue. 

21Gi so Basha ama tënë ni, lo zia lege ti sarango ngangu gbagba na tere ti gbata ti 
Rama si lo kiri ti duti na Tirsa. 

22Tongaso gbia Asa airi azo ti sese ti Juda kue, lo zia zo oko pepe. Ala ga si ala ro 
atêne na akeke so Basha ayeke sara na ngangu gbagba na tere ti gbata ti Rama 
so, ala gue na ni. Asa amu atêne na akeke ni si lo sara na ngangu gbagba na tere 
ti gbata ti Geba, ti Benjamin na ti Mispa. 

23Tanga ti atënë na ndö ti Asa, aye so kue lo sara, aye ti koli so kue lo sara na tënë 
ti agbata so lo sara angangu gbagba na tere ni, a su tënë ni na ya ti “Mbeti ti aye 
so agbia ti Juda asara”. Me na ngoi so lo ga mbakoro awe, kobela ti gere asara lo. 

24Asa akui, lo hon na peko ti ababâ ti lo si a lu lo na tere ti ababâ ti lo na Gbata ti 
David. Molenge ti lo Yosafat laa aga gbia na peko ti lo. 

Nadab, gbia ti Israel 

25Na ngu use ni so Asa ayeke gbia ti Juda, Nadab, molenge ti Yeroboam aga gbia 
ti Israel. Lo le-gbia ngu use na Israel. 

26 Nadab asara ye so ayeke sioni na le ti KOTA GBIA; lo mu gi peko ti sioni 
sarango ye ti babâ ti lo Yeroboam so lani apusu azo ti Israel ti sara siokpari so. 

27Basha, molenge ti Ahia ti koli, zo ti mara ti Isakar aleke tënë na hondengo ni na 
tere ti Nadab. Andaa Nadab na aturugu ti Israel angoro gbata ti Gibeton ti mu ni 
na bira. Gibeton ayeke mbeni gbata so ayeke na gbe ti azo ti mara ti Filistii. Na 
ndembe so laa Basha afâ gbia Nadab. 

28Basha afâ Nadab na ngu ota ni so Asa ayeke gbia ti Juda. Basha aga gbia na peko 
ti lo. 

29 So Basha aga gbia awe, lo fâ azo ti sewa ti Yeroboam kue; lo zia mbeni zo oko 
angba na fini pepe. Lo fâ azo ni kue, lo hunzi ala alingbi na tënë so KOTA GBIA 
atene na lege ti zo ti kua ti lo Ahia, zo ti kodro ti Silo. 

30Ye so kue asi, ngbanga ti so Yeroboam asara siokpari, lo pusu nga azo ti Israel 
ti sara oko siokpari so lo sara; ye so asara si ngonzo ti KOTA GBIA, Nzapa ti Israel 
alondo mingi. 

31Tanga ti atënë na ndö ti Nadab na aye so kue lo sara, a su tënë ni na ya ti “Mbeti 
ti aye so agbia ti Israel asara”. 

32Na lango so kue Asa na Basha, gbia ti Israel angba ti le-gbia, bira ayeke na popo 
ti ala. 

Basha, gbia ti Israel 

33Na ngu ota ni so Asa ayeke gbia ti Juda, Basha, molenge ti Ahia aga gbia ti Israel 
kue. Lo le-gbia ngu baleuse na osio na Tirsa. 

34Lo sara ye so ayeke sioni na le ti KOTA GBIA; lo mu gi peko ti sioni sarango ye 
ti babâ ti lo Yeroboam so apusu lani azo ti Israel ti sara siokpari. 

1 Agbia 16 

1Tënë ti KOTA GBIA asi na wayanga-Nzapa Yehu, molenge ti Hanani titene lo 
tene peko ni na ndö ti Basha; tënë ni ayeke so: 

2“Ando mbi zi mo na ya ti fuku ti sese si mbi zia mo makonzi na ndö ti azo ti 
Israel, azo ti mbi. Me mo mu peko ti sioni sarango ye ti Yeroboam. Mo pusu azo 
ti Israel ti sara siokpari; siokpari ti ala ni asara si ngonzo ti mbi alondo. 

3Ndani laa, fade mbi yeke zi Basha na azo ti sewa ti lo kue; mbi yeke sara na ala 
tongana ti so mbi sara na azo ti sewa ti Yeroboam, molenge ti Nebat. 

4Zo ti sewa ti Basha so kue ayeke kui na ya ti gbata, fade ambo ayeke te kuâ ti lo. 
Zo so ayeke kui na ya ti ngonda, fade andeke ti nduzu ayeke te kuâ ti lo.” 

5Tanga ti atënë na ndö ti Basha, aye so lo sara na akota ye so lo sara, a su tënë ni 
na ya ti “Mbeti ti aye so agbia ti Israel asara”. 

6Basha akui, lo hon na peko ti ababâ ti lo si a lu lo na gbata ti Tirsa. Molenge ti lo 
Ela laa aga gbia na peko ti lo. 

7Tënë ti KOTA GBIA so asi lani na wayanga-Nzapa Yehu, molenge ti Hanani si lo 
tene peko ni na ndö ti Basha na azo ti sewa ti lo so, nda ni ayeke use: Kozoni, 
Basha na azo ti sewa ti lo asara ye so ayeke sioni na le ti KOTA GBIA; ala zia 
ngonzo na be ti lo na lege ti asioni sarango ye ti ala. Ala sara sioni tongana ti so 
Yeroboam na azo ti sewa ti lo asara. Use ni, Basha afâ azo ti sewa ti Yeroboam 
kue. 

Ela, gbia ti Israel 

8Na ngu baleuse na omene ni so Asa ayeke gbia ti Juda, Ela, molenge ti Basha aga 
gbia ti Israel. Lo le-gbia ngu use na Tirsa. 

9Zimri, mbeni oko ti aturugu ti kota kamba ti lo ayeke makonzi ti ndambo ti 
aturugu so ayeke kpe na apusu ti mbarata ti gbia. Zimri aleke tënë na hondengo 
ni na tere ti Ela. Na ndembe ni so, Ela ayeke na Tirsa, na da ti Arsa, makonzi ti 
yangbo ti gbia, lo ngba ti nyon samba ahon ndoni. 

10Zimri ali na ya ti da ni, lo pika Ela si lo fâ lo. Ye ni so asi na ngu baleuse na 
mbarambara ni so Asa ayeke gbia ti Juda. Zimri aga gbia na peko ti Ela. 

11Gi so lo ga gbia si lo ko na ndö ti mbata ti gbia awe, lo fâ azo ti sewa ti Basha 
kue. Lo fâ akoli kue, amolenge na akota zo. Ataa mbeni ita ti Basha wala mbeni 
kamarade ti lo angba pepe. 

12Zimri afâ azo ti sewa ti Basha kue, lo hunzi ala, alingbi na tënë so KOTA GBIA 
atene lani na ndö ti Basha na lege ti wayanga-Nzapa Yehu. 

13Aye so kue asi ndali ti siokpari so Basha na molenge ti lo Ela asara na lege ti 
vorongo afungo nzapa. Ala pusu azo ti Israel ti sara siokpari tongana ti so ala 
wani asara; ye so asara si ngonzo ti KOTA GBIA, Nzapa ti Israel alondo. 

14Tanga ti atënë na ndö ti Ela na aye so kue lo sara, a su tënë ni na ya ti “Mbeti ti 
aye so agbia ti Israel asara”. 

Zimri, gbia ti Israel 

15Na ngu baleuse na mbarambara ni so Asa ayeke gbia ti Juda, Zimri aga gbia ti 
Israel. Lo le-gbia lango mbarambara na Tirsa. Na ndembe ni so, aturugu ti Israel 
asara bâbâ ti ala na mbeni ndo so abaa le na gbata ti Gibeton so ayeke na gbe ti 
azo ti Filistii. 

16So aturugu ni ama a tene, Zimri aleke tënë na hondengo ni na tere ti Ela si lo fâ 
lo, ala ngba kâ na ya ti bâbâ ni. Gi na oko lango ni so, ala ma tere si ala mu Omri, 
mbeni makonzi ti aturugu ti ga gbia ti Israel. 

17Na pekoni, Omri na aturugu ti lo kue alondo na Gibeton, ala gue ti mu gbata ti 
Tirsa na bira. 

18So Zimri abaa atene, ala mu gbata ni awe, lo li na ya ti mbeni da ti yangbo ti 
gbia ni; lo gbi da ni na li ti lo wani si lo kui. 

19Aye so kue asi, ngbanga ti so Zimri asara siokpari; lo sara ye so ayeke sioni na 
le ti KOTA GBIA; lo mu gi peko ti sioni sarango ye ti Yeroboam so apusu lani azo 
ti Israel ti sara siokpari so. 

20Tanga ti atënë na ndö ti Zimri na atënë so lo leke na hondengo ni na tere ti Ela, 
a su tënë ni na ya ti “Mbeti ti aye so agbia ti Israel asara”. 

21Na peko ti kuâ ti Zimri, ya ti azo ti Israel akangbi use: ndambo ti azo ni amu 
peko ti Tibni, molenge ti Ginat; ala ye ti mu lo gbia. Mbeni ndambo ti azo ni amu 
peko ti Omri. 

22Azo so amu peko ti Omri, ngangu ti ala ahon ti azo so amu peko ti Tibni, 
molenge ti Ginat. Tibni akui si Omri aga gbia ti Israel. 

Omri, gbia ti Israel 

23Na ngu baleota na oko ni so Asa ayeke gbia ti Juda, Omri aga gbia ti Israel. Lo 
le-gbia ngu baleoko na use na Israel. Kozoni, lo le-gbia ngu omene na Tirsa. 

24Na pekoni, lo gue, lo vo mbeni ndo na li ti hoto ti Samarii na maboko ti Semer 
na le ti nginza saki omene. Kâ, lo sara mbeni gbata so lo di iri ni Samarii. Nda ti 
iri so aga na lege ti iri ti Semer so ayeke ngbene wa ti hoto ni. 

25Me Omri asara ye so ayeke sioni na le ti KOTA GBIA; lo sara sioni mingi ahon 
agbia so kue ayeke kozoni na lo. 

26Lo mu peko ti asioni sarango ye kue ti Yeroboam, molenge ti Nebat. Yeroboam 
apusu lani azo ti Israel titene ala sara siokpari na lege ti vorongo afungo nzapa; 
ye so asara si ngonzo ti KOTA GBIA, Nzapa ti Israel alondo. 

27Tanga ti atënë na ndö ti Omri, aye so lo sara nga na akota ye so lo sara, a su 
tënë ni na ya ti “Mbeti ti aye so agbia ti Israel asara”. 

28Omri akui, lo hon na peko ti ababâ ti lo si a lu lo na Samarii. Molenge ti lo Akab 
laa aga gbia na peko ti lo. 

Akab, gbia ti Israel 

29Na ngu baleota na miombe ni so Asa ayeke gbia ti Juda, Akab, molenge ti Omri 
aga gbia ti Israel. Lo le-gbia ngu baleuse na use na Samarii. 

30Me Akab, molenge ti Omri asara ye so ayeke sioni na le ti KOTA GBIA ahon 
agbia so kue ayeke kozoni na lo. 

31 Titene lo sara gi amara ti siokpari so Yeroboam, molenge ti Nebat asara, so 
alingbi na lo pepe. Na ndö ni, lo mu Yezabel ti ga wali ti lo; Yezabel ayeke 

molenge ti Etbaal, gbia ti azo ti mara ti Sidon. Akab ague ti sara na nzapa Baal si 
lo kuku na gbe ti nzapa ni ti voro lo. 

32Na Samarii, lo sara mbeni da ndali ti Baal. Na ya ti da ni, lo leke mbeni gbalaka 
ti ya asandaga na ndö ni. 

33Akab aleke mbeni keke so aluti na nduzu ndali ti nzapa-wali Ashera. Ndali ti 
asioni ye so kue lo sara, lo zia ngonzo mingi na be ti KOTA GBIA, Nzapa ti Israel 
ahon agbia so kue ayeke kozoni na lo. 

34 Na ngoi ni so laa Hiel, mbeni zo ti Betel, akiri aleke gbata ti Jéricho. Me na 
ndembe so Hiel ayeke zi du ti lu gere ti gbata ni, Abiram, kozo molenge ti lo ti 
koli akui. Na ndembe so lo yeke zia ayanga ti gbagba ti gbata ni daa, Segub, tanga 
ti molenge ti lo ti koli akui. Aye ni so asi alingbi na tënë ti KOTA GBIA so lo tene 
ando na lege ti Josué, molenge ti Nune. 

1 Agbia 17 

Wayanga-Nzapa Élie atene tënë ti ngu so ayeke pika pepe 

1Élie, zo ti kete kodro ti Tishebe, na sese ti Galaad atene na gbia Akab, atene: 
“KOTA GBIA, Nzapa ti Israel ayeke na fini! Lo so mbi yeke sara na lo, mbi tene na 
mo: ‘Na ya ti angu so ayeke ga, ngu-Nzapa ayeke pika oko pepe, ataa ngu ti pere 
ayeke duti daa pepe, gi tongana mbi mu yanga si!’ ” 

Élie ague, aduti na yanga ti ngu ti Kerit 

2Tënë ti KOTA GBIA asi na Élie, atene: 

3“Londo na ndo so, mo gue na mbage ti To, mo honde tere ti mo na tere ti ngu ti 
Kerit, na To ti ngu ti Jourdain. 

4Fade mo yeke nyon ngu ti Kerit ni. Mbi mu yanga na akpakpo titene ala gue na 
mo kobe ti tengo ni.” 

5Élie ague si lo sara ye alingbi na tënë ti yanga ti KOTA GBIA. Lo gue, lo duti na 
yanga ti ngu ti Kerit, na To ti ngu ti Jourdain. 

6Akpakpo ayeke gue na lo mapa na kasa na ndaperere, na lakui; lo yeke nyon 
ngu ti Kerit. 

Élie ague na ndo ti wali-mua ti Sarepta 

7Me lango mingi ahon so ngu-Nzapa apika na ya ti kodro ni pepe, asara si ngu ti 
Kerit ahole. 

8Tongaso tënë ti KOTA GBIA asi na Élie, atene: 

9 “Londo, mo gue na gbata ti Sarepta, nduru na Sidon. Fade mo yeke duti kâ. Mbi 
mu yanga na mbeni wali-mua titene lo mu na mo kobe.” 

10Élie alondo ague na Sarepta. So lo si na yanga ti gbata ni, lo baa mbeni wali-
mua so ayeke ro akeke ti wâ. Élie airi wali ni si atene na lo: “Mbi gbu gere ti mo, 
gue, mo to na mbi ngu kete, mbi nyon maa!” 

11Wali ni ague ti to ngu ni. Me Élie akiri airi lo si atene na lo: “Mbi gbu gere ti mo, 
mo ga nga na mbi mbeni nduru mapa, mbi te-oo!” 

12Wali ni akiri tënë na lo: “KOTA GBIA, Nzapa ti mo ayeke na fini! Ataa kete 
nduru mapa, mbi yeke na ni pepe; ye so angba na mbi ayeke gi kete farini na ya 
ti ta na kete mafuta na ya ti ngbenda. Mbi ga ti ro anduru keke use; mbi yeke kiri 
na da ti leke ye so angba ndali ti mbi na molenge ti mbi ti koli. Na pekoni, e yeke 
kui.” 

13Élie atene na lo: “Sara mbeto pepe! Gue, mo sara ye ni tongana ti so mo tene. 
Gi ye oko, ye so mo yeke na ni, mo leke mbeni kete makara, mo ga na ni na mbi 
kozoni si. Na pekoni, mo leke ti mo na ti molenge ti mo ti koli. 

14Biani, tënë so KOTA GBIA, Nzapa ti Israel atene ayeke so: ‘Fade farini ayeke 
hunzi na ya ti ta ti mo pepe; mafuta ayeke hunzi nga na ya ti ngbenda ti mo pepe, 
ngbii asi na lango so KOTA GBIA ayeke sara titene ngu apika na ndö ti sese.’ ” 

15Wali ni ague, asara ye tongana ti so Élie atene. Na ya ti lango mingi, lo na 
molenge ti lo nga na Élie, ala yeke na kobe ti tengo ni. 

16Farini ahunzi na ya ti ta ni pepe, mafuta ahunzi nga na ya ti ngbenda ni pepe, 
alingbi na tënë so KOTA GBIA atene na lege ti Élie. 

Élie azingo molenge ti wali-mua ti Sarepta na kuâ 

17Kete na pekoni, molenge ti wali-mua ni ati na kobela. Kobela ni asara lo ngangu 
si lo kui. 

18Mama ti molenge ni atene na Élie: “Zo ti Nzapa, ti mo na mbi nyen? Mo ga na 
da ti mbi ti kiri ti fa na Nzapa peko ti asioni ye so mbi sara? Mo ga nga ti sara 
titene molenge ti mbi akui?” 

19Élie akiri tënë na lo: “Mu na mbi molenge ti mo ni!” Lo mu molenge ni na 
maboko ti mama ti lo, lo gue na lo na ya ti kubu ti nduzu so lo yeke lango daa. Lo 
zia molenge ni na ndö ti gbogbo ti lo. 

20Na pekoni, lo sambela KOTA GBIA, lo tene: “KOTA GBIA, Nzapa ti mbi, wali-
mua so ayamba mbi na ya ti da ti lo so, mo ye biani ti sara sioni na lo na lege so 
mo sara si molenge ti lo akui?” 

21Élie alango na ndö ti molenge ni fani ota; lo sambela KOTA GBIA, lo tene: 
“KOTA GBIA, Nzapa ti mbi, mbi voro mo, sara si yingo ti molenge so akiri daa!” 

22KOTA GBIA ama sambela ti Élie. Yingo ti molenge ni akiri daa si lo yeke na fini. 

23Élie amu molenge ni na ya ti kubu ti nduzu, lo zu na lo na gbeni. Lo mu molenge 
ni na mama ti lo si lo tene: “Baa, molenge ti mo ayeke na fini!” 

24Wali ni atene na Élie: “Biani, fadeso mbi hinga, mbi tene, mo yeke zo ti Nzapa; 
tënë ti KOTA GBIA so ayeke na yanga ti mo ayeke taa-tënë.” 

1 Agbia 18 

Élie asi na gbe ti gbia Akab 

1Lango mingi ahon na pekoni, na ngu ota ni so ngu apika pepe, tënë ti KOTA GBIA 
asi na Élie, atene: “Gue mo fa tere ti mo na gbia Akab; fade mbi yeke tokua ngu-
Nzapa na ndö ti sese.” 

2Élie ague titene lo fa tere ti lo na Akab. Na ngoi ni so, nzara ahon ndoni na gbata 
ti Samarii. 

3Tongaso Akab airi Obadia, makonzi ti yangbo ti gbia. Obadia ayeke kpe mbeto 
ti KOTA GBIA mingi. 

4Lani so Yezabel, wali ti gbia, afâ awayanga ti KOTA GBIA so, Obadia amu ambeni 
wayanga-Nzapa ngbangbo oko si lo honde ala. Lo mu ala baleoku, baleoku si lo 
honde ala na ya ti akota du ti têne use. Kâ, lo yeke mu na ala kobe na ngu. 

5Akab atene na Obadia: “Ga, e fono na ya ti kodro ni, e baa ali ti ngu kue, e baa 
nga ando so kue ngu ayeke sua daa. E hinga pepe, fade e yeke wara pere ndali ti 
ambarata na apâkârâ ti e, tongaso si e bata ala si e fâ ambeni nyama ni pepe.” 

6Ala kangbi kodro ni na popo ti ala titene ala hon na ya ni. Akab ahon ti lo nde si 
Obadia ahon ti lo nde. 

7So Obadia angba na lege ti gue, mo ye ti baa, lo tengbi tere na Élie. Obadia abaa 
lo si ahinga lo. Lo kuku, lo kpo li ti lo na sese na dawa ti Élie si lo tene: “Taa mo 
Élie, kota zo ti mbi laa?” 

8Élie akiri tënë na lo: “So mbi laa! Gue mo tene na kota zo ti mo Akab, mo tene: 
‘Élie ayeke ga!’ ” 

9Obadia atene: “Siokpari ti nyen laa mbi sara si mo ye ti zia mbi, zo ti kua ti mo 
na maboko ti Akab titene lo fâ mbi so? 

10KOTA GBIA, Nzapa ti mo ayeke na fini! Akab atokua azo na ya ti akodro ti 
amara kue nga na ya ti akodro-gbia kue titene azo agi mo aga na mo. Tongana 
mbeni zo atene: ‘Lo yeke na ya ti kodro ti e ge pepe’, lo yeke hunda na azo ti 
kodro ni ti deba yanga ti ala atene: ‘E wara mo pepe’. 

11Fadeso mo tokua mbi ti gue ti tene na kota zo ti mbi: ‘Élie ayeke ga!’ 

12Me gi so mbi yeke zia mo ti hon, fade yingo ti KOTA GBIA ayeke mu mo ti hon 
na mo na mbeni ndo so mbi hinga pepe. Ti mbi, mbi yeke gue ti tene tënë ni na 

Akab; tongana lo wara mo pepe, fade lo yeke fâ mbi. Andaa ti londo na ngoi so 
mbi de molenge ngbii asi laso, mbi zo ti kua ti mo, mbi yeke kpe mbeto ti KOTA 
GBIA mingi. 

13Kota zo ti mbi, ye so mbi sara na ndembe so Yezabel ato nda ti fâ awayanga-
Nzapa so, azo ade ti fa peko ni na mo pepe? Mbi mu lani ambeni wayanga-Nzapa 
ngbangbo oko si mbi honde ala. Mbi mu ala baleoku, baleoku si mbi honde ala 
na ya ti akota du ti têne use. Lakue, mbi yeke mu na ala kobe na ngu. 

14Fadeso mo tokua mbi ti gue ti tene na kota zo ti mbi: ‘Élie ayeke ga!’ Fade lo 
yeke fâ mbi!” 

15Me Élie akiri tënë na Obadia, atene: “KOTA GBIA ayeke na fini! Lo so lo yeke na 
ndö ti dunia kue, lo so mbi yeke sara na lo. Mbi deba yanga ti mbi, mbi tene: gi 
laso, laso, mbi yeke fa tere ti mbi na Akab.” 

Élie afa tere ti lo na Akab 

16Obadia ague, awara Akab si lo fa na lo peko ti ye so asi. Akab ague ti tengbi Élie 
na lege. 

17Gi so Akab abaa Élie, lo tene na Élie: “Mo laa mo ga na kpale na ndö ti azo ti 
Israel so pepe?” 

18Élie akiri tënë: “Mbi laa mbi ga na kpale na ndö ti Israel pepe; me mo na azo ti 
sewa ti mo. Biani, ala ke ti sara ye alingbi na andia ti KOTA GBIA si ala gue ti voro 
anzapa Baal. 

19Fadeso, mo tokua titene azo ti Israel kue abongbi na tere ti mbi na ndö ti hoto 
ti Karmel. Mo tokua nga titene awayanga ti nzapa Baal so wungo ti ala ayeke 
ngbangbo osio na baleoku aga; awayanga ti nzapa-wali Ashera so wungo ti ala 
ayeke ngbangbo osio aga, ala so ayeke te kobe lani na ndö ti meza ti Yezabel, wali 
ti gbia so.” 

Élie na awayanga ti nzapa Baal na ndö ti hoto ti Karmel 

20Akab atokua ti iri azo ti Israel kue si lo bongbi awayanga-Nzapa na ndö ti hoto 
ti Karmel. 

21Élie ague nduru na azo ni kue si lo tene: “Lawa laa ala yeke zia ti gue mbage na 
mbage so? Tongana KOTA GBIA laa ayeke Nzapa, ala mu peko ti lo. Tongana 
ayeke Baal, ala mu peko ti lo.” Me mbeni zo na popo ti ala akiri tënë oko pepe. 

22Élie akiri atene: “Gi mbi oko, wayanga ti KOTA GBIA laa mbi ngba so. Awayanga 
ti nzapa Baal ayeke ngbangbo osio na baleoku! 

23Ala ga na e akoli-bagara use: awayanga ti nzapa Baal asoro ti ala bagara ni oko, 
ala doroko lo si ala zia lo na ndö ti keke ti wâ; me ala zia wâ daa pepe. Mbi nga, 
fade mbi yeke sara gi mara ti ye so na use bagara ni. Mbi yeke zia lo na ndö ti 
keke ti wâ; me mbi yeke zia wâ daa pepe. 

24Na pekoni, fade ala sambela nzapa ti ala; mbi nga, mbi sambela KOTA GBIA. 
Nzapa so ayeke kiri tënë na lege ti wâ, lo laa lo yeke taa Nzapa.” Azo ni kue atene: 
“So nzoni!” 

25Tongaso Élie atene na awayanga ti nzapa Baal: “Ala soro koli-bagara ni oko, 
ala leke lo kozoni, ngbanga ti so ala laa ayeke mingi. Na pekoni, ala sambela 
nzapa ti ala, me ala zia wâ daa pepe.” 

26Awayanga ti nzapa Baal amu bagara so a mu na ala si ala leke lo ti mu 
na sandaga. Na pekoni, ala sambela Baal, ti londo na ndaperere ngbii asi na 
bekombite, ala tene: “Baal, mo kiri tënë na e!” Me ala ma mbeni go oko pepe, zo 
oko akiri tënë na ala pepe. Ala yeke dodo na tere ti gbalaka so ala leke so. 

27Tongaso na bekombite, Élie ahe ala na ngia, lo tene: “Ala kiri adekongo ngangu 
si! Nzapa laa. Lo ngba ti gbu li ti lo na ndö ti ambeni kua! E hinga pepe, lo yeke 
daa pepe, lo gue na tambula na mbeni yongoro ndo, wala lo ngba ti lango; ayeke 
nzoni ala zingo lo!” 

28Awayanga ti nzapa ni adekongo ngangu. Na lege ti sarango ye ti ala, ala mu 
ayongoro zeme na alikongo, ala suru tere ti ala na ka kirikiri, ngbii mene ayuru 
na tere ti ala. 

29So bekombite ahon awe, ala to nda ti sara ye tongana azo so mbeni yingo agbu 
ala. Ala sara ye ni ngbii asi na ngbonga ti mungo sandaga. Me ala ma mbeni go 
oko pepe, zo akiri tënë na ala pepe, ye oko asara nga pepe. 

30Tongaso Élie atene na azo ni kue, atene: “Ala ga nduru na tere ti mbi ge!” Azo 
ni kue aga nduru na tere ti lo. Lo kiri lo leke gbalaka ti KOTA GBIA so azo akungbi 
lani na sese. 

31 Lo mu têne baleoko na use alingbi na wungo ti amara baleoko na use ti Jacob. 
Ando tënë ti KOTA GBIA asi na Jacob, atene: “Fade iri ti mo ayeke duti Israel.” 

32Élie amu atêne so, lo kiri lo leke na mbeni gbalaka na iri ti KOTA GBIA. Lo zi du 
angoro tere ti gbalaka ni kue; du ni alingbi ti mu litere ti ngu nduru na baleota. 

33Lo leke akeke ti wâ ni na ndö ti gbalaka ni. Lo doroko koli-bagara ni si lo zia na 
ndö ti akeke ti wâ ni. 

34Na pekoni, lo mu yanga na azo so ayeke na ndo so, lo tene: “Ala to ngu na ya ti 
ta osio asi, ala tuku na ndö ti kasa ti sandaga ni nga na ndö ti akeke ti wâ ni.” Azo 
ni asara ye gi na peko ti yanga ti lo. Lo kiri lo tene: “Ala sara ti fani use ni!” Ala 
sara ni. Lo kiri lo tene: “Ala sara ti fani ota ni!” Ala sara nga ni. 

35Ngu ni asua na tere ti gbalaka ni kue, asi ya ti du ni kue. 

36Na ngbonga ti mungo sandaga ti peko ti bekombite, wayanga-Nzapa Élie aga 
nduru na tere ti gbalaka ni si lo tene: “KOTA GBIA, Nzapa ti Abraham, ti Isaac na 

ti Jacob, ayeke nzoni mo fa na azo laso, mo tene, mo laa mo yeke Nzapa na sese 
ti Israel. Mbi yeke zo ti kua ti mo si mbi sara aye so kue gi na lege ti tënë ti mo. 

37Kiri tënë na mbi, KOTA GBIA! Kiri tënë na mbi maa! Tongaso si azo so ahinga 
atene, mo KOTA GBIA laa mo yeke taa Nzapa. Mo laa mo yeke kiri be ti azo ti mo 
na mbage ti mo.” 

38Tongaso wâ ti KOTA GBIA alondo na nduzu ati; wâ ni agbi sandaga ni, akeke 
ni, atêne ni na fuku ti sese ni. Wâ ni asara si ngu so ayeke na ya ti du ni ahole. 

39So azo ti Israel abaa ye ni so, ala ti akpo li ti ala na sese si ala tene: “KOTA GBIA 
laa ayeke taa Nzapa! KOTA GBIA ayeke taa Nzapa!” 

40Élie atene na ala: “Ala gbu awayanga ti nzapa Baal! Mbeni zo oko na popo ti ala 
akpe pepe!” Azo agbu awayanga ti Baal ni kue. Élie amu ala, ague na ala na yanga 
ti ngu ti Kishon si lo fâ go ti ala. 

Ngu-Nzapa akiri ato nda ti pika 

41Élie atene na Akab: “Gue mo te, mo nyon! Biani, mbi ma toto ti ngu-Nzapa.” 

42Akab ague ti te, ti nyon. Ti Élie, lo gue na li ti hoto ti Karmel. Kâ, lo kuku, lo kpo 
li ti lo na sese, li ti lo na popo ti alikunu ti lo. 

43Na pekoni, lo tene na zo ti kua ti lo: “Gue, mo baa ndo na mbage ti kota ngu-
ingo kâ.” Zo ti kua ni ague, lo baa ndo si lo tene: “Ye oko ayeke daa pepe.” Fani 
mbarambara, Élie atene na lo: “Kiri kâ!” 

44Ti fani mbarambara ni, zo ti kua ni atene: “Mbi baa mbeni kete mbinda so 
ayeke londo na mbage ti kota ngu-ingo kâ. Mbinda ni akono tongana maboko ti 
zo so lo kanga ni kango.” Élie atene: “Gue, mo tene na Akab, mo tene: ‘Mo leke 
pusu ti mbarata ti mo, mo kiri na kodro si ngu-Nzapa akanga lege na mo pepe.’ ” 

45 Le ti nduzu ato nda ti vuko vukongo ti gue na ni ndali ti mbinda so pupu ayeke 
ga na ni. Ngu-Nzapa ato nda ti pika ngangu. Akab ako na ndö ti pusu ti mbarata 
ti lo si lo gue na Yizreel. 

46KOTA GBIA asara si Élie asi singo na ngangu. Tongaso lo kanga abongo ti lo si 
lo londo ti gue. Lo yeke kpe loro na dawa ti pusu ti mbarata ti Akab ngbii lo si na 
yanga ti gbata ti Yizreel. 

1 Agbia 19 

Be ti Élie awoko 

1Akab afa na wali ti lo Yezabel peko ti aye so kue Élie asara; lo fa nga na Yezabel 
lege so Élie afâ na awayanga ti nzapa Baal kue. 

2Tongaso Yezabel atokua mbeni zo na Élie ti tene na lo: “Kekereke gi na oko 
ngbonga so, tongana mbi sara na mo mara ti ye so mo sara na awayanga ti nzapa 
Baal so pepe, ayeke nzoni anzapa asara ye ti ngangu mingi na mbi!” 

3Mbeto agbu Élie si lo kpe, lo gue na mbeni ndo titene lo soo fini ti lo. Lo si na 
Bersheba, na sese ti Juda si lo zia zo ti kua ti lo kâ. 

4Ti lo, lo gue na benyama; lo tambula na ya ti lango oko si lo si kâ. So Élie asi kâ 
awe, lo duti na gbe ti mbeni kete keke. Lo iri kuâ titene aga amu lo, lo tene: “KOTA 
GBIA, fadeso ye ni ahon ndoni awe! Mo mu fini ti mbi. Biani, mbi yeke nzoni mbi 
hon akotara ti mbi pepe.” 

5Na pekoni, lo lango na sese na gbe ti kete keke ni si lango ahon na lo. Me 
mbeni ange aga andu lo si atene na lo: “Londo mo te kobe!” 

6Élie abaa ndo si nduru na tere ti li ti lo, lo baa mbeni gatoo so a zö ni na ndö ti 
têne so amu wâ mingi; lo baa nga mbeni ngbenda ti ngu. Lo te, lo nyon si na 
pekoni lo kiri lo lango na sese. 

7Me ange ti KOTA GBIA akiri aga andu lo si atene na lo: “Londo mo te kobe, 
ngbanga ti so lege angba ti yo na mo.” 

8Élie alondo, lo te, lo nyon. So lo wara ngangu na lege ti kobe so awe, lo tambula 
lango baleosio, na bi baleosio ngbii lo si na Horeb, hoto ti Nzapa. 

Nzapa akiri amu ngangu na be ti Élie 

9So Élie asi na hoto ti Horeb awe, lo li na ya ti mbeni kota du ti têne si lo lango 
daa. Kâ, tënë ti KOTA GBIA asi na lo, atene: “Élie, nyen laa mo yeke sara ge, 
nyen?” 

10 Élie akiri tënë: “KOTA GBIA Nzapa, mo so ngangu ti mo ahon angangu kue, 
tënë ti mo agbu be ti mbi mingi. Me azo ti Israel azia lege ti mbuki ti mo awe, ala 
kungbi na sese agbalaka ti mo si ala fâ awayanga ti mo. Mbi ngba gi mbi oko si 
azo ayeke gi lege ti fâ mbi.” 

11KOTA GBIA atene na lo: “Sigigi! Gue mo luti na dawa ti mbi na ndö ti hoto. Mbi 
KOTA GBIA, mbi yeke ga ti hon.” Kozo titene KOTA GBIA ahon, mbeni kota pupu 
aya ngangu mingi, asuru ya ti ahoto si afâ ya ti atêne; me KOTA GBIA ayeke na 
ya ti pupu ni pepe. Na peko ti pupu ni, sese ayingi; me KOTA GBIA ayeke na ya ti 
sese so ayingi so pepe. 

12Na peko ti yingingo ti sese ni, wâ ayeke daa; me KOTA GBIA ayeke na ya ti wâ 
ni pepe. Na peko ti wâ ni, a ma mbeni go so atene tënë, me na nduzu pepe. 

13Gi so Élie ama go ni so, lo mu kota bongo ti lo si lo kanga na le ti lo. Lo sigigi na 
ya ti kota du ni si lo luti na yanga ni. Lo ma mbeni go so atene na lo: “Élie, nyen 
laa mo yeke sara ge, nyen?” 



714 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

14Élie akiri tënë: “KOTA GBIA Nzapa, mo so ngangu ti mo ahon angangu kue, tënë 
ti mo agbu be ti mbi mingi. Me azo ti Israel azia lege ti mbuki ti mo awe, ala 
kungbi na sese agbalaka ti mo si ala fâ awayanga ti mo. Mbi ngba gi mbi oko si 
azo ayeke gi lege ti fâ mbi.” 

15 KOTA GBIA atene na lo: “Londo, mo mu gi lege ti benyama so mo ga daa so, mo 
gue ngbii mo si na Damas. Tongana mo si kâ, fade mo tuku mafuta na li ti Hazael 
titene lo ga gbia ti Sirii. 

16 Na pekoni, mo tuku mafuta na li ti Yehu, molenge ti Nimshi titene lo ga gbia ti 
Israel. Fade mo tuku mafuta na li ti Élisée, molenge ti Shafat, zo ti gbata ti Abel-
Mehola titene lo sara kua ti wayanga-Nzapa na peko ti mo. 

17Zo so kue ayeke kpe na maboko ti Hazael, fade Yehu ayeke fâ lo. Zo so kue 
ayeke kpe na maboko ti Yehu, fade Élisée ayeke fâ lo. 

18 Me fade mbi yeke bata azo saki mbarambara na Israel; azo ni ayeke azo so kue 
akuku na gbe ti nzapa Baal pepe, ala su gere ti lo pepe.” 

Élie asoro Élisée ti sara kua na peko ti lo 

19Élie alondo kâ si lo hon. Lo gue, lo wara Élisée, molenge ti Shafat so lo ngba ti 
fâ yaka na abagara baleuse na osio so a kanga ala use use. Élie ahon nduru na 
tere ti Élisée, lo mu kota bongo ti lo si lo bi na ndö ti Élisée. 

20Élisée azia abagara ni, lo mu loro na peko ti Élie si lo tene na lo: “Mo zia, mbi 
gue, mbi su ngbangba ti babâ na mama ti mbi si; na pekoni fade mbi yeke ga ti 
mu peko ti mo.” Élie atene na lo: “Mo gue! Mo kiri na yanga ti kua ti mo. Nyen laa 
mbi sara na mo, nyen?” 

21Élisée akiri na le ti yaka ti lo. Lo mu abagara use so, lo fâ ala si lo mu na sandaga. 
Lo mu akeke ti zuge ni na aye ti kua ni kue, lo sara na wâ, lo to na kasa ti abagara 
ni si lo mu na azo ni titene ala te. Na pekoni, lo londo, lo gue na peko ti Élie si lo 
ga zo ti kua ti lo. 

1 Agbia 20 

Gbia ti Sirii angoro gbata ti Samarii na bira 

1Ben-Hadad, gbia ti Sirii abongbi aturugu ti lo kue: agbia baleota na use ayeda ti 
mu maboko na lo; lo yeke na ambarata na apusu ti mbarata. Lo gue, lo ngoro 
gbata ti Samarii na bira si lo sara bira na gbata ni. 

2Lo tokua azo na ya ti gbata ni ti tene na Akab, gbia ti Israel, atene: 

3“Tënë so Ben-Hadad atene ayeke so: ‘Tokua na mbi wen ti nginza ti mo na lôro 
ti mo; tokua nga na mbi awali ti mo na amolenge ti mo ti koli so apendere mingi!’ 
” 



715 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

4Gbia ti Israel akiri tënë na lo: “Gbia ti mbi, tongana ti so mo tene, mbi yeke zo ti 
mo; aye ti mbi kue ayeke nga ti mo.” 

5Azo ti tokua ti Ben-Hadad akiri aga ti fani use ni si ala tene na Akab: “Tënë so 
Ben-Hadad atene ayeke so: ‘Mbi tokua na mo titene mo mu na mbi wen ti nginza 
ti mo na lôro ti mo, awali ti mo na amolenge ti mo ti koli. 

6Biani kekereke, gi na oko ngbonga so, fade azo ti kua ti mbi ayeke gue ti gi ya ti 
yangbo ti mo, ti gi nga ya ti ada ti agbenyogbia ti mo. Tongaso aye so kue mo baa 
ane na le ti mo, fade ala yeke zia maboko na ndö ni si ala yeke mu ti gue na ni.’ ” 

7Tongaso gbia ti Israel airi akangba kue ti kodro ni si lo tene na ala: “Ala wani 
abaa na le ti ala! Koli so aye gi sioni ti e! So lo hunda na mbi awali ti mbi, 
amolenge ti mbi ti koli, wen ti nginza ti mbi, na lôro ti mbi so, mbi gbanzi ye oko 
na lo pepe!” 

8Akangba ni kue na azo ti kodro ni kue atene na lo: “Mo ma lo pepe, mo yeda nga 
pepe!” 

9Akab atene na azo ti tokua ti Ben-Hadad: “Ala gue, atene na gbia ti mbi, atene: 
‘Ye so kue mo hunda na mbi kozoni so, mbi yeke fade nduru ti sara ni; me ti so 
mo kiri mo hunda na mbi so, mbi lingbi ti ye gbe ni na mo pepe.’ ” Azo ti tokua ni 
akiri atene peko ti tënë ni na Ben-Hadad. 

10Ben-Hadad akiri atokua azo na Akab ti tene na lo: “Fade mbi yeke nika gbata ti 
Samarii biani biani! Mbeni kete fuku ti sese ayeke ngba na ya ti gbata ni pepe 
titene aturugu ti mbi kue afu ni na ya ti maboko ti ala! Tongana mbi nika gbata 
ni pepe, ayeke nzoni anzapa asara ye ti ngangu mingi na mbi!” 

11Gbia ti Israel akiri tënë, atene: “Ala dabe ti Ben-Hadad na mato so: ‘Zo so ade ti 
so benda na ya ti bira pepe, lo lingbi ti pika kate ti lo pepe!’ ” 

12Andaa na ndembe ni so, Ben-Hadad na amba ti lo agbia angba ti nyon na ya ti 
ada ti bongo. So lo ma tënë so, lo mu yanga na aturugu ti lo ti kota kamba, lo tene: 
“Ala leke tere ti ala ti gue na bira!” Tongaso ala leke tere ti ala ndali ti bira. 

Akab ahon ndö ti Ben-Hadad na bira 

13Tongaso mbeni wayanga-Nzapa aga abaa Akab, gbia ti Israel si atene na lo: 
“Tënë so KOTA GBIA atene ayeke so: ‘Mo baa gba ti aturugu so? Gi laso laso, mbi 
yeke zia ala na maboko ti mo, tongaso si mo hinga, mo tene, mbi laa mbi yeke 
KOTA GBIA.’ ” 

14Akab ahunda ndo, atene: “Zo wa laa ayeke sara ande titene aturugu ni ati na 
maboko ti mbi?” Wayanga-Nzapa ni akiri tënë, atene: “Tënë so KOTA GBIA atene 
ayeke so: ‘Mbi yeke zia ala na maboko ti mo na lege ti afini turugu so 
agovoronere ti akodro-sese amu ala na kua.’ ” Akab akiri ahunda ndo, atene: “Zo 
wa laa ayeke mu ande li ti bira ni, zo wa?” Wayanga-Nzapa ni atene: “Mo!” 

15Akab atambula ti baa afini turugu so agovoronere ti akodro-sese amu ala na 
kua so: ala kue ayeke ngbangbo use na baleota na use. Na pekoni, lo tambula ti 
baa aturugu ti Israel; ala kue ayeke saki mbarambara. 

16Na bekombite, aturugu ni alondo na bira. Na ndembe ni so, Ben-Hadad angba 
ti nyon samba ahon ndoni na ya ti ada ti bongo, lo na agbia baleota na use, ala so 
aga ti mu maboko na lo. 

17Afini turugu so agovoronere amu ala na kua amu li ti bira ni. Ben-Hadad atokua 
ambeni zo ti baa ye so asi. Azo ni aga atene na lo: “Ambeni zo asigigi na ya ti 
gbata ti Samarii.” 

18Ben-Hadad atene: “Tongana ala ga na tënë ti siriri, ala gbu ala, aga na ala na 
fini le ti ala! Tongana ala ga na tënë ti bira, ala gbu nga ala, aga na ala na fini le ti 
ala!” 

19Azo so asigigi na ya ti gbata ni ayeke afini turugu so agovoronere ti akodro-
sese amu ala na kua; aturugu ti Israel amu peko ti ala. 

20Turugu oko oko kue afâ wato oko. Tongaso azo ti Sirii akpe si azo ti Israel 
atumba peko ti ala. Ti Ben-Hadad, gbia ti Sirii, lo ko na ndö ti mbeni mbarata si 
lo kpe, lo na ambeni zo ti kpengo na ambarata. 

21Na pekoni, gbia ti Israel asigigi ti gue na bira. Lo fâ ambarata, lo buba apusu ti 
mbarata si lo nika azo ti Sirii nikango. 

22Wayanga-Nzapa aga abaa gbia ti Israel si atene na lo: “Gbu ngangu! Gbu li ti 
mo mbirimbiri na ndö ti ye so mo lingbi ti sarango ni, ngbanga ti so na ngu ti 
peko, gbia ti Sirii ayeke kiri ti ga ti tiri bira na mo.” 

Gbia Akab akiri ahon ndö ti Ben-Hadad na bira 

23Azo so angoro gbia ti Sirii atene na lo: “Nzapa ti azo ti Israel ayeke Nzapa ti 
ahoto. Ndani laa ala yeke ngangu ahon e so; me tongana e tiri bira na ala na 
kpangbara sese, gbaa, fade ngangu ti e ayeke hon ti ala. 

24Gbia, baa ye so mo lingbi ti sara ni ayeke so: agbia so aye lani ti mu maboko na 
mo so, mo zi ala kue na ndö ti mbata, mo zia agovoronere ti sara kua na plase ti 
ala. 

25Ti mo, mo mu gba ti azo na kua ti turugu, wungo ti ala alingbi na ti ala so akui 
na ya ti bira so; wungo ti ambarata na ti apusu ti ambarata alingbi na wungo ti 
ambarata na ti apusu ti ambarata tongana ti kozoni. Na pekoni, e yeke gue ti tiri 
bira na azo ti Israel na kpangbara sese. Gbaa, fade ngangu ti e ayeke hon ti ala.” 
Ben-Hadad ayeda ti ma wango ti ala. 

26Na ngu ti peko, Ben-Hadad atambula ti baa aturugu ti Sirii oko oko kue. Na 
pekoni, lo gue na aturugu ni ngbii asi na gbata ti Afek titene ala tiri bira na azo ti 
Israel. 

27Akab nga atambula ti baa aturugu ti Israel oko oko kue. Na peko ti so a mu na 
ala kobe ti tengo ni awe, ala gue ti tengbi na aturugu ti Sirii. Aturugu ti Israel 
asara bâbâ ti ala le na le na ti aturugu ti Sirii. A kangbi ya ti aturugu ti Israel use 
si abongbi ni akpa akete bongbi ti angasa. Me ti aturugu ti Sirii, ala mu ya ti kodro 
ni kue. 

28Wayanga-Nzapa akiri aga abaa Akab, gbia ti Israel, lo tene: “Tënë so KOTA 
GBIA atene ayeke so: ‘Ndali ti so azo ti Sirii atene mbi KOTA GBIA, mbi yeke 
Nzapa ti ahoto, me Nzapa ti kpangbara sese pepe, fade mbi yeke zia gba ti azo so 
na maboko ti mo. Tongaso si ala azo ti Israel, ala hinga atene, mbi yeke KOTA 
GBIA.’ ” 

29Na ya ti lango mbarambara, bâbâ ti aturugu ti akodro use so angba ti baa ndo 
le na le. Na lango mbarambara ni, bira alondo. Na ya ti lango oko, aturugu ti Israel 
afâ aturugu saki ngbangbo oko ti Sirii so ayeke tambula na gere. 

30Atanga ni saki baleuse na mbarambara akpe ague na gbata ti Afek; me gbagba 
ti gbata ni akungbi ati na ndö ti ala. 

Akab azia gbia Ben-Hadad angba na fini 

Ben-Hadad nga awara lege ti kpe. Lo gue, lo honde tere ti lo na ya ti gbata ni, na 
ya ti mbeni kubu ti da so ali mingi. 

31Azo so angoro lo atene na lo: “Baa, e ma a tene, agbia ti Israel ayeke baa ka 
mawa ti azo mingi. E yeke yu bongo ti mua, e yeke zia kamba na go ti e si e yeke 
gue ti baa gbia ti Israel. E hinga pepe, fade lo yeke zia mo ti ngba na fini.” 

32Tongaso ala yu bongo ti mua, ala zia kamba na go ti ala si ala gue na ndo ti gbia 
Akab si ala tene na lo: “Gbia, ngbaa ti mo Ben-Hadad avoro tere ti lo na mo titene 
mo zia lo ngba na fini.” Akab atene: “Lo ngba na fini? So ita ti mbi laa!” 

33So azo ti tokua ti Ben-Hadad ama tënë so, ala baa atene, ye ato nda ti ga nzoni 
awe. Tongaso ala tene hio na gbia Akab, atene: “Ben-Hadad ayeke biani ita ti 
mo!” Akab atene: “Ala gue, aga na lo!” Ben-Hadad asigigi, ague, atengbi na Akab. 
Akab asara si lo ko na ya ti pusu ti mbarata ti lo. 

34Ben-Hadad atene na Akab: “Agbata so babâ ti mbi amu ando na maboko ti babâ 
ti mo so, mbi kiri ni na mo. Mo lingbi ti sara ando ti dengo buze ti mo na ya ti 
gbata ti Damas tongana ti so babâ ti mbi asara ando na gbata ti Samarii.” Akab 
atene: “Ti mbi, mbi yeke zia lege na mo ti gue tongana mbi na mo, e ga ambuki 
si.” Tongaso Ben-Hadad na Akab aga ambuki. Na pekoni, Akab amu lege na lo ti 
gue. 

Nzapa ake tënë ti ye so Akab asara 

35Na ndembe ni so, KOTA GBIA amu yanga na mbeni wayanga-Nzapa ti bongbi 
ti awayanga-Nzapa ti tene na mbeni mba ti lo, atene: “Mbi gbu gere ti mo, pika 
mbi!” Me mba ti lo ni ake. 

36 Wayanga-Nzapa ti kozoni so atene na mba ti lo ni, atene: “So mo ke yanga ti 
KOTA GBIA so, gi so mo yeke zia ande mbi ti gue, fade bamara ayeke fâ mo.” So 
wayanga-Nzapa ni alondo ti gue, lo tengbi na mbeni bamara si bamara ni afâ lo. 

37Kozo wayanga-Nzapa ni ague, awara mbeni koli si atene na lo: “Mbi gbu gere 
ti mo, mo pika mbi!” Koli ni apika lo si azia ka na tere ti lo. 

38Wayanga-Nzapa ni akanga le ti lo na bongo titene azo ahinga lo pepe. Lo gue, 
lo luti na yanga ti lege ti ku hongo ti gbia Akab. 

39So Akab aga ti hon, wayanga-Nzapa ni adekongo na lo, atene: “Gbia! Mbi zo ti 
kua ti mo, mbi yeke taa na ya ti bira. So bira ni angba ti kporo, mbeni zo so asigigi 
na ya ti bira ni aga azia na maboko ti mbi mbeni zo ti kanga; zo ni atene: ‘Mo bata 
na mbi koli so nzoni! Tongana lo kpe, fade mo laa, mo yeke wara kuâ na peko ti 
lo, wala mo yeke futa ale ti nginza saki ota.’ 

40So kua agbu le ti mbi mbage na mbage, zo ti kanga ni akpe!” Gbia ti Israel atene 
na lo: “Mo wani, mo fâ ngbanga ti mo awe!” 

41Hio tongaso, wayanga-Nzapa ni azi bongo so lo kanga le ti lo. Gbia abaa lo si 
ahinga atene, so mbeni wayanga-Nzapa ti bongbi ti awayanga-Nzapa laa. 

42Tongaso wayanga-Nzapa ni atene na lo: “Tënë so KOTA GBIA atene ayeke so: 
‘Lani, mbi zia koli so titene a fâ lo; me mo zi maboko na tere ti lo si lo kpe, lo hon. 
Fadeso, mo laa mo yeke wara kuâ na peko ti lo si azo ti kodro ti mo ayeke wara 
nga kuâ na peko ti azo ti kodro ti lo.’ ” 

43Gbia ti Israel akiri na ndo ti lo na Samarii, na sukungo ngbangba nga na ngonzo. 

1 Agbia 21 

Akab afâ Nabot ndali ti yaka ti vinye ti lo 

1Na peko ti aye so, mbeni ye so akiri asi ayeke so: Nabot, zo ti gbata ti Yizreel 
ayeke na mbeni yaka ti vinye na gbata ti Yizreel. Yaka ni ayeke nduru na tere ti 
yangbo ti gbia Akab, gbia ti Samarii. 

2Mbeni lâ, Akab atene na Nabot: “Mu na mbi yaka ti vinye ti mo so titene mbi lu 
akugbe ti kasa daa, ngbanga ti so yaka ni ayeke gi nduru na yangbo ti mbi. Fade 
mbi yeke mu na mo pendere yaka ti vinye nde ahon ti so. Wala tongana mo ye, 
fade mbi mu na mo nginza alingbi na ngere ti yaka ni.” 

3Me Nabot akiri tënë na Akab, atene: “Na le ti KOTA GBIA, yaka so akotara ti mbi 
azia na mbi si aga ti mbi so, mbi lingbi ti mu na mo tongana nyen?” 

4Akab akiri na da, na sukungo ngbangba nga na ngonzo, ngbanga ti tënë so 
Nabot, zo ti gbata ti Yizreel atene na lo so: “Yaka ti vinye so akotara ti mbi azia 
na mbi si aga ti mbi so, fade mbi yeke mu ni na mo pepe.” Lo gue, lo lango na ndö 
ti gbogbo ti lo, lo zia le ti lo na mbage ti dere ti da si lo ke ti te kobe. 

5Wali ti lo Yezabel aga na tere ti lo, lo hunda lo, lo tene: “Mo yeke suku ngbangba 
sukungo ngbanga ti nyen? Mo ke ti te kobe ngbanga ti nyen?” 

6Akab akiri tënë na lo, atene: “Mbi tene na Nabot, zo ti gbata ti Yizreel, mbi tene: 
‘Mu na mbi yaka ti vinye ti mo titene mbi vo ni, wala tongana mo ye, mbi mu na 
mo mbeni yaka ti vinye nde.’ Me lo kiri tënë na mbi, lo tene: ‘Mbi yeke mu na mo 
yaka ti vinye ti mbi pepe.’ ” 

7Wali ti lo Yezabel atene na lo: “Mo laa mo yeke gbia ti kodro ti Israel pepe? 
Londo! Te ye, mo sara ngia! Mbi Yezabel laa, mbi yeke mu ande na mo yaka ti 
vinye ti Nabot, zo ti gbata ti Yizreel so.” 

8Yezabel asara ambeti na iri ti Akab, lo kpo nzoroko ti gbia na ndö ni si lo tokua 
ambeti ni na akangba nga na akota zo ti gbata so Nabot ayeke lango daa. 

9Tënë ti ya ti ambeti ni ayeke so: “Ala bongbi azo ti gbata ni titene ala ke kobe ti 
sambela. Ala mu Nabot, ala zia lo titene lo duti na li ni na ya ti bongbi ni. 

10Ala zia agodobe use na dawa ti Nabot titene ala bi tënë na li ti lo, atene: ‘Mo 
zonga Nzapa, mo zonga nga gbia ti kodro!’ Na pekoni, fade ala sigigi na lo na ya 
ti gbata ni, ala bo lo na têne titene lo kui!” 

11Akangba na akota zo ti gbata ti Yizreel asara ye alingbi gi na yanga so Yezabel 
amu na ala na ya ti ambeti so lo tokua na ala so. 

12Ala to mbela na ya ti gbata ni titene azo ake kobe ti sambela. Ala zia Nabot aduti 
na li ni na ya ti bongbi ni. 

13Agodobe use aga aduti na dawa ti Nabot si ala to nda ti bi tënë na li ti lo na le 
ti azo kue, ala tene: “Nabot azonga Nzapa, lo zonga nga gbia ti kodro!” Tongaso 
ala mu Nabot, asigigi na lo na ya ti gbata ni, ala bo lo na têne si lo kui. 

14Na pekoni, akota zo ti gbata ni atokua azo na Yezabel ti tene na lo: “Azo abo 
Nabot na têne, lo kui awe.” 

15So Yezabel ama a tene, Nabot akui awe, lo tene na Akab: “Nabot, zo ti gbata 
Yizreel ayeke na fini mbeni pepe, lo kui awe. Fadeso mo gue, mo mu yaka ti vinye 
so lo ke lani ti ka ni na mo so.” 

16So Akab ama a tene, Nabot akui awe, lo londo lo gue na yaka ti vinye ti Nabot, 
zo ti gbata ti Yizreel titene lo mu ni si aga ti lo. 

Nzapa afâ ngbanga na ndö ti Akab na wali ti lo Yezabel 

17Tënë ti KOTA GBIA asi na Élie, zo ti gbata ti Tishebe, atene: 

18“Londo, mo gue, mo wara Akab, gbia ti Israel so ayeke lango na Samarii. Na 
ndembe so, lo yeke na ya ti yaka ti vinye ti Nabot; lo gue kâ ti mu yaka ni titene 
aga ti lo. 

19 Fade mo tene na lo: ‘Tënë so KOTA GBIA atene ayeke so: Mo fâ zo awe! Fadeso, 
mo ga ti mu ye ti lo titene aga ti mo?’ Fade mo yeke kiri ti tene na lo: Tënë so 
KOTA GBIA atene ayeke so: ‘Na ndo so ambo asu mene ti Nabot daa, fade ambo 
ayeke su nga mene ti mo gi na oko ndo ni so!’ ” 

20Élie ague, atene peko ti tënë ni na Akab si Akab atene na Élie: “Ae, wato ti mbi, 
mo kiri mo wara mbi awe!” Élie akiri tënë: “Taa-tënë, mbi kiri mbi wara mo, 
ngbanga ti so mo ka tere ti mo ti sara ye so ayeke sioni na le ti KOTA GBIA. 

21Ndani laa KOTA GBIA atene: ‘Fade mbi yeke sara titene mbeni ye ti mawa aga 
na ndö ti mo; mbi yeke balee azo ti sewa ti mo, mbi yeke zi akoli so kue ayeke na 
ndo ti mo, ataa angbaa wala ala so ayeke angbaa pepe. 

22Mbi yeke sara na azo ti sewa ti mo gi mara ti ye so mbi sara na azo ti sewa ti 
Yeroboam, molenge ti Nebat nga na azo ti sewa ti Basha, molenge ti Ahia. Biani, 
mo sara si ngonzo alondo na be ti mbi; mo sara nga si azo ti Israel asara siokpari.’ 

23 Âdu ti Yezabel, tënë so KOTA GBIA atene na tere ti lo ayeke so: ‘Fade ambo 
ayeke te kuâ ti Yezabel nduru na gbagba ti bira ti gbata ti Yizreel.’ 

24Ti gbia Akab, zo ti sewa ti lo so kue ayeke kui na ya ti gbata ni, ambo ayeke te 
kuâ ti lo. Zo ti sewa ti lo so kue ayeke kui na ya ti ngonda, andeke ti nduzu ayeke 
te kuâ ti lo.” 

25Mbeni zo ti ka tere ti lo ti sara sioni na le ti KOTA GBIA tongana Akab ayeke 
daa laoko pepe. Biani, wali ti lo Yezabel laa ayeke pusu lo ti sara sioni. 

26Mara ti asioni ye so lo sara so, zo alingbi ti baa na le ti lo fani use pepe: lo mu 
peko ti anzapa nde ti voro ala gi tongana ti so azo ti mara ti Amori asara ando, 
azo so KOTA GBIA atumba ala si lo mu ndo ti ala na azo ti Israel. 

Akab asara tere ti lo kete 

27So Akab ama atënë so Élie atene, lo suru bongo na tere ti lo, lo yu bongo ti mua 
si lo ke kobe ti sambela. Na bi, lo yeke lango na bongo ti mua ni na tere ti lo si lo 
yeke tambula gi yeke-yeke. 

28Tongaso tënë ti KOTA GBIA asi na Élie, zo ti gbata ti Tishebe, atene: 

29“Mo baa lege so Akab asara tere ti lo kete na dawa ti mbi so? Ndali ti so lo sara 
tere ti lo kete na dawa ti mbi, fade mbi yeke tokua ye ti mawa na ndö ti azo ti 
sewa ti lo pepe, na ndembe so lo de na fini. Fade mbi yeke tokua ni na ndembe 
so molenge ti lo ayeke duti gbia.” 

1 Agbia 22 

Akab aye ti kiri ti mu gbata ti Ramot na bira 
(2 Mbai 18.1-3) 

1Na ya ti ngu use, bira ayeke na popo ti azo ti Sirii na azo ti Israel pepe. 

2Na ngu ota ni, Yosafat, gbia ti Juda aga abaa Akab, gbia ti Israel. 

3Andaa gbia Akab atene na akota zo so angoro lo, atene: “Ala hinga kue atene, 
gbata ti Ramot, na sese ti Galaad ayeke ti e. E yeke ku nyen ti gue ti kiri ti mu ni 
na maboko ti gbia ti Sirii?” 

4Lo hunda Yosafat, lo tene: “Mo ye titene mbi na mo, e gue, e tiri bira ti mu Ramot, 
na sese ti Galaad?” Yosafat akiri tënë na gbia ti Israel, atene: “Mbi na mo, e yeke 
gi oko, aturugu ti mo na aturugu ti mbi ayeke gi oko, ambarata ti mbi na 
ambarata ti mo ayeke gi oko.” 

Awayanga-nzapa ti Akab atene tënë ti songo benda 
(2 Mbai 18.4-11) 

5Yosafat akiri atene na gbia ti Israel: “Ayeke nzoni mo hunda KOTA GBIA kozoni 
si!” 

6Tongaso gbia ti Israel abongbi awayanga-nzapa nduru na ngbangbo osio si lo 
hunda ala, lo tene: “Alingbi mbi gue, mbi tiri bira na Ramot, na sese ti Galaad 
wala mbi zia lege ni?” Ala kiri tënë na lo, atene: “Mo lingbi ti gue senge! Fade 
Kota Gbia ayeke zia gbata ni na maboko ti mo, gbia.” 

7Me Yosafat ahunda ndo, atene: “Mbeni zo oko ti tenengo peko ti yanga ti KOTA 
GBIA ayeke ge pepe titene e hunda KOTA GBIA na lege ti lo?” 

8Gbia ti Israel akiri tënë na Yosafat, atene: “Mbeni zo oko ayeke daa so e lingbi ti 
hunda KOTA GBIA na lege ti lo; zo ni ayeke Mishe, molenge ti Imla. Me be ti mbi 
ake lo mingi, ngbanga ti so lo yeke tene na mbi peko ti tënë ti yanga ti Nzapa 
nzoni laoko pepe, me lakue gi sioni tënë.” Yosafat atene: “Ayeke nzoni gbia atene 
tënë tongaso pepe!” 

9Tongaso gbia ti Israel airi mbeni kota zo ti yangbo ti lo si atene lo: “Gue hio, mo 
ga na Mishe, molenge ti Imla.” 

10Gbia ti Israel na Yosafat, gbia ti Juda, ayu bongo ti ala ti gbia si zo oko oko aduti 
na ndö ti mbata ti lo na kota le ti kodro so ayeke nduru na yanga ti gbata ti 
Samarii. Awayanga-nzapa kue ayeke sara kua ti ala na dawa ti ala. 

11Na popo ti awayanga-nzapa ni, Sidekia, molenge ti Kenaana ayeke daa; lo mu 
wen, lo leke na adidi si lo tene: “Tënë so KOTA GBIA atene ayeke so: ‘Na adidi so, 
fade mo yeke fâ azo ti Sirii ngbii mo hunzi ala kue.’ ” 

12Awayanga-nzapa kue atene gi oko tënë so; ala tene: “Mo gue, mo tiri bira na 
Ramot, na sese ti Galaad; fade mo yeke so benda! Fade KOTA GBIA ayeke zia 
gbata ni na maboko ti mo.” 

Wayanga-Nzapa Mishe atene tënë ti tingo ti Israel 
(2 Mbai 18.12-27) 

13Watokua so ague ti iri Mishe so atene na lo: “Baa, awayanga-nzapa kue, tënë ti 
yanga ti ala ague gi oko: ala tene nzoni tënë na gbia. Mo nga, mo sara si tënë ti 
mo ague oko na ti ala: mo tene nzoni tënë na lo!” 

14Mishe akiri tënë, atene: “KOTA GBIA ayeke na fini! Tënë so KOTA GBIA ayeke 
tene na mbi, gi ni laa mbi yeke tene ande!” 

15Mishe aga na dawa ti gbia si gbia ahunda lo, atene: “Mishe, alingbi e gue, e tiri 
bira na gbata ti Ramot, na sese ti Galaad wala e zia lege ni?” Mishe akiri tënë na 
lo, atene: “Mo gue senge! Fade mo yeke so benda! Fade KOTA GBIA ayeke zia ni 
na maboko ti gbia.” 

16Me gbia atene na lo: “Fani oke laa mbi lingbi ti hunda na mo titene mo deba 
yanga ti mo ti tene na mbi gi taa-tënë na iri ti KOTA GBIA?” 

17 Tongaso Mishe atene: “Mbi baa azo ti Israel kue akangbi kirikiri na ndö ti 
ahoto, tongana ataba so zo ti batango ala ayeke daa pepe. KOTA GBIA atene: 
‘Makonzi ti azo so ayeke daa oko pepe. Ayeke nzoni zo oko oko akiri na ndo ti lo 
na siriri.’ ” 

18Gbia ti Israel atene na Yosafat: “Mbi tene fade na mo pepe? Lo yeke tene na mbi 
peko ti tënë ti yanga ti Nzapa nzoni pepe; me gi sioni tënë.” 

19Mishe atene: “Mo ma tënë so KOTA GBIA atene! Mbi baa KOTA GBIA aduti na 
ndö ti mbata ti lo ti gbia; ala so kue ayeke na yayu aluti na tere ti lo, ambeni na 
mbage ti maboko ti lo ti koli, ambeni na mbage ti maboko ti lo ti wali. 

20KOTA GBIA ahunda ndo, atene: ‘Zo wa laa ayeke handa ande Akab titene lo 
gue, lo tiri bira na Ramot, na sese ti Galaad si azo afâ lo kâ, zo wa?’ Mbeni zo 
atene ti lo ge nde, mbeni atene ti lo kâ nde. 

21Tongaso, mbeni yingo aga, aluti na dawa ti KOTA GBIA si atene: ‘Mbi laa mbi 
yeke handa ande lo.’ KOTA GBIA atene na lo: ‘Mo yeke sara tongana nyen?’ 

22Yingo ni akiri tënë, atene: ‘Fade mbi yeke gue si mbi yeke ga yingo ti mvene na 
yanga ti awayanga-nzapa kue ti gbia.’ KOTA GBIA atene na lo: ‘So nzoni lege ti 
handango lo laa; gue, mo sara gi tongaso.’ ” 

23Mishe akiri atene: “Fadeso, ye ni asi awe. KOTA GBIA azia yingo ti mvene na 
yanga ti awayanga-nzapa ti mo kue, so ti fa atene, lo wani, lo leke na be ti lo ti 
tokua mbeni kpale na ndö ti mo.” 

24Tongaso Sidekia, molenge ti Kenaana aga nduru na tere ti Mishe, lo pika 
ngbangba ti Mishe si lo tene: “Yingo ti KOTA GBIA asigigi na ya ti mbi tongana 
nyen ti gue ti tene tënë na mo so?” 

25Mishe akiri tënë, atene: “Biani, fade mo yeke baa ni na lango so mo yeke londo 
na ya ti mbeni kubu ti hon na ya ti mbeni kubu nde titene mo honde tere ti mo.” 

26Gbia ti Israel amu yanga na mbeni zo ti kua ti lo, atene: “Mo gbu Mishe, mo gue 
na lo na Amon, makonzi ti gbata ni nga na Yoas, molenge ti gbia. 

27Mo tene na ala, mo tene: Tënë so gbia atene ayeke so: ‘Ala bi ye so na da ti 
kanga! Ala mu na lo gi kete fuku ti mapa na kete kete ngu ngbii asi na lango so 
mbi yeke kiri na kodro na nzoni tere si.’ ” 

28Mishe akiri tënë na lo, atene: “Tongana mo kiri na nzoni tere biani, andaa KOTA 
GBIA atene tënë na lege ti mbi pepe.” Lo kiri lo tene: “Ala amara kue, ala ma!” 

A fâ gbia Akab na ya ti bira 
(2 Mbai 18.28-34) 

29Gbia ti Israel na Yosafat, gbia ti Juda ague ti tiri bira na gbata ti Ramot, na sese 
ti Galaad. 

30Gbia ti Israel atene na Yosafat: “Mbi yeke yu mbeni bongo nde titene azo 
ahinga mbi pepe si mbi gue na bira ni. Ti mo, mo yu bongo ti mo ti gbia.” Tongaso 
gbia ti Israel ayu mbeni bongo nde titene azo ahinga lo pepe si lo gue na bira ni. 

31Andaa gbia ti Sirii amu yanga na amakonzi ti azo ti kpengo na apusu ti 
ambarata ti lo so wungo ti ala ayeke baleota na use, lo tene: “Ala ti na ndö ti 
asenge turugu wala na ndö ti aturugu ti kota kamba pepe; me ala ti gi na ndö ti 
gbia ti Israel.” 

32So amakonzi ti azo ti kpengo na apusu ti ambarata abaa Yosafat, ala tene: 
“Gbaa, gbia ti Israel laa!” Nilaa ala gue na mbage ti lo titene ala ti na ndö ti lo. Me 
Yosafat adekongo. 

33So amakonzi ti azo ti kpengo na apusu ti ambarata abaa atene, so gbia ti Israel 
laa pepe, ala zia ti tumba peko ti lo. 

34Me mbeni turugu ti Sirii apika le ti kokora ti lo kirikiri tongaso, le ti kokora ni 
ague, akpo gbia ti Israel na ndo so awen ti kazaka ti lo ti bira atengbi tere daa. 
Gbia atene na zo ti kpengo na pusu ti mbarata ti lo, atene: “Mo turne li ti pusu ti 
mbarata ni na peko, mo sigigi na mbi na ya ti bira ni, ngbanga ti so mbi wara ka 
awe.” 

35Na lango ni so, bira aza wâ ngangu, nilaa mbeni zo agbu gbia titene lo ngba ti 
luti na nduzu na ya ti pusu ti mbarata ti lo na dawa ti aturugu ti Sirii. Mene ti ka 
ti lo ni ayuru na ngbonda ti pusu ti mbarata ni. Asi na lakui, lo kui. 

36So lâ akui awe, mbeni dekongo alondo na ya ti bâbâ ni, atene: “Zo oko oko akiri 
na gbata ti lo! Zo oko oko akiri na ndo ti lo!” 

37Na peko ti so gbia akui awe, ala mu kuâ ti lo akiri na ni na Samarii si ala lu ni 
kâ. 

38 Na ndembe so azo ayeke sukula pusu ti mbarata ti gbia na yanga ti lende ti 
Samarii, ambo aga si ayeke su mene ti Akab. Awali-ndumba asukula tere ti ala 
na ya ti ngu ni so. Ye ni asi alingbi na tënë so KOTA GBIA atene. 

39Tanga ti atënë na ndö ti Akab, aye so kue lo sara, tënë ti yangbo so lo leke na 
pembe ti doli nga na agbata so lo leke ni, a su tënë ni na ya ti “Mbeti ti aye so 
agbia ti Israel asara”. 

40Akab akui, lo hon na peko ti ababâ ti lo. Molenge ti lo Ahazia laa aga gbia na 
peko ti lo. 

Yosafat, gbia ti Juda 
(2 Mbai 20.31–21.1) 

41Na ngu osio ni so Akab ayeke gbia ti Israel, Yosafat, molenge ti Asa aga gbia ti 
Juda. 

42Yosafat ayeke na ngu baleota na oku si lo ga gbia. Lo le-gbia ngu baleuse na 
oku na Jérusalem. Iri ti mama ti lo ayeke Azuba, molenge ti Shili. 

43Yosafat amu peko ti sarango ye ti babâ ti lo Asa kue, lo zia lege ni pepe; lo sara 
ye so ayeke mbirimbiri na le ti KOTA GBIA. 

44Me ando so azo aleke na ndö ti ahoto si ala yeke voro anzapa nde daa, lo zi ni 
pepe. Azo angba ti gue kâ ti mu asandaga, ti zö dukani. 

45Yosafat na gbia ti Israel aduti na siriri na popo ti ala. 

46Tanga ti atënë na ndö ti Yosafat, aye ti koli so lo sara na abira so lo sara, a su 
tënë ni na ya ti “Mbeti ti aye so agbia ti Juda asara”. 

47Lo zi na ya ti kodro ni tanga ti akoli na awali so kue angba ti sara aye ti ndumba 
ndali ti anzapa nde, ngbene ye na ngoi ti babâ ti lo Asa. 

48 Na ngoi ni so, gbia ayeke na kodro ti Edom pepe; me gi mbeni govoronere so 
gbia ti Juda azia lo na li ti kodro ni. 

49Yosafat aleke akota mangboko titene ala gue na sese ti Ofir ti ga na lôro. Me 
tambula ni aduti daa pepe, ngbanga ti so amangboko ni alinda ngu na Esion-
Geber. 

50Ahazia, molenge ti Akab atene na Yosafat: “Tongana mo ye, fade azo ti kua ti 
mbi na azo ti kua ti mo ague oko na tambula ni na ya ti amangboko ni.” Me 
Yosafat ake. 

51Yosafat akui, lo hon na peko ti ababâ ti lo, a lu lo na tere ti ababâ ti lo na Gbata 
ti David. Molenge ti lo Yoram laa aga gbia na peko ti lo. 

Ahazia, gbia ti Israel 

52Na ngu baleoko na mbarambara ni so Yosafat ayeke gbia ti Juda, Ahazia, 
molenge ti Akab aga gbia ti Israel na Samarii. Lo le-gbia ngu use na Israel. 



725 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

53Lo sara ye so ayeke sioni na le ti KOTA GBIA. Lo mu peko ti sarango ye ti babâ 
ti lo na ti mama ti lo; lo mu nga peko ti sarango ye ti Yeroboam, molenge ti Nebat. 
Ando Yeroboam asara si azo ti Israel asara siokpari. 

54Lo kuku na gbe ti nzapa Baal si lo voro lo. Tongaso lo zia ngonzo na be ti KOTA 
GBIA, Nzapa ti Israel gi tongana ti so babâ ti lo asara ando. 

2 Agbia 

2 Agbia 1 

Nzapa afâ ngbanga na ndö ti sarango ye ti Ahazia 

1Na peko ti kuâ ti gbia Akab, azo ti Moab atomboka na tere ti azo ti Israel. 

2Mbeni lâ, gbia Ahazia aduti na ya ti mbeni kubu ti nduzu ti yangbo ti lo so ayeke 
na gbata ti Samarii. Lo londo kâ, lo ti na sese na le ti fenetere si lo wara kota ka. 
Tongaso lo tokua azo, lo tene na ala: “Ala gue, ahunda Baal-Zebub, nzapa ti gbata 
ti Ekron ti hinga wala fade ka ti mbi ni ayeke mu?” 

3Me ange ti KOTA GBIA aga atene na Élie, zo ti gbata ti Tishebe, atene: “Londo, 
mo gue, mo wara azo so gbia ti Samarii atokua ala so; mo tene na ala, mo tene: 
‘Nzapa ayeke na Israel pepe? Ala gue ti hunda Baal-Zebub, nzapa ti gbata ti Ekron 
ngbanga ti nyen?’ 

4Ndani laa, tënë so KOTA GBIA atene ayeke so: ‘Gbogbo so mo lango daa so, fade 
mo yeke londo na ndö ni pepe; mo yeke kui biani!’ ” Na pekoni, Élie ague ti lo. 

5Awatokua ni akiri na tere ti gbia Ahazia si lo hunda ala, lo tene: “Ala kiri 
ngbanga ti nyen?” Ala kiri tënë na lo: 

6“Mbeni koli aga awara e na lege si lo tene na e: ‘Ala kiri na mbage ti gbia so 
atokua ala si ala tene na lo: Tënë so KOTA GBIA atene ayeke so: Nzapa ayeke na 
Israel pepe? Ala gue ti hunda Baal-Zebub, nzapa ti gbata ti Ekron ngbanga ti 
nyen? Ndani laa gbogbo so mo lango daa so, fade mo yeke londo na ndö ni pepe. 
Fade mo yeke kui biani!’ ” 

7Gbia ahunda ala, atene: “Koli so awara ala na lege si atene tënë ni na ala so, lo 
yeke tongana nyen?” 

8 Ala kiri tënë na lo: “Koli ni ayu mbeni bongo so a sara na kua ti tere ti nyama, 
lo kanga kamba ti poro ti nyama na ngbonda ti lo.” Tongaso Ahazia atene: “Élie, 
zo ti gbata ti Tishebe laa!” 

Ahazia aye titene azo agbu Élie 

9Gbia atokua mbeni makonzi ti aturugu so lo yeke na li ti aturugu baleoku na 
aturugu ti lo baleoku ti gbu Élie. Ala gue na li ti hoto si ala wara Élie so ayeke 
duti kâ. Makonzi ti aturugu ni atene na lo: “Zo ti Nzapa, gbia amu yanga, atene: 
Mo zu!” 

10 Élie akiri tënë na makonzi ti aturugu ni, atene: “Tongana mbi yeke zo ti Nzapa, 
ayeke nzoni wâ alondo na yayu aga agbi mo na aturugu ti mo baleoku so kue!” 
Tongaso wâ alondo na yayu aga agbi lo na aturugu ti lo baleoku so kue. 

11Gbia akiri atokua mbeni makonzi ti aturugu so lo yeke na li ti aturugu baleoku 
na aturugu ti lo baleoku ti gbu Élie. Makonzi ti aturugu ni atene na Élie: “Zo ti 
Nzapa, tënë so gbia atene ayeke so: Mo zu hio!” 

12Élie akiri tënë: “Tongana mbi yeke zo ti Nzapa, ayeke nzoni wâ alondo na yayu 
aga agbi mo na aturugu ti mo baleoku so kue!” Tongaso wâ ti Nzapa alondo na 
yayu aga agbi lo na aturugu ti lo baleoku so kue. 

13Ti fani ota ni, Ahazia akiri atokua mbeni makonzi so ayeke na li ti aturugu 
baleoku na aturugu ti lo baleoku ti gbu Élie. Makonzi ni na aturugu ti lo ague na 
li ti hoto ni. So lo si na tere ti Élie, lo kuku na sese na gbe ti Élie, lo voro lo, lo 
tene: “Zo ti Nzapa, mbi gbu gere ti mo, bata fini ti mbi na ti aturugu baleoku so 
ayeke azo ti kua ti mo! 

14Baa, wâ alondo na yayu aga agbi akozo makonzi use so ayeke na li ti aturugu 
baleoku so kue awe. Wâ ni agbi ala na aturugu ti ala kue. Me ti fadeso, mbi gbu 
gere ti mo, bata fini ti mbi!” 

15Ange ti KOTA GBIA atene na Élie: “Mo na lo azu; mbeto ti lo asara mo pepe!” 
Élie alondo si lo na makonzi ti aturugu ni azu ti gue na mbage ti gbia. 

16Élie atene na gbia: “Tënë so KOTA GBIA atene ayeke so: ‘So mo tokua azo ti 
hunda Baal-Zebub, nzapa ti gbata ti Ekron so, ti mo, mo baa mo tene, Nzapa 
ayeke na Israel pepe titene azo ahunda lo? Ndali ti ye so mo sara so, gbogbo so 
mo lango daa so, fade mo yeke londo na ndö ni pepe. Mo yeke kui biani!’ ” 

17Ahazia akui alingbi na tënë ti KOTA GBIA so Élie atene. Ndali ti so Ahazia ayeke 
na molenge pepe, ita ti lo Yoram aga gbia na peko ti lo na use ngu ni so Yoram, 
molenge ti Yosafat ayeke gbia ti Juda. 

18Tanga ti atënë na ndö ti Ahazia na aye so lo sara, a su tënë ni na ya ti “Mbeti ti 
aye so agbia ti Israel asara”. 

2 Agbia 2 

Nzapa amu Élie na yayu. Élisée amu ndo ti lo 

1Na ndembe so KOTA GBIA amu Élie, ague na lo na yayu na ya ti kota pupu, ye 
so asi ayeke so: mbeni lâ, Élie na Élisée alondo na Gilgal si ala yeke gue. 

2Élie atene na Élisée: “Mbi gbu gere ti mo, mo ngba na ndo so, ngbanga ti so KOTA 
GBIA atokua mbi kâ na Betel.” Élisée akiri tënë: “KOTA GBIA ayeke na fini! Mo 
nga, mo yeke na fini! Fade mbi yeke zia mo pepe!” Tongaso ala kue, ala gue na 
Betel. 

3Azo ti bongbi ti awayanga-Nzapa so ayeke lango na Betel aga na tere ti Élisée si 
ala tene na lo: “Mo hinga, mo tene, KOTA GBIA ayeke mu kota zo ti mo ti gue na 

lo na yayu laso?” Élisée akiri tënë: “Een, mbi nga, mbi hinga tënë ni awe! Me ala 
duti kpoo!” 

4Élie akiri atene na Élisée: “Élisée, mbi gbu gere ti mo, mo ngba na ndo so, 
ngbanga ti so KOTA GBIA atokua mbi na Jéricho.” Élisée akiri tënë: “KOTA GBIA 
ayeke na fini! Mo nga, mo yeke na fini! Fade mbi yeke zia mo pepe!” Tongaso ala 
gue, asi na Jéricho. 

5Azo ti bongbi ti awayanga-Nzapa so ayeke lango na Jéricho aga na tere ti Élisée 
si ala tene na lo: “Mo hinga, mo tene, KOTA GBIA ayeke mu kota zo ti mo ti gue 
na lo na yayu laso?” Élisée akiri tënë: “Een, mbi nga, mbi hinga tënë ni awe! Me 
ala duti kpoo!” 

6Élie akiri atene na Élisée: “Mbi gbu gere ti mo, mo ngba na ndo so, ngbanga ti so 
KOTA GBIA atokua mbi na ngu ti Jourdain.” Élisée akiri tënë: “KOTA GBIA ayeke 
na fini! Mo nga, mo yeke na fini! Fade mbi yeke zia mo pepe!” Tongaso ala use 
kue amu lege ague. 

7Élie na Élisée ague, asi na yanga ti ngu ti Jourdain. Azo baleoku ti bongbi ti 
awayanga-Nzapa ague si aluti na mbeni ndo so ayeke baa le na ngu ti Jourdain; 
me yongoro kete. 

8Tongaso, Élie azi kota bongo ti lo ti de, lo rule ni si lo pika na le ti ngu ni. Ya ti 
ngu ni akangbi mbage na mbage. Ala use kue ahon na mbage ti ngu ni kâ na gere 
na ndö ti kuru sese. 

9So ala fâ ngu ni awe, Élie atene na Élisée: “Kozo titene KOTA GBIA amu mbi, 
ahon na mbi yongoro na tere ti mo, hunda ye so mo ye titene mbi sara ndali ti 
mo.” Élisée akiri tënë, atene: “Mbi gbu gere ti mo, mbi ye titene yingo so mo yeke 
na ni aga na ndö ti mbi fani use.” 

10Élie atene: “Ye so mo hunda so ayeke ngangu. Tongana mo baa mbi na ndembe 
so KOTA GBIA ayeke mu mbi ti hon na mbi yongoro na tere ti mo, ye so mo 
hunda, fade ayeke si. Me tongana mo baa mbi pepe, fade ye ni ayeke si pepe.” 

11So ala ngba na lege ti guengo ni si ala yeke tene tënë, mo ye ti baa, mbeni pusu 
ti mbarata so aza wâ aga; ambarata so aza wâ laa ayeke gboto ni. Pusu ti mbarata 
ni aga akangbi popo ti Élie na Élisée. Tongaso Élie ama na yayu na ya ti mbeni 
kota pupu. 

12 So Élisée abaa ye ni tongaso, lo dekongo, lo tene: “Babâ ti mbi! Babâ ti mbi! Mo 
yeke lani tongana apusu ti mbarata ti Israel! Mo yeke tongana azo ti kpengo na 
ambarata ni!” Na pekoni, lo kiri lo baa lo pepe. Élisée agbu bongo ti lo si lo suru 
ya ni use. 

13Kota bongo ti de so alondo na ndö ti go ti Élie ati so, Élisée amu ni. Na pekoni, 
lo kiri lo gue na ngu ti Jourdain si lo luti na yanga ti ngu ni. 

14Lo zi kota bongo ti de so alondo na ndö ti go ti Élie si ati so, lo pika na le ti ngu 
ni si lo tene: “KOTA GBIA, Nzapa ti Élie ayeke na ndo wa?” Élisée akiri apika le ti 
ngu ni si ya ti ngu ni akangbi mbage na mbage si lo hon daa. 

15Bongbi ti awayanga-Nzapa so ayeke na Jéricho aluti yongoro si ala baa Élisée 
na sarango ye ni; ala tene: “Yingo so ayeke lani na ndö ti Élie aga fadeso na ndö 
ti Élisée awe.” Ala gue, awara lo na lege, ala kuku akpo li ti ala na sese na dawa ti 
lo. 

16Ala tene na lo: “Na popo ti e, azo ti kua ti mo, angangu koli baleoku ayeke daa. 
Tongana mo ye, ala gue, agi kota zo ti mo. E hinga pepe, yingo ti KOTA GBIA amu 
lo, abi lo na li ti mbeni hoto wala abi lo na mbeni popo-hoto.” Me Élisée atene: 
“Ala tokua zo oko pepe.” 

17Ala so li ti lo ngbii, lo baa gbaa si lo tene na ala: “Ala tokua azo ni ma!” Nilaa ala 
tokua azo baleoku ni ti gue ti gi Élie. Ala gi lo na ya ti lango ota gbaa, ala wara lo 
pepe. 

18Ala kiri na tere ti Élisée so angba na Jéricho; lo tene na ala: “Mbi tene fade na 
ala, mbi tene, ala gue pepe!” 

Élisée asara si le ti ngu ti Jéricho aga nzoni 

19Azo ti gbata ti Jéricho atene na Élisée: “Babâ, ye ni laa mo yeke baa na le ti mo 
so! Gbata ni ayeke nzoni ti lango daa; me gi ngu laa ayeke sioni, asara si sese ni 
ayeke du ale ti kobe pepe.” 

20Élisée atene: “Ala ga na mbi fini sembe, ala zia ingo daa.” Ala ga na lo fini sembe 
ni. 

21Élisée ague na li ti ngu ni, lo tuku ingo ni na ya ti ngu ni si lo tene: “Tënë 
so KOTA GBIA atene ayeke so: ‘Mbi sara si ngu so aga nzoni awe! Fade ngu so 
ayeke kiri ti sara si kuâ aga na ya ti kodro so pepe; ayeke sara si sese ni akiri ti 
du ale ti kobe.’ ” 

22Tongaso ngu ni aga nzoni; angba nzoni ngbii asi laso alingbi na tënë so Élisée 
atene lani. 

Deba aga na ndö ti amaseka-koli so ahe Élisée 

23Élisée alondo na Jéricho ti gue na Betel. So lo ngba na lege ti guengo ni, ambeni 
maseka-koli alondo na ya ti gbata ni asigigi si ala yeke he lo, atene: “Li-mbombo, 
mo gue ma! Li-mbombo, mo gue ma!” 

24Élisée abaa ndo na peko, lo baa ala si lo deba ala na iri ti KOTA GBIA. Tongaso 
amama ti urse use alondo na ya ti ngonda asigigi si asuru ya ti amaseka baleosio 
na use na popo ti ala so. 

25Élisée alondo na ndo so, lo gue na li ti hoto ti Karmel; na pekoni lo londo na 
hoto ti Karmel, lo kiri na Samarii. 

2 Agbia 3 

Yoram, gbia ti Israel 

1Na ngu baleoko na miombe ni so Yosafat ayeke gbia ti Juda, Yoram, molenge ti 
Akab aga gbia ti Israel. Lo le-gbia ngu baleoko na use na Samarii. 

2Yoram asara ye so ayeke sioni na le ti KOTA GBIA. Me lo sara ni tongana ti babâ 
ti lo na mama ti lo pepe, ngbanga ti so têne so babâ ti lo aleke ando aluti na nduzu 
na iri ti Baal so, lo zi ni. 

3Me lo ngba ti sara siokpari so Yeroboam, molenge ti Nebat asara lani si lo pusu 
azo ti Israel ti sara ni; lo zia lege ni pepe. 

Yoram ague ti tiri bira na azo ti Moab 

4Mesha, gbia ti Moab ayeke na ataba mingi. Na ya ti ngu oko oko, lo yeke mu na 
gbia ti Israel akete taba saki ngbangbo oko, na akoli-taba saki ngbangbo oko so 
kua ti tere ti ala angba daa ti futa na lapo. 

5Me tongana Akab akui awe, gbia ti Moab atomboka na tere ti fini gbia ti Israel. 

6Gbia Yoram alondo hio na gbata ti Samarii ti gue ti baa aturugu ti Israel kue. 

7Na pekoni, lo tokua azo ti tene na Yosafat, gbia ti Juda, atene: “Gbia ti Moab 
atomboka na tere ti mbi. Mo ye ti ga ti wara mbi titene e gue, e tiri bira na kodro 
ti Moab?” Gbia ti Juda akiri tënë, atene: “Nzoni, mbi yeke ga! Mbi na mo, e yeke 
oko; aturugu ti mbi ayeke aturugu ti mo; ambarata ti mbi ayeke ambarata ti mo.” 

8Lo kiri lo tene: “Fade e yeke mu lege wa?” Yoram akiri tënë: “Fade e yeke mu 
lege ti benyama ti Edom.” 

9Gbia ti Israel, gbia ti Juda na gbia ti Edom alondo ti gue. Ala mu mbeni lege so 
angoro ngorongo. Ala tambula na ya ti lango mbarambara. Me ngu atia ndali ti 
aturugu na anyama so ayeke tambula na peko ti ala. 

10Tongaso gbia ti Israel atene: “Ae! KOTA GBIA airi agbia ota so ti zia ala na 
maboko ti azo ti Moab!” 

11Me Yosafat ahunda ndo, atene: “Mbeni wayanga-Nzapa ayeke na ndo so titene 
na lege ti lo, e lingbi ti hunda KOTA GBIA pepe?” Mbeni zo ti kua oko ti gbia ti 
Israel akiri tënë: “Élisée, molenge ti Shafat ayeke na ndo so; lo laa lo yeke mu lani 
maboko na wayanga-Nzapa Élie.” 

12Yosafat atene: “Biani, tënë ti KOTA GBIA ayeke na yanga ti koli so ti tene na e.” 
Tongaso gbia ti Israel, Yosafat na gbia ti Edom ague ti wara tere na Élisée. 

13Élisée atene na gbia ti Israel: “Ti mo na mbi nyen? Gue mo baa awayanga-nzapa 
ti babâ ti mo na ti mama ti mo!” Gbia ti Israel akiri tënë na lo: “Ên-en! KOTA GBIA 
laa aga na e, agbia ota so ge ti zia e na maboko ti azo ti Moab.” 

14Élisée akiri atene: “KOTA GBIA ayeke na fini, lo so ngangu ti lo ahon angangu 
kue si mbi yeke sara na lo so! Tongana ayeke fade ndali ti Yosafat, gbia ti Juda 
pepe, ka mbi ma tënë ti mo pepe, ka mbi baa nga le ti mo pepe! 

15Fadeso, ala ga na mbi mbeni zo ti pikango mozoko.” Na ndembe so zo ti 
pikango mozoko ni ayeke pika mozoko, ngangu ti KOTA GBIA aga na ndö ti 
Élisée. 

16Élisée atene: “Tënë so KOTA GBIA atene ayeke so: ‘Ala zi gba ti adu na popo-
hoto so.’ 

17Tënë so KOTA GBIA atene ayeke so: ‘Fade ala yeke baa pupu pepe, ala yeke baa 
ngu-Nzapa pepe; me fade ngu ayeke si singo na popo-hoto so. Ala yeke nyon ngu 
ni, ala na anyama ti ala nga na anyama so ayo akungba.’ 

18Élisée akiri atene: Me ye ni so ayeke duti kete ye na le ti KOTA GBIA. Fade lo 
yeke zia azo ti Moab na maboko ti ala. 

19Fade ala yeke buba agbata so kue asara gbagba ti bira na tere ni nga na akota 
gbata kue. Ala yeke fâ na sese akeke so kue ayeke le ka anzoni lengo ni, ala yeke 
kanga ali ti ngu kue, ala yeke tuku atêne na le ti anzoni sese ti yaka ti buba sese 
ni.” 

20Na ndaperere, na ngoi ti mungo sandaga, ngu alondo na mbage ti Edom ayeke 
sua si amu ya ti kodro ni kue. 

21So azo ti Moab kue ama a tene, agbia ota so aga ti tiri bira na ala, ala iri akoli so 
kue ngu ti ala alingbi ti gbu yongoro zeme na likongo. Ala zia akoli ni aluti, amu 
ndo kue na katikati ti kodro ni. 

22Na kota ndaperere, tongana azo ti Moab azingo awe, lâ ayeke su na le ti ngu. 
Ala ngba yongoro, ala baa le ti ngu ni aga tongana mene. 

23Ala dekongo, atene: “So mene laa! E hinga pepe, agbia na aturugu ti ala atiri na 
popo ti ala si ala fâ tere so! Fadeso ala azo ti Moab, ala londo e gue, e ro akungba 
ti ala!” 

24Azo ti Moab ague, asi na bâbâ ti azo ti Israel. Tongaso azo ti Israel alondo, atiri 
bira na azo ti Moab si azo ti Moab akpe na dawa ti ala. Azo ti Israel atumba peko 
ti ala ngbii asi na kodro ti Moab; ala fâ azo ti Moab sioni sioni. 

25Ala buba agbata, zo oko oko atuku atêne ti lo na le ti anzoni sese ti yaka si atêne 
asi singo na le ti sese ni; ala kanga ali ti ngu kue, ala fâ na sese akeke so kue ayeke 
le ka anzoni lengo ni. Gi gbata ti Kir-Heres oko laa angba nzoni; me azo so ayeke 
zia têne na yanga ti kamba ti bo na anyama, ala laa angoro gbata ni si ala mu na 
lege ti bira. 

26So gbia ti Moab abaa atene, bira ni ahon ngangu ti lo awe, lo mu aturugu 700 
na tere ti lo, ala so ayeke yo ayongoro zeme titene ala suru mbeni lege nde ti kpe 
ti gue na ndo ti gbia ti Edom. Me ala ha gbaa. 

27Tongaso gbia ti Moab amu kozo molenge ti lo ti koli, lo so alingbi fade ti ga gbia 
na peko ti lo; lo mu molenge ni na sandaga so a yeke gbi ni kue na wâ na ndö ti 
gbagba ti gbata ni. Ngonzo agbu azo ti Israel ngangu mingi, nilaa ala zia lo si ala 
kiri na kodro ti ala. 

2 Agbia 4 

Élisée amu maboko na mbeni wali-mua 

1Mbeni lâ, mbeni wali so koli ti lo ayeke na ya ti bongbi ti awayanga-Nzapa, aga 
ti baa Élisée si atene: “Koli ti mbi so ayeke lani zo ti kua ti mo, akui awe. Lo yeke 
kpe ando mbeto ti KOTA GBIA mingi; mo hinga kue. Fadeso mbeni koli so boon 
ti lo ayeke na li ti e aga ti mu amolenge ti mbi use titene ala ga angbaa ti lo.” 

2Élisée atene na lo: “Nyen laa mbi lingbi ti sara ndali ti mo, nyen? Tene na mbi: 
nyen laa mo yeke na ni na da ti mo, nyen?” Wali ni akiri tënë: “Mbi zo ti kua ti 
mo, mbi yeke na ye oko pepe, me gi kete mafuta titene mbi sara na tere ti mbi.” 

3Élisée atene: “Gue na ndo ti azo so ayeke nduru na mo, mo hunda ata so ya ni 
ayeke senge; mo hunda ni gbani gbani. 

4Na pekoni, mo kiri na da ti mo, mo kanga yanga ti da na li ti mo nga na amolenge 
ti mo. Fade mo tuku mafuta ni na ya ti ata ni kue. Tongana mbeni ta oko asi awe, 
mo zia ni na mbage. Mo sara tongaso na ata ni kue.” 

5Wali ni azia Élisée, lo gue, lo kanga yanga ti da na li ti lo nga na amolenge ti lo. 
Amolenge ni ayeke ga na lo ata ni si lo yeke tuku mafuta na ya ni. 

6So lo tuku mafuta na ya ti tanga ti ta ni awe, lo tene na mbeni molenge ti lo: “Ga 
na mbi mbeni ta ni.” Molenge ni akiri tënë na lo: “Mbeni ta ayeke daa pepe.” 
Tongaso mafuta ni akai ti sigigi. 

7Wali ni aga atene tënë ni na zo ti Nzapa si zo ti Nzapa atene: “Gue, mo ka mafuta 
ni, mo futa na boon so ayeke na li ti mo. Tanga ti nginza ni, fade mo na amolenge 
ti mo ayeke te na kobe.” 

Élisée asi na kete gbata ti Shunem 

8Mbeni lâ, Élisée ahon na kete gbata ti Shunem. Kâ, mbeni wali ti mosoro ahunda 
mingi na Élisée ti gue ti te kobe na da ti lo. Ti to nda ni na lango ni so, lakue 
tongana Élisée ayeke hon na ya ti kodro ni, lo yeke gue ti te kobe na da ti wali ni. 

9Wali ni atene na koli ti lo: “Mbi hinga, mbi tene, koli so ayeke ga lakue na ndo ti 
e so ayeke taa zo ti Nzapa. 



733 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

10Ayeke nzoni e leke mbeni kete kubu na lo na ndö ti da. E zia na ya ti kubu ni 
gbogbo, meza, ngende na lamba. Tongana lo ga na ndo ti e, lo lingbi ti lango daa.” 

11Mbeni lâ, Élisée asi na ndo ti ala. Lo gue na ya ti kubu ti nduzu ni si lo lango kâ. 

12Lo tene na Gehazi, zo ti kua ti lo, lo tene: “Iri na mbi wali ti gbata ti Shunem so.” 
Gehazi airi wali ni si wali ni aga aluti na dawa ti lo. 

13Élisée atene na Gehazi: “Mo tene na wali ni, mo tene: ‘Mo sara anzoni ye so kue 
na e. Nyen laa e lingbi ti sara ndali ti mo, nyen? Mo ye titene e tene nzoni tënë ti 
mo na gbia wala na makonzi ti aturugu?’ ” Wali ni akiri tënë: “Ên-en! Mbi duti 
nzoni na popo ti a-ita ti mbi; ye oko atia mbi pepe.” 

14Tongaso Élisée atene na Gehazi: “Nyen laa e lingbi ti sara ndali ti wali so, 
nyen?” Gehazi akiri tënë: “Ae! Ade lo du molenge-koli pepe; koli ti lo nga aga 
mbakoro awe.” 

15Élisée atene: “Iri lo!” Gehazi airi wali ni si lo ga lo luti na yanga ti da. 

16Élisée atene: “Na ngu ti peko, gi na mara ti ngoi so, fade mo yeke yo molenge-
koli na maboko ti mo.” Wali ni atene: “Babâ, mbi ke! Mo yeke zo ti Nzapa, tene 
mvene na zo ti kua ti mo pepe!” 

17Wali ni amu ngo si na ngu ti peko, gi na mara ti ngoi so, lo du molenge-koli 
alingbi na tënë so Élisée atene lani na lo. 

Élisée azingo molenge-koli ti wali ti Shunem na kuâ 

18Molenge ni akono. Mbeni lâ, lo gue na peko ti babâ ti lo na yaka; babâ ni na azo 
ti fango le ti kobe ayeke sara kua. 

19Molenge ni ato nda ti dekongo, atene: “Li ti mbi! Li ti mbi!” Babâ ni atene na zo 
ti kua ti lo: “Gue na lo hio na mama ti lo!” 

20Zo ti kua ni ague na molenge ni na mama ti lo. Molenge ni angba na ndö ti gere 
ti mama ti lo ngbii asi na bekombite. Na pekoni, lo kui. 

21Tongaso mama ni ague na ya ti kubu ti Élisée, lo zia molenge ni na ndö ti 
gbogbo ti zo ti Nzapa. Lo kanga yanga ti da na li ti molenge ni si lo sigigi. 

22Lo iri koli ti lo si lo tene na lo: “Mbi gbu gere ti mo, tokua na mbi mbeni zo ti 
kua oko nga na mbeni mama ti lele oko. Mbi yeke kpe na ndo ti zo ti Nzapa si mbi 
kiri.” 

23Koli ti lo ahunda lo, atene: “Mo ye ti gue na ndo ti lo laso ngbanga ti nyen? So e 
yeke na lango ti fini nze wala lango ti wungo tere pepe so.” Wali ni akiri tënë, 
atene: “Gi be ti mo pepe!” 

24Wali ni aleke lele ni si lo tene na zo ti kua ti lo: “E gue! Mo kpe na lele ni, mo 
luti na lege pepe. Tongana mbi mu yanga na mo si mo luti.” 

25 Wali ni amu lege ague na hoto ti Karmel ti wara zo ti Nzapa kâ. So wali ni angba 
yongoro na lege, zo ti Nzapa abaa lo; lo tene na Gehazi, zo ti kua ti lo, lo tene: 
“Baa, wali ti gbata ti Shunem so laa! 

26Kpe mo gue, mo wara lo; mo hunda lo, mo tene: ‘Mo yeke senge? Koli ti mo 
ayeke senge? Molenge ni ayeke senge?’ ” Wali ni akiri tënë, atene: “Een, e kue, e 
yeke senge!” 

27So wali ni asi na li ti hoto na tere ti zo ti Nzapa awe, lo gbu gere ti zo ti Nzapa. 
Gehazi aga nduru na lo ti pusu lo; me zo ti Nzapa atene: “Zia lo! Baa, vundu ahon 
ndö ti lo mingi, mbi hinga nda ni pepe. KOTA GBIA ade ti fa na mbi nda ni pepe.” 

28Wali ni atene: “Babâ, mbi laa mbi hunda molenge na maboko ti mo? Mbi tene 
lani na mo, mbi tene, mo handa mbi pepe!” 

29Élisée atene na Gehazi: “Leke tere ti mo; mu keke ti mbi ti wayanga-Nzapa, mo 
gue! Tongana mo wara mbeni zo na lege, mo bara lo pepe. Tongana mbeni zo 
abara mo, mo yeda pepe. Fade mo yeke zia keke ti mbi na ndö ti le ti molenge-
koli ni.” 

30Me mama ti molenge ni atene na Élisée: “KOTA GBIA ayeke na fini! Mo nga, mo 
yeke na fini! Mbi yeke zia mo ti hon pepe.” Tongaso Élisée alondo si amu peko ti 
wali ni. 

31Me Gehazi asi kozo ti ala. Lo zia keke ni na ndö ti le ti molenge-koli ni, me 
molenge ni atene tënë oko pepe, lo sara nga tere ti lo kete pepe. Gehazi akiri 
ague, awara Élisée si atene peko ti tënë ni na lo, atene: “Molenge ni azingo pepe.” 

32So Élisée asi na da, andaa molenge ni akui awe, kuâ ni ayeke na ndö ti gbogbo 
ti Élisée. 

33Élisée ali na ya ti kubu ni, lo kanga yanga ti da na li ti lo na molenge ni si lo 
sambela KOTA GBIA. 

34Na pekoni, lo ko na ndö ti gbogbo ni si lo lango na ndö ti molenge ni. Lo zia 
yanga ti lo na ndö ti yanga ti molenge ni, le ti lo na ndö ti le ti molenge ni, maboko 
ti lo na ndö ti maboko ti molenge ni. Lo lango na ndö ti molenge ni ngbii tere ti 
molenge ni amu wâ. 

35Élisée alondo na ndö ti gbogbo ni, lo zu na sese; lo tambula, lo si kâ, lo si ge na 
ya ti kubu ni. Na pekoni, lo kiri lo lango na ndö ti molenge ni. Mo ye ti baa, 
molenge ni angasi lege mbarambara si lo zi le ti lo. 

36Élisée airi Gehazi si atene na lo: “Iri wali ti gbata ti Shunem so, lo ga.” Gehazi 
ague, airi wali ni. So wali ni aga awe, Élisée atene na lo: “Mu molenge ti mo!” 

37Wali ni aga, lo ti na gere ti Élisée, lo kpo li ti lo na sese. Na pekoni, lo mu 
molenge ti lo si lo sigigi. 

Kobe so zo alingbi ti te ni pepe 

38Élisée akiri na Gilgal. Andaa na ngoi ni so, kota nzara ati na ya ti kodro ni. So 
azo ti bongbi ti awayanga-Nzapa ayeke luti na dawa ti Élisée, lo tene na zo ti kua 
ti lo: “Mu kota tawa, mo to kobe ndali ti azo ti bongbi ti awayanga-Nzapa.” 

39Tongaso mbeni zo oko na popo ti ala ague na yaka ti gi akugbe ti kasa. Lo wara 
mbeni keke ti vinye ti ngonda, lo fâ ale ti keke ni gbani gbani asi ya ti bongo ti lo. 
So lo kiri na da, lo fâ ya ti ale ti keke ni kete kete si lo tuku na ya ti tawa ni. Zo 
oko ahinga ye ni so pepe. 

40A fu kobe ni na azo titene ala te. Gi so ala zia ni na yanga ti ala awe, ala dekongo, 
atene: “Zo ti Nzapa, kobe ni ayeke sioni yoro ti fango zo!” Nilaa ala lingbi ti te 
kobe ni pepe. 

41Zo ti Nzapa atene: “Ala ga na mbi farini.” Lo tuku farini ni na ya ti tawa si lo 
tene na zo ti kua ti lo: “Fu kobe ni na azo, ala te!” Mbeni sioni ye oko akiri angba 
na ya ti tawa ni pepe. 

Élisée amu kobe na azo ngbangbo oko 

42Mbeni koli alondo na Baal-Shalisha aga. Lo ga na zo ti Nzapa mapa so a sara na 
akozo le ti kobe: mapa baleuse so a sara na orze; lo ga nga na fini le ti ble na ya 
ti sake oko, ble so lo fâ ni aninga pepe. Élisée atene na zo ti kua ti lo, atene: 
“Kangbi ni na azo, ala te!” 

43Zo ti kua ti lo akiri tënë: “Wungo ti azo ni ayeke ngbangbo oko. Fade mbi yeke 
kangbi ni na ala tongana nyen?” Élisée atene: “Kangbi kobe na azo ni kue, ala te! 
Biani, tënë so KOTA GBIA atene ayeke so: ‘Fade azo ayeke te kobe, tanga ni ayeke 
ngba.’ ” 

44Zo ti kua ni akangbi kobe ni na azo kue. Ala te si tanga ni angba alingbi na tënë 
ti KOTA GBIA. 

2 Agbia 5 

Buruma ti Naaman ahunzi 

1Naaman ayeke makonzi ti aturugu ti gbia ti Sirii. Kota zo ti lo aye tënë ti lo mingi 
si ayeke gonda lo, ngbanga ti so na lege ti lo, Nzapa asara si azo ti Sirii aso benda 
na ndö ti awato ti ala. Me koli so, ngangu zo ti tiringo bira so, lo yeke zo ti 
buruma. 

2Azo ti Sirii so ague ando ti nzi ye na sese ti Israel agbu molenge-wali oko na 
kanga si aga na lo. Molenge-wali ni aga zo ti kua ti wali ti Naaman. 

3Molenge-wali ni atene na wa ti lo: “Ae! Tongana kota zo ti mbi ague fade na 
mbeni wayanga-Nzapa so ayeke na Samarii, ka wayanga-Nzapa ni asara si 
buruma ti lo ahunzi!” 

4Naaman ague, afa peko ti atënë so na kota zo ti lo, atene: “Molenge-wali ti sese 
ti Israel so atene tënë tongaso, tongaso.” 

5Gbia ti Sirii atene: “Londo, mo gue! Fade mbi yeke tokua mbeti na gbia ti Israel.” 
Naaman alondo, lo mu wen ti nginza so nengo ni ayeke kilo ngbangbo ota, lôro 
so nengo ni ayeke kilo baleomene na fini bongo baleoko si lo gue na ni. 

6Lo mu mbeti ni na gbia ti Israel. Tënë ti ya ti mbeti ni atene: “Mbi tokua mbeti 
so na mo, mbi tokua nga Naaman, zo ti kua ti mbi titene mo zi buruma so ayeke 
na tere ti lo.” 

7So gbia ahunzi ti diko mbeti ni awe, lo suru bongo na tere ti lo si lo tene: “Mbi 
yeke Nzapa so alingbi ti sara titene zo akui wala titene zo angba na fini? Gbia ti 
Sirii atokua na mbi mbeni zo titene mbi zi buruma na tere ti lo! Ala baa awe: so 
gingo yanga laa!” 

8So Élisée, zo ti Nzapa, ama a tene, gbia ti Israel asuru bongo na tere ti lo, lo tokua 
na gbia, lo tene: “Mo suru bongo na tere ti mo ngbanga ti nyen? Ayeke nzoni 
Naaman aga abaa mbi. Fade lo hinga lo tene, mbeni wayanga-Nzapa ayeke na 
sese ti Israel.” 

9Naaman aga na ambarata ti lo nga na pusu ti mbarata ti lo si lo luti na yanga ti 
da ti Élisée. 

10Élisée atokua mbeni zo ti tene na lo: “Gue, mo sukula tere ti mo fani 
mbarambara na ya ti ngu ti Jourdain. Fade buruma ti mo ayeke hunzi si tere ti 
mo ayeke ga nzoni.” 

11Ngonzo agbu Naaman mingi; lo londo ti gue si lo tene: “Mbi baa ti mbi fade mbi 
tene, wayanga-Nzapa ni wani ayeke sigigi ti luti na dawa ti mbi, ti yoro maboko 
ti lo na ndo so kobela ti buruma ni ayeke daa, ti sambela KOTA GBIA, Nzapa ti lo 
si buruma ni ahunzi. 

12Abale ti sese ti Damas, Abana na Parpar ayeke nzoni ahon ngu ti Israel pepe? 
Mbi lingbi fade ti sukula tere ti mbi kâ si tere ti mbi aga nzoni pepe?” Naaman 
aturne tere ti lo si lo londo na ngonzo na be ti lo ti gue. 

13Azo ti kua ti lo aga nduru na tere ti lo si ala tene na lo: “Kota zo, tongana 
wayanga-Nzapa ahunda fade na mo ti sara mbeni ye ti ngangu, ka mo sara ni 
pepe? So lo tene na mo: ‘Mo sukula tere ti mo si fade tere ti mo aga nzoni so, mo 
ke ngbanga ti nyen?’ ” 

14 Tongaso Naaman azu na ngu ti Jourdain, lo li na ya ti ngu ni fani mbarambara 
alingbi na tënë so zo ti Nzapa atene. Na pekoni, tere ti lo aga nzoni: poro ti tere 
ti lo akiri aga tongana ti kete molenge. 

15Lo kiri na tere ti Élisée, lo na azo so kue amu peko ti lo. Lo ga lo luti na dawa ti 
Élisée si lo tene: “Fadeso mbi hinga, mbi tene, na ndö ti sese kue, taa Nzapa ayeke 

daa pepe, gi na sese ti Israel oko. Mbi gbu gere ti mo titene mo mu na maboko ti 
mbi, zo ti kua ti mo, kadoo so mbi yeke mu na mo.” 

16Élisée akiri tënë: “KOTA GBIA ayeke na fini, lo so mbi yeke sara na lo so! Fade 
mbi yeke mu ye oko pepe.” Naaman ahunda Élisée mingi ti mu ye ni, me lo ke. 

17Naaman atene: “Ndali ti so mo ke awe, ayeke nzoni mo zia lege titene a mu na 
mbi, zo ti kua ti mo mbeni sese ti kodro so mbi gue na ni. Mbi yeke zia ni na ndö 
ti ambarata use titene ala yo ni. Biani, sandaga so a yeke gbi ni kue na wâ wala 
sandaga ti beoko, mbi yeke kiri ti mu ni na ambeni nzapa nde pepe, gi na KOTA 
GBIA oko. 

18Me ayeke nzoni KOTA GBIA azi tënë na li ti mbi, zo ti kua ti mo ndali ti mbeni 
ye so mbi sara: na ndembe so kota zo ti mbi, gbia ti Sirii ayeke li na ya ti da ti 
nzapa ti lo Rimon ti sambela, lo yeke ba tere ti lo na ndö ti maboko ti mbi; mbi 
yeke kuku nga na sese na ya ti da ti Rimon ni. Ayeke nzoni KOTA GBIA azi tënë 
na li ti mbi ndali ti ye ni so.” 

19Élisée akiri tënë na lo, atene: “Gue nzoni!” Naaman amu lege ague. 

Sioni so Gehazi asara 

Naaman amu lege ahon gi kete. 

20Gehazi, zo ti kua ti Élisée, zo ti Nzapa atene na be ti lo: “Wa ti mbi ake ti mu 
akadoo so Naaman, zo ti Sirii aga na ni na lo. KOTA GBIA ayeke na fini! Mbi yeke 
mu loro na peko ti lo titene mbi wara mbeni ye na maboko ti lo!” 

21Nilaa Gehazi amu loro na peko ti Naaman. So Naaman abaa lo na gango ni na 
loro, lo londo hio na ndö ti pusu ti ambarata ti lo, lo zu na sese si lo gue ti wara 
Gehazi na lege. Lo tene na Gehazi: “Tongana nyen?” 

22Gehazi akiri tënë na lo: “Ye ayeke daa pepe! Wa ti mbi laa atokua mbi ti tene 
na mo: ‘Amaseka-koli use na popo ti awayanga-Nzapa alondo na hoto ti Efraim 
si ala si na mbi fafadeso. Mbi gbu gere ti mo, mo mu na mbi wen ti nginza so 
nengo ni ayeke kilo baleota nga na fini bongo use ndali ti ala.’ ” 

23Naaman atene: “Ayeke nzoni mo mu wen ti nginza so nengo ni ayeke kilo 
baleomene.” Lo ngba gi na ndö ti tënë ni si lo zia wen ti nginza so nengo ni ayeke 
baleomene na ya ti bozo si lo kanga yanga ni. Lo mu nga bongo use, lo zia na ya 
ti bozo. Lo mu aye ni so na azo ti kua ti lo use titene ala yo ni na dawa ti Gehazi. 

24So ala si na mbeni ndo so iri ni Ofel awe, Gehazi amu abozo ni na maboko ti ala, 
lo zia na ya ti da ti lo si lo tene na azo ti kua ti Naaman ni ti kiri. 

25Gehazi akiri na tere ti wa ti lo. Élisée ahunda lo, atene: “Gehazi, mo londo na 
ndo wa?” Gehazi akiri tënë, atene: “Mbi zo ti kua ti mo, mbi gue na mbeni ndo 
oko pepe.” 

26Élisée atene na lo: “Na ndembe so mbeni zo alondo hio na ndö ti pusu ti 
ambarata ti lo ti ga ti wara mo so, mo hinga, mo tene, mbi yeke fade daa na lege 
ti yingo pepe? Ngoi titene mo mu abongo wala mo mu nginza ti vo na yaka ti a-
olive na ti vinye laa pepe; wala titene mo vo na ataba, abagara nga na azo ti kua 
ti koli na ti wali laa pepe! 

27Biani, fade buruma ti Naaman ayeke ga ti ngba na tere ti mo nga na tere ti ahale 
ti mo kpu na kpu!” So Gehazi azia Élisée ti gue, buruma amu tere ti lo si poro ti 
tere ti lo avuru vurungo tongana tukia. 

2 Agbia 6 

A wara do so agirisa 

1Mbeni lâ, azo ti ya ti bongbi ti awayanga-Nzapa atene na Élisée: “Ndo so e yeke 
duti daa na tere ti mo so ayeke kete mingi; ndo ni alingbi na e pepe. 

2Zia lege na e titene e gue na yanga ti ngu ti Jourdain, zo oko oko ade keke si e 
ga, e leke na mbeni gbefa titene e duti na gbe ni.” Élisée akiri tënë: “Ala gue ma!” 

3Mbeni oko na popo ti ala atene: “Mbi gbu gere ti mo, tongana mo ye, e na mo, e 
gue!” Élisée akiri tënë: “Nzoni, mbi yeke gue!” 

4Nilaa Élisée na ala ague. Ala si na yanga ti ngu ti Jourdain si ala yeke de akeke. 

5Na ndembe so mbeni oko na popo ti ala angba ti de ti lo keke ni, le ti do ti lo azi 
na tere ti keke ni, ati na ya ti ngu. Lo dekongo, lo tene: “Ae babâ! Mbi hunda do 
ni hundango na maboko ti mbeni zo!” 

6Élisée ahunda lo: “Do ni ati na ndo wa?” Lo fa na Élisée ndo so do ni ati daa. 
Élisée afâ mbeni nduru keke, lo bi na ndo so do ni ati daa. Do ni alondo na gbe ti 
ngu asigigi na le ti ngu ni. 

7Élisée atene: “Mu ni!” Koli ni ayoro maboko ti lo si lo mu ni. 

Élisée agbu aturugu ti Sirii 

8Gbia ti Sirii ayeke tiri bira na Israel. Lo na aturugu ti lo ti kota kamba abongbi ti 
ma tere si lo tene na ala ndo so lo ye ti sara bâbâ ti lo daa. 

9Me zo ti Nzapa atokua azo ti tene na gbia ti Israel, atene: “Mo sara hange! Mo 
hon na ndo tongaso pepe, ngbanga ti so aturugu ti Sirii asara bâbâ ti ala kâ.” 

10Nilaa gbia ti Israel atokua aturugu ti baa ndo so zo ti Nzapa afa so. Ye ni so asi 
fani mingi: Élisée agboto mê ti gbia ti Israel daa, nilaa gbia ti Israel asara hange. 

11Li ti gbia ti Sirii akpe kue ndali ti ye so asi so. Lo bongbi aturugu ti lo ti kota 
kamba si lo tene na ala: “Mbeni zo na popo ti e ayeke ka e na gbia ti Israel! Ala ye 
ti fa zo ni na mbi pepe?” 

12Mbeni turugu ni oko atene: “Babâ gbia, zo tongaso ayeke na popo ti e pepe! Me 
Élisée, wayanga-Nzapa so ayeke na Israel alingbi ti tene peko ti atënë so kue mo 
yeke tene na ya ti kubu ti mo na gbia ti lo.” 

13Tongaso gbia ti Sirii amu yanga, atene: “Ala gue, abaa ndo so lo yeke daa; fade 
mbi yeke tokua azo ti gbu lo!” Azo aga atene na gbia ti Sirii: “Élisée ayeke na 
Dotan.” 

14Gbia atokua ambarata, na apusu ti mbarata na gba ti aturugu. Ala si kâ na bi si 
ala ngoro gbata ni kue. 

15Na kota ndaperere, zo ti kua ti Élisée alondo, lo sigigi na ya ti gbata ni. Lo baa 
aturugu, ambarata na apusu ti mbarata so angoro gbata ni. Lo dekongo, lo tene: 
“Ae babâ! Fade e yeke sara tongana nyen?” 

16Élisée akiri tënë: “Sara mbeto pepe! Ala so ayeke na e ayeke mingi ahon ala so 
ayeke na ala.” 

17 Na pekoni, Élisée asambela, atene: “KOTA GBIA, zi le ti zo ti kua ti mbi si lo 
lingbi ti baa ndo!” KOTA GBIA azi le ti zo ti kua ni si lo baa ambarata na apusu ti 
mbarata so aza wâ; ala si singo na li ti hoto si ala ngoro tere ti Élisée kue. 

18Aturugu ti Sirii amu lege si ala gue na mbage ti Élisée. Élisée akiri asambela 
KOTA GBIA, atene: “Kanga le ti aturugu so si ala baa ndo pepe!” KOTA GBIA 
akanga le ti ala alingbi na tënë so Élisée atene. 

19Élisée atene na aturugu ni: “Lege ni ayeke ge pepe; gbata ni ayeke nga ge pepe. 
Ala ga na peko ti mbi, mbi gue na ala na ndo ti zo so ala yeke gi lo so.” Nilaa Élisée 
ague na ala na Samarii. 

20Gi so ala li na ya ti gbata ni awe, Élisée akiri asambela, atene: “KOTA GBIA, zi 
le ti aturugu so titene ala baa ndo!” KOTA GBIA azi le ti ala si ala baa so ala yeke 
taa na ya ti gbata ti Samarii. 

21So gbia ti Israel abaa ala awe, lo tene na Élisée: “Babâ, mbi lingbi ti fâ ala?” 

22Élisée akiri tënë: “Ên-en, mo fâ ala pepe! Lakue, tongana aturugu ti mo agbu 
azo na ya ti bira, mo yeke fâ ka ala pepe! Tongaso, ayeke nzoni mo mu na ala 
kobe, ala te; mo mu na ala ngu, ala nyon. Na pekoni, mo zia lege na ala, ala kiri 
na ndo ti gbia ti ala.” 

23Gbia amu na ala gba ti kobe; ala te, ala nyon. Na pekoni, lo zia lege na ala ti kiri 
na ndo ti gbia ti ala. Na peko ti ye so, aturugu ti Sirii azia lege ti li na sese ti Israel 
biani biani. 

Kota nzara ati na gbata ti Samarii 

24Na pekoni, Ben-Hadad, gbia ti Sirii abongbi aturugu ti lo kue si lo gue ti tiri bira 
na gbata ti Samarii. 

25Mbeni kota nzara ati na ya ti gbata ni. So bira ni angba ti ninga, ye ni asara si 
azo ayeke ka li ti lele oko na ale ti nginza balemiombe; kete puru ti mbipa, ala ka 
ni na ale ti nginza oku. 

26Mbeni lâ, gbia ti Israel ayeke tambula na ndö ti gbagba ti gbata ni. Mbeni wali 
adekongo na lo, atene: “Babâ gbia! Ga mo mu na mbi maboko maa!” 

27Me gbia ni akiri tënë na lo: “Tongana KOTA GBIA amu maboko na mo pepe, 
fade mbi yeke mu maboko na mo na nyen? Mbeni ble wala mbeni vin so mbi bata 
ni ayeke daa pepe.” 

28Na pekoni, gbia atene na lo: “Mo ye nyen?” Wali ni akiri tënë: “Wali so atene na 
mbi, atene: ‘Mu molenge ti mo, e te lo laso; kekereke, fade e te ti mbi.’ 

29E to molenge ti mbi, e te lo awe. Lango oko na pekoni, mbi tene na lo: mu 
molenge ti mo, e te lo ma; me lo honde molenge ti lo ni.” 

30So gbia ama tënë so wali so atene, lo suru bongo na tere ti lo. Ndali ti so lo yeke 
na ndö ti gbagba ti gbata ni, azo ti gbata ni abaa so lo yu mbeni bongo ti mua na 
gbe ti bongo so lo suru so; bongo ni agbu tere ti lo gbungo. 

31Gbia atene: “Laso, tongana li ti Élisée, molenge ti Shafat angba na ndö ti go ti 
lo, ayeke nzoni Nzapa asara ye ti ngangu mingi na mbi!” 

Élisée afa atene, fade kota nzara ni ayeke hunzi 

32Andaa Élisée aduti na ya ti da ti lo; akangba aduti na tere ti lo. Gbia atokua 
mbeni zo ti kua ti lo oko na Élisée. Me kozoni si watokua ni asi, Élisée atene na 
akangba ni, atene: “Ala baa awe! Zo ti fango azo so atokua mbeni zo titene lo fâ 
go ti mbi. Ala sara hange! Tongana watokua ni asi, fade ala kanga yanga ti da ni, 
ala zia lo, lo li pepe. Baa, wa ti lo amu peko ti lo si ayeke ga; lo laa e ma toto ti 
gere ti lo so!” 

33So tënë angba gi na yanga ti Élisée, mo ye ti baa watokua ni asi, lo tene: “Asioni 
ye so kue asi na e so alondo na KOTA GBIA! Nyen laa mbi yeke kiri ti zia be ti mbi 
ti ku na mbage ti KOTA GBIA, nyen?” 

2 Agbia 7 

1Élisée akiri tënë: “Ala ma tënë ti KOTA GBIA si! Tënë so KOTA GBIA atene ayeke 
so: ‘Kekereke, gi na oko ngbonga so, na yanga ti gbata ti Samarii, fade azo ayeke 
vo kilo baleoko na use ti farini na le ti nginza oko; ala yeke vo kilo baleuse na 
osio ti orze na le ti nginza oko.’ ” 

2Mbeni turugu ti kota kamba ti gbia ti Israel, lo so lo yeke lakue nduru na tere ti 
gbia akiri tënë na Élisée, atene: “Ataa KOTA GBIA azi fenetere ti yayu, atënë so 
mo tene so, fade ayeke ga taa-tënë?” Élisée akiri tënë: “Fade mo yeke baa ye ni 
na le ti mo, me mo yeke te ande kobe ni pepe.” 

Azo ti Sirii azia bâbâ ti ala ahon 

3Ambeni zo ti buruma osio ayeke na yanga ti gbata ni. Ala tene na popo ti ala, 
atene: “E ngba na ndo so titene e kui ngbanga ti nyen? 

4Tongana e tene: ‘E li na ya ti gbata ni’, fade e yeke kui kâ, ngbanga ti so kota 
nzara ati na ya ti gbata ni. Tongana e ngba na ndo so, fade e yeke kui nga kuingo. 
Tongaso, ayeke nzoni e londo, e gue na ya ti bâbâ ti azo ti Sirii. Tongana ala ye ti 
fâ e, ala fâ e! Tongana ala ye titene e ngba na fini, fade e ngba na fini!” 

5Na lakui, so ndo ato nda ti vuko, ala londo ti gue na ya ti bâbâ ti azo ti Sirii. 
Tongana ala si na yanga ti bâbâ ni, ala baa zo oko pepe. 

6Biani, Kota Gbia asara si azo ti Sirii ama na ya ti bâbâ ti ala kâ toto ti ambarata, 
ti apusu ti mbarata nga na toto ti gba ti aturugu. Tongaso azo ti Sirii atene na 
popo ti ala, atene: “Gbia ti Israel afuta agbia ti mara ti Het na agbia ti Ezipte titene 
ala tokua aturugu ti ala ti tiri bira na e!” 

7Na lakui, so ndo ato nda ti vuko, azo ti Sirii alondo, ala kpe titene ala soo fini ti 
ala. Ala do bâbâ ti ala azia ni gi tongaso: ala zia ada ti ala ti bongo, ambarata ti 
ala nga na alele ti ala. 

8Azo ti buruma ni ahon na ya ti bâbâ ni kue, ala li na ya ti mbeni da ti bongo. Kâ, 
ala te, ala nyon. Na pekoni, ala mu nginza, lôro na abongo, ala gue, ahonde ni. Ala 
kiri ali na ya ti mbeni da ti bongo nde. Aye so ayeke na ya ti da ni, ala mu, ague, 
ahonde ni. 

Kota nzara ni ahunzi awe 

9Azo ti buruma ni atene na popo ti ala: “Ye so e sara so ayeke nzoni pepe! Laso 
ayeke lango ti nzoni sango. Tongana e kanga yanga ti e ti ku titene ndo ahan si e 
tene tënë ni na azo, gbaa fade a yeke fâ ngbanga na li ti e. Ayeke nzoni e li na ya 
ti gbata ni, e tene tënë ni na azo ti yangbo ti gbia.” 

10Ala kiri na ya ti gbata ni, ala iri asanziri ti yanga ti gbagba ni si ala tene na ala: 
“E gue, e li na ya ti bâbâ ti azo ti Sirii, me e baa zo oko pepe, e ma nga go ti zo oko 
pepe. Ye so e baa kâ ayeke gi ambarata na alele so a kanga ala kangango; azo ni 
ado ada ti bongo azia ahon.” 

11Asanziri ni airi mbeni zo na ya ti gbagba ni kâ titene lo gue, lo tene tënë ni na 
azo ti yangbo ti gbia. 

12Gbia alondo na bi ni; lo tene na azo ti kua ti lo: “Mbi ye ti fa na ala nda ti ye so 
azo ti Sirii ayeke leke ti sara na e. Ala hinga atene, nzara ahon ndö ti e. Ndani laa 
ala zia bâbâ ti ala, ala sigigi ti honde tere ti ala na ya ti ngonda. Ala tene: ‘Tongana 
azo ti Israel alondo na ya ti gbata ni ti sigigi, fade e yeke gbu ala na fini le ti ala si 
na pekoni, e yeke li na ya ti gbata ti ala.’ ” 

13Mbeni zo ti kua ti gbia oko amu tënë si atene: “Ayeke nzoni e mu ambarata oku 
na popo ti ala so angba na fini. Ti ala ni, ala yeke tongana gba ti azo ti Israel so 

kue angba na ya ti gbata ni, ala yeke tongana gba ti azo ti Israel so ayeke gue ti 
kui kuingo. E tokua ala si e baa ye so ayeke si na peko ni!” 

14Tongaso gbia amu apusu use na ambarata ni si lo tokua azo na peko ti aturugu 
ti Sirii, lo tene: “Ala gue, abaa ye ni si!” 

15Azo ni atumba peko ti aturugu ti Sirii ngbii asi na ngu ti Jourdain. Na tumbango 
peko ti azo ni, ala baa abongo na akungba so asi singo na ndö ti lege. Azo ti Sirii 
atuku akungba ni na sese na ndembe so ala yeke kpe ti hon. Awatokua ni akiri si 
ala tene tënë ni na gbia. 

16Gi hio tongaso, azo ti gbata ti Samarii ague si ala nzi aye so ayeke na ya ti bâbâ 
ti azo ti Sirii. Azo avo kilo baleoko na use ti farini na le ti nginza oko wala kilo 
baleuse na osio ti orze na le ti nginza oko alingbi na tënë ti KOTA GBIA. 

17Turugu ti kota kamba so ayeke lakue nduru na tere ti gbia, gbia amu yanga na 
lo titene lo gue, lo baa ye so asi na yanga ti gbagba ti gbata ni. Me azo apete lo 
ngangu na tere ti yanga ti gbagba ni si lo kui alingbi na tënë so lani Élisée atene 
na ndembe so gbia aga ti baa lo. 

18Biani, Élisée atene lani na gbia, atene: “Kekereke, gi na oko ngbonga so, fade 
azo ayeke vo kilo baleoko na use ti farini na le ti nginza oko, ala yeke vo kilo 
baleuse na osio ti orze na le ti nginza oko na gara ti Samarii.” 

19 Turugu ti kota kamba ti gbia atene lani na Élisée: “Ataa KOTA GBIA azi 
fenetere na yayu, atënë so mo tene so, fade ayeke ga taa-tënë?” Élisée akiri tënë, 
atene: “Fade mo yeke baa ye ni na le ti mo, me mo yeke te kobe ni pepe.” 

20Ye so laa asi na lo: azo ti kodro apete turugu ti kota kamba ni na tere ti yanga 
ti gbagba si lo kui. 

2 Agbia 8 

Mbai na ndö ti wali ti gbata ti Shunem ahunzi 

1 Wali so lani Élisée azingo molenge ti lo na kuâ so, Élisée atene lani na lo: 
“Londo, mo na asewa ti mo, ala gue, aduti na ndo so ala lingbi ti duti daa. 
Biani, KOTA GBIA aleke na be ti lo ti tokua kota nzara na ya ti kodro ni; kota 
nzara ni ayeke ninga ande ngu mbarambara.” 

2Wali ni alondo si lo sara ye so zo ti Nzapa atene na lo. Gi hio tongaso, lo na asewa 
ti lo alondo, ala gue, aduti ngu mbarambara na sese ti azo ti Filistii. 

3Na peko ti ngu mbarambara ni, wali ni alondo na sese ti azo ti Filistii, lo kiri na 
kodro ti lo. Lo gue na da ti gbia si lo hunda titene a kiri na lo da ti lo nga na yaka 
ti lo. 

4Andaa gbia angba ti sara lisoro na Gehazi, zo ti kua ti Élisée. Gbia atene na 
Gehazi: “Fa na mbi akota ye so kue Élisée asara.” 

5Gehazi angba ti fa na gbia tënë ti molenge so lani akui si Élisée akiri lo na fini 
so. Gi na ndembe so lo ngba ti tene tënë, mo ye ti baa, mama ti molenge ni asi si 
lo hunda na gbia titene a kiri na lo da ti lo nga na yaka ti lo. Gehazi atene: “Babâ 
gbia, baa wali ni laa! Baa molenge ti lo so lani Élisée akiri lo na fini so laa!” 

6Gbia ahunda wali ni si wali ni afa na lo peko ti atënë ni kue. Na pekoni, gbia azia 
tënë ti wali ni na maboko ti mbeni kota zo ti kua ti lo oko. Gbia atene na zo ti kua 
ni: “Mbi ye titene a kiri na wali so aye ti lo kue. Nginza so kue azo awara na lege 
ti yaka ti lo, ti londo na lango so lo zia kodro ni ngbii asi fadeso, ala kiri nga na ni 
na lo.” 

Élisée na Hazael 

7Mbeni lâ, Élisée ague na gbata ti Damas. Na ngoi ni so Ben-Hadad, gbia ti Sirii 
ayeke na kobela. Azo atene na gbia ni, atene: “Zo ti Nzapa aga ngbii asi na ndo 
so.” 

8Gbia atene na Hazael: “Mu mbeni matabisi, mo gue, mo baa zo ti Nzapa. Na 
pekoni, fade mo hunda KOTA GBIA na lege ti lo, mo tene: ‘Mbi yeke ngba na fini 
na kobela so laa?’ ” 

9Hazael ague, awara Élisée. Lo mu anzoni ye nde nde so ayeke na Damas, lo 
kanga na ndö ti azambala baleosio si lo gue ti mu ni na Élisée. Lo si na dawa ti 
Élisée si lo tene na lo: “Molenge ti mo Ben-Hadad, gbia ti Sirii atokua mbi ti hunda 
mo, atene: ‘Mbi yeke ngba na fini na kobela so laa?’ ” 

10Élisée akiri tënë na lo, atene: “Gue mo tene na lo: ‘Biani, fade mo yeke ngba na 
fini!’ Me KOTA GBIA afa na mbi so, fade lo yeke kui kuingo.” 

11Mo ye ti baa, Élisée abaa ndo kpoo, lo baa ndo mbage na mbage pepe. Na 
pekoni, lo to nda ti toto. 

12Hazael ahunda lo, atene: “Kota zo, mo yeke toto ngbanga ti nyen?” Élisée akiri 
tënë: “Mbi yeke toto, ngbanga ti so mbi hinga sioni so mo yeke sara ande na azo 
ti Israel: mo yeke gbi agbata ti ala so ngangu gbagba ayeke na tere ni, mo yeke fâ 
amaseka ti ala na ya ti bira, mo yeke nika akete molenge ti ala, mo yeke suru ya 
ti amama ti ngo.” 

13 Hazael atene: “Mbi zo ti kua ti mo, mbi so mbi yeke ti mbi mbo so, fade mbi 
yeke sara akota ye tongaso tongana nyen?” Élisée akiri tënë: “KOTA GBIA afa na 
mbi atene, fade mo yeke ga gbia ti sese ti Sirii.” 

14Hazael azia Élisée si lo kiri na tere ti kota zo ti lo. Gbia ti Sirii ahunda lo, atene: 
“Tënë ti nyen laa Élisée atene na mo, nyen?” Hazael akiri tënë: “Lo tene na mbi, 
lo tene, fade mo yeke ngba na fini!” 

15Me lango oko na pekoni, Hazael amu balangeti, lo yoro na ya ti ngu, lo kanga 
na le ti gbia ni si lo kui. Hazael aga gbia na peko ti Ben-Hadad. 

Yoram, gbia ti Juda 

(2 Mbai 21.2-20) 

16Na ngu oku ni so Yoram, molenge ti Akab ayeke gbia ti Israel laa Yoram, 
molenge ti Yosafat aga gbia ti Juda. 

17Lo yeke na ngu baleota na use si lo ga gbia; lo le-gbia ngu miombe na Jérusalem. 

18Lo mu peko ti sarango ye ti agbia ti Israel tongana ti so azo ti sewa ti Akab 
asara, ngbanga ti so lo mu mbeni molenge ti Akab ti ga wali ti lo. Lo sara ye so 
ayeke sioni na le ti KOTA GBIA. 

19 Me KOTA GBIA aye ti buba kodro-gbia ti Juda pepe ndali ti David, zo ti kua lo, 
ngbanga ti so KOTA GBIA atene na David, fade mbeni hale ti lo ayeke duti gbia 
lakue lakue na peko ti lo. 

20 Na ngoi so Yoram ayeke le-gbia laa azo ti Edom ake ti ngba na gbe ti 
komandema ti Juda si ala soro gbia ti ala wani. 

21Yoram amu apusu ti mbarata ti lo kue si lo gue na Sair. Na be ti bi, lo na 
amakonzi ti aturugu ti kpengo na apusu ti mbarata alondo si ala suru lege ahon 
na popo ti azo ti Edom so angoro fade ala. Aturugu ti Juda akpe ague na ndo ti 
ala. 

22Ti londo na ngoi ni so ngbii asi fadeso, azo ti Edom ake ti ngba na gbe ti 
komandema ti Juda. Gi na oko ngoi ni so, azo ti gbata ti Libna ake ti ngba na gbe 
ti komandema ti Juda. 

23Tanga ti atënë na ndö ti Yoram na aye so kue lo sara, a su tënë ni na ya ti “Mbeti 
ti aye so agbia ti Juda asara”. 

24Yoram akui, lo hon na peko ti ababâ ti lo, a lu lo na tere ti ababâ ti lo na Gbata 
ti David. Molenge ti lo Ahazia laa aga gbia na peko ti lo. 

Ahazia, gbia ti Juda 
(2 Mbai 22.1-6) 

25Na ngu baleoko na use ni so Yoram, molenge ti Akab ayeke gbia ti Israel laa 
Ahazia, molenge ti Yoram aga gbia ti Juda. 

26Ahazia ayeke na ngu baleuse na use si lo ga gbia; lo le-gbia ngu oko na 
Jérusalem. Iri ti mama ti lo ayeke Atalii, zo ti sewa ti Omri, gbia ti Israel. 

27Ahazia amu peko ti sarango ye ti azo ti sewa ti Akab, lo sara ye so ayeke sioni 
na le ti KOTA GBIA tongana ti ala, ngbanga ti so lo yeke kogara ti azo ti sewa ti 
Akab. 

28Ahazia na Yoram, molenge ti Akab ague ti tiri bira na Hazael, gbia ti Sirii na 
gbata ti Ramot, na sese ti Galaad. Na ya ti bira ni, azo ti Sirii azia ka na tere ti 
Yoram. 

29Gbia Yoram akiri na Yizreel titene a kanga ka so azo ti Sirii azia na tere ti lo na 
Rama, na ndembe so lo yeke tiri bira na Hazael, gbia ti Sirii. Tongaso, Ahazia, 

molenge ti Yoram, gbia ti Juda, ague na Yizreel ti baa Yoram, molenge ti Akab, 
ngbanga ti so ka ni ayeke so lo mingi. 

2 Agbia 9 

Élisée atuku mafuta na li ti Yehu titene lo ga gbia 

1Wayanga-Nzapa Élisée airi mbeni zo oko na popo ti azo ti bongbi ti awayanga-
Nzapa si atene na lo: “Leke tere ti mo, mo mu ngbenda ti mafuta so, mo gue na 
gbata ti Ramot, na sese ti Galaad. 

2Kâ, mo gi lege ti baa Yehu, molenge ti Yoshafat, molenge ti Nimshi. Fade mo iri 
Yehu na popo ti a-ita ti lo, mo gue na lo na ya ti kubu so ayeke na ngbonda ti da. 

3Fade mo mu mafuta ni, mo tuku na li ti lo si mo tene: Tënë so KOTA GBIA atene 
ayeke so: ‘Mbi tuku mafuta so na li ti mo titene mo ga gbia ti Israel.’ Na pekoni, 
mo zi yanga ti da ni, mo kpe, mo hon; mo ku pepe.” 

4Wayanga-Nzapa ni ague na gbata ti Ramot, na sese ti Galaad. 

5So lo si na Ramot awe, andaa amakonzi ti aturugu ti Israel abongbi tere ti ala 
kâ. Lo tene: “Kota zo, mbi yeke na mbeni tënë ti tene na mo.” Yehu atene: “Zo wa 
laa na popo ti e si mo ye ti tene tënë ni na lo?” Wayanga-Nzapa ni akiri tënë: “Mbi 
ye ti tene tënë ni na mo, kota zo!” 

6 Yehu alondo si lo na wayanga-Nzapa ali na ya ti da. Wayanga-Nzapa ni atuku 
mafuta na li ti lo si atene: “Tënë so KOTA GBIA, Nzapa ti Israel atene ayeke so: 
‘Mbi tuku mafuta so na li ti mo titene mo ga gbia na ndö ti azo ti Israel, azo ti 
KOTA GBIA. 

7Mo laa mo yeke fâ ande azo ti sewa ti Akab, kota zo ti mo! Ndali ti mene ti azo ti 
kua ti mbi, awayanga-Nzapa nga ndali ti mene ti azo ti kua ti KOTA GBIA so kue 
Yezabel atuku, fade mbi yeke kiri peko ti sioni na Akab. 

8Biani, fade azo ti sewa ti Akab kue ayeke kui. Mbi yeke fâ akoli so kue ayeke na 
ya ti da ti Akab, angbaa wala azo so ayeke angbaa pepe si ala yeke na Israel. 

9 Mbi yeke sara titene azo ti sewa ti Akab aga tongana azo ti sewa ti Yeroboam, 
molenge ti Nebat, ala ga nga tongana azo ti sewa ti Basha, molenge ti Ahia. 

10 Ti Yezabel, fade ambo ayeke te kuâ ti lo na yaka ti Yizreel; fade zo ti lungo kuâ 
ti lo ayeke duti daa pepe.’ ” Na pekoni, wayanga-Nzapa ni azi yanga ti da si lo 
kpe, lo hon. 

11Yehu asigigi si lo kiri na tere ti amakonzi ti aturugu ti gbia. Ala hunda lo, atene: 
“Tongana nyen? Zo ti gbogbolinda so aga ti baa mo ngbanga ti nyen?” Yehu akiri 
tënë na ala, atene: “Ye ayeke daa pepe! Ala wani ahinga mara ti zo tongaso nga 
na atënë ti lo kue!” 

12Me atanga ni atene na lo: “Mvene! Mo tene na e tënë ti ye so asi so ma!” Yehu 
atene: “Tënë so lo tene na mbi ayeke so: ‘Tënë so KOTA GBIA atene ayeke so: 
Mbi tuku mafuta na li ti mo titene mo ga gbia ti Israel.’ ” 

13Gi hio tongaso, amakonzi ti aturugu ni kue amu bongo ti ala, ala zia na gbe ti lo 
na ndö ti eskalie. Na pekoni, ala huru didi si ala dekongo, atene: “E mu gbia Yehu 
na nduzu!” 

Yehu aleke tënë na hondengo ni na tere ti Yoram, gbia ti Israel 

14Yehu, molenge ti Yoshafat, molenge ti Nimshi aleke tënë na hondengo ni na 
tere ti Yoram. Andaa na ngoi ni so Yoram na azo ti Israel kue ayeke tiri bira ti 
bata gbata ti Ramot, na sese ti Galaad si Hazael, gbia ti Sirii aga amu ni pepe. 

15Gbia Yoram akiri lani na gbata ti Yizreel titene a kanga ka so azo ti Sirii azia na 
tere ti lo na ndembe so lo yeke tiri bira na Hazael, gbia ti Sirii. Yehu atene na 
amba ti lo: “Tongana ala leke na be ti ala ti mu peko ti mbi, ayeke nzoni mbeni 
zo oko asigigi na ya ti gbata ni pepe ti gue na Yizreel ti tene tënë ti ye so asi so.” 

16Na pekoni, Yehu ako na ndö ti pusu ti mbarata ti lo si lo gue na Yizreel. Kâ, 
Yoram ayeke lango na kobela na ndö ti gbogbo si Ahazia, gbia ti Juda aga ti baa 
lo. 

17Sanziri so aluti na ndö ti da ti Yizreel so ayo na nduzu so, lo baa gba ti azo so 
amu peko ti Yehu si ayeke ga. Sanziri ni atene: “Mbi baa gba ti azo ayeke ga!” 
Yoram atene: “Tokua mbeni zo ti kpengo na mbarata ti wara ala na lege, ti hunda 
ala: Ala ga na tënë ti siriri?” 

18Zo ti kpengo na mbarata ni ague, awara ala na lege si lo tene: “Tënë so gbia 
atene ayeke so: Ala ga na tënë ti siriri?” Yehu akiri tënë, atene: “Tënë ti siriri ni 
abaa mo? Kiri, mo mu peko ti mbi.” Sanziri ni atene: “Watokua ni ague ngbii asi 
na tere ti ala; me lo kiri pepe.” 

19Yoram akiri atokua use zo ti kpengo na mbarata. Zo ni ague ngbii asi na tere ti 
ala si lo tene: “Tënë so gbia atene ayeke so: Ala ga na tënë ti siriri?” Yehu akiri 
tënë, atene: “Tënë ti siriri ni abaa mo? Kiri, mo mu peko ti mbi.” 

20Sanziri ni atene: “Use zo ti kpengo na mbarata ni ague ngbii asi na tere ti ala, 
lo kiri pepe. Me lege ti kpengo na pusu ti mbarata ti zo ni akpa gi ti Yehu, molenge 
ti Nimshi. Yehu ayeke kpe ka na pusu ti mbarata tongana mbeni zo ti 
gbogbolinda.” 

21 Tongaso Yoram atene: “Ala leke pusu ti mbarata ti mbi!” Nilaa ala leke pusu ti 
mbarata ti lo. Yoram, gbia ti Israel ako na ya ti pusu ti mbarata ti lo; Ahazia, gbia 
ti Juda, ako nga na ya ti pusu ti mbarata ti lo. Ala londo ti gue ti wara Yehu na 
lege. Ala gue si ala wara lo na yaka ti Nabot, zo ti gbata ti Yizreel. 

Yoram, gbia ti Israel akui 

22Gi so Yoram abaa Yehu awe, lo tene: “Yehu, mo ga na tënë ti siriri?” Yehu akiri 
tënë: “Nyen? Siriri? So mama ti mo Yezabel angba ti voro anzapa nde si lo ngba 
ti sara mazi so!” 

23Yoram aturne pusu ti lo si lo kpe. Lo tene na Ahazia: “Ahazia, mbeni zo aka e 
awe!” 

24Yehu amu kokora ti lo si lo pika ni. Le ti kokora ni ague, awara Yoram na kate 
ti lo; akoro be ti lo si asigigi na mbeni mbage. Yoram ati na ya ti pusu ti mbarata 
ti lo si lo kui. 

25Yehu atene na Bidkar, turugu ti kota kamba ti lo, atene: “Mu kuâ ti Yoram, mo 
bi na yaka ti Nabot, zo ti gbata ti Yizreel. Dabe ti mo na tënë so KOTA GBIA atene 
ando na ndö ti Akab, babâ ti lo na ndembe so mbi na mo, e yeke oko na ya ti pusu 
ti mbarata si e yeke mu peko ti lo so. KOTA GBIA atene: 

26 ‘Mbi wani, mbi baa lo. Biri, mbi baa mene ti Nabot na ti amolenge ti lo so mo 
tuku ni. Biani, mara ti ye so mo sara so, fade mbi yeke futa peko ni na mo gi na 
ya ti yaka so; so tënë ti yanga ti KOTA GBIA laa!’ Fadeso, mu kuâ ti Yoram, mo bi 
na yaka so, alingbi na tënë ti KOTA GBIA.” 

Ahazia, gbia ti Juda akui 
(2 Mbai 22.7-9) 

27So Ahazia, gbia ti Juda abaa ye ni tongaso, lo kpe, lo mu lege ti Bet-Gan. Me 
Yehu atumba peko ti lo si lo mu yanga na amba ti lo, atene: “Lo nga, ala fâ lo!” 
Azo ni akpo lo na ndö ti pusu ti mbarata ti lo na lege so ague na Gur, nduru na 
tere ti Ibleam. Me Ahazia awara lege ti kpe ti si na Megido si lo kui kâ. 

28Azo ti kua ti Ahazia ayo kuâ ti lo na ya ti pusu ti mbarata, ague na ni na 
Jérusalem. Ala lu lo na du ti kuâ ti lo, na tere ti ababâ ti lo, na Gbata ti David. 

29Na ngu baleoko na oko ni so Yoram, molenge ti Akab ayeke gbia ti Israel laa 
Ahazia aga gbia ti Juda. 

Yezabel akui 

30Yehu ali na gbata ti Yizreel awe. So Yezabel ama tënë ni, lo kpaka ambeni ye ti 
pendere na tere ti kua ti le ti lo, lo leke kua ti li ti lo pendere si na pekoni, lo luti 
na le ti fenetere. 

31Gi so Yehu asi na yanga ti gbata ni, Yezabel adekongo na lo, atene: “Zimri, mo 
ga na tënë ti siriri? Mo, zo ti fango gbia ti mo so?” 

32Yehu amu le ti lo na nduzu, na mbage ti fenetere ni si lo tene: “Zo wa laa aye 
mbi, zo wa?” Tongaso ambaiwa use wala ota abaa ndo na mbage ti lo. 

33Yehu atene na ala: “Ala bi lo na sese!” Tongaso ala bi Yezabel na sese. Mene ti 
lo amu tere ti da nga na tere ti ambarata. Yehu atambula na ndö ti Yezabel na 
pusu ti lo. 

34Yehu ali na da, lo te, lo nyon; na pekoni, lo tene: “Ala baa lege ti sioni wali so, 
ala lu lo, ngbanga ti so lo yeke molenge ti gbia.” 

35Azo ni ague ti lu Yezabel, me ala wara gi bio ti li ti lo, le ti gere ti lo nga na ya ti 
maboko ti lo. 

36 Ala kiri ague, atene tënë ni na Yehu si lo tene: “Tënë so KOTA GBIA azia ando 
na yanga ti zo ti kua ti lo Élie, zo ti gbata ti Tishebe si lo tene laa. KOTA GBIA 
atene: ‘Fade ambo ayeke te kuâ ti Yezabel na yaka so ayeke na gbata ti Yizreel. 

37Fade kuâ ti Yezabel ayeke lango na ndö ti sese si aga tongana puru na ya ti yaka 
so. Zo so abaa kuâ ni, lo lingbi ti tene pepe: So Yezabel laa.’ ” 

2 Agbia 10 

Yehu afâ asewa ti Akab kue ahunzi ala 

1Amolenge ti Akab ti koli balembarambara ayeke na Samarii. Yehu asu ambeti, 
lo tokua ni na Samarii na akangba, amakonzi ti gbata ti Yizreel nga na azo so 
ayeke bata amolenge ti Akab. Lo tene na ala: 

2“Ala laa ayeke bata amolenge ti gbia. Ala yeke na apusu ti mbarata, ambarata 
nga na aye ti bira; ala yeke lango na ya ti agbata so a sara ngangu gbagba na tere 
ni. Tongana ala wara mbeti so, 

3ayeke nzoni ala baa na popo ti amolenge ti gbia, lo so lo yeke nzoni si lo yeke 
mbirimbiri ti ga gbia. Ala zia lo na ndö ti mbata ti gbia na peko ti babâ ti lo. Na 
pekoni, ala tiri bira ndali ti asewa ti gbia ti ala.” 

4Mbeto agbu azo ni mingi si ala tene na popo ti ala, atene: “So agbia use agbu le 
ni na Yehu pepe so, e laa e yeke gbu le ni na lo?” 

5Makonzi ti yangbo ti gbia, makonzi ti gbata ni, akangba na azo so ayeke bata 
amolenge ti gbia atokua ndo na Yehu, atene: “E yeke azo ti kua ti mo; ye so kue 
mo hunda na e ti sara, fade e yeke sara ni. E yeke mu mbeni zo oko ti ga gbia 
pepe. Fade mo sara ye so be ti mo aye.” 

6Yehu atokua na ala use mbeti, atene: “Tongana ala yeke na peko ti mbi si ala ye 
ti ma yanga ti mbi, ayeke nzoni ala mu li ti amolenge ti gbia ti ala, ala ga na ni na 
mbi na gbata ti Yizreel, kekereke gi na oko ngbonga so.” Andaa amolenge 
balembarambara ti gbia ayeke na ndo ti akota zo ti gbata ni, akota zo so ayeke 
bata ala so. 

7Gi so akota zo ni awara mbeti ni awe, ala gbu amolenge ti gbia ni, afâ go ti ala 
balembarambara kue. Na pekoni, ala zia li ti amolenge ni na ya ti asakpa si ala 
tokua na Yehu, na gbata ti Yizreel. 

8Mbeni watokua oko aga atene tënë ni na lo, atene: “A ga na li ti amolenge ti gbia 
ni awe.” Tongaso Yehu atene: “Ala do ni gba ni use na yanga ti gbagba ti gbata ni; 
ala zia ni angba na ndo so ngbii asi na ndaperere!” 

9Na ndaperere, Yehu asigigi, lo luti si lo tene na azo ti gbata ni kue, lo tene: “Ti 
ala, tënë ayeke na li ti ala pepe! Baa, mbi laa mbi leke tënë na tere ti gbia ti mbi 
si mbi fâ lo. Me azo so kue so, zo wa laa afâ ala, zo wa? 

10 Ayeke nzoni ala hinga atene, tënë so KOTA GBIA atene na tere ti azo ti sewa ti 
Akab, peko ni oko ayeke ngba senge pepe. KOTA GBIA asara ye alingbi na tënë 
so lo tene lani na lege ti Élie, zo ti kua ti lo.” 

11 Azo ti sewa ti Akab so kue angba na fini na gbata ti Yizreel, akota zo ti lo kue, 
azo so lo na ala aye tere nga na awayango-sandaga ti lo, Yehu afâ ala kue, lo zia 
mbeni zo oko angba na fini pepe. 

Yehu afâ asewa ti Ahazia kue ahunzi ala 
(2 Mbai 22.8) 

12Na pekoni, Yehu alondo ti gue na Samarii. Na guengo ni, tongana lo si na Bet-
Eked-ti-awabatango-taba, 

13lo wara a-ita ti Ahazia, gbia ti Juda. Lo hunda ala, lo tene: “Ala yeke azo wa?” 
Ala kiri tënë: “E yeke a-ita ti Ahazia. E yeke gue ti bara amolenge ti gbia nga na 
amolenge ti Yezabel, wali ti gbia.” 

14Yehu amu yanga, atene: “Ala gbu ala na fini na le ti ala!” Azo ti Yehu agbu azo 
ni si afâ ala na tere ti du ti ngu so ayeke na Bet-Eked. Azo ni kue ayeke baleosio 
na use; lo zia zo oko angba na fini pepe. 

Yehu awara tere na Yonadab 

15Yehu alondo na ndo so, lo gue, lo wara tere na Yonadab, molenge ti Rekab. 
Andaa Yonadab ayeke ga na mbage ti lo. Yehu abara lo si atene na lo: “Be ti mo 
avuru na tere ti mbi tongana ti so be ti mbi avuru na tere ti mo so?” Yonadab 
akiri tënë: “Een!” Yehu atene: “Tongana ye ni ayeke tongaso, gbu maboko ti mbi!” 
Yonadab agbu maboko ti Yehu si Yehu amu lo na tere ti lo na ya ti pusu ti mbarata 
ti lo. 

16Yehu atene na Yonadab: “Ga na tere ti mbi, fade mo yeke baa nzara ti KOTA 
GBIA so ayeke gbi na be ti mbi.” Yehu amu lo na tere ti lo na ya ti pusu ti mbarata 
ti lo si ala gue legeoko na tambula ni. 

17So Yehu asi na Samarii awe, lo fâ tanga ti azo ti sewa ti Akab so kue angba na 
fini si ala yeke lango na ya ti gbata ni. Lo hunzi ala kue alingbi na tënë so KOTA 
GBIA atene lani na wayanga-Nzapa Élie. 

Yehu afâ azo ti vorongo nzapa Baal kue 

18Na pekoni, Yehu abongbi azo ti gbata ti Samarii kue si lo tene na ala: “Akab 
avoro ando nzapa Baal kete. Me mbi Yehu, mbi yeke voro ande Baal mingi ahon 
lo. 

19Fadeso ala iri awayanga ti nzapa Baal kue, azo so kue ayeke voro lo nga na 
awayango-sandaga ti lo kue ti ga na tere ti mbi; zo oko angba na peko pepe, 
ngbanga ti so mbi ye ti mu kota sandaga na Baal. Zo so aga pepe, fade a fâ lo.” 
Yehu asara ye so na mayere, ngbanga ti so lo ye ti fâ azo ti vorongo Baal kue. 

20Ndani laa Yehu atene: “Ayeke nzoni ala iri kota bongbi so a zia ni nde ndali ti 
nzapa Baal.” Azo ni airi bongbi ni 

21na lege so Yehu atokua azo ti gue na sese ti Israel kue. Azo so kue ayeke voro 
Baal aga; zo oko angba na peko pepe. Ala li na ya ti da ti vorongo Baal si da ni asi 
meke meke na azo. 

22Tongaso Yehu amu yanga na zo ti batango abongo, atene: “Mo ga na bongo 
ndali ti azo so kue ayeke voro Baal.” Zo ni aga na abongo ni. 

23Na pekoni, Yehu na Yonadab, molenge ti Rekab ali na ya ti da ti nzapa Baal. 
Yehu atene na azo so ayeke voro Baal, atene: “Ala baa mbirimbiri si mbeni zo ti 
vorongo KOTA GBIA oko aduti na popo ti ala pepe; me gi azo ti vorongo Baal.” 

24Yehu na Yonadab ali na ya ti da ni ti ya sandaga ti beoko nga na sandaga so a 
yeke gbi ni kue na wâ. Andaa Yehu azia aturugu ti lo balemiombe na gigi. Lo tene 
na ala: “Azo so mbi zia ala na maboko ti ala so, tongana mbeni zo na popo ti ala 
aturugu, azia lege si mbeni zo ni oko akpe, fade a yeke fâ lo na plase ti zo so akpe 
so.” 

25Gi so Yehu ahunzi ti ya sandaga so a yeke gbi ni kue na wâ, lo tene na aturugu 
nga na amakonzi ti aturugu ni, lo tene: “Ala li, ala fâ azo ni kue! Ala zia zo oko 
akpe pepe!” Tongaso aturugu ni afâ azo ni si ala bi kuâ ti ala na gigi ti gbata ni. 
Na pekoni, aturugu ni ali na ndo so ayeke nde si ayeke nzoni kue ahon atanga ni 
ti da ti nzapa Baal. 

26Angbongboro têne so ala leke si aluti na nduzu na ya ti da ti nzapa Baal so, ala 
sigigi na ni si ala gbi ni. 

27Na pekoni, ala kungbi na sese ngbongboro têne so ala leke aluti na nduzu ndali 
ti Baal so, ala kungbi nga da ti nzapa Baal ni na sese. Ala sara si da ni aga mbeni 
kabinee ndali ti azo ti lege. Kabinee ni angba ngbii asi laso. 

Yehu, gbia ti Israel 

28Lege so Yehu azi nzapa Baal na kodro ti Israel biani biani laa. 

29Me Yehu azia pepe lege ti siokpari so Yeroboam, molenge ti Nebat asara lani. 
Biani, Yeroboam apusu lani azo ti Israel titene ala sara siokpari na lege ti 
vorongo abagara so a sara na lôro si ayeke na Betel nga na Dan. 

30 KOTA GBIA atene na Yehu: “So nzoni! Mo sara ye so ayeke mbirimbiri na le ti 
mbi. Mo sara na asewa ti Akab gi tongana ti so be ti mbi aye. Ndani laa fade 
amolenge ti mo ayeke duti na ndö ti mbata ti gbia na Israel ngbii asi na molongo 
osio ni.” 

31Me Yehu amu be ti lo kue pepe ti sara ye alingbi na tënë ti ndia ti KOTA GBIA, 
Nzapa ti Israel. Siokpari so Yeroboam, molenge ti Nebat apusu lani azo ti Israel 
si ala sara so, Yehu azia lege ni pepe. 

32Na ngoi ni so, KOTA GBIA ato nda ti zi mbeni mbage ti sese ti Israel. Lo zia lege 
na Hazael, gbia ti Sirii ti tiri bira na azo ti Israel na akatikati ti Israel kue. 

33Tongaso Hazael azi na maboko ti ala akodro so kue alondo na To ti ngu ti 
Jourdain ngbii asi na Banga ti Aroer, na tere ti ngu ti Arnon. Lo zi nga na maboko 
ti ala akodro ti sese ti Galaad na ti Bashan so azo ti mara ti Ruben, ti Gad na ti 
Manase aduti daa. 

34Tanga ti atënë na ndö ti Yehu, aye so kue lo sara nga na akota ye so lo sara, a 
su tënë ni na ya ti “Mbeti ti aye so agbia ti Israel asara”. 

35Yehu akui, lo hon na peko ti ababâ ti lo si a lu lo na Samarii. Molenge ti lo 
Yoakaz laa aga gbia na peko ti lo. 

36Yehu aduti gbia ti Israel ngu baleuse na miombe na gbata ti Samarii. 

2 Agbia 11 

Atalii amu mbata ti gbia na Jérusalem 
(2 Mbai 22.10-12) 

1So Atalii, mama ti Ahazia ama a tene, molenge ti lo akui awe, lo londo, lo fâ ahale 
ti gbia kue. 

2Me na ndembe so a yeke fâ amolenge ni, Yosheba, molenge ti gbia Yoram ti wali, 
ita ti Ahazia, amu Yoas na hondengo ni. Lo honde molenge ni na wali ti batango 
lo na ya ti mbeni kubu so a zia agbogbo daa, na ya ti kota da ti Nzapa, tongaso si 
Atalii awara lege ti fâ Yoas pepe. 

3Yoas na wali ti batango lo angba ti honde tere ti ala na ya ti kota da ti KOTA 
GBIA ngu omene. Andaa na ngoi ni so, Atalii ayeke le-gbia na ndö ti kodro ni. 

A tuku mafuta na li ti Yoas ti ga gbia 
(2 Mbai 23.1-21) 

4Na ngu mbarambara ni, Yoyada atokua ti iri amakonzi so ayeke na li ti aturugu 
ngbangbo oko ti azo ti mara ti Kari na ala so ayeke na li ti aturugu ti batango gbia 
ti ga na tere ti lo na ya ti kota da ti KOTA GBIA. Yoyada na aturugu ni asara mbuki 
na popo ti ala si lo hunda na ala ti deba yanga ti ala. Na pekoni, lo fa na ala 
molenge ti gbia. 

5Lo mu yanga na ala, lo tene: “Ye so fade ala yeke sara ayeke so: kozo bongbi ti 
ala, ala so ayeke ga ti sara kua na lango ti wungo tere, ala yeke bata da ti gbia; 

6use bongbi ni ayeke bata yanga ti da so iri ni Sur; ota bongbi ni ayeke bata yanga 
ti da so ayeke na peko ti da ti aturugu ti batango gbia. Abongbi ota so ayeke bata 
da ti gbia na peko ti tere, na peko ti tere. 

7Abongbi use ti aturugu so ayeke sara kua na lango ti wungo tere pepe, fade ala 
yeke ga ti bata kota da ti KOTA GBIA, na ndo so gbia ayeke daa. 

8Fade aturugu ni kue ayeke ngoro gbia, zo oko oko na ye ti bira ti lo na maboko 
ti lo si ndo so kue gbia aye ti gue daa, ala yeke na tere ti lo. Zo so agi lege ti li na 
popo ti ala, fade a yeke fâ lo.” 

9Amakonzi so ayeke na li ti aturugu ngbangbo oko asara ye kue alingbi na yanga 
so wayango-sandaga Yoyada amu na ala. Makonzi oko oko abongbi aturugu ti lo, 
ataa ala so aga ti sara kua na lango ti wungo tere, wala ala so kua ti ala ahunzi na 
lango ni so awe, ala kue ague na tere ti wayango-sandaga Yoyada. 

10Wayango-sandaga amu na amakonzi so ayeke na li ti aturugu ngbangbo oko 
alikongo na akete vala ti gbia David; aye ni so ayeke na ya ti kota da ti KOTA 
GBIA. 

11Aturugu ti batango gbia, na ye ti bira ti ala na maboko ti ala aluti na dawa ti 
kota da ti Nzapa, ti londo na mbage ti maboko ti koli ngbii asi na mbage ti 
maboko ti wali, nduru na tere ti gbalaka, nduru na tere ti da; ala luti ti ngoro 
gbia. 

12Tongaso Yoyada amu molenge ti gbia asigigi na lo. Lo zia kpoto ti gbia na li ti 
molenge ni si lo mu na lo mbeti ti mbuki. A tuku mafuta na li ti lo titene a zia lo 
gbia. Azo ni apika maboko si ala dekongo, atene: “Gbia na nduzu!” 

13So Atalii ama wuluwulu ti azo ti batango gbia na dekongo ti azo ni, lo ga lo wara 
ala na ya ti kota da ti KOTA GBIA. 

14Lo baa ndo si lo baa gbia so aluti na ndö ti mbeni ye so a leke na nduzu titene 
agbia aluti daa, tongana ti so ala yeke sara ka lakue. Amakonzi na azo ti hurungo 
tatalita ayeke nduru na tere ti gbia. Azo ti kodro kue ayeke na ngia si ambeni 
ayeke huru tatalita. Atalii asuru bongo na tere ti lo si lo dekongo, lo tene: “So 
kango zo laa! So kango zo laa!” 

15Wayango-sandaga Yoyada aye titene a fâ Atalii na ya ti kota da ti Nzapa pepe. 
Nilaa lo mu yanga na amakonzi so ayeke na li ti aturugu ngbangbo oko, lo tene: 
“Ala mu lo na popo ti azo asigigi na lo. Tongana mbeni zo amu peko ti lo, fade a 
yeke fâ zo ni.” 

16A gbu Atalii si a gue na lo na yangbo ti gbia. So lo si na yanga ti gbagba so iri ni 
Ti-ambarata, a fâ lo. 

17Yoyada asara mbuki na popo ti KOTA GBIA na gbia nga na azo ti kodro titene 
ala ga azo ti KOTA GBIA. Yoyada asara nga mbuki na popo ti gbia na azo ti kodro. 

18Tongaso, azo ti kodro ni kue ali na ya ti da ti nzapa Baal, ala kungbi da ni na 
sese, ala fâ ya ti agbalaka ni na ayanda ni kue kue kue. Ala fâ Matan, wayango-
sandaga ti Baal na dawa ti agbalaka ni. Wayango-sandaga Yoyada azia azo titene 
ala bata kota da ti KOTA GBIA. 

19Na pekoni, Yoyada amu amakonzi so ayeke na li ti aturugu ngbangbo oko, azo 
ti mara ti Kari, aturugu ti batango gbia nga na azo ti kodro kue; lo mu nga gbia 
na ya ti kota da ti KOTA GBIA, ala hon na yanga ti da so aturugu ti batango gbia 
ayeke duti ka daa, ala si na yangbo ti gbia. Kâ, Yoas aduti na ndö ti mbata ti gbia. 

20Azo kue ayeke na ngia. Na peko ti so a fâ Atalii awe na yangbo ti gbia, gbata ni 
akiri aduti kpoo. 

2 Agbia 12 

Yoas, gbia ti Juda 
(2 Mbai 24.1-3) 

1Yoas ayeke na ngu mbarambara si lo ga gbia. 

2Na ngu mbarambara ni so Yehu ayeke gbia ti Israel laa Yoas aga gbia. Lo le-gbia 
na Jérusalem ngu baleosio. Iri ti mama ti lo ayeke Sibia, zo ti Bersheba. 

3Yoas asara ye so ayeke mbirimbiri na le ti KOTA GBIA na lango ti fini ti lo kue, 
ngbanga ti so wayango-sandaga Yoyada afa lege na lo nzoni. 

4Me ando so azo aleke na ndö ti ahoto ti voro anzapa nde daa, lo zi ni pepe. Azo 
angba ti gue kâ ti mu asandaga na ti zö dukani. 

Yoas akiri aleke kota da ti KOTA GBIA 
(2 Mbai 24.4-14) 

5Mbeni lâ, Yoas atene na awayango-sandaga, atene: “Nginza so kue azo azia nde 
ndali ti KOTA GBIA si ala yeke ga na ni na da ti KOTA GBIA, wala nginza ti azo so 
a diko wungo ti ala, wala nginza ti lapo so zo oko oko afuta ni alingbi na ngangu 
ti lo, wala nginza so azo amu na nzoni be, 

6ayeke nzoni wayango-sandaga oko oko aro ni na maboko ti azo ti batango 
nginza ti lo. Ala yeke mu nginza ni ti leke na kota da ti KOTA GBIA, na ndo so kue 
ye abuba daa.” 

7Me na ngu baleuse na ota ni so Yoas ayeke le-gbia, aye so abuba na tere ti kota 
da ti KOTA GBIA, awayango-sandaga ade ti leke ni pepe. 

8Gbia Yoas airi wayango-sandaga Yoyada nga na tanga ti awayango-sandaga si 
lo tene na ala: “Aye so abuba na tere ti kota da ti KOTA GBIA so, ala leke ni pepe 
ngbanga ti nyen? Ti fadeso, azo so ayeke bata nginza ti ala so, ala awayango-

sandaga, ala yeke kiri ti ro nginza na maboko ti azo ni pepe. Me fade ala yeke zia 
nginza ni titene a leke na aye so abuba na tere ti kota da ni.” 

9Tongaso awayango-sandaga ayeda ti kiri ti mu nginza na maboko ti azo pepe ti 
leke na kota da ni. 

10Wayango-sandaga Yoyada amu mbeni sanduku, lo koro du na yanga ni si lo zia 
na tere ti gbalaka, na mbage ti maboko ti koli na lingo na ya ti kota da ti KOTA 
GBIA. Nginza so kue azo ayeke ga na ni na ya ti kota da ti KOTA GBIA, awayango-
sandaga so ayeke bata yanga ti kota da ni ayeke mu ni si ayeke zia na ya ti 
sanduku ni. 

11Tongana ala baa so nginza ayeke mingi na ya ti sanduku ni, wakuasu ti gbia na 
kota wayango-sandaga ayeke ga, ala mu nginza ni si ala diko ni. 

12Na peko ti so ala diko nginza ni awe, ala mu ni na azo so ayeke na ndö ti kua ti 
lekengo kota da ti KOTA GBIA. Azo ni ayeke futa na asarapande nga na azo ti 
lekengo da ni, ala so ayeke sara kua na ya ti kota da ti KOTA GBIA, 

13amason na azo ti dengo tere ti têne; ala yeke mu nga nginza ni ti vo na akeke 
nga na atêne so a de tere ni dengo, ti vo na aye so kue ala lingbi ti leke na kota 
da ni. 

14Me nginza so azo aga na ni na ya ti kota da ti KOTA GBIA, a mu ni pepe ti sara 
na adu ti sembe, wala na aye ti mingongo na wâ ti lamba, wala na adu ti sembe 
so a yeke tuku mene daa ti fi na tere ti aye, wala na tatalita, wala na aye so a sara 
na lôro wala na wen ti nginza. 

15A mu nginza ni kue na azo so ayeke na ndö ti kua ti lekengo kota da ni titene 
ala leke na kota da ti KOTA GBIA. 

16 Azo so a mu nginza ni na ala ti futa na azo ti kua ni, zo oko ahunda ala pepe 
titene ala fa peko ti nginza ni, ngbanga ti so ala sara ye na taa legeni na nginza 
ni. 

17 Âdu ti nginza so azo amu ndali ti sandaga ti lekengo tënë nga na nginza so azo 
amu ndali ti sandaga ti zingo siokpari na li ti ala, a tuku ni na ya ti sanduku ti 
kota da ti KOTA GBIA pepe, me nginza ni ayeke ti awayango-sandaga. 

Lengo-gbia ti Yoas asi na ndani 
(2 Mbai 24.23-27) 

18Na ngoi ni so, Hazael, gbia ti Sirii aga ti tiri bira na gbata ti Gat si lo mu ni. Na 
pekoni, lo leke na be ti lo ti gue ti tiri bira na Jérusalem. 

19Gi hio tongaso, Yoas, gbia ti Juda amu aye so kue lo wani na ababâ ti lo, agbia 
ti Juda, Yosafat, Yoram na Ahazia azia ni nde ndali ti KOTA GBIA; Yoas amu nga 
lôro so kue ayeke na ya ti kubu ti batango amosoro ti kota da ti KOTA GBIA nga 

na lôro so ayeke na yangbo ti gbia; lo mu aye so kue lo tokua ni na Hazael, gbia 
ti Sirii. Tongaso gbia ti Sirii azia lege ti ga ti tiri bira na Jérusalem. 

20Tanga ti atënë na ndö ti Yoas na aye so kue lo sara, a su ni na ya ti “Mbeti ti aye 
so agbia ti Juda asara”. 

21Azo ti yangbo ti Yoas atomboka si ala leke tënë na hondengo ni na tere ti lo. 
Ala fâ lo na Bet-Milo na ndembe so lo yeke zu ti gue na Sila. 

22Azo ti fango lo ni ayeke Yozabad, molenge ti Shimeat na Yehozabad, molenge 
ti Shomer. A lu lo na tere ti ababâ ti lo na Gbata ti David. Molenge ti lo Amasia laa 
aga gbia na peko ti lo. 

2 Agbia 13 

Yoakaz, gbia ti Israel 

1Na ngu baleuse na ota ni so Yoas, molenge ti Ahazia ayeke gbia ti Juda laa 
Yoakaz, molenge ti Yehu aga gbia ti Israel na gbata ti Samarii. Lo le-gbia ngu 
baleoko na mbarambara. 

2Lo sara ye so ayeke sioni na le ti KOTA GBIA. Siokpari so Yeroboam, molenge ti 
Nebat apusu lani azo ti Israel ti sara so, Yoakaz amu gi peko ni; lo zia lege ni pepe. 

3Nilaa ngonzo ti KOTA GBIA alondo na tere ti azo ti Israel tongana wâ. Na ngoi 
kue, lo yeke zia ala na maboko ti Hazael, gbia ti Sirii nga na maboko ti Ben-Hadad, 
molenge ti Hazael. 

4Me Yoakaz avoro tere ti lo na KOTA GBIA titene lo kai ngonzo ti lo ni; nilaa KOTA 
GBIA ama lo, ngbanga ti so lo baa lege so gbia ti Sirii ayeke sara ngangu na azo ti 
Israel. 

5Tongaso KOTA GBIA atokua mbeni zo titene lo soo azo ti Israel. Nilaa azo ti 
Israel awara lege ti sigigi na gbe ti maboko ti azo ti Sirii si ala lingbi ti duti na 
siriri na ya ti ada ti ala tongana ti kozo. 

6Me siokpari so asewa ti Yeroboam apusu lani azo ti Israel ti sara, ala zia lege ni 
pepe, ala ngba ti sara ni. Ataa keke so azo aleke aluti na nduzu ndali ti nzapa-
wali Ashera, keke ni angba ti luti na nduzu na Samarii. 

7Na ndani, aturugu so angba na Yoakaz ayeke gi azo ti kpengo na mbarata 
baleoku, apusu ti mbarata baleoko na aturugu so ayeke tambula na gere saki 
baleoko. Biani, gbia ti Sirii afâ ambeni turugu ni mingi. Lo sara ala tongana fuku 
ti sese so zo ayeke do na gbe ti gere. 

8Tanga ti atënë na ndö ti Yoakaz, aye so kue lo sara na akota ye so lo sara, a su 
tënë ni na ya ti “Mbeti ti aye so agbia ti Israel asara”. 

9Yoakaz akui, lo hon na peko ti ababâ ti lo si a lu lo na Samarii. Molenge ti lo Yoas 
laa aga gbia na peko ti lo. 

Yoas, gbia ti Israel 

10Na ngu baleota na mbarambara ni so Yoas ayeke gbia ti Juda laa Yoas, molenge 
ti Yoakaz aga gbia na Samarii. Lo le-gbia ngu baleoko na omene. 

11Lo sara ye so ayeke sioni na le ti KOTA GBIA. Siokpari so kue Yeroboam, 
molenge ti Nebat apusu lani azo ti Israel si ala sara so, Yoas azia lege ni oko pepe; 
lo ngba ngbango daa. 

12Tanga ti atënë na ndö ti Yoas, aye so kue lo sara, akota ye so lo sara na abira so 
lo na Amasia, gbia ti Juda atiri, a su tënë ni na ya ti “Mbeti ti aye so agbia ti Israel 
asara”. 

13Yoas akui, lo hon na peko ti ababâ ti lo si a lu lo na Samarii na tere ti agbia ti 
Israel. Yeroboam laa amu mbata ti gbia na peko ti lo. 

Élisée atene tënë ti songo benda ti azo ti Israel 

14 Élisée ati na kobela, kobela so lo yeke kui na ni. Yoas, gbia ti Israel ague ti baa 
lo. Lo ba na ndö ti Élisée si lo yeke toto, lo tene: “Babâ ti mbi! Babâ ti mbi! Mo 
yeke lani tongana apusu ti mbarata ti Israel! Mo yeke tongana azo ti kpengo na 
ambarata ni!” 

15Élisée atene na lo: “Mu mbeni kokora na ale ni.” Yoas amu kokora na ale ni. 

16Élisée atene na gbia ti Israel: “Gboto ya ti kamba ti kokora ni.” Yoas agboto ya 
ti kamba ni. Élisée azia maboko ti lo na ndö ti maboko ti gbia 

17si lo tene: “Zi fenetere so ayeke na mbage ti To.” Yoas azi fenetere ni. Élisée 
atene na lo: “Pika le ti kokora ni.” Yoas apika ni. Élisée atene: “Le ti kokora so afa 
songo benda ti KOTA GBIA, songo benda na ndö ti azo ti Sirii. Fade mo yeke 
kinda ala na gbata ti Afek si mo yeke hunzi ala kue.” 

18Na pekoni Élisée atene na Yoas: “Mu ale ti kokora ni.” Yoas amu ni. Élisée atene 
na gbia ti Israel: “Pika sese!” Yoas apika ni na sese lege ota si lo zia. 

19Zo ti Nzapa asara ngonzo na tere ti gbia si lo tene: “Tongana mo pika fade sese 
ni lege oku wala omene, ka mo yeke kinda azo ti Sirii ngbii mo hunzi ala kue. Ti 
fadeso, mo yeke kinda ala gi lege ota.” 

20Élisée akui si a lu lo. Na tongo nda ti fini ngu oko oko, gba ti azo ti nzi ti kodro 
ti Moab ayeke li na sese ti Israel. 

21Mbeni lâ, azo ague ti lu mbeni kuâ; mo ye ti baa, ala baa ambeni zo ti nzi ni so. 
Azo ti lungo kuâ ni abi kuâ ni na ya ti du ti kuâ ti Élisée. Gi so kuâ ni andu abio ti 
Élisée, zo ni akiri na fini si lo luti na ndö ti gere ti lo. 

Azo ti Israel akinda azo ti Sirii 

22Na ngoi so kue Yoakaz angba gbia, Hazael, gbia ti Sirii asara ngangu mingi na 
azo ti Israel. 

23Me KOTA GBIA asara nzoni be na azo ti Israel, lo baa mawa ti ala; lo kiri na 
mbage ti ala ndali ti mbuki so lo sara na Abraham, Isaac na Jacob. Nilaa lo ye ti 
fâ ala kue pepe. Na ngoi so, ade lo tumba ala yongoro na tere ti lo pepe. 

24Hazael, gbia ti Sirii akui si Ben-Hadad, molenge ti lo aga gbia na peko ti lo. 

25Tongaso Yoas, molenge ti Yoakaz, azi na maboko ti Ben-Hadad, molenge ti 
Hazael agbata ti Israel so Hazael amu lani na maboko ti babâ ti lo Yoakaz. Fani 
ota, Yoas akinda Ben-Hadad si lo zi na maboko ti lo agbata ti Israel. 

2 Agbia 14 

Amasia, gbia ti Juda 
(2 Mbai 25.1-4, 11-12, 17-28; 26.1-2) 

1Na ngu use ni so Yoas, molenge ti Yoakaz ayeke gbia ti Israel laa Amasia, 
molenge ti Yoas aga gbia ti Juda. 

2Amasia ayeke na ngu baleuse na oku si lo ga gbia; lo le-gbia ngu baleuse na 
gumbaya na Jérusalem. Iri ti mama ti lo ayeke Yoadan, zo ti Jérusalem. 

3Amasia asara ye so ayeke mbirimbiri na le ti KOTA GBIA; me tongana ti kotara 
ti lo David pepe; lo sara ye gi tongana ti babâ ti lo Yoas. 

4Ando so azo aleke na ndö ti ahoto ti voro anzapa nde daa, lo zi ni pepe. Azo 
angba ti gue kâ ti mu asandaga na ti zö dukani. 

5 So Amasia asara si lengo-gbia ti lo akpengba awe, lo fâ amakonzi ti aturugu ti 
lo so lani afâ babâ ti lo, gbia Yoas. 

6 Me lo fâ pepe amolenge ti azo ti fango babâ ti lo, alingbi na tënë so a su na ya ti 
mbeti ti Ndia ti Moïse. Na ya ti mbeti ni, KOTA GBIA amu yanga atene: “Fade a 
yeke fâ ababâ na amama pepe ndali ti siokpari ti amolenge ti ala; a yeke fâ nga 
amolenge pepe ndali ti siokpari ti ababâ na amama ti ala; a yeke fâ zo oko oko 
ndali ti siokpari ti lo wani.” 

7Amasia afâ nga azo ti Edom saki baleoko na popo-hoto ti Ingo. Na ndembe ti 
bira ni, lo mu gbata ti Sela si lo di iri ti gbata ni Yokteel; iri so angba ngbii asi laso. 

8Tongaso Amasia atokua azo na Yoas, molenge ti Yoakaz, molenge ti Yehu, gbia 
ti Israel ti tene na lo, atene: “Ga, mbi na mo, e tengbi tere, e baa!” 

9Yoas, gbia ti Israel akiri tënë na Amasia, gbia ti Juda, atene: “Mbeni lâ, kete keke 
ti ki ti hoto ti Liban atokua na keke ti sedre ti Liban atene: Mu molenge ti mo 
titene lo ga wali ti molenge ti mbi ti koli. Me mbeni nyama ti hoto ti Liban ahon 
na ndö ti kete keke ti ki ni si lo nika ni.” 

10Yoas akiri atene: “Mo fâ azo ti Edom awe si mo yeke pika kate ti mo. Mo lingbi 
ti gonda tere ti mo senge, me ayeke nzoni mo ngba na ndo ti mo! Ngbanga ti nyen 

si mo ye ti to nda ti bira so ayeke ga ande kpale na ndö ti mo, titene a fâ mo si a 
fâ nga aturugu ti Juda so?” 

11Me Amasia ama tënë ti lo so pepe. Tongaso Yoas, gbia ti Israel ague si lo na 
Amasia, gbia ti Juda atiri bira na Bet-Shemesh, mbeni gbata ti Juda. 

12Aturugu ti Israel akinda aturugu ti Juda si turugu oko oko ti Juda akpe ague na 
da ti lo. 

13Na Bet-Shemesh, Yoas, gbia ti Israel agbu Amasia, gbia ti Juda, molenge ti Yoas, 
molenge ti Ahazia. Lo gue na Jérusalem si lo kungbi mbage ti gbagba ti Jérusalem 
nduru na metere ngbangbo use, alondo na yanga ti gbagba so iri ni Ti-Efraim 
ngbii asi na mbeni yanga ni so iri ni Ti-Ndangoro. 

14Yoas amu lôro kue, wen ti nginza na aye so kue ayeke na ya ti kota da ti KOTA 
GBIA; lo mu nga aye so ayeke na ya ti kubu so a yeke bata amosoro ti yangbo ti 
gbia daa. Lo gbu nga ambeni zo, lo bata ala ti ku titene a futa mbeni ye na lo si; 
na pekoni lo kiri na Samarii. 

15Tanga ti atënë na ndö ti Yoas, aye so lo sara, akota ye so lo sara na bira so lo 
tiri na Amasia, gbia ti Juda, a su tënë ni na ya ti “Mbeti ti aye so agbia ti Israel 
asara”. 

16Yoas akui, lo hon na peko ti ababâ ti lo si a lu lo na Samarii na tere ti agbia ti 
Israel. Molenge ti lo Yeroboam laa aga gbia na peko ti lo. 

17Amasia, molenge ti Yoas, gbia ti Juda angba na fini ngu baleoko na oku na peko 
ti kuâ ti Yoas, molenge ti Yoakaz, gbia ti Israel. 

18Tanga ti atënë na ndö ti Amasia, a su ni na ya ti “Mbeti ti aye so agbia ti Juda 
asara”. 

19Azo aleke tënë na hondengo ni na tere ti Amasia na Jérusalem. Lo kpe, lo gue 
na gbata ti Lakish; me azo atumba peko ti lo na Lakish si ala fâ lo kâ. 

20Na pekoni, a zia kuâ ti lo na ndö ti pusu ti ambarata, aga na ni na Jérusalem si 
a lu ni na tere ti ababâ ti lo na Gbata ti David. 

21Azaria ayeke na ngu baleoko na omene si azo ti Juda kue amu lo gbia na peko 
ti babâ ti lo Amasia. 

22Na peko ti so babâ ti lo akui, lo laa lo kiri lo mu gbata ti Elat si lo kiri lo leke ni. 

Yeroboam II, gbia ti Israel 

23Na ngu baleoko na oku ni so Amasia, molenge ti Yoas ayeke gbia ti Juda laa 
Yeroboam, molenge ti Yoas, gbia ti Israel aga gbia na gbata ti Samarii. Lo le-gbia 
ngu baleosio na oko. 

24Lo sara ye so ayeke sioni na le ti KOTA GBIA. Siokpari so kue Yeroboam, 
molenge ti Nebat apusu lani azo ti Israel si ala sara ni so, Yeroboam azia lege ni 
oko pepe. 

25Lo laa lo kiri na asese ti Israel na kozo ndo ti ala, ti londo na Lebo-Hamat ngbii 
asi na yanga ti kota ngu ti Gba-ti-ingo. Ye ni asi alingbi na tënë so KOTA GBIA, 
Nzapa ti Israel atene ando na lege ti zo ti kua ti lo, wayanga-Nzapa Jonas, 
molenge ti Amitai, zo ti gbata ti Gat-Hefer. 

26Biani, KOTA GBIA abaa ye ti vundu ti azo ti Israel; ye ti vundu so ahon ngangu 
ni. Zo oko ayeke daa pepe, ataa mbeni ngbaa, ataa mbeni senge zo ti mu maboko 
na Israel. 

27Me KOTA GBIA atene ando pepe atene, fade ni yeke zi iri ti Israel na ndö ti sese 
so biani biani. Nilaa lo soo ala na lege ti Yeroboam, molenge ti Yoas. 

28Tanga ti atënë na ndö ti Yeroboam, aye so kue lo sara, akota ye so lo sara, abira 
so lo tiri, lege so lo mu gbata ti Damas nga na gbata ti Hamat so ayeke lani na gbe 
ti Juda si lo kiri na ni na gbe ti Israel; aye so kue, a su tënë ni na ya ti “Mbeti ti 
aye so agbia ti Israel asara”. 

29Yeroboam akui, lo hon na peko ti ababâ ti lo si a lu lo na tere ti agbia ti Israel. 
Molenge ti lo Zakarii laa aga gbia na peko ti lo. 

2 Agbia 15 

Azaria, gbia ti Juda 
(2 Mbai 26.3-4, 21-23) 

1Na ngu baleuse na mbarambara ni so Yeroboam ayeke gbia ti Israel laa Azaria, 
molenge ti Amasia aga gbia ti Juda. 

2Azaria ayeke na ngu baleoko na omene si lo ga gbia; lo le-gbia ngu baleoku na 
use na Jérusalem. Iri ti mama ti lo ayeke Yekolia, zo ti Jérusalem. 

3Azaria asara ye so ayeke mbirimbiri na le ti KOTA GBIA gi tongana ti so babâ ti 
lo Amasia asara. 

4Me ando so azo aleke na ndö ti ahoto ti voro anzapa nde daa so, lo zi ni pepe; 
azo angba ti gue kâ ti mu asandaga na ti zö dukani. 

5KOTA GBIA abi sioni kobela na tere ti Azaria: lo ga zo ti buruma; lo ngba zo ti 
buruma ni ngbii lo kui na ni, lo lango gi lo oko na ya ti mbeni da nde. Molenge ti 
lo Yotam, makonzi ti aye ti yangbo ti gbia laa ayeke sara komandema na ndö ti 
kodro-gbia ni. 

6Tanga ti atënë na ndö ti Azaria, na aye so kue lo sara, a su tënë ni na ya ti “Mbeti 
ti aye so agbia ti Juda asara”. 

7 Azaria akui, lo hon na peko ti ababâ ti lo si a lu lo na tere ti ababâ ti lo na Gbata 
ti David. Molenge ti lo Yotam laa aga gbia na peko ti lo. 

Zakarii, gbia ti Israel 

8Na ngu baleota na miombe ni so Azaria ayeke gbia ti Juda laa Zakarii, molenge 
ti Yeroboam aga gbia ti Israel na Samarii. Lo le-gbia nze omene. 

9Lo sara ye so ayeke sioni na le ti KOTA GBIA gi tongana ti akotara ti lo. Siokpari 
so Yeroboam, molenge ti Nebat apusu lani azo ti Israel si ala sara so, Zakarii azia 
lege ni pepe. 

10Shalum, molenge ti Yabesh aleke tënë na hondengo ni na tere ti lo. Shalum 
apika lo na le ti azo kue, lo fâ lo si lo ga gbia na peko ti lo. 

11Tanga ti atënë na ndö ti Zakarii, a su ni na ya ti “Mbeti ti aye so agbia ti Israel 
asara”. 

12 Nilaa ye ni kue asi alingbi na tënë so KOTA GBIA atene ando na Yehu, atene: 
“Fade ahale ti mo ayeke duti na ndö ti mbata ti gbia ti Israel ngbii asi na molongo 
osio ni.” 

Shalum, gbia ti Israel 

13Na ngu baleota na gumbaya ni so Azaria ayeke gbia ti Juda laa Shalum, molenge 
ti Yabesh aga gbia. Lo le-gbia nze oko na Samarii. 

14Menahem, molenge ti Gadi alondo na gbata ti Tirsa aga na Samarii. Lo pika 
Shalum, molenge ti Yabesh, lo fâ lo si lo ga gbia na peko ti lo. 

15Tanga ti atënë na ndö ti Shalum na tënë so lo leke na hondengo ni na tere ti 
Zakarii, a su tënë ni na ya ti “Mbeti ti aye so agbia ti Israel asara”. 

16Na ngoi ni so, Menahem ague ti tiri bira na gbata ti Tifsa. Lo fâ azo ti gbata ni 
kue; lo fâ nga azo ti kodro so kue angoro gbata ni, ti londo na Tirsa ngbii asi na 
Tifsa. Lo sara bira na gbata ti Tifsa, ngbanga ti so azo ni azi ayanga ti gbata ti ala 
na lo pepe. Kâ, lo suru nga ya ti amama ti ngo kue. 

Menahem, gbia ti Israel 

17Na ngu baleota na gumbaya ni so Azaria ayeke gbia ti Juda laa Menahem, 
molenge ti Gadi aga gbia ti Israel. Lo le-gbia ngu baleoko na Samarii. 

18Lo sara ye so ayeke sioni na le ti KOTA GBIA. Siokpari so Yeroboam, molenge 
ti Nebat apusu lani azo ti Israel si ala sara so, na lango ti fini ti lo kue, lo zia lege 
ni pepe. 

19Pul, gbia ti Asirii ali ti sara bira na sese ti Israel. Tongaso Menahem amu na lo 
wen ti nginza so nengo ni ayeke kilo saki baleota titene Pul amu na lo maboko si 
komandema ti lo akpengba. 

20Titene Menahem awara nginza so, lo hunda na azo ti mosoro ti Israel kue ti 
futa mbeni lapo. Zo oko oko ayeke mu le ti nginza baleoku titene a mu na gbia ti 
Asirii. Na peko ti so ala mu nginza ni na gbia ti Sirii awe, lo londo na sese ti Israel 
si lo kiri na kodro ti lo. 

21Tanga ti atënë na ndö ti Menahem na aye so kue lo sara, a su tënë ni na ya ti 
“Mbeti ti aye so agbia ti Israel asara”. 

22Na pekoni, Menahem akui, lo hon na peko ti ababâ ti lo. Molenge ti lo Pekahia 
laa aga gbia na peko ti lo. 

Pekahia, gbia ti Israel 

23Na ngu baleoku ni so Azaria ayeke gbia ti Juda laa Pekahia, molenge ti 
Menahem aga gbia ti Israel na Samarii. Lo le-gbia ngu use. 

24Lo sara ye so ayeke sioni na le ti KOTA GBIA. Siokpari so Yeroboam, molenge 
ti Nebat apusu lani azo ti Israel si ala sara so, lo zia lege ni pepe. 

25Peka, molenge ti Remalia ayeke mbeni turugu ti kota kamba ti gbia ni. Peka 
aleke tënë na hondengo ni na tere ti lo. Lo mu azo ti Galaad baleoku na tere ti lo 
si lo gue, lo fâ Pekahia; lo fâ nga Argob na Arie na ya ti mbeni kubu ti yangbo ti 
gbia. Tongana lo fâ Pekahia awe, lo ga gbia na peko ti lo. 

26Tanga ti atënë na ndö ti Pekahia na aye so kue lo sara, a su tënë ni na ya ti 
“Mbeti ti aye so agbia ti Israel asara”. 

Peka, gbia ti Israel 

27Na ngu baleoku na use ni so Azaria ayeke gbia ti Juda laa Peka, molenge ti 
Remalia aga gbia ti Israel na Samarii. Lo le-gbia ngu baleuse. 

28Lo sara ye so ayeke sioni na le ti KOTA GBIA. Siokpari so Yeroboam, molenge 
ti Nebat apusu lani azo ti Israel si ala sara so, lo zia lege ni pepe. 

29Na ngoi so Peka ayeke gbia ti Israel, Teglat-Falasar, gbia ti Sirii aga si lo mu 
agbata tongana: Iyon, Abel-Bet-Maaka, Yanoa, Kedesh na Hasor. Lo mu nga sese 
ti Galaad, ti Galile na ti Neftali kue. Lo gbu azo ti agbata ni si lo gue na ala na 
kodro ti Asirii. 

30Osée, molenge ti Ela aleke tënë na hondengo ni na tere ti Peka, molenge ti 
Remalia. Lo fâ Peka si lo ga gbia na peko ti lo. Lo fâ lo na ngu baleuse ni so Yotam, 
molenge ti Azaria ayeke gbia ti Juda. 

31Tanga ti atënë na ndö ti Peka na aye so kue lo sara, a su tënë ni na ya ti “Mbeti 
ti aye so agbia ti Israel asara”. 

Yotam, gbia ti Juda 
(2 Mbai 27.1-3, 7-9) 

32Na ngu use ni so Peka, molenge ti Remalia ayeke gbia ti Israel laa Yotam, 
molenge ti Azaria, gbia ti Juda, aga gbia. 

33Lo yeke na ngu baleuse na oku si lo ga gbia; lo le-gbia ngu baleoko na omene 
na Jérusalem. Iri ti mama ti lo ayeke Yerusha, molenge ti Sadok. 

34Yotam asara ye so ayeke mbirimbiri na le ti KOTA GBIA gi tongana ti so babâ 
ti lo Azaria asara. 

35Me ando so azo aleke na ndö ti ahoto ti voro anzapa nde daa, lo zi ni pepe. Azo 
angba ti gue kâ ti mu asandaga na ti zö dukani. Yotam laa aleke yanga ti gbagba 
ti kota da ti KOTA GBIA, yanga ni ti mbage ti nduzu. 

36Tanga ti atënë na ndö ti Yotam, na aye so kue lo sara, a su tënë ni na ya ti “Mbeti 
ti aye so agbia ti Juda asara”. 

37Na ngoi so Yotam ayeke gbia laa KOTA GBIA ato nda ti tokua Resin, gbia ti Sirii 
na Peka, gbia ti Israel ti tiri bira na Juda. 

38Yotam akui, lo hon na peko ti ababâ ti lo, a lu lo na tere ti ababâ ti lo na Gbata 
ti David. Molenge ti lo Ahaz laa aga gbia na peko ti lo. 

2 Agbia 16 

Ahaz, gbia ti Juda 
(2 Mbai 28.1-27) 

1Na ngu baleoko na mbarambara ni so Peka, molenge ti Remalia ayeke gbia laa 
Ahaz, molenge ti Yotam aga gbia ti Juda. 

2Ahaz ayeke na ngu baleuse si lo ga gbia; lo le-gbia ngu baleoko na omene na 
Jérusalem. Lo sara ye so ayeke mbirimbiri pepe na le ti KOTA GBIA Nzapa ti lo; 
lo sara ye tongana ti kotara ti lo David pepe. 

3Me lo mu peko ti sarango ye ti agbia ti Israel. Lo gue daa ti gbi molenge ti lo ti 
koli na wâ ti mu na sandaga. Lo mu peko ti asioni sarango ye ti amara nde, asioni 
ye so zo alingbi ti baa na le ti lo fani use pepe. Ando KOTA GBIA atumba amara 
ni na ndö ti sese ni si lo mu na azo ti Israel. 

4Ahaz amu asandaga si lo zö dukani na ando so azo aleke na ndö ti ahoto ti voro 
anzapa nde daa, na ndö ti akete hoto nga na gbe ti akeke so akugbe ni ayeke 
gbani gbani. 

5 Tongaso Resin, gbia ti Sirii na Peka, molenge ti Remalia, gbia ti Israel aga ti tiri 
bira na Jérusalem. Ala ngoro Ahaz na bira, me ala lingbi ti hon ndö ti lo pepe. 

6Na oko ngoi ni so, Resin, gbia ti Sirii akiri gbata ti Elat na gbe ti Sirii. Resin 
atumba azo ti Juda so ayeke na ya ti gbata ni si azo ti Edom aga asara kodro daa. 
Ala ngba ti duti daa ngbii asi laso. 

7Ahaz atokua azo na Teglat-Falasar, gbia ti Asirii ti tene na lo, atene: “Mbi yeke 
zo ti kua ti mo, mbi yeke nga molenge ti mo. Ga mo zi mbi na maboko ti gbia ti 
Sirii nga na maboko ti gbia ti Israel so alondo ti tiri bira na mbi so!” 

8Ahaz amu nginza na lôro so ayeke na ya ti kota da ti KOTA GBIA nga na ya ti 
kubu so a bata amosoro ti yangbo ti gbia daa si lo tokua ni na kadoo na gbia ti 
Asirii. 

9Gbia ti Asirii ayeda na tënë ti Ahaz. Gbia ti Asirii ague ti tiri bira na gbata ti 
Damas si lo mu gbata ni. Lo gbu azo ti gbata ni, lo gue na ala na gbata ti Kir si lo 
fâ Resin. 

10Gbia Ahaz ague na gbata ti Damas ti wara tere na Teglat-Falasar, gbia ti Asirii. 
So lo baa gbalaka so ayeke na Damas, gbia Ahaz amu limo ti gbalaka ni na kode 
so a leke na ni si lo tokua ni na wayango-sandaga Uria na Jérusalem. 

11Wayango-sandaga Uria asara gbalaka ni alingbi gi na limo nga na kode ni so 
gbia Ahaz angba na Damas si atokua na lo so. Uria asara gbalaka ni kozo si gbia 
Ahaz alondo na Damas akiri. 

12Gi so Ahaz alondo na Damas akiri, lo baa gbalaka ni, lo gue nduru na tere ni si 
lo ma na ndö ni. 

13Kâ, lo zö sandaga ti lo so a yeke gbi ni kue na wâ nga na sandaga ti farini; lo 
tuku sandaga ti samba ti lo na ndö ti gbalaka ni si lo fi mene ti asandaga ti beoko 
na ndö ni. 

14Ti gbalaka so a sara na bengba wen si a zia ni nde ndali ti KOTA GBIA so, lo zi 
ni na ndo so ayeke daa kozoni; gbalaka ni ayeke ando na dawa ti kota da ti KOTA 
GBIA, na popo ti kota da ni na fini gbalaka. Lo zia gbalaka ni na peko ti fini 
gbalaka ni, na mbage ti Banga. 

15Na pekoni, gbia Ahaz amu yanga na wayango-sandaga Uria, atene: “Ti fadeso, 
fade mo yeke ya na ndö ti kota gbalaka ni sandaga ti ndaperere so a yeke gbi ni 
kue na wâ nga na sandaga ti farini ti lakui. Mo yeke ya nga na ndö ni sandaga ti 
gbia so a yeke gbi ni kue na wâ na sandaga ti lo ti farini nga na sandaga ti azo ti 
kodro kue: sandaga ti ala so a yeke gbi ni kue na wâ, sandaga ti ala ti farini na ti 
samba. Fade mo yeke tuku na ndö ti gbalaka ni mene ti anyama so a mu ala na 
sandaga. Ti gbalaka so a sara na bengba wen so, fade mbi yeke baa lege ni.” 

16Wayango-sandaga Uria asara aye so kue gbia Ahaz amu yanga na lo ti sara. 

17Akadere ti apusu ti kota da ti Nzapa so a sara na bengba wen, gbia Ahaz afâ ya 
ni kue; lo zi asembe so ayeke na ndö ti apusu ni. Lo zi nga ngbongboro sembe so 
ayeke na ndö ti akoli-bagara baleoko na use so a mu bengba wen si a leke na ala 
so; lo zia ngbongboro sembe ni na ndö ti mbeni ye so lo mu atêne si lo leke na ni. 

18Titene be ti gbia ti Asirii anzere na lo, gbia Ahaz asanze veranda so iri ni 
“Veranda ti lango ti wungo tere”; veranda so a leke na ya ti kota da ti KOTA GBIA 

so. Lo sanze nga yanga ti gbagba so ayeke na mbage ti gigi so iri ni “Yanga-da ti 
gbia”. 

19Tanga ti atënë na ndö ti Ahaz na aye so lo sara, a su tënë ni na ya ti “Mbeti ti 
aye so agbia ti Juda asara”. 

20 Ahaz akui, lo hon na peko ti ababâ ti lo, a lu lo na tere ti ababâ ti lo na Gbata ti 
David. Molenge ti lo Ezekias laa aga gbia na peko ti lo. 

2 Agbia 17 

Osée, gbia ti Israel. Gbata ti Samarii ati 

1Na ngu baleoko na use ni so Ahaz ayeke gbia ti Juda laa Osée, molenge ti Ela aga 
gbia ti Israel na Samarii. Lo le-gbia ngu gumbaya. 

2Lo sara ye so ayeke sioni na le ti KOTA GBIA. Me lo sara ni pepe alingbi na ti so 
agbia ti Israel, ala so aga kozo ti lo asara. 

3Salmanasar, gbia ti Asirii aga ti tiri bira na Osée. Osée aga zo ti gbe ti lo si ayeke 
futa lapo na ngu oko oko. 

4Me mbeni lâ, gbia ti Asirii ama a tene, Osée aleke tënë na hondengo ni na tere ti 
lo. Biani, Osée atokua azo na Sö, gbia ti Ezipte, nilaa lo ke ti futa lapo na gbia ti 
Asirii tongana ti so lo yeke sara kozoni na ngu oko oko. Tongaso Salmanasar 
agbu Osée si abi lo na da ti kanga. 

5Na pekoni, gbia ti Asirii ali na ya ti kodro ti Israel kue. Lo gue ngbii lo si na gbata 
ti Samarii si lo ngoro gbata ni na bira na ya ti ngu ota. 

6Na ngu gumbaya ni so Osée ayeke le-gbia, gbia ti Asirii amu gbata ti Samarii. Lo 
gbu azo ti Israel si lo gue na ala na kodro ti Asirii. Lo zia ambeni na sese ti Hala, 
ambeni na tere ti ngu ti Habor, na sese ti Gozan si ambeni na ya ti agbata ti Medii. 

Aye so asara si kodro ti Israel ati biani biani 

7Ye so asi na azo ti Israel, ngbanga ti so ala sara siokpari ti ke KOTA GBIA, Nzapa 
ti ala, lo so lo zi ala na maboko ti Faraon, gbia ti Ezipte. Nzapa so laa asara si ala 
sigigi na kodro ni. Me ala voro ambeni nzapa nde. 

8Ala sara ye alingbi na andia ti amara nde so KOTA GBIA atumba ando ala na 
dawa ti azo ti Israel si lo mu kodro ti amara ni na azo ti Israel. Azo ti Israel asara 
nga ye alingbi na andia so agbia ti Israel azia na sese. 

9Azo ti Israel asara na hondengo ni ambeni ye ti ke KOTA GBIA, Nzapa ti ala, aye 
so akpa titene zo asara ni pepe: ala leke na ya ti agbata ti ala kue ambeni ndo na 
ndö ti ahoto titene ala voro anzapa nde daa; ala leke nga ambeni ndo ni na ya ti 
akota da so ayo na nduzu si asanziri ayeke duti daa nga na ya ti agbata so kue 
ngangu gbagba ayeke na tere ni. 

10 Ala leke angbongboro têne so aluti na nduzu ndali ti ala wani, ala leke nga 
akeke so aluti na nduzu ndali ti nzapa-wali Ashera. Ala leke aye so na li ti ahoto 
kue nga na gbe ti afini keke kue. 

11Na ando so kue ala leke na ndö ti ahoto titene ala voro anzapa nde daa, ala zö 
dukani tongana amara nde so KOTA GBIA atumba ando ala na dawa ti azo ti 
Israel so. Ala sara asioni ye mingi ti zia ngonzo na be ti KOTA GBIA. 

12Ala voro ayanda, ataa so KOTA GBIA atene ando na ala, atene: “Ala sara mara 
ti ye tongaso pepe!” 

13KOTA GBIA agboto mê ti azo ti Israel na azo ti Juda na lege ti awayanga-Nzapa 
kue nga na lege ti azo so ayeke baa nda ti aye, atene: “Ala zia sioni lege ti sarango 
ye ti ala, ala sara ye alingbi na tënë ti ndia ti mbi, ambela ti mbi nga na akpengba 
tënë ti mbi. Ala sara ye alingbi na Ndia so mbi mu ando na akotara ti ala si mbi 
mu ni na ala na lege ti azo ti kua ti mbi, awayanga-Nzapa.” 

14Me azo ti Israel ama tënë ni pepe. Ala sara ngangu li tongana ti akotara ti ala 
so ake ando ti ma na be na KOTA GBIA, Nzapa ti ala. 

15Ala ke andia ti KOTA GBIA, ala ke tënë ti mbuki so lo sara na akotara ti ala, ala 
ke awango so lo mu na ala. Ala mu peko ti afungo nzapa si ala wani aga ye so 
afun awe. Ala mu peko ti sarango ye ti amara so alango nduru na ala, ataa so 
KOTA GBIA ake na azo ti Israel titene ala sara ye pepe tongana ti amara so. 

16 Ala zia lege ti atënë kue ti yanga ti KOTA GBIA, Nzapa ti ala, ala mu wen akporo 
ni si ala leke na ayanda use ti bagara, ala leke mbeni keke aluti na nduzu ndali ti 
nzapa-wali Ashera. Ala voro aye so kue ayeke na le ti nduzu si ala sara na 
nzapa Baal. 

17 Ala gbi amolenge ti ala ti koli na amolenge ti ala ti wali na wâ ti mu na sandaga. 
Ala gi nda ti aye, ala sara aye ti mazi nde nde. Ala mu tere ti ala ti sara ye so ayeke 
sioni na le ti KOTA GBIA ti zia ngonzo na be ti lo. 

18Tongaso KOTA GBIA asara ngonzo mingi na tere ti azo ti Israel; lo tumba ala 
yongoro na tere ti lo. Gi azo ti mara ti Juda laa angba. 

19Me azo ti Juda nga ake ti sara ye alingbi na andia ti KOTA GBIA, Nzapa ti ala. 
Ala sara ye alingbi gi na atënë ti ndia so azo ti Israel wani azia na sese. 

20Ndani laa KOTA GBIA ake azo ti Israel kue; lo zia kamene na le ti ala, lo zia ala 
na maboko ti azo so ayeke gbu ye ti azo na ngangu. Na ndani, lo tumba ala 
yongoro na tere ti lo. 

21 So KOTA GBIA azi sese ti Israel na gbe ti komandema ti azo sewa ti David, azo 
ti Israel amu Yeroboam, molenge ti Nebat ti ga gbia ti ala. Yeroboam asara si azo 
ti Israel azia lege ti KOTA GBIA, lo sara nga si ala sara kota siokpari. 

22Asiokpari so kue Yeroboam asara ando, azo ti Israel asara ni, ala zia lege ni 
pepe. 

23Nilaa KOTA GBIA atumba ala yongoro na tere ti lo alingbi na tënë so lo tene na 
lege ti azo ti kua ti lo so kue ayeke awayanga-Nzapa. Tongaso a mu azo ti Israel 
na sese ti ala wani, a gue na ala na kodro ti Asirii, ndo so ala ngba daa ngbii asi 
laso. 

Ndo so azo ti Samarii alondo daa si aga 

24Gbia ti Asirii amu azo ti Babilone, ti Kuta, ti Ava, ti Hamat na ti Sefarvaim aga 
na ala si lo zia ala na ya ti agbata ti Samarii na plase ti azo ti Israel. Azo ni amu 
Samarii, aga sese ti ala wani si ala duti na ya ti agbata ni. 

25So ala si na Samarii, ala voro KOTA GBIA pepe. Nilaa KOTA GBIA atokua 
abamara na tere ti ala si abamara ni afâ azo mingi na popo ti ala. 

26Mbeni zo atene na gbia ti Asirii: “Azo so mo ga na ala si mo zia ala na ya ti 
agbata ti Samarii so, ala hinga lege ti vorongo nzapa ti kodro ni pepe. Ndani laa 
nzapa ni atokua abamara na tere ti ala si abamara ni afâ ala, ngbanga ti so ala 
hinga lege ti vorongo nzapa ti kodro ni pepe.” 

27Tongaso gbia ti Asirii amu yanga, atene: “Na popo ti awayango-sandaga so mbi 
mu ala na sese ti Samarii, mbi ga na ala so, ala tokua mbeni oko na Samarii. Fade 
lo yeke gue ti lango kâ titene lo fa na azo ni lege ti vorongo nzapa ti kodro ni.” 

28Mbeni wayango-sandaga oko so a gbu lo si a gue na lo na Samarii, ague, aduti 
na gbata ti Betel. Lo yeke fa lege ti vorongo KOTA GBIA na azo. 

29Me mara oko oko asara yanda ti nzapa ti lo wani, lo zia yanda ni na ya ti ada so 
akozo zo ti Samarii asara na ando so a leke na ndö ti ahoto ti voro anzapa nde 
daa. Mara oko oko asara gi tongaso na ya ti gbata so lo lango daa. 

30Azo ti Babilone asara yanda ti Sukot-Benot; azo ti Kuta asara yanda ti Nergal; 
azo ti Hamat asara yanda ti Ashima, 

31azo ti Ava asara ayanda ti Nibaz na ti Tartak; azo ti Sefarvaim angba ti gbi 
amolenge ti ala ti koli na wâ ti mu na sandaga na anzapa ti ala Adramelek na 
Anamelek. 

32Na mbage, azo ni ayeke voro nga KOTA GBIA. Me ala soro ambeni zo na popo 
ti ala titene ala ga awayango-sandaga so ayeke sara kua na iri ti ala na ya ti ada 
ti ando so a leke na ndö ti ahoto ti voro anzapa nde daa. 

33Ala yeke voro KOTA GBIA si na mbage, ala ngba ti sara na anzapa ti ala wani, 
alingbi na lege ti sarango ye ti amara so azo ti Israel alango na popo ti ala kozo 
titene a mu azo ti Israel a gue na ala na kodro wande. 

34 Laso, azo ti Samarii angba ti sara ye tongana ti giriri. Ala yeke voro KOTA GBIA 
pepe. Ala yeke sara ye alingbi na atënë ti ndia ti ala wani pepe, wala alingbi na 

lege ti sarango ye ti ala wani pepe. Ala yeke sara nga ye alingbi na ndia ti KOTA 
GBIA pepe, wala alingbi na yanga so lo mu ando na ahale ti Jacob pepe; Jacob so 
KOTA GBIA adi iri ti lo Israel. 

35KOTA GBIA asara ando mbuki na ala si lo mu yanga na ala, lo tene: “Fade ala 
voro ambeni nzapa nde pepe, ala kuku na gbe ti ala pepe, ala sara kua na anzapa 
ni so pepe, ala mu asandaga na ala pepe. 

36Fade ala yeke voro gi mbi KOTA GBIA oko, mbi so na lege ti kota ngangu ti mbi, 
na lege ti maboko ti mbi so mbi yoro, mbi sara si ala sigigi na kodro ti Ezipte. Ala 
yeke kuku gi na gbe ti mbi, ala yeke mu asandaga gi na mbi. 

37Fade ala sara ye alingbi na atënë ti yanga ti lo, ambela ti lo, atënë ti ndia nga na 
andia so lo su na mbeti ndali ti ala; ala sara ye alingbi na ni lakue. Ala voro 
ambeni nzapa nde pepe. 

38Mbuki so mbi sara na ala so, be ti ala agirisa na ni pepe; ala voro ambeni nzapa 
nde pepe. 

39Ala voro gi mbi KOTA GBIA, Nzapa ti ala. Mbi laa mbi yeke zi ande ala na 
maboko ti awato ti ala kue.” 

40Me azo ni ama tënë ni pepe; ala ngba ti sara ye tongana ti giriri. 

41Amara ni ayeke voro ando KOTA GBIA si na mbage, ala yeke voro ayanda ti ala. 
Nilaa amolenge ti ala, na amolenge ti amolenge ti ala angba ti sara ye gi tongana 
akotara ti ala ngbii asi laso. 

2 Agbia 18 

Ezekias, gbia ti Juda 
(2 Mbai 29.1-2; 31.1) 

1Na ngu ota ni so Osée, molenge ti Ela ayeke gbia ti Israel laa Ezekias, molenge 
ti Ahaz aga gbia ti Juda. 

2Ezekias ayeke na ngu baleuse na oku si lo ga gbia; lo le-gbia ngu baleuse na 
gumbaya na Jérusalem. Iri ti mama ti lo ayeke Abi, molenge ti Zakarii. 

3Ezekias asara ye so ayeke mbirimbiri na le ti KOTA GBIA gi tongana ti David, 
kotara ti lo. 

4 Ando so azo aleke na ndö ti ahoto ti voro anzapa nde daa, Ezekias azi ni. 
Angbongboro têne so azo aleke ni aluti na nduzu, lo kungbi ni na sese; lo fâ na 
sese akeke so a leke si aluti na nduzu ndali ti nzapa-wali Ashera; ngbo so Moïse 
amu bengba wen si aleke na ni, lo fâ ya ni. Biani, azo ti Israel angba ti zö dukani 
na dawa ti ngbo ni so ngbii asi na ngoi ni kâ. Ala di iri ti ngbo ni Nehushtan. 

5Ezekias azia be ti lo gi na ndö ti KOTA GBIA, Nzapa ti Israel. Na popo ti agbia ti 
Juda kue, ala so aga kozo ti lo, wala ala so aga na peko ti lo, mbeni gbia tongana 
lo ayeke daa pepe. 

6Lo ngba na lege ti KOTA GBIA, lo zia lege ti lo pepe. Lo sara ye alingbi gi na yanga 
so KOTA GBIA amu na Moïse. 

7Nilaa KOTA GBIA ayeke na lo si aye so kue lo yeke sara aga nzoni. Lo tomboka 
na tere ti gbia ti Asirii si lo ke ti duti na gbe ti lo. 

8Lo wani, lo hon ndö ti azo ti Filistii na bira, lo tumba peko ti ala ngbii asi na 
gbata ti Gaza. Lo mu ada so ayo na nduzu si aturugu ayeke luti daa ti baa ndo nga 
na agbata so a sara gbagba ti bira na tere ni. 

Azo ti Sirii amu gbata ti Samarii 

9Na ngu osio ni so Ezekias ayeke gbia ti Juda, nga na ngu mbarambara ni so Osée, 
molenge ti Ela ayeke gbia ti Israel, Salmanasar, gbia ti Asirii aga ti tiri bira na 
gbata ti Samarii si lo ngoro gbata ni. 

10Na peko ti ngu ota, gbia ti Asirii amu gbata ni; so ti tene na ngu omene ni so 
Ezekias ayeke gbia ti Juda nga na ngu gumbaya ni so Osée ayeke gbia ti Israel. 

11 Gbia ti Asirii agbu azo ti Israel, ague na ala na kodro ti Asirii; lo zia ambeni na 
sese ti Hala, ambeni na tere ti ngu ti Habor, na sese ti Gozan si ambeni na ya ti 
agbata ti Medii. 

12Aye so kue asi, ngbanga ti so azo ti Israel ama yanga ti KOTA GBIA, Nzapa ti ala 
pepe, ala buba ya ti mbuki ti lo. Aye so kue Moïse, zo ti kua ti KOTA GBIA amu 
ando yanga na ala ti sarango ni, ala ma ni pepe, ala sara nga ye alingbi na ni pepe. 

Senakerib ague ti tiri bira na kodro ti Juda 
(2 Mbai 36.1; És 36.1-22; 2 Mbai 32.1) 

13Na ngu baleoko na osio ni so Ezekias ayeke le-gbia, Senakerib, gbia ti Asirii aga 
ti tiri bira na agbata kue ti Juda so a sara ngangu gbagba na tere ni si lo mu agbata 
ni. 

14Ezekias, gbia ti Juda atokua azo na gbia ti Asirii so ayeke na gbata ti Lakish, 
atene: “Mbi sara sioni awe! Mo zia ti tiri bira na mbi. Ye so kue mo hunda na mbi 
ti futa, fade mbi yeke futa ni.” Gbia ti Asirii adiko na li ti Ezekias, gbia ti Juda, kilo 
ti wen ti nginza saki gumbaya, na kilo ti lôro ngbangbo gumbaya. 

15Ezekias amu na lo wen ti nginza so kue ayeke na ya ti kota da ti KOTA GBIA 
nga na amosoro so kue ayeke na ya ti kubu ti batango amosoro ti yangbo ti gbia. 

16Gi na ngoi ni so laa Ezekias azi lôro na tere ti ayanga ti kota da ti KOTA GBIA 
nga na tere ti akeke so agbu ayanga ti da ni. Ezekias wani laa azia ando lôro na 
tere ti ayanga ti da ni. Lo zi ni si lo mu na gbia ti Asirii. 

Tënë ti makonzi ti aturugu ti batango Senakerib 
(És 36.2-22; 2 Mbai 32.9-16) 

17Andaa gbia ti Asirii ayeke na gbata ti Lakish. Kâ, lo tokua turugu ti lo ti kota 
kamba, na makonzi ti akota zo ti kua ti lo nga na makonzi ti aturugu ti batango 
lo, ala na gba ti aturugu; lo tokua ala na gbia Ezekias na Jérusalem. So ala si kâ 
awe, ala gue, aluti na tere ti du so ngu ayeke sua daa ti gue na ndo so a yeke bata 
ngu daa na nduzu; du ni ayeke na lege ti yaka ti azo ti sukulango bongo. 

18Ala hunda ti tene tënë na gbia. Tongaso Eliakim, molenge ti Hilkia, makonzi ti 
yangbo ti gbia, lo na wakuasu Shebna nga na Yoa, molenge ti Asaf, zo ti tenengo 
peko ti tënë ti yanga ti gbia, asigigi ti wara ala. 

19Makonzi ti aturugu ti batango gbia ti Asirii atene na ala: “Ala gue, atene na 
Ezekias, atene: Tënë so kota gbia, gbia ti Asirii atene ayeke so: ‘So ziango be ti 
nyen laa mo zia na ndö ti ye so! 

20Mo baa ti mo, mo tene, gi asenge tënë ti yanga laa alingbi titene zo atiri bira na 
ngangu? Zo wa laa mo zia be ti mo na ndö ti lo si mo tomboka na tere ti mbi so? 

21Baa, fadeso mo zia be ti mo na ndö ti Ezipte so ayeke tongana sosongo so afâ 
awe. Tongana zo agbu ni ti luti daa, ayeke kpo ya ti maboko ti lo. Faraon, gbia ti 
Ezipte ayeke nga tongaso ndali ti azo so kue azia be ti ala na ndö ti lo. 

22Gbaa, ala yeke tene na mbi, atene: E zia be ti e na ndö ti KOTA GBIA, Nzapa ti 
e. Me mo, Ezekias laa mo zi lani ando so a leke na ndö ti ahoto ti voro lo daa; mo 
zi nga agbalaka ti lo si mo mu yanga na azo ti Juda nga na azo ti Jérusalem ti voro 
KOTA GBIA gi na dawa ti gbalaka so na Jérusalem! 

23Fadeso mo na gbia ti mbi, gbia ti Asirii atö, e baa: fade mbi yeke mu na mo 
ambarata saki use tongana mo lingbi ti wara azo ti kpengo na ala! 

24Na popo ti azo ti kua ti gbia ti mbi, ataa gi kete ni oko, mo lingbi ti tumba lo? 
Mo so mo zia be ti mo gi na ndö ti Ezipte titene mo wara apusu ti mbarata na azo 
ti kpengo na ni so! 

25 KOTA GBIA biani laa ayeda titene gbia ti mbi ague ti tiri bira na ndo so a buba 
ni! KOTA GBIA laa atene na lo: Mo gue, mo tiri bira na kodro so, mo buba ni kue!’ 
” 

26Tongaso Eliakim, molenge ti Hilkia, Shebna na Yoa atene na makonzi ti aturugu 
ti batango gbia, atene: “E gbu gere ti mo, mo tene tënë na e, azo ti gbe ti mo, na 
yanga ti arameen, ngbanga ti so e yeke ma ni. Me mo tene tënë ni na yanga ti 
hebro pepe, ngbanga ti azo so aduti na ndö ti gbagba ti gbata ni.” 

27Me makonzi ti aturugu ni akiri tënë na ala, atene: “Gbia ti mbi atokua mbi ti 
tene tënë so gi na ala nga na gbia ti ala oko? Tënë ni ayeke nga ndali ti azo so 
aduti na ndö ti gbagba ti gbata ni, azo so fade ayeke te puru ti ala wani si ala yeke 
nyon inon ti ala tongana ti so ala na gbia ti ala ayeke sara ni ande.” 

28Na pekoni, makonzi ti aturugu ti batango gbia ti Asirii aluti na nduzu si lo 
dekongo na kota go na yanga ti hebro, lo tene: “Ala ma tënë ti kota gbia, gbia ti 
Asirii si! 

29Tënë so gbia atene ayeke so: ‘Ala zia Ezekias ahanda ala pepe; lo lingbi ti zi ala 
na maboko ti mbi pepe. 

30Lo hunda na ala titene ala zia be ti ala na ndö ti KOTA GBIA, atene: Fade KOTA 
GBIA ayeke zi e biani biani; fade gbata so ayeke ti na maboko ti gbia ti Asirii pepe. 
So mvene laa. 

31Ala ma tënë ti Ezekias pepe, me ala ma gi tënë so gbia ti Asirii ayeke tene na 
ala; lo tene: Ala sara songo na mbi, ala zia tere ti ala na maboko ti mbi si fade zo 
oko oko na popo ti ala ayeke te le ti vinye ti lo na le ti keke ti fige ti lo si lo yeke 
nyon ngu ti du ti ngu ti lo. 

32Na pekoni, mbi yeke ga ti mu ala, ti gue na ala na mbeni sese so ayeke tongana 
sese ti ala, sese so ble na fini vin ayeke daa, sese so kobe na vin asi singo daa, 
sese ti akeke ti olive na ti mafuta ti wotoro. Tongaso, fade ala yeke kui pepe, ala 
yeke ngba na fini. Ala ma Ezekias pepe; biani, lo yeke handa ala, lo tene: Fade 
KOTA GBIA ayeke zi e! 

33Anzapa ti amara nde, mbeni oko awara lege ti zi kodro ti lo wani na maboko ti 
gbia ti Asirii awe? 

34Anzapa ti Hamat na ti Arpad ayeke na ndo wa? Anzapa ti Sefarvaim, ti Hena na 
ti Ava ayeke na ndo wa? Mbeni nzapa azi gbata ti Samarii na maboko ti mbi awe? 

35Na popo ti anzapa kue ti akodro so, nzapa wa laa azi kodro ti lo na maboko ti 
mbi si fade KOTA GBIA alingbi ti zi Jérusalem na maboko ti mbi?’ ” 

36Azo ni kue azi yanga oko pepe; zo oko akiri tënë pepe, ngbanga ti so yanga so 
gbia amu fade ayeke so: “Fade ala kiri tënë na lo pepe.” 

37Na pekoni, Eliakim, molenge ti Hilkia, makonzi ti yangbo ti gbia, lo na wakuasu 
Shebna nga na Yoa, molenge ti Asaf, zo ti tenengo peko ti tënë ti yanga ti gbia 
asuru bongo na tere ti ala. Ala kiri na tere ti Ezekias si ala tene na lo peko ti tënë 
ti makonzi ti aturugu ti batango gbia ti Asirii. 

2 Agbia 19 

Ezekias atokua azo ti hunda wayanga-Nzapa Ésaïe 
(És 37.1-7) 

1So gbia Ezekias ama ala awe, lo suru bongo na tere ti lo, lo yu bongo ti mua si lo 
gue na ya ti kota da ti KOTA GBIA. 

2Na pekoni, lo tokua Eliakim, makonzi ti yangbo ti gbia, lo na wakuasu Shebna 
nga na ambakoro awayango-sandaga na ndo ti wayanga-Nzapa Ésaïe, molenge 
ti Amoz. Ala kue ayu bongo ti mua. 

3Ala tene na lo: “Tënë so Ezekias atene ayeke so: ‘Lango ti laso ayeke lango ti ye 
ti ngangu, lango ti kota kpale, lango ti kota kamene. Azo ayeke tene: molenge aga 
nduru ti sigigi na ya ti mama ti lo, me ngangu atia mama ni ti du molenge ni. 

4Gbia ti Asirii atokua makonzi ti aturugu ti lo ti zonga Nzapa so ayeke na fini. E 
hinga pepe, wala KOTA GBIA, Nzapa ti mo ama tënë ti zonga ni kue si lo pika lo 
ndali ti asioni tënë so lo tene so! Ti mo Ésaïe, sambela Nzapa ndali ti tanga ti azo 
so angba na fini so.’ ” 

5Azo ti kua ti gbia Ezekias aga nduru na tere ti Ésaïe 

6si lo tene na ala: “Ala gue, atene na wa ti ala, atene: ‘Tënë so KOTA GBIA atene 
ayeke so: zonga so azo ti kua ti gbia ti Asirii azonga na mbi si mo ma tënë ni so, 
sara mbeto ni pepe. 

7Gbia ayeke ma mbeni tënë; mbi yeke tokua mbeni yingo na ya ti lo si lo yeke 
kiri na kodro ti lo. Mbi yeke sara titene lo kui kuâ ti yongoro zeme na kodro ti lo 
wani.’ ” 

Senakerib akiri agi yanga ti Ezekias 
(És 37.8-13; 2 Mbai 32.17) 

8Makonzi ti aturugu ti Asirii ama a tene, gbia ti Asirii alondo na gbata ti Lakish, 
lo ga na gbata ti Libna si lo yeke tiri bira na azo ti gbata ni. Makonzi ni aga si lo 
wara gbia ni kâ. 

9Gbia ti Asirii ama a tene, Tiraka, gbia ti Etiopii ayeke ga ti tiri bira na lo. Tongaso, 
lo kiri lo tokua azo na Ezekias, lo tene: 

10“Tënë so ala yeke tene na Ezekias, gbia ti Juda ayeke so: Ayeke nzoni Nzapa ti 
mo so mo zia be ti mo na ndö ti lo so ahanda mo pepe, atene: ‘Fade Jérusalem 
ayeke ti na maboko ti gbia ti Asirii pepe!’ 

11Mo wani, mo ma ye so agbia ti Asirii asara na akodro kue; mo ma lege so ala fâ 
azo ti akodro kue, zo oko angba na fini pepe. Mo baa ti mo, mo tene, fade a yeke 
zi mo ma? 

12So ababâ ti mbi abuba ando agbata tongana: Gozan, Haran, Resef nga na gbata 
ti Telasar so azo ti sese ti Bet-Eden ayeke lango ando daa so, anzapa ti ala azi ala 
na maboko ti ababâ ti mbi ni? 

13Agbia ti Hamat, ti Arpad, ti Lair, ti Sefarvaim, ti Hena na ti Ava ayeke na ndo 
wa?” 

Ezekias asambela Nzapa 
(És 37.14-20) 

14Ezekias amu mbeti ni na maboko ti awatokua ni, lo diko ni si lo gue na ya ti 
kota da ti KOTA GBIA. Lo zi ya ti mbeti ni na le ti KOTA GBIA. 

15 Na pekoni, lo sambela KOTA GBIA, lo tene: “KOTA GBIA, Nzapa ti Israel, mo so 
mo yeke duti na ndö ti asheruben, gi mo oko mo yeke Nzapa na ndö ti akodro-
gbia ti sese kue, ngbanga ti so mo laa mo sara yayu na sese. 

16KOTA GBIA, dingi mê ti mo, mo ma si! KOTA GBIA, zi le ti mo, mo baa ye si! Mo 
ma atënë ti Senakerib, lo so lo tokua makonzi ti aturugu ti batango lo titene lo 
zonga Nzapa so ayeke na fini so! 

17KOTA GBIA, taa-tënë, agbia ti Asirii ahunzi amara nde si ala buba akodro ti ala. 

18Agbia ni abi anzapa ti azo ni na le ti wâ. Andaa anzapa ni ayeke taa Nzapa pepe, 
me ala yeke gi ye so maboko ti zo laa asara ni na keke nga na têne; nilaa agbia ti 
Asirii abuba anzapa ni kue. 

19Me mo KOTA GBIA, Nzapa ti e, mbi gbu gere ti mo, soo e na maboko ti 
Senakerib; tongaso si akodro-gbia ti sese kue ahinga atene, gi mo oko KOTA 
GBIA laa mo yeke Nzapa.” 

Ésaïe atene na Ezekias peko ti kiringo tënë ti KOTA GBIA 
(És 37.21-35) 

20Tongaso, Ésaïe, molenge ti Amoz atokua azo na Ezekias, atene: “Tënë so KOTA 
GBIA, Nzapa ti Israel atene ayeke so: Mbi ma sambela ti mo so mo sara ndali ti 
Senakerib, gbia ti Asirii awe. 

21Baa, tënë so KOTA GBIA atene na tere ti lo ayeke so: Pendere maseka-wali, 
gbata ti Sion abaa mo tongana mbumbuse zo, lo yeke he mo na ngia. Pendere 
maseka-wali, gbata ti Jérusalem ayeke yingi li ti lo si ayeke he mo na peko ti mo. 

22Zo wa laa mo zonga lo si mo bi buba na tere ti lo so, zo wa? Zo wa laa mo 
dekongo na li ti lo si mo baa lo tongana mbumbuse zo so, zo wa? Mo sara ye so 
na mbi Nzapa ti Israel, mbi so mbi yeke nde si mbi yeke nzoni kue! 

23Na lege ti awatokua ti mo, mo zonga mbi, Kota Gbia, si mo tene: ‘Mbi Senakerib, 
na apusu ti mbarata ti mbi, mbi gue na li ti akota hoto, mbi gue ngbii mbi si taa 
na ya ti gbako ti Liban, mbi de ayongoro keke ti sedre ti gbako ni, mbi de 
apendere keke ti sipre ti gbako ni. Mbi si taa na be ti gbako ni, na ndo so akeke 
asi singo daa. 

24Mbi zi adu ti ngu si mbi nyon ngu ti kodro wande. Mbi yeke do angu ti Ezipte 
kue na gbe ti gere ti mbi si ahole.’ 

25Senakerib, mo hinga pepe? Mbi leke aye so ngbene ye aninga awe, mbi leke 
pialo ni na be ti mbi giriri. Fadeso mbi yeke sara aye ni. Ti mo, ayeke ti sara si 
agbata so ngangu gbagba ayeke na tere ni aga gba ti atêne. 

26Azo so ayeke lango na ya ti gbata ni, ala yeke na ngangu pepe, kota mbeto ahon 
ndö ti ala, kamene ahon ndö ti ala. Ala yeke tongana pere ti yaka, ala yeke 
tongana fini pere ti ngonda, ala yeke tongana pere so asigigi na li ti da, wala 
tongana le ti kobe so ahole kozo titene akono. 

27Mbi hinga ye kue na ndö ti mo: tongana mo yeke duti, tongana mo yeke sigigi 
na da ti mo, tongana mo yeke kiri na da ti mo, nga tongana mo sara ngonzo na 
tere ti mbi. 

28Biani, mo sara ngonzo na tere ti mbi si zongango mbi so mo zonga mbi so, mbi 
ma tënë ni awe. Ndani laa, fade mbi yeke yoro kongi ti wen na hon ti mo, mbi 
yeke yoro kamba ti wen na yanga ti mo. Fade mbi yeke zia mo gi na oko lege so 
mo mu ti ga ge so ti kiri na ndo ti mo. 

29“Ti mo Ezekias, ye so ayeke fa na mo ye so ayeke si ande ayeke so: na ngu so, 
azo ayeke te le ti kobe so asigigi na be ti lo wani. Na ngu ti peko, ala yeke te gi 
mara ni. Me na ota ngu ni, fade ala yeke lu ale ti kobe, ala yeke fâ ale ti kobe ni, 
ala yeke lu yaka ti vinye si ala yeke te alengo ni. 

30Tanga ti azo ti kodro ti Juda so ayeke ngba na fini ayeke duti ande tongana keke 
so agunda ni ali sese si amaboko ni ale lengo. 

31Biani, tanga ti azo so angba na fini ayeke sigigi na Jérusalem, azo so awara lege 
ti kpe ayeke londo na ndö ti hoto ti Sion. “Baa, ye so KOTA GBIA ayeke sara na 
lege ti kota nzara ti be ti lo laa.” 

32Ndani laa, tënë so KOTA GBIA atene na ndö ti gbia ti Asirii ayeke so: “Fade lo 
yeke li na ya ti gbata so pepe, lo yeke bi ale ti kokora kâ pepe, lo yeke gbu vala ti 
tiri na ni pepe, lo yeke bongbi sese aga koto na tere ti gbata ni pepe. 

33Lege so lo mu lani ti ga, gi ni laa lo yeke mu ti kiri. Fade lo yeke li na ya ti gbata 
so pepe; so tënë ti yanga ti KOTA GBIA laa. 

34Fade mbi yeke bata gbata so si mbi yeke soo ni ndali ti mbi nga ndali ti David, 
zo ti kua ti mbi.” 

Azo ti Asirii ague awe, Senakerib akui 
(És 37.36-38; 2 Mbai 32.21-22) 

35Gi na bi ni, ange ti KOTA GBIA asi na ya ti bâbâ ti azo ti Asirii si lo fâ aturugu 
185 000. So azo alondo na kota ndaperere, ala baa gi akuâ kue laa ayeke lango na 
sese so! 

36Tongaso Senakerib, gbia ti Asirii alondo na ya ti bâbâ ni, lo kiri na gbata ti 
Ninive si lo duti kâ. 

37Mbeni lâ, so lo yeke sambela na ya ti da ti nzapa ti lo Nisrok, Adramelek na 
Sareser afâ lo na yongoro zeme si ala kpe ague na sese ti Arara. Molenge ti lo 
Asaradon laa aga gbia na peko ti lo. 

2 Agbia 20 

Tere ti Ezekias aso, kobela ti lo akai 
(És 38.1-8, 21-22; 2 Mbai 32.24) 

1Na ngoi ni so, tere ti Ezekias aso nduru na kuâ. Wayanga-Nzapa Ésaïe, molenge 
ti Amoz aga abaa lo si atene na lo: “Tënë so KOTA GBIA atene ayeke so: Mo leke 
tënë ti aye ti da ti mo biani, ngbanga ti so mo yeke kui, mo yeke ngba na fini 
pepe.” 

2Tongaso Ezekias azia le ti lo na mbage ti dere ti da si lo sambela KOTA GBIA, lo 
tene: 

3“Ae! KOTA GBIA, mbi gbu gere ti mo, mo dabe ti mo so mbi sara ye na le ti mo 
na lege ti taa-tënë si mbi sara ni na be ti mbirimbiri. Mbi sara nga ye so ayeke 
nzoni na le ti mo.” Na pekoni Ezekias atoto mingi. 

4Ésaïe ade ti sigigi na ya ti kota gbagba ti yangbo ti gbia pepe si tënë ti KOTA 
GBIA asi na lo, atene: 

5“Kiri, mo tene na Ezekias, makonzi ti azo ti mbi, mo tene: Tënë so KOTA GBIA, 
Nzapa ti David, kotara ti mo atene ayeke so: ‘Mbi ma sambela ti mo awe, mbi baa 
ngu ti le ti mo awe. Baa, mbi yeke kai kobela ti mo. Na peko ti lango ota, mo yeke 
kiri ti gue na ya ti kota da ti KOTA GBIA. 

6Mbi yeke zia ngu baleoko na oku na ndö ti lango ti fini ti mo. Fade mbi yeke zi 
mo nga na gbata so na maboko ti gbia ti Asirii. Mbi yeke bata gbata so ndali ti 
mbi nga ndali ti David, zo ti kua ti mbi.’ ” 

7Ésaïe atene: “Ala mu mbeni gba ti holengo le ti fige so akpa gatoo so a nika ni 
nikango, ala zia na le ti ka ni si kobela ti lo akai.” 

8Ezekias ahunda Ésaïe, atene: “Nyen laa ayeke fa na mbi atene, KOTA GBIA ayeke 
kai kobela ti mbi si na peko ti lango ota, mbi yeke kiri ti gue na ya ti kota da ti 
KOTA GBIA?” 

9Ésaïe akiri tënë: “Ye so ayeke fa ande na mo atene, KOTA GBIA ayeke sara ye 
alingbi na tënë so lo tene ayeke so: Mo ye titene gbe ti de ti lâ ague na li ni alingbi 
na bingo gere baleoko wala akiri na peko alingbi na bingo gere baleoko?” 

10Ezekias akiri tënë: “Titene gbe ti de ti lâ ague na li ni alingbi na bingo gere 
baleoko, so ayeke ngangu pepe. Me ti mbi, mbi ye titene gbe ti de ni akiri na peko 
alingbi na bingo gere baleoko.” 

11Tongaso wayanga-Nzapa Ésaïe avoro KOTA GBIA si KOTA GBIA akiri na gbe ti 
de ni na peko alingbi na bingo gere baleoko; so ti tene na ndö ti eskalie ti Ahaz. 

Ezekias awara alembe so alondo na Babilone 
(És 39.1-8) 

12Na ngoi ni so, Merodak-Baladan, gbia ti Babilone, molenge ti Baladan ama tënë 
ti songo tere ti Ezekias. Tongaso lo tokua na lo mbeti nga na akadoo. 

13Ezekias ayamba alembe ni; na pekoni, lo fa na ala ada so kue lo yeke bata 
amosoro ti lo daa, wen ti nginza, lôro, yombo na mafuta ti yombo. Lo fa nga na 
ala ndo so lo yeke bata aye ti bira ti lo daa, nga na aye so kue ayeke na ya ti kubu 
so a bata amosoro ti lo daa. Ezekias afa aye ti yangbo ti lo kue na aye ti kodro ti 
lo kue na ala; lo honde mbeni ye oko pepe. 

14Na pekoni, wayanga-Nzapa Ésaïe aga awara gbia Ezekias si ahunda lo, atene: 
“Azo so atene na mo nyen? Ala londo na ndo wa?” Ezekias akiri tënë: “Ala londo 
na yongoro ndo, na Babilone.” 

15Ésaïe atene: “Nyen laa ala baa na yangbo ti mo, nyen?” Ezekias akiri atene: “Ala 
baa aye so kue ayeke na ya ti yangbo ti mbi: aye ti ya ti kubu ti da so a bata 
amosoro ti mbi daa; mbi honde mbeni ye oko na ala pepe.” 

16Tongaso Ésaïe atene na Ezekias: “Mo ma tënë ti KOTA GBIA: 

17 ‘Mbeni lango ayeke ga so a yeke mu aye ti yangbo ti mo kue, na aye so kue 
agbia so aga kozo ti mo abongbi ando ngbii asi laso, ti gue na ni na Babilone. 
Biani, KOTA GBIA atene, fade mbeni ye oko ayeke ngba ge pepe. 

18 Na popo ti amolenge ti mo, ala so mo wani, mo du ala, fade a yeke mu ambeni 
ti gue na ala titene ala ga ambaiwa na yangbo ti gbia ti Babilone.’ ” 

19Ezekias akiri tënë na Ésaïe: “Tënë ti KOTA GBIA so mo tene so ayeke nzoni.” 
Ezekias atene na be ti lo: “Biani, na lango so kue mbi yeke ngba na fini, fade e 
yeke duti na siriri si mbeni sioni ye oko ayeke si na e pepe.” 

20Tanga ti atënë na ndö ti Ezekias, na aye ti koli so kue lo sara, na kota du ti ngu 
so lo zi, na du so lo zi na gbe ti sese titene ngu asua daa ti li na ya ti gbata ni, a su 
tënë ni na ya ti “Mbeti ti aye so agbia ti Juda asara”. 

21Ezekias akui, lo hon na peko ti ababâ ti lo. Molenge ti lo Manase laa aga gbia na 
peko ti lo. 

2 Agbia 21 

Manase, gbia ti Juda 
(2 Mbai 33.1-10, 18-20) 

1Manase ayeke na ngu baleoko na use si lo ga gbia; lo le-gbia ngu baleoku na oku 
na Jérusalem. Iri ti mama ti lo ayeke Hefsi-Ba. 

2 Lo sara ye so ayeke sioni na le ti KOTA GBIA. Lo mu gi peko ti asioni sarango ye 
ti amara so KOTA GBIA atumba ala na ya ti kodro ni si lo mu kodro ni na azo ti 
Israel; sioni sarango ye so zo alingbi ti baa na le ti lo fani use pepe. 

3 Ando so azo aleke na ndö ti ahoto ti voro anzapa nde daa, babâ ti lo Ezekias azi 
ni kue; me Manase akiri aleke ni. Lo sara agbalaka ndali ti Baal, lo leke mbeni 
keke aluti na nduzu ndali ti nzapa-wali Ashera tongana ti so Akab, gbia ti Israel 
asara ando. Manase akuku na gbe ti aye mingi mingi so ayeke na le ti nduzu si lo 
sara na ala. 

4Lo sara agbalaka ndali ti anzapa nde na ya ti kota da ti KOTA GBIA na Jérusalem, 
da so KOTA GBIA atene tënë ndali ni, atene: “Fade mbi yeke sara titene iri ti mbi 
aduti kâ.” 

5Lo leke agbalaka na ya ti agbagba use ti kota da ti KOTA GBIA ndali ti aye mingi 
mingi so ayeke na le ti nduzu. 

6 Lo gbi molenge ti lo ti koli na wâ ti mu na sandaga; lo gi nda ti aye, lo sara mazi; 
lo zia azo titene ala hunda yingo ti akuâ si ala fa nda ti aye so ayeke na hondengo 
ni. Lo kiri lo sara sioni so ague guengo na nduzu ti ke KOTA GBIA, ye so azia 
ngonzo na be ti lo. 

7Lo sara yanda ndali ti nzapa-wali Ashera si lo zia ni na ya ti kota da ti KOTA 
GBIA. Andaa KOTA GBIA atene ando na David nga na molenge ti lo Salomon, 
atene: “Na ya ti kota da so nga na Jérusalem, gbata so mbi soro na popo ti agbata 
ti amara kue ti Israel laa mbi yeke sara titene iri ti mbi aduti daa kpu na kpu. 

8Tongana azo ti Israel asara ye kue alingbi na yanga so mbi mu na ala, na andia 
so Moïse, zo ti kua ti mbi amu na ala, fade mbi yeke sara si ala kiri afono kirikiri 
pepe yongoro na sese so mbi zia ndali ti akotara ti ala.” 

9Me azo ti Juda ama yanga ti KOTA GBIA pepe. Manase apusu ala titene ala kiri 
asara sioni ahon amara so KOTA GBIA afâ ando ala kue kue kue na dawa ti azo ti 
Israel so. 

10Nilaa KOTA GBIA atene tënë na lege ti azo ti kua ti lo, awayanga-Nzapa, atene: 

11“Manase, gbia ti Juda asara asioni ye so kue zo alingbi ti baa na le ti lo fani use 
pepe; lo sara asioni ye ni ahon azo ti mara ti Amori so ayeke kozoni na lo; lo pusu 
nga azo ti Juda ti sara siokpari na lege ti ayanda ti lo. 

12Ndani laa, tënë so KOTA GBIA, Nzapa ti Israel atene ayeke so: ‘Fade mbi yeke 
sara si mbeni kota kpale ati na ndö ti Jérusalem nga na ndö ti Juda. Azo so kue 
ayeke ma tënë ni, fade ayeke toto na mê ti ala tongana sungbango ti bekpa. 

13Fade mbi yeke buba gbata ti Jérusalem tongana ti so mbi buba ando gbata ti 
Samarii kue si mbi fâ azo ti sewa ti Akab kue so. Mbi yeke sara titene Jérusalem 
aga tongana sembe so zo asu ya ni si akuku ni na sese. 

14Fade mbi yeke ke tanga ti azo ti mbi so ayeke ngba na fini si mbi yeke zia ala 
na maboko ti awato ti ala; awato ti ala ni ayeke nzi ala si ayeke gbu aye ti ala kue 
na peko ti bira. 

15Mbi yeke sara aye so na ala, ngbanga ti so ala sara ye so ayeke sioni na le ti mbi. 
Ti londo na lango so akotara ti ala asigigi na sese ti Ezipte ngbii asi laso, ala ngba 
ti zia ngonzo na be ti mbi.’ ” 

16Na ndö ni kue, Manase afâ gba ti azo so asara sioni oko pepe si mene ti azo ni 
amu ya ti gbata ti Jérusalem kue. Siokpari ti fango azo ni aga na ndö ti siokpari 
so lo sara ti pusu azo ti Juda ti sara ye so ayeke sioni na le ti KOTA GBIA. 

17Tanga ti atënë na ndö ti Manase, aye so kue lo sara nga na siokpari so lo sara, 
a su tënë ni na ya ti “Mbeti ti aye so agbia ti Juda asara”. 

18Manase akui, lo hon na peko ti ababâ ti lo si a lu lo na ndo so a lu apendere 
kongo daa na ya ti yangbo ti lo; iri ti ndo ni ayeke “Ndo ti apendere kongo ti Uza”. 
Molenge ti lo Amon laa aga gbia na peko ti lo. 

Amon, gbia ti Juda 
(2 Mbai 33.21-25) 

19Amon ayeke na ngu baleuse na use si lo ga gbia; lo le-gbia ngu use na 
Jérusalem. Iri ti mama ti lo ayeke Meshulemet, molenge ti Harus, zo ti gbata ti 
Yotba. 

20Amon asara ye so ayeke sioni na le ti KOTA GBIA tongana ti babâ ti lo Manase. 

21Lo mu gi peko ti sarango ye ti babâ ti lo. Lo nga lo voro ayanda so babâ ti lo 
avoro ala lani si lo kuku na gbe ti ayanda ni. 

22Lo do KOTA GBIA, Nzapa ti akotara ti lo, lo zia si lo tambula na lege ti KOTA 
GBIA pepe. 

23Azo ti kua ti Amon aleke tënë na tere ti lo na hondengo ni si ala fâ lo na yangbo 
ti lo. 

24Me azo ti kodro ni afâ azo so kue aleke tënë na tere ti gbia Amon. Na pekoni, 
ala mu molenge ti lo Yosias si lo ga gbia na peko ti babâ ti lo. 

25Tanga ti atënë na ndö ti Amon na aye so lo sara, a su tënë ni na ya ti “Mbeti ti 
aye so agbia ti Juda asara”. 

26A lu lo na sende ti kuâ ti lo so ayeke na ndo so a iri ni “Ndo ti apendere kongo 
ti Uza”. Molenge ti lo Yosias laa aga gbia na peko ti lo. 

2 Agbia 22 

Yosias, gbia ti Juda 
(2 Mbai 34.1-2) 

1 Yosias ayeke na ngu miombe si lo ga gbia; lo le-gbia ngu baleota na oko na 
Jérusalem. Iri ti mama ti lo ayeke Yedida, molenge ti Adaya, zo ti gbata ti Boskat. 

2Yosias asara ye so ayeke mbirimbiri na le ti KOTA GBIA. Lo mu taa gi peko ti 
sarango ye ti kotara ti lo David; lo zia lege ni ti hon mbage na mbage pepe. 

Kota wayango-sandaga awara mbeti ti Ndia 
(2 Mbai 34.8-18) 

3Na ngu baleoko na miombe ni so Yosias ayeke le-gbia, mbeni lâ, gbia atokua 
wakuasu Shafan, molenge ti Asalia, molenge ti Meshulam ti gue na kota da 
ti KOTA GBIA. Lo tene na Shafan, lo tene: 

4 “Gue mo wara kota wayango-sandaga Hilkia; mo hunda na lo titene lo diko 
nginza so azo aga na ni ndali ti kota da ti KOTA GBIA si azo so ayeke bata yanga 
ti kota da ti KOTA GBIA amu na maboko ti azo so. 

5Ayeke nzoni a zia nginza ni na maboko ti awakode-kua so ayeke baa ndo na ndö 
ti akua ti lekengo kota da ti KOTA GBIA. Fade awakode-kua ni ayeke mu nginza 
ni na azo so ayeke sara kua ti kota da ti KOTA GBIA titene ala leke na dere ti da 
ni so asuru. 

6Ala yeke futa na asarapande, azo ti sarango da nga na amason, ala yeke vo akeke 
na atêne so a de tere ni dengo ti leke na aye so abuba na ya ti kota da ni. 

7Nginza so a mu na ala so, zo ahunda ala ti fa peko ni pepe, ngbanga ti so ala yeke 
sara ye na taa legeni na nginza ni.” 

8Tongaso kota wayango-sandaga Hilkia atene na wakuasu Shafan, atene: “Mbi 
wara mbeti ti Ndia na ya ti kota da ti KOTA GBIA.” Hilkia amu mbeti ni na Shafan 
si Shafan adiko ni. 

9Na pekoni, Shafan ague, awara gbia si lo fa peko ti ye ni na lo, lo tene: “Azo ti 
kua ti mo abongbi nginza so ayeke na ya ti kota da ti KOTA GBIA; ala mu ni na 
awakode-kua so ayeke baa lege ti lekengo kota da ti KOTA GBIA nga na azo so 
ayeke leke aye so abuba na ya ti kota da ni.” 

10Na pekoni Shafan akiri atene na gbia: “Wayango-sandaga Hilkia amu na mbi 
mbeni mbeti.” Tongaso lo diko mbeti ni na dawa ti gbia. 

Yosias atokua azo ti hunda Hulda, wayanga-Nzapa ti wali 
(2 Mbai 34.19-28) 

11So gbia ama atënë ti ya ti mbeti ti Ndia ni, lo suru bongo na tere ti lo ti fa kota 
mbeto ti be ti lo. 

12Na pekoni, lo mu yanga na wayango-sandaga Hilkia, na Ahikam, molenge ti 
Shafan, na Akbor, molenge ti Mikaya, na wakuasu Shafan nga na Asaya, zo ti kua 
ti gbia, lo tene: 

13“Ala gue, ahunda KOTA GBIA ndali ti mbi, ndali ti azo ti kodro nga ndali ti azo 
ti Juda kue, ndali ti atënë ti ya ti mbeti so a wara so. Biani, KOTA GBIA asara 
ngonzo mingi; ngonzo ti lo alondo tongana wâ na tere ti e, ngbanga ti so akotara 

ti e aye ti ma atënë ti ya ti mbeti so pepe; ala sara ye pepe alingbi na atënë so a 
su na ya ti mbeti ni na ndö ti e.” 

14Wayango-sandaga Hilkia, na Ahikam, na Akbor, na Shafan nga na Asaya ague, 
awara Hulda, wayanga-Nzapa so ayeke lango na Fini Vaka ti Jérusalem. Lo yeke 
wali ti Shalum; Shalum ayeke molenge ti Tikva, molenge ti Haras. Shalum ayeke 
zo ti batango abongo ti ya ti kota da ti Nzapa. Azo ni afa peko ti tënë ni na 
wayanga-Nzapa ni. 

15Hulda atene na ala: “Tënë so KOTA GBIA, Nzapa ti Israel atene ayeke so: Ala 
tene na koli so atokua ala na mbi so, atene: 

16‘Tënë so KOTA GBIA atene ayeke so: Mbi yeke sara titene sioni kpale aga na 
ndö ti gbata so nga na ndö ti azo ti gbata ni, alingbi na atënë so kue ayeke na ya 
ti mbeti so gbia ti Juda adiko so. 

17Azo ti gbata ni azia mbi awe si ala zö dukani na anzapa nde; anzapa nde so ala 
leke so azia ngonzo na be ti mbi. Ndani laa ngonzo ti mbi ayeke londo tongana 
wâ na tere ti gbata so; ngonzo ni ayeke kai ande pepe. 

18Me ti gbia ti Juda so atokua ala ti hunda mbi KOTA GBIA so, fade ala yeke tene 
na lo: Tënë so KOTA GBIA, Nzapa ti Israel atene ayeke so: Mo ma tënë ti ya ti 
mbeti so nzoni awe. 

19Tënë so mbi tene na ndö ti gbata so nga na ndö ti azo ti gbata ni apika be ti mo 
si mo sara tere ti mo kete na gbe ti KOTA GBIA. Fade gbata so ayeke ga ngonda 
si ayeke ga ye so a deba ni awe. Na mango tënë so mbi tene, mo suru bongo na 
tere ti mo si mo toto na dawa ti mbi. Mbi nga, mbi ma mo awe; so tënë ti yanga 
ti KOTA GBIA laa. 

20Ndani laa, mbi yeke zia mo ti gue na tere ti akotara ti mo na siriri; a yeke lu nga 
mo na siriri na ya ti du ti kuâ ti mo. Sioni kpale so kue mbi yeke sara titene aga 
na ndö ti gbata so, fade mo yeke baa ni pepe.’ ” 

Yosias akiri aleke lege ti mbuki na Nzapa 
(2 Mbai 34.29-32) 

Kota wayango-sandaga Hilkia na amba ti lo akiri ague, atene peko ti tënë ni na 
gbia Yosias. 

2 Agbia 23 

1Gbia Yosias airi akangba kue ti Juda na ala ti Jérusalem ti bongbi na tere ti lo. 

2Na pekoni, lo gue na ya ti kota da ti KOTA GBIA, lo na azo ti Juda kue, na ala ti 
Jérusalem kue, awayango-sandaga, awayanga-Nzapa nga na azo ti kodro kue, ti 
londo na akota zo ngbii asi na akete zo. Gbia adiko na mê ti ala atënë kue ti ya ti 
mbeti ti mbuki so a wara na ya ti kota da ti KOTA GBIA so. 

3Gbia aluti na ndö ti mbeni ye so a leke na nduzu ndali ti agbia si lo kiri lo leke 
tënë ti ga mbuki na KOTA GBIA. Alingbi fade zo oko oko amu zendo ti tambula 
na peko ti KOTA GBIA, ti sara ye na be ti lo kue nga na tënë ti be ti lo kue alingbi 
na atënë ti ndia ti KOTA GBIA, ambela ti lo na aye so lo fa. Alingbi fade zo oko 
oko asara ye alingbi na atënë ti mbuki so a su na ya ti mbeti so. Nilaa azo kue 
ayeda na tënë ti mbuki ni. 

Yosias aleke ya ti kua ti Nzapa nzoni na Juda 
(2 Mbai 34.3-5) 

4Gbia amu yanga na kota wayango-sandaga Hilkia, na awayango-sandaga so 
ayeke mu maboko na lo nga na azo so ayeke bata yanga ti kota da ti Nzapa titene 
aye so a leke ando ti voro na Baal, na Ashera nga na aye mingi mingi so ayeke na 
le ti nduzu, ala sigigi na ni na ya ti da ni, ala gbi ni na gigi ti gbata ti Jérusalem, na 
popo-hoto ti Sedron. Na pekoni, ala mu mburu ti wâ ni, ala gue na ni na Betel. 

5Yosias atumba awayango-sandaga so ayeke taa awayango-sandaga pepe, ala so 
agbia ti Juda asoro ala titene ala zö dukani na ando so azo aleke na ndö ti ahoto 
ti voro anzapa nde daa so; ala so ayeke na ya ti agbata ti Juda nga na ya ti akodro 
so ayeke na tere ti Jérusalem. Lo tumba nga awayango-sandaga so ayeke zö 
dukani ndali ti Baal, ndali ti lâ, ndali ti nze, ndali ti atongoro nga ndali ti aye mingi 
mingi so ayeke na le ti nduzu. 

6 Lo zi na ya ti kota da ti KOTA GBIA keke so a leke si aluti na nduzu ndali ti 
nzapa-wali Ashera; lo sigigi na ni na ya ti gbata ti Jérusalem si a gbi ni na popo-
hoto ti Sedron; a gbi ni kue si aga mburu ti wâ. Na pekoni a mu mburu ti wâ ni, a 
tuku na ndo so adu ti kuâ ti asenge zo ti kodro ayeke daa. 

7Yosias akungbi na sese ada so azo aleke ndali ti akoli-ndumba si ayeke na ya ti 
kota da ti KOTA GBIA. Kâ, awali ayeke leke abongo ndali ti azo ti vorongo Ashera. 

8Yosias airi awayango-sandaga ti agbata ti Juda kue ti ga na Jérusalem. Ti londo 
na Geba ngbii asi na Bersheba, lo sara si ando so azo aleke na ndö ti ahoto ti voro 
anzapa nde daa so aga sioni; ndo so awayango-sandaga azö dukani daa. Na 
Jérusalem, Yosias akungbi na sese agbalaka so ayeke nduru na ayanga ti gbata 
ni, mbirimbiri gbalaka so ayeke na tere ti yanga ti gbata so ayeke ti Yoshua, 
govoronere ti gbata ni. Tongana zo ayeke li na ya ti gbata ni, gbalaka ni ayeke na 
mbage ti maboko ti wali. 

9Awayango-sandaga so ayeke sara kua na ando so azo aleke na ndö ti ahoto ti 
voro anzapa nde daa, a kanga lege na ala ti ya asandaga na ndö ti gbalaka ti KOTA 
GBIA so ayeke na Jérusalem; me ala lingbi ti te gi mapa so a sara na mama ni 
pepe tongana amba ti ala. 

10Yosias asara si Tofet so ayeke na popo-hoto ti Hinom aga sioni, tongaso si azo 
akiri agbi amolenge ti ala ti koli na ti wali na wâ pepe ti mu na sandaga na nzapa 
Molek. 

11Lo zi ambarata so agbia ti Juda azia ala nde ndali ti vorongo na lâ. Ambarata ni 
so ayeke na yanga ti kota da ti KOTA GBIA, nduru na kubu ti kota zo ti kua Netan-
Melek, na ya ti ada so a sara ni si agbu tere na kota da ni. Yosias agbi apusu ti 
mbarata so a leke ndali ti lâ. 

12Gbia akungbi na sese agbalaka so ayeke na li ti da-nduzu ti Akab; agbalaka so 
agbia ti Juda asara. Lo kungbi nga na sese agbalaka so Manase aleke na ya ti 
agbagba use ti kota da ti KOTA GBIA. Yosias afâ ya ni nduru nduru si lo tuku ni 
na popo-hoto ti Sedron. 

13Ando so azo aleke na ndö ti ahoto si ayeke baa le na Jérusalem, na mbage ti 
Mbongo, gbia asara si aga sioni. Salomon, gbia ti Israel asara ando ni ndali ti 
Astarte, fungo nzapa-wali ti azo ti Sidon. Salomon asara nga ni ndali ti Kemosh, 
fungo nzapa ti azo ti Moab, ndali ti Milkom, fungo nzapa ti azo ti Amon. 

14Yosias afâ ya ti angbongboro têne so a leke si aluti na nduzu, lo de na sese 
akeke so a leke ndali ti Ashera. Lo mu abio ti akuâ, lo zia na ndö ni. 

Yosias aleke lege ti vorongo Nzapa nzoni na Israel 
(2 Mbai 34.6-7) 

15 Yosias akungbi ni na sese gbalaka so ayeke na gbata ti Betel nga na ndo so 
ayeke na ndö ti hoto so Yeroboam asara ti pusu azo ti Israel ti sara siokpari. Lo 
gbi ndo ni nga na keke so a leke si aluti na nduzu ndali ti nzapa-wali Ashera, lo 
gbi ni si aga fuku. 

16Na pekoni, Yosias abaa ndo na peko si lo baa adu ti kuâ so ayeke na li ti hoto. 
Lo tokua azo ti mu abio so ayeke na ya ti adu ti kuâ ni si lo gbi ni na ndö ti gbalaka 
ni. Lo sara si gbalaka ni aga sioni alingbi na tënë ti KOTA GBIA so wayanga ti lo 
atene ando. 

17Yosias ahunda, atene: “Sende ti kuâ wa laa mbi yeke baa so?” Azo ti gbata ni 
akiri tënë na lo, atene: “Du ti kuâ ti wayanga-Nzapa so alondo na Juda aga so laa. 
Lo laa lo tene tënë ti aye so kue mo sara na gbalaka ti Betel so.” 

18Tongaso gbia atene: “Ala zia du ti kuâ ni kpoo! Zo andu abio ti wayanga-Nzapa 
so pepe!” Lege so ala bata abio ti lo nga na abio ti wayanga-Nzapa so alondo na 
Samarii si aga so laa. 

19Na ya ti agbata ti Samarii, agbia ti Israel aleke lani na ndö ti ahoto ando ti 
vorongo anzapa nde daa. Ye so agbia so asara so azia ngonzo mingi na be ti KOTA 
GBIA. Yosias akungbi nga na sese ada so kue gi tongana ti so lo sara na Betel. 

20Na ndö ti agbalaka ni, lo fâ go ti awayango-sandaga so kue ayeke sara kua na 
ando so azo aleke na ndö ti ahoto ti voro anzapa nde daa; lo gbi na ndö ti 
agbalaka ni abio ti azo. Na pekoni, lo kiri na Jérusalem. 

Azo ti Juda asara matanga ti Pake 
(2 Mbai 35.1,18-19) 

21Gbia amu yanga so na azo ti kodro kue, atene: “Ala sara matanga ti Pake ndali 
ti KOTA GBIA, Nzapa ti ala alingbi na tënë so a su na ya ti mbeti ti mbuki.” 

22Ti londo na ngoi so awafango-ngbanga ayeke sara komandema na Israel ngbii 
asi na ngoi ti agbia ti Israel na ala ti Juda, azo asara mara ti matanga ti Pake 
tongaso pepe. 

23Gi na ngu baleoko na miombe ni so Yosias ayeke gbia laa ala sara mara ti 
matanga ti Pake tongaso ndali ti KOTA GBIA na Jérusalem. 

Lengo-gbia ti Yosias asi na ndani 
(2 Mbai 35.20-27; 36.1) 

24Yosias aye ti sara ye alingbi na atënë ti Ndia so a su na ya ti buku so kota 
wayango-sandaga Hilkia awara na ya ti kota da ti KOTA GBIA na Jérusalem. Nilaa 
lo tumba na sese ti Juda nga na Jérusalem azo so ayeke hunda ayingo ti akuâ. Lo 
buba ayanda nde nde so azo ayeke voro nga na afungo nzapa so kue zo abaa na 
Jérusalem nga na sese ti Juda. 

25Kozoni na Yosias, mbeni gbia tongana lo ayeke daa pepe so amu be ti lo kue, 
tere ti lo kue na ngangu ti lo kue ti kiri na mbage ti KOTA GBIA alingbi na Ndia ti 
Moïse. Na peko ti Yosias, mbeni gbia so aduti tongana lo ayeke daa pepe. 

26Me kota ngonzo ti KOTA GBIA akai pepe, ngonzo ti lo so alondo tongana wâ na 
tere ti azo ti Juda ndali ti asioni ye so kue Manase asara ti zia ngonzo na be ti lo. 

27Ndani laa KOTA GBIA atene: “Fade mbi yeke tumba azo ti Juda yongoro na le 
ti mbi tongana ti so mbi tumba ando azo ti Israel so. Mbi yeke ke Jérusalem, gbata 
so mbi soro ni; mbi yeke ke kota da so mbi mu ando zendo titene iri ti mbi aduti 
daa.” 

28Tanga ti atënë na ndö ti Yosias na aye so kue lo sara, a su tënë ni na ya ti “Mbeti 
ti aye so agbia ti Juda asara”. 

29Na ngoi so Yosias ayeke gbia, Faraon Neko, gbia ti Ezipte ague ti wara tere na 
gbia ti Asirii na mbage ti bale ti Efrate. Gbia Yosias ague ti tiri bira na lo, me gi na 
ya ti kozo tengbingo tere ni, a fâ Yosias na Megido. 

30So lo kui awe, aturugu ti lo amu kuâ ti lo na Megido, ala zia na ya ti pusu ti 
mbarata si ala gue na ni na Jérusalem. A lu lo na ya ti du ti kuâ ti lo. Azo ti kodro 
amu Yoakaz, molenge ti Yosias, ala tuku mafuta na li ti lo si ala zia lo gbia na peko 
ti babâ ti lo. 

Yoakaz, gbia ti Juda 
(2 Mbai 36.2-4) 

31Yoakaz ayeke na ngu baleuse na ota si lo ga gbia; lo le-gbia nze ota na 
Jérusalem. Iri ti mama ti lo ayeke Hamutal, molenge ti Irmeya, zo ti gbata ti Libna. 

32Yoakaz asara ye so ayeke sioni na le ti KOTA GBIA gi tongana ti akotara ti lo. 

33Faraon Neko agbu lo si abi lo na da ti kanga na Ribla, na sese ti Hamat titene lo 
kiri lo le-gbia na Jérusalem pepe. Faraon Neko agbu azo ti Juda na ngangu ti futa 
na lo lapo: kilo saki ota ti wen ti nginza, kilo baleota ti lôro. 

34 Na pekoni Neko amu Eliakim, molenge ti Yosias, azia lo gbia na peko ti babâ ti 
lo. Lo zia fini iri na ndö ti lo so atene Yoakim. Ti Yoakaz, Neko agbu lo ti ga zo ti 
kanga, lo gue na lo na Ezipte si lo kui kâ. 

35Titene Yoakim amu na Faraon Neko wen ti nginza na lôro so lo hunda, alingbi 
Yoakim asara konde ti amosoro ti ya ti kodro ni kue, lo gbu azo na ngangu ti futa 
lapo so a hunda na ala. So zo oko oko afuta ni awe, Yoakim amu wen ti nginza ni 
na lôro ni na Neko. 

Yoakim, gbia ti Juda 
(2 Mbai 36.5-8) 

36Yoakim ayeke na ngu baleuse na oku si lo ga gbia; lo le-gbia ngu baleoko na 
oko na Jérusalem. Iri ti mama ti lo ayeke Zebuda, molenge ti Pedaya, zo ti gbata 
ti Ruma. 

37Yoakim asara ye so ayeke sioni na le ti KOTA GBIA gi tongana ti akotara ti lo. 

2 Agbia 24 

1 Na ngoi so Yoakim ayeke le-gbia, Nabukodonosor, gbia ti Babilone ali na sese 
ti Juda ti tiri bira. Yoakim angba na gbe ti lo ngu ota. Me lo kiri lo londo si lo 
tomboka na tere ti Nabukodonosor. 

2KOTA GBIA atokua na tere ti Yoakim gba ti azo ti Babilone so ayeke gbu ye ti 
azo na ngangu, ala ti Sirii, ala ti Moab na ala ti Amon. Ala tuku na ya ti kodro-gbia 
ti Juda si abuba kodro ni kue alingbi na tënë ti yanga ti KOTA GBIA so lo tene na 
lege ti azo ti kua ti lo, awayanga-Nzapa. 

3Aye so kue asi na azo ti Juda gi na peko ti yanga so KOTA GBIA amu titene a 
tumba ala yongoro na le ti lo. A tumba azo ni yongoro na le ti KOTA GBIA ndali 
ti siokpari ti gbia Manase 

4nga ndali ti azo so asara sioni pepe si Manase afâ ala senge senge; mene ti ala 
atuku si amu ya ti gbata ti Jérusalem kue. KOTA GBIA ake ti zi tënë ni na li ti lo. 

5Tanga ti atënë na ndö ti Yoakim, na aye so kue lo sara, a su tënë ni na ya ti “Mbeti 
ti aye so agbia ti Juda asara”. 

6Yoakim akui, lo hon na peko ti ababâ ti lo. Molenge ti lo Yoakin laa aga gbia na 
peko ti lo. 

7Gbia ti Ezipte akiri asigigi na ya ti kodro ti lo pepe, ngbanga ti so gbia ti Babilone 
amu asese so kue ayeke ando na gbe ti komandema ti gbia ti Ezipte, ti londo na 
katikati ti kodro ni na Banga ti Ezipte ngbii asi na bale ti Efrate. 

Yoakin, gbia ti Juda. Kozo mungo azo ti Jérusalem ti gue na ala na ngbaa 
(2 Mbai 36.9-10) 

8Yoakin ayeke na ngu baleoko na miombe si lo ga gbia; lo le-gbia nze ota na 
Jérusalem. Iri ti mama ti lo ayeke Nehusheta, molenge ti Elnatan, zo ti Jérusalem. 

9Yoakin asara ye so ayeke sioni na le ti KOTA GBIA gi tongana ti babâ ti lo. 

10Na ngoi ni so, aturugu ti Babilone ague ti tiri bira na Jérusalem. Aturugu ti kota 
kamba ti Nabukodonosor, gbia ti Babilone laa ayeke na ndö ti ala. Ala ngoro 
gbata ni kue ti mu na bira. 

11Na ndembe so aturugu ti lo angoro gbata ni, Nabukodonosor, gbia ti Babilone 
wani aga na dawa ti gbata ni. 

12 Tongaso Yoakin, gbia ti Juda, lo na mama ti lo, na amakonzi ti lo, na aturugu ti 
lo ti kota kamba nga na akota zo ti yangbo ti lo ague, awara gbia ti Babilone. Na 
ngu miombe ni so Nabukodonosor ayeke gbia ti Babilone laa lo gbu Yoakin si lo 
bi lo na da ti kanga. 

13Nabukodonosor amu amosoro so kue a bata na ya ti kubu ti kota da ti KOTA 
GBIA, na amosoro so a bata na ya ti kubu ti yangbo ti gbia, lo gue na ni alingbi gi 
na tënë so KOTA GBIA atene. Lo fâ ya ti aye so kue Salomon, gbia ti Israel aleke 
na lôro si lo zia na ya ti kota da ti KOTA GBIA so. 

14Nabukodonosor agbu azo ti Jérusalem kue, lo gue na ala na sese ti Babilone: 
akota zo kue, na angangu zo ti tiringo bira so kue wungo ti ala ayeke saki 
baleoko. Awakode-kua kue na azo ti pikango ndao kue, lo gbu ala, lo gue na ala; 
gi awayere laa angba na ya ti gbata ni. 

15 Lo gbu Yoakin, mama ti lo, awali ti lo, akota zo ti yangbo ti lo nga na akota zo 
ti kodro ti lo; lo gbu ala na Jérusalem si lo gue na ala na Babilone. 

16Lo gbu nga angangu zo ti tiringo bira so wungo ti ala ayeke saki mbarambara, 
na awakode-kua na azo ti pikango ndao so wungo ti ala ayeke saki oko; lo gbu 
angangu koli so kue alingbi ti tiri bira si lo gue na ala na Babilone. 

17 Na pekoni, gbia ti Babilone amu Matania, ita ti babâ ti Yoakin, azia lo gbia ti 
Juda. Lo zia fini iri na ndö ti lo so atene Sedesias. 

Sedesias, gbia ti Juda 
(Jér 52.1-3; 2 Mbai 36.11-12) 

18Sedesias ayeke na ngu baleuse na oko si lo ga gbia; lo le-gbia ngu baleoko na 
oko na Jérusalem. Iri ti mama ti lo ayeke Hamutal, molenge ti Irmeya, zo ti gbata 
ti Libna. 

19Sedesias asara ye so ayeke sioni na le ti KOTA GBIA gi tongana ti so Yoakim 
asara lani. 

20 Akpale so aga na ndö ti Jérusalem nga na ndö ti Juda ndali ti ngonzo ti KOTA 
GBIA; ye so asara si lo tumba ala yongoro na tere ti lo. 

Nabukodonosor angoro Jérusalem ti mu ni na bira 
(Jér 39.1-7; 52.3-11) 

Sedesias atomboka na tere ti Nabukodonosor, gbia ti Babilone. 

2 Agbia 25 

1Na nze baleoko ni ti ngu gumbaya ni so Sedesias ayeke le-gbia, Nabukodonosor, 
gbia ti Babilone, lo na aturugu ti lo kue aga ti sara bira na Jérusalem. Lo sara bâbâ 
ti lo na tere ti gbata ni; lo na azo ti lo abongbi sese aga koto na tere ti gbagba ti 
gbata ni, angoro ni kue. 

2Ala ngoro gbata ni na bira aninga ngbii asi na ngu baleoko na oko ni so Sedesias 
ayeke le-gbia. 

3Na lango gumbaya ti nze ni, kota nzara ati na ya ti gbata ni; azo ti kodro ni ayeke 
na kobe ti tengo ni mbeni pepe. 

4Tongaso azo akoro mbeni du na ya ti gbagba ti gbata ni. Na bi, aturugu ni kue 
akpe ahon. Ataa so azo ti Babilone angoro gbata ni kue, aturugu ni ahon na yanga 
ti gbagba so ayeke na popo ti agbagba use, nduru na tere ti kete yaka ti gbia. Na 
pekoni, ala mu lege so ague na popo-hoto ti Jourdain. 

5Me aturugu ti Babilone atumba peko ti gbia Sedesias si ala gue, awara lo na 
lando ti Jéricho. Aturugu ti lo kue akpe kirikiri, ala do lo azia. 

6Ala gbu gbia ni si ala gue na lo na gbia ti Babilone na gbata ti Ribla. Kâ, 
Nabukodonosor afâ ngbanga na li ti lo. 

7 A fâ go ti amolenge ti Sedesias taa na le ti lo. Na pekoni, gbia ti Babilone akoro 
le ti Sedesias, lo kanga lo na azingiri use ti bengba wen si lo gue na lo na Babilone. 

A mu gbata ti Jérusalem. Use guengo na azo na kodro wande 
(Jér 39.8-10; 52.12-30; 2 Mbai 36.17-21) 

8Na lango mbarambara ti nze oku ni, so ti tene na ngu baleoko na gumbaya ni so 
Nabukodonosor, gbia ti Babilone ayeke le-gbia, Nebuzaradan aga na Jérusalem. 
Nebuzaradan ayeke makonzi ti aturugu ti batango gbia si lo yeke mbeni kota zo 
na yangbo ti gbia ti Babilone. 

9 Lo gbi kota da ti Nzapa, yangbo ti gbia nga na ada ti Jérusalem kue; lo bi wâ na 
ya ti ada ti akota zo kue. 

10Aturugu ti Babilone so kue amu peko ti makonzi ti aturugu ti batango gbia 
akungbi na sese gbagba so angoro Jérusalem. 

11Na pekoni Nebuzaradan, makonzi ti aturugu ti batango gbia agbu tanga ti azo 
so angba na ya ti gbata ni, ala na azo so lani azia tere ti ala na gbia ti Babilone 
nga na tanga ti azo ti kodro ni si lo gue na ala na Babilone. 

12Me makonzi ti aturugu ti batango gbia ni azia ambeni wayere kete na ya ti 
kodro ni titene ala fâ ayaka ti vinye na ayaka. 

13Azo ti Babilone akungbi na sese ayongoro gere ti da so ayeke na bengba wen 
si ayeke na yanga ti kota da ti Nzapa so. Ala fâ gere ti akete pusu na ngbongboro 
sembe so a sara na bengba wen si a zia na ya ti gbagba ti kota da ti KOTA GBIA 
so. Ala mu bengba wen so kue ague na ni na Babilone. 

14Ala mu nga aye so kue a sara na bengba wen si a yeke sara na kua na ya ti kota 
da ti Nzapa, ague na ni; aye ni ayeke tongana: ata so a yeke zia mburu ti wâ daa, 
apao, aye ti mingongo na wâ nga na akopo. 

15Makonzi ti aturugu ti batango gbia akiri amu aye so kue a sara na lôro nga na 
wen ti nginza si ague na ni; aye ni ayeke tongana: asembe so a yeke zia ale ti wâ 
daa na adu ti sembe so a yeke tuku mene daa ti fi na tere ti aye. 

16Ayongoro gere ti da use, ngbongboro sembe na akete pusu so Salomon asara 
na bengba wen ndali ti kota da ti KOTA GBIA, zo alingbi ti hinga nengo ti abengba 
wen ni pepe. 

17Gere ti da oko ayo na nduzu metere gumbaya. Na ndö ti yongoro gere ti da ni 
oko oko, ala zia mbeni ngbongboro bengba wen so ayo na nduzu metere oko na 
ndambo. Ala mu bengba wen aleke na mbeni ye tongana gbanda nga na ale ti 
keke so iri ni grenade, ala zia ni na tere ti ngbongboro bengba wen ni. Use 
yongoro gere ti da ni na agbanda ni ayeke tongana ti kozo yongoro gere ti da ni. 

18Makonzi ti aturugu ti batango gbia agbu Seraya, kota wayango-sandaga, lo na 
Sefania, use wayango-sandaga nga na awayango-sandaga ota so ayeke bata 
yanga ti kota da ti Nzapa. 

19Lo gbu nga na ya ti gbata ni mbeni kota zo so ayeke baa ndo na ndö ti aturugu; 
lo gbu nga azo oku so ayeke nduru na tere ti gbia si ala yeke na ya ti gbata ni; lo 
gbu nga wakuasu ti makonzi ti aturugu, lo so lo yeke su iri ti azo so aye ti li na 
kua ti turugu; lo gbu nga azo ti Juda baleomene so ayeke na ya ti gbata ni. 

20Nebuzaradan, makonzi ti aturugu ti batango gbia amu azo ni ague na ala na 
gbia ti Babilone, na gbata ti Ribla. 

21Gbia ti Babilone afâ ngbanga ti kuâ na li ti ala si lo fâ ala na Ribla, na sese ti 
Hamat. Lege so a mu azo ti Juda ague na ala na kodro wande, yongoro na sese ti 
ala laa. 

Gedalia, govoronere ti sese ti Juda 
(Jér 40.7–41.18) 

22Nabukodonosor, gbia ti Babilone azia lani ambeni zo angba na kodro ti Juda. 
Lo mu Gedalia, molenge ti Ahikam, molenge ti Shafan ti ga govoronere ti azo ni. 

23So amakonzi ti aturugu na aturugu ti Juda ama a tene, gbia ti Babilone amu 
Gedalia si azia lo govoronere, ala gue, awara Gedalia na gbata ti Mispa. Amakonzi 
ti aturugu ni ayeke azo tongana: Ismael, molenge ti Netania; Yohanan, molenge 
ti Karea; Seraya, molenge ti Tanehumet, zo ti Netofa na Yazania, zo ti Maaka. 

24Gedalia adeba yanga ti lo na ala kue, atene: “Ala sara mbeto ti azo ti Babilone 
pepe. Ala duti na ya ti kodro ni, ala sara na gbia ti Babilone, tongaso fade ala baa 
nzoni na peko ni.” 

25Me na nze mbarambara ni, Ismael, molenge ti Netania, molenge ti Elishama 
amu azo baleoko na peko ti lo si ala ga na tere ti Gedalia na gbata ti Mispa. Ismael 
ayeke zo ti sewa ti gbia. Lo na azo baleoko so ayeke na peko ti lo apika Gedalia 
si lo kui; ala fâ nga azo ti Juda na azo ti Babilone so ayeke na tere ti lo na Mispa. 

26 Tongaso azo ti kodro ni kue, akete zo na akota zo, nga na aturugu ti kota 
kamba amu lege ague na Ezipte, ngbanga ti so mbeto ti azo ti Babilone asara ala. 

Gbia ti Babilone azi Yoakin na da ti kanga 
(Jér 52.31-34) 

27Ngu baleota na mbarambara na peko ti so a gbu Yoakin, gbia ti Juda a gue na 
lo na kodro wande, Evil-Merodak aga gbia ti Babilone. Na lango baleuse na 
mbarambara ti nze baleoko na use ni, na kozo ngu so lo ga gbia, lo sara nzoni be 
na Yoakin, gbia ti Juda si lo zi lege na lo ti sigigi na da ti kanga. 

28Lo tene anzoni tënë na lo si lo zia lo na kota ndo ahon ambeni gbia so lo na ala 
ayeke na Babilone. 

29Lo zi bongo ti kanga na tere ti Yoakin si na lango ti fini ti lo kue, lo na gbia ayeke 
te kobe ndo oko. 

30Lango oko oko, na lango ti fini ti lo kue, Yoakin ayeke wara ye so ayeke nzoni 
ndali ti gigi ti lo gi na maboko ti gbia ti Babilone. 

1 Mbai 

1 Mbai 1 

IRI TI AKOTARA NA LEGE TI MOLONGO TI DUNGO ALA 
1–9 

Ti londo na Adam asi na ahale ti Ezau 

1Adam adu Set, Set adu Enos, 

2Enos adu Kenan, Kenan adu Malaleel, Malaleel adu Yered, 

3Yered adu Henok, Henok adu Matusalem, Matusalem adu Lemek, 

4Lemek adu Noe, Noe adu amolenge ota: Sem, Kam na Yafet. 

5Amolenge ti Yafet ayeke Gomer, Magog, Madai, Yavan, Tubal, Meshek na Tiras. 

6Amolenge ti Gomer ayeke Ashekenaz, Difat na Togarma. 

7Amolenge ti Yavan ayeke Elisha, Tarsis, Kitim na Rodanim. 

8Amolenge ti Kam ayeke Kush, Misraim, Put na Kanaan. 

9Amolenge ti Kush ayeke Seba, Havila, Sabta, Ragma na Sabteka; amolenge ti 
Ragma ayeke Saba na Dedan. 

10Kush adu Nemrod, kozo zo ti sarango komandema na ndö ti sese so. 

11Misraim ayeke kotara ti azo ti Lud, ti Anem, ti Lehab, ti Naftu, 

12ti Patros, ti Kaslu na ti Kaftor. Azo ti Filistii asigigi na ya ti mara ti azo ti Kaslu. 

13Kanaan adu kozo molenge ti lo Sidon; lo du nga Het. 

14Lo yeke kotara ti azo ti mara ti Yebus, ti Amori, ti Girgashi, 

15ti Hivi, ti Arki, ti Sini, 

16ti Arvad, ti Semari na ti Hamat. 

17Amolenge ti Sem ayeke Elam, Asur, Arpaksad, Lud, Aram, Us, Hul, Geter na 
Meshek. 

18Arpaksad adu Shela; Shela adu Eber. 

19Eber adu amolenge use: kozo molenge ni, iri ti lo Peleg, ngbanga ti so na ngoi 
ti lo azo ti sese akangbi. Iri ti ita ti lo ayeke Yoktan. 

20Yoktan adu Almodad, Shelef, Hasarmavet, Yera, 

21Hadoram, Uzal, Dikla, 

22Ebal, Abimael, Saba 

23Ofir, Havila na Yobab. Ala so kue ayeke amolenge ti Yoktan. 

24Sem adu Arpaksad, Arpaksad adu Shela, 

25Shela adu Eber, Eber adu Peleg, Peleg adu Reu, 

26Reu adu Serug, Serug adu Nahor, Nahor adu Tera, 

27Tera adu Abram, so a iri nga lo Abraham. 

28Amolenge ti Abraham ayeke Isaac na Ismael. 

29So tënë ti asewa ti ala laa: Ismael adu kozo molenge ti lo Nebayot; lo du nga 
Kedar, Adbeel, Mibsam, 

30Mishema, Duma, Masa, Hadad, Tema, 

31Yetur, Nafish na Kedma. Ala so kue ayeke amolenge ti Ismael. 

32Ketura, wali ti Abraham so lo mu na peko, adu Zimran, Yoksan, Medan, Madian, 
Ishebak na Shua. Yoksan adu Saba na Dedan. 

33Madian adu Efa, Efer, Hanok, Abida na Elda. Ala so kue ayeke amolenge ti 
Ketura. 

34Abraham adu Isaac, Isaac adu Ezau na Israel 

35Ezau adu Elifaz, Reuel, Yeush, Yalam na Kora. 

36Elifaz adu Teman, Omar, Sefi, Gatam, Kenaz, Timna na Amalek. 

37Reuel adu Nahat, Zera, Shama na Miza. 

38Seir adu Lotan, Shobal, Sibeon, Eser na Dishan. Sibeon adu Ana, Ana adu 
Dishon. 

39Lotan adu Hori na Homam. Ita ti Lotan ti wali ayeke Timna. 

40Shobal adu Alian, Manahat, Ebal, Shefi na Onam. Sibeon adu Aya na Ana. 

41Ana adu Dishon. Dishon adu Hamran, Esheban, Itran na Keran. 

42Eser adu Bilehan, Zavan na Yakan. Dishan adu Us na Aran. 

Agbia na amakonzi na ya ti mara ti Edom 
(Tonda 36.31-43) 

43Azo so ale-gbia na sese ti Edom kozo titene mbeni zo ti Israel ale-gbia ayeke 
so: Bela, molenge ti Beor; iri ti gbata ti lo ayeke Dinaba. 

44Bela akui si Yobab, molenge ti Zera, zo ti gbata ti Bosra aga gbia na peko ti lo. 

45Yobab akui si Husham, zo ti sese ti Teman aga gbia na peko ti lo. 

46Husham akui si Hadad, molenge ti Bedad, aga gbia na peko ti lo. Lo laa lo hon 
ndö ti azo ti Madian na bira na sese ti Moab. Iri ti gbata ti lo ayeke Avit. 

47Hadad akui si Samla, zo ti kodro ti Masreka aga gbia na peko ti lo. 

48Samla akui si Shaul, zo ti kodro ti Rehobot ti yanga ti ngu aga gbia na peko ti 
lo. 

49Shaul akui si Baal-Hanan, molenge ti Akbor aga gbia na peko ti lo. 

50Baal-Hanan akui si Hadad aga gbia na peko ti lo. Iri ti gbata ti lo ayeke Pai; iri 
ti wali ti lo ayeke Metabeel, molenge ti Matred ti wali, ata ti Me-Zahab ti wali. 

51Na peko ti so gbia Hadad akui awe, amakonzi so ayeke na ndö ti sese ti Edom 
ayeke so: Timna, Alva, Yetet, 

52Oholibama, Ela, Pinon, 

53Kenaz, Teman, Mibsar, 

54Magdiel na Iram. So ayeke amakonzi so ayeke na ndö ti sese ti Edom laa. 

1 Mbai 2 

Ahale ti Juda 

1So ayeke iri ti amolenge ti Jacob – so a iri nga lo Israel – Ruben, Siméon, Lévi, 
Juda, Isakar, Zabulon, 

2 Dan, Joseph, Benjamin, Neftali, Gad na Aser. 

3Juda adu amolenge-koli ota na wali ti lo, zo ti sese ti Kanaan; wali ni ayeke 
molenge ti Shua. Iri ti amolenge ni ayeke Er, Onan na Shela. Er, kozo molenge ni 
asara sioni mingi, KOTA GBIA asara si lo kui. 

4Tamar, wali ti molenge ti Juda adu na Juda amolenge-koli use: Peres na Zera. 
Tongaso amolenge ti Juda kue ayeke oku. 

5Amolenge ti Peres ayeke Hesron na Hamul. 

6Amolenge ti Zera ayeke Zimri, Etan, Heman, Kalkol na Dara; ala kue ayeke oku. 

7Molenge ti Karmi ayeke Akar. Akar laa asara si ye ti kpale ati na ndö ti azo ti 
Israel, ngbanga ti so lo mu mbage ti aye so a gbu na peko ti bira si a bata ni ndali 
ti Nzapa. 

8Molenge ti Etan ayeke Azaria. 

9Amolenge ti Hesron ayeke Yerameel, Ram na Kaleb so mbeni iri ti lo ayeke 
Kelubai. 

10Ram adu Aminadab, Aminadab adu Nashon, makonzi ti azo ti mara ti Juda. 

11Nashon adu Salma, Salma adu Booz, 

12Booz adu Obed, Obed adu Yese. 

13Yese adu amolenge mbarambara. Kozo molenge ni ayeke Eliab, use ni 
Abinadab, ota ni Shama, 

14osio ni Netaneel, oku ni Radai, 

15omene ni Osem, mbarambara ni David. 

16A-ita ti ala ti wali ayeke Seruya na Abigal. Seruya adu Abishai, Yoab na Asael. 
Ala kue ayeke ota. 

17Abigal adu Amasa; babâ ti Amasa ayeke Yeter, zo ti mara ti Ismael. 

18Kaleb, molenge ti Hesron, adu amolenge-koli ota na wali ti lo Azuba; amolenge 
ni ayeke Yesher, Shobab na Ardon. Lo du nga amolenge na Yeriot. 

19Na peko ti kuâ ti Azuba, Kaleb amu mbeni wali so iri ti lo ayeke Efrata; Efrata 
adu na lo molenge-koli so iri ti lo ayeke Hur. 

20Hur adu Uri, Uri adu Besalel. 

21Hesron ayeke na ngu baleomene si lo mu molenge ti Makir ti ga wali ti lo. 
Hesron adu molenge-koli so iri ti lo ayeke Segub. Makir ayeke babâ ti Galaad. 

22Segub adu Yair; Yair amu akodro baleuse na ota na sese ti Galaad. 

23Me agbia ti agbata ti Geshur na ti Aram amu akodro ti Yair nga na gbata ti Kenat 
na akete kodro so ayeke na tere ni. Wungo ti akodro ni kue ayeke baleomene. 
Azo so kue ayeke lango na ya ti akodro ni so ayeke ahale ti Makir, babâ ti Galaad. 

24Na peko ti kuâ ti Hesron so wali ti lo ayeke Abia, Kaleb akiri abongbi na Efrata, 
mbeni wali ti babâ ti lo si Efrata adu na lo mbeni molenge-koli so iri ti lo Ashehur. 
Ashehur laa asara si gbata ti Tekoa abaa gigi. 

25Kozo molenge ti Hesron ti koli ayeke Yerameel. Yerameel adu kozo molenge ti 
lo so ayeke Ram, na pekoni lo du Buna, Oren, Osem na Ahia. 

26Yerameel amu mbeni wali so iri ti lo ayeke Atara; Atara ayeke mama ti Onam. 

27Amolenge ti Ram, kozo molenge ti Yerameel ayeke Maas, Yamin na Eker. 

28Amolenge ti Onam ayeke Shamai na Yada. Amolenge ti Shamai ayeke Nadab na 
Abishur. 

29Abishur amu Abihail ti ga wali ti lo. Abihail adu na lo Aban na Molid. 

30Amolenge ti Nadab ayeke Seled na Apaim. Seled adu molenge pepe si lo kui. 

31Molenge ti Apaim ayeke Ishei. Molenge ti Ishei ayeke Sheshan. Molenge ti 
Sheshan ayeke Alai. 

32Amolenge ti Yada, ita ti Shamai ayeke Yeter na Jonatan. Yeter adu molenge 
pepe si lo kui. 

33Amolenge ti Jonatan ayeke Pelet na Zaza. Ala so kue ayeke ahale ti Yerameel. 

34Sheshan adu amolenge-koli pepe, gi amolenge-wali. Lo yeke lani na mbeni zo 
ti kua ti lo so iri ti lo Yara; Yara ayeke zo ti kodro ti Ezipte. 

35Sheshan amu mbeni molenge ti lo ti wali na Yara; lo du na Yara, Atai. 

36Atai adu Natan, Natan adu Zabad, 

37Zabad adu Eflal, Eflal adu Obed, 

38Obed adu Yehu, Yehu adu Azaria, 

39Azaria adu Heles, Heles adu Elasa, 

40Elasa adu Sismai, Sismai adu Shalum, 

41Shalum adu Yekamia, Yekamia adu Elishama. 

42Kozo molenge ti Kaleb, ita ti Yerameel ayeke Mesha, babâ ti Zif. Âdu ti molenge 
ti Maresha, lo yeke babâ ti Hebron. 

43Amolenge ti Hebron ayeke Kora, Tapua, Rekem na Shema. 

44Shema adu Raham, babâ ti Yorkoam. Rekem adu Shamai. 

45Molenge ti Shamai ayeke Maon, babâ ti Bet-Sur. 

46Efa, wali ti Kaleb ti gigi adu na lo Haran, Mosa na Gazez. Haran adu nga mbeni 
molenge so iri ti lo Gazez. 

47Amolenge ti Yadai ayeke Regem, Yotam, Geshan, Pelet, Efa na Shaaf. 

48Maaka, mbeni wali ti Kaleb ti gigi, adu na lo Sheber na Tirana. 

49Maaka akiri adu Shaaf, babâ ti Madmana; Maaka adu nga Sheva, babâ ti 
Makbena na Gibea. Kaleb adu nga mbeni molenge-wali so iri ti lo Aksa. 

50Ambeni molenge ti Kaleb ayeke so: Hur, kozo molenge ti Efrata, wali ti Kaleb. 
Hur adu amolenge ota: Shobal, so asara si gbata ti Kiriat-Yearim abaa gigi, 

51Salma, so asara si gbata ti Betlehem abaa gigi. Haref, so asara si kodro ti Bet-
Geder abaa gigi. 

52Shobal, so asara si gbata ti Kiriat-Yearim abaa gigi, ahale ti lo ayeke azo ti 
kodro ti Haroe, so ti tene ndambo ti azo ti kodro ti Menuhot, 

53nga na azo ti kete mara ti Kiriat-Yearim. Azo ni ayeke azo ti kete mara ti Itri, ti 
Puti, ti Shumati na ti Misherai. Azo ti Sora na ti Eshetaol abaa gigi na lege ti ala. 

54Amolenge ti Salma ayeke azo ti Betlehem, ti Netofa, ti Atrot-Bet-Yoab, na 
ndambo ti azo ti kodro ti Manahat nga na ala ti kodro ti Sora, 



793 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

55ala na azo ti kete mara ti Yabes so ahinga mbeti mingi, so ti tene azo ti kete 
mara ti Tirati, ti Shimati na ti Sukati. Azo ni so ayeke azo ti mara ti Keni, ahale ti 
Hamat, kotara ti azo ti sewa ti Rekab. 

1 Mbai 3 

Ahale ti David 

1 So ayeke iri ti amolenge-koli so David adu ala na gbata ti Hebron. Kozo molenge 
ni ayeke Amnon; mama ti lo ayeke Ahinoam, zo ti Yizreel. Use molenge ni ayeke 
Daniel; mama ti lo ayeke Abigail, zo ti kodro ti Karmel. 

2Ota molenge ni ayeke Absalom; mama ti lo ayeke Maaka, molenge ti Talmai, 
gbia ti Geshur. Osio molenge ni ayeke Adonia; mama ti lo ayeke Hagite. 

3Oku molenge ni ayeke Shefatia; mama ti lo ayeke Abital. Omene molenge ni 
ayeke Itream; mama ti lo ayeke Egla, wali ti David. 

4 David adu amolenge omene so kue na gbata ti Hebron. Lo le-gbia na Hebron 
ngu mbarambara na ndambo. Na pekoni, lo le-gbia na Jérusalem ngu baleota na 
ota. 

5 Amolenge so lo du ala na Jérusalem laa: Batsheba, molenge ti Amiel ti wali adu 
na lo amolenge osio: Shima, Shobab, Natan na Salomon. 

6Lo du nga ambeni molenge gumbaya: Ibar, Elishua, Elpelet, 

7Noga, Nefeg, Yafia, 

8Elishama, Eliada na Elifelet. 

9So amolenge ti David kue laa; a diko amolenge ti awali ti lo so lo ne ala mingi 
pepe so daa pepe. Lo du nga molenge-wali so iri ti lo Tamar. 

10 Ahale ti Salomon ayeke so: Roboam, molenge ti Salomon, Abia, molenge ti 
Roboam, Asa, molenge ti Abia, Yosafat, molenge ti Asa, 

11Yoram, molenge ti Yosafat, Ahazia, molenge ti Yoram, Yoas, molenge ti Ahazia, 

12Amasia, molenge ti Yoas, Azaria, molenge ti Amasia, Yotam, molenge ti Ahazia, 

13Ahaz, molenge ti Yotam, Ezekias, molenge ti Ahaz, Manase, molenge ti Ezekias, 

14Amon, molenge ti Manase na Yosias, molenge ti Amon. 

15Amolenge ti Yosias ayeke Yohanan, kozo molenge ni; Yoakim, use molenge ni; 
Sedesias, ota molenge ni, Shalum, osio molenge ni. 

16Amolenge ti Yoakim ayeke Yekonia na Sedesias. 

17Yekonia so a kanga lo si a gue na lo na Babilone: amolenge ti lo ayeke Shealtiel, 

18Malkiram, Pedaya, Shenasar, Yekamia, Hoshama na Nedabia. 

19Amolenge ti Pedaya ayeke Zorobabel na Shimei. Zorobabel adu amolenge-koli 
use: Meshulam na Hanania; lo du nga molenge-wali so iri ti lo Shelomit. 

20Na pekoni, lo kiri lo du amolenge oku: Hashuba, Ohel, Berekia, Hasadia na 
Yushab-Hesed. 

21 Ahale ti Hanania ayeke Pelatia na Yeshaya, nga na amolenge ti Refaya, ti 
Arnan, ti Obadia na ti Shekania. 

22Amolenge ti Shekania ayeke omene: Shemaya, Hatush, Igal, Baria, Nearia na 
Shafat. 

23Amolenge ti Nearia ayeke ota: Eliohenai, Hizkia na Azrikam. 

24Amolenge ti Eliohenai ayeke mbarambara: Hodavia, Eliashib, Pelaya, Akub, 
Yohanan, Delaya na Anani. 

1 Mbai 4 

Ambeni hale ti Juda 

1 Ahale ti Juda ayeke Peres, Hesron, Karmi, Hur na Shobal. 

2Reaya, molenge ti Shobal, adu Yahat, Yahat adu Ahumai na Lahad. Ala yeke 
akotara ti kete mara ti Sora. 

3So ayeke ahale ti babâ ti Etam: Yizreel, Ishema na Idbash; ita ti ala ti wali ayeke 
Haslelponi. 

4Penuel, so asara si gbata ti Gedor abaa gigi nga na Ezer, so asara si gbata ti 
Husha abaa gigi. Ala laa ayeke amolenge ti Hur; Hur ayeke kozo molenge ti 
Efrata. Hur laa asara si gbata ti Betlehem abaa gigi. 

5Ashehur, so asara si gbata ti Tekoa abaa gigi amu awali use: Hela na Naara. 

6Naara adu na lo amolenge osio: Ahuzam, Hefer, Temni na Ahashetari. 

7Hela adu na lo amolenge ota: Seret, Sohar na Etnan. 

8Kos adu Anub, Sobeba na kotara ti kete mara ti Aharehel, molenge ti Harum. 

9Yabes ayeke mbeni koli so azo ane lo mingi ahon a-ita ti lo. Mama ti lo abaa pasi 
mingi na dungo lo, nilaa lo di iri ti lo Yabes. 

10Yabes asambela Nzapa ti Israel, atene: “Ayeke nzoni mo sara tufa na ndö ti mbi, 
mo sara si le ti sese ti mbi akiri akono mingi, mo zia maboko ti mo na ndö ti mbi 
ti bata mbi, mo sara si akpale na pasi ahon yongoro na tere ti mbi!” Nzapa amu 
na lo ye so lo hunda. 

11Kelub, ita ti Shuha adu Mehir; Mehir adu Esheton, 

12Esheton ayeke babâ ti Bet-Rafa, ti Pasea na ti Tehina. Tehina laa asara si gbata 
ti Nahash abaa gigi. Ahale ti ala alango na kodro ti Reka. 

13Amolenge ti Kenaz ayeke Otniel na Seraya. Amolenge ti Otniel ayeke Hatat na 
Meonotai. 

14Meonotai adu Ofra. Seraya adu Yoab, kotara ti azo ti sarango ye na kode so 
ayeke lango na popo-hoto ti Awakode-kua. 

15Amolenge ti Kaleb, molenge ti Yefune ayeke Iru, Ela na Naam. Kenaz ayeke 
molenge ti Ela. 

16Amolenge ti Yehalelel ayeke Zif, Zifa, Tiria na Asarel. 

17-18Amolenge ti Ezra ayeke Yeter, Mered, Efer na Yalon. Mered amu molenge ti 
gbia ti Ezipte ti ga wali ti lo; iri ti lo ayeke Bitia. Bitia adu Miriam, Shamai na 
Isheba. Isheba laa asara si gbata ti Eshtemoa abaa gigi. Mered ayeke nga na 
mbeni wali ti mara ti Juda. Wali ni adu na lo Yered, so asara si gbata ti Gedor 
abaa gigi, Heber, so asara si gbata ti Soko abaa gigi nga na Yekutiel, so asara si 
gbata ti Zanoa abaa gigi. 

19Hodia amu ita ti Naham ti ga wali ti lo. Ahale ti ala ayeke azo ti kete mara ti 
Garmi so alango na Keila, ala na azo ti kete mara ti Maakati so alango na 
Eshtemoa. 

20Amolenge ti Shimon ayeke Amnon, Rina, Ben-Hanan na Tilon. Ahale ti Ishei 
ayeke Zohet na molenge ti lo. 

21 Ahale ti Shela, molenge ti Juda ayeke Er, so asara si gbata ti Leka abaa gigi, 
Lada, so asara si gbata ti Maresha abaa gigi nga na azo ti akete mara so ayeke 
sara apendere bongo ti len, na kodro ti Bet-Ashebea. 

22Shela ayeke nga kotara ti Yokim, ti azo ti Kozeba, ti Yoash nga na ti Saraf. Yoash 
na Saraf amu awali ti kodro ti Moab ti ga awali ti ala. Na pekoni, ala kiri aduti na 
kodro ti Lehem. – Aye ni so aninga mingi awe. – 

23Ahale ti ala ayeke azo ti sarango ata ti sese; ala yeke lango na tere ti ayaka nga 
na ando so a sara gbagba na tere ni. Kâ, ala yeke lango nduru na gbia si ala yeke 
sara kua na lo. 

Ahale ti Siméon 

24 Amolenge ti Siméon ayeke Nemuel, Yamin, Yarib, Zera na Shaul. 

25Molenge ti Shaul ayeke Shalum, molenge Shalum ayeke Mibsam, molenge ti 
Mibsam ayeke Mishema. 

26Molenge ti Mishema ayeke Hamuel, molenge ti Hamuel ayeke Zakur, molenge 
ti Zakur ayeke Shimei. 

27Shimei adu amolenge-koli baleoko na omene na amolenge-wali omene. Me 
ambeni kota zo ti ya ti mara ti lo adu amolenge mingi pepe. Ndani laa akete mara 
ti Siméon ayeke mingi pepe, akete mara ti Juda laa ayeke mingi. 

28Ala yeke lango lani na ya ti akodro ti Bersheba, ti Molada, ti Hasar-Shual; 

29ti Bila, ti Esem, ti Tolad, 

30ti Betuel, ti Horma, ti Siklag, 

31ti Bet-Markabot, ti Hasar-Susim, ti Bet-Biri na ti Shaaraim. So ayeke agbata ti 
ala laa, ngbii asi na ngoi ti lengo-gbia ti David. 

32Ala yeke lango nga lani na ya ti agbata ti Etam, ti Ain, ti Rimon, ti Token nga na 
ti Ashan; 

33ala yeke lango nga na ya ti akete kodro so ayeke na tere ni ngbii asi na Baalat. 
So ayeke iri ti akodro so ala lango daa laa. A su iri ti azo ni kue na mbeti na lege 
ti molongo ti dungo ala. 

34Meshobab, Yamlek, Yosha, molenge ti Amasia, 

35Joël, Yehu, molenge ti Yoshibia, molenge ti Seraya, molenge ti Asiel, 

36Eliohenai, Yakoba, Yeshohaya, Asaya, Adiel, Yesimiel, Benaya, 

37Ziza, molenge ti Shifei, molenge ti Alon, molenge ti Yedaya, molenge ti Shimri, 
molenge ti Shemaya; 

38azo so a di iri ti ala so ayeke amakonzi ti akete mara ti Siméon; asewa ti ala 
awu mingi. 

39Ala gue ngbii ala si na yanga ti kodro ti Gedor, na To ti popo-hoto ti gi pere 
ndali ti ataba ti ala. 

40Kâ, ala wara nzoni fini pere, sese ni akono si ayeke na siriri. Ando, ahale ti Kam 
laa alango kâ. 

41Na ngoi ti Ezekias, gbia ti Juda, amakonzi so a di iri ti ala so asi na sese ni, ala 
buba ada ti bongo na agbefa ti ahale ti Kam. Ala fâ azo ti sese ni kue, mbeni zo 
oko angba na fini pepe ngbii asi laso. Ala mu ndo ti azo ni aduti daa, ngbanga ti 
so nzoni pere ayeke daa ndali ti ataba ti ala. 

42Ambeni zo ti mara ti Siméon, so wungo ti ala kue ayeke ngbangbo oku, ague na 
sese ti ahoto ti Edom. Azo so ayeke na li ti ala ti gue na ala ayeke amolenge ti 
Ishei: Pelatia, Nearia, Refaya na Uziel. 

43Ala fâ tanga ti azo ti mara ti Amalek so akpe, ala sara kodro kâ ngbii asi laso. 

1 Mbai 5 

Ahale ti Ruben 

1Ruben ayeke kozo molenge ti Jacob. Me na peko ti so lo lango na mbeni wali ti 
babâ ti lo, a mu ndo ti lo ti kozo molenge na Joseph so ayeke nga molenge ti Jacob. 
A kiri abaa Ruben tongana kozo molenge pepe. 

2Juda laa ayeke ngangu zo ahon a-ita ti lo; mbeni hale ti lo aga gbia ti azo ti Israel, 
me ndo ti kozo molenge aga ti Joseph. 

3Amolenge ti Ruben ayeke Hanok, Palu, Hesron na Karmi. 

4Ahale ti Joël ayeke so: Shemaya ayeke molenge ti Joël, Gog ayeke molenge ti 
Shemaya, Shimei ayeke molenge ti Gog, 

5Mika ayeke molenge ti Shimei, Reaya ayeke molenge ti Mika, Baal ayeke 
molenge ti Reaya, 

6 Beera ayeke molenge ti Baal. Beera ayeke mbeni makonzi ti azo ti mara ti 
Ruben so gbia ti Asirii, Teglat-Falasar, agbu lo si ague na lo na Babilone. 

7A-ita ti Beera so ayeke amakonzi ti akete mara wala ti asewa, a su iri ti ala na 
mbeti. Kozo zo ni ayeke Yeiel; use ni ayeke Zakarii, 

8ota ni ayeke Bela, molenge ti Azaz. Azaz ayeke molenge ti Shema, Shema ayeke 
molenge ti Joël. Azo ti mara ti Ruben alango kodro, ti londo na Aroer ngbii asi na 
hoto ti Nebo nga na gbata ti Baal-Meon, na mbage ti Banga. 

9Na mbage ti To, ala sara kodro ngbii asi na yanga ti benyama so ayeke na popo 
ti ala na bale ti Efrate. Ala lango na sese ti Galaad, ngbanga ti so anyama ti ala 
ayeke mingi. 

10Na ngoi ti Saul, azo ti mara ti Ruben asara bira na azo ti Hagri si ahon ndö ti 
ala. Na pekoni, azo ti mara ti Ruben asara kodro na sese so kue ayeke na To ti 
Galaad. 

Ahale ti Gad 

11 Ahale ti Gad asara kodro nduru na azo ti mara ti Ruben na mbage ti Banga, ti 
londo na sese ti Bashan ngbii asi na Salka, na mbage ti To. 

12Kete mara ti Joël laa ayeke na li ni, use ni ayeke kete mara ti Shafan; akete mara 
ti Yanai na ti Shafat aga na peko, ala duti na Bashan. 

13Ambeni ita ti ala na lege ti asewa ti ala ayeke: sewa ti Mikael, ti Meshulam, ti 
Sheba, ti Yorai, ti Yakan, ti Zia na ti Eber. 

14Ala kue ayeke amolenge ti Abihail. Abihail ayeke molenge ti Huri, Huri ayeke 
molenge ti Yaroa, Yaroa ayeke molenge ti Galaad, Galaad ayeke molenge ti 
Mikael, Mikael ayeke molenge ti Yeshishai, Yeshishai ayeke molenge ti Yado si 
Yado ayeke molenge ti Buz. 

15Ahi ayeke makonzi ti akete mara ni so. Lo yeke molenge ti Abdiel, Abdiel ayeke 
molenge ti Guni. 

16Ahale ti Gad asara kodro na sese ti Galaad, ti Bashan nga na akodro so ayeke 
na tere ni. Ala sara nga kodro na Saron, ndo so anzoni pere ayeke daa ndali ti 
anyama, ngbii asi na nda ti kodro ni. 

17 Na ngoi ti Yotam, gbia ti Juda nga na Yeroboam, gbia ti Israel, a su iri ti azo ti 
mara ni so kue na mbeti. 

18 Na popo ti azo ti mara ti Ruben, ti Gad nga na ndambo ti mara ti Manase, 
angangu zo ayeke daa so alingbi ti yo vala na yongoro zeme, ala lingbi ti pika 
kokora, ala manda ti sara bira si ala yeke nduru ti gue na bira; wungo ti ala kue 
ayeke 44 760. 

19 Ala sara bira na azo ti mara ti Hagri nga na ahale ti Yetur, ti Nafish na ti Nodab. 

20Na ngoi ti bira ni, ala toto na Nzapa; lo yeda na sambela ti ala si lo mu maboko 
na ala, ngbanga ti so ala zia be ti ala na lo. Tongaso ala hon ndö ti azo ti mara ti 
Hagri nga na asongo ti ala. 

21Ala gbu anyama ti ala: azambala 50 000, ataba na angasa 250 000, alele 2 000; 
ala gbu nga azo ti kanga 100 000. 

22Ala fâ awato ti ala mingi, ngbanga ti so bira ni ayeke ti Nzapa. Ala sara kodro 
na sese ti azo ti mara ti Hagri, ala duti na ndo ni ngbii asi na ngoi so a gbu ala a 
gue na ala na kodro wande. 

Ahale ti Manase na mbage ti ngu ti Jourdain 

23Azo ti ndambo ti mara ti Manase asara kodro, ti londo na sese ti Bashan, na 
mbage ti Mbongo ngbii asi na Baal-Hermon, na Senir nga na hoto ti Hermon, na 
mbage ti Banga. Ala yeke lani mingi. 

24So ayeke iri ti amakonzi ti asewa ti ala: Efer, Ishei, Eliel, Azriel, Irmeya, Hodavia 
na Yadiel. Ala kue ayeke angangu koli, iri ti ala awu mingi. 

25Me azo ti mara ti Ruben, ti Gad na ndambo ti mara ti Manase ake Nzapa ti 
akotara ti ala; ala voro anzapa ti amara so Nzapa afâ ala na dawa ti ala so. 

26Nilaa Nzapa ti Israel azia na be ti agbia ti Asirii, Pul na Teglat-Falasar titene ala 
ga amu sese ti amara ni si ala gbu azo ni ague na ala na Hala, Habor nga na Hara, 
nduru na bale ti Gozan. Ala ngba kâ ngbii asi laso. 

Ahale ti Lévi: molongo ti akota wayango-sandaga 

27Amolenge ti Lévi ayeke Gershon, Kehat na Merari. 

28Amolenge ti Kehat ayeke Amram, Isar, Hebron na Uziel. 

29Amolenge ti Amram ti koli ayeke use: Aaron na Moïse, na molenge-wali oko so 
ayeke Miriam. Amolenge ti Aaron ayeke Nadab, Abihu, Elazar na Itamar. 

30Elazar adu Pinas, Pinas adu Abishua, 

31Abishua adu Buki, Buki adu Uzi, 

32Uzi adu Zeraya, Zeraya adu Merayot, 

33Merayot adu Amaria, Amaria adu Ahitub, 

34Ahitub adu Sadok, Sadok adu Ahimaas, 

35Ahimaas adu Azaria, Azaria adu Yohanan, 

36Yohanan adu Azaria so ayeke lani wayango-sandaga na ya ti kota da ti Nzapa 
so Salomon asara na Jérusalem. 

37Azaria adu Amaria, Amaria adu Ahitub, 

38Ahitub adu Sadok, Sadok adu Shalum, 

39Shalum adu Hilkia, Hilkia adu Azaria, 

40Azaria adu Seraya si Seraya adu Yosadak. 

41Na ngoi so KOTA GBIA azia azo ti Jérusalem na azo ti kodro-gbia ti Juda na 
maboko ti Nabukodonosor titene lo gue na ala na kodro wande, Yosadak ayeke 
na popo ti ala. 

1 Mbai 6 

Ambeni hale ti Lévi 

1Amolenge ti Lévi ayeke Gershom, Kehat na Merari. 

2Amolenge ti Gershom ayeke Libni na Shimei. 

3Amolenge ti Kehat ayeke Amram, Isar, Hebron na Uziel. 

4Amolenge ti Merari ayeke Mali na Mushi. Ala laa ayeke akotara ti azo ti kete 
mara ti Lévi. 

5 Ahale ti Gershom ayeke so: Libni ayeke molenge ti Gershom, Yahat ayeke 
molenge ti Libni, Zima ayeke molenge ti Yahat, 

6Yoa ayeke molenge ti Zima, Ido ayeke molenge ti Yoa, Zera ayeke molenge ti 
Ido, Yeatrai ayeke molenge ti Zera. 

7Ahale ti Kehat ayeke so: Aminadab ayeke molenge ti Kehat, Kore ayeke molenge 
ti Aminadab, Asir ayeke molenge ti Kore, 

8Elkana ayeke molenge ti Asir, Abiasaf ayeke molenge ti Elkana, Asir ayeke 
molenge ti Abiasaf, 

9Tahat ayeke molenge ti Asir, Uriel ayeke molenge ti Tahat, Ozias ayeke molenge 
ti Uriel, Shaul ayeke molenge ti Ozias. 

10Ambeni molenge ti Elkana ayeke Amasai, Ahimot 

11na Elkana. Ahale ti Elkana ayeke so: Sofai ayeke molenge ti Elkana, Nahat 
ayeke molenge ti Sofai, 

12Eliab ayeke molenge ti Nahat, Yeroam ayeke molenge ti Eliab, Elkana ayeke 
molenge ti Yeroam. 

13 Amolenge ti Samuel ayeke Joël, kozo molenge ni na Abia, use molenge ni. 

14Ahale ti Merari ayeke so: Mali ayeke molenge ti Merari, Libni ayeke molenge ti 
Mali, Shimei ayeke molenge ti Libni, Uza ayeke molenge ti Shimei, 

15Shima ayeke molenge ti Uza, Hagia ayeke molenge ti Shima, Asaya ayeke 
molenge ti Hagia. 

16David azia na maboko ti ambeni hale ti Lévi, kua ti hengo bia na ya ti da ti KOTA 
GBIA, na ndembe so a yeke zia sanduku ti Nzapa na ya ni. 

17Ala yeke sara kua ti hengo bia na dawa ti da ti bongo so KOTA GBIA na azo ti 
lo ayeke wara tere daa, ngbii asi na ngoi so Salomon asara kota da ti KOTA GBIA 
na Jérusalem. Ala yeke he abia ni alingbi na atënë ti ndia ni. 

18Azo so ayeke sara lani kua ni, ala na azo ti bongbi ti ala ayeke so: Na ya ti kete 
mara ti Kehat, Heman, makonzi-bia ayeke daa. Lo yeke molenge ti Joël, Joël ayeke 
molenge ti Samuel, Samuel ayeke molenge ti 

19Elkana, Elkana ayeke molenge ti Yeroam, Yeroam ayeke molenge ti Eliel, Eliel 
ayeke molenge ti Toa, Toa ayeke molenge ti 

20Suf, Suf ayeke molenge ti Elkana, Elkana ayeke molenge ti Mahat, Mahat ayeke 
molenge ti Amasai, Amasai ayeke molenge ti 

21Elkana, Elkana ayeke molenge ti Joël, Joël ayeke molenge ti Azaria, Azaria 
ayeke molenge ti Sefania, Sefania ayeke molenge ti 

22Tahat, Tahat ayeke molenge ti Asir, Asir ayeke molenge ti Abiasaf, Abiasaf 
ayeke molenge ti Kore, Kore ayeke molenge ti 

23Isar, Isar ayeke molenge ti Kehat, Kehat ayeke molenge ti Lévi, Lévi ayeke 
molenge ti Jacob. 

24Asaf aluti na tere ti Heman, mba ti lo makonzi-bia, na mbage ti maboko ti lo ti 
koli. Ahale ti Asaf ayeke so: Asaf ayeke molenge ti Berekia, Berekia ayeke 
molenge ti Shima, Shima ayeke molenge ti 

25Mikael, Mikael ayeke molenge ti Baaseya, Baaseya ayeke molenge ti Malkia, 
Malkia ayeke molenge ti 

26Etni, Etni ayeke molenge ti Zera, Zera ayeke molenge ti Adaya, Adaya ayeke 
molenge ti 

27Etan, Etan ayeke molenge ti Zima, Zima ayeke molenge ti Shimei, Shimei ayeke 
molenge ti 

28Yahat, Yahat ayeke molenge ti Gershom, Gershom ayeke molenge ti Lévi. 

29Azo so aluti na tere ti ala na mbage ti maboko ti ala ti wali ayeke azo ti bongbi 
ti hengo bia ti kete mara ti Merari. Etan laa ayeke makonzi-bia ni. Ahale ti Etan 
ayeke so: Etan ayeke molenge ti Kishi, Kishi ayeke molenge ti Abdi, Abdi ayeke 
molenge ti Maluk, Maluk ayeke molenge ti 

30Hashabia, Hashabia ayeke molenge ti Amasia, Amasia ayeke molenge ti Hilkia, 
Hilkia ayeke molenge ti 

31Amsi, Amsi ayeke molenge ti Bani, Bani ayeke molenge ti Shemer, Shemer 
ayeke molenge ti 

32Mali, Mali ayeke molenge ti Mushi, Mushi ayeke molenge ti Merari, Merari 
ayeke molenge ti Lévi. 

33Ambeni ita ti ala, azo ti mara ti Lévi ayeke sara ambeni kua nde na ya ti kota 
da ti Nzapa. 

34Kua ti Aaron, lo na ahale ti lo ayeke ti ya asandaga ti nyama na ndö ti gbalaka 
ti sandaga so a yeke gbi ni kue na wâ; ala yeke ya nga asandaga ti dukani na ndö 
ti gbalaka ti zongo dukani. Ala yeke baa lege ti akua ti ndo so ayeke nde si ayeke 
nzoni kue ahon atanga ni, ala yeke sara ye titene Nzapa azi siokpari na li ti azo ti 
Israel, alingbi gi na atënë ti yanga ti Moïse, zo ti kua ti Nzapa. 

35 Ahale ti Aaron ayeke so: Elazar ayeke molenge ti Aaron, Pinas ayeke molenge 
ti Elazar, Abishua ayeke molenge ti Pinas, 

36Buki ayeke molenge ti Abishua, Uzi ayeke molenge ti Buki, Zeraya ayeke 
molenge ti Uzi, 

37Merayot ayeke molenge ti Zeraya, Amaria ayeke molenge ti Merayot, Ahitub 
ayeke molenge ti Amaria, 

38Sadok ayeke molenge ti Ahitub si Ahimaas ayeke molenge ti Sadok. 

Agbata so a mu na ahale ti Lévi 

39 So ayeke iri ti ando so a mu na ahale ti Aaron na akete mara ti Kehat ti duti daa 
laa. Ala laa ayeke akozo zo so awara sese ti duti daa; a bi mbeni ye ti hinga lege 
so a kangbi ye na ala. 

40A mu na ala gbata ti Hebron, na sese ti Juda nga na ando so ayeke na tere ti 
gbata ni. 

41 Me ayaka na akete kodro so ayeke na tere ti Hebron, a mu ni lani na Kaleb, 
molenge ti Yefune. 

42A mu na ahale ti Aaron agbata so zo alingbi ti kpe daa ti bata tere ti lo; agbata 
ni ayeke: Hebron, Libna, Yatir, Eshtemoa nga na ando so ayeke na tere ni; 

43Hilen na ando so ayeke na tere ni, Debir nga na ando so ayeke na tere ni; 

44Ashan na ando so ayeke na tere ni nga na Bet-Shemesh na ando so ayeke na 
tere ni. 

45 Na sese ti Benjamin, a mu Geba, Alemet, Anatot nga na ando so ayeke na tere 
ni. Wungo ti agbata ni kue ayeke baleoko na ota ndali ti akete mara ti ala oko oko 
kue. 

46Ambeni hale ti Kehat na lege ti asewa ti ala awara agbata baleoko na lege so a 
bi mbeni ye ti hinga lege so a kangbi agbata na ala; agbata ni ayeke na sese ti azo 
ti mara ti Efraim, ti Dan nga na ti ndambo ti mara ti Manase. 

47Ahale ti Gershom na lege ti asewa ti ala awara agbata baleoko na ota; agbata 
ni ayeke na sese ti azo ti mara ti Isakar, ti Aser ti Neftali na ti ndambo ti mara ti 
Manase so aduti na Bashan. 

48Ahale ti Merari na lege ti asewa ti ala awara agbata baleoko na use na lege so 
a bi mbeni ye ti hinga lege so a kangbi agbata ni na ala; agbata ni ayeke na sese 
ti azo ti mara ti Ruben, ti Gad na ti Zabulon. 

49Azo ti Israel amu agbata so, nga na ando so ayeke na tere ni na ahale ti Lévi. 

50Agbata so ayeke na sese ti Juda, ti Siméon na ti Benjamin, so a di iri ni na nduzu 
so, azo ti Israel amu ni na azo ti Lévi na lege so a bi mbeni ye ti hinga lege so a 
kangbi agbata ni na ala. 

51Ambeni hale ti Kehat awara agbata ti duti daa na sese ti azo ti mara ti Efraim. 

52A mu na ala agbata so zo alingbi ti kpe daa ti bata tere ti lo; agbata ni ayeke so: 
Sishem na ando so ayeke na tere ni, na sese ti ahoto; Gezer na ando so ayeke na 
tere ni; 

53Yokmeam na ando so ayeke na tere ni; Bet-Horon na ando so ayeke na tere ni; 

54Ayalon na ando so ayeke na tere ni nga na Gat-Rimon na ando so ayeke na tere 
ni. 

55Na sese ti ndambo ti mara ti Manase, agbata so ala wara ayeke so: Aner na 
ando so ayeke na tere ni nga na Bileam na ando so ayeke na tere ni. Agbata so 
kue ayeke ndali ti ambeni hale ti Kehat. 

56Ahale ti Gershom na lege ti akete mara ti ala awara agbata na sese ti ndambo 
ti mara ti Manase; agbata ni ayeke so: Golan na ando so ayeke na tere ni, na sese 
ti Bashan nga na Ashetarot na ando so ayeke na tere ni. 

57Na sese ti azo ti mara ti Isakar, agbata so ala wara ayeke so: Kedesh na ando 
so ayeke na tere ni; Dabrat na ando so ayeke na tere ni; 

58Ramot na ando so ayeke na tere ni; Anem na ando so ayeke na tere ni. 

59Na sese ti azo ti mara ti Aser, agbata so ala wara ayeke so: Mashal na ando so 
ayeke na tere ni; Abdon na ando so ayeke na tere ni; 

60Hukok na ando so ayeke na tere ni nga na Rehob na ando so ayeke na tere ni. 

61Na sese ti azo ti mara ti Neftali, agbata so ala wara ayeke so: Kedesh na ando 
so ayeke na tere ni, na sese ti Galile; Hamon na ando so ayeke na tere ni nga na 
Kiriataim na ando so ayeke na tere ni. 

62Ti ambeni hale ti Lévi, so ti tene ahale ti Merari, a mu na ala agbata na sese ti 
Zabulon; agbata ni ayeke so: Rimono na ando so ayeke na tere ni nga na Tabor 
na ando so ayeke na tere ni. 

63Na sese ti azo ti mara ti Ruben, na To ti Jourdain, na ndo so abaa le na gbata ti 
Jéricho, agbata so a mu na ala ayeke so: Beser na ando so ayeke na tere ni si 
ayeke na benyama; Yahas na ando so ayeke na tere ni; 

64Kedemot na ando so ayeke na tere ni nga na Mefaat na ando so ayeke na tere 
ni. 

65Na sese ti azo ti mara ti Gad, agbata so a mu na ala ayeke so: Ramot na ando so 
ayeke na tere ni, na sese ti Galaad; Mahanaim na ando so ayeke na tere ni; 

66Heshebon na ando so ayeke na tere ni nga na Yazer na ando so ayeke na tere 
ni. 

1 Mbai 7 

Ahale ti Isakar 

1Isakar adu amolenge-koli osio: Tola, Puva, Yashub na Shimron. 

2Ahale ti Tola ayeke Uzi, Refaya, Yeriel, Yamai, Ibsam na Shemuel. Ala yeke 
amakonzi na li ti asewa ti kete mara ti Tola, ala yeke nga akpengba turugu. Na 
ngoi ti gbia David, wungo ti ahale ti ala kue ayeke 22 600. 

3Molenge ti Uzi ayeke Izrahia. Amolenge ti Izrahia ayeke so: Mikael, Obadia, Joël 
na Isia. Izrahia na amolenge ti lo, ala oku kue ayeke amakonzi ti sewa. 

4Na ya ti asewa ti ala, awali na amolenge-koli ayeke mingi si na lege ti molongo 
ti ahale ti ala, wungo ti angangu koli so kue alingbi ti tiri bira ayeke 36 000. 

5Ambeni ita ti ala so ayeke na ya ti akete mara ti Isakar si ala yeke nga angangu 
koli, wungo ti ala kue ayeke 87 000. 

Ahale ti Benjamin na ti Neftali 

6Benjamin adu amolenge-koli ota: Bela, Beker na Yediael. 

7Ahale ti Bela ayeke so: Esbon, Uzi, Uziel, Yerimot na Iri. Ala yeke akpengba 
turugu so ayeke amakonzi ti asewa ti ala oko oko kue. Wungo ti azo ti asewa ni 
kue ayeke 22 034. 

8Ahale ti Beker ayeke Zemira, Yoash, Eliezer, Eliohenai, Omri, Yeremot, Abia, 
Anatot na Alemet. Ala so kue ayeke ahale ti Beker. 

9Ala yeke akpengba turugu si ala yeke amakonzi ti asewa ti ala oko oko kue. 
Wungo ti ala kue na lege ti molongo ti ahale ti ala ayeke 20 200. 

10Bilehan ayeke molenge ti Yediael. Amolenge ti Bilehan ayeke so: Yeush, 
Benjamin, Ehud, Kenaana, Zetan, Tarsis na Ahishahar. 

11Ahale ti Yediael kue ayeke akpengba turugu si ala yeke amakonzi ti asewa ti 
ala oko oko kue. Wungo ti ala kue ayeke 17 200 so alingbi ti tiri bira. 

12Shupim na Hupim ayeke amolenge ti Ir, Hushim ayeke molenge ti Aher. 

13 Amolenge ti Neftali ayeke Yasiel, Guni, Yeser na Shalum. Iri ti mama ti Neftali 
ayeke Bila. 

Ahale ti Manase 

14Amolenge ti Manase ayeke Asriel na Makir; mbeni wali ti lo so ayeke zo ti Sirii 
laa adu ala. Makir ayeke babâ ti Galaad. 

15Makir amu wali na Hupim nga na Shupim. Makir ayeke na ita ti lo ti wali so iri 
ti lo ayeke Maaka. Makir adu mbeni molenge so iri ti lo Selofad; Selofad adu gi 
amolenge-wali. 

16Maaka, wali ti Makir akiri adu na lo amolenge-koli use: Peresh na Sheresh. 
Amolenge ti Sheresh ayeke Ulam na Rekem; 

17molenge ti Ulam ayeke Bedan. So ayeke ahale ti Galaad, molenge ti Makir, 
molenge ti Manase laa. 

18Ita ti Galaad ti wali so iri ti lo Hamoleket adu Ishod, Abiezer na Mala. 

19 Amolenge ti Shemida ayeke Ahian, Shekem, Liki na Aniam. 

Ahale ti Efraim 

20 Ahale ti Efraim ayeke so: Shutela ayeke molenge ti Efraim, Bered ayeke 
molenge ti Shutela, Tahat ayeke molenge ti Bered, Elada ayeke molenge ti Tahat, 
Tahat ayeke molenge ti Elada, 

21Zabad ayeke molenge ti Tahat, Shutela ayeke molenge ti Zabad. Ezer na Elad 
ayeke ambeni molenge ti Efraim. Azo ti sese ti Gat so a du ala na ya ti kodro ni 
afâ Ezer na Elad, ngbanga ti so ala gi lege ti mu anyama ti azo ti sese ti Gat ni. 

22Efraim atoto kuâ ti ala lango mingi si asewa ti lo aga ti de be ti lo. 

23Na pekoni, Efraim aduti na wali ti lo, wali ni amu ngo si adu na lo molenge-koli. 
Lo di iri ti molenge ni Beria, ngbanga ti so ye ti mawa ayeke na ya ti da ti lo. 

24Efraim adu nga molenge-wali so iri ti lo Shera. Shera laa aleke agbata tongana: 
Bet-Horon-ti-gbeni, Bet-Horon-ti-nduzu nga na Uzen-Shera. 

25Ahale ti Beria ayeke so: Refa ayeke molenge ti Beria, Reshef ayeke molenge ti 
Refa, Tela ayeke molenge ti Reshef, Tahan ayeke molenge ti Tela, 

26Ladan ayeke molenge ti Tahan, Amihud ayeke molenge ti Ladan, Elishama 
ayeke molenge ti Amihud, 

27Nune ayeke molenge ti Elishama si Josué ayeke molenge ti Nune. 

28Sese so a mu na azo ti mara ti Efraim titene ala duti daa ayeke Betel na akete 
kodro so ayeke na tere ni. Na mbage ti To ayeke Naaran, na mbage ti Do ayeke 
Gezer na akete kodro so ayeke na tere ni, nga na ndo so ayeke na popo ti Sishem 
na ti Aya na akete kodro so ayeke na tere ni. 

29Agbata so ahale ti Manase awara ayeke so: Bet-Shean na akete kodro so ayeke 
na tere ni, Taanak na akete kodro so ayeke na tere ni, Megido na akete kodro so 
ayeke na tere ni nga na Dor na akete kodro so ayeke na tere ni. So ayeke agbata 
so amolenge ti Joseph, molenge ti Jacob aduti daa laa. 

Ahale ti Aser 

30Amolenge ti Aser ayeke Imna, Isheva, Ishevi na Beria; ita ti ala ti wali ayeke 
Sera. 

31Amolenge ti Beria ayeke Heber na Malkiel; Malkiel laa asara si kodro ti Birzait 
abaa gigi. 

32Heber adu Yaflet, Shemer na Hotam nga na ita ti ala ti wali Shua. 

33Amolenge ti Yaflet ayeke Pasak, Bimal na Asevat. 

34Amolenge ti Shemer ayeke Ahi, Roga, Huba na Aram. 

35Amolenge ti Hotam, ita ti Shemer ayeke Sofa, Imna, Shelesh na Amal. 

36Amolenge ti Sofa ayeke Sua, Harnefer, Shual, Beri, Imra, 

37Beser, Hod, Shama, Shilesha, Itran na Beera. 

38Amolenge ti Itran ayeke Yefune, Pishepa na Era. 

39Amolenge ti Ula ayeke Ara, Haniel na Risia. 

40Azo so kue ayeke amolenge ti Aser; ala yeke anzoni makonzi ti asewa, 
akpengba turugu nga anzoni zo ti li ni. A su iri ti ala na mbeti si ala yeke azo so 
alingbi ti tiri bira; wungo ti ala kue ayeke 26 000. 

1 Mbai 8 

Ambeni iri ti ahale ti Benjamin 

1Benjamin adu kozo molenge ti lo Bela, use ni ayeke Ashebel, ota ni ayeke Ara, 

2osio ni ayeke Noha, oku ni ayeke Rafa. 

3Amolenge ti Bela ayeke so: Adar, Gera, Abihud, 

4Abishua, Naaman, Ahoa, 

5Gera, Shefufan na Huram. 

6Amolenge ti Ehud, amakonzi ti asewa ti azo ti kodro ti Geba ague na Manahat. 
Iri ti amolenge ni ayeke so: 

7Naaman, Ahia na Gera. Gera laa amu asewa ni kue ague na ala na Manahat. Lo 
laa lo du Uza na Ahihud. 

8Sharaim atumba awali ti lo Hushim na Baara. Na pekoni, lo du amolenge na 
kodro ti Moab. 

9Lo mu mbeni wali so iri ti lo Hodesh; lo na lo adu Yobab, Sibia, Mesha, Malkam, 

10Yeus, Sakia na Mirma. Amolenge ti lo ni aga amakonzi ti asewa. 

11Kozoni, Sharaim na wali ti lo Hushim adu Abitub na Elpaal. 

12Amolenge ti Elpaal ayeke so: Eber, Misham na Shemed. Shemed laa aleke 
agbata ti Ono, ti Lod na akete kodro so ayeke na tere ni. 

13Beria na Shema, amakonzi ti asewa ti azo ti Ayalon laa atumba azo ti gbata ti 
Gat. 

14Ahio, Shashak, Yeremot, 

15Zebadia, Arad, Eder, 

16Mikael, Ishepa na Yoha; ala kue ayeke amolenge ti Beria. 

17Zebadia, Meshulam, Hizki, Heber, 

18Ishemerai, Izlia na Yobab; ala kue ayeke amolenge ti Elpaal. 

19Yakim, Zikri, Zabdi, 

20Elienai, Siletai, Eliel, 

21Adaya, Beraya na Shimrat; ala kue ayeke amolenge ti Shimei. 

22Ishepan, Eber, Eliel, 

23Abdon, Zikri, Hanan, 

24Hanania, Elam, Anetotia, 

25Ifdeya na Penuel; ala kue ayeke amolenge ti Shashak. 

26Shamesherai, Sheharia, Atalia, 

27Yareshia, Elia na Zikri; ala kue ayeke amolenge ti Yeroam. 

28Azo so kue ayeke amakonzi ti asewa na lege ti molongo ti dungo ala. Ala yeke 
lango na Jérusalem. 

29 Zo so asara si gbata ti Gabaon abaa gigi, lo na wali ti lo Maaka ayeke lango na 
ya ti gbata ni so. 

30Kozo molenge ti lo ayeke Abdon; ambeni molenge ni ayeke Sur, Kish, Baal, 
Nadab, 

31Gedor, Ahio, Zeker 

32na Miklot, babâ ti Shima. Ala na a-ita ti ala ayeke lango na Jérusalem. 

Ahale ti Saul 
(9.39-44) 

33Ner adu Kish, Kish adu Saul, Saul adu Jonatan, Malkishua, Abinadab nga na 
Ishebaal. 

34Molenge ti Jonatan ayeke Meribaal. Meribaal adu Mika. 

35Amolenge ti Mika ayeke Piton, Melek, Tarea na Ahaz. 

36Ahaz adu Yoada, Yoada adu Alemet, Azmavet na Zimri, Zimri adu Mosa, 

37Mosa adu Binea. Rafa ayeke molenge ti Binea, Elasa ayeke molenge ti Rafa, Asel 
ayeke molenge ti Elasa. 

38Asel adu amolenge-koli omene: Azrikam, Bokru, Ismael, Shearia, Obadia na 
Hanan. 

39Asel ayeke na mbeni ita ti lo ti koli, iri ti lo ayeke Eshek. Eshek adu amolenge 
ota: kozo molenge ni ayeke Ulam, use ni ayeke Yeush, ota ni ayeke Elifelet. 

40Amolenge ti Ulam ayeke akpengba turugu na azo ti pikango kokora. Ala du 
amolenge nga na a-ata mingi; wungo ti ala kue ayeke 150. Azo so kue ayeke azo 
ti mara ti Benjamin. 

1 Mbai 9 

1A diko wungo ti azo ti Israel kue si a su ni na ya ti mbeti ti agbia ti Israel na lege 
ti asewa ti ala. 

Azo ti Jérusalem 

A gbu azo ti Juda ague na ala na Babilone, ngbanga ti so ala ke Nzapa. 

2Akozo zo so akiri na ya ti gbata ti ala ti kiri ti mu aye so ayeke lani ti ala ayeke 
asenge zo ti Israel, awayango-sandaga, azo ti mara ti Lévi na azo ti kua ti kota da 
ti Nzapa. 

3 Azo so aga ti sara kodro na Jérusalem ayeke azo ti mara ti Juda, ti Benjamin, ti 
Efraim na ti Manase. 

4Na popo ti azo ti mara ti Juda so aga, Utai ayeke daa. Utai ayeke molenge ti 
Amihud; Amihud ayeke molenge ti Omri; Omri ayeke molenge ti Imri; Imri ayeke 
molenge ti Bani; Bani ayeke molenge ti Peres; Peres ayeke molenge ti Juda. 

5Na popo ti azo ti kete mara ti Shela, Asaya na amolenge ti lo ayeke daa. Asaya 
ayeke kozo molenge ti ya ti sewa ti lo. 

6Na popo ti azo ti kete mara ti Zera, Yeuel ayeke daa. Wungo ti azo ti Juda so kue 
aga ti sara kodro na Jérusalem ayeke 690. 

7Na popo ti azo ti mara ti Benjamin, Salu ayeke daa; Salu ayeke molenge ti 
Meshulam, Meshulam ayeke molenge ti Hodavia, Hodavia ayeke molenge ti 
Hasenua; 

8Ibneya ayeke nga daa. Ibneya ayeke molenge ti Yeroam, Yeroam ayeke molenge 
ti Ela, Ela ayeke molenge ti Uzi, Uzi ayeke molenge ti Mikri; Meshulam ayeke nga 
daa. Meshulam ayeke molenge ti Shefatia, Shefatia ayeke molenge ti Reuel si 
Reuel ayeke molenge ti Ibnia. 

9Ala kue ayeke amakonzi ti asewa ti ala oko oko kue. Na lege ti molongo ti dungo 
ala, wungo ti azo ti mara ti Benjamin so asara kodro na Jérusalem ayeke 956. 

10Na popo ti awayango-sandaga, ala so akiri ti sara kodro na Jérusalem ayeke so: 
Yedaya, Yoyarib, Yakin, 

11na Azaria, molenge ti Hilkia, Hilkia ayeke molenge ti Meshulam, Meshulam 
ayeke molenge ti Sadok, Sadok ayeke molenge ti Merayot, Merayot ayeke 
molenge ti Ahitub, Ahitub ayeke makonzi ti kota da ti Nzapa; 

12Adaya ayeke nga daa. Adaya ayeke molenge ti Yeroam, Yeroam ayeke molenge 
ti Pashehur, Pashehur ayeke molenge ti Malkia; Masai ayeke nga daa. Masai 
ayeke molenge ti Adiel, Adiel ayeke molenge ti Yazera, Yazera ayeke molenge ti 
Meshulam, Meshulam ayeke molenge ti Meshilemit, Meshilemit ayeke molenge 
ti Imer. 

13Wungo ti awayango-sandaga na amakonzi ti asewa ti ala kue ayeke 1 760. Ala 
kue ayeke akota zo so ayeke baa lege ti kua ti kota da ti Nzapa. 

14Na popo ti azo ti mara ti Lévi, ala so akiri ti sara kodro na Jérusalem ayeke so: 
Shemaya, molenge ti Hashub, Hashub ayeke molenge ti Azrikam, Azrikam ayeke 
molenge ti Hashabia. Hashabia ayeke zo ti kete mara ti Merari. 

15Ambeni zo ni ayeke Bakbakar, Heresh, Galal na Matania. Matania ayeke 
molenge ti Mika, Mika ayeke molenge ti Zikri, Zikri ayeke molenge ti Asaf. 

16Mbeni zo ni ayeke Obadia, Obadia ayeke molenge ti Shemaya, Shemaya ayeke 
molenge ti Galal, Galal ayeke molenge ti Yedutun; Berekia ayeke nga daa. Berekia 
ayeke molenge ti Asaf, Asaf ayeke molenge ti Elkana; Elkana alango na ya ti akete 
kodro so ayeke na tere ti gbata ti Netofa. 

17Ala so ayeke bata yanga ti kota da ti Nzapa ayeke Shalum, Akub, Talmon, 
Ahiman na a-ita ti ala. Shalum laa ayeke na li ti azo ni. 

18Ahale ti ala laa angba ti sara kua na yanga ti gbagba so abaa ndo na mbage so 
lâ ayeke londo daa ngbii asi laso, so ti tene yanga ti gbagba ti gbia. Akotara ti ala 
laa ayeke ando azo ti batango yanga ti bâbâ ti azo ti mara ti Lévi. 

19Shalum ayeke molenge ti Kore, Kore ayeke molenge ti Abiasaf, Abiasaf ayeke 
molenge ti Kore. Shalum na ambeni zo ti ya ti sewa ti Kore ayeke bata yanga ti 
da ti bongo, ndo so laa KOTA GBIA ayeke duti daa. Akotara ti ala ayeke ando azo 
ti batango yanga ti bâbâ ti KOTA GBIA. 

20Pinas, molenge ti Elazar ayeke ando makonzi ti ala, ngbanga ti so KOTA GBIA 
ayeke na lo. 

21Zakarii, molenge ti Meshelemia ayeke nga mbeni zo ti batango yanga ti da ti 
bongo so KOTA GBIA na azo ti lo ayeke wara tere daa. 

22Wungo ti ala so kue a soro ala titene ala ga azo ti batango ayanga ti gbagba 
ayeke 212. A su iri ti ala na mbeti na ya ti akete kodro ti ala. David na wayanga-
Nzapa Samuel laa azia akotara ti ala na kua ni so. 

23Ala na ahale ti ala angba ti sara kua ti batango yanga ti kota da ti Nzapa, so ti 
tene da ti bongo so KOTA GBIA ayeke duti daa. 

24A zia azo ti batango ayanga ti gbagba ni na mbage osio kue: na To, na Do, na 
Mbongo nga na Banga. 

25Ambeni ita ti ala so angba na ya ti akete kodro ti ala, ala yeke ga ngoi na ngoi 
ti sara kua ti batango yanga ti gbagba na ya ti yenga oko oko. 

26Me ambeni makonzi osio ti azo ti batango ayanga ti gbagba ni angba ti ala lakue 
na ndo ti kua ni. Kua ti azo ti mara ti Lévi ayeke ti baa ndo na ndö ti akubu nga 
na ndö ti amosoro ti kota da ti Nzapa. 

27Ala yeke lango nduru na kota da ti Nzapa, ngbanga ti so ala laa ayeke baa ndo 
na ndö ni si lakue na ndaperere, ala yeke zi ayanga ti da ni. 

28Ambeni na popo ti ala, kua ti ala ayeke ti baa ndo na ndö ti agbakuru ti vorongo 
na Nzapa. Ala yeke diko ni lakue na ndembe so ala yeke sigigi na ni ti sara na kua 
wala ala yeke kiri na ni ti bata ni. 

29Ambeni zo ni ayeke baa ndo na ndö ti asembe, aye so a zia nde ndali ti Nzapa, 
farini, vin, mafuta, dukani na yombo. 

30Me awayango-sandaga laa ayeke leke yombo titene afun nzoni. 

31Mbeni zo ti mara ti Lévi oko so iri ti lo ayeke Matitia ayeke sara ti lo agatoo ti 
mungo na sandaga na Nzapa. Lo yeke kozo molenge ti Shalum, zo ti kete mara ti 
Kore. 

32Kua ti ambeni zo ti mara ti Kehat ayeke ti lekengo amapa so a yeke mu na 
Nzapa lakue na lango ti wungo tere. 

33Amakonzi ti asewa ti azo ti mara ti Lévi so ayeke baa ndo na ndö ti hengo bia, 
ala yeke lango na ya ti ada so a sara ni ndali ti ala. Ala yeke sara mbeni kua nde 
pepe, ngbanga ti so ala yeke sara kua ti ala bi na lâ. 

34So ayeke amakonzi ti asewa ti azo ti mara ti Lévi, akota zo na li ti asewa ti ala 
na lege ti molongo ti dungo ala laa. Ala yeke lango na Jérusalem. 

Sewa ti Saul 
(8.29-38) 

35Yeiel laa asara si gbata ti Gabaon abaa gigi, lo yeke lango gi na ya ti gbata ni. Iri 
ti wali ti lo ayeke Maaka. 

36Kozo molenge ti lo ayeke Abdon; ambeni ita ti Abdon ayeke Sur, Kish, Baal, 
Ner, Nadab, 

37Gedor, Ahio, Zakarii na Miklot. 

38Miklot adu Shimam. Ala kue asara kodro na Jérusalem, nduru na a-ita ti ala. 

39Ner adu Kish, Kish adu Saul, Saul adu Jonatan, Malkishua, Abinadab na 
Ishebaal. 

40Molenge ti Jonatan ayeke Meribaal. Meribaal adu Mika. 

41Amolenge ti Mika ayeke Piton, Melek na Tarea. 

42Ahaz adu Yara, Yara adu Alemet, Azmavet na Zimri. Zimri adu Mosa, 

43Mosa adu Binea. Refaya ayeke molenge ti Binea, Elasa ayeke molenge ti Refaya 
si Asel ayeke molenge ti Elasa. 

44Asel adu amolenge-koli omene: Azrikam, Bokru, Ismael, Shearia, Obadia na 
Hanan. 

1 Mbai 10 

MBAI TI DAVID, GBIA TI ISRAEL 
10–29 

Saul akui 
(1 Sam 31.1-13) 

1Azo ti Filistii ayeke tiri bira na azo ti Israel. Azo ti Israel akpe na dawa ti azo ti 
Filistii si a fâ ala mingi na hoto ti Gilboa. 

2Azo ti Filistii aga nduru nduru na Saul nga na amolenge ti lo. Ala fâ Jonatan, 
Abinadab nga na Malkishua, amolenge ti Saul. 

3Bira ni ane na ndö ti Saul. Azo ti pikango kokora abaa ndo so lo yeke daa si azia 
mbeto na be ti lo. 

4Saul atene na zo so ayo aye ti bira ti lo, atene: “Gboto yongoro zeme ti mo, mo 
koro ya ti mbi, ngbanga ti so mbi ye pepe titene azo so ahinga Nzapa pepe so aga 
si ala he mbi.” Me zo so ayo aye ti bira ni ake, ngbanga ti so mbeto asara lo mingi. 
Nilaa Saul amu yongoro zeme ti lo azia si lo ti na yanga ni. 

5So zo so ayo aye ti bira ti lo abaa so Saul akui awe, lo nga lo ti na yanga ti yongoro 
zeme ti lo si lo kui. 

6Tongaso, Saul na amolenge ti lo ota, nga na azo ti da ti lo kue akui; ala kui 
legeoko. 

7So azo ti Israel so kue ayeke lango na popo-hoto abaa so aturugu ti Israel ayeke 
kpe kirikiri si Saul na amolenge ti lo akui awe, ala do agbata ti ala azia si ala kpe. 
Azo ti Filistii aga si ala duti daa. 

8Na ndade ni, azo ti Filistii aga ti zi aye so ayeke na tere ti azo so akui so. Ala 
wara kuâ ti Saul na ti amolenge ti lo so ayeke lango na sese, na hoto ti Gilboa. 

9Ala zi aye ti bira ti Saul na tere ti lo, ala mu li ti lo si ala gue na ni. Na pekoni, ala 
tokua azo ti vunga sango ni na ya ti kodro ti Filistii kue, na ayanda ti ala nga na 
azo ti ala. 

10Ala zia aye ti bira ti Saul na ya ti da ti anzapa ti ala si ala pika bio ti li ti lo na 
pondi na tere ti mbeni ye na ya ti da ti mbeni nzapa ti ala so iri ti lo Dagon. 

11So azo ti Yabesh so kue ayeke na sese ti Galaad ama tënë ti aye so kue azo ti 
Filistii asara na Saul, 

12akpengba turugu ague, amu kuâ ti Saul na ti amolenge ti lo, ala kiri na ni na 
Yabesh. Ala lu abio ti Saul na ti amolenge ti lo na gbe ti keke ti terebente na 
Yabesh; ala ke kobe na ya ti lango mbarambara. 

13Saul akui, ngbanga ti so lo ke KOTA GBIA. Lo ke ti sara ye alingbi na tënë ti 
KOTA GBIA; na ndö ni kue, lo gue ti hunda yingo ti mbeni kuâ 

14ahon titene lo hunda KOTA GBIA. Nilaa KOTA GBIA asara si lo kui si lo mu 
mbata ti gbia ni na David, molenge ti Yese. 

1 Mbai 11 

David aga gbia ti Israel 
(2 Sam 5.1-3) 

1Azo ti Israel kue abongbi na tere ti David na gbata ti Hebron si ala tene na lo: “E 
azo ti mara ti mo laa, e asewa ti mo laa. 

2So Saul ayeke ando gbia so, mo laa mo yeke lakue na li ti azo ti Israel ti gue na 
ala na bira nga ti kiri na ala. KOTA GBIA, Nzapa ti mo atene na mo: ‘Mo laa mo 
yeke bata ande azo ti Israel, azo ti mbi; mo laa mo yeke ga makonzi ti azo ti Israel, 
azo ti mbi.’ ” 

3Tongaso, akangba ti Israel kue aga na mbage ti gbia David na Hebron. Kâ, lo na 
ala asara mbuki na dawa ti KOTA GBIA. Ala tuku mafuta na li ti David titene lo 
ga gbia ti Israel alingbi na tënë so KOTA GBIA atene lani na lege ti Samuel. 

David amu gbata ti Jérusalem 
(2 Sam 5.6-10) 

4David na azo ti Israel kue ague, amu gbata ti Jérusalem, so ti tene Yebus. Azo ti 
Yebus so alango na sese ni asara lani kodro kâ. 

5Azo ti gbata ti Yebus ni atene na David: “Mo yeke li na ya ti gbata so pepe!” Me 
David amu ngangu gbagba ti Sion, so ti tene Gbata ti David. 

6David atene: “Kozo zo so ayeke fâ mbeni zo ti Yebus, fade lo yeke ga makonzi ti 
aturugu.” Yoab, so iri ti mama ti lo ayeke Seruya laa ague kozoni si lo ga makonzi 
ti aturugu. 

7David aduti na ya ti ngangu gbagba ni; ndani laa azo adi iri ti gbata ni “Gbata ti 
David”. 

8Lo sara ambeni vaka angoro ndo so iri ni Milo. Yoab laa akiri aleke tanga ti gbata 
ni. 

9Ngangu ti David ayeke mai maingo, ngbanga ti so KOTA GBIA so ayeke na ndö 
ti dunia kue ayeke na lo. 

Akpengba turugu ti David 
(2 Sam 23.8-39) 

10So ayeke iri ti amakonzi ti akpengba turugu ti David, ala na azo ti Israel so kue 
amu maboko na David titene lo ga gbia alingbi na tënë so KOTA GBIA atene lani 
na ndö ti Israel. 

11 Akpengba turugu ti David ayeke so: Ishebaal, molenge ti mbeni zo ti kete mara 
ti Hakmoni; lo yeke na li ti aturugu ti batango gbia. Lo laa na ya ti lango oko, lo 
fâ azo 300 na likongo ti lo. 

12Na peko ti Ishebaal ayeke Elazar, molenge ti Dodo, zo ti kete mara ti Ahoa; 
Elazar ayeke na popo ti “akpengba turugu ota” so. 

13Lo yeke lani na tere ti David na Pas-Damim na ndembe so azo ti Filistii abongbi 
tere ti ala ti tiri bira. Aturugu ti Israel akpe na dawa ti azo ti Filistii. Kâ, mbeni 
yaka ti orze ayeke daa; 

14Elazar na azo ti lo aluti na ya ti yaka ni. Na pekoni, ala mu ni si ala fâ azo ti 
Filistii. KOTA GBIA asara si azo ti Israel aso benda. 

15Mbeni lâ, akpengba turugu ota asigigi, ala gue, awara David na du ti têne ti 
Adulam. Andaa aturugu ti Filistii asara bâbâ ti ala na popo-hoto ti azo ti Refa. 

16David ahonde tere ti lo na mbeni ndo so singo daa ayeke ngangu; andaa 
ambeni turugu ti Filistii aduti ti bata ndo na Betlehem. 

17Gi hio tongaso, nzara ti mbeni ye agbu David si lo tene: “Zo wa laa ayeke gue ti 
to ngu ti du ti ngu so ayeke na yanga ti gbata ti Betlehem ti ga na ni titene mbi 
nyon?” 

18Tongaso akpengba turugu ota so ali na ya ti bâbâ ti azo ti Filistii na ngangu, ala 
to ngu ti du ti ngu so ayeke na yanga ti gbata ti Betlehem, ala ga na ni na David; 
me lo ke ti nyon ngu ni. Lo tuku ngu ni na sese tongana sandaga ti samba ndali ti 
KOTA GBIA. 

19Lo tene: “Oko pepe! Ayeke nzoni Nzapa akanga lege na mbi ti sara mara ti ye 
tongaso. Mbi lingbi ti nyon mene ti azo so aka tere ti ala na kuâ tongana nyen? 
Ala ka tere ti ala na kuâ ti gue ti to ngu ni so!” Nilaa David ake ti nyon ngu ni. Baa 
ye so akpengba turugu ota so asara laa. 

20Abishai, ita ti Yoab, lo yeke na li ti akpengba turugu ota. Lo laa lo yo lani likongo 
ti lo na nduzu si lo koro ya ti azo 300; iri ti lo awu tongana ti akpengba turugu 
ota so. 

21Azo agonda lo mingi na popo ti use bongbi ti “akpengba turugu ota” so; lo ga 
makonzi ti ala. Me lo lingbi na “akpengba turugu ota” so pepe. 

22Benaya, molenge ti Yoyada ayeke mbeni kpengba turugu; lo yeke zo ti kodro ti 
Kabseel, lo sara akota ye mingi. Lo laa lo fâ azo ti mara ti Moab use so iri ti ala 
Ariel; lo laa na ngoi ti neze, lo zu na ya ti du ti ngu si lo fâ mbeni bamara. 

23Lo laa lo fâ mbeni zo ti Ezipte so ayo metere use na ndambo. Likongo ti zo ti 
Ezipte ni akono tongana keke ti masini ti wasarango-bongo. Benaya amu keke si 
lo gue na tere ti zo ti Ezipte ni, lo gboto likongo ti koli so na maboko ti lo si lo fâ 
lo na ni. 

24Baa ye so Benaya, molenge ti Yoyada asara si iri ti lo awu na popo ti akpengba 
turugu ota so laa. 

25Lo laa azo agonda lo mingi na popo ti aturugu ti batango gbia; me lo lingbi na 
akpengba turugu ota so pepe. David amu lo titene lo duti na li ti aturugu ti 
batango lo. 

26Ambeni kpengba turugu ni ayeke Asael, ita ti Yoab; Elanan, molenge ti Dodo, 
zo ti Betlehem; 

27Shamot, zo ti kodro ti Haror; Heles, zo ti kodro ti Palon; 

28Ira, molenge ti Ikesh, zo ti kodro ti Tekoa; Abiezer, zo ti kodro ti Anatot; 

29Sibkai, zo ti kodro ti Husha; Ilai, zo ti kodro ti Ahoa; 

30Marai, zo ti kodro ti Netofa; Heled, molenge ti Baana, zo ti kodro ti Netofa; 

31Itai, molenge ti Ribai, zo ti Gibea, na sese ti Benjamin; Benaya, zo ti kodro ti 
Piraton; 

32Hurai so ayeke lango na tere ti akete ngu ti Gaash; Abiel, zo ti kodro ti Bet-
Araba; 

33Azmavet, zo ti kodro ti Bahurim; Eliaba, zo ti kodro ti Shaalbon; 

34amolenge ti Hashem, zo ti kodro ti Gizon; Jonatan, molenge ti Shage, zo ti kodro 
ti Harar; 

35Ahiam, molenge ti Sakar, zo ti kodro ti Harar; Elifal, molenge ti Ur; 

36Hefer, zo ti kodro ti Mekera; Ahia, zo ti kodro ti Palon; 

37Hesro, zo ti kodro ti Karmel, Naarai, molenge ti Ezbai; 

38Joël, ita ti Natan; Mibar, molenge ti mbeni zo ti Hagri; 

39Selek, zo ti mara ti Amon; Narai, zo ti kodro ti Beerot, zo ti yongo aye ti bira ti 
Yoab, so iri ti mama ti lo ayeke Seruya; 

40Ira, zo ti sewa ti Yeter; Gareb, zo ti sewa ti Yeter; 

41Urii, zo ti mara ti Het; Zabad, molenge ti Alai; 

42Adina, molenge ti Shiza, mbeni makonzi ti azo ti mara ti Ruben, aturugu 
baleota ayeke na peko ti lo; 

43Hanan, molenge ti Maaka; Yoshafat, zo ti kodro ti Meten; 

44Uzia, zo ti kodro ti Ashetarot; Shama na Yeiel, amolenge ti Hotam, zo ti kodro 
ti Aroer; 

45Yediael, molenge ti Shimri, lo na ita ti lo Yoha, zo ti kodro ti Tis; 

46Eliel, zo ti kodro ti Mahava; Yeribai na Yoshavia, amolenge ti Elnam; Itma, zo 
ti kodro ti Moab 

47na Eliel, Obed nga na Yasiel, azo ti kodro ti Soba. 

1 Mbai 12 

Akozo zo so amu peko ti David na gbata ti Siklag 

1Baa azo so amu peko ti David na gbata ti Siklag, na ndembe so lo kpe Saul, 
molenge ti Kish laa. Azo ni ayeke akpengba turugu so amu maboko na David na 
ngoi ti bira. 

2Ala yeke azo ti pikango kokora; na maboko ti ala ti koli wala ti wali legeoko, ala 
lingbi bi têne na mvingi wala ti pika ale ti kokora. Ambeni zo ni na popo ti ala 
ayeke azo ti mara ti Benjamin, so ti tene azo ti mara ti Saul: 

3Ahiezer, makonzi ni, lo na ita ti lo Yoash, molenge ti Shema, zo ti Gibea; Yeziel 
na Pelet, amolenge ti Azmavet; Beraka na Yehu, azo ti kodro ti Anatot; 

4Ishemaya, zo ti kodro ti Gabaon, mbeni makonzi ti aturugu ti batango gbia; 

5Irmeya, Yaziel, Yohanan na Yozabad, zo ti kodro ti Gedera; 

6Eluzai, Yerimot, Bealia, Shemaria na Shefatia, azo ti kodro ti Haruf; 

7Elkana, Isia, Azarel, Yoezer na Yashobam, ahale ti Kora; 

8Yoela na Zebadia, amolenge ti Yeroam, azo ti kodro ti Gedor. 

9Na popo ti mara ti Gad, ambeni kpengba turugu amu peko ti David na ndo so lo 
honde tere ti lo daa na benyama. Ala hinga ti sara bira nzoni, ala yeke tiri bira 
na vala, na likongo, ngangu ti ala ayeke tongana ti abamara; ala yeke kpe loro 
tongana adengbe na li ti ahoto. 

10Ezer ayeke na li ti azo ni, use ni Obadia, ota ni Eliab, 

11osio ni Mishemana, oku ni Irmeya, 

12omene ni Atai, mbarambara ni Eliel, 

13miombe ni Yohanan, gumbaya ni Elzabad, 

14baleoko ni Irmeya, baleoko na oko ni Makbanai. 

15Azo ti mara ti Gad so kue ayeke amakonzi ti aturugu. Kete zo na popo ti ala, 
ngangu ti lo alingbi na ngangu ti aturugu 100 si kota zo ni, ngangu ti lo alingbi na 
ngangu ti aturugu 1 000. 

16Ala laa afâ ngu ti Jourdain na kozo nze, na ngoi so ngu ni asuku mingi si ala 
tumba azo so alango na apopo-hoto ni kue, na mbage ti To nga na mbage ti Do. 

17Ambeni zo ti mara ti Benjamin na ambeni zo ti mara ti Juda amu peko ti David 
na ndo so lo honde tere ti lo daa. 

18David aga na dawa ti ala si lo tene na ala: “Tongana ala ga na tënë ti siriri na 
mbi si ala ye ti mu maboko na mbi, fade mbi yeke yamba ala na be ti mbi kue. Me 
tongana ala ga ti handa mbi ti zia mbi na maboko ti awato ti mbi, ataa so mbi 
sara ye ti sioni oko pepe, ayeke nzoni Nzapa ti akotara ti e abaa ye ni si lo fâ ya 
ti tënë ni.” 

19Tongaso yingo ti Nzapa agbu Amasai, makonzi ti aturugu ti batango gbia si lo 
tene: “E yeke ti mo, David; e yeke na mo, molenge ti Yese! Siriri, siriri aduti na 
mo! Siriri aduti na zo so ayeke mu maboko na mo, ngbanga ti so Nzapa ti mo amu 
maboko na mo awe.” David ayamba ala si lo zia ala amakonzi ti aturugu ti lo. 

20 Ambeni zo ti mara ti Manase amu peko ti David na ndembe so lo na azo ti 
Filistii ague ti tiri bira na Saul. Me David na azo ti lo amu maboko na azo ti Filistii 
ni pepe, ngbanga ti so agbia ti azo ti Filistii ama tere si ala tumba David, ala tene: 
“Gbaa lo yeke kiri na peko ti wa ti lo Saul si lo yeke ka e na lo.”. 

21Na ndembe so David akiri na Siklag laa ambeni zo ti mara ti Manase amu peko 
ti lo; azo ni ayeke Adna, Yozabad, Yediael, Mikael, Yozabad, Elihu na Siletai. Ala 
yeke amakonzi ti aturugu saki oko. 

22Ala yeke mu maboko na David na li ti aturugu, ngbanga ti so ala kue ayeke 
akpengba turugu si ala ga amakonzi ti aturugu ti lo. 

23Na ya ti lango oko oko, ambeni zo ayeke ga na tere ti David ti mu maboko na 
lo, gi tongaso laa wungo ti aturugu ti David aga gbani ahon ndoni. 

Wungo ti azo so amu peko ti David na gbata ti Hebron 

24So ayeke wungo ti aturugu so amu peko ti David na gbata ti Hebron ti sara si 
lengo-gbia ti Saul aga ti David, alingbi na yanga so KOTA GBIA amu. 

25Na popo ti azo ti mara ti Juda, aturugu so ayeke yo avala na alikongo, wungo ti 
ala ayeke 6 800. 

26Na popo ti azo ti mara ti Siméon, akpengba turugu ayeke 7 100. 

27Na popo ti azo ti mara ti Lévi, akpengba turugu ayeke 4 600. 

28Yoyada nga ayeke daa, lo yeke makonzi ti kete mara ti Aaron; akpengba turugu 
3 700 amu peko ti lo. 

29Sadok nga ayeke daa, lo yeke mbeni kpengba turugu si lo ngba maseka, lo na 
amakonzi 22 ti sewa ti lo. 

30Na popo ti azo ti mara ti Benjamin, azo ti kete mara ti Saul ayeke 3 000. Ambeni 
zo mingi na popo ti ala ayeke sara ando kua na Saul. 

31Na popo ti azo ti mara ti Efraim, akpengba turugu ayeke 20 800; iri ti ala awu 
mingi na ya ti asewa ti ala. 

32Na popo ti ndambo ti mara ti Manase so alango na mbage ti Do, azo 18 000 laa 
a soro ala ti gue ti zia David gbia. 

33Na popo ti azo ti mara ti Isakar, amakonzi 200 ti aturugu ayeke daa, ala na a-
ita ti ala so ayeke na gbe ti komandema ti ala; ala yeke na ndara ti hinga ngoi wa 
na kode wa laa azo ti Israel alingbi ti sara mbeni ye. 

34Na popo ti azo ti mara ti Zabulon, aturugu ayeke 50 000 so ahinga ti tiri bira 
nzoni, aye ti bira nde nde kue ayeke na maboko ti ala si ala hinga lege ti lekengo 
tere ti ala ti tiri bira na beoko. 

35Na popo ti azo ti mara ti Neftali, amakonzi ti turugu ayeke 1 000, ala yeke na 
aturugu 37 000 so ayeke yo avala na alikongo. 

36Na popo ti azo ti mara ti Dan, aturugu ayeke 28 600 so ahinga lege ti lekengo 
tere ti ala ti tiri bira. 

37Na popo ti azo ti mara ti Aser, aturugu ayeke 40 000 so amanda ti sara bira si 
ala hinga lege ti lekengo tere ti ala ti tiri bira. 

38Na popo ti azo ti mara Ruben, ti Gad na ti ndambo ti mara ti Manase so ayeke 
na mbage ti ngu ti Jourdain, aturugu 120 000 ayeke daa; aye ti bira nde nde kue 
ayeke na maboko ti ala. 

39Azo so kue ayeke aturugu so ahinga lege ti lekengo tere ti ala ti tiri bira. Ala ga 
na gbata ti Hebron si na beoko, ala zia David gbia ti azo ti Israel kue. Tanga ti azo 
ti Israel kue aga nga na beoko ti zia David tongana gbia. 

40Ala sara lango ota kâ na tere ti David, ala te, ala nyon aye so a-ita ti ala, azo ti 
kodro aleke ndali ti ala. 

41Ataa azo so ayeke nduru na sese ti ala, ataa azo ti mara ti Isakar, ti Zabulon na 
ti Neftali aga na gba ti kobe na ndö ti alele, azambala, apâkârâ na abagara. Ala ga 
na akobe tongana: farini, gba ti aholengo le ti fige so akpa gatoo, gba ti aholengo 
le ti vinye, vin na mafuta; ala ga na abagara na ataba gbani gbani. Biani, azo ti 
Israel kue ayeke na ngia. 

1 Mbai 13 

David aye ti kiri na sanduku ti mbuki na Jérusalem 
(2 Sam 6.1-11) 

1David na amakonzi ti aturugu 1 000 na ala ti aturugu 100 nga na akota zo ti 
kodro kue abongbi ti ma tere. 

2Na pekoni, lo tene na azo ti Israel so kue abongbi so, lo tene: “Tongana ala baa 
nzoni na le ti ala, tongana be ti KOTA GBIA Nzapa ti e aye, ayeke nzoni e tokua 

na a-ita ti e so kue angba na sese ti Israel, ala na awayango-sandaga, azo ti mara 
ti Lévi so ayeke na ya ti agbata ti ala na asese so ayeke na tere ni; e tisa ala ti ga 
na popo ti e. 

3Tongaso si e kiri na sanduku ti mbuki ti Nzapa ti e na ndo ti e. Biani, na ngoi so 
kue Saul ayeke gbia, e gi lege ti mu ni pepe.” 

4Bongbi ti azo ni kue abaa so tënë ni ayeke na legeni si ala ye titene a sara gi 
tongaso. 

5David abongbi azo ti Israel kue, ti londo na katikati ti Ezipte na mbage ti 
Mbongo, ngbii asi na Lebo-Hamat na mbage ti Banga. Lo bongbi ala titene ala 
gue, amu sanduku ti mbuki ti Nzapa so ayeke na Kiriat-Yearim ti ga na ni. 

6David na azo ti Israel kue ague na Baala, so ti tene na Kiriat-Yearim, na sese ti 
Juda. Ala gue ti mu sanduku ti mbuki ti Nzapa; a iri ni “sanduku ti KOTA GBIA, lo 
so lo yeke duti na ndö ti asheruben”. 

7Ala mu sanduku ti mbuki ni na ya ti da ti Abinadab, ala zia na ndö ti fini pusu ti 
abagara. Uza na Ahio laa ayeke baa ndo na ndö ti tambula ti pusu ni. 

8David na azo ti Israel kue afa ngia ti ala na dawa ti Nzapa na ngangu ti ala kue. 
Ala yeke he bia na aye ti mozoko tongana akota kundi, akete kundi, akete ngo, 
awen so atoto nga na atatalita. 

9So ala si na lakere ti Kidon awe, angba kete abagara asara titene sanduku ti 
mbuki ni ati. Uza ayoro maboko ti lo na mbage ti sanduku ni ti gbu ni. 

10Ngonzo ti KOTA GBIA alondo na tere ti Uza si lo fâ lo, ngbanga ti so lo ye ti ndu 
sanduku ti mbuki ni. Lo kui na ndo so na dawa ti Nzapa. 

11Be ti David aso, ngbanga ti so KOTA GBIA apika Uza si lo kui. Nilaa a di iri ti 
ndo ni so Peres-Uza ngbii asi laso. 

12Na lango ni so mbeto ti Nzapa asara David, lo tene: “Mbi lingbi ti ga na sanduku 
ti mbuki ti Nzapa na ndo ti mbi tongana nyen?” 

13Tongaso David ague na sanduku ti mbuki ni na ndo ti lo pepe, so ti tene na 
Gbata ti David. Me lo zia ni na da ti Obed-Edom, zo ti gbata ti Gat. 

14 Sanduku ti mbuki ni angba nze ota na ndo ti Obed-Edom, na da ti lo si Nzapa 
asara tufa na ndö ti sewa ti lo na aye ti lo kue. 

1 Mbai 14 

David aduti na Jérusalem 
(3.5-9; 2 Sam 5.11-16) 

1Hiram, gbia ti Tir atokua azo na David; lo tokua nga akeke ti sedre, amason na 
asarapande titene ala sara da na lo. 

2David ahinga atene, KOTA GBIA laa azia lo gbia na li ti azo ti Israel si lo yeke 
sara titene komandema ti David ayeke gue guengo na nduzu lakue ndali ti azo ti 
Israel, azo ti KOTA GBIA. 

3David akiri amu ambeni wali si lo du ambeni molenge-koli na ambeni molenge-
wali. 

4Iri ti amolenge so lo du ala na Jérusalem ayeke so: Shamua, Shobab, Natan, 
Salomon, 

5Ibar, Elishua, Elpelet, 

6Noga, Nefeg, Yafia, 

7Elishama, Beeliada na Elifelet. 

David aso benda na ndö ti azo ti Filistii 
(2 Sam 5.17-25) 

8So azo ti Filistii ama a tene, a tuku mafuta na li ti David titene lo ga gbia ti azo ti 
Israel kue, ala kue ague ti gi ti gbu lo. David ama tënë ni si lo sigigi, lo gue ti tengbi 
na ala. 

9Azo ti Filistii asi si ala buba ndo so kue ayeke na popo-hoto ti azo ti Refa. 

10David ahunda Nzapa, atene: “Alingbi mbi gue, mbi tiri bira na azo ti Filistii so? 
Fade mo yeke zia ala na maboko ti mbi?” KOTA GBIA akiri tënë na David: “Mo 
gue! Fade mbi yeke zia ala na maboko ti mo.” 

11Tongaso, azo ti Filistii asi na Baal-Perasim; na ndo so laa David afâ ala. Na 
pekoni, lo tene: “Na lege ti maboko ti mbi, KOTA GBIA asuru lege na popo ti 
awato ti mbi, tongana ti so ngu ayeke suru lege na ndo so azo aye ti kanga lege 
na ni.” Ndani laa azo adi iri ti ndo ni so Baal-Perasim. 

12Azo ti Filistii azia anzapa ti ala na ndo ni so. David amu yanga titene a gbi ni na 
wâ. 

13Azo ti Filistii akiri abuba ndo so ayeke na popo-hoto ni. 

14David akiri ahunda Nzapa; Nzapa atene na lo: “Mo gue, mo tiri bira na ala na 
mbage ti peko ti ala pepe; me mo ngoro ala ayo kete si mo ga, mo tengbi tere na 
ala na yanga ti gbako ti akeke ti mikokulie. 

15Tongana mo ma toto ti mbeni ye tongana toto ti gere ti zo na li ti akeke ni, fade 
mo yeke sigigi ti to nda ti bira ni, ngbanga ti so mbi Nzapa, mbi hon kozo ti mo 
awe ti tiri bira na aturugu ti Filistii.” 

16David asara ye gi na peko ti yanga ti Nzapa. Nilaa azo ti Israel afâ aturugu ti 
Filistii, ti londo na gbata ti Gabaon ngbii asi na gbata ti Gezer. 

17Tongaso laa iri ti David amu ya ti akodro kue; KOTA GBIA asara si mbeto ti 
David asara amara kue. 

1 Mbai 15 

Lekengo tere ti yo sanduku ti mbuki ti Nzapa ti gue na ni na Jérusalem 

1David asara ada ndali ti lo wani na Gbata ti David. Lo leke mbeni ndo ndali ti 
sanduku ti mbuki ti Nzapa si lo kpo na nduzu mbeni da ti bongo ndali ti sanduku 
ni. 

2 Tongaso lo tene: “Gi azo ti mara ti Lévi laa ayeke yo sanduku ti mbuki ti Nzapa, 
ngbanga ti so ala laa KOTA GBIA asoro ala titene ala yo ni nga titene ala sara kua 
na lo kpu na kpu.” 

3David abongbi azo ti Israel kue na Jérusalem titene ala mu sanduku ti mbuki ni 
ague na ni na ndo so lo leke ndali ni. 

4Lo bongbi ahale ti Aaron nga na azo ti mara ti Lévi. 

5Na popo ti azo ni, makonzi Uriel ayeke daa, lo na a-ita ti lo 120 ti azo ti kete mara 
ti Kehat; 

6ti azo ti kete mara ti Merari, makonzi Asaya ayeke daa, lo na a-ita ti lo 220; 

7 ti azo ti kete mara ti Gershom, makonzi Joël ayeke daa, lo na a-ita ti lo 130; 

8ti azo ti kete mara ti Elisafan, makonzi Shemaya ayeke daa, lo na a-ita ti lo 200; 

9ti azo ti kete mara ti Hebron, makonzi Eliel ayeke daa, lo na a-ita ti lo 80; 

10ti azo ti kete mara ti Uziel, makonzi Aminadab ayeke daa, lo na a-ita ti lo 112. 

11David airi awayango-sandaga Sadok na Abiatar; lo iri nga azo ti mara ti Lévi 
tongana: Uriel, Asaya, Joël, Shemaya, Eliel na Aminadab. 

12Lo tene na ala: “Ala so ayeke amakonzi ti sewa ti mara ti Lévi, ayeke nzoni ala 
na a-ita ti ala, ala zia tere ti ala nde ndali ti Nzapa, na pekoni ala gue, amu 
sanduku ti mbuki ti KOTA GBIA, Nzapa ti Israel, ala zia na ndo so mbi leke ndali 
ni. 

13So kozoni ala yeke daa pepe so, KOTA GBIA, Nzapa ti e apika azo na kuâ na 
popo ti e, ngbanga ti so e sara ye na lege ti andia ni pepe.” 

14Awayango-sandaga na azo ti mara ti Lévi asukula sioni ti ala titene ala gue, ayo 
sanduku ti mbuki ti KOTA GBIA, Nzapa ti Israel. 

15Azo ti mara ti Lévi amu ayongoro keke si ala yo na sanduku ti mbuki ti Nzapa 
na ndö ti go ti ala alingbi na yanga so Moïse amu, alingbi nga na tënë ti KOTA 
GBIA. 

16Tongaso, David atene na amakonzi ti azo ti mara ti Lévi ti zia na yanga ti kua, 
a-ita ti ala so ayeke he bia si ala yeke pika mozoko na gbe ni; ala yeke pika kota 
kundi, kete kundi na wen. Lo tene nga na ala ti pika mozoko ni ngangu ti fa ngia 
ti be ti ala. 

17Azo ti mara ti Lévi amu kua ni na Heman, molenge ti Joël; na popo ti a-ita ti lo, 
ala mu Asaf, molenge ti Berekia; na popo ti amolenge ti Merari, ala mu ita ti ala 
Etan, molenge ti Kushaya. 

18Azo so ayeke na tere ti ala ti mu maboko na ala ayeke a-ita ti ala, azo ti batango 
ayanga ti gbagba tongana: Zakarii, Ben, Yaziel, Shemiramot, Yehiel, Uni, Eliab, 
Benaya, Maaseya, Matitia, Eliflehu, Mikneya, Obed-Edom na Yeiel. 

19Azo ti hengo bia ayeke Heman, Asaf na Etan; ala yeke pika wen so a leke na 
bengba wen si ayeke toto ngangu; 

20Zakarii, Aziel, Shemiramot, Yehiel, Uni, Eliab, Maaseya na Benaya ayeke pika 
kundi so go ni atoto na nduzu; 

21Matitia, Eliflehu, Mikneya, Obed-Edom, Yeiel na Azazia ayeke pika kundi ti 
kamba miombe ti mu na li ti bia ni. 

22Kenania, makonzi ti azo ti mara ti Lévi, ayeke baa lege ti yongo sanduku ti 
mbuki ti Nzapa, ngbanga ti so lo lingbi na kua ni. 

23Berekia, lo na Elkana ayeke azo ti batango sanduku ti mbuki ni, 

24ala na Obed-Edom nga na Yehia. Ti awayango-sandaga Shebania, Yoshafat, 
Netaneel, Amasai, Zakarii, Benaya na Eliezer, ala yeke azo ti hurungo tatalita na 
dawa ti sanduku ti mbuki ti Nzapa. 

Sanduku ti mbuki ti Nzapa asi na Jérusalem 
(2 Sam 6.12-19) 

25David, akangba ti Israel na amakonzi ti aturugu 1 000 ague na ngia na be ti ala 
ti mu sanduku ti mbuki ti KOTA GBIA kâ na da ti Obed-Edom. 

26Ndali ti maboko so Nzapa amu na azo ti mara ti Lévi, ala yo sanduku ti mbuki 
ti KOTA GBIA; ala mu sandaga ti akoli-bagara mbarambara na ti akoli-taba 
mbarambara. 

27David ayu kota bongo ti len, lo na azo ti mara ti Lévi so kue ayeke yo sanduku 
ni, azo ti hengo bia na Kenania, so ayeke baa lege ti yongo sanduku ni. David ayu 
nga bongo ti awayango-sandaga so a sara na len. 

28Azo ti Israel kue ague na sanduku ti mbuki ti KOTA GBIA na Jérusalem; ala yeke 
dekongo na ngia si ala yeke huru adidi, atatalita, ala yeke pika awen so atoto, 
akota kundi na akete kundi. 

29Na ndembe so sanduku ti mbuki ti KOTA GBIA ayeke li na Gbata ti David, Mikal, 
molenge ti Saul ti wali ayeke baa ndo na le ti fenetere. Lo baa gbia David so ayeke 
dodo si lo yeke sara ngia; na be ti Mikal, lo baa David tongana mbumbuse zo. 

1 Mbai 16 

1Na peko ti so ala ga na sanduku ti mbuki ti Nzapa, ala zia ni na gbe ti da ti bongo 
so David aleke ndali ni. Ala mu asandaga so ayeke gbi ni kue na wâ nga na 
asandaga ti beoko na Nzapa. 

2So David amu asandaga ni awe, lo sara tufa na ndö ti azo ni na iri ti KOTA GBIA. 

3 Na pekoni, lo kangbi kobe na azo ti Israel kue, akoli na awali, zo oko oko awara 
mapa oko, gba oko ti aholengo le ti date so akpa gatoo na gba oko ti aholengo le 
ti vinye. 

Azo ti mara ti Lévi ahe bia ti sepela na KOTA GBIA 
(Abia 105.1-15; 96; 106.1,47-48) 

4David amu ambeni zo ti mara ti Lévi si lo zia ala na dawa ti sanduku ti mbuki 
ti KOTA GBIA titene ala dabe ti azo na iri ti KOTA GBIA, ala sepela lo si ala gonda 
nga KOTA GBIA, Nzapa ti Israel. 

5Asaf ayeke makonzi ti ala, Zakarii ayeke mu maboko na lo; Yeiel, Shemiramot, 
Yehiel, Matitia, Eliab, Benaya, Obed-Edom nga na Yeiel ayeke pika ti ala kete 
kundi na kota kundi si Asaf ayeke pika ti lo wen. 

6Awayango-sandaga Benaya na Yaziel ayeke ngba ti ala ti huru tatalita na dawa 
ti sanduku ti mbuki ni. 

7Gi na lango ni so laa David amu Asaf, lo na a-ita ti lo, ti kozoni titene ala gonda 
KOTA GBIA na bia. 

8Ala sepela KOTA GBIA! Ala to mbela ti fa atene, lo yeke Nzapa! Ala sara si amara 
ahinga tënë ti akota ye so lo sara! 

9Ala he bia na lo, ala pika mozoko na lo; ala tene tënë ti aye ti kpene so kue lo 
sara! 

10Ala so ayeke gi KOTA GBIA, ala pika kate ndali ti iri ti lo so ayeke nde si ayeke 
nzoni kue, ala duti na ngia! 

11Ala gi KOTA GBIA, ala gi ngangu ti lo; ala gi le ti lo lakue. 

12-13Ala, ahale ti Israel, zo ti kua ti KOTA GBIA, ala, ahale ti Jacob, ala so KOTA 
GBIA asoro ala, ala dabe ti ala na aye ti kpene so lo sara; ala dabe ti ala na aye ti 
dongo be so lo sara, na atënë ti fango ngbanga so asigigi na yanga ti lo. 

14Lo laa lo yeke KOTA GBIA Nzapa ti e, lo yeke fâ ngbanga na ndö ti sese kue. 

15Ala dabe ti ala lakue na tënë ti mbuki ti lo, tënë ti yanga ti lo so ague ngbii asi 
na ahale ti ala ti molongo saki oko; 

16mbuki so lo na Abraham asara, lo deba yanga ti lo na Isaac ti bata tënë ti yanga 
ti lo. 

17Lo sara si mbuki ni aga tongana mbela ndali ti Jacob, tongana mbuki so angba 
lakue lakue ndali ti Israel, 

18 lo tene: “Mbi yeke mu na mo sese ti Kanaan titene aga ti mo na ti ahale ti mo.” 

19Na ngoi ni so, ala wu mingi pepe, a lingbi ti diko wungo ti ala, ala yeke lani 
awande na sese ni. 

20Ala yeke londo na ndo ti ambeni mara, ala yeke gue na ndo ti ambeni mara nde; 
ala yeke londo na mbeni kodro-gbia, ala yeke gue na mbage ti ambeni kodro-
gbia. 

21Me Nzapa azia zo oko ti sara pasi na ala pepe, lo pika agbia ndali ti ala. 

22 Lo tene: “Azo ti mbi so mbi soro ala so, ala ndu ala pepe, ala sara sioni na 
awayanga ti mbi pepe.” 

23Ala azo ti sese kue, ala he bia na KOTA GBIA! Na ya ti lango oko oko, ala fa so 
lo laa lo yeke soo zo na kuâ. 

24Ala tene tënë ti gonda ti lo na amara nde, ala tene tënë ti akota ye so lo sara na 
popo ti azo kue. 

25Biani, KOTA GBIA ayeke kota, lo lingbi titene azo asepela lo mingi! Lo yeke sara 
ye ti ziango mbeto na be ti zo si lo yeke na ndö ti anzapa kue. 

26Anzapa kue ti amara nde ayeke gi asenge senge ye; me KOTA GBIA laa asara 
yayu. 

27Gonda na nengo ti lo ti gbia ayeke na dawa ti lo, ngangu na kota ngia asi singo 
na ndo ti duti ti lo. 

28Ala, azo ti amara kue, ala mu na KOTA GBIA, ala mu na lo gonda na ngangu so 
alingbi na lo! 

29Ala mu na KOTA GBIA gonda so alingbi na iri ti lo. Ala ga na sandaga, ala ga na 
dawa ti lo. Ala kuku akpo li ti ala na sese na gbe ti KOTA GBIA na ndembe so 
gonda ti lo asigigi polele. 

30Ala azo ti sese kue, tere ti ala ado na dawa ti lo! Sese aluti ngangu, ye ayeke 
yingi ni pepe. 

31Ayeke nzoni yayu asara ngia, ayeke nzoni sese adodo na ngia. Ayeke nzoni a 
tene na amara, atene: “KOTA GBIA laa ayeke gbia!” 

32Ayeke nzoni kota ngu-ingo na aye so kue ayeke na ya ni atoto ngangu; ayeke 
nzoni yaka na aye so kue ayeke na ya ni aduti na ngia! 

33Ayeke nzoni akeke ti gbako adekongo na ngia na dawa ti KOTA GBIA. Biani, lo 
yeke ga ti fâ ngbanga ti azo ti sese. 

34 Ala sepela KOTA GBIA, ngbanga ti so lo yeke nzoni, nzoni be ti lo angba kpu na 
kpu! 

35Ala tene: “Soo e! Mo so mo yeke Nzapa ti songo e, mo soo e maa! Zi e na maboko 
ti amara nde, mo bongbi e na ndo oko, tongaso fade e yeke sepela iri ti mo so 
ayeke nde si ayeke nzoni kue. Fade e yeke pika kate ti e, ngbanga ti so e yeke 
sepela mo.” 

36Singila na KOTA GBIA, Nzapa ti Israel ngbene ye lakue lakue, kpu na kpu! Nilaa 
azo kue atene: “Amen! Aleluya!” 

37David azia Asaf na a-ita ti lo na tere ti sanduku ti mbuki ti KOTA GBIA titene 
ala sara kua ti ala lakue lakue, alingbi na ndia ti kua ni ti lango oko oko. 

38Lo zia Obed-Edom, molenge ti Yedutun, na Hosa nga na a-ita ti ala baleomene 
na miombe tongana azo ti batango ayanga ti gbagba. 

39 Lo zia wayango-sandaga Sadok, lo na a-ita ti lo awayango-sandaga titene ala 
sara kua na ya ti da ti KOTA GBIA, da so ayeke nde si ayeke nzoni kue, na gbata 
ti Gabaon. 

40Lakue na ndaperere nga na lakui, ala laa ayeke mu asandaga so a yeke gbi ni 
kue na wâ na ndö ti gbalaka ti KOTA GBIA. Ala yeke sara aye kue na lege ti Ndia 
so KOTA GBIA afa na azo ti Israel. 

41Na tere ti ala, lo zia Heman na Yedutun, ala na ambeni koli so a soro ala gi titene 
ala mu singila na KOTA GBIA: biani, nzoni be ti lo angba kpu na kpu! 

42Heman na Yedutun ayeke huru tatalita, ala yeke pika wen so atoto mingi na 
ambeni ye ti mozoko so ala yeke he na abia ti Nzapa. Kua ti amolenge ti Yedutun 
ayeke ti bata ayanga ti gbagba. 

43 Na pekoni, zo oko oko akiri na ndo ti lo. David akiri na ndo ti lo ti sara tufa na 
ndö ti azo ti da ti lo. 

1 Mbai 17 

Zendo ti Nzapa ndali ti David na ahale ti lo 
(2 Sam 7.1-17) 

1So David aduti na yangbo ti lo awe, lo tene na wayanga-Nzapa Natan: “Baa, mbi 
yeke lango ti mbi na ya ti da so a sara ni na keke ti sedre, me sanduku ti mbuki 
ti KOTA GBIA ayeke lango na gbe ti da ti bongo.” 

2Natan akiri tënë na David: “Ye so mo leke na be ti mo ti sara, ayeke nzoni mo 
sara ni, ngbanga ti so Nzapa ayeke na mo.” 

3Na bi ni so, tënë ti Nzapa asi na Natan, atene: 

4“Gue mo tene na David, zo ti kua ti mbi, mo tene: Tënë so KOTA GBIA atene 
ayeke so: ‘Mo laa mo yeke sara da na mbi pepe titene mbi lango daa. 

5Na lango so mbi sara si azo ti Israel asigigi na sese ti Ezipte ngbii asi laso, mbi 
de ti lango na ya ti mbeni da pepe; me mbi yeke lango gi na gbe ti ada ti bongo, 
na ndo so ge ti si kâ, na ndo so ge ti si kâ. 

6Na ngoi so kue mbi na azo ti Israel kue, e tambula, mbi mu awafango-ngbanga 
ti fa lege na ala. Laoko mbi gboto mê ti mbeni wafango-ngbanga, mbi tene: 
Ngbanga ti nyen si mo sara na mbi da pepe na keke ti sedre?’ 

7Ti fadeso, mo tene na David, zo ti kua ti mbi, mo tene: Tënë so KOTA GBIA so 
ayeke na ndö ti dunia kue atene ayeke so: ‘Mbi laa mbi mu mo na ya ti ngonda, 
na peko ti ataba na angasa titene mo ga kota zo na ndö ti azo ti Israel, azo ti mbi. 

8Na ndo so kue mo gue daa, mbi yeke fade na mo, mbi fâ awato ti mo kue na 
dawa ti mo. Fade mbi yeke sara titene iri ti mo awu tongana ti akota zo ti sese 
so. 

9Mbi yeke mu mbeni ndo na azo ti Israel, azo ti mbi; mbi yeke zia ala na ndo ni 
so titene ala duti daa si mbeni ye ayingi ala pepe, titene ambeni mara so ayeke 
na sioni pialo akiri ti woko ala tongana ti kozoni pepe. 

10Ti londo na lango so mbi zia awafango-ngbanga ti sara komandema na ndö ti 
azo ti Israel, azo ti mbi, mbi sara si awato ti mo kue ati na sese. Mbi tene na mo 
so KOTA GBIA laa ayeke sara da na mo. 

11 Tongana ngoi ti mo alingbi awe titene mo gue na peko ti akotara ti mo, fade 
mbi yeke mu mbeni hale ti mo, so ti tene mbeni molenge ti mo ti koli titene lo ga 
gbia. Mbi yeke sara titene lengo-gbia ti lo akpengba. 

12 Lo laa lo yeke sara da ndali ti mbi; mbi yeke sara titene lengo-gbia ti lo angba 
kpu na kpu. 

13 Fade mbi yeke duti babâ ti lo si lo yeke duti molenge ti mbi. Mbi yeke zi nzoni 
be ti mbi na lo pepe, tongana ti so mbi zi nzoni be ti mbi na lo so ayeke kozoni 
na mo. 

14Mbi yeke sara titene lo ngba gbia kpu na kpu na ndö ti azo ti mbi nga na ya ti 
kodro-gbia ti mbi. Biani, lengo-gbia ti lo ayeke kpengba kpu na kpu.’ ” 

15Natan atene na David peko ti aye so kue KOTA GBIA afa na lo na ya ti mbeni ye 
tongana bango-li. 

Sambela ti David 
(2 Sam 7.18-29) 

16Gbia David ague, aduti na dawa ti KOTA GBIA si lo tene: “KOTA GBIA Nzapa, 
mbi yeke zo wa? Asewa ti mbi ayeke zo wa si mo mu mbi, mo zia mbi na ndo so? 

17Nzapa, ye ni alingbi na le ti mo pepe. Tongaso mo kiri mo mu zendo ndali ti 
ahale ti mbi ndali ti angoi so ayeke ga gbanda. KOTA GBIA Nzapa, mo baa mbi 
tongana mbeni kota zo. 

18Tënë ti nyen laa, mbi David, mbi lingbi ti kiri ti tene na mo ndali ti iri ti mbi so 
mo mu na nduzu so? Mo hinga mbi, zo ti kua ti mo awe. 

19KOTA GBIA, ndali ti mbi, zo ti kua ti mo, nga na lege ti ye so be ti mo aye, mo 
sara akota ye so kue ti fa ni na azo. 

20KOTA GBIA, mbeni nzapa ti lingbi na mo ayeke daa pepe. Na ya ti atënë so kue 
e ma, e ma a tene, mbeni nzapa tongana mo ayeke daa pepe, gi mo oko. 

21Mbeni mara oko na ndö ti sese so alingbi na azo ti Israel, azo ti mo, ayeke daa? 
Mo gue, mo zi azo ti Israel na gbe ti ngbaa ti azo ti Ezipte ti sara si ala ga azo ti 
mo. Mbeni nzapa asara tongaso ndali ti azo ti lo awe? Mo sara si iri ti mo awu na 
lege ti akota ye nga na aye ti dongo be so mo sara ndali ti azo ti mo, mo tumba 
ambeni mara na dawa ti azo ti mo so mo zi ala na Ezipte. 

22Mo mu azo ti Israel titene ala duti azo ti mo kpu na kpu; ti mo KOTA GBIA, mo 
ga Nzapa ti ala. 

23Fadeso, KOTA GBIA, tënë so mo tene lani na ndö ti mbi nga na ndö ti ahale ti 
mbi, ayeke nzoni ye ni asi alingbi na tënë ni kpu na kpu. Sara ye alingbi na tënë 
ti mo. 

24Ayeke nzoni ye ni asi alingbi na tënë ni, tongaso si azo agonda iri ti mo kpu na 
kpu, ala tene: ‘KOTA GBIA so ngangu ti lo ahon angangu kue, Nzapa ti Israel 
ayeke Nzapa ndali ti Israel.’ Sara si lengo-gbia ti ahale ti mbi, zo ti kua ti mo, 
akpengba. 

25Biani, mo Nzapa ti mbi, mo wani, mo tene na mbi, mo tene, fade ahale ti mbi 
ayeke le-gbia na peko ti mbi. Nilaa mbi ga na ndo so, na dawa ti mo, ti sara 
sambela so. 

26Fadeso KOTA GBIA, mo laa mo yeke Nzapa, mo tene tënë ti nzoni ye so na mbi 
awe! 

27Fadeso, mo yeda awe ti sara tufa na ndö ti ahale ti mbi, tongaso si ala ngba kpu 
na kpu na dawa ti mo. Biani, KOTA GBIA, mo laa mo sara tufa na ndö ti ala; ye so 
mo sara tufa na ndö ni, tufa ni ayeke ngba kpu na kpu.” 

1 Mbai 18 

David aso benda na ndö ti awato ti lo 
(2 Sam 8.1-14) 

1Na pekoni, David ahon ndö ti azo ti Filistii na bira, lo zia kamene na le ti ala. Lo 
mu gbata ti Gat na akete kodro so ayeke na tere ni na maboko ti azo ti Filistii. 

2Lo hon nga ndö ti azo ti Moab na bira, ala ga azo ti gbe ti lo si ala yeke futa lapo 
na lo. 

3David ahon nga ndö ti Hadadezer, gbia ti Soba na bira, Soba so ayeke na mbage 
ti gbata ti Hamat. Na ndembe ni, Hadadezer atara ti zia maboko na ndö ti akodro 
so ayeke na tere ti bale ti Efrate. 

4David agbu apusu ti mbarata 1 000, azo ti kpengo na mbarata 7 000, asenge 
turugu 20 000. Lo fâ akamba ti gere ti ambarata so ayeke kpe na pusu, me lo bata 
ambeni mbarata ni 100 ndali ti lo wani. 

5Azo ti Sirii so aduti na Damas aga ti mu maboko na Hadadezer, gbia ti Soba; me 
David ahon ndö ti ala na bira si lo fâ ala 22 000. 

6David azia agovoronere na ndö ti ala, ala ga azo ti gbe ti lo si ala yeke futa lapo 
na lo. KOTA GBIA asara si David aso benda na ndö ti awato ti lo na ndo so kue lo 
yeke gue daa. 

7David amu avala ti aturugu ti Hadadezer so a sara na lôro si lo gue na ni na 
Jérusalem. 

8Lo mu nga gba ti bengba wen so ayeke na Tibat na Kun, agbata use ti kodro-
gbia ti Hadadezer. Na pekoni, Salomon amu bengba wen ni si lo leke na mbeni 
ngbongboro sembe, angbongboro yongoro gere ti da nga na aye nde nde so a 
sara na bengba wen. 

9Tou, gbia ti Hamat ama a tene, David ahon ndö ti aturugu kue ti Hadadezer, gbia 
ti Soba, na bira. 

10Lo tokua molenge ti lo ti koli Hadoram na David, ti bara lo na ti gonda lo, 
ngbanga ti so lo sara bira na Hadadezer si lo hon ndö ti lo. Biani, Hadadezer 
ayeke wato ti Tou. Lo tokua nga na David aye nde nde so a sara ni na lôro, na 
wen ti nginza nga na bengba wen. 

11Gbia David azia aye so nde ndali ti KOTA GBIA; lo bongbi ni na wen ti nginza 
nga na lôro so lo gbu na maboko ti amara kue: azo ti mara ti Edom, ti Moab, ti 
Amon, ti Filistii na ti Amalek. 

12 Abishai, so iri ti mama ti lo ayeke Seruya ahon ndö ti azo ti Edom na bira na 
popo-hoto ti Ingo; lo fâ ala 18 000. 

13Lo zia agovoronere na ndö ti azo ti Edom si ala ga azo ti gbe ti David. KOTA 
GBIA asara si David aso benda na ndö ti awato ti lo na ndo so kue lo yeke gue 
daa. 

Iri ti akota zo ti kua ti David 
(2 Sam 8.15-18) 

14David ale-gbia na ndö ti azo ti Israel kue; lo fâ ngbanga ti azo ti lo kue na legeni 
mbirimbiri. 

15Yoab, so iri ti mama ti lo ayeke Seruya, ayeke makonzi ti aturugu; Yoshafat, 
molenge ti Ahilud ayeke wabatango-ambeti; 

16Sadok, molenge ti Ahitub, lo na Abimelek, molenge ti Abiatar ayeke awayango-
sandaga; Shavesha ayeke wakuasu; 

17Benaya, molenge ti Yoyada ayeke makonzi ti azo ti Kereti na ti Peleti, azo ti 
batango gbia; amolenge ti David ayeke akota zo na tere ti gbia. 

1 Mbai 19 

A zia kamene na le ti akota zo ti kua ti David 
(2 Sam 10.1-5) 

1Na pekoni, Nahash, gbia ti azo ti mara ti Amon akui; molenge ti lo Hanun aga 
gbia na peko ti lo. 

2David atene: “Mbi ye ti sara nzoni be na Hanun, molenge ti Nahash, ngbanga ti 
so babâ ti lo asara ando nzoni be na mbi.” Nilaa David atokua azo ti kangbi mua 
na lo ndali ti kuâ ti babâ ti lo. Tongaso azo ti kua ti David asi na kodro ti azo ti 
Amon, na tere ti Hanun ti kangbi mua na lo. 

3Akota zo ti kodro ti Amon atene na Hanun: “Mo baa ti mo, mo tene, David aye ti 
ne kuâ ti babâ ti mo si lo tokua azo ti kangbi mua na mo so? Lo tokua azo ti lo so 
ti tambula, ti bembe ndo na ya ti kodro ni si mbeni lâ, ala mu ni pepe?” 

4Tongaso, Hanun agbu azo ti kua ti David, lo kio kua ti yanga ti ala, lo fâ bongo ti 
ala ngbii asi na ngbonda ti ala si lo tumba ala. 

5Azo ague, atene tënë ni na David; lo tokua azo ti wara ala, ngbanga ti so kamene 
ahon ndö ti ala. Gbia David atokua yanga na ala, atene: “Ayeke nzoni ala ngba na 
Jéricho ngbii kua ti yanga ti ala akiri asigigi si fade ala kiri na kodro.” 

Bira na azo ti Amon nga na azo ti Sirii 
(2 Sam 10.6-19) 

6Hanun na azo ti Amon ahinga atene, ala ga sioni na le ti David awe. Ala tokua 
kilo ti wen ti nginza 30 000 ti futa na apusu ti mbarata nga na azo ti kpengo na 
ambarata na ndo ti azo ti Sirii, ala ti sese ti Mezopotamii ti nduzu, ala ti Maaka 
na ti Soba. 

7Ala futa apusu ti bira 32 000; ala hunda nga na gbia ti Maaka na aturugu ti lo ti 
mu maboko na ala. Azo ni aga asara bâbâ ti ala na ndo so abaa le na Medeba. 
Andaa azo ti mara ti Amon asigigi na ya ti agbata ti ala si ala bongbi tere ti ala ti 
ku ti sara bira. 

8So David ama tënë ni, lo tokua Yoab, lo na akpengba turugu. 

9Azo ti Amon asigigi, ala leke tere ti ala na yanga ti gbata ni ti sara bira. Agbia so 
aga ti mu maboko na ala, aleke tere ti ala nde na ya ti ngonda. 

10Yoab ahinga atene, ambeni zo ti bira ni aluti na dawa ti lo ti tiri na lo si ambeni 
aluti na peko ti lo. Lo soro akpengba turugu na popo ti azo ti Israel si lo zia ala ti 
tiri bira na aturugu ti Sirii. 

11Lo zia tanga ti aturugu ni na maboko ti ita ti lo Abishai; a zia ala, ala luti le na 
le na aturugu ti azo ti Amon. 

12Yoab atene na ita ti lo: “Tongana azo ti Sirii ahon ndö ti mbi, fade mo yeke ga 
ti mu maboko na mbi. Me tongana azo ti Amon laa ahon ndö ti mo, fade mbi yeke 
mu maboko na mo. 

13Mo gbu ngangu, e sara ye ti koli ndali ti azo ti e nga ndali ti agbata ti Nzapa ti 
e. Ayeke nzoni KOTA GBIA asara ye so be ti lo aye.” 

14Yoab na aturugu ti lo ague na dawa ti azo ti Sirii ti tiri bira na ala; azo ti Sirii ni 
akpe na dawa ti lo. 

15So azo ti Amon abaa so azo ti Sirii akpe awe, ala nga, ala kpe na dawa ti Abishai, 
ita ti Yoab. Ala kiri na ya ti gbata ti ala; Yoab akiri ti lo na Jérusalem. 

16So azo ti Sirii abaa so azo ti Israel ahon ndö ti ala na bira awe, ala tokua ti iri a-
ita ti ala so ayeke na mbage ti ngu ti Efrate. Zo so ayeke na li ti ala ayeke Shofak, 
kota makonzi ti aturugu ti gbia Hadadezer. 

17A tene tënë ni na David; lo bongbi aturugu ti Israel kue, lo na ala afâ ngu ti 
Jourdain, ala ga nduru na azo ti Sirii, lo leke aturugu ti lo, ala luti le na le na ala ti 
Sirii. Tongaso, David aleke ala ti tiri bira na azo ti Sirii. Azo ti Sirii ni alondo na 
bira na tere ti lo. 

18Me azo ti Sirii agbu le ni pepe si ala kpe na dawa ti azo ti Israel. David na 
aturugu ti lo afâ azo ti kpengo na apusu ti mbarata 7 000, asenge turugu 20 000. 
Lo fâ nga Shofak, kota makonzi ti aturugu ni. 

19So azo so ayeke na gbe ti gbia Hadadezer abaa so azo ti Israel ahon ndö ti ala 
na bira awe, ala leke tënë ti siriri na David si ala duti na gbe ti lo. Na pekoni, azo 
ti Sirii aye mbeni pepe ti mu maboko na azo ti Amon. 

1 Mbai 20 

Yoab amu gbata ti Raba 
(2 Sam 11.1; 12.26-31) 

1Na tongo nda ti ngu, na ngoi so agbia ayeke gue ka ti tiri bira, Yoab amu aturugu 
kue si lo gue, lo buba sese ti azo ti mara ti Amon. Na pekoni, lo ga lo ngoro Raba, 
li-kodro ni ti mu ni na bira. Me David angba ti lo na Jérusalem. Yoab ahon azo ti 
gbata ti Raba na bira, lo buba gbata ni kue. 

2 David azi kpoto so ayeke na li ti nzapa ti azo ti Amon so iri ti lo ayeke Milkom. 
Azo abaa so a leke kpoto ni na lôro so nengo ni alingbi na kilo baleota si mbeni 
têne ti ngangu ngere ayeke na tere ni. A zia têne ni na tere ti kpoto ti gbia David. 
Aye so lo gbu na peko ti bira na ya ti gbata ni si lo gue na ni ayeke mingi. 

3David amu azo ti gbata ni ague na ala; lo mu na ala angangu kua ti sarango ni. 
Ambeni ayeke suru akeke, ambeni ayeke de tere ti atêne, ambeni ayeke de akeke. 
David asara mara ti ye tongaso na azo ti agbata ti azo ti Amon kue. Na pekoni, 
David na aturugu ti lo kue akiri na Jérusalem. 

Bira na azo ti Filistii 
(2 Sam 21.18-22) 

4Na pekoni, bira akiri alondo na popo ti azo ti Israel na azo ti Filistii na kodro ti 
Gezer. Lani Sibkai, zo ti mara ti Husha afâ Sipai, mbeni hale ti Refa. Azo ti Filistii 
ati na gbe ti azo ti Israel. 

5Mbeni bira akiri alondo na popo ti azo ti Israel na azo ti Filistii. Elanan, molenge 
ti Yair afâ Lami, ita ti Goliat, zo ti kodro ti Gat. Keke ti likongo ti lo akono tongana 
keke ti masini ti awasarango-bongo. 

6Mbeni bira akiri alondo na kodro ti Gat. Mbeni yongoro koli ayeke kâ, ali ti 
maboko ti lo ayeke omene, omene, ali ti gere ti lo ayeke nga omene, omene; 
wungo ni kue ayeke baleuse na osio. Lo yeke mbeni hale ti Harafa. 

7Lo gi yanga ti azo ti Israel. Tongaso, Jonatan, molenge ti Shama afâ lo. Shama 
ayeke ita ti David. 

8Aturugu ti gbata ti Gat so ayeke ahale ti Harafa. David na aturugu ti lo afâ ala. 

1 Mbai 21 

David adiko wungo ti azo ti Israel 
(2 Sam 24.1-9) 

1Mbeni lâ, Satan alondo ti sara ye ti sioni na azo ti Israel; lo pusu David titene lo 
diko wungo ti azo ti Israel. 

2David atene na Yoab nga na amakonzi ti aturugu, atene: “Ala gue, adiko azo ti 
Israel, ti londo na Bersheba ngbii asi na Dan. Na pekoni, ala ga afa peko ni na mbi 
si mbi lingbi ti hinga wungo ti ala.” 

3 Yoab akiri tënë: “Ayeke nzoni KOTA GBIA asara titene azo ti lo awu fani 
ngbangbo oko ahon so! Gbia ti mbi, ala kue ayeke azo ti kua ti mo pepe? Gbia, mo 
gi ti hinga ye so ngbanga ti nyen? Ngbanga ti nyen laa ye tongaso ayeke sara fade 
titene tënë aga na li ti azo ti Israel?” 

4Me yanga so gbia amu na Yoab, lo ngba gi na ndö ni; nilaa Yoab alondo atambula 
na ya ti kodro ti Israel kue; na pekoni, lo kiri na Jérusalem. 

5Yoab afa na David wungo ti azo so ala diko: na Israel, aturugu so alingbi ti tiri 
bira ayeke 1 100 000; na Juda, aturugu so alingbi ti tiri bira ayeke 470 000. 

6Yoab adiko wungo ti azo ti mara ti Lévi na ti Benjamin na popo ti azo ni pepe, 
ngbanga ti so yanga so gbia amu ayeke sioni mingi na le ti Yoab. 

Nzapa apika azo ndali ti sioni ye so David asara 
(2 Sam 24.10-17) 

7Ye so David asara so anzere na Nzapa pepe si lo pika azo ti Israel. 

8David atene na Nzapa: “Ye so mbi sara so ayeke sioni mingi. Mbi hinga, mbi tene, 
mbi sara ye tongana zo so li ti lo ayeke daa pepe. Fadeso, mo zi siokpari so na li 
ti mbi, zo ti kua ti mo.” 

9 KOTA GBIA atene na Gad, zo ti bango nda ti aye na David, atene: 

10“Gue mo tene na David, mo tene: ‘Tënë so KOTA GBIA atene ayeke so: Mbi zia 
na dawa ti mo aye ota; soro oko na popo ni, fade mbi yeke sara ni na mo.’ ” 

11Gad ague, awara David si atene na lo: “Tënë so KOTA GBIA atene ayeke so: ‘Mo 
soro so wa? 

12Ngu ota so kota nzara ati na ya ti kodro ti mo? Wala nze ota so mo ti na gbe ti 
awato ti mo si awato ti mo ayeke sara ngangu na mo? Wala lango ota so Nzapa 
apika kodro ni na lege so lo yeke tokua ange ti fango azo si lo yeke tokua sioni 
kobela ti bubango kodro na ya ni kue’. Gbu li ti mo, mo tene na mbi ye so mbi 
lingbi ti tene na lo so atokua mbi so.” 

13David akiri tënë na Gad, atene: “Mbi yeke na ya ti ye ti ngangu mingi! Mbi gbu 
gere ti mo, zia mbi ti na maboko ti KOTA GBIA, ngbanga ti so nzoni be ti lo ayeke 
kota mingi; me mbi ye ti ti na maboko ti azo pepe.” 

14Tongaso, KOTA GBIA atokua sioni kobela ti bubango kodro na ya ti kodro ti 
Israel; azo ti Israel 70 000 akui. 

15Nzapa atokua ange na Jérusalem ti kangbi sioni kobela ni na ya ti gbata ni. So 
ange ti fango azo angba ti fâ azo ni, Nzapa abaa ye ni si mawa asara lo, lo tene na 
ange ni: “Alingbi awe! Kiri na maboko ti mo!” Na ndembe ni so, ange ti KOTA 
GBIA ayeke luti na tere ti lakere ti Ornan, zo ti mara ti Yebus. 

16David ayo le ti lo na nduzu si lo baa ange ti KOTA GBIA so ayeke luti na popo ti 
yayu na sese. Ange ni agbu na maboko ti lo yongoro zeme so a zi na ya ti bozo ni, 
lo yoro ni na mbage ti Jérusalem. David na akangba ayu bongo ti mua, ala ti akpo 
li ti ala na sese. 

17David atene na Nzapa: “Mbi laa mbi mu yanga titene a diko wungo ti azo ni 
pepe? Mbi laa mbi sara siokpari ni si mbi sara sioni; me asenge zo so, nyen laa 
ala sara, nyen? KOTA GBIA, Nzapa ti mbi, mbi gbu gere ti mo, ayeke nzoni mo 
pika gi mbi na asewa ti mbi; me mo pika azo ti mo na sioni kobela so pepe.” 

David asara mbeni gbalaka ndali ti KOTA GBIA 
(2 Sam 24.18-25) 

18 Ange ti KOTA GBIA atene na Gad ti tene na David, atene: “Ayeke nzoni David 
ague na lakere ti Ornan, zo ti mara ti Yebus, ti sara mbeni gbalaka ndali ti KOTA 
GBIA kâ.” 

19David ague na lakere ni alingbi na tënë so Gad atene na iri ti KOTA GBIA. 

20Ornan angba ti pika ale ti ble ti lo na ndö ti lakere ni. Lo bi le ti lo na peko si lo 
baa ange ni. Amolenge ti lo ti koli osio so ayeke na tere ti lo ague, ahonde tere ti 
ala. 

21So David asi na tere ti Ornan, Ornan abaa lo, lo londo na ndö ti lakere ni, lo ga 
lo kuku, lo kpo li ti lo na sese na dawa ti David. 

22Lo tene na Ornan: “Mu na mbi ndo so lakere ni ayeke daa so. Mbi ye ti sara 
gbalaka daa ndali ti KOTA GBIA, tongaso si sioni kobela so ayeke fâ azo so ahunzi. 
Ka ndo ni na mbi alingbi taa gi na ngere ni.” 

23Ornan akiri tënë na David: “Gbia, mo mu ni, mo sara na ye so be ti mo aye. Baa, 
mbi mu abagara ndali ti sandaga so a yeke gbi ni kue na wâ. Mbi mu ye ti pikango 
na ale ti ble ti sara na wâ, ale ti ble ndali ti sandaga ti ale ti kobe. Mbi mu na mo 
aye so kue.” 

24Me David atene na Ornan: “Ên-en! Mbi ye ti vo ni alingbi taa gi na ngere ni. Mbi 
ye ti mu ye ti mo senge senge pepe ti mu na sandaga so a yeke gbi ni kue na wâ 
na KOTA GBIA!” 

25David amu na Ornan ale ti lôro ngbangbo omene ti vo na ndo ni so. 

26Lo sara gbalaka na ndo ni ndali ti KOTA GBIA; lo zia na ndö ni sandaga so a 
yeke gbi ni kue na wâ nga na sandaga ti beoko. Na pekoni, lo sambela KOTA GBIA 
si lo kiri tënë na lo na lege so lo tokua wâ so alondo na yayu, ati na ndö ti sandaga 
ni si agbi ni. 

27Na pekoni, KOTA GBIA amu yanga na ange ni ti kiri na yongoro zeme ti lo na 
ya ti bozo ni. 

28So David abaa atene, KOTA GBIA akiri tënë na sambela ti lo na ndö ti lakere ti 
Ornan, zo ti mara ti Yebus, lo ngba lakue ti mu asandaga na Nzapa na ndo ni so. 

29Na ngoi ni so, da ti Nzapa so Moïse asara lani na benyama nga na gbalaka so a 
yeke gbi asandaga na ndö ni so angba na ndo so azo ayeke voro Nzapa daa na 
hoto ti Gabaon. 

30Me lege titene David ague kâ ti hunda Nzapa ayeke daa pepe, ngbanga ti so 
mbeto ti yongoro zeme ti ange ti KOTA GBIA agbu lo mingi. 

1 Mbai 22 

1Nilaa David atene: “Ndo so laa da ti KOTA GBIA Nzapa ayeke daa si ndo so nga 
laa gbalaka so azo ti Israel alingbi ti mu asandaga na ndö ni na Nzapa laa.” 

David aleke aye ndali ti kua ti kota da ti Nzapa 

2David amu yanga titene awande so kue ayeke na kodro ti Israel abongbi tere ti 
ala. Lo mu na ala kua ti dengo tere ti atêne titene a sara na kota da ti Nzapa. 

3David amu gba ti wen titene a leke na apondi nga na akongi ndali ti da ni; lo 
bongbi gba ti bengba wen so zo alingbi ti diko ni pepe. 

4Lo bongbi nga akeke ti sedre so zo alingbi ti diko ni pepe, ngbanga ti so azo ti 
gbata ti Sidon na ti Tir aga na akeke ti sedre mingi na David. 

5David atene na be ti lo: “Molenge ti mbi Salomon angba maseka, ade lo kpengba 
pepe. Kota da so fade a yeke sara ndali ti KOTA GBIA so, alingbi akono si 
apendere; alingbi nga titene sango ni asi na ya ti akodro kue. Fade mbi yeke leke 
aye ti sarango na da ni ti ku na lo.” Tongaso David aleke aye mingi ndali ti kota 
da ni kozoni si lo kui. 

David azia kua ti sarango kota da ti Nzapa na Salomon 

6David airi molenge ti lo Salomon, lo mu yanga na lo titene lo sara kota da ndali 
ti KOTA GBIA, Nzapa ti Israel. 

7Lo tene na Salomon: “Molenge ti mbi, lani mbi leke na be ti mbi ti sara kota da 
ndali ti KOTA GBIA, Nzapa ti mbi. 

8Me tënë ti KOTA GBIA asi na mbi, atene: ‘Mo tuku mene mingi, mo sara akota 
bira mingi. Mo laa mo yeke sara da ndali ti mbi pepe, ngbanga ti so na dawa ti 
mbi, mo tuku mene mingi na ndö ti sese. 

9Fade mo yeke du molenge-koli: lo yeke zo so ayeke duti kpoo; mbi yeke sara 
titene awato so angoro lo azia lo kpoo. Iri ti lo ayeke duti ande Salomon; mbi 
yeke sara titene azo ti Israel aduti na siriri si kodro ni aduti kpoo na ngoi so kue 
lo yeke na fini. 

10 Lo laa lo yeke sara ande kota da ndali ti mbi; lo yeke duti molenge ti mbi si mbi 
yeke duti babâ ti lo. Mbi yeke sara titene lengo-gbia ti lo akpengba lakue na 
kodro ti Israel.’ 

11Ti fadeso, molenge ti mbi, ayeke nzoni KOTA GBIA aduti na mo si kua ti kota 
da ni atambula nzoni alingbi na tënë so lo tene ndali ti mo. 

12Ayeke nzoni KOTA GBIA amu na mo lege ti hinga popo ti nzoni na ti sioni, ti 
duti na hingango ndo na ngoi so lo yeke zia mo gbia ti Israel, titene mo sara ye 
alingbi na Ndia ti KOTA GBIA, Nzapa ti mo. 

13 Tongana mo sara ye na lege ti aye so ndia afa nga na lege ti ambela ti KOTA 
GBIA so lo mu na Moïse ndali ti azo ti Israel, fade aye ti mo kue ayeke ga nzoni. 

Gbu ngangu, mo sara ye ti koli, zia mbeto asara mo pepe, zia mbeto ahon ndö ti 
mo pepe. 

14Mbi baa pasi mingi ti bongbi aye so ndali ti kua ti da ti KOTA GBIA: kilo kutu 
ota ti lôro, kilo kutu baleota ti wen ti nginza, bengba wen na wen so zo alingbi ti 
diko ni pepe. Mbi bongbi nga akeke na atêne. Mo lingbi ti zia ambeni ye na ndö 
ni. 

15Azo ti kua mingi ayeke na tere ti mo: ala so ayeke de tere ti atêne, ala so ayeke 
de nzoroko na tere ti atêne nga na tere ti akeke, ala so ahinga kode ti akua nde 
nde. 

16Ti lôro, ti wen ti nginza, ti bengba wen na wen, a lingbi ti diko ni pepe. Londo 
mo gbu kua; ayeke nzoni KOTA GBIA aduti na mo.” 

17David amu yanga na amakonzi ti Israel kue titene ala mu maboko na molenge 
ti lo Salomon; lo tene: 

18“KOTA GBIA Nzapa ti ala ayeke na ala pepe? Lo sara si ala duti kpoo mbage na 
mbage kue pepe? Biani, lo zia azo so alango kozoni na kodro ni na gbe ti mbi si 
kodro ni ayeke na gbe ti KOTA GBIA nga na gbe ti azo ti lo. 

19Tongaso, ala mu be ti ala na fini ti ala kue ti gi KOTA GBIA Nzapa ti ala. Ala 
londo, ala sara da so a zia ni nde ndali ti KOTA GBIA Nzapa; fade ala yeke mu 
sanduku ti mbuki ti KOTA GBIA na aye so a zia nde ndali ti Nzapa ti zia na ya ti 
da so ala sara ndali ti lo.” 

1 Mbai 23 

David akangbi azo ti mara ti Lévi na ya ti abongbi ti kua 

1 David ate gigi si lo ga mbakoro awe, lo zia molenge ti lo Salomon gbia ti Israel. 

2David abongbi amakonzi ti Israel kue, awayango-sandaga na azo ti mara ti Lévi. 

3A diko wungo ti azo ti mara ti Lévi so ngu ti ala alingbi na ngu baleota na ala so 
ngu ti ala ahon baleota. A diko ala oko oko si wungo ti akoli kue ayeke 38 000. 

4David asoro azo 24 000 titene ala baa ndo na ndö ti akua ti kota da ti KOTA 
GBIA, azo 6 000 tongana awakuasu nga na awafango-ngbanga; 

5azo 4 000 tongana azo ti batango yanga ti da si azo 4 000 ti sepela KOTA GBIA 
na aye ti mozoko so lo leke ndali ni. 

6David akangbi azo ti mara ti Lévi na ya ti abongbi nde nde na lege ti akete mara 
ti ala: kete mara ti Gershon, ti Kehat na ti Merari. 

7Na ya ti bongbi ti kete mara ti Gershon, asewa ti amolenge ti Gershon ayeke daa: 
Ladan na Shimei. 

8Ladan adu amolenge-koli ota: kozo molenge ni ayeke Yehiel, use ni ayeke 
Zetam, ota ni ayeke Joël. 

9Shimei adu amolenge-koli ota: Shelomit, Haziel na Haran. Ala yeke amakonzi ti 
asewa ti Ladan. 

10Shimei akiri adu amolenge-koli osio: Yahat, Ziza, Yeush na Beria. 

11Kozo molenge ni ayeke Yahat, use ni ayeke Ziza; Yeush na Beria adu amolenge 
mingi pepe. Nilaa a diko ala gi na ya ti sewa oko. 

12Kehat adu amolenge-koli osio: Amram, Isar, Hebron na Uziel. 

13 Amolenge ti Amram ayeke Aaron na Moïse. A zia Aaron nde, lo na ahale ti lo 
titene ala sara kua na ndo so ayeke nde si ayeke nzoni kue ahon atanga ni kpu 
na kpu. Kua ti ala ayeke ti zö dukani na dawa ti KOTA GBIA, ti sara kua ti Nzapa 
na ti sara tufa na ndö ti azo na iri ti KOTA GBIA kpu na kpu. 

14Ti Moïse, lo yeke zo ti Nzapa; me a diko amolenge ti lo tongana asenge zo na 
popo ti azo ti mara ti Lévi. 

15Amolenge ti Moïse ayeke Gershom na Eliezer. 

16Molenge ti Gershom ayeke Shebuel; lo yeke kota zo ni. 

17Eliezer adu gi molenge oko, iri ti lo ayeke Rehabia; lo yeke kota zo ti sewa ni. 
Eliezer adu mbeni molenge-koli na pekoni pepe; me Rehabia awara ahale mingi. 

18Molenge ti Isar ayeke Shelomit; lo yeke kota zo ni. 

19Amolenge ti Hebron ayeke Yeria, kota zo ni, use ni ayeke Amaria, ota ni ayeke 
Yaziel, osio ni ayeke Yekamam. 

20Amolenge ti Uziel ayeke Mika, kota zo ni, use ni ayeke Isia. 

21Amolenge ti Merari ayeke Mali na Mushi. Amolenge ti Mali ayeke Elazar na 
Kish. 

22Elazar adu molenge-koli pepe si lo kui; me lo du amolenge-wali. Amolenge ti 
ita ti lo Kish laa amu amolenge ni ti ga awali ti ala. 

23Amolenge ti Mushi ayeke ota: Mali, Eder na Yeremot. 

24So ayeke ahale ti Lévi na lege ti akete mara ti ala oko oko nga na lege ti 
amakonzi ti asewa ti ala oko oko laa. A su iri ti ala oko oko kue na mbeti. Ala so 
ngu ti ala alingbi baleuse na ala so ngu ti ala ahon baleuse, a mu ala ti sara kua 
na ya ti kota da ti KOTA GBIA. 

25Biani, David atene lani, atene: “KOTA GBIA, Nzapa ti Israel asara si azo ti lo 
aduti kpoo; lo wani, lo yeke duti na Jérusalem kpu na kpu. 

26Tongaso, azo ti mara ti Lévi ayeke kiri ti yo pepe da ti bongo so KOTA GBIA na 
azo ti lo ayeke wara tere daa nga na aye ti kua ni.” 

27Gi na ndö ti yanga so David amu na ndani so laa a diko wungo ti azo ti mara ti 
Lévi, ala so ngu ti ala alingbi baleuse na ala so ngu ti ala ahon baleuse. 

28Kua ti ala ayeke ti mu maboko na ahale ti Aaron na ya ti da ti KOTA GBIA, na 
ya ti gbagba ni nga na ya ti akubu ni; ala yeke sukula sioni ti aye so kue a zia ni 
nde ndali ti Nzapa; ala yeke sara akua nde nde ti da ti Nzapa: 

29 amapa so a leke si a zia na dawa ti Nzapa, nzoni farini ndali ti asandaga ti ale 
ti kobe, amakara so a sara na mama ni pepe, agatoo so a zö ni na ya ti kpangbara 
sembe na agatoo nde nde; ala yeke baa lege ti asembe na ametere ti hakango na 
ye. 

30Na ndaperere nga na lakui, alingbi ala duti daa ti sepela na ti gonda KOTA GBIA. 

31 Lakue, ala yeke duti nga daa na ndembe so a yeke mu sandaga so a yeke gbi ni 
kue na wâ na KOTA GBIA, na lango ti wungo tere, na lango ti fini nze nga na lango 
ti amatanga. Ala yeke sara kua ti ala na ngoi kue na dawa ti KOTA GBIA, alingbi 
na wungo ti lango so ndia afa na ala. 

32 Ala yeke baa ndo na ndö ti da ti bongo so KOTA GBIA na azo ti lo ayeke wara 
tere daa nga na ndo so ayeke nde si ayeke nzoni kue. Ala yeke mu maboko na a-
ita ti ala, ahale ti Aaron, ti baa lege ti akua nde nde ti kota da ti KOTA GBIA. 

1 Mbai 24 

Abongbi ti awayango-sandaga 

1A kangbi ahale ti Aaron na ya ti abongbi nde nde. Aaron adu amolenge-koli osio: 
Nadab, Abihu, Elazar na Itamar. 

2 Nadab na Abihu adu amolenge pepe; ala kui kozoni na babâ ti ala. Elazar na 
Itamar asara kua ti wayango-sandaga. 

3David, lo na Sadok, hale ti Elazar, ala na Ahimelek, hale ti Itamar akangbi ahale 
ti Aaron na ya ti abongbi nde nde, alingbi na akua so ala yeke sara. 

4Andaa wungo ti akoli na popo ti ahale ti Elazar ayeke mingi ahon ala ti ahale ti 
Itamar. Nilaa a kangbi ahale ti Elazar na ya ti bongbi baleoko na omene, a kangbi 
ala ti Itamar na ya ti bongbi miombe; bongbi oko oko ayeke na makonzi ti lo. 

5A bi mbeni ye ti kangbi kua na ala, ngbanga ti so na popo ti ahale ti Elazar na ti 
Itamar, ambeni ayeke “amakonzi ti ndo so ayeke nde si ayeke nzoni kue” si 
ambeni ayeke “amakonzi ti Nzapa”. 

6Wakuasu Shemaya, molenge ti Netaneel, zo ti mara ti Lévi, asu iri ti azo ti mara 
ti Lévi na dawa ti gbia, ti amakonzi, ti wayango-sandaga Sadok, ti Ahimelek, 
molenge ti Abiatar nga na dawa ti amakonzi ti asewa ti awayango-sandaga na ti 

azo ti mara ti Lévi. Ndali ti ahale ti Elazar, a yeke bi ye ni fani use; ndali ti ahale 
ti Itamar, a yeke bi ni fani oko; a yeke sara ni gi tongaso ti gue na ni. 

7-18So ayeke iri ti amakonzi ti abongbi so a bi mbeni ye ti soro na ala laa: 

1. Yoyarib 13. Hupa 

2. Yedaya 14. Yeshebab 

3. Harim 15. Bilga 

4. Seorim 16. Imer 

5. Malkia 17. Hezir 

6. Miamin 18. Hapises 

7. Hakos 19. Petahia 

8. Abia 20. Ezekiel 

9. Yeshua 21. Yakin 

10. Shekania 22. Gamul 

11. Eliashib 23. Delaya 

12. Yakim 24. Maazia 

19Lege so a kangbi ala titene ala sara akua ti ala na ya ti kota da ti KOTA GBIA 
laa. Ala yeke sara kua ni alingbi na peko ti yanga ti kotara ti ala Aaron, alingbi 
nga na yanga so KOTA GBIA, Nzapa ti Israel amu. 

Iri ti ambeni zo ti mara ti Lévi 

20So ayeke iri ti ambeni hale ti Lévi: Na popo ti ahale ti Amram, Shubael ayeke 
daa; na popo ti ahale ti Shubael, Yedia ayeke daa. 

21Na popo ti ahale ti Rehabia, Isia ayeke daa; lo yeke makonzi ti sewa ti lo. 

22Na popo ti ahale ti Isar, Shelomot ayeke daa; na popo ti ahale ti Shelomot, 
Yahat ayeke daa. 

23Amolenge ti Hebron ayeke osio: kozo molenge ni ayeke Yeria, use ni ayeke 
Amaria, ota ni ayeke Yaziel, osio ni ayeke Yekamam. 

24Molenge ti Uziel ayeke Mika. Na popo ti ahale ti Mika, Shamir ayeke daa. 

25Na popo ti ahale ti Isia, Zakarii ayeke daa; Isia ayeke ita ti Mika. 

26Amolenge ti Merari ayeke Mali, Mushi na Yazia. 

27Ahale ti Merari ayeke Shoham, Zakur na Ibri; ala ga na lege ti kotara ti ala Yazia, 
molenge ti Merari. 

28Amolenge ti Mali ayeke Elazar, so adu molenge-koli pepe, 

29na Kish so adu molenge oko, iri ti lo Yerameel. 

30Amolenge ti Mushi ayeke Mali, Eder na Yerimot. So ayeke ahale ti mara ti Lévi 
na lege ti asewa ti ala oko oko kue laa. 

31Tongana ti so a-ita ti ala, ahale ti Aaron asara, ala nga abi mbeni ye ti baa na 
lege ti kua ti ala. Ala sara ye ni na dawa ti gbia David, lo na Sadok, Ahimelek, 
amakonzi ti asewa ti awayango-sandaga nga na azo ti mara ti Lévi. Tongaso, kua 
so a mu na kota zo ti sewa, gi ni laa a mu na ngambe ni. 

1 Mbai 25 

Abongbi ti azo ti hengo bia 

1David na amakonzi ti abongbi azia ambeni hale ti Asaf, ti Heman na ti Yedutun 
nde ti sara kua ti Nzapa. Ala yeke he bia ti tene atënë so alondo na Nzapa si ala 
yeke pika na gbe ni akundi, akete kundi nga na awen so ayeke toto. Iri ti azo so 
a mu ala ndali ti kua ni ayeke so: 

2Amolenge ti Asaf: Zakur, Joseph, Netania na Asarela. Ala yeke sara kua na gbe ti 
babâ ti ala so ayeke he bia ti tene tënë so alondo na Nzapa alingbi na yanga so 
gbia amu. 

3Amolenge ti Yedutun: Gedalia, Seri, Yeshaya, Shimei, Hashabia na Matitia. 
Amolenge ni omene kue ayeke sara kua na gbe ti babâ ti ala so ayeke he bia ti 
tene tënë so alondo na Nzapa si ala yeke pika kundi na gbe ti bia ni ti sepela na 
ti gonda KOTA GBIA. 

4Amolenge ti Heman: Bukia, Matania, Uziel, Shebuel, Yerimot, Hanania, Hanani, 
Eliata, Gidalti, Romameti-Ezer, Yoshebekasha, Maloti, Hotir na Mahaziot. 

5Ala so kue ayeke amolenge ti Heman, zo ti bango nda ti aye na gbia si lo yeke fa 
ngangu ti lo. Nzapa amu na Heman amolenge-koli baleoko na osio na amolenge-
wali ota. 

6Ala kue ayeke he bia na ya ti kota da ti KOTA GBIA na gbe ti babâ ti ala si ala 
yeke pika na gbe ni awen so ayeke toto, akete kundi na akundi. Ala yeke sara kua 
ni na gbe ti Asaf, ti Yedutun na ti Heman, alingbi na yanga so gbia amu. 

7Ala so a fa kode ti hengo bia ti sepela KOTA GBIA na ala si ala hinga ni nzoni, ala 
na a-ita ti ala, wungo ti ala kue ayeke 288. 

8A bi mbeni ye ti hinga lege so ala yeke sara na kua ni: ataa akota zo, wala akete 
zo, ataa azo so ahinga ye nzoni wala ala so angba ti manda ye, a sara kangbi na 
popo ti ala pepe. 

9-31So ayeke iri ti amakonzi ti abongbi oko oko so a bi mbeni ye si a soro ala: 

1. Joseph, molenge ti Asaf. 

2. Gedalia 

3. Zakur 

4. Isri 

5. Netania 

6. Bukia 

7. Yesarela 

8. Yeshaya 

9. Matania 

10. Shimei 

11. Azarel 

12. Hashabia 

13. Shubael 

14. Matitia 

15. Yeremot 

16. Hanania 

17. Yoshebekasha 

18. Hanani 

19. Maloti 

20. Eliata 

21. Hotir 

22. Gidalti 

23. Mahaziot 

24. Romameti-Ezer. Makonzi oko oko abongbi na ambeni zo ti sewa ti lo si na ya 
ti bongbi oko oko, azo ayeke baleoko na use. 

1 Mbai 26 

Abongbi ti azo ti batango ayanga ti gbagba 

1A kangbi nga azo ti batango ayanga ti gbagba na ya ti abongbi nde nde. Ti azo ti 
kete mara ti Kore: Meshelemia, molenge ti Kore; Kore ayeke molenge ti Asaf. 

2Meshelemia adu amolenge mbarambara: kozo molenge ni ayeke Zakarii, use ni 
ayeke Yediael, ota ni ayeke Zebadia, osio ni ayeke Yatniel, 

3oku ni ayeke Elam, omene ni ayeke Yohanan, mbarambara ni ayeke Eliohenai. 

4Obed-Edom adu amolenge miombe: kozo molenge ni ayeke Shemaya, use ni 
ayeke Yozabad, ota ni ayeke Yoa, osio ni ayeke Sakar, oku ni ayeke Netaneel, 

5 omene ni ayeke Amiel, mbarambara ni ayeke Isakar, miombe ni ayeke Peultai. 
Biani, Nzapa asara tufa na ndö ti Obed-Edom. 

6Kozo molenge ti Obed-Edom, Shemaya, adu amolenge-koli so ayeke na 
komandema na ya ti sewa ti ala, ngbanga ti so ala yeke akpengba turugu. 

7Amolenge ti Shemaya ayeke Otni, Refael, Obed na Elzabad, ala na a-ita ti ala 
Elihu na Semakia so ala yeke angangu koli. 

8Ala so kue ayeke ahale ti Obed-Edom, ala na amolenge ti ala na a-ita ti ala; ala 
kue ayeke angangu koli si ala yeke sara kua ti ala ngangu. Wungo ti ala kue ayeke 
baleomene na use. 

9Azo so ayeke na ya ti bongbi ti Meshelemia ayeke amolenge ti lo na a-ita ti lo; 
ala yeke angangu koli. Wungo ti ala kue ayeke baleoko na miombe. 

10Hosa, zo ti kete mara ti Merari, adu amolenge osio: Shimri, kota zo ni; lo laa lo 
yeke yaya ni pepe, me babâ ti lo azia lo kota zo na ndö ti sewa ni; 

11Hilkia, use molenge ni; Tebalia, ota ni; Zakarii, osio ni. Azo so ayeke na ya ti 
bongbi ti Hosa ayeke amolenge ti lo na a-ita ti lo. Wungo ti ala kue ayeke baleoko 
na ota. 

12Azo ti batango ayanga ti gbagba so, amakonzi ni na azo ti ya ti abongbi nde nde 
ayeke sara kua ti ala legeoko na ya ti kota da ti KOTA GBIA. 

13A bi mbeni ye si a kangbi kua ti batango ayanga ti gbagba oko oko na popo ti 
azo ni, na lege ti asewa ti ala oko oko; a kangbi akua ni alingbi tere, ataa na akota 
zo, wala na akete zo. 

14A bi ye ni si afa titene a zia Shelemia na yanga ti gbagba ti mbage ti To. Ti 
molenge ti lo Zakarii so ayeke wamungo-wango so le ti lo azi, a bi ye ni si afa 
titene a zia lo na yanga ti gbagba ti mbage ti Banga. 

15Ti Obed-Edom, a zia lo na yanga ti gbagba ti mbage ti Mbongo; ti amolenge ti 
lo, a zia ala ti bata da so a yeke bata akungba daa. 

16Ti Shupim na Hosa, a zia ala na yanga ti gbagba ti mbage ti Do nga na yanga ti 
gbagba ti Shaleket, na lege so ague na mbage ti nduzu. A kangbi abongbi oko oko 
ti batango ayanga ti gbagba ni tongaso: 

17na mbage ti To, a mu azo ti mara ti Lévi omene na ya ti lango oko; na mbage ti 
Banga, a mu ala osio na ya ti lango oko, na mbage ti Mbongo, a mu ala osio na ya 
ti lango oko; ti da so a yeke bata akungba daa, a mu ala osio si a zia ala use use 
na ando use; 

18ti da so agbu tere na kota da ti Nzapa si ayeke na mbage ti Do, a zia azo osio na 
tere ti lege si azo use na ya ti da ni. 

19So ayeke abongbi ti azo ti batango ayanga ti gbagba so a soro ala na ya ti kete 
mara ti Kore nga na ti Merari laa. 

Ambeni kua nde so a mu na ambeni zo ti mara ti Lévi 

20Mbeni zo ti mara ti Lévi, Ahia, kua ti lo ayeke ti baa ndo na ndö ti kubu so a 
bata amosoro ti kota da ti Nzapa daa nga na aye so a zia nde ndali ti Nzapa. 

21Ladan ayeke zo ti kete mara ti Gershon. Ahale ti lo ayeke amakonzi ti asewa ti 
ala. Na popo ti ahale ti Ladan ni, azo ti kete mara ti Yehieli ayeke daa. 

22Amolenge ti Yehieli ayeke Zetam na ita ti lo Joël; ala yeke baa ndo na ndö ti 
kubu so a bata amosoro ti kota da ti KOTA GBIA daa. 

23Ti akete mara ti Amram, ti Isar, ti Hebron na ti Uziel, 

24Shebuel ayeke daa; Shebuel ayeke mbeni hale ti Gershom, molenge ti Moïse. 
Shebuel laa ayeke kota zo so ayeke baa ndo na ndö ti kubu so a bata amosoro 
kue daa. 

25Ambeni ita ti Shebuel ayeke ahale ti Eliezer, ita ti Gershom. Molenge ti Eliezer 
ayeke Rehabia; molenge ti Rehabia ayeke Yeshaya; molenge ti Yeshaya ayeke 
Yoram; molenge ti Yoram ayeke Zikri; molenge ti Zikri ayeke Shelomit. 

26Shelomit, lo na a-ita ti lo ayeke baa ndo na ndö ti aye so kue gbia David, na 
amakonzi ti asewa, na amakonzi ti aturugu 1 000 na ti aturugu 100 nga na 
amakonzi nde nde ti aturugu azia ni nde ndali ti Nzapa. 

27Mbage ti aye so azo ni so agbu na peko ti bira, ala zia ni nde ndali ti lekengo na 
kota da ti KOTA GBIA. 

28Aye so kue wayanga-Nzapa Samuel, Saul, molenge ti Kish, Abner, molenge ti 
Ner, Yoab, so iri ti mama ti lo ayeke Seruya, azia nde ndali ti Nzapa; Shelomit na 
a-ita ti lo laa ayeke baa ndo na ndö ni. 

29Kenania na amolenge ti lo ayeke azo ti kete mara ti Isar; ala yeke baa lege ti 
atënë nde nde na popo ti azo ti Israel, ala yeke awakuasu nga na awafango-
ngbanga. 

30Na popo ti azo ti kete mara ti Hebron, Hashabia na a-ita ti lo ayeke daa; ala 
yeke angangu koli, wungo ti ala kue ayeke 1 700; ala yeke baa ndo na ndö ti sese 
ti Israel so ayeke na mbage ti ngu ti Jourdain. Ala yeke baa lege ti atënë nde nde 
so ayeke na popo ti azo ti Israel, ataa atënë ti kua ti KOTA GBIA na atënë ti kua 
ti gbia. 

31Yeria ayeke nga daa; lo yeke makonzi ti azo ti kete mara ti Hebron. Na ngu 
baleosio ni so David ayeke gbia, a gi ti hinga molongo ti dungo ti azo ti kete mara 
ni so; nilaa na kodro ti Yazer, na sese ti Galaad, a wara akpengba turugu na popo 
ti ala. 

32Yeria na a-ita ti lo ayeke angangu koli, wungo ti ala ayeke 2 700; ala yeke 
amakonzi ti sewa ti ala. Gbia David azia ala ti baa lege ti akua kue ti KOTA GBIA 
na kua ti gbia, na sese ti azo ti mara ti Ruben, ti Gad na ti ndambo ti mara ti 
Manase. 

1 Mbai 27 

Lege ti akua ti aturugu na ya ti kodro-gbia ni 

1So ayeke iri ti azo ti Israel so ayeke sara kua na gbia: amakonzi ti asewa, 
amakonzi ti aturugu 1 000, amakonzi ti aturugu 100 na awakuasu. Kua ti ala 
ayeke ti baa lege ti abongbi ti aturugu so ayeke sara kua na ya ti nze oko oko, na 
ya ti ngu oko kue. Bongbi oko oko, aturugu ayeke na ya ni 24 000. 

2-15Bongbi oko oko ayeke sara kua na gbe ti amakonzi tongaso: Na kozo nze ni: 
Yashobam, molenge ti Zabdiel, zo ti kete mara ti Peres. Lo wani laa lo yeke na 
ndö ti amakonzi ti aturugu ti kozo nze ni. Na use nze ni: Dodai, zo ti kodro ti 
Ahoa. Zo so ayeke mu maboko na lo ayeke komanda ti aturugu Miklot. Na ota 
nze ni: Benaya, molenge ti kota wayango-sandaga Yoyada. Benaya ayeke mbeni 
oko na popo ti aturugu ti batango gbia. So lo ga makonzi ti aturugu ti batango 
gbia awe, molenge ti lo Amizabad laa aga komanda ti aturugu na plase ti lo. Na 
osio nze ni: Asael, ita ti Yoab; na pekoni Zebadia, molenge ti lo. Na oku nze ni: 
Shamut, zo ti kete mara ti Izra. Na omene nze ni: Ira, molenge ti Ikesh, zo ti kodro 
ti Tekoa. Na mbarambara nze ni: Heles, zo ti kodro ti Palon, zo ti mara ti Efraim. 
Na miombe nze ni: Sibkai, zo ti kodro ti Husha, zo ti kete mara ti Zera. Na 
gumbaya nze ni: Abiezer, zo ti kodro ti Anatot, zo ti mara ti Benjamin. Na nze 
baleoko ni: Marai, zo ti kodro ti Netofa, zo ti kete mara ti Zera. Na nze baleoko 

na oko ni: Benaya, zo ti kodro ti Piraton, zo ti mara ti Efraim. Na nze baleoko na 
use ni: Heldai, zo ti kodro ti Netofa, zo ti kete mara ti Otniel. 

Amakonzi nde nde ti kodro-gbia ni 

16Na li ti amara ti Israel kue, amakonzi ni ayeke so: Mara ti Ruben: Eliezer, 
molenge ti Zikri. Mara ti Siméon: Shefatia, molenge ti Maaka. 

17Mara ti Lévi: Hashabia, molenge ti Kemuel. Hale ti Aaron: Sadok. 

18Mara ti Juda: Elihu, mbeni ita ti David. Mara ti Isakar: Omri, molenge ti Mikael. 

19Mara ti Zabulon: Ishemaya, molenge ti Obadia. Mara ti Neftali: Yerimot, 
molenge ti Azriel. 

20Mara ti Efraim: Osée, molenge ti Azazia. Ndambo ti mara ti Manase so ayeke 
na mbage ti Do: Joël, molenge ti Pedaya. 

21Ndambo ti mara ti Manase so ayeke na sese ti Galaad: Ido, molenge ti Zakarii. 
Mara ti Benjamin: Yasiel, molenge ti Abner. 

22Mara ti Dan: Azarel, molenge ti Yeroam. So ayeke iri ti amakonzi ti amara ti 
Israel laa. 

23 Azo so ngu ti ala ayeke baleuse na ala so ngu ti ala ayeke na gbe ti ngu baleuse, 
David adiko wungo ti ala pepe. Biani, KOTA GBIA atene lani atene, fade lo yeke 
sara titene azo ti Israel awu mingi tongana atongoro ti le ti nduzu. 

24 Yoab, so iri ti mama ti lo ayeke Seruya ato nda ti diko wungo ti azo ni lani awe; 
me lo hunzi dikongo ala pepe, ngbanga ti so ngonzo ti Nzapa alondo na ndö ti 
azo ti Israel. Ndani laa a fa wungo ti azo ni pepe na ya ti “Mbeti ti aye so gbia 
David asara.” 

Azo so ayeke baa ndo na ndö ti amosoro ti gbia 

25Azmavet, molenge ti Adiel ayeke baa ndo na ndö ti amosoro ti gbia. Jonatan, 
molenge ti Ozias ayeke baa ndo na ndö ti amosoro ti gbia so a bata na ya ti kodro 
ni, na ya ti agbata ni, na ya ti akete kodro nga na ndo so aturugu ayeke luti daa ti 
bata ndo. 

26Ezri, molenge ti Kelub ayeke baa ndo na ndö ti azo ti fango yaka ti kodro ni. 

27Shimei, zo ti kodro ti Rama ayeke baa ndo na ndö ti azo ti batango yaka ti vinye. 
Zabdi, zo ti kodro ti Shefam ayeke baa ndo na ndö ti vin so a bata na yaka si a mu 
aga na ni. 

28Baal-Hanan, zo ti kodro ti Bet-Geder ayeke baa ndo na ndö ti azo ti batango 
yaka ti akeke ti olive na ti sikomor so ayeke na Kodro-ti-gbeni. Yoash ayeke baa 
ndo na ndö ti mafuta so a bata ni batango. 

29Shitrai, zo ti kodro ti Saron ayeke baa ndo na ndö ti abagara so ayeke te pere 
na ngonda ti Saron. Shafat, molenge ti Adlai ayeke baa ndo na ndö ti abagara so 
ayeke te pere na popo-hoto. 

30Obil, zo ti mara ti Ismael ayeke baa ndo na ndö ti azambala. Yedia, zo ti kodro 
ti Meronot ayeke baa ndo na ndö ti amama ti lele. 

31Yaziz, zo ti mara ti Hagri ayeke baa ndo na ndö ti ataba na angasa. So ayeke iri 
ti azo so ayeke baa ndo na ndö ti amosoro ti gbia David laa. 

Azo so David azia be ti lo mingi na ndö ti ala 

32Jonatan, ita ti baba ti David ayeke wamungo-wango na gbia. Jonatan ahinga 
ndo mingi, lo hinga nga mbeti mingi. Yehiel, molenge ti Hakmoni laa ayeke baa 
lege ti fango ye na amolenge ti gbia. 

33Ahitofel ayeke nga wamungo-wango na gbia. Hushai, zo ti mara ti Arki ayeke 
zo so David amu be ti lo kue na lo. 

34Azo so amu kua na peko ti Ahitofel ayeke Yoyada, molenge ti Benaya nga na 
Abiatar. Yoab ayeke makonzi ti aturugu ti gbia. 

1 Mbai 28 

Salomon aga gbia 

1David abongbi amakonzi ti Israel kue na Jérusalem: amakonzi ti amara, 
amakonzi ti abongbi ti aturugu ti gbia, ala so ayeke na li ti aturugu saki oko, ala 
so ayeke na li ti aturugu ngbangbo oko, amakonzi so ayeke baa ndo na ndö ti 
amosoro nga na anyama ti gbia na ti amolenge ti lo. Gbia abongbi nga akota zo ti 
kua ti yangbo ti lo, akpengba turugu na angangu koli kue. 

2 Gbia David aluti na nduzu si lo tene: “A-ita ti mbi, azo ti mbi, ala ma mbi! Mbi 
leke lani na be ti mbi ti sara da ti zia sanduku ti mbuki ti KOTA GBIA daa, so ti 
tene mbata so Nzapa ti e ayeke zia gere ti lo daa. Mbi leke aye ti sarango na da ni 
awe. 

3Me Nzapa atene na mbi: ‘Mo laa mo yeke sara da na iri ti mbi pepe, ngbanga ti 
so mo yeke zo ti sarango bira, mo tuku mene mingi.’ 

4 KOTA GBIA, Nzapa ti Israel asoro mbi na popo ti asewa ti mbi kue titene mbi 
ga gbia ti Israel kpu na kpu. Ando lo soro Juda titene lo ga makonzi; na ya ti mara 
ti Juda, lo soro sewa ti mbi si na popo ti amolenge ti babâ ti mbi, be ti lo anzere 
ti zia mbi gbia na ndö ti Israel kue. 

5KOTA GBIA amu na mbi amolenge-koli mingi. Na popo ti amolenge ni, lo soro 
Salomon, molenge ti mbi titene lo duti na ndö ti mbata ti gbia na sese ti Israel si 
lo le-gbia na iri ti KOTA GBIA. 

6Na pekoni, KOTA GBIA atene na mbi: ‘Molenge ti mo Salomon laa ayeke sara da 
nga na gbagba na mbi. Biani, mbi soro lo titene lo ga molenge ti mbi si mbi, mbi 
yeke duti babâ ti lo. 

7Fade mbi yeke sara titene lengo-gbia ti lo akpengba kpu na kpu, tongana lo bata 
andia na ambela ti mbi tongana ti so lo yeke sara laso so’. 

8Ti fadeso, na le ti azo ti Israel kue, na le ti bongbi ti azo ti KOTA GBIA nga na le 
ti Nzapa ti e, ayeke nzoni ala, a-ita ti mbi, ala bata andia kue ti KOTA GBIA, Nzapa 
ti ala. Tongaso si ala yeke ngba na nzoni kodro so si ala yeke zia ni titene aga ti 
amolenge ti ala kpu na kpu. 

9– Ti mo, molenge ti mbi Salomon, ayeke nzoni mo hinga Nzapa ti babâ ti mo; mo 
sara na lo na be ti mo kue, tere ti mo ayapu na kua, ngbanga ti so KOTA GBIA laa 
ayeke baa ya ti be ti zo si lo hinga tënë ti be ti zo. Tongana mo gi lo, fade lo yeke 
zia lege na mo ti wara lo; me tongana mo zia lo, fade lo yeke ke mo kpu na kpu. 

10Mo baa fadeso, KOTA GBIA asoro mo titene mo sara da so a yeke zia ni nde 
ndali ti lo. Ayeke nzoni mo gbu ngangu, mo sara ye!” 

David amu na Salomon mbeti ti kode ti sarango kota da ti Nzapa 

11David amu na molenge ti lo Salomon mbeti so afa kode ti sarango na da ti 
Nzapa, akubu ti ada so ayeke na tere ni, akubu so a yeke bata amosoro daa, 
akubu so a leke ni na nduzu, akubu so ayeke na be ti da ni nga na kubu so a yeke 
zia sanduku ti mbuki daa. 

12Lo mu nga na Salomon mbeti so afa kode ti ambeni ye so lo leke na be ti lo ti 
sarango ni: ya ti gbagba ti kota da ti KOTA GBIA, ada so angoro tere ti ya ti 
gbagba ni, akubu so a yeke bata amosoro ti kota da ti Nzapa daa nga na akubu 
so a yeke bata aye so a zia ni nde ndali ti Nzapa daa. 

13David amu na lo mbeti so afa kode so a leke na abongbi ti awayango-sandaga 
na ti azo ti mara ti Lévi nga na akua so ala yeke sara. Lo mu nga na lo iri ti 
akungba ti sarango na kua ti kota da ti KOTA GBIA. 

14Na pekoni, lo fa na Salomon nengo ti lôro so alingbi ti leke na asembe ti lôro 
nga na nengo ti wen ti nginza so alingbi ti leke na asembe ti wen ti nginza; aye 
so kue ayeke ti sara na akua nde nde ti kota da ni. 

15David afa na lo nengo ti agere ti lamba na alamba so a leke na lôro nga na wen 
ti nginza. Lo fa nga kua so a yeke sara na gere ti lamba oko oko kue. 

16 Lo fa nengo ti lôro so a yeke sara na ameza oko oko ndali ti mapa so a leke ti 
zia na dawa ti Nzapa; lo fa nga nengo ti wen ti nginza so a yeke sara na ameza ti 
wen ti nginza, 

17na nengo ti afurshete ti kpongo na kasa, adu ti sembe na akopo so a sara na 
lôro ti nzoni ni, akota sembe so a sara na lôro nga na wen ti nginza, alingbi na 
kua ti sembe oko oko. 

18Lo fa na lo nengo ti gbalaka ti zongo na yombo so a sara na lôro ti nzoni ni. Lo 
mu nga na lo kode ti sarango na pusu so a zia nde ndali ti Nzapa, ti asheruben so 
a sara na lôro si ala zi ya ti akpangi ti ala ti kanga ndö ti sanduku ti mbuki ti KOTA 
GBIA. 

19Tongaso David atene: “Aye so kue ayeke na ya ti mbeti so mbi wara na maboko 
ti KOTA GBIA; mbeti so afa akode oko oko ti sarango na aye ni.” 

20Na pekoni, David atene na molenge ti lo Salomon: “Gbu ngangu, sara ye ti koli, 
mo sara ye! Zia mbeto asara mo pepe, zia mbeto ahon ndö ti mo pepe! Fade 
KOTA GBIA, Nzapa ti mbi ayeke na mo, lo yeke girisa mo pepe, lo yeke zia mo 
pepe, ngbii kua ti kota da ti KOTA GBIA ahunzi. 

21Baa awayango-sandaga na azo ti mara ti Lévi so ayeke na ya ti abongbi ti ala 
ayeke daa ti sara kua ti kota da ti Nzapa. Azo ti nzoni be so kue ahinga kode ti 
akua nde nde, amakonzi na azo ti kodro kue ayeke na tere ti mo, fade ala yeke 
sara ye so kue mo yeke mu yanga daa na ala.” 

1 Mbai 29 

Aye so azo amu ndali ti kua ti kota da ti Nzapa 

1 Gbia David atene na bongbi ti azo ni kue: “Molenge ti mbi Salomon ayeke zo so 
Nzapa asoro lo, lo ngba maseka si ade lo kpengba pepe. Andaa kua ni akono 
mingi, ngbanga ti so a yeke sara yangbo ni ndali ti zo pepe, me a yeke sara ni 
ndali ti KOTA GBIA Nzapa. 

2Mbi mu ngangu ti mbi kue ti leke aye ndali ti kota da ti Nzapa ti mbi: mbi bongbi 
lôro ndali ti aye so a yeke sara ni na lôro, wen ti nginza ndali ti aye so a yeke sara 
ni na wen ti nginza, bengba wen ndali ti aye so a yeke sara ni na bengba wen, 
wen ndali ti aye so a yeke sara ni na wen nga na keke ndali ti aye so a yeke sara 
ni na keke. Mbi mu nga atêne ti kornaline na atêne so a yeke zia na tere ti aye 
titene apendere, avuko têne na atêne so nzoroko ni ayeke nde nde, amara ti 
atêne nde nde kue ti ngangu ngere nga na gba ti apendere têne ti sarango na da. 

3Âdu ti anzoni ye ti mbi wani so ayeke na lôro na wen ti nginza, mbi mu ni ndali 
ti kota da ti Nzapa ti mbi. Mbi zia aye ni so na ndö ti aye so mbi leke awe ndali ti 
kota da ti Nzapa so mbi ye ni mingi. 

4Mbi mu kilo ti lôro 100 000 ti kodro ti Ofir, kilo 240 000 ti wen ti nginza ti nzoni 
ni ti zia na tere ti dere ti kota da ni. 

5Ti fadeso, zo wa laa ayeke nduru ti mu na be ti lo wani lôro wala wen ti nginza 
na KOTA GBIA? Fade azo ti sarango ye na kode alingbi ti leke na aye so kue ayeke 
na lôro wala na wen ti nginza.” 

6Tongaso amakonzi ti asewa, amakonzi ti amara ti Israel, ala so ayeke na li ti 
aturugu saki oko, ala so ayeke na li ti aturugu ngbangbo oko nga na azo so ayeke 
baa ndo na ndö ti akua ti gbia amu ye na be ti ala wani; 

7ala mu ye ndali ti kua ti kota da ti Nzapa. Ala mu kilo ti lôro 170 000, ale ti nginza 
10 000 so a sara na lôro, kilo ti wen ti nginza 300 000, kilo ti bengba wen 600 000 
nga na kilo ti wen 3 000 000. 

8Azo so ayeke na atêne ti ngangu ngere, ala mu ni na Yehiel, zo ti kete mara ti 
Gershon ti zia na ya ti da ti mosoro ti kota da ti KOTA GBIA. 

9Azo ni kue ayeke na ngia, ngbanga ti so ala mu aye na KOTA GBIA na be ti ala 
kue nga na nzoni be. Be ti David asi singo na kota ngia. 

Sambela ti David 

10David amu singila na KOTA GBIA na dawa ti bongbi ti azo ni kue, lo tene: 
“Singila na KOTA GBIA, Nzapa ti kotara ti e Jacob, ngbene ye kpu na kpu, lakue 
lakue! 

11 KOTA GBIA, mo yeke kota, mo yeke ngangu, mo lingbi na gonda, iri ti mo awu 
mingi, mo yeke gbia! Biani, aye so kue ayeke na yayu nga na ndö ti sese ayeke ti 
mo. KOTA GBIA, lengo-gbia ayeke ti mo si mo yeke na li ti aye kue. 

12Mosoro na gonda alondo na mo; mo laa mo yeke na komandema na ndö ti aye 
kue. Ngangu na komandema ayeke na maboko ti mo; mo yeke na ngangu ti zia 
zo na kota ndo nga ti kpengba zo. 

13Ti fadeso, Nzapa ti e, e gonda mo si e ya iri ti mo so ayeke nzoni mingi. 

14Mbi na azo ti kodro ti mbi, e yeke zo wa ti mu ye na be ti e wani tongaso? Ye 
kue alondo na mo; ye so e mu na mo, alondo gi na mo. 

15Biani, na le ti mo, e yeke awande, e yeke agene tongana akotara ti e. Fini ti e na 
ndö ti sese so ayeke tongana gbe ti de so ayeke hon hongo, mbeni ye titene e zia 
be ti e ti ku ayeke daa pepe. 

16KOTA GBIA Nzapa ti e, e leke gba ti aye so kue ti sara na da ndali ti mo, ndali ti 
iri ti mo so ayeke nde si ayeke nzoni kue. Aye so kue alondo na maboko ti mo si 
ye kue ayeke ti mo. 

17Nzapa ti mbi, mbi hinga so mo laa mo yeke baa ya ti be ti zo si mo yeda na ye 
so ayeke mbirimbiri. Ti mbi, na be so ayeke mbirimbiri laa mbi mu aye so kue 
na mo na be ti mbi wani. Fadeso, mbi yeke na ngia ti baa azo ti mo so abongbi ge 
ti mu ye na mo na be ti ala wani. 

18KOTA GBIA, Nzapa ti akotara ti e Abraham, Isaac na Jacob, sara titene be ti azo 
ti mo so ala leke ti mu ye na mo angba gi tongaso si be ti ala angba lakue na 
mbage ti mo. 

19Mu na molenge ti mbi Salomon be so ayeke use use pepe si lo bata atënë ti ndia 
ti mo, aye so mo fa nga na ambela ti mo. Tongaso si lo sara ye alingbi na ni kue, 
lo sara yangbo ti mo so mbi leke aye so kue ndali ni.” 

20Na pekoni, David atene na bongbi ti azo ni: “Ala mu singila na KOTA GBIA, 
Nzapa ti ala.” Tongaso, azo ni kue amu singila na KOTA GBIA, Nzapa ti akotara ti 
ala. Ala kuku akpo li ti ala na sese na dawa ti KOTA GBIA nga na dawa ti gbia. 

A zia Salomon gbia. David akui 

21Lango oko na pekoni, ala ya na KOTA GBIA asandaga ti beoko na asandaga so 
a yeke gbi ni kue na wâ. Ala mu akoli-bagara 1 000, akoli-taba 1 000, akete taba 1 
000 si ala mu asandaga ti samba so alingbi na ni. Ala mu gba ti asandaga alingbi 
na wungo ti azo ti Israel kue. 

22Na lango ni so, na ngia na be, ala te, ala nyon na dawa ti KOTA GBIA. Ti fani use 
ni, ala zia Salomon, molenge ti David, gbia. Ala tuku mafuta na li ti lo ti ga 
makonzi ndali ti KOTA GBIA si ala tuku mafuta nga na li ti Sadok titene lo ga kota 
wayango-sandaga. 

23Salomon aduti na ndö ti mbata ti gbia so KOTA GBIA amu na lo. Lo ga gbia na 
plase ti babâ ti lo David. Aye so kue lo yeke sara aga nzoni si azo ti Israel kue 
ayeke ma yanga ti lo. 

24 Amakonzi kue, aturugu na amolenge ti David kue ayeda na komandema ti gbia 
Salomon. 

25KOTA GBIA aya iri ti Salomon si lo ga kota zo mingi na le ti azo ti Israel kue. Lo 
sara si komandema ti Salomon awara gonda mingi ahon ti agbia ti Israel so ayeke 
kozoni na lo. 

26 David, molenge ti Yese, ale-gbia na ndö ti Israel kue. 

27 Lo le-gbia na ndö ti Israel ngu baleosio: ngu mbarambara na Hebron, ngu 
baleota na ota na Jérusalem. 

28David aduti nzoni na ya ti mbakoro ti lo si lo kui; lo te gigi alingbi na lo, lo yeke 
na gba ti mosoro si azo agonda lo mingi. Salomon, molenge ti lo, aga gbia na peko 
ti lo. 

29 Atënë na ndö ti gbia David, na tongo nda ni ngbii asi na ndani, a su na ya ti 
abuku ti ambai ti awayanga-Nzapa Samuel, Natan na Gad. 

30Na ya ti abuku so, a tene tënë ti lengo-gbia ti lo, aye ti koli so lo sara, na ambeni 
kota ye so asi na ngoi ti lo na kodro ti Israel nga na akodro-gbia so ayeke na tere 
ni. 

2 Mbai 

2 Mbai 1 

MBAI TI SALOMON, GBIA TI ISRAEL 
1–9 

1Salomon, molenge ti David asara si lengo-gbia ti lo akpengba; KOTA GBIA 
Nzapa ti lo ayeke na lo si amu nengo na lo mingi. 

Salomon ahunda ndara na Nzapa 
(1 Agbia 3.4-15) 

2Salomon abongbi azo ti Israel kue, amakonzi so ayeke na ndö ti aturugu 1 000, 
ala so ayeke na ndö ti aturugu 100, awafango-ngbanga nga na amakonzi kue ti 
azo ti Israel, so ti tene amakonzi ti asewa. 

3Salomon na bongbi ti azo ni kue ague na li ti hoto so ayeke na Gabaon, ngbanga 
ti so da ti bongo so KOTA GBIA na azo ti lo ayeke wara tere daa ayeke kâ. Moïse, 
zo ti kua ti KOTA GBIA laa aleke ando da ti bongo ni na benyama. 

4Me David amu lani sanduku ti mbuki ti Nzapa na gbata ti Kiriat-Yearim ague na 
ni na Jérusalem si lo zia na gbe ti da ti bongo so lo sara kâ ndali ni. 

5Ti gbalaka so Besalel, molenge ti Uri, ata ti Hur amu bengba wen asara na ni, 
gbalaka ni ayeke na dawa ti da ti bongo ti KOTA GBIA, na Gabaon. Na ndo so laa 
Salomon na bongbi ti azo ni ayeke gi KOTA GBIA. 

6Kâ, Salomon ague na tere ti gbalaka ti bengba wen, na dawa ti KOTA GBIA, 
nduru na da ti bongo so KOTA GBIA na azo ti lo ayeke wara tere daa; lo ya 
anyama saki oko na sandaga so a yeke gbi ni kue na wâ. 

7Gi na bi ni so, Nzapa asi na Salomon si atene na lo: “Hunda na mbi ye so mo ye, 
fade mbi yeke mu ni na mo.” 

8Salomon akiri tënë na Nzapa: “Mo sara nzoni be mingi na babâ ti mbi David si 
mo zia mbi gbia na plase ti lo. 

9 Fadeso KOTA GBIA Nzapa, ayeke nzoni mo sara si tënë so mo tene na babâ ti 
mbi David so, aga taa-tënë. Biani, mo laa mo zia mbi gbia na ndö ti azo so awu 
mingi tongana fuku ti sese. 

10Ti fadeso, mu na mbi ndara na hingango ndo titene mbi hinga ti fa lege nzoni 
na azo so. Tongaso pepe, zo wa laa alingbi ti sara komandema na ndö ti azo ti 
mo, azo ti mo so ayeke mingi mingi so?” 

11Nzapa atene na Salomon: “Mo hunda pepe ti wara gba ti mosoro, wala anzoni 
ye, wala gonda, wala kuâ ti awato ti mo; mo hunda nga pepe ti duti na gigi aninga. 
Me mo hunda ndara na hingango ndo titene mo sara na komandema na ndö ti 



850 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

azo ti mbi so mbi zia mo gbia na ndö ti ala. Ndali ti so be ti mo asara nzara ti aye 
tongaso, 

12mbi mu na mo ndara na hingango ndo awe. Na ndö ni, mbi yeke mu na mo 
mosoro, anzoni ye nga na gonda. Mo yeke wara ni ahon agbia so kue aga kozo ti 
mo wala ala so ayeke ga na peko ti mo.” 

13Tongaso, Salomon alondo na li ti hoto ti Gabaon, na dawa ti da ti bongo so 
KOTA GBIA na azo ti lo ayeke wara tere daa si lo kiri na Jérusalem. Lo le-gbia na 
ndö ti azo ti Israel. 

Salomon awara ngangu nga na mosoro mingi 
(1 Agbia 10.26-29; 2 Mbai 9.25-28) 

14 Salomon abongbi apusu ti bira nga na ambarata: apusu ti bira ayeke saki oko 
na ngbangbo osio, ambarata ayeke saki baleoko na use. Lo bata ambeni pusu ni 
nga na ambarata ni na tere ti lo na Jérusalem; lo bata ambeni na ya ti agbata so 
a leke ndali ni. 

15 Gbia asara si wen ti nginza na lôro asi singo na Jérusalem tongana têne; lo sara 
si keke ti sedre asi singo tongana keke ti sikomor na Kodro-ti-gbeni. 

16 A mu ambarata ndali ti Salomon na Ezipte nga na Silisii si ayeke ga na ala. Azo 
ti dengo buze ti gbia ague kâ si ayeke vo ala. 

17Pusu ti bira oko so azo ti dengo buze amu na Ezipte ti ga na ni, ngere ni ayeke 
ale ti nginza ngbangbo omene; mbarata oko, ngere ni ayeke ale ti nginza 
ngbangbo oko na baleoku. Azo ti dengo buze ni ayeke ga nga na ni ti ka na agbia 
ti mara ti Het kue nga na agbia ti sese ti Sirii. 

Salomon aleke aye ndali ti sarango na kota da ti Nzapa 
(1 Agbia 5.15-32; 7.13-14) 

18 Salomon amu yanga titene a sara kota da ndali ti KOTA GBIA si a sara nga 
yangbo ndali ti lo wani. 

2 Mbai 2 

1Salomon amu azo 70 000 ti yo akungba, azo 80 000 ti suru ya ti têne na ndö ti 
hoto nga na azo 3 600 ti baa ndo na ndö ti azo ni. 

2Salomon atokua na Hiram, gbia ti Tir, atene: “Sara na mbi tongana ti so mo sara 
na babâ ti mbi David so mo tokua na lo akeke ti sedre titene lo sara na da ndali 
ti lo wani so. 

3 Mbi ye ti sara da ndali ti KOTA GBIA, Nzapa ti mbi, ti zia ni nde ndali ti lo. Na ya 
ti da ni, fade a yeke zö na dawa ti lo dukani so fion ni afun nzoni, a yeke leke 
mapa si a yeke zia na dawa ti lo lakue lakue, a yeke mu na lo asandaga so a yeke 
gbi ni kue na wâ, na ndaperere nga na lakui, a yeke mu nga na lo asandaga 

ti lango ti wungo tere, ti alango ti fini nze na ti alango ti amatanga ti KOTA GBIA 
Nzapa ti e; ye so a diko ndali ti azo ti Israel kpu na kpu laa. 

4Da so mbi ye ti sara so ayeke duti kota da, ngbanga ti so Nzapa ti e ayeke kota 
ahon anzapa kue. 

5 Me zo wa laa alingbi ti sara da ndali ti lo, so yayu so akono ahon ndoni alingbi 
na konongo ti lo pepe so? Mbi so, mbi yeke ti mbi zo wa ti sara da na lo? Mbi ye 
ti leke gi mbeni ndo titene a zö dukani daa na dawa ti lo. 

6Fadeso, tokua na mbi mbeni wakode-kua ti lôro, ti wen ti nginza, ti bengba wen 
na ti wen, wakode-kua so ahinga nga ti sara anzoroko na tere ti abongo: nzoroko 
so abe bengo, nzoroko so akpa le ti nduzu, nzoroko so abe si aza zango; lo hinga 
nga ti de alimo na kode na tere ti aye, lo na awakode-kua so babâ ti mbi David 
asoro ala lani si ala yeke na tere ti mbi na sese ti Juda nga na Jérusalem. 

7Tokua nga na mbi akeke ti sedre, ti sipre na ti santal ti hoto ti Liban. Mbi hinga 
so, azo ti kua ti mo ahinga ti de akeke ti hoto ti Liban nzoni; fade azo ti kua ti mbi 
ayeke gue ti mu maboko na azo ti kua ti mo 

8si ala yeke leke nga gba ti akeke na mbi, ngbanga ti so da so mbi ye ti sara so 
ayeke kono mingi si ayeke duti ye ti dongo be. 

9Ti mbi, mbi yeke mu na azo ti kua ti mo so ayeke de akeke ni, kilo ti ble 6 000 
000, kilo ti orze 6 000 000, litere ti vin 800 000 nga na litere ti mafuta 800 000.” 

10Hiram, gbia ti Tir asu mbeti ti kiri tënë na Salomon, atene: “Ngbanga ti so KOTA 
GBIA aye azo ti lo, nilaa lo zia mo gbia na ndö ti ala. 

11Mbi mu singila na KOTA GBIA, Nzapa ti Israel so asara yayu na sese, ngbanga 
ti so lo mu na David mbeni molenge so ayeke na ndara, li ti lo ayeke daa si lo 
hinga ndo nzoni, lo ye ti sara da ndali ti KOTA GBIA si lo ye nga ti sara yangbo 
ndali ti lo wani. 

12Fadeso, mbi yeke tokua na mo Huram-Abi, mbeni zo so ahinga kua ti lo nzoni 
mingi si lo hinga nga ndo nzoni. 

13Lo yeke molenge ti mbeni koli ti Tir si mama ti lo ayeke zo ti mara ti Dan. Lo 
hinga ti sara kua ti lôro, ti wen ti nginza, ti bengba wen, ti wen, ti têne na ti keke. 
Lo hinga ti sara anzoroko na tere ti abongo: nzoroko so abe bengo, nzoroko so 
akpa le ti nduzu, nzoroko so abe si aza zango nga na bongo so a sara na len; lo 
hinga nga ti de alimo na kode na tere ti aye, ti sara akua so kue a mu na lo ti 
sarango ni, lo na awakode-kua ti mo na ala so babâ ti mo David asoro ala lani. 

14Ti mo gbia, mo tokua na e ble, orze, mafuta nga na vin so mo tene tënë ni so. 

15Ti e, fade e yeke de akeke ti hoto ti Liban so kue be ti mo aye; e yeke kanga ni 
na gba ni, na gba ni si e yeke ga na ni na mo na le ti kota ngu-ingo ngbii asi na 
gbata ti Zafa. Kâ, mo yeke yo ni ti gue na ni na Jérusalem.” 

16 Salomon adiko wungo ti awande so kue ayeke na Israel, ala so babâ ti lo David 
adiko ala lani awe so; wungo ti ala kue ayeke 153 600. 

17Lo mu azo 70 000 ti yongo kungba, azo 80 000 ti surungo ya ti têne na li ti hoto 
nga na azo 3 600 ti bango ndo na ndö ti azo ti kua ni. 

2 Mbai 3 

Salomon asara kota da ti KOTA GBIA 
(1 Agbia 6.1-38) 

1Salomon ato nda ti sara kota da ti KOTA GBIA na Jérusalem, na ndö ti hoto ti 
Moria. Kâ laa KOTA GBIA afa tere ti lo lani na babâ ti lo David; kâ laa David aleke 
mbeni ndo ndali ni na ndö ti lakere ti Ornan, zo ti mara ti Yebus. 

2Salomon ato nda ti sara kota da ni na use lango ti use nze na osio ngu ti lengo-
gbia ti lo. 

3So ayeke yongo na konongo ti gere ti kota da so Salomon aye ti sara na Nzapa 
so laa: yongoro ni metere baleota, nduru ni metere baleoko. 

4Kubu so a yeke hon daa ti li na ya ti da ni ayo metere baleoko, alingbi na nduru 
ti kota da ni, yongo ni na nduzu ayeke metere baleomene. A zia lôro ti nzoni ni 
na tere ni na ya ti da ni kue. 

5A pika keke ti sipre na tere ti dere ti kota kubu ni kue, a zia lôro ti nzoni ni na 
tere ti keke ni, a leke alimo ti maboko ti mburu na aye so akpa azingiri na tere ti 
keke ni. 

6A leke ya ti kota da ni na apendere têne ti ngangu ngere; lôro so lo zia na ya ti 
da ni ayeke lôro so alondo na Parvaim. 

7A zia lôro na tere ti akeke ti li ti da ni, akeke ti yanga ti da ni, akeke ti gbe ti 
yanga ti da ni. Lo de alimo ti asheruben na tere ti dere ti da ni. 

8 Na pekoni, a leke nga mbeni kubu so a iri ni “ndo so ayeke nde si ayeke nzoni 
kue ahon atanga ni”. Yongo ti kubu ni ayeke metere baleoko, alingbi na nduru ti 
kota da ti Nzapa; nduru ti kubu ni ayeke nga metere baleoko. A mu kilo 20 000 
ti lôro ti nzoni ni si a zia na ya ti kubu ni kue. 

9Nengo ti apondi ti lôro so a pika na da ni ayeke grame ngbangbo oku. Ataa 
akubu ti da-nduzu, a zia lôro na tere ni kue. 

10Na ya ti da so ayeke nde si ayeke nzoni kue ahon atanga ni, a leke asheruben 
use so a kporo wen si a leke na ni; a zia nga lôro na tere ti asheruben ni. 

11Akpangi ti asheruben ni kue ayo metere baleoko; mbeni kpangi ti kozo 
sheruben ni ayo metere use na ndambo si andu dere ti kubu ni; mbeni kpangi ni 
ayo metere use na ndambo si andu kpangi ti use sheruben ni. 

12Mbeni kpangi ti use sheruben ni ayo metere use na ndambo si andu dere ti 
kubu ni; mbeni kpangi ni ayo metere use na ndambo si andu kpangi ti kozo 
sheruben ni. 

13 Ya ti akpangi ti asheruben ni azi, ayo metere baleoko. Ala yeke luti na ndö ti 
gere ti ala si ala yeke baa ndo na mbage ti ya ti da ni. 

14 A sara ridoo na len, a zia na tere ni nzoroko so akpa le ti nduzu, nzoroko so 
abe bengo na nzoroko so abe si aza zango. A kpo nga limo ti asheruben na tere 
ti ridoo ni. 

A sara angbongboro yongoro gere ti da nga na gbalaka na bengba wen 
(1 Agbia 7.15-22) 

15A sara angbongboro yongoro gere ti da use na dawa ti kota da ni: yongo ni na 
nduzu ayeke metere baleoko na mbarambara. Na ndö ti ngbongboro gere ti da 
ni oko oko, a leke ambeni pendere ye so akpa kpoto, ayo na nduzu metere use 
na ndambo. 

16A leke ambeni kete zingiri si a zia na li ti angbongboro yongoro gere ti da ni; a 
sara ambeni le ti keke so iri ni grenade ngbangbo oko si a zia na ya ti azingiri ni. 

17A zia angbongboro yongoro gere ti da ni na dawa ti kota da ti Nzapa: oko na 
mbage ti maboko ti koli, oko na mbage ti maboko ti wali. A di iri ti gere ni so 
ayeke na mbage ti maboko ti koli atene, Yakin; a di iri ti gere ni so ayeke na 
mbage ti maboko ti wali atene, Boaz. 

2 Mbai 4 

1 A sara gbalaka na bengba wen; yongoro ti gbalaka ni ayeke metere baleoko, 
nduru ni ayeke metere baleoko, yongo ni na nduzu ayeke metere oku. 

Ngbongboro sembe so a sara na bengba wen 
(1 Agbia 7.23-26) 

2A kporo bengba wen si a sara na ngbongboro sembe. Ti londo na yanga ni ti si 
na mbeni yanga ni, yongo ni ayeke metere oku. Ti londo na ngbonda ni ti si na 
yanga ni na nduzu, yongo ni ayeke metere use na ndambo. Tongana a gboto 
kamba na yanga ni angoro na ni atengbi, alingbi metere baleoko na oku. 

3Na gbe ti yanga ti ngbongboro sembe ni, a leke limo ti abagara angoro tere ni 
kue. Molongo ti alimo ni ayeke use; na ya ti metere oko oko, abagara ayeke 
baleuse, baleuse. A kporo bengba wen si a leke na alimo ni legeoko na sembe ni. 

4A zia sembe ni na ndö ti abagara baleoko na use; abagara ota abaa ndo na mbage 
ti Banga, ota abaa ndo na mbage ti Do, ota abaa ndo na mbage ti Mbongo si ota 
abaa ndo na mbage ti To. Ngbongboro sembe ni ayeke na ndö ti abagara ni, 
ngbonda ti ala kue aturne na mbage ti ya ni. 

5Yanga ti sembe ni amï alingbi na santimetere miombe. A leke tere ti yanga ni 
tongana ti so a leke tere ti yanga ti mbeni kopo so akpa pendere kongo. Sembe 
ni alingbi ti mu sembe so iri ni bat saki ota. 

6A sara akota sembe baleoko na bengba wen; a zia oku na mbage ti maboko ti 
koli ti kota da ti Nzapa, oku na mbage ti maboko ti wali titene a sukula aye daa: 
na ndo so laa a yeke sukula asandaga so ayeke gbi ni kue na wâ. Awayango-
sandaga ayeke sukula sioni ti ala na ya ti ngbongboro sembe ni. 

Wungo ti aye so kue a sara na lôro wala na bengba wen 
(1 Agbia 7.40-51) 

7 A sara agere ti lamba baleoko na lôro alingbi na kode ni. A zia ni na ya ti kota 
da ti Nzapa: oku na mbage ti maboko ti koli, oku na mbage ti maboko ti wali. 

8 A sara ameza baleoko si a zia ni na ya ti kota da ti Nzapa: oku na mbage ti 
maboko ti koli, oku na mbage ti maboko ti wali. A sara akopo ngbangbo oko na 
lôro titene a zia mene daa ti fi na tere ti aye. 

9A sara gbagba ndali ti awayango-sandaga; a sara nga mbeni gbagba so ya ni 
akono si a sara ayanga ni daa; a zia bengba wen na tere ti ayanga ti gbagba ni. 

10A zia ngbongboro sembe ni na mbage ti maboko ti koli ti kota da ti Nzapa, na 
mbage ti Mbongo-To. 

11Huram asara adu ti sembe, apao nga na akopo. Aye so gbia Salomon amu yanga 
na lo ti sara ndali ti kota da ti Nzapa, Huram asara ni kue awe. Aye ni ayeke so: 

12angbongboro yongoro gere ti da use, aye use so akpa kpoto ti zia na li ti 
angbongboro gere ti da ni, agbanda use ti zia na tere ti aye use so akpa kpoto si 
ayeke na li ti angbongboro gere ti da ni, 

13ale ti keke ti grenade ngbangbo osio so a kanga na tere ti agbanda use so; 
molongo ti ale ti grenade ni ayeke use si ayeke na ndö ti angbongboro yongoro 
gere ti da ni; 

14lo sara apusu si lo zia akota sembe na ndö ni; 

15lo sara ngbongboro sembe oko, abagara baleoko na use so ayo ngbongboro 
sembe ni; 

16lo sara adu ti sembe, apao na afurshete. Aye so kue Salomon amu yanga na 
Huram-Abi ti sara ndali ti kota da ti KOTA GBIA, lo sara ni kue na bengba wen so 
tere ni ayeke za zango. 

17A kporo bengba wen, a tuku na ya ti sese si a sara na aye so kue na ndo so 
ayeke na tere ti ngu ti Jourdain, na popo ti kodro ti Sukot na ti Seredata. 

18Salomon amu yanga si a sara aye so kue gbani gbani; asara si zo alingbi ti hinga 
nengo ti bengba wen so a sara na ni pepe. 

19Salomon amu yanga si a sara nga aye so kue a yeke sara na kua na ya ti kota da 
ti Nzapa: gbalaka so a sara na lôro, ameza so a yeke zia na ndö ni amapa so a 
yeke zia na dawa ti Nzapa, 

20agere ti lamba na alamba ti ala so a yeke zia wâ daa na dawa ti da so ayeke nde 
si ayeke nzoni kue ahon atanga ni; a sara ni kue na lôro ti nzoni ni, alingbi na 
kode ni. 

21Akongo ni, alamba ni na aye ti zingo na zende na tere ti ameshe ti lamba ni kue, 
a sara ni na pendere lôro ti nzoni ni, 

22aye ti mingongo na wâ ti alamba, akangu, adu ti sembe na akete ta ti zongo na 
dukani, a sara ni na lôro ti nzoni ni. Yanga ti kota da ti Nzapa na ayanga ti da ti 
ya ni so a yeke hon daa ti gue na ndo so ayeke nde si ayeke nzoni kue ahon atanga 
ni, a sara ni na lôro. 

2 Mbai 5 

1 So Salomon ahunzi ti sara kota da ti KOTA GBIA kue awe, lo tene na azo ti ga na 
aye so babâ ti lo David azia ando nde ndali ti KOTA GBIA so: wen ti nginza, lôro 
na akungba kue; lo zia aye ni na ya ti kubu so ayeke bata ka amosoro ti da ti 
Nzapa daa. 

A zia sanduku ti mbuki na ya ti kota da ti Nzapa 
(1 Agbia 8.1-13) 

2 Tongaso, Salomon abongbi akangba ti Israel, amakonzi ti amara kue nga na 
amakonzi ti asewa ti Israel na Jérusalem titene ala mu sanduku ti mbuki ti KOTA 
GBIA so ayeke na Gbata ti David, so ti tene na Sion, ti gue na ni na ya ti kota da ti 
Nzapa. 

3 Azo ti Israel kue abongbi na tere ti gbia ti sara matanga ti nze mbarambara ni. 

4So akangba ti Israel kue asi awe, azo ti mara ti Lévi ayo sanduku ti mbuki ni. 

5Ala yo sanduku ti mbuki ni, da ti bongo so KOTA GBIA na azo ti lo ayeke wara 
tere daa nga na aye so a zia nde ndali ti Nzapa si ayeke na ya ti da ti bongo ni. 
Awayango-sandaga so ayeke azo ti mara ti Lévi laa ayo aye ni so. 

6Gbia Salomon na azo ti Israel so kue abongbi na tere ti lo na dawa ti sanduku ni, 
amu gba ti ataba na angasa nga na gba ti abagara na sandaga; zo alingbi ti diko 
ala pepe wala ti hinga wungo ti ala pepe. 

7Na pekoni, awayango-sandaga aga na sanduku ti mbuki ti KOTA GBIA na ya ti 
kota da ti Nzapa, na ndo so ayeke nde si ayeke nzoni kue ahon atanga ni, na gbe 
ti akpangi ti asheruben. 

8Asheruben ni azi ya ti akpangi ti ala na ndö ti ndo so sanduku ti mbuki ni ayeke 
daa ti kanga ndö ti sanduku ni nga na akeke ti yongo na ni. 

9Ndali ti so akeke ni ayo mingi, zo alingbi ti baa yanga ni gi tongana lo luti na 
popo ti sanduku ti mbuki nga na dawa ti ndo so ayeke nde si ayeke nzoni kue 
ahon atanga ni. Me tongana zo aluti na gigi, lo lingbi ti baa yanga ti akeke ni pepe. 
Sanduku ni angba kâ ngbii asi laso. 

10 Mbeni ye nde ayeke na ya ti sanduku ni pepe, gi akpangbara têne use so Moïse 
awara lani na ndö ti hoto ti Horeb. Lo zia akpangbara têne ni ya ti sanduku ni na 
ndembe so KOTA GBIA asara mbuki na azo ti Israel, na peko ti so lo sara si ala 
sigigi na sese ti Ezipte. 

11 Awayango-sandaga alondo na ndo so ayeke nde si ayeke nzoni kue si ala sigigi. 
Awayango-sandaga so kue ayeke daa na ngoi ni so asukula sioni ti ala, me na lege 
ti molongo ti ala pepe. 

12Azo ti mara ti Lévi so ayeke azo ti hengo bia, Asaf, Heman, Yedutun, ala na 
amolenge ti ala nga na a-ita ti ala ayu abongo ti len. Ala luti na tere ti gbalaka, na 
mbage ti To, ala gbu na maboko ti ala ngo, akota kundi na akete kundi. 
Awayango-sandaga ngbangbo oko na baleuse ayeke huru tatalita nduru na ala. 

13 Azo ti hurungo tatalita na azo ti hengo bia abongbi tere ti ala kue ti sepela na 
ti gonda KOTA GBIA. Na ndembe so toto ti tatalita, ti ngo na ti aye ti mozoko 
alondo, ala yeke sepela KOTA GBIA, atene: “E mu singila na KOTA GBIA, ngbanga 
ti so lo yeke nzoni; nzoni be ti lo angba kpu na kpu!” Tongaso, mbinda asi singo 
na ya ti kota da ni, da ti KOTA GBIA. 

14 Awayango-sandaga alingbi pepe ti sara kua ti ala ndali ti mbinda ni, ngbanga 
ti so gonda ti KOTA GBIA asi singo na ya ti kota da ni. 

2 Mbai 6 

1Tongaso Salomon atene: “KOTA GBIA, mo tene lani, mo tene, mo yeke duti na 
ya ti vukongo ndo so avuko pitipiti. 

2Me ti mbi, mbi sara da na mo, ndo so mo yeke duti daa lakue lakue!” 

Salomon azia kota da ti Nzapa nde ndali ti Nzapa 
(1 Agbia 8.14-21) 

3Azo ti Israel kue abongbi, ala luti na nduzu; Salomon abaa ndo na mbage ti ala 
si lo sara tufa na ndö ti ala. 

4Lo tene: “Mbi mu singila na KOTA GBIA, Nzapa ti Israel! Zendo so lo mu lani na 
babâ ti mbi David, lo wani, lo sara ye alingbi na ni; 

5 nilaa lo tene: ‘Ti londo na lango so mbi sara si azo ti mbi asigigi na sese ti Ezipte, 
mbi soro laoko pepe mbeni gbata na popo ti amara ti Israel kue titene a sara da 
na ya ni ndali ti mbi, wala mbi soro mbeni zo pepe titene lo ga makonzi ti azo ti 
Israel, azo ti mbi. 

6Me mbi soro Jérusalem ti duti daa, mbi soro nga David titene lo sara 
komandema na ndö ti Israel, azo ti mbi.’ 

7Babâ ti mbi David aleke lani na be ti lo ti sara da ndali ti KOTA GBIA, Nzapa ti 
Israel. 

8KOTA GBIA atene na lo: ‘Mo leke na be ti mo ti sara da ndali ti mbi, so nzoni 
mingi. 

9 Me mo laa mo yeke sara ande da ni pepe; molenge ti mo laa ayeke sara da ni 
ndali ti mbi.’ ” 

10Salomon akiri atene: “Tënë so KOTA GBIA atene lani so, lo sara ye alingbi na ni 
awe: mbi ga gbia na peko ti babâ ti mbi David, mbi duti na ndö ti mbata ti Israel, 
alingbi na tënë so KOTA GBIA atene lani, nilaa mbi sara kota da so ndali ti KOTA 
GBIA, Nzapa ti Israel. 

11Mbi zia na ya ti da ni sanduku so atêne so a su atënë ti mbuki na le ni, mbuki 
so KOTA GBIA na azo ti Israel asara.” 

Salomon asambela Nzapa 
(1 Agbia 8.22-53) 

12Na pekoni, Salomon aluti na dawa ti gbalaka ti KOTA GBIA, na le ti bongbi ti 
azo ti Israel kue, lo ya maboko ti lo na nduzu. 

13Andaa Salomon amu lani yanga si a sara mbeni ye na bengba wen ti luti na ndö 
ni, a zia ni na be ti gbagba ni. Yongoro ni ayeke metere use na ndambo, nduru ni 
ayeke metere use na ndambo, yongo ni na nduzu ayeke metere oko na ndambo. 
Salomon aluti na ndö ti ye ni, lo kuku na likunu ti lo na dawa ti bongbi ti azo ti 
Israel kue, lo yoro maboko ti lo na nduzu ti sambela, 

14lo tene: “KOTA GBIA, Nzapa ti Israel, mbeni nzapa ti lingbi na mo ayeke daa 
pepe, ataa na yayu wala na sese. Mo yeke bata tënë ti mbuki na azo ti kua ti mo 
si mo yeke sara nzoni be na azo so ayeke tambula na dawa ti mo na be ti ala kue. 

15Zendo so mo mu lani na babâ ti mbi David, zo ti kua ti mo, mo sara ye alingbi 
na ni awe. Tënë so mo tene na lo, mo wani, mo sara ye alingbi na ni awe; ye ni 
laa asi laso so. 

16 Fadeso KOTA GBIA, Nzapa ti Israel, sara ye alingbi na tënë so mo tene lani na 
babâ ti mbi David, zo ti kua ti mo; lani mo tene: ‘Tongana amolenge ti mo abata 
lege ti dutingo ti ala nzoni, tongana ala sara ye alingbi na Ndia ti mbi tongana ti 
so mo wani, mo sara, fade mbeni zo oko ti ya ti sewa ti mo ayeke duti lakue na 
ndö ti mbata ti gbia ti Israel.’ 

17Fadeso KOTA GBIA, Nzapa ti Israel, tënë so mo tene na David, zo ti kua ti mo 
so, mo sara ye alingbi na ni! 

18 “Me Nzapa alingbi biani ti duti na ndo oko na azo na ndö ti sese so? So yayu so 
akono ahon ndoni alingbi na konongo ti lo pepe si kota da so mbi sara ayeke kete 
mingi so! 

19Ataa so kue, KOTA GBIA, Nzapa ti mbi, dingi mê ti mo, mo ma sambela ti mbi 
na toto ti mbi, zo ti kua ti mo. Ma dekongo na sambela so mbi, zo ti kua ti mo, 
mbi yeke ya na mo. 

20 Zi le ti mo bi na lâ ti baa ndo na tere ti kota da so, ndo so mo tene, mo yeke duti 
daa. Ma sambela so mbi, zo ti kua ti mo, mbi yeke ya na mo na ndo so. 

21Ma vorongo tere ti mbi, zo ti kua ti mo na vorongo tere ti azo ti Israel, azo ti 
mo so ala luti na ndo so si ala yeke sambela mo. KOTA GBIA, mo so mo yeke na 
yayu kâ, ma sambela ti e, mo zi nga tënë na li ti e. 

22“Tongana mbeni zo asara sioni na mba ti lo si a hunda na lo ti deba yanga ti lo, 
tongana lo ga nduru na gbalaka ti mo ti deba yanga ti lo, na ya ti kota da so, 

23mo so mo yeke na yayu kâ, ayeke nzoni mo ma zo ni; mo sara ye, mo fâ ngbanga 
ti azo ti kua ti mo titene zo so asara sioni, lo wara pika lo si sioni ti lo akiri na li 
ti lo wani; zo so asara sioni pepe, mo sara na lo alingbi na mbirimbiri ti lo. 

24“Tongana awato ahon ndö ti azo ti Israel, azo ti mo, na bira, ngbanga ti so ala 
sara siokpari so ake mo, tongana ala kiri na mbage ti mo, ala sepela mo, ala 
sambela mo si ala voro tere ti ala na mo na ya ti kota da so, 

25mo so mo yeke na yayu kâ, ma sambela ti ala, zi siokpari na li ti azo ti Israel, 
azo ti mo; mo kiri na ala na sese so mo mu ando na akotara ti ala nga na ala wani 
so. 

26“Tongana le ti nduzu akanga si ngu-Nzapa apika pepe, ngbanga ti so azo ti 
Israel asara siokpari so ake mo, tongana ala baa ndo na mbage ti da so ti sambela 
mo, tongana ala sepela mo si ala zia lege ti siokpari ti ala, ngbanga ti so mo sara 
ngangu na ala, 

27mo KOTA GBIA so mo yeke na yayu, ayeke nzoni mo ma ala si mo zi siokpari 
na li ti azo ti kua ti mo nga na li ti azo ti Israel, azo ti mo. Mo fa na ala nzoni lege 
titene ala tambula daa. Na pekoni, sara si ngu-Nzapa apika na ndö ti sese so mo 
mu na ala si aga ti ala so. 

28“Tongana kota nzara ati na ya ti kodro, tongana sioni kobela ti bubango kodro 
asi, tongana akobe ti yaka ahole si abuba kue, tongana agbadola na angadi atuku 
na ya ti kodro, tongana awato angoro agbata ti azo ti mo, azo ti Israel ti mu na 
bira, wala mara ti sioni ye wa, wala mara ti kobela wa ati na ya ti kodro, 

29tongana mbeni zo, wala azo ti Israel so kue ayeke azo ti mo, tongana zo oko 
oko ahinga sioni ti lo nga na pasi ti lo biani, tongana lo sambela mo, lo voro tere 
ti lo na mo si lo yoro maboko ti lo na mbage ti kota da so ti sambela mo, 

30mo so mo yeke na yayu kâ, na ndo so mo yeke duti daa, ma sambela ti ala, zi 
siokpari na li ti ala; mo sara na zo oko oko alingbi na sarango ye ti lo, ngbanga ti 
so mo hinga tënë ti be ti lo. Biani, gi mo oko laa mo hinga tënë ti be ti azo. 

31Tongaso, fade azo ti Israel ayeke kpe mbeto ti mo si ala yeke sara ye so be ti 
mo aye na ngoi so kue ala yeke duti na fini na ndö ti sese so mo mu ando na 
akotara ti e. 

32“Tongana wande, lo so lo yeke na popo ti azo ti Israel pepe, azo ti mo, tongana 
lo ma tënë ti kota iri ti mo, tënë ti ngangu ti maboko ti mo, maboko ti mo so mo 
yoro, tongana lo londo na mbeni kodro yongoro, lo ga na mbage ti kota da so ti 
sambela mo, 

33mo so mo yeke na yayu kâ, na ndo so mo yeke duti daa, ayeke nzoni mo ma 
sambela ti wande so si ye so kue lo hunda na mo, mo mu ni na lo. Tongaso, fade 
azo kue ti ndö ti sese so ayeke hinga mo, ala yeke kpe mbeto ti mo tongana ti so 
azo ti Israel, azo ti mo, ayeke kpe mbeto ti mo; azo ni ayeke hinga nga atene, da 
so mbi sara so, a di iri ti mo na ndö ni. 

34“Tongana azo ti mo ague ti tiri bira na awato ti ala na ndo so mo ye ti tokua ala 
daa, tongana ala baa ndo na mbage ti gbata so ti sambela mo, so ti tene gbata so 
mo soro; tongana ala baa ndo na mbage ti kota da so mbi sara ndali ti mo, 

35mo so mo yeke na yayu kâ, ma sambela ti ala na vorongo tere ti ala, mo gbu 
koko ti ala! 

36“Tongana azo ti Israel asara siokpari so ake mo – ngbanga ti so mbeni zo so 
asara siokpari pepe ayeke daa pepe – tongana mo sara ngonzo na tere ti ala si 
mo zia ala na maboko ti awato ti ala titene awato ti ala ni agbu ala, ague na ala 
na mbeni kodro so ayeke yongoro, wala so ayeke nduru, 

37tongana azo ti Israel agbu li ti ala na ya ti kodro so a gbu ala, a gue na ala daa, 
tongana ala kiri na mbage ti mo si ala voro tere ti ala na mo, atene: ‘E ke yanga ti 
mo awe, e sara siokpari awe, e sara sioni awe!’, 

38tongana ala kiri na mbage ti mo na be ti ala kue, na yingo ti ala kue na ya ti 
kodro so a gbu ala si a gue na ala daa, tongana ala baa ndo na mbage ti kodro so 
mo mu ando na akotara ti ala, wala ala baa ndo na mbage ti gbata so mo soro nga 
na mbage ti da so mbi sara ndali ti mo, tongana ala sambela mo, 

39mo so mo yeke na yayu kâ, na ndo so mo yeke duti daa, ma sambela ti ala na 
vorongo tere ti ala, mo gbu koko ti ala; siokpari so ala sara ti ke mo, mo zi tënë 
ni na li ti ala. 

40“Fadeso Nzapa ti mbi, mo zi le ti mo, mo zi mê ti mo, mo ma sambela ti mbi so 
mbi yeke ya na mo na ndo so! 

41KOTA GBIA Nzapa, fadeso, londo mo ga na ndo ti duti ti mo, mo na sanduku ti 
mbuki so ngangu ti mo ayeke daa so! KOTA GBIA Nzapa, ayeke nzoni awayango-

sandaga ti mo amu tënë ti songo zo na kuâ, ala yu ni tongana bongo; ayeke nzoni 
azo ti mo afa ngia ti ala ndali ti anzoni ye so mo sara. 

42KOTA GBIA Nzapa, zo so mo soro lo si mo zia lo gbia so, mo tumba lo pepe; 
dabe ti mo na gba ti anzoni ye so mo sara ando na David, zo ti kua ti mo.” 

2 Mbai 7 

Asandaga so a mu na KOTA GBIA 
(1 Agbia 8.62-66) 

1 So Salomon ahunzi ti sambela awe, mbeni wâ alondo na yayu agbi sandaga so 
a yeke gbi ni kue na wâ nga na asandaga ti beoko si gonda ti KOTA GBIA asi singo 
na ya ti kota da ti Nzapa. 

2Awayango-sandaga awara lege pepe ti li na ya ti kota da ti Nzapa, ngbanga ti so 
gonda ti KOTA GBIA asi singo na ya ti da ni. 

3Azo ti Israel kue abaa wâ so alondo na yayu azu si gonda ti KOTA GBIA asi singo 
na ya ti kota da ni. Ala kuku akpo li ti ala na sese so a leke pendere pendere na 
têne; ala sepela KOTA GBIA, atene: “Biani, lo yeke nzoni; nzoni be ti lo angba kpu 
na kpu!” 

4Gbia na azo ni kue amu asandaga na dawa ti KOTA GBIA. 

5Gbia Salomon amu sandaga ti abagara saki baleuse na use, ataba na angasa saki 
ngbangbo oko na baleuse. Lege so gbia na azo ni kue asara matanga ti ziango 
kota da ni nde ndali ti Nzapa laa. 

6Awayango-sandaga aluti na ndo ti kua ti ala; azo ti mara ti Lévi aluti nga si ala 
yeke pika aye ti mozoko so David aleke ndali ti KOTA GBIA; ala yeke sepela KOTA 
GBIA, alingbi na bia so David azia na ala; ala tene: “Biani, nzoni be ti lo angba kpu 
na kpu!” Awayango-sandaga aluti na dawa ti ala si ala yeke huru atatalita; azo ti 
Israel kue aluti na nduzu. 

7Salomon azia nde ndali ti Nzapa ya ti gbagba so ayeke na dawa ti kota da ti 
KOTA GBIA. Na ndo so laa lo mu asandaga so a yeke gbi ni kue na wâ, mafuta ti 
anyama so a yeke mu na sandaga ti beoko, asandaga ti ale ti kobe, ngbanga ti so 
gbalaka so lani Salomon asara na bengba wen alingbi pepe titene a zia asandaga 
ni kue na ndö ni. 

8Na ngoi ni so, Salomon asara matanga ti Akpangba na ya ti lango mbarambara, 
lo na azo ti Israel kue. Azo ayeke gbani gbani; ala londo na ando nde nde laa aga: 
ti londo na sese ti Lebo-Hamat, na mbage ti Banga ngbii asi na ngu ti Ezipte, na 
mbage ti Mbongo. 

9Na lango miombe ni, ala sara mbeni kota bongbi. Ala sara matanga ti zia gbalaka 
nde ndali ti Nzapa na ya ti lango mbarambara; na pekoni, ala kiri asara matanga 
ti Akpangba ni na ya ti lango mbarambara. 

10Na pekoni, na lango baleuse na ota ti nze mbarambara ni, gbia azia lege na azo 
ti kiri na da ti ala. Na kiringo ti ala, tere ti ala anzere, be ti ala gi na ngia ndali ti 
nzoni so KOTA GBIA asara lani na David, na Salomon nga na azo ti Israel, azo ti 
lo. 

KOTA GBIA akiri asi na Salomon ti fani use ni 
(1 Agbia 9.1-9; 2 Mbai 1.7-12) 

11So Salomon ahunzi ti sara kota da ti KOTA GBIA na yangbo ti gbia awe si lo 
hunzi nga ti leke aye so lo leke na be ti lo ti sarango ni na ya ti kota da ti KOTA 
GBIA nga na ya ti yangbo ti lo wani awe, 

12KOTA GBIA asi na lo na bi si atene na lo: “Mbi ma sambela ti mo awe; mbi soro 
ndo so ndali ti mbi titene a sara da ti mungo asandaga daa. 

13Tongana mbi kanga le ti nduzu si ngu-Nzapa apika pepe, tongana mbi mu 
yanga na agbadola ti te aye ti kodro ni kue, wala mbi tokua sioni kobela ti 
bubango kodro na tere ti azo ti mbi, 

14tongana azo ti mbi so a di iri ti mbi na ndö ti ala asara tere ti ala kete, ala 
sambela mbi, ala gi le ti mbi si ala zia sioni lege ti sarango ye ti ala, mbi so mbi 
yeke na yayu kâ, fade mbi yeke ma sambela ti ala, mbi yeke zi siokpari na li ti ala 
si mbi yeke sara titene kodro ti ala aga nzoni. 

15Fadeso, mbi zi le ti mbi awe, mbi dingi mê ti mbi ti ma sambela so azo ayeke 
sara na ndo so. 

16Mbi soro da so si mbi zia ni nde ndali ti mbi titene iri ti mbi angba na ndö ni 
kpu na kpu. Fade le ti mbi na nzoni be ti mbi ayeke ngba na ndö ni lakue. 

17Ti mo, tongana mo tambula na dawa ti mbi tongana ti so babâ ti mo David asara 
lani, tongana mo sara ye so kue alingbi na yanga so mbi mu na mo, tongana mo 
sara ye alingbi na andia ti mbi nga na aye so mbi fa, 

18 fade mbi yeke sara titene lengo-gbia ti mo angba lakue alingbi na mbuki so 
mbi na babâ ti mo David, e sara. Mbi tene lani na lo, mbi tene: ‘Fade mbeni zo ti 
sewa ti mo ayeke duti daa lakue ti sara komandema na ndö ti Israel.’. 

19Me tongana ala zia peko ti ala na mbi si ala ke ti sara ye alingbi na andia ti mbi 
nga na atënë ti ndia ti mbi so mbi mu na ala, tongana ala gue ti sara na ambeni 
nzapa nde si ala kuku na gbe ti anzapa ni, 

20fade mbi yeke gboto ala na sese ti mbi tongana ti so a yeke gboto pere; sese so 
mbi mu na ala so. Kota da so mbi zia ni nde ndali ti mbi wani, fade mbi yeke bi 
ni yongoro na le ti mbi, mbi yeke sara titene aga mbeni ye ti mato nga na ye so 
azo kue ayeke he na ngia. 

21 Tongana mbeni zo ahon ande na tere ti kota da so azo agonda ni mingi so, fade 
li ti lo kue ayeke kpe si lo yeke hunda tere ti lo, lo tene: ‘KOTA GBIA asara na 
kodro so nga na kota da so tongaso ngbanga ti nyen’? 

22Fade a yeke kiri tënë na lo, atene: ‘Ye ni asi tongaso, ngbanga ti so azo ti Israel 
azia KOTA GBIA, Nzapa ti akotara ti ala, lo so lo sara si akotara ti ala ni asigigi na 
sese ti Ezipte. KOTA GBIA asara si aye ti ngangu so asi na ala, ngbanga ti so ala 
mu peko ti ambeni nzapa nde, ala kuku na gbe ti anzapa ni si ala voro ala.’ ” 

2 Mbai 8 

Ambeni kua nde nde so Salomon asara 
(1 Agbia 9.10-28) 

1Na peko ti ngu baleuse, Salomon ahunzi ti sara kota da ti KOTA GBIA nga na 
yangbo ti lo wani. 

2Lo kiri lo leke agbata so Hiram, gbia ti Tir amu lani na lo, lo zia azo ti Israel ti 
lango daa. 

3Na pekoni, Salomon ague, atiri bira na gbata ti Hamat-Soba si lo mu gbata ni. 

4Lo kiri lo leke gbata ti Tadmor so ayeke na benyama; lo leke nga agbata so kue 
ayeke na sese ti Hamat titene lo bata akobe daa. 

5Lo kiri lo leke Bet-Horon-ti-nduzu na Bet-Horon-ti-gbeni, agbata so a sara 
ngangu gbagba na tere ni, gbagba ayeke na tere ni si a kanga yanga ni na 
angbongboro wen. 

6Lo kiri lo leke gbata ti Baalat, na agbata so kue lo yeke bata akobe daa, na agbata 
so lo yeke bata apusu ti bira ti lo na ambarata ti lo daa. Aye so kue be ti Salomon 
aye ti leke, lo leke ni na Jérusalem, na ndö ti hoto ti Liban nga na ya ti akodro so 
kue ayeke na gbe ti komandema ti lo. 

7Ambeni zo angba na ya ti kodro ni so ala yeke ti Israel pepe: azo ti mara ti Het, 
ti Amon, ti Perizi, ti Hivi nga na ti Yebus. 

8Azo ni so angba na ya ti kodro ni, ngbanga ti so azo ti Israel afâ ala kue kue kue 
pepe; Salomon amu ala ti sara angangu kua. Ahale ti ala angba ti sara angangu 
kua ni ngbii asi laso. 

9Me Salomon agbu mbeni ti zo ti Israel oko pepe na ngbaa ti sara akua ti lo, 
ngbanga ti so ala yeke aturugu, aturugu ti lo ti kota kamba, amakonzi ti azo ti 
kpengo na apusu ti lo ti bira wala azo ti kpengo na ambarata ti lo. 

10Akapita ti akua so agovoronere ti Salomon asoro ala, wungo ti ala ayeke 
ngbangbo use na baleoku; kua ti ala ayeke ti baa ndo na ndö ti gba ti azo ti kua 
ni. 



863 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

11Salomon amu yanga si wali ti lo so ayeke molenge ti Faraon, alondo na Gbata 
ti David ti gue na yangbo so lo sara ndali ti wali ni. Biani, Salomon atene: “Wali 
ti mbi alingbi ti lango pepe na yangbo ti David, gbia ti Israel, ngbanga ti so ada 
so a zia sanduku ti mbuki ti KOTA GBIA daa ayeke nde si ayeke nzoni kue.” 

12Tongaso, Salomon amu asandaga so a yeke gbi ni kue na wâ na KOTA GBIA na 
ndö ti gbalaka so lo sara ndali ti KOTA GBIA na dawa ti yanga ti kubu so a yeke 
hon daa ti li na ya ti kota da ti Nzapa. 

13 Lo yeke mu asandaga ni na ya ti lango oko oko alingbi na ndia so Moïse afa: 
na lango ti wungo tere, na matanga ti fini nze nga na alango ti akota matanga ota 
so ayeke na ya ti ngu oko: matanga ti Mapa so a sara na mama ni pepe, matanga 
ti Pantekote na matanga ti Akpangba. 

14Salomon asara ye alingbi na ye so babâ ti lo David amu yanga na lo ti sara: lo 
zia awayango-sandaga na yanga ti kua ti ala; lo zia nga azo ti mara ti Lévi na 
yanga ti kua ti ala titene ala yeke he bia ti sepela KOTA GBIA nga ti sara kua na 
ya ti lango oko oko na tere ti awayango-sandaga. Lo zia azo ti batango ayanga ti 
gbagba na lege ti bongbi ti ala oko oko titene ala bata ayanga ti gbagba oko oko 
kue. Yanga so David, zo ti Nzapa amu laa. 

15Yanga so gbia amu ndali ti awayango-sandaga nga ndali ti azo ti mara ti Lévi, 
wala ndali ti ada ti batango mosoro, zo oko alingbi ti zia ni ti sara mbeni ye nde 
pepe. 

16Lege so Salomon ahunzi na akua ti lo kue laa: ti to ndani na lango so a lu gere 
ti kota da ti KOTA GBIA ngbii asi na lango so da ni ahunzi. Kua ti kota da ni ahunzi 
nzoni mingi. 

17Tongaso, Salomon ague na Esion-Geber nga na Elat, na yanga ti kota ngu-ingo, 
na sese ti Edom. 

18 Gbia Hiram atokua na lo amangboko so azo ti kua ti Hiram, ala so ahinga ti 
sara kua na le ti kota ngu-ingo laa aga na ni. Azo ti kua ni na azo ti kua ti Salomon 
asi na kodro ti Ofir si ala mu kilo ti lôro saki baleoko na ota aga na ni na gbia 
Salomon. 

2 Mbai 9 

Gbia-wali ti kodro ti Saba aga ti baa Salomon 
(1 Agbia 10.1-13) 

1Gbia-wali ti kodro ti Saba ama sango ti Salomon si lo ga na Jérusalem ti tara 
ndara ti Salomon na lege ti angangu hundango tënë. Lo ga na azo gbani gbani na 
peko ti lo, azambala so ayo ayombo, lôro gbani gbani nga na atêne ti ngangu 
ngere. So lo si na tere ti Salomon awe, lo hunda na lo atënë so kue lo leke na be 
ti lo. 

2Salomon akiri na lo peko ti ahundango tënë ti lo kue; mbeni tënë oko so angba 
na hondengo ni so Salomon akiri tënë daa pepe ayeke pepe. 

3Gbia-wali ti Saba abaa ndara ti Salomon, yangbo so lo sara, 

4kobe so ayeke na ndö ti meza ti lo, da ti lango ti azo ti yangbo ti lo, lege so azo ti 
gbe ti lo ayeke sara kua ti ala, bongo so ala yeke yu, amakonzi ti azo ti mungo 
samba na lo nga na bongo so ala yeke yu; lo baa gbia so ayeke na li ti azo so ayeke 
tambula ti gue na ya ti kota da ti KOTA GBIA. Na bango aye so kue, li ti gbia-wali 
ni kue akpe. 

5Tongaso lo tene na gbia: “Tënë so mbi ma na kodro ti mbi kâ na ndö ti mo nga 
na ndö ti ndara ti mo ayeke taa-tënë biani. 

6Kozo titene mbi ga si mbi baa aye ni na le ti mbi, mbi ke ti yeda na atënë so azo 
atene na mbi. Ye so azo ni afa peko ni na mbi so, asi na ndambo ti kota ndara ti 
mo so mbi baa ge so pepe! Ndara ti mo ahon ti so mbi ma sango ni. 

7Ti ala nzoni, azo ti mo! Ti ala nzoni, azo ti kua ti mo, ala so ayeke duti na tere ti 
mo lakue ti ma atënë ti ndara ti mo so! 

8Singila na KOTA GBIA, Nzapa ti mo so asara nzoni be na mo si lo soro mo titene 
mo le-gbia na iri ti lo na ndö ti Israel! Nzapa ti mo aye azo ti Israel, lo ye si ala 
ngba kpu na kpu, nilaa lo zia mo gbia na ndö ti ala titene mo fâ ngbanga 
mbirimbiri si mo sara ye na lege ti ndia.” 

9Na pekoni, gbia-wali ni amu na gbia Salomon kilo ti lôro saki ota na ngbangbo 
oku, ayombo gbani gbani nga na atêne ti ngangu ngere. Yombo so gbia-wali ti 
Saba amu na gbia Salomon, zo ade ti baa mara ni laoko pepe. 

10Azo ti kua ti Hiram na ala ti Salomon so lani amu lôro na kodro ti Ofir si aga na 
ni, ala ga nga na keke ti santal na atêne ti ngangu ngere. 

11Gbia amu keke ti santal ni, lo leke na sese ti ya ti kota da ti KOTA GBIA na ti 
yangbo ti lo pendere pendere. Lo mu nga keke ni, lo sara na aye ti mozoko, akete 
kundi na akota kundi ndali ti azo ti hengo bia. Zo ade ti baa mara ti ye so kozoni 
pepe na sese ti Juda. 

12Ti gbia Salomon, lo mu na gbia-wali ti Saba aye so kue be ti lo aye nga na aye 
so kue lo hunda. Aye ni akiri ahon ye so lo ga na ni na gbia. Na pekoni, gbia-wali 
na azo ti yangbo ti lo akiri na kodro ti ala. 

Amosoro ti Salomon 
(1 Agbia 10.14-29) 

13Nengo ti lôro so gbia Salomon ayeke wara na ya ti ngu oko oko ayeke kilo saki 
baleuse. 

14Na ndö ni, lo yeke wara nga nginza ti lapo so azo ayeke futa na ndö ti akungba 
so ayeke londo na kodro wande nga na ndö ti akungba ti dengo buze. Agbia ti 
Arabii kue na agovoronere ti kodro ni ayeke ga nga na lo lôro na wen ti nginza. 

15Gbia Salomon asara akota vala ngbangbo use na lôro so a pika tere ni pikango. 
Ti sara vala oko, a mu kilo omene ti lôro so a pika tere ni pikango. 

16 Lo sara nga akete vala ngbangbo ota na lôro so a pika tere ni pikango; ti sara 
vala oko, a mu kilo ota ti wen. Gbia azia avala ni na ya ti da so a iri ni “Gbako-ti-
Liban”. 

17Gbia asara mbeni kota mbata ti gbia na pembe ti doli, a zia lôro ti nzoni ni na 
tere ni. 

18Titene zo ako na ndö ti mbata ni, lo yeke bi gere ti lo na ndö ti eskalie oko na 
oko ngbii omene. Agere ti mbata ni ayeke na lôro; a pika agere ni na tere ti mbata 
ni. Ndo ti ziango maboko daa ayeke mbage na mbage; a sara alimo use ti 
abamara so aluti na nduzu na tere ti ndo ti ziango maboko ni, oko na mbage, oko 
na mbage. 

19A sara nga alimo baleoko na use ti abamara so aluti na ndö ti eskalie, na ndo 
so a yeke bi gere daa ti ko na ndö ti mbata ni so: limo omene ti abamara ayeke 
na mbage ti maboko ti koli, omene na mbage ti maboko ti wali. Zo ade ti sara 
mara ti ye tongaso laoko pepe na ya ti mbeni kodro-gbia. 

20Akopo ti gbia Salomon kue ayeke na lôro; asembe so kue ayeke na ya ti da so a 
iri ni “Gbako-ti-Liban” ayeke na lôro ti nzoni ni. Mbeni ye oko so a sara ni na wen 
ti nginza ayeke daa pepe. Na ngoi ti gbia Salomon, azo abaa wen ti nginza 
tongana senge ye na le ti ala. 

21Biani, gbia ayeke na amangboko so ayeke gue na Tarsis; azo ti gbia Hiram laa 
ayeke kpe na ni. Lakue na peko ti ngu ota ota, amangboko ti Tarsis ayeke yo gba 
ti lôro, wen ti nginza, pembe ti doli, amakako nga na apendere ndeke ti ga na ni. 

22Gbia Salomon ahon agbia ti sese kue na mosoro nga na ndara. 

23Agbia ti sese kue ayeke gi lege ti baa Salomon titene ala ma tënë ti ndara so 
Nzapa azia na be ti lo. 

24Na ngu oko oko, zo oko oko ayeke ga na mbeni nzoni ye ti mu na lo: aye so a 
sara na wen ti nginza nga na lôro; abongo, aye ti bira, ayombo, ambarata 
na apâkârâ. 

25 Salomon ayeke lani na ando ti batango ambarata na apusu ti mbarata saki 
osio; lo yeke nga na azo ti kpengo na ambarata saki baleoko na use. Lo bata 
ambeni mbarata ni nga na azo ti kpengo na ni na tere ti lo na Jérusalem; lo bata 
ambeni na ya ti agbata so a leke ndali ni. 

26 Salomon ayeke sara komandema na ndö ti agbia kue, ti londo na bale ti Efrate 
asi na kodro ti azo ti Filistii, akiri ague ngbii asi na katikati ti sese ti Ezipte. 

27 Gbia asara si wen ti nginza asi singo na Jérusalem tongana têne; lo sara si keke 
ti sedre asi singo tongana akeke ti sikomor na Kodro-ti-gbeni. 

28 A mu ambarata ndali ti Salomon na Ezipte nga na ya ti akodro nde nde kue si 
a yeke ga na ala. 

Salomon akui 
(1 Agbia 11.41-43) 

29Tanga ti atënë na ndö ti Salomon, na tongo nda ni ngbii asi na ndani, na aye so 
kue lo sara, a su tënë ni na ya ti “Mbeti ti aye so wayanga-Nzapa Natan asara”, 
“Mbeti ti aye so Ahia, zo ti Silo atene na peko ti yanga ti Nzapa” nga na ya ti “Mbeti 
ti aye so zo ti bango nda ti aye Yedo abaa na ya ti mbeni ye tongana bango-li”. 
Ota mbeti ni so ayeke tene tënë na ndö ti Yeroboam, molenge ti Nebat. 

30Salomon ale-gbia ngu baleosio na Jérusalem na ndö ti azo ti Israel kue. 

31Na pekoni Salomon akui, lo hon na peko ti ababâ ti lo si a lu lo na Gbata ti David, 
babâ ti lo. Molenge ti lo Roboam laa aga gbia na peko ti lo. 

2 Mbai 10 

MBAI TI AGBIA TI JUDA 
10–36 

Bongbi ti azo ti Sishem 
(1 Agbia 12.1-15) 

1Roboam ague na Sishem, ngbanga ti so kâ laa azo ti Israel kue aga ti zia lo gbia. 

2Me Yeroboam, molenge ti Nebat ama tënë ni na ndembe so lo yeke na Ezipte. 
Lo gue lani kâ, ngbanga ti so lo kpe gbia Salomon. So lo ma a tene, azo ti Israel 
abongbi na Sishem, lo londo na Ezipte lo ga. 

3A tokua azo ti iri lo. Tongaso lo na azo ti Israel kue aga si ala tene na Roboam: 

4“Lani babâ ti mo asara e tongana angbaa. Fadeso, mo zi mbage ti nengo kungba 
ni na ndö ti go ti e, tongaso fade e yeke sara kua na gbe ti mo.” – 

5Roboam akiri tënë na ala, atene: “Ala kiri aga abaa mbi na peko ti lango ota.” 
Tongaso azo ni ague. 

6Gbia Roboam ahunda wango na akangba so asara lani kua na babâ ti lo 
Salomon, na ngoi so Salomon angba na fini. Lo hunda ala, lo tene: “Ti ala, wango 
ti nyen laa ala lingbi ti mu na mbi titene mbi kiri tënë na azo so?” 

7Akangba ni atene na lo: “Tongana mo sara nzoni na azo so, tongana mo sara na 
ala ye so ala hunda, tongana mo tene nzoni tënë na ala, fade ala yeke sara kua na 
gbe ti mo lakue.” 

8Me Roboam abaa wango so akangba ni amu na lo so tongana mbumbuse ye. Lo 
gue, lo hunda wango na amaseka so lo na ala akono legeoko si ala yeke sara kua 
na gbe ti lo. 

9Lo tene na ala: “Azo so ahunda na mbi ti zi mbage ti nengo kungba so babâ ti 
mbi azia lani na ndö ti go ti ala. Ti ala, wango ti nyen laa ala lingbi ti mu na mbi 
titene mbi kiri tënë na azo so?” 

10 Amaseka so lo na ala akono legeoko so atene na lo: “Azo so atene, babâ ti mo 
azia nengo kungba na ndö ti go ti ala si ala hunda na mo ti zi mbage ni na ndö ti 
ala so, tënë so mo yeke tene na ala ayeke so: ‘Kete li ti maboko ti mbi so akono 
ahon ngbonda ti babâ ti mbi. 

11Babâ ti mbi azia lani nengo kungba na ndö ti go ti ala. Ti mbi, fade mbi yeke zia 
na ndö ti go ti ala kungba so akiri ane ahon ndoni. Babâ ti mbi apika ala lani na 
zaza. Ti mbi, fade mbi yeke pika ala na fimbo so wen ayeke na yanga ni.’ ” 

12Na peko ti lango ota ni, Yeroboam na azo ni kue aga awara Roboam, tongana ti 
so gbia atene na ala, atene: “Ala kiri aga abaa mbi na peko ti lango ota.” 

13Gbia Roboam abaa wango so akangba amu na lo tongana mbumbuse ye; lo kiri 
tënë na ala sioni sioni. 

14Lo kiri tënë na azo ni alingbi na wango so amaseka amu na lo, lo tene: “Fade 
mbi yeke kiri ti zia nengo kungba na ndö ti go ti ala. Mbi wani, mbi yeke zia na 
ndö ti go ti ala kungba so akiri ane ahon ndoni. Babâ ti mbi apika ala lani na zaza. 
Ti mbi, fade mbi yeke pika ala na fimbo so wen ayeke na yanga ni.” 

15 Tongaso, gbia ama tënë ti azo ni pepe. Nzapa asara ye ni tongaso titene ye ni 
asi alingbi na tënë so KOTA GBIA atene na Yeroboam, molenge ti Nebat na lege 
ti wayanga-Nzapa Ahia, zo ti kodro ti Silo. 

Ya ti kodro-gbia ni akangbi. Roboam, gbia ti Juda 
(1 Agbia 12.16-25) 

16 So azo ti Israel kue abaa atene, gbia ama tënë ti ala pepe, ala kiri tënë na gbia, 
atene: “Nyen laa ayeke na popo ti e na David, nyen? Nyen laa abongbi e na 
molenge ti Yese, nyen? Azo ti Israel, zo oko oko akiri na da ti lo! Ti mo, hale ti 
David, fadeso, mo baa ndo na ndö ti da ti mo!” Na pekoni, azo ti Israel kue akiri 
na da ti ala. 

17Roboam angba ti le-gbia gi na ndö ti azo ti Israel so ayeke lango na ya ti agbata 
ti sese ti Juda. 

18 Tongaso gbia Roboam atokua Hadoram, makonzi ti azo ti sarango kua ti 
ngangu na mbage ti azo ti Israel ti Banga; me azo ni abo lo na têne si lo kui. Gbia 
Roboam awara pasa ti ko hio na ndö ti pusu ti mbarata ti lo, lo kpe, lo gue na 
Jérusalem. 

19Lege so azo ti Israel ti Banga ake ti duti na gbe ti komandema ti azo ti sewa ti 
David ngbii asi laso laa. 

2 Mbai 11 

1Gi so Roboam asi na Jérusalem awe, lo bongbi anganga turugu saki ngbangbo 
oko na balemiombe ti Juda na ti Benjamin titene ala gue, atiri bira na azo ti Israel 
ti Banga, tongaso si kodro ni akiri na gbe ti komandema ti lo. 

2Me tënë ti KOTA GBIA asi na wayanga-Nzapa Shemaya, atene: 

3“Tene na Roboam, molenge ti Salomon, gbia ti Juda nga na azo ti Israel so kue 
ayeke na sese ti Juda, na ala so ayeke na sese ti Benjamin, mo tene: 

4Tënë so KOTA GBIA atene ayeke so: ‘Ala gue, atiri bira na a-ita ti ala pepe! Ayeke 
nzoni zo oko oko akiri na ndo ti lo. Biani, mbi laa mbi yeda si ye so asi.’ ” Azo ni 
ama yanga ti KOTA GBIA, ala kiri na ndo ti ala si ala zia ti gue ti tiri bira na 
Yeroboam. 

Roboam asara angangu gbagba na tere ti agbata nde nde 

5Roboam aduti na Jérusalem si lo sara angangu gbagba na tere ti agbata so ayeke 
na Juda: 

6Betlehem, Etam, Tekoa, 

7Bet-Sur, Soko, Adulam, 

8Gat, Maresha, Zif, 

9Adoraim, Lakish, Azeka, 

10Sora, Ayalon na Hebron. Agbata so a sara ngangu gbagba na tere ni so ayeke 
na sese ti Juda na ti Benjamin. 

11Roboam aleke angangu gbagba ti tere ti agbata ni; lo zia agovoronere na ndö 
ni si lo bata kobe, mafuta nga na vin na ya ni. 

12Na ya ti agbata oko oko so kue, avala na alikongo ayeke daa. Ndali ti so lo sara 
si agbata so aga angangu gbata, sese ti Juda na ti Benjamin angba na gbe ti 
komandema ti lo. 

Awayango-sandaga na azo ti mara ti Lévi akiri na peko ti Roboam 

13Awayango-sandaga na azo ti mara ti Lévi so ayeke na sese ti Israel kue akiri na 
peko ti Roboam. 

14Azo ti mara ti Lévi azia sese ti ala so ayeke na tere ti agbata ni nga na ambeni 
ye ti ala, ala gue na Juda nga na Jérusalem, ngbanga ti so Yeroboam na amolenge 
ti lo akanga lege na ala ti sara kua ti ala ti wayango-sandaga na KOTA GBIA. 

15Yeroboam wani asoro awayango-sandaga ti lo titene ala sara kua na ando so 
azo aleke na ndö ti ahoto ti voro anzapa daa, anzapa so akpa akoli-ngasa wala 
akete bagara. 

16Azo ti amara kue ti Israel, ala so azia be ti ala ti gi KOTA GBIA, Nzapa ti Israel, 
ala mu peko ti azo ti mara ti Lévi ti gue na Jérusalem titene ala mu asandaga na 
KOTA GBIA, Nzapa ti akotara ti ala. 

17Tongaso ala sara si kodro-gbia ti Juda awara ngangu; na ya ti ngu ota, ala sara 
si komandema ti Roboam, molenge ti Salomon akpengba, ngbanga ti so na ya ti 
ngu ota ni, azo ti Israel asara ye tongana ti so ala sara na ngoi ti David na ti 
Salomon. 

Azo ti sewa ti Roboam 

18Roboam amu Mahalat ti ga wali ti lo. Mahalat ayeke molenge ti Yerimot; 
Yerimot ayeke molenge ti David; mama ti Mahalat ayeke Abihail, molenge ti 
Eliab; Eliab ayeke molenge ti Yese. 

19Mahalat adu na Roboam amolenge ota: Yeush, Shemaria na Zaham. 

20Na peko ti Mahalat, Roboam amu Maaka, molenge ti Abishalom ti ga wali ti lo. 
Maaka adu na lo amolenge osio: Abia, Atai, Ziza na Shelomit. 

21Roboam aye Maaka, molenge ti Abishalom, ahon tanga ti awali ti lo kue. Awali 
ti Roboam so lo ne ala mingi ayeke baleoko na miombe, awali so lo ne ala mingi 
pepe ayeke baleomene. Lo du amolenge-koli baleuse na miombe, amolenge-wali 
baleomene. 

22Roboam amu Abia, molenge ti Maaka, ti duti na kozo ndo na ya ti sewa ni, 
ngbanga ti so lo ye ti sara si Abia aga gbia. 

23Le ti Roboam ahan; nilaa lo kangbi tanga ti amolenge ti lo ti koli kue na ya ti 
asese ti Juda na ti Benjamin. Lo kangbi nga ala na ya ti agbata so ngangu gbagba 
ayeke na tere ni; lo mu na ala gba ti kobe, lo sara veke ti gba ti awali na ala. 

2 Mbai 12 

Shishak, gbia ti Ezipte ali na bira na kodro ti Juda 
(1 Agbia 14.25-28) 

1So Roboam asara si lengo-gbia ti lo akpengba si lo ga ngangu awe, lo do Ndia 
ti KOTA GBIA, lo zia; azo ti Israel kue asara nga tongana lo. 

2Na ngu oku ni so Roboam ayeke gbia, Shishak, gbia ti Ezipte aga ti tiri bira na 
Jérusalem, ngbanga ti so azo ti Israel asara ye so ayeke sioni mingi ti ke KOTA 
GBIA. 

3Shishak aga na apusu ti bira 1 200 na azo ti kpengo na mbarata 60 000; gba ti 
aturugu so alondo na Ezipte amu peko ti lo, ala ti kodro ti Libii, ala ti Suki na ala 
ti Etiopii. 

4Lo mu agbata so a sara ngangu gbagba na tere ni si ayeke na sese ti Juda; lo gue 
ngbii lo si na Jérusalem. 

5Wayanga-Nzapa Shemaya aga abaa Roboam nga na amakonzi ti Juda so abongbi 
na Jérusalem na ndembe so Shishak aga nduru ti si. Lo tene na ala: “Tënë so 
KOTA GBIA atene ayeke so: ‘Ala ke mbi awe! Mbi nga, mbi ke ala si mbi zia ala 
na maboko ti Shishak.’ ” 

6Amakonzi ti azo ti Israel na gbia asara tere ti ala kete si ala tene: “KOTA GBIA 
ayeke mbirimbiri!” 

7So KOTA GBIA abaa atene, ala sara tere ti ala kete, tënë ti KOTA GBIA asi na 
Shemaya, atene: “Ndali ti so ala sara tere ti ala kete, fade mbi yeke fâ ala ti hunzi 
ala pepe; me fafadeso, mbi yeke sara titene ala soo kuâ. Ngonzo ti mbi ayeke tuku 
pepe na ndö ti Jérusalem na lege ti Shishak. 

8Me fade azo ni ayeke duti na gbe ti Shishak si ala yeke hinga popo ti sarango 
kua na mbi na sarango kua na agbia ti sese.” 

9 Shishak, gbia ti Ezipte aga atiri bira na Jérusalem. Lo mu amosoro so a bata na 
ya ti kubu ti da ti KOTA GBIA nga na amosoro so ayeke na ya ti yangbo ti gbia, lo 
hon na ni; lo mu aye kue kue kue, ataa avala ti lôro so Salomon amu yanga si a 
sara ni ando so. 

10Gbia Roboam asara avala na bengba wen, lo mu ni na amakonzi ti aturugu so 
ayeke bata yanga ti yangbo ti gbia. 

11Lakue tongana gbia ayeke gue na ya ti kota da ti KOTA GBIA, aturugu ti batango 
gbia ayeke ga si ayeke yo avala ni; na pekoni, ala yeke kiri na ni na da ti aturugu 
ti batango gbia. 

12Ndali ti so Roboam asara tere ti lo kete, KOTA GBIA azia ti sara ngonzo na tere 
ti lo si a fâ azo ni kue kue kue pepe. Na ndö ni kue, ambeni nzoni ye ayeke na 
sese ti Juda. 

Lengo-gbia ti Roboam asi na ndani 
(1 Agbia 14.21-24,29-31) 

13Gbia Roboam asara si lengo-gbia ti lo akpengba na Jérusalem. Lo yeke na ngu 
baleosio na oko si lo ga gbia; lo le-gbia ngu baleoko na mbarambara na 
Jérusalem, gbata so KOTA GBIA asoro na popo ti amara kue ti Israel titene iri ti 
lo aduti na ndö ni. Iri ti mama ti lo ayeke Naama, zo ti mara ti Amon. 

14Roboam asara sioni, ngbanga ti so lo mu be ti lo kue pepe ti gi KOTA GBIA. 

15Aye so Roboam asara, na tongo ndani ngbii asi na ndani, a su tënë ni na 
molongo ni, na molongo ni na ya ti “Mbeti ti aye so wayanga-Nzapa Shemaya na 
Ido, zo ti bango nda ti aye asara”. Bira angba lakue na popo ti Roboam na 
Yeroboam. 

16Roboam akui, lo hon na peko ti ababâ ti lo; a lu lo na Gbata ti David. Molenge ti 
lo Abia aga gbia na peko ti lo. 

2 Mbai 13 

Lengo-gbia ti Abia 
(1 Agbia 15.1-8) 

1Na ngu baleoko na miombe ni so Yeroboam ayeke gbia ti Israel, Abia aga gbia ti 
Juda. 

2Lo le-gbia ngu ota na Jérusalem. Iri ti mama ti lo ayeke Mikaya, molenge ti Uriel, 
zo ti gbata ti Gibea. Bira ayeke na popo ti Abia na Yeroboam. 

3Abia amu akpengba turugu 400 000 titene lo tiri bira na Yeroboam. Yeroboam 
aleke akpengba turugu 800 000 so ala hinga ti tiri bira nzoni titene lo tiri bira na 
Abia. 

4Abia aluti na ndö ti hoto ti Semaraim, na sese ti Efraim, ndo so ahoto ayeke daa; 
lo dekongo, lo tene: “Yeroboam na azo ti Israel kue, ala ma mbi si! 

5Ala hinga pepe atene, KOTA GBIA, Nzapa ti Israel amu ando David na ahale ti lo 
titene ala le-gbia na ndö ti Israel kpu na kpu? Mbuki so KOTA GBIA asara na ala 
ayeke mbuki ti ingo! 

6Me Yeroboam, molenge ti Nebat, zo ti kua ti Salomon, molenge ti David alondo 
si lo tomboka na tere ti wa ti lo. 

7Agodobe na azo ti kirikiri abongbi na tere ti Yeroboam si ala hon ndö ti Roboam, 
molenge ti Salomon. Roboam angba lani maseka si lo de ti kpengba pepe, nilaa 
lo lingbi ti gbu le ni na ala pepe. 

8 Fadeso, ala ye ti londo ti ke kodro-gbia so KOTA GBIA amu na ahale ti David. 
Yeroboam, mo na azo ti mo, ala yeke gbani gbani si na popo ti ala, ala yeke na 
abagara ti lôro so Yeroboam asara titene aga anzapa ti ala. 

9Ala tumba taa awayango-sandaga ti KOTA GBIA, ahale ti Aaron nga na azo ti 
mara ti Lévi si ala soro awayango-sandaga ti ala wani tongana ti so azo ti ambeni 
kodro asara! Zo so aga na koli-bagara oko na akoli-taba mbarambara, ala yeke 
soro lo tongana wayango-sandaga titene lo sara kua na anzapa so ayeke taa 
Nzapa pepe. 



872 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

10Ti e, KOTA GBIA laa ayeke Nzapa ti e; e zia lo pepe. Awayango-sandaga so 
ayeke sara kua na KOTA GBIA ayeke ahale ti Aaron si azo ti mara ti Lévi ayeke 
sara kua ti ala. 

11 Lakue na ndaperere nga na lakui, ala yeke ya na KOTA GBIA asandaga so a 
yeke gbi ni kue na wâ, ala yeke zö na lo dukani so fion ni anzere na lo, ala yeke 
zia mapa so a mu na Nzapa na ndö ti meza so ayeke nzoni si lakue na lakui, ala 
yeke za wâ na ya ti alamba so ayeke na ndö ti gere so a sara na lôro. Ti e, e yeke 
sara kua na KOTA GBIA, Nzapa ti e. Me ti ala, ala zia lo awe. 

12 Fadeso, Nzapa wani ayeke makonzi ti e; awayango-sandaga ti lo ayeke na e, 
ala yeke na li ti e, ala yeke na atatalita ti huru ni si e yeke dekongo ti bira na li ti 
ala, azo ti Israel. Ala tiri bira na KOTA GBIA, Nzapa ti akotara ti ala pepe, ngbanga 
ti so ala lingbi ti so benda pepe.” 

13Na ngoi ni so, Yeroboam atokua ambeni turugu ti luti na hondengo ni na mbage 
ti peko ti azo ti Juda; azo ti Israel ayeke na dawa ti ala si ambeni turugu ti 
Yeroboam aluti na hondengo ni na mbage ti peko ti azo ti Juda ni. 

14Azo ti Juda abaa ndo na peko, ala baa so, fade ala yeke tiri bira na aturugu so 
ambeni ayeke na dawa ti ala si ambeni ayeke na peko ti ala. Azo ti Juda adekongo 
na KOTA GBIA si awayango-sandaga ahuru tatalita. 

15Aturugu ti Juda adekongo ti bira. Gi na ndembe so ala dekongo, Nzapa akinda 
Yeroboam na azo ti Israel kue na dawa ti Abia nga na azo ti Juda. 

16Azo ti Israel akpe na dawa ti azo ti Juda si Nzapa azia azo ti Israel na maboko 
ti azo ti Juda ni. 

17Abia na aturugu ti lo afâ azo ti Israel gbani gbani: akpengba turugu ti Israel 500 
000 akui. 

18Na lango ni so, azo ti Israel aga taa buba si azo ti Juda aso benda, ngbanga ti so 
ala luti na ndö ti KOTA GBIA, Nzapa ti akotara ti ala. 

19Abia atumba peko ti Yeroboam; lo mu agbata tongana: Betel, Yeshana na Efron 
nga na ambeni kodro so ayeke na tere ni. 

20Na ngoi so Abia ayeke gbia, Yeroboam akiri awara ngangu oko pepe. Na ndani, 
KOTA GBIA apika lo si lo kui. 

21Me Abia awara ti lo ngangu mingi. Lo mu awali baleoko na osio si lo du 
amolenge-koli baleuse na use nga na amolenge-wali baleoko na omene. 

22Tanga ti atënë na ndö ti Abia, aye so lo sara na atënë so lo tene, a su tënë ni kue 
na ya ti “Mbeti ti dango be ti wayanga-Nzapa Ido”. 

23Abia akui, lo hon na peko ti ababâ ti lo; a lu lo na Gbata ti David. Molenge ti lo 
Asa aga gbia na peko ti lo. 

Ngoi so Asa ato nda ti le-gbia 

(1 Agbia 15.9-11) 

Na ngoi so Asa ayeke le-gbia, kodro aduti kpoo na ya ti ngu baleoko. 

2 Mbai 14 

1Asa asara ye so ayeke nzoni na ye so ayeke mbirimbiri na le ti KOTA GBIA, 
Nzapa ti lo. 

2Lo zi agbalaka ti anzapa ti awande nga na ando so azo aleke na ndö ti ahoto si 
ala yeke voro anzapa nde daa; lo kungbi na sese angbongboro têne so azo aleke 
si aluti na nduzu, lo fâ ya ti akeke so ala leke si aluti na nduzu ndali ti nzapa-
wali Ashera. 

3Lo mu yanga na azo ti Juda ti gi KOTA GBIA, Nzapa ti akotara ti ala, ti sara ye 
alingbi na ndia ti lo nga na atënë ti ndia ti lo. 

4Lo zi ando so azo aleke na ndö ti ahoto si ala yeke voro anzapa nde daa na ya ti 
gbata kue ti Juda, lo zi nga agbalaka so azo ayeke zö dukani na ndö ni. Nilaa na 
ngoi ti lengo-gbia ti lo, kodro aduti kpoo. 

5Kodro ni aduti kpoo si azo aga ti tiri bira na lo na ya ti angu ni so pepe, ngbanga 
ti so KOTA GBIA wani amu na lo siriri. Tongaso lo wara lege ti sara angangu 
gbagba na tere ti agbata ti Juda. 

6Lo tene na azo ti Juda: “E sara angangu gbagba na tere ti agbata so, e sara 
agbagba na tere ni, e sara akota da so ayo na nduzu, e zia angbongboro wen na 
yanga ni ti kanga na ni; e sara ni na ndembe so kodro ni ade ti e so. Biani, e gi 
KOTA GBIA, Nzapa ti e; nilaa lo sara si e duti kpoo mbage na mbage kue so.” 
Tongaso ala sara agbata si aye ti ala aga nzoni. 

7Asa ayeke na aturugu 300 000 so ala yeke azo ti mara ti Juda; ala laa ayeke yo 
kota vala nga na likongo. Lo yeke nga na aturugu 280 000 so ayeke azo ti mara ti 
Benjamin; ala laa ayeke yo kete vala si ala yeke pika akokora. Ala kue ayeke 
angangu zo ti bira. 

8Zera, zo ti Etiopii, aga na aturugu kutu oko nga na apusu ti bira 300 ti tiri bira 
na ala. Zera ague ngbii asi na Maresha. 

9Asa ague ti wara lo si lo na aturugu ti lo aleke tere ti ala ti tiri bira na popo-hoto 
ti Sefata, nduru na Maresha. 

10Asa adekongo na KOTA GBIA, Nzapa ti lo, lo tene: “KOTA GBIA, mo lingbi ti mu 
maboko na zo so ayeke na ngangu pepe nga na zo so ayeke na ngangu. KOTA 
GBIA, Nzapa ti e, ga, mo mu maboko na e maa! Biani, e luti na ndö ti mo. Na iri ti 
mo laa e ga ti tiri bira na gba ti aturugu so. KOTA GBIA, Nzapa ti e, sara si mbeni 
zo ahon ndö ti mo pepe.” 

11KOTA GBIA akinda azo ti Etiopii na dawa ti Asa nga na dawa ti aturugu ti Juda; 
aturugu ti Etiopii akpe. 

12Asa na aturugu ti lo atumba peko ti ala ngbii asi na Gerar. Aturugu ti Etiopii 
akui gbani gbani, mbeni zo oko ti ala angba na fini pepe, ngbanga ti so KOTA 
GBIA na aturugu ti lo anika ala. Azo ti Juda agbu gba ti aye na peko ti bira ague 
na ni. 

13Azo ti Juda amu na lege ti bira agbata so kue ayeke na tere ti Gerar, ngbanga ti 
so mbeto ti KOTA GBIA asara azo ti agbata ni. Azo ti Juda agbu aye ti ya ti agbata 
ni, ngbanga ti so mosoro mingi ayeke kâ. 

14Ala li nga na bira na ndo ti lango ti azo ti batango anyama si ala gbu ataba na 
angasa gbani gbani nga na azambala. Na pekoni, ala kiri na Jérusalem. 

2 Mbai 15 

Asa ato nda ti leke aye ti Nzapa na fini ni 
(1 Agbia 15.12-15) 

1Yingo ti Nzapa aga na ndö ti Azaria, molenge ti Oded. 

2Lo gue, lo wara Asa si lo tene na lo: “Gbia Asa, mo na azo ti Juda nga na azo ti 
Benjamin kue, ala ma mbi si! KOTA GBIA ayeke na ala, tongana ala yeke na lo. 
Tongana ala gi lo, fade lo yeke zi lege na ala ti wara lo; me tongana ala zia lo, fade 
lo nga lo yeke zia ala. 

3Aninga mingi so azo ti Israel ayeke na taa Nzapa pepe, ala yeke na wayango-
sandaga pepe ti fa ye na ala, Ndia ayeke daa pepe. 

4Me lani, na ya ti ye ti ngangu so ala yeke daa, ala kiri na mbage ti KOTA GBIA, 
Nzapa ti Israel; ala kiri agi lo si lo zia lege na ala titene ala wara lo. 

5Na ngoi ni so, zo alingbi ti fono na siriri pepe, ngbanga ti so kota wusuwusu 
ayeke na popo ti azo ti kodro kue. 

6Mara ayeke tiri na mbeni mara, gbata ayeke tiri na mbeni gbata, ngbanga ti so 
Nzapa ayingi ala na lege ti aye ti ngangu nde nde. 

7Me ti ala fadeso, azo ti Israel, ala gbu ngangu, be ti ala awoko pepe. Fade ala 
yeke wara futa ti kua ti ala.” 

8So Asa ama atënë so nga na tënë so wayanga-Nzapa Oded atene na peko ti yanga 
ti Nzapa, lo wara ngangu si lo zi ayanda so ayeke na sese ti Juda na ti Benjamin; 
lo zi nga ayanda so ayeke na ya ti agbata so lo mu na bira si ayeke na sese ti 
Efraim, ndo so ahoto ayeke daa. Na pekoni, lo leke gbalaka ti KOTA GBIA so 
ayeke na dawa ti kubu so azo ayeke hon daa ti li na ya ti kota da ti Nzapa. 

9Mingi ti azo ti mara ti Efraim, ti Manase na ti Siméon akiri na peko ti Asa si ala 
duti na kodro ti lo. Ala baa so KOTA GBIA Nzapa ti lo ayeke na lo. Tongaso lo 
bongbi ala, ala na azo ti Juda na ti Benjamin kue. 

10Ala bongbi na Jérusalem na ya ti ota nze ni, na ngu baleoko na oku ni so Asa 
ayeke le-gbia. 

11Na lango ni so, anyama so ala gbu na peko ti bira si ala gue na ni, ala mu 
na sandaga na KOTA GBIA: abagara ngbangbo mbarambara, ataba na angasa 
saki mbarambara. 

12Ala deba yanga ti ala na lege ti mbuki ti gi KOTA GBIA, Nzapa ti akotara ti ala 
na be ti ala kue, na yingo ti ala kue. 

13Zo so agi KOTA GBIA, Nzapa ti Israel pepe, fade a yeke fâ lo, ataa kete zo wala 
kota zo, ataa koli wala wali. 

14Ala deba yanga ti ala na KOTA GBIA na dekongo na ngia, ala huru atatalita na 
adidi. 

15Tere ti azo ti Juda kue anzere ndali ti deba ti yanga ti ala so ala de so, ngbanga 
ti so ala sara ni na be ti ala kue. Azo kue azia be ti ala ti gi KOTA GBIA; nilaa lo 
zia lege na ala ti wara lo. Lo mu na ala siriri mbage na mbage kue. 

16 Ataa mama ti lo Maaka, lo zi iri ti “Gbia-wali” so ayeke ndö ti lo, ngbanga ti so 
mama ti lo ni asara mbeni sioni yanda ndali ti nzapa-wali Ashera. Asa amu yanga 
titene a kungbi yanda ni so na sese, a fâ ya ni nduru nduru si a gbi ni na ndo so 
ayeke na popo-hoto ti Sedron. 

17Me ando so azo aleke na ndö ti ahoto ti voro anzapa nde daa, Asa azi ni na sese 
ti Israel pepe, ataa so be ti lo ayeke use use pepe na lango so kue lo ngba na fini. 

18Aye so babâ ti lo amu na Nzapa nga na aye so lo wani, lo mu na Nzapa, lo mu 
ni lo ga na ni na ya ti kota da ti Nzapa; aye ni ayeke so: wen ti nginza, lôro na 
ambeni kungba nde nde. 

19 Ti gue ngbii ti si na ngu baleota na oku ni so kue Asa ale-gbia so, bira ayeke na 
ya ti kodro pepe. 

2 Mbai 16 

Asa atiri bira na Basha, gbia ti Israel 
(1 Agbia 15.16-22) 

1Na ngu baleota na omene ni so Asa ale-gbia, Basha, gbia ti Israel aga ti tiri bira 
na azo ti Juda. Lo sara ngangu gbagba na tere ti gbata ti Rama ti kanga lege na 
Asa, gbia ti Juda titene lo na azo ti lo ali wala asigigi pepe. 

2Tongaso Asa amu awen ti nginza na lôro so a bata na ya ti kubu ti mosoro ti 
kota da ti KOTA GBIA na ti so ayeke na yangbo ti gbia si lo tokua ni na Ben-
Hadad, gbia ti Sirii so ayeke lango na Damas. Lo tene na Ben-Hadad: 

3“Ayeke nzoni mbi na mo, e ga ambuki tongana ti so babâ ti mbi na babâ ti mo 
asara ando so. Baa, wen ti nginza na lôro laa mbi tokua ni na mo so. Gue mo buba 
ya ti mbuki ti mo na Basha, gbia ti Israel, tongaso si lo zia ti tiri bira na mbi.” 

4Ben-Hadad ayeda na tënë ti gbia Asa si lo tokua amakonzi ti aturugu ti lo ti tiri 
bira na agbata ti Israel. Ala mu agbata ti Yon, ti Dan, na ti Abel-Maim nga na 
agbata so kue a yeke bata akobe daa na sese ti Neftali. 

5Gi so Basha ama tënë ni, lo zia lege ti sarango ngangu gbagba na tere ti gbata ti 
Rama. 

6Tongaso gbia Asa amu azo ti kodro ti Juda kue, ala ro atêne na akeke so Basha 
ayeke sara na ngangu gbagba na tere ti gbata ti Rama so, ala gue na ni. Asa amu 
atêne na akeke ni si lo sara na ngangu gbagba na tere ti agbata ti Geba na ti 
Mispa. 

Asa abi wayanga-Nzapa Hanani na da ti kanga 

7Na ngoi ni so, Hanani, zo ti bango nda ti aye aga awara Asa, gbia ti Juda si lo tene 
na lo: “Mo zia be ti mo na KOTA GBIA, Nzapa ti mo pepe; me mo zia be ti mo na 
gbia ti Sirii. Ndani laa aturugu ti gbia ti Sirii akpe na maboko ti mo. 

8Aturugu ti Etiopii na ala ti Libii ayeke lani gbani gbani pepe? Ala yeke na apusu 
ti mbarata na azo ti kpengo na mbarata ni gbani gbani pepe? Me KOTA GBIA azia 
ala na maboko ti mo si mo kinda ala, ngbanga ti so mo zia be ti mo na lo. 

9Biani, le ti KOTA GBIA ayeke baa ndo na ndö ti sese kue titene lo mu maboko na 
azo so azia be ti ala kue na lo. Me ye so mo sara so, mo sara ni tongana zo so li ti 
lo ayeke daa pepe. Ndani laa, ti fadeso, awato ti mo ayeke ga na bira na tere ti 
mo.” 

10Asa asara ngonzo na tere ti zo ti bango nda ti aye si lo mu yanga titene a bi lo 
na da ti kanga, ngbanga ti so be ti Asa aso na tere ti lo ndali ti tënë so lo tene. Gi 
na ndembe ni so, Asa ato nda ti nika ambeni zo ti kodro. 

Lengo-gbia ti Asa asi na ndani 
(1 Agbia 15.23-24) 

11Atënë na ndö ti Asa, na tongo nda ni ngbii asi na ndani, a su ni na ya ti “Mbeti 
ti Agbia ti Juda na ti Israel.” 

12Na ngu baleota na gumbaya ni so Asa ale-gbia, mbeni ngangu kobela ti gere 
asara lo. Ataa na ya ti songo tere ti lo ni, lo gi KOTA GBIA pepe, me lo gue ti baa 
awanganga. 

13Na ya ti ngu baleosio na oko so Asa ale-gbia, lo kui si lo hon na peko ti ababâ ti 
lo. 

14A lu lo na ya ti du ti kuâ so lo mu yanga si a zi ni na Gbata ti David. A zia kuâ ti 
lo na ndö ti mbeni gbogbo so asi singo na ayombo nde nde so awalekengo-
yombo laa aleke ni na kode ti ala. A zö gba ti yombo ndali ti lo. 

2 Mbai 17 

Lengo-gbia ti Yosafat. Lo bata be ti lo na Nzapa 

1Yosafat, molenge ti Asa aga gbia na peko ti babâ ti lo. Lo ga ngangu na kodro ti 
Israel. 

2Lo zia aturugu na ya ti agbata ti Juda so kue a sara angangu gbagba na tere ni. 
Lo zia agovoronere na ya ti agbata ti Juda na ti Efraim so babâ ti lo Asa amu na 
bira. 

3KOTA GBIA ayeke na Yosafat, ngbanga ti so lo mu peko ti akozo sarango ye ti 
kotara ti lo David. Lo gue na peko ti anzapa Baal pepe. 

4Me lo gi KOTA GBIA, Nzapa ti kotara ti lo, lo sara ye alingbi na atënë ti ndia ti 
Nzapa, lo sara ye tongana ti azo ti Israel pepe. 

5KOTA GBIA asara si lengo-gbia ti lo akpengba. Azo ti Juda kue amu akadoo na 
Yosafat; nilaa lo wara mosoro mingi si azo agonda lo mingi. 

6Lo zia be ti lo kue ti sara na KOTA GBIA. Nilaa lo zi na ya ti kodro-gbia ti Juda 
ando so azo aleke na ndö ti ahoto si ala yeke voro anzapa nde daa; lo zi nga akeke 
so azo aleke aluti na nduzu ndali ti nzapa-wali Ashera. 

7Na ngu ota ni so Yosafat ale-gbia, lo tokua ambeni kota zo ti lo ti fa ye na azo ti 
agbata ti Juda. Iri ti akota zo ni ayeke: Ben-Hail, Obadia, Zakarii, Netaneel na 
Mikaya. 

8Ala na azo ti mara ti Lévi so laa ague: Shemaya, Netania, Zebadia, Asael, 
Shemiramot, Jonatan, Adonia, Tobia na Tob-Adonia. Awayango-sandaga 
Elishama na Yoram ayeke nga na tere ti ala. 

9Ala mu mbeti ti Ndia ti KOTA GBIA si ala gue na ni. Ala tambula na ya ti agbata 
ti Juda kue si ala fa ye na azo ti kodro ni. 

Ngangu ti Yosafat 

10Akodro-gbia so kue ayeke na tere ti Juda asara mbeto ti KOTA GBIA si mbeni 
oko atiri bira na Yosafat pepe. 

11Ataa azo ti Filistii kue aga na lo kadoo wala lapo ti wen ti nginza. A-arabu aga 
na lo anyama: akoli-taba 7 700 nga na akoli-ngasa 7 700. 

12Ngangu ti Yosafat ayeke gue guengo na nduzu. Nilaa na sese ti Juda, lo sara 
agbata so angangu gbagba ayeke na tere ni nga na agbata so a yeke bata akobe 
daa. 

13Lo bata aye gbani gbani na ya ti agbata ti Juda; lo zia akpengba turugu ti bira 
na Jérusalem. 

14A kangbi aturugu ni na lege ti sewa ti ala. Ti mara ti Juda, amakonzi so ayeke 
na li ti aturugu saki oko ayeke so: makonzi Adna, lo yeke na li ti akpengba 
aturugu 300 000; 

15na tere ti lo ayeke makonzi Yohanan, lo yeke na li ti aturugu 180 000; 

16na tere ti lo, Amasia, molenge ti Zikri ayeke daa. Na be ti lo wani, lo yeda ti sara 
kua ti turugu na KOTA GBIA; lo yeke na li ti akpengba turugu 200 000. 

17Ti mara ti Benjamin, makonzi ni ayeke Eliada, mbeni kpengba turugu; lo yeke 
na li ti aturugu 200 000; aturugu ni ayeke na akokora nga na avala na maboko ti 
ala; 

18na tere ti Eliada ayeke Yozabad; lo yeke na li ti aturugu 180 000 so aleke tere 
ti ala ti tiri bira. 

19Aturugu so asara kua na gbia laa. Ambeni turugu ni ayeke na ya ti agbata ti 
Juda so a sara angangu gbagba na tere ni; a diko wungo ti ala na ndo so pepe. 

2 Mbai 18 

Yosafat asara songo na Akab, gbia ti Israel 
(1 Agbia 22.1-4) 

1Yosafat awara mosoro mingi si azo agonda lo mingi. Lo ga songo na Akab, gbia 
ti Israel na lege ti wali so lo mu na ya ti sewa ni. 

2Na peko ti ambeni ngu, Yosafat ague na Samarii ti baa Akab. Akab aya gba ti 
ataba na abagara na sandaga ndali ti gango ti Yosafat na azo so ayeke na tere ti 
lo. Na pekoni, Akab ahunda na Yosafat titene lo na lo ague ti tiri bira na gbata ti 
Ramot, na sese ti Galaad. 

3Akab, gbia ti Israel ahunda Yosafat, gbia ti Juda, atene: “Mo ye titene mbi na mo, 
e gue, e mu Ramot, na sese ti Galaad?” Yosafat akiri tënë na lo, atene: “Mbi na 
mo, e yeke gi oko, aturugu ti mo na aturugu ti mbi ayeke gi oko. Fade e yeke gue 
ti tiri bira ni senge.” 

Awayanga-nzapa ti Akab atene tënë ti songo benda 
(1 Agbia 22.5-12) 

4Na pekoni, Yosafat atene na gbia ti Israel: “Ayeke nzoni mo hunda KOTA GBIA 
kozoni si!” 

5Tongaso gbia ti Israel abongbi awayanga-nzapa ngbangbo osio si lo hunda ala, 
lo tene: “Alingbi e gue, e tiri bira na gbata ti Ramot, na sese ti Galaad wala mbi 
zia lege ni?” Ala kiri tënë na lo, atene: “Mo lingbi ti gue senge! Fade Nzapa ayeke 
zia gbata ni na maboko ti mo, gbia.” 

6Me Yosafat ahunda ndo, atene: “Mbeni zo oko ti tenengo peko ti yanga ti KOTA 
GBIA ayeke ge pepe titene e hunda KOTA GBIA na lege ti lo?” 

7Gbia ti Israel akiri tënë na Yosafat, atene: “Mbeni zo oko ayeke daa so e lingbi ti 
hunda KOTA GBIA na lege ti lo; zo ni ayeke Mishe, molenge ti Imla. Me be ti mbi 
ake lo mingi, ngbanga ti so lo yeke tene na mbi peko ti tënë ti yanga ti Nzapa 
nzoni laoko pepe, me lakue gi sioni tënë.” Yosafat atene: “Ayeke nzoni gbia atene 
tënë tongaso pepe!” 

8Tongaso gbia ti Israel airi mbeni kota zo ti yangbo ti lo si atene na lo: “Gue hio, 
mo ga na Mishe, molenge ti Imla.” 

9Gbia ti Israel na Yosafat, gbia ti Juda, ayu bongo ti ala ti gbia si zo oko oko aduti 
na ndö ti mbata ti lo; ala duti na kota le ti kodro so ayeke nduru na yanga ti gbata 
ti Samarii. Awayanga-nzapa kue ayeke sara kua ti ala na dawa ti ala. 

10Na popo ti awayanga-nzapa ni, Sidekia, molenge ti Kenaana ayeke daa; lo mu 
wen, lo leke na adidi si lo tene: “Tënë so KOTA GBIA atene ayeke so: ‘Na adidi so, 
fade mo yeke fâ azo ti Sirii ngbii mo hunzi ala kue.’ ” 

11Awayanga-nzapa kue atene gi oko tënë so; ala tene: “Mo gue, mo tiri bira na 
Ramot, na sese ti Galaad; fade mo yeke so benda! Fade KOTA GBIA ayeke zia 
gbata ni na maboko ti mo.” 

Wayanga-Nzapa Mishe atene tënë ti tingo ti azo ti Israel 
(1 Agbia 22.13-28) 

12Watokua so ague ti iri Mishe so atene na lo: “Baa, awayanga-nzapa kue, tënë ti 
yanga ti ala ague gi oko: ala tene nzoni tënë na gbia. Mo nga, mo sara si tënë ti 
mo ague oko na ti ala: mo tene nzoni tënë na lo!” 

13Mishe akiri tënë, atene: “KOTA GBIA ayeke na fini! Tënë so Nzapa ti mbi ayeke 
tene, gi ni laa mbi yeke tene ande!” 

14Mishe aga na dawa ti gbia si gbia ahunda lo, atene: “Mishe, alingbi e gue, e tiri 
bira na gbata ti Ramot, na sese ti Galaad wala mbi zia lege ni?” Mishe akiri tënë 
na lo, atene: “Ala gue senge! Fade ala yeke so benda! Fade a yeke zia ala na 
maboko ti ala.” 

15Me gbia atene na lo: “Fani oke laa mbi lingbi ti hunda na mo titene mo deba 
yanga ti mo ti tene na mbi gi taa-tënë na iri ti KOTA GBIA?” 

16 Tongaso Mishe atene: “Mbi baa azo ti Israel kue akangbi kirikiri na ndö ti 
ahoto, tongana ataba so zo ti batango ala ayeke daa pepe.” KOTA GBIA atene: 

“Makonzi ti azo so ayeke daa oko pepe. Ayeke nzoni zo oko oko akiri na ndo ti lo 
na siriri.” 

17Gbia ti Israel atene na Yosafat: “Mbi tene fade na mo pepe? Lo yeke tene na mbi 
peko ti tënë ti yanga ti Nzapa nzoni pepe; me lo yeke tene gi sioni tënë.” 

18Mishe akiri atene: “Ala ma tënë so KOTA GBIA atene! Mbi baa KOTA GBIA aduti 
na ndö ti mbata ti lo ti gbia; ala so kue ayeke na yayu aluti, ambeni na mbage ti 
maboko ti lo ti koli, ambeni na mbage ti maboko ti lo ti wali. 

19KOTA GBIA ahunda ndo, atene: ‘Zo wa laa ayeke handa ande Akab, gbia ti Israel 
titene lo gue, lo tiri bira na gbata ti Ramot, na sese ti Galaad si azo afâ lo kâ, zo 
wa?’ Mbeni zo atene ti lo ge nde, mbeni atene ti lo kâ nde. 

20Tongaso, mbeni yingo aga, aluti na dawa ti KOTA GBIA si atene: ‘Mbi laa mbi 
yeke handa ande lo.’ KOTA GBIA atene na lo: ‘Mo yeke sara tongana nyen?’ 

21Yingo ni akiri tënë, atene: ‘Fade mbi yeke gue si mbi yeke ga yingo ti mvene na 
yanga ti awayanga-nzapa kue ti gbia.’ KOTA GBIA atene na lo: ‘So nzoni lege ti 
handango lo laa; gue, mo sara gi tongaso.’ ” 

22Mishe akiri atene: “Fadeso, ye ni asi awe. KOTA GBIA azia yingo ti mvene na 
yanga ti awayanga-nzapa ti mo kue, so ti fa atene, lo wani, lo leke na be ti lo ti 
tokua mbeni kpale na ndö ti mo.” 

23Tongaso Sidekia, molenge ti Kenaana aga nduru na tere ti Mishe, lo pika 
ngbangba ti Mishe si lo tene: “Yingo ti KOTA GBIA asigigi na ya ti mbi na lege wa 
ti gue ti tene tënë na mo so?” 

24Mishe akiri tënë, atene: “Biani, fade mo yeke baa ni na lango so mo yeke londo 
na ya ti mbeni kubu ti hon na ya ti mbeni kubu nde titene mo honde tere ti mo.” 

25Gbia ti Israel amu yanga na azo ti kua ti lo, atene: “Ala gbu Mishe, ala gue na lo 
na Amon, makonzi ti gbata ni nga na Yoash, molenge ti gbia. 

26Ala tene na amakonzi ni, atene: Tënë so gbia atene ayeke so: ‘Ala bi ye so na da 
ti kanga! Ala mu na lo gi kete fuku ti mapa na kete kete ngu ngbii asi na lango so 
mbi yeke kiri na kodro na nzoni tere si.’ ” 

27Mishe akiri tënë na lo, atene: “Tongana mo kiri na nzoni tere biani, andaa KOTA 
GBIA atene tënë na lege ti mbi pepe.” Lo kiri lo tene: “Ala amara kue, ala ma!” 

A fâ gbia Akab na ya ti bira 
(1 Agbia 22.29-40) 

28Gbia ti Israel na Yosafat, gbia ti Juda ague ti tiri bira na gbata ti Ramot, na sese 
ti Galaad. 

29Gbia ti Israel atene na Yosafat: “Mbi yeke yu mbeni bongo nde titene azo 
ahinga mbi pepe si mbi gue na bira ni. Ti mo, mo yu bongo ti mo ti gbia.” Tongaso 

gbia ti Israel ayu mbeni bongo nde titene azo ahinga lo pepe si ala use kue ague 
na bira ni. 

30Andaa gbia ti Sirii amu yanga na amakonzi ti azo ti kpengo na apusu ti mbarata 
ti lo, atene: “Ala ti na ndö ti asenge turugu wala na ndö ti aturugu ti kota kamba 
pepe; me ala ti gi na ndö ti gbia ti Israel.” 

31So amakonzi ti azo ti kpengo na apusu ti mbarata abaa Yosafat, ala tene: “So 
gbia ti Israel laa.” Nilaa ala ngoro lo titene ala ti na ndö ti lo. Me Yosafat 
adekongo. Tongaso KOTA GBIA amu maboko na lo si Nzapa atumba awato ti lo 
na tere ti lo. 

32So amakonzi ti azo ti kpengo na pusu ti mbarata abaa atene, so gbia ti Israel 
laa pepe, ala zia ti tumba peko ti lo. 

33Me mbeni turugu ti Sirii apika le ti kokora ti lo kirikiri tongaso, le ti kokora ni 
ague, akpo gbia ti Israel na ndo so awen ti kazaka ti lo ti bira atengbi tere daa. 
Gbia atene na zo ti kpengo na pusu ti mbarata ti lo, atene: “Mo turne li ti pusu ti 
mbarata ni na peko, mo sigigi na mbi na ya ti bira ni, ngbanga ti so mbi wara ka 
awe.” 

34Na lango ni so bira aza wâ ngangu; nilaa mbeni zo agbu gbia titene lo ngba ti 
luti na nduzu na ya ti pusu ti mbarata ti lo ngbii asi na lakui na dawa ti aturugu 
ti Sirii. Asi na lakui, lo kui. 

2 Mbai 19 

Yosafat azia awafango-ngbanga na sese ti Juda 

1Yosafat, gbia ti Juda akiri na nzoni tere na da ti lo, na Jérusalem. 

2Zo ti bango nda ti aye Yehu, molenge ti Hanani, aga awara gbia Yosafat na lege 
si atene na lo: “Mo mu maboko na sioni zo tongaso ngbanga ti nyen? Azo so be ti 
ala ake KOTA GBIA so, mo ye ala ngbanga ti nyen? Ndali ti ye so mo sara so, KOTA 
GBIA ayeke sara ngonzo na tere ti mo. 

3Me mo sara ambeni nzoni ye: na ya ti kodro ti mo kue, akeke so azo aleke aluti 
na nduzu ndali ti nzapa-wali Ashera, mo gbi ni; mo zia be ti mo kue ti gi Nzapa.” 

4Yosafat angba na Jérusalem. Na pekoni, lo to nda ti tambula na popo ti azo ti lo, 
ti londo na Bersheba ngbii asi na sese ti Efraim, ndo so ahoto ayeke daa. Lo sara 
si azo ni akiri na mbage ti KOTA GBIA, Nzapa ti akotara ti ala. 

5Lo zia awafango-ngbanga na ya ti kodro ni kue, na ya ti agbata oko oko kue ti 
Juda so a sara ngangu gbagba na tere ni. 

6Lo tene na ala: “Ala sara hange na kua so ala yeke sara ande. Ngbanga so ala 
yeke fâ, ala fâ ni ndali ti zo pepe, me ndali ti KOTA GBIA. Na ngoi ti fango ngbanga 
ni, KOTA GBIA ayeke na ala. 

7Fadeso, ala kpe mbeto ti KOTA GBIA; ala sara hange na ye so kue ala yeke sara, 
ngbanga ti so KOTA GBIA, Nzapa ti e aye ye ti kirikiri pepe, lo yeke mu mbage ti 
mbeni zo pepe, lo ye tënë ti petengo goro pepe.” 

8Na Jérusalem nga, Yosafat azia ambeni zo ti mara ti Lévi, ambeni wayango-
sandaga nga na amakonzi ti asewa ti Israel titene ala fâ ngbanga ti azo na iri ti 
KOTA GBIA si ala leke nga atënë so ayeke na popo ti azo ti gbata ni. 

9Lo mu yanga na ala, lo tene: “Fade ala yeke sara kua ni na kpengo mbeto ti KOTA 
GBIA, lakue na legeni nga na be ti ala kue. 

10Tongana a-ita ti ala so ayeke lango na ya ti agbata nde nde aga na mbeni tënë 
na gbe ti ala titene ala fâ ngbanga ni, ataa ayeke tënë ti fango zo, wala tënë ti 
sarango ye so ake ndia, wala tënë ti ye so ake mbela ti Nzapa, wala ye so ake 
kpengba tënë ti Nzapa, wala ye so ake lege ti sarango ye ti azo, ayeke nzoni ala 
fa nda ni na a-ita ti ala, tongaso si a-ita ti ala ni asara sioni ti ke KOTA GBIA pepe 
si ngonzo ti KOTA GBIA ati na ndö ti ala nga na ndö ti a-ita ti ala ni pepe. Tongana 
ala sara tongaso, fade mbeni tënë oko ayeke na li ti ala pepe. 

11Fade kota wayango-sandaga Amaria ayeke duti na li ti ala ndali ti akua kue ti 
KOTA GBIA. Makonzi ti azo ti mara ti Juda, Zebadia, molenge ti Ismael, lo laa lo 
yeke duti na li ti ala ndali ti akua kue ti gbia. Azo ti mara ti Lévi laa ayeke duti na 
tere ti ala ti su aye kue na mbeti. Ala gbu ngangu, ala sara kua! Ayeke nzoni KOTA 
GBIA aduti na zo so ayeke sara nzoni ye.” 

2 Mbai 20 

Azo aga ti tiri bira na kodro-gbia ti Juda. Yosafat asambela 

1Na pekoni, azo ti Moab, azo ti Amon na azo ti mara ti Meun aga ti tiri bira na 
Yosafat. 

2Azo aga atene tënë ni na Yosafat, atene: “Gba ti aturugu ayeke ga ti tiri bira na 
mo. Ala londo kâ na mbage ti kota ngu ti Gba-ti-ingo, so ti tene na sese ti Edom. 
Fadeso ala si na Hasason-Tamar awe, so ti tene na En-Gedi.” 

3Mbeto agbu Yosafat si lo leke na be ti lo ti hunda KOTA GBIA. Lo hunda na azo 
ti Juda kue titene ala ke kobe ti sambela. 

4Azo ti Juda alondo na ya ti agbata kue ti kodro ni, ala bongbi tere ti ala titene ala 
gi KOTA GBIA. 

5Yosafat aluti na ya ti bongbi ti azo ti Juda na ti azo ti Jérusalem, na ndo so abaa 
le na fini gbagba ti kota da ti KOTA GBIA. 

6Lo sambela, lo tene: “KOTA GBIA, Nzapa ti akotara ti e, mo laa mo yeke Nzapa 
na yayu, mo laa mo yeke na komandema na ndö ti akodro-gbia kue ti dunia! Mo 
yeke na ngangu, mo yeke na kota ngangu; zo oko alingbi ti luti na le ti mo pepe. 

7 Mo laa mo yeke Nzapa ti e so mo tumba ando azo ti kodro so na dawa ti azo ti 
Israel, azo ti mo; mo mu kodro ni na ahale ti Abraham so aye mo mingi; mo mu 
kodro ni na ala titene aga ti ala biani biani! 

8Ala sara kodro na ndo so si ala sara kota da na iri ti mo, ala tene: 

9 ‘Tongana mbeni kpale asi na e, wala bira, wala sioni ngbanga, wala sioni kobela 
ti bubango kodro, wala kota nzara si e ga, e luti na dawa ti kota da so – so ti tene 
na dawa ti mo, ngbanga ti so iri ti mo ayeke na ndö ti da ni – na ya ti kota mawa 
ti e, tongana e dekongo na mo, fade mo yeke ma e si mo yeke soo e na kuâ.’ 

10 Fadeso azo ti Amon, ti Moab nga na azo so ayeke lango na sese ti ahoto ti Seir 
ayeke ga ti tiri bira na e. Na ngoi so akotara ti e asigigi ando na sese ti Ezipte, mo 
ke na ala titene ala hon na ya ti akodro ti amara so. Akotara ti e ahon na mbeni 
lege nde si ala fâ azo ni pepe ti hunzi ala. 

11Me laso, ye so ala ye ti futa na e, ayeke ti ga ti tumba e na ndö ti sese so mo mu 
na e! 

12Nzapa ti e, fade mo fâ ngbanga na li ti ala pepe? Na dawa ti gba ti aturugu so 
aga ti tiri bira na e so, e yeke na ngangu oko pepe, e hinga ye so e lingbi ti sara 
oko pepe. Me le ti e kue gi na ndö ti mo.” 

13Azo ti Juda kue aluti na dawa ti KOTA GBIA, ala na awali ti ala na amolenge ti 
ala. 

KOTA GBIA asara si azo ti Juda aso benda 

14Na ya ti bongbi ti azo ni, yingo ti KOTA GBIA aga na ndö ti Yaziel, mbeni zo ti 
mara ti Lévi; lo yeke molenge ti Zakarii, Zakarii ayeke molenge ti Benaya, Benaya 
ayeke molenge ti Yeiel, Yeiel ayeke molenge ti Matania, Matania ayeke 
mbeni hale ti Asaf. 

15Yaziel atene: “Ala azo ti Juda kue, ala na azo ti Jérusalem kue na mo gbia 
Yosafat, ala ma tënë so nzoni. Tënë so KOTA GBIA atene na ala ayeke so: ‘Ala sara 
mbeto pepe, mbeto ti gba ti aturugu so asara ala pepe! Biani, bira ni ayeke ti ala 
pepe, me ti Nzapa. 

16Kekereke, ala zu ague na mbage ti awato ti ala. Awato ti ala ni amu lege so 
ayeke gue na ndö ti hoto ti Akongo si ala yeke ga. Ala yeke wara awato ni na 
yanga ti ngu so abaa le na benyama ti Yeruel. 

17 Tiringo bira ni ayeke ti ala pepe. Ala, azo ti Juda na ti Jérusalem, ala gue kâ, ala 
luti kpoo, ala kue ayeke baa lege so KOTA GBIA ayeke soo ande ala na kuâ. Ala 
sara mbeto pepe, ala zia mbeni ye azia mbeto na be ti ala pepe. Kekereke, ala gue 
na mbage ti awato ni; fade KOTA GBIA ayeke na ala.’ ” 

18Yosafat akuku, akpo li ti lo na sese. Azo ti Jérusalem kue na azo ti Juda akuku 
nga na sese na dawa ti KOTA GBIA ti voro lo. 

19Na pekoni, azo ti mara ti Lévi, ala so ayeke ahale ti Kehat, na ahale ti Kore 
alondo ti gonda KOTA GBIA, Nzapa ti Israel na kota go mingi. 

20Na kota ndaperere, azo kue alondo ti gue na benyama ti Tekoa. Na guengo ti 
ala, Yosafat aluti na nduzu si lo tene na ala: “Azo ti Jérusalem na azo ti Juda, ala 
ma mbi si! Ayeke nzoni ala zia be ti ala na ndö ti KOTA GBIA, Nzapa ti ala si fade 
ala yeke wara ngangu. Ala zia be ti ala na ndö ti azo ti tenengo peko ti yanga ti lo 
si fade ala yeke so benda.” 

21Na pekoni, Yosafat na azo ni ama tere si lo zia azo ti hengo bia ti mu li ti tambula 
ti aturugu; ala yu bongo so a zia nde ndali ti KOTA GBIA si ala yeke he bia ti 
sepela na lo, atene: “Ala sepela KOTA GBIA, ngbanga ti so nzoni be ti lo angba 
kpu na kpu!” 

22Na ndembe so ala to nda ti he bia si ala yeke sepela KOTA GBIA, lo bi wusuwusu 
na popo ti azo so aga ti tiri bira na azo ti Juda: azo ti Amon, ti Moab na azo so 
ayeke lango na sese ti ahoto ti Seir. Ala wani ayeke tiri na popo ti ala. 

23Azo ti Amon na ti Moab alondo ti tiri na azo so ayeke lango na sese ti ahoto ti 
Seir. Ala fâ azo ti sese ni kue, ahunzi ala. Na pekoni, ala fâ tere na popo ti ala. 

24So azo ti Juda asi na ndo so zo alingbi ti luti daa ti baa benyama nzoni, ala baa 
ndo na mbage ti gba ti awato ti ala, ala baa gi akuâ so ayeke lango na sese; mbeni 
zo oko asoo kuâ pepe! 

25Yosafat na azo ti lo aga agbu aye ti awato ti ala. Ala wara gba ti anyama, 
amosoro, abongo nga na apendere ye. Aye so ala gbu na peko ti bira ni ayeke 
mingi, nilaa ala mu lango ota ti gbu na aye ni. Ala lingbi ti gue na ni kue pepe, 
ngbanga ti so aye ni ahon ndoni. 

26Na lango osio ni, ala bongbi tere ti ala na popo-hoto ti Beraka titene ala mu 
singila na KOTA GBIA. Ndani laa azo angba ti iri ndo ni so Beraka ngbii asi laso. 

27Azo ti Juda kue na azo ti Jérusalem alondo ti kiri na Jérusalem na ngia, ngbanga 
ti so KOTA GBIA azia kota ngia na be ti ala na lege so lo kinda awato ti ala. Yosafat 
ayeke na li ti tambula ni. 

28Ala li na Jérusalem na pikango kundi na kete kundi, ala huru tatalita ngbii ala 
si na ni na ya ti kota da ti KOTA GBIA. 

29So azo ti ambeni kodro-gbia nde ama a tene, KOTA GBIA akinda awato ti Israel, 
mbeto ti Nzapa asara ala mingi. 

30Tongaso, kodro-gbia ti Yosafat aduti kpoo, ngbanga ti so Nzapa ti lo amu na lo 
siriri mbage na mbage kue. 

Lengo-gbia ti Yosafat asi na ndani 
(1 Agbia 22.41-51) 

31Yosafat ayeke na ngu baleota na oku si lo ga gbia ti Juda. Lo le-gbia ngu baleuse 
na oku na Jérusalem. Iri ti mama ti lo ayeke Azuba, molenge ti Shili. 

32Yosafat amu peko ti sarango ye ti babâ ti lo Asa, lo zia lege ni pepe; lo sara ye 
so ayeke mbirimbiri na le ti KOTA GBIA. 

33Me ando so azo aleke na ndö ti ahoto si ala yeke voro anzapa nde daa, lo zi ni 
pepe. Nilaa azo azia be ti ala kue pepe na Nzapa ti akotara ti ala. 

34Tanga ti atënë na ndö ti Yosafat, na tongo ndani ngbii asi na ndani, a su ni na 
ya ti “Mbeti ti atënë na ndö ti Yehu, molenge ti Hanani”; mbeti ni ayeke na ya ti 
mbeti ti agbia ti Israel. 

35Na pekoni, Yosafat, gbia ti Juda asara songo na Ahazia, gbia ti Israel. Sarango 
ye ti Ahazia ni ayeke sioni mingi. 

36Ala ma tere ti leke amangboko so alingbi ti gue na Tarsis. Ala leke amangboko 
ni na ndo ti lutingo ti amangboko na Esion-Geber. 

37Me Eliezer, molenge ti Dodava, zo ti kodro ti Maresha, atene na Yosafat peko ti 
yanga ti KOTA GBIA, atene: “Ndali ti so mo sara songo na Ahazia, aye so mo leke 
so, fade KOTA GBIA ayeke buba ni.” Biani, amangboko ni alinda ngu si alingbi ti 
gue na Tarsis pepe. 

2 Mbai 21 

1Yosafat akui, lo hon na peko ti ababâ ti lo, a lu lo na tere ti ababâ ti lo na Gbata 
ti David. Molenge ti lo Yoram laa aga gbia na peko ti lo. 

Lengo-gbia ti Yoram 
(2 Agbia 8.16-24) 

2A-ita ti Yoram ayeke daa; ala kue ayeke amolenge ti Yosafat. Iri ti ala ayeke 
Azaria, Yehiel, Zakarii, Azariahu, Mikael na Shefatia. 

3Babâ ti ala amu na ala gba ti kadoo: wen ti nginza, lôro na aye ti ngangu ngere 
mingi. Lo mu nga na ala agbata so a sara angangu gbagba na tere ni si ayeke na 
Juda. Me lo soro Yoram ti ga gbia ti kodro ni, ngbanga ti so Yoram ayeke kozo 
molenge ni. 

4So Yoram aga gbia na peko ti babâ ti lo awe, lo sara si komandema ti lo 
akpengba; lo fâ a-ita ti lo kue nga na ambeni makonzi ti Israel. 

5Yoram ayeke na ngu baleota na use si lo ga gbia; lo le-gbia ngu miombe na 
Jérusalem. 

6Lo mu peko ti sarango ye ti agbia ti Israel tongana ti so azo ti sewa ti Akab asara, 
ngbanga ti so lo mu mbeni molenge ti Akab ti ga wali ti lo. Lo sara ye so ayeke 
sioni na le ti KOTA GBIA. 

7 Me ndali ti mbuki so KOTA GBIA na David asara ando, KOTA GBIA aye ti hunzi 
azo ti da ti David pepe, ngbanga ti so lo tene na David, fade mbeni hale ti lo ayeke 
duti gbia lakue lakue na peko ti lo. 

8 Na ngoi so Yoram ayeke le-gbia laa azo ti Edom ake ti ngba na gbe ti 
komandema ti Juda si ala soro gbia ti ala wani. 

9Yoram amu apusu ti mbarata ti lo kue si lo na amakonzi ti aturugu ti lo, ala gue. 
Na be ti bi, lo na amakonzi ti aturugu ti lo alondo si ala suru lege ahon na popo ti 
azo ti Edom so angoro fade ala kue. 

10 Ti londo na ngoi ni so ngbii asi fadeso, azo ti Edom ake ti ngba na gbe ti 
komandema ti Juda. Gi na oko ngoi ni so, azo ti gbata ti Libna ake ti ngba na gbe 
ti komandema ti Yoram, ngbanga ti so Yoram azia KOTA GBIA, Nzapa ti akotara 
ti lo awe. 

11Lo wani, lo leke ambeni ndo na ndö ti ahoto ti Juda titene azo avoro anzapa 
nde daa. Lo pusu azo ti Jérusalem na azo ti Juda titene ala mu peko ti anzapa nde. 

12Yoram awara mbeni mbeti so wayanga-Nzapa Élie atokua na lo; tënë ti ya ti 
mbeti ni atene: “Tënë so KOTA GBIA, Nzapa ti babâ ti mo David atene ayeke so: 
Mo sara ye tongana ti babâ ti mo Yosafat pepe wala tongana ti kotara ti mo Asa, 
gbia ti Juda pepe. 

13Me mo mu peko ti sarango ye ti agbia ti Israel. Mo pusu azo ti Jérusalem na azo 
ti Juda titene ala voro anzapa nde tongana ti so azo ti sewa ti Akab asara. Ataa a-
ita ti mo so ala yeke amolenge ti babâ ti mo, ala so ayeke nzoni mingi ahon mo 
so, mo fâ ala. 

14Ndani laa KOTA GBIA ayeke bi ande mbeni kota kpale na tere ti azo ti kodro ti 
mo, na tere ti amolenge ti mo ti koli nga na tere ti awali ti mo si lo yeke buba aye 
ti mo kue. 

15Ti mo wani, fade angangu kobela nde nde ayeke so mo. Mbeni kobela ni ayeke 
so mo na ya ti vi ti mo; ayeke ga ngangu ngangu na ya ti lango oko oko ti gue na 
ni ngbii avi ti mo ni kue asigigi ndali ti songo ti kobela ni.” 

16KOTA GBIA apusu azo ti Filistii na a-arabu so ayeke lango nduru na azo ti 
Etiopii ti tiri bira na Yoram. 

17Ala ga atiri bira na kodro-gbia ti Juda si ala li na ya ti kodro ni. Ala mu aye so 
kue ayeke na yangbo ti gbia; ala mu amolenge ti lo ti koli nga na awali ti lo ague 
na ala. Gi tanga ti molenge ti lo ti koli oko, Ahazia laa angba na lo. 

18Na peko ti aye so kue, KOTA GBIA abi kobela so alingbi ti kai pepe na vi ti 
Yoram. 

19 Kobela ni aninga mingi; na peko ti ngu use, ndali ti songo ti kobela ni, avi ti lo 
kue asigigi si lo kui na ya ti kota pasi. Azo ti kodro ti lo azö dukani ndali ti kuâ ti 
lo pepe, tongana ti so ala sara ndali ti kuâ ti ababâ ti lo so. 

20Yoram ayeke na ngu baleota na use si lo ga gbia; lo le-gbia ngu miombe na 
Jérusalem. So lo kui, be ti zo oko aso pepe. A lu lo na Gbata ti David, me a lu lo 
pepe na ndo so a yeke lu agbia daa. 

2 Mbai 22 

Lengo-gbia ti Ahazia 
(2 Agbia 8.25-29; 9.27-29) 

1Azo ti Jérusalem amu Ahazia, tanga ti molenge ti Yoram ti ga gbia na peko ti 
babâ ti lo, ngbanga ti so ambeni arabu ali na ya ti bâbâ si ala fâ akozo molenge ti 
lo kue. Lege so Ahazia, molenge ti Yoram aga gbia ti Juda laa. 

2Ahazia ayeke na ngu baleuse si lo ga gbia; lo le-gbia ngu oko na Jérusalem. Iri ti 
mama ti lo ayeke Atalii, zo ti ya ti sewa ti Omri. 

3Ahazia amu nga peko ti sarango ye ti azo ti sewa ti Akab, ngbanga ti so mama ti 
lo ayeke mu na lo wango ti sara asioni ye. 

4Lo sara ye so ayeke sioni na le ti KOTA GBIA tongana ti azo ti sewa ti Akab. Na 
peko ti kuâ ti babâ ti lo, azo ti sewa ti Akab laa aga azo ti mungo wango na lo si 
wango ti ala ni ague na lo na kuâ. 

5Gi na lege ti wango ti ala si lo londo, lo na Yoram, molenge ti Akab ague ti tiri 
bira na Hazael, gbia ti Sirii, na gbata ti Ramot, na sese ti Galaad. Na ya ti bira ni, 
azo ti Sirii azia ka na tere ti Yoram. 

6Yoram akiri na Yizreel titene a kanga ka so a zia na tere ti lo na Ramot, na 
ndembe so lo yeke tiri bira na Hazael, gbia ti Sirii. Tongaso, Ahazia, molenge ti 
Yoram, gbia ti Juda, ague na Yizreel ti baa lo, ngbanga ti so ka ni ayeke so lo mingi. 

7Nzapa agbu ndembe so Ahazia ague ti baa Yoram ti sara si Ahazia awara kuâ. Gi 
so Ahazia asi tongaso, lo na Yoram ague ti tengbi Yehu, molenge ti Nimshi. Andaa 
KOTA GBIA atuku mafuta na li ti Yehu ti ga gbia titene lo fâ azo ti sewa ti Akab 
kue ti hunzi ala. 

8Tongaso, Yehu afâ ngbanga na li ti azo ti sewa ti Akab. Lo wara tere na amakonzi 
ti Juda nga na amolenge ti a-ita ti Ahazia so ala kue ayeke sara kua na gbia Ahazia 
si lo fâ ala kue. 

9Na pekoni, Yehu amu yanga titene a gi Ahazia. Azo ague, agbu lo na Samarii, ndo 
so lo honde tere ti lo daa. Ala ga na lo na Yehu si a fâ lo. Ala lu lo, ngbanga ti so 
azo atene: “Lo yeke molenge ti ya ti sewa ti Yosafat, gbia so agi lani KOTA GBIA 
na be ti lo kue so.” Na ya ti sewa ti Ahazia, mbeni zo so alingbi ti le-gbia ayeke 
daa pepe. 

Atalii amu mbata ti gbia 
(2 Agbia 11.1-3) 

10So Atalii, mama ti Ahazia ama a tene, molenge ti lo akui awe, lo londo, lo mu 
yanga titene a fâ ahale ti gbia ti Juda kue. 

11Me na ndembe so a yeke fâ amolenge ni, Yosheba, molenge ti gbia ti wali amu 
Yoas, mbeni molenge ti Ahazia na hondengo ni. Lo honde molenge ni na wali ti 
batango lo na ya ti mbeni kubu so a zia agbogbo daa, na ya ti kota da ti Nzapa, 
tongaso si Atalii awara lege ti fâ lo pepe. – Yosheba, molenge ti gbia Yoram ayeke 
wali ti wayango-sandaga Yoyada, lo yeke nga ita ti Ahazia. – 

12Yoas na azo ti batango lo angba ti honde tere ti ala na ya ti kota da ti Nzapa ngu 
omene. Andaa na ngoi ni so, Atalii ayeke le-gbia na ndö ti kodro ni. 

2 Mbai 23 

A tuku mafuta na li ti Yoas ti ga gbia 
(2 Agbia 11.4-20) 

1Na ngu mbarambara ni, wayango-sandaga Yoyada aye ti sara kpengba ye. Lo na 
amakonzi ti aturugu so ayeke na li ti aturugu ngbangbo oko asara mbuki; 
amakonzi ti aturugu ni ayeke so: Azaria, molenge ti Yeroam; Ismael, molenge ti 
Yohanan; Azaria, molenge ti Obed; Maaseya, molenge ti Adaya na Elishafat, 
molenge ti Zikri. 

2Ala tambula na sese ti Juda kue. Na ya ti agbata ni kue, ala bongbi azo ti mara ti 
Lévi na amakonzi ti asewa ti Israel. Na pekoni, ala kue akiri na Jérusalem. 

3 Azo so kue abongbi na ya ti kota da ti Nzapa; ala na gbia Yoas asara mbuki. 
Yoyada atene na ala: “Baa Yoas, molenge ti gbia laa! Fade lo yeke le-gbia alingbi 
na tënë so KOTA GBIA atene na ndö ti ahale ti David. 

4Ye so fade ala yeke sara ayeke so: tongana awayango-sandaga na azo ti mara ti 
Lévi ayeke to nda ti sara kua na lango ti wungo tere, kozo bongbi ti ala ayeke 
bata ayanga ti kota da ti Nzapa; 

5use bongbi ni ayeke bata da ti gbia si ota bongbi ni ayeke bata yanga ti gbagba 
so iri ni Ti-gere-ti-da. Fade azo kue ayeke duti na ya ti gbagba ti kota da ti Nzapa. 

6Zo oko alingbi ti li na ya ti kota da ti KOTA GBIA pepe, gi awayango-sandaga na 
azo ti mara ti Lévi so ayeke sara kua. Ala lingbi ti li, ngbanga ti so a zia ala nde 
ndali ti KOTA GBIA. Fade azo kue asara ye alingbi na ye so KOTA GBIA ake tënë 
ni. 

7Ti tanga ti azo ti mara ti Lévi, fade ala yeke ngoro tere ti gbia, zo oko oko na ye 
ti bira ti lo maboko ti lo si ndo so kue gbia aye ti gue daa, ala yeke na tere ti lo. 
Zo so aye ti li na ya ti kota da ti Nzapa, fade a yeke fâ lo.” 

8Azo ti mara ti Lévi na azo ti Juda kue asara ye alingbi gi na yanga so wayango-
sandaga Yoyada amu. Makonzi oko oko abongbi azo ti lo, azo so ato nda ti kua ti 
ala na lango ti wungo tere nga na ala so ahunzi kua ti ala na lango ni so, ngbanga 
ti so Yoyada azia lege na bongbi oko ti gue ti wu tere ti lo pepe. 

9Wayango-sandaga Yoyada amu na amakonzi so ayeke na li ti aturugu ngbangbo 
oko alikongo, akota vala na akete vala ti gbia David; aye ni so ayeke na ya ti kota 
da ti Nzapa. 

10Lo zia akoli kue, zo oko oko na ye ti bira ti lo na maboko ti lo; ala luti na dawa 
ti kota da ti Nzapa, alondo na mbage ti maboko ti koli ngbii asi na mbage ti 
maboko ti wali, nduru na tere ti gbalaka; ala luti ti ngoro gbia. 

11Tongaso Yoyada na amolenge ti lo asigigi na Yoas. Ala zia kpoto ti gbia na li ti 
lo si ala mu na lo mbeti ti mbuki. Ala tuku mafuta na li ti lo titene ala zia lo gbia. 
Biaku tongaso, azo ato nda ti dekongo atene: “Gbia na nduzu!” 

12So Atalii ama wuluwulu ti azo so ayeke mu loro si ayeke pika sako na li ti gbia, 
lo ga lo wara ala na ya ti kota da ti KOTA GBIA. 

13Lo baa ndo si lo baa gbia so ayeke luti na ndö ti mbeni ye so a leke na nduzu 
titene agbia aluti daa, na yanga ti kota da ti Nzapa. Amakonzi na azo ti hurungo 
tatalita ayeke nduru na tere ti gbia. Azo ti kodro kue ayeke na ngia si ambeni 
ayeke huru tatalita. Azo ti pikango mozoko ayeke pika aye ti mozoko ti ala; azo 
ti hengo bia amu agbakuru ti bia ti ala si ala yeke mu li ti abia ti sepelango Nzapa. 
Atalii asuru bongo na tere ti lo si lo dekongo, lo tene: “So kango zo laa! So kango 
zo laa!” 

14Wayango-sandaga Yoyada aye titene a fâ Atalii na ya ti kota da ti Nzapa pepe. 
Nilaa lo iri amakonzi so ayeke na li ti aturugu ngbangbo oko si lo tene na ala: 
“Ala mu lo na popo ti azo asigigi na lo. Tongana mbeni zo amu peko ti lo, fade a 
yeke fâ zo ni.” 

15A gbu Atalii si a gue na lo na yangbo ti gbia. So lo si na yanga ti gbagba so iri ni 
Ti-ambarata, ala fâ lo. 

16Yoyada asara mbuki na popo ti lo na azo kue nga na gbia titene ala ga azo ti 
KOTA GBIA. 

17Tongaso, azo ni kue ali na ya ti da ti nzapa Baal, ala kungbi da ni na sese, ala 
buba agbalaka ni na ayanda ni. Ala fâ Matan, wayango-sandaga ti Baal na dawa 
ti agbalaka ni. 

18 Na pekoni, Yoyada azia kua ti batango kota da ti KOTA GBIA na maboko ti 
awayango-sandaga so ayeke azo ti mara ti Lévi. David akangbi lani awayango-
sandaga ni na ya ti abongbi nde nde na ya ti kota da ti KOTA GBIA titene ala ya 
na KOTA GBIA asandaga so a yeke gbi ni kue na wâ, alingbi na Ndia ti Moïse. Lo 
mu yanga na ala ti sara kua ni na hengo bia na ngia. 

19Yoyada azia nga azo na yanga ti kota da ti KOTA GBIA titene ala bata ni, tongaso 
si mbeni zo so aga sioni awe na lege ti aye nde nde ali na ya ti da ni pepe. 

20Yoyada amu amakonzi so ayeke na li ti aturugu ngbangbo oko, akota zo ti 
kodro nga na azo ti kodro kue; lo mu nga gbia na ya ti kota da ti KOTA GBIA, ala 
hon na mbage ti yanga ni ti nduzu, ala si na yangbo ti gbia. Kâ, ala sara si Yoas 
aduti na ndö ti mbata ti gbia. 

21Azo ti kodro kue ayeke na ngia. Na peko ti so a fâ Atalii awe, gbata ni akiri aduti 
kpoo. 

2 Mbai 24 

Yoas akiri aleke kota da ti KOTA GBIA 
(2 Agbia 12.1-17) 

1Yoas ayeke na ngu mbarambara si lo ga gbia; lo le-gbia ngu baleosio na 
Jérusalem. Iri ti mama ti lo ayeke Sibia, zo ti Bersheba. 

2Yoas asara ye so ayeke mbirimbiri na le ti KOTA GBIA na lango so kue wayango-
sandaga Yoyada angba na fini. 

3Yoyada amu awali use na Yoas. Yoas na awali ni adu amolenge-koli na 
amolenge-wali. 

4Na pekoni, Yoas aleke na be ti lo ti kiri ti leke kota da ti KOTA GBIA. 

5Lo bongbi awayango-sandaga na azo ti mara ti Lévi si lo tene na ala: “Ala gue na 
ya ti agbata ti Juda si ala ro nginza na maboko ti azo ti Israel kue titene na ya ti 
ngu oko oko a kiri aleke na kota da ti Nzapa ti ala. Ala mu be ti ala ti sara kua ni 
hio!” Me azo ti mara ti Lévi amu be ti ala na kua ni hio pepe. 

6Nilaa gbia airi Yoyada, kota wayango-sandaga si atene na lo: “Moïse, zo ti kua ti 
KOTA GBIA na bongbi ti azo ti Nzapa afa ando wungo ti nginza na azo ti 
Jérusalem nga na azo ti Juda titene ala futa si a leke na da ti Nzapa so mbeti 
ti mbuki ayeke daa. Ngbanga ti nyen si mo hunda na ngangu na azo ti mara ti 
Lévi ti ro nginza ni pepe so?” 

7Âdu ti Atalii, sioni wali so, lo na azo so amu peko ti lo azia kota da ti Nzapa 
abuba. Na ndö ni, aye so kue a zia nde ndali ti Nzapa si ayeke na ya ti kota da ti 
KOTA GBIA so, ala mu ni ti sara na kua ti nzapa Baal. 

8Gbia amu yanga titene a leke mbeni sanduku, a zia na yanga ti kota da ti KOTA 
GBIA, na mbage ti gigi. 

9Na pekoni, a to mbela na ya ti Jérusalem nga na ya ti Juda kue titene azo aga na 
KOTA GBIA nginza so Moïse, zo ti kua ti KOTA GBIA ahunda na azo ti Israel ti mu 
ni; lo hunda ni na ngoi so ala yeke ando na benyama. 

10Amakonzi kue na azo kue ayeke na ngia, ala ga na nginza ni si ala tuku na ya ti 
sanduku ngbii sanduku ni asi. 

11Tongana azo ti mara ti Lévi abaa so sanduku ni atara ti si – so ngoi titene ala 
gue na sanduku ni na akota zo ti kua ti gbia laa – wakuasu ti gbia na zo so ayeke 
baa ndo na ndö ti aye ti kota wayango-sandaga ayeke ga atuku nginza ni si akiri 
na sanduku ni na plase ni. Ala yeke sara gi tongaso na ya ti lango oko oko si ala 
wara gba ti nginza. 

12Gbia na Yoyada amu nginza ni na azo so ayeke na ndö ti kua ti lekengo kota da 
ti KOTA GBIA. Azo ni ayeke futa na azo ti dengo tere ti têne nga na asarapande. 
Ala futa nga azo so ayeke sara kua ti wen na ti bengba wen ti leke na kota da ni 
si akpengba. 

13Azo ti kua ni ato nda ti sara kua ni si ndali ti ala, kua ni atambula nzoni. Ala kiri 
aleke kota da ti Nzapa, ala sara si da ni akiri akpengba tongana ti kozo. 

14So ala hunzi kua ni awe, ala ga na tanga ti nginza ni na gbia nga na Yoyada. Azo 
so ayeke baa ndo na ndö ti kua ni amu nginza ni si asara na akungba ndali ti kota 
da ti KOTA GBIA: asembe ti sarango na kua ti KOTA GBIA, asembe ndali 
ti asandaga so a yeke gbi ni kue na wâ, akopo nga na ambeni kungba so a sara na 
lôro nga na wen ti nginza. Na lango so kue Yoyada angba na fini, a yeke mu 
asandaga so a yeke gbi ni kue na wâ lakue lakue na ya ti kota da ti KOTA GBIA. 

Yoas asara ye so ake Nzapa 

15Yoyada aga mbakoro, lo te gigi alingbi na lo; lo yeke na ngu ngbangbo oko na 
baleota si lo kui. 

16A lu lo na Gbata ti David, na ndo so a yeke lu agbia daa. Biani, lo sara nzoni na 
azo ti Israel, lo sara nzoni ndali ti Nzapa nga ndali ti kota da ti Nzapa. 

17Na peko ti kuâ ti Yoyada, amakonzi ti Juda aga akuku na gbe ti gbia, Yoas; gbia 
ayeda na tënë ti ala. 

18Azo ti Israel azia kota da ti KOTA GBIA, Nzapa ti akotara ti ala si ala voro akeke 
so a leke aluti na nduzu ndali ti nzapa-wali Ashera, ala voro nga ayanda. Nilaa 
ngonzo ti Nzapa alondo na tere ti azo ti Juda na ti Jérusalem ndali ti sioni so ala 
sara so. 

19Na pekoni, KOTA GBIA atokua awayanga ti lo na popo ti azo ni ti mu wango na 
ala titene ala kiri na mbage ti lo; me zo oko ama tënë ti ala pepe. 

20Tongaso, yingo ti Nzapa aga na ndö ti Zakarii, molenge ti Yoyada; Zakarii aluti 
na dawa ti azo ni si lo tene na ala: “Tënë so Nzapa atene ayeke so: ‘Ala ke ti sara 
ye alingbi na andia ti mbi KOTA GBIA, ngbanga ti nyen? Fade aye ti ala ayeke ga 
nzoni pepe. So ala zia mbi KOTA GBIA awe so, mbi nga, mbi yeke zia ala.’ ” 

21 Tongaso azo ni ama tere na hondengo ni na tere ti Zakarii; gbia amu yanga na 
ala si ala bo lo na têne, ala fâ lo na ya ti gbagba ti kota da ti KOTA GBIA. 

22Gbia Yoas agirisa nzoni be so Yoyada, babâ ti Zakarii asara lani na lo si lo mu 
yanga titene a fâ Zakarii ni. Kozoni si Zakarii akui, lo dekongo, lo tene: “Ayeke 
nzoni KOTA GBIA abaa ye so mo sara so si lo hunda peko ni na mo.” 

Lengo-gbia ti Yoas asi na ndani 
(2 Agbia 12.18-22) 

23Na hunzingo ti ngu ni, aturugu ti Sirii aga ti tiri bira na Yoas. Ala si na kodro-
gbia ti Juda nga na Jérusalem. Ala fâ amakonzi kue ti azo ni si aye so kue ala gbu 
na peko ti bira, ala tokua ni na gbia ti ala, na gbata ti Damas. 

24Aturugu ti Sirii so aga so ayeke mingi pepe; me KOTA GBIA azia gba ti aturugu 
ti Juda na maboko ti ala, ngbanga ti so azo ti Juda azia KOTA GBIA, Nzapa ti 
akotara ti ala. Ngbanga so a de na li ti Yoas laa. 

25Na pekoni, azo ti Sirii akiri si ala zia lo na ya ti kota pasi. Tongaso aturugu ti 
Yoas ama tere na hondengo ni na tere ti lo ndali ti kuâ ti molenge ti wayango-
sandaga Yoyada. Ala fâ Yoas na ndö ti gbogbo ti lo. A lu lo na Gbata ti David; me 
a lu lo pepe na ndo so a yeke lu agbia daa. 

26Azo so ama tere na hondengo ni na tere ti Yoas ayeke Zabad, molenge ti mbeni 
wali ti kodro ti Amon so iri ti lo Shimeat nga na Yozabad, molenge ti mbeni wali 
ti kodro ti Moab so iri ti lo Shimrit. 

27Iri ti amolenge ti Yoas, gba ti anengo tënë so awayanga-Nzapa atene na tere ti 
lo nga na atënë ti lekengo kota da ti Nzapa, a su tënë ni kue na ya ti “Mbeti so 
asigigi na nda ti mbeti ti agbia”. Molenge ti lo Amasia laa aga gbia na peko ti lo. 

2 Mbai 25 

Lengo-gbia ti Amasia 
(2 Agbia 14.1-7) 

1Amasia ayeke na ngu baleuse na oku si lo ga gbia; lo le-gbia ngu baleuse na 
gumbaya na Jérusalem. Iri ti mama ti lo ayeke Yoadan, zo ti Jérusalem. 

2Amasia asara ye so ayeke mbirimbiri na le ti KOTA GBIA, me na be ti lo kue 
pepe. 

3 So Amasia asara si lengo-gbia ti lo akpengba awe, lo fâ amakonzi ti aturugu so 
lani afâ babâ ti lo, gbia Yoas so. 

4 Me lo fâ amolenge ti ala pepe, alingbi na tënë so a su na ya ti mbeti ti Ndia, so ti 
tene mbeti ti Moïse. Na ya ti mbeti ni, KOTA GBIA amu yanga, atene: “Alingbi ti 
fâ ababâ na amama pepe ndali ti siokpari ti amolenge ti ala; alingbi nga ti fâ 
amolenge pepe ndali ti siokpari ti ababâ na amama ti ala; zo oko oko ayeke kui 
ndali ti siokpari ti lo wani.” 

5Amasia abongbi azo ti Juda na ala ti Benjamin; lo kangbi ala na lege ti asewa ti 
ala. Lo zia amakonzi na li ti aturugu saki oko, amakonzi na li ti aturugu ngbangbo 
oko. A diko wungo ti aturugu so ngu ti ala alingbi ngu baleuse na ala so ngu ti ala 
ahon baleuse; a wara azo 300 000 so ahinga ti tiri bira nzoni, ala lingbi ti bi 
likongo, ti gbu vala nzoni. 

6Na pekoni, Amasia afuta kilo ti wen ti nginza saki ota si lo mu angangu turugu 
ti Israel 100 000 na kua. 

7Me mbeni zo ti Nzapa aga atene na lo: “Gbia, alingbi mo na aturugu ti Israel ague 
na bira pepe, ngbanga ti so KOTA GBIA ayeke na azo ni pepe, azo ti Efraim so 
kue! 

8Tongana mo na ala ague, ataa mo tiri bira ni na ngangu ti mo kue, fade Nzapa 
ayeke sara titene mo ti na gbe ti awato ti mo, ngbanga ti so gi Nzapa oko laa 
ayeke na ngangu ti mu maboko na zo, wala ti sara si zo ati.” 

9Amasia atene na zo ti Nzapa ni: “Ka gba ti nginza so mbi mu na aturugu so, fade 
a sara na ni nyen?” – Zo ti Nzapa ni akiri tënë, atene: “KOTA GBIA alingbi ti mu 
na mo ye mingi ahon so!” 

10Amasia atumba aturugu so alondo na Efraim si aga so titene ala kiri na ndo ti 
ala. Me ala sara ngonzo mingi na tere ti azo ti Juda si ala kiri na kodro na ngonzo 
ti wâ na be ti ala. 

11Amasia awara ngangu; lo na aturugu ti lo ague na popo-hoto ti Ingo si lo fâ azo 
ti Edom saki baleoko. 

12Aturugu ti Juda agbu aturugu ti Edom saki baleoko. Ala gue na aturugu ni na li 
ti mbeni kota têne, ala pusu ala kâ ti ti na gbeni; ala kue, ya ti ala asungba. 

13Aturugu so lani Amasia atumba ala titene ala na lo ague na bira pepe so, ala 
mu ya ti agbata ti Juda kue, alondo na Samarii ngbii asi na gbata ti Bet-Horon; 
ala fâ azo saki ota si ala gbu ye mingi ti azo. 

Yoas, gbia ti Israel, akinda Amasia 
(2 Agbia 14.8-14) 

14So Amasia akiri na kodro na peko ti so lo kinda azo ti Edom awe, lo mu ayanda 
ti azo ti Edom ni, lo ga na ala. Lo baa ayanda ni tongana anzapa ti lo, lo yeke voro 
ala si lo yeke zö dukani ndali ti ala. 

15Tongaso, ngonzo ti KOTA GBIA alondo na tere ti Amasia tongana wâ si lo tokua 
mbeni wayanga-Nzapa na Amasia ti tene na lo: “Anzapa so alingbi ti zi azo ti ala 
na maboko ti mo pepe so, ngbanga ti nyen si mo gue na peko ti ala?” 

16So wayanga-Nzapa ni angba ti tene tënë, Amasia afâ tënë na yanga ti lo si lo 
tene: “Zo wa laa azia mo wamungo-wango na gbia, zo wa? Kai tënë so! Mo ye 
pika?” Wayanga-Nzapa ni akai, me lo tene: “Fadeso mbi hinga, mbi tene, Nzapa 

aleke na be ti lo titene mo kui, ngbanga ti so mo sara ye so si mo ke ti ma wango 
ti mbi.” 

17Amasia, gbia ti Juda ahunda wango na ambeni zo si lo tokua azo ti tene na Yoas, 
molenge ti Yoakaz, molenge ti Yehu, gbia ti Israel, atene: “Ga, mbi na mo, e tengbi 
tere, e baa!” 

18Yoas, gbia ti Israel akiri tënë na Amasia, gbia ti Juda, atene: “Mbeni lâ, kete keke 
ti ki ti hoto ti Liban atokua na keke ti sedre ti Liban atene: Mu molenge ti mo 
titene lo ga wali ti molenge ti mbi ti koli. Me mbeni nyama ti hoto ti Liban ahon 
na ndö ti kete keke ti ki ni si lo nika ni.” 

19Yoas akiri atene: “Taa-tënë, mo fâ azo ti Edom awe; mo yeke pika kate ti mo si 
mo yeke gonda tere ti mo. Me ayeke nzoni titene mo ngba na ndo ti mo fadeso! 
Ngbanga ti nyen si mo ye ti to nda ti bira so ayeke ga ande kpale na ndö ti mo, 
titene a fâ mo si a fâ nga aturugu ti Juda so?” 

20Me Amasia ama tënë ti lo so pepe. Biani, Nzapa ayeda tongaso ti zia Amasia na 
aturugu ti lo na maboko ti awato ti ala, ngbanga ti so ala mu peko ti anzapa ti 
Edom. 

21Tongaso Yoas, gbia ti Israel ague si lo na Amasia, gbia ti Juda atiri bira na Bet-
Shemesh, mbeni gbata ti Juda. 

22Aturugu ti Israel akinda aturugu ti Juda si turugu oko oko ti Juda akpe ague na 
da ti lo. 

23Na Bet-Shemesh, Yoas, gbia ti Israel agbu Amasia, gbia ti Juda, molenge ti Yoas, 
molenge ti Ahazia. Yoas ague na Amasia na Jérusalem. Yoas akungbi mbage ti 
gbagba ti Jérusalem nduru na metere ngbangbo use, alondo na yanga ti gbagba 
so iri ni Ti-Efraim ngbii asi na mbeni yanga ni so iri ni Ti-Ndangoro. 

24Yoas amu lôro kue, wen ti nginza na aye so kue ayeke na ya ti kota da ti Nzapa 
si Obed-Edom ayeke bata ni so; lo mu nga aye so ayeke na ya ti kubu so a yeke 
bata amosoro ti yangbo ti gbia daa. Lo gbu nga ambeni zo, lo bata ala ti ku titene 
a futa mbeni ye na lo si; na pekoni lo kiri na Samarii. 

Lengo-gbia ti Amasia asi na ndani 
(2 Agbia 14.15-20) 

25Amasia, molenge ti Yoas, gbia ti Juda angba na fini ngu baleoko na oku na peko 
ti kuâ ti Yoas, molenge ti Yoakaz, gbia ti Israel. 

26 Tanga ti atënë na ndö ti Amasia, na tongo nda ni ngbii asi na ndani, a su tënë 
ni na ya ti “Mbeti ti agbia ti Juda na ti Israel”. 

27 Ti londo na ndembe so Amasia azia peko ti lo na KOTA GBIA, ambeni zo ato 
nda ti leke tënë na hondengo ni na tere ti lo na Jérusalem. Lo kpe, lo gue na 
Lakish; me azo atumba peko ti lo na Lakish si ala fâ lo kâ. 

28Na pekoni, a zia kuâ ti lo na ndö ti pusu ti ambarata, a ga na ni si a lu ni na tere 
ti ababâ ti lo na gbata ti Juda. 

2 Mbai 26 

Lengo-gbia ti Ozias 
(2 Agbia 14.21-22; 15.1-3) 

1Ozias ayeke na ngu baleoko na omene si azo ti Juda kue amu lo gbia na peko ti 
babâ ti lo Amasia. 

2Na peko ti so babâ ti Ozias akui, lo laa lo kiri lo mu gbata ti Elat si lo kiri lo leke 
ni. 

3Ozias ayeke na ngu baleoko na omene si lo ga gbia; lo le-gbia ngu baleoku na 
use na Jérusalem. Iri ti mama ti lo ayeke Yekolia, zo ti Jérusalem. 

4Ozias asara ye so ayeke mbirimbiri na le ti KOTA GBIA gi tongana ti so babâ ti 
lo Amasia asara. 

Ozias abata be ti lo na Nzapa, na pekoni, lo kiri lo ke Nzapa 

5Na ngoi so kue Zakarii angba na fini, lo so lo yeke ma ya ti ye so Nzapa afa na lo 
na ya ti mbeni ye tongana bango-li, lo fa na Ozias lege ti kpengo mbeto ti KOTA 
GBIA Nzapa; Nzapa asara si aye ti Ozias aga nzoni. 

6Ozias ague ti tiri bira na azo ti Filistii. Lo kungbi na sese angangu gbagba ti Gat, 
ti Yabne na ti Asdod. Na pekoni, lo sara agbata na sese ti Asdod nga na sese ti azo 
ti Filistii. 

7Nzapa amu maboko na lo ti tiri bira na azo ti Filistii, a-arabu so ayeke lango na 
Gur-Baal nga na azo ti mara ti Meun. 

8Azo ti mara ti Amon ayeke futa lapo na Ozias. Sango ti Ozias ague ngbii asi na 
ayanga ti kodro ti Ezipte, ngbanga ti so lo ga ngangu gbia mingi. 

9Lo sara akota da so ayo na nduzu na Jérusalem, na yanga ti gbagba so iri ni Ti-
Ndangoro, na yanga ni so iri ni Ti-popo-hoto nga na ndo so gbagba ni asi daa si 
angoro ti gue. 

10Lo sara nga ada so ayo na nduzu na benyama si lo zi adu ti ngu mingi, ngbanga 
ti so lo yeke na anyama mingi na Kodro-ti-gbeni nga na kpangbara sese. Lo yeke 
nga na azo ti fango yaka na azo ti fango yaka ti vinye so ayeke na ndö ti ahoto 
nga na ndö ti hoto ti Karmel. Biani, Ozias aye kua ti yaka mingi. 

11Ozias ayeke na aturugu so alingbi ti sara bira. A kangbi ala na ya ti abongbi, 
alingbi na wungo ti aturugu ni. Wakuasu Yeiel na kota zo ti kua Maaseya adiko 
wungo ti azo ni, na gbe ti komandema ti Hanania, mbeni makonzi ti aturugu ti 
gbia. 

12Wungo ti amakonzi ti kete mara so kue ayeke na li ti angangu turugu ayeke 2 
600. 

13Aturugu 307 500 ayeke na gbe ti komandema ti ala; ayeke angangu turugu so 
alingbi ti tiri bira ti bata gbia na dawa ti awato ti lo. 

14Lakue so ala yeke gue na bira, Ozias ayeke mu na ala avala, alikongo, akpoto ti 
bira, akazaka ti wen, akokora na atêne so a yeke zia na ya ti mvingi. 

15Na Jérusalem, Ozias aleke ambeni masini so mbeni kota wakode-kua asigigi na 
ni titene a zia ni na ndö ti ada so ayo na nduzu nga na ndö ti andangoro ti gbagba. 
Kua ti amasini ni ayeke ti bi ale ti kokora na akota têne na ndo kue. Nzapa asara 
ye ti kpene mingi ti mu maboko na Ozias; ndani laa lo ga ngangu mingi si sango 
ti lo asi na ndo kue. 

16Ndali ti so lo ga ngangu awe, lo ga zo ti baba; baba ni ague na lo ngbii abuba lo. 
Lo ga zo ti ke KOTA GBIA, Nzapa ti lo si mbeni lâ, lo li na ya ti kota da ti KOTA 
GBIA ti zö dukani na ndö ti gbalaka. 

17Kota wayango-sandaga Azaria, lo na ambeni wayango-sandaga ti KOTA GBIA 
balemiombe so ala yeke azo ti mbeto pepe, ali na peko ti lo. 

18 Ala luti na dawa ti gbia Ozias si ala tene na lo: “Gbia Ozias, kua ti zongo dukani 
na KOTA GBIA ayeke kua ti mo pepe; me kua ni ayeke ti awayango-sandaga so 
ala yeke ahale ti Aaron, ala so a zia ala nde ndali ni. Mo sigigi na ya ti da so ayeke 
nde si ayeke nzoni kue so! Biani, mo sara ye so ayeke sioni mingi. Ye so mo sara 
so, mo yeke wara gonda ndali ni pepe na dawa ti KOTA GBIA Nzapa.” 

19Ngonzo agbu Ozias na tere ti awayango-sandaga, andaa lo gbu kete ta ti zongo 
na dukani ni na maboko ti lo. Biaku tongaso, buruma asigigi na ndö ti le ti lo, na 
dawa ti awayango-sandaga, taa gi na ya ti kota da ti KOTA GBIA, nduru na tere ti 
gbalaka so a yeke zö dukani na ndö ni. 

20Kota wayango-sandaga Azaria na tanga ti awayango-sandaga kue abaa ndo na 
mbage ti lo, ala baa so buruma asigigi na ndö ti le ti lo. Ala tumba lo hio na ya ti 
da ni. Lo wani, lo sara hio ti sigigi, ngbanga ti so KOTA GBIA apika lo awe. 

Lengo-gbia ti Ozias asi na ndani 
(2 Agbia 15.5-7) 

21 Gbia Ozias angba na buruma ni ngbii lo kui na ni. Ndali ti kobela ti buruma ni, 
lo lango gi lo oko na ya ti mbeni da nde, lo lingbi ti kiri na ya ti kota da ti KOTA 
GBIA pepe. Molenge ti lo Yotam, makonzi ti aye ti yangbo ti gbia laa asara 
komandema na ndö ti kodro-gbia ni. 

22Tanga ti atënë na ndö ti Ozias, na tongo nda ngbii asi na ndani, wayanga-Nzapa 
Ésaïe, molenge ti Amoz laa asu ni na mbeti. 

23 Ozias akui, lo hon na peko ti ababâ ti lo, a lu lo na tere ti ababâ ti lo na ndo so 
a yeke lu akuâ ti agbia daa, me na sende ti agbia pepe, ngbanga ti so lo yeke zo ti 
buruma. Molenge ti lo Yotam laa aga gbia na peko ti lo. 

2 Mbai 27 

Lengo-gbia ti Yotam 
(2 Agbia 15.32-38) 

1Yotam ayeke na ngu baleuse na oku si lo ga gbia; lo le-gbia ngu baleoko na 
omene na Jérusalem. Iri ti mama ti lo ayeke Yerusha, molenge ti Sadok. 

2Yotam asara ye so ayeke mbirimbiri na le ti KOTA GBIA gi tongana ti so babâ ti 
lo Ozias asara. Ti lo, lo li na ya ti kota da ti KOTA GBIA pepe. Me azo ti kodro ni 
angba lakue ti sara sioni. 

3Yotam laa asara yanga ti gbagba ti kota da ti KOTA GBIA, yanga ni ti mbage ti 
nduzu. Lo sara akua mingi ti kpengba ngangu gbagba ti vaka ti Ofel. 

4Lo sara agbata na sese ti Juda so ahoto ayeke daa; lo sara agbagba ti bira nga na 
ada so ayo na nduzu na ya ti gbako. 

5Lo laa lo tiri bira na gbia ti azo ti mara ti Amon si lo so benda na ndö ti ala. Na 
ngu ni so, azo ti Amon afuta na Yotam kilo saki ota ti wen ti nginza, kilo kutu ota 
ti ble na kilo kutu ota ti orze. Azo ti Amon afuta na lo gi oko aye ni na use ngu ni 
nga na ota ngu ni. 

6Yotam awara ngangu mingi, ngbanga ti so lo tambula mbirimbiri na le ti KOTA 
GBIA, Nzapa ti lo. 

7 Tanga ti atënë na ndö ti Yotam, aye so kue lo sara, abira so kue lo tiri, a su tënë 
ni na ya ti “Mbeti ti agbia ti Israel na ti Juda”. 

8Lo yeke na ngu baleuse na oku si lo ga gbia; lo le-gbia ngu baleoko na omene na 
Jérusalem. 

9Yotam akui, lo hon na peko ti ababâ ti lo, a lu lo na Gbata ti David. Molenge ti lo 
Ahaz laa aga gbia na peko ti lo. 

2 Mbai 28 

Lengo-gbia ti Ahaz ato nda ni 
(2 Agbia 16.1-6) 

1Ahaz ayeke na ngu baleuse si lo ga gbia; lo le-gbia ngu baleoko na omene na 
Jérusalem. Lo sara ye so ayeke mbirimbiri pepe na le ti KOTA GBIA; lo sara ye 
tongana ti kotara ti lo David pepe. 

2Me lo mu peko ti sarango ye ti agbia ti Israel. Lo gue daa ti kporo wen ti leke 
ayanda ndali ti Baal. 

3Lo wani, lo zö dukani na popo-hoto ti Molenge ti Hinom si lo gbi amolenge ti lo 
ti koli na wâ ti mu na sandaga. Lo mu peko ti asioni sarango ye ti amara nde, 
asioni ye so zo alingbi ti baa na le ti lo fani use pepe. Ando KOTA GBIA atumba 
amara ni na ndö ti sese ni si lo mu na azo ti Israel. 

4Ahaz amu asandaga si lo zö dukani na ando so azo aleke na ndö ti ahoto ti voro 
anzapa nde daa, na ndö ti akete hoto nga na gbe ti akeke so akugbe ni ayeke 
gbani gbani. 

5Tongaso, KOTA GBIA, Nzapa ti lo azia lo na maboko ti gbia ti Sirii. Gbia ni aso 
benda na ndö ti Ahaz, lo gbu gba ti azo si lo gue na ala na Damas. KOTA GBIA azia 
nga Ahaz na maboko ti Peka, molenge ti Remalia, gbia ti Israel si lo fâ azo ti Ahaz 
gbani gbani. 

6Gi na ya ti lango oko, Peka afâ aturugu ti Juda 120 000, ala kue gi angangu 
turugu; ye ni asi, ngbanga ti so ala do KOTA GBIA, Nzapa ti akotara ti ala azia. 

7Zikri, mbeni kpengba turugu ti mara ti Efraim afâ Maaseya, molenge ti gbia ti 
Juda; lo fâ nga Azrikam, makonzi ti aye ti yangbo ti gbia; lo fâ nga Elkana, lo so lo 
yeke nduru nduru na tere ti gbia. 

8Aturugu ti Israel agbu na popo ti a-ita ti ala ti Juda azo saki ngbangbo use ti ga 
azo ti kanga: awali, amolenge-koli nga na amolenge-wali. Ala gbu gba ti aye na 
peko ti bira si ala gue na ni na Samarii. 

9Na Samarii, mbeni wayanga ti KOTA GBIA ayeke daa, iri ti lo Oded. Lo gue ti 
wara tere na aturugu ti Israel so alondo na Samarii ti kiri; lo tene na ala: “KOTA 
GBIA, Nzapa ti akotara ti ala asara ngonzo na tere ti azo ti Juda. Nilaa lo zia azo 
ti Juda ni na maboko ti ala si ala fâ azo ti Juda ni na sioni ngonzo so tënë ni ague 
ngbii asi na yayu. 

10Ti fadeso, ala ye ti mu azo ti Juda na azo ti Jérusalem ti ga angbaa ti ala ti koli 
na ti wali! Me ala, azo ti Israel, ala wani laa ayeke sara sioni na KOTA GBIA, Nzapa 
ti ala pepe? 

11Ala ma mbi si! A-ita ti ala, azo ti Juda so ala gbu ala ti ga azo ti kanga so, ala zia 
lege na ala ti kiri na ndo ti ala. Biani, KOTA GBIA asara ngonzo mingi na tere ti 
ala, azo ti Israel.” 

12Na popo ti amakonzi ti Efraim, ambeni ake tënë ti aturugu so alondo na bira si 
akiri. Azo ni ayeke so: Azaria, molenge ti Yohanan; Berekia, molenge ti 
Meshilemot; Yehizkia, molenge ti Shalum nga na Amasa, molenge ti Hadlai. 

13Amakonzi ni atene na ala: “Azo so ala gbu ala ti ga azo ti kanga so, ala ga na ala 
ge pepe, ngbanga ti so ala yeke sara titene e sara sioni na KOTA GBIA. Ala ye 
titene siokpari ti e na sioni ti e akiri ahon ndoni? Andaa e sara sioni mingi awe, 
nilaa KOTA GBIA asara ngonzo mingi na tere ti e, azo ti Israel so.” 

14Na le ti amakonzi nga na le ti bongbi ti azo kue, aturugu azi azo so lani ala gbu 
ala; aye so ala gbu na peko ti bira so, ala do azia. 

15Na pekoni, azo so a di iri ti ala ndali ti kua ni, ague ti de be ti azo ti kanga ni. Na 
popo ti aye so ala gbu na peko ti bira, ala mu abongo na aporo ti mu na azo so 
ayeke na ni pepe. Ala mu na ala kobe ti tengo ni nga na ye ti nyongo ni, ala kanga 
le ti ka ti azo so awara ka. Azo so kue alingbi ti tambula pepe, ala zia ala na ndö 
ti alele si ague na ala ngbii asi na Jéricho, gbata ti Amburu, na tere ti a-ita ti ala, 
azo ti Juda. Na pekoni, ala kiri na Samarii. 

Ahaz ahunda titene azo ti Asirii amu na lo maboko 
(2 Agbia 16.7-20) 

16Na ngoi ni so, gbia Ahaz atokua azo ti hunda na gbia ti Asirii ti mu na lo maboko. 

17Azo ti Edom akiri aga atiri bira na azo ti Juda si ala gbu ambeni zo ni ti ga azo 
ti kanga. 

18Azo ti Filistii ali na ngangu na ya ti agbata ti Kodro-ti-gbeni nga na ya ti agbata 
so ayeke na mbage ti Mbongo na sese ti Juda. Ala mu agbata ti Bet-Shemesh, ti 
Ayalon, ti Gederot, ti Soko nga na akodro so ayeke na tere ni. Ala mu gbata ti 
Timna na akodro so ayeke na tere ni; gbata ti Gimzo na akodro so ayeke na tere 
ni. Na pekoni, ala duti kâ. 

19KOTA GBIA azia kamene na le ti azo ti Juda ndali ti Ahaz. Ahaz apusu azo ti 
kodro ti lo ti sara sioni mingi, lo wani, lo sara sioni mingi so ake KOTA GBIA. 

20Teglat-Falasar, gbia ti Asirii aga ti mu maboko na Ahaz pepe, me lo ga ti tiri 
bira na lo, ti zia lo na ya ti kota kpale. 

21Andaa Ahaz amu fade amosoro so ayeke na ya ti kota da ti KOTA GBIA, na 
amosoro so ayeke na yangbo ti gbia nga na ti so ayeke na ya ti da ti akota zo ti 
kodro si lo tokua ni na gbia ti Asirii; me lo sara ye so gbaa. 

22Na ngoi so gbia Ahaz ayeke na ya ti kpale so, lo ngba ngbango ti sara sioni mingi 
so ake KOTA GBIA. 

23Lo mu asandaga na anzapa ti Damas so lani akinda lo so. Lo tene na be ti lo, lo 
tene: “So anzapa ti agbia ti Sirii ayeke mu maboko na ala so, ayeke nzoni mbi 
mu sandaga na anzapa ni so si fade ala yeke mu na mbi maboko.” Me anzapa so 
asara si Ahaz na azo ti Israel ati. 

24Tongaso, Ahaz abongbi akungba so kue ayeke na ya ti kota da ti Nzapa si lo fâ 
ya ni; lo kanga ayanga ti kota da ti KOTA GBIA si lo sara agbalaka na asangbi-
lege kue ti Jérusalem. 

25Na ya ti agbata oko oko kue ti Juda, lo leke ando na ndö ti ahoto titene lo zö 
dukani daa na anzapa nde. Na sarango ye tongaso, lo zia ngonzo mingi na be ti 
KOTA GBIA, Nzapa ti akotara ti lo. 

26 Tanga ti atënë na ndö ti Ahaz, aye so kue lo sara, na tongo ndani ngbii asi na 
ndani, a su tënë ni na ya ti “Mbeti ti agbia ti Juda na ti Israel”. 

27 Ahaz akui, lo hon na peko ti ababâ ti lo si a lu lo na Jérusalem; me a lu lo pepe 
na ndo so a yeke lu agbia ti Israel daa. Molenge ti lo Ezekias laa aga gbia na peko 
ti lo. 

2 Mbai 29 

Lengo-gbia ti Ezekias 
(2 Agbia 18.1-4) 

1Ezekias ayeke na ngu baleuse na oku si lo ga gbia; lo le-gbia ngu baleuse na 
gumbaya na Jérusalem. Iri ti mama ti lo ayeke Abi, molenge ti Zakarii. 

2Ezekias asara ye so ayeke mbirimbiri na le ti KOTA GBIA gi tongana ti David, 
kotara ti lo. 

3Na ya ti kozo ngu ti lengo-gbia ti lo, na kozo nze ni, lo zi ayanga ti kota da ti 
KOTA GBIA si lo kiri lo leke ayanga ti da ni. 

4Lo iri awayango-sandaga na azo ti mara ti Lévi ti ga si lo bongbi ala na kota le ti 
gbata ni so ayeke na mbage ti To. 

5Lo tene na ala, lo tene: “Ala azo ti mara ti Lévi, ala ma mbi si! Fadeso, ala zia tere 
ti ala nde ndali ti Nzapa, ala zia nga kota da ti KOTA GBIA, Nzapa ti akotara ti ala 
nde ndali ti Nzapa. Aye so kue ayeke sioni na ya ti da so ayeke nde si ayeke nzoni 
kue so, ala zi ni. 

6Biani, ababâ ti e asara ando ye alingbi na tënë ti KOTA GBIA, Nzapa ti e pepe. 
Ala do lo azia, ala bi le ti ala yongoro na kota da so KOTA GBIA ayeke duti daa si 
ala zia peko ti ala na lo. 

7Ataa ayanga ti kubu so azo ayeke hon daa ti li na ya ti kota da ni, ala kanga ni, 
ala mingo alamba, ala zia ti zö dukani, ti mu sandaga so a yeke gbi ni kue na wâ 
ndali ti Nzapa ti Israel, na ndo so ayeke nde si ayeke nzoni kue. 

8Aye so asara si kota ngonzo alondo na be ti KOTA GBIA na tere ti azo ti Juda na 
ti Jérusalem. Ndali ti aye ni, lo sara mbeni ye ti ziango mbeto na be ti zo, ye ti 
mawa nga na ye ti kamene so ala wani ayeke baa na le ti ala so. 

9Ndani laa a fâ ababâ ti e na ya ti bira si a gbu amolenge ti e ti koli na ti wali nga 
na awali ti e ti ga azo ti kanga. 

10Fadeso, mbi ye ti sara mbuki na KOTA GBIA, Nzapa ti Israel, tongaso si sioni 
ngonzo ti lo ade na tere ti e. 

11Amolenge ti mbi, fadeso ala kiri asara mbana pepe, ngbanga ti so ala laa KOTA 
GBIA asoro ala titene ala luti na dawa ti lo ti sara kua na lo, ti ga azo ti kua ti lo 
nga ti zö dukani na lo.” 



901 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

12Tongaso, azo ti mara ti Lévi aga aluti. Ti kete mara ti Kehat ayeke azo tongana: 
Mahat, molenge ti Amasai, Yoel, molenge ti Azaria; ti kete mara ti Merari: Kish, 
molenge ti Abdi, Azaria, molenge ti Yehalelel; ti kete mara ti Gershon: Yoa, 
molenge ti Zima, Eden, molenge ti Yoa; 

13ti kete mara ti Elisafan: Shimri na Yeiel; ti kete mara ti Asaf: Zakarii na Matania; 

14ti kete mara ti Heman: Yehiel na Shimei; ti kete mara ti Yedutun: Shemaya na 
Uziel. 

15Ala bongbi a-ita ti ala, ala sukula sioni ti ala. Na pekoni, gbia amu yanga na ala 
alingbi na tënë ti KOTA GBIA si ala ga na ya ti kota da ti KOTA GBIA ti zi asioni ti 
da ni. 

16Awayango-sandaga ali na ya ti kota da ti KOTA GBIA ti zi asioni ti da ni. Aye 
ti sioni so kue ala wara na ya ti kota da ti KOTA GBIA ni, ala sigigi na ni, azia na 
ya ti gbagba si azo ti mara ti Lévi amu ni, ague, atuku na popo-hoto ti Sedron. 

17Ala to nda ti zi asioni ni na kozo lango ti kozo nze ni. Na lango miombe ni, ala 
si na ya ti kubu so ayeke hon daa ti li na ya ti kota da ti KOTA GBIA. Sioni so ayeke 
na ya ti kota da ni, ala zi ni na ya ti lango miombe ni. Ala hunzi kua ni kue na 
lango baleoko na omene ti kozo nze ni. 

18Na pekoni, azo ti mara ti Lévi ague na ndo ti gbia Ezekias si ala tene na lo: “E 
zi sioni na tere ti kota da ti KOTA GBIA kue awe. Gbalaka so a yeke mu na ndö ni 
asandaga so a yeke gbi ni kue na wâ nga na aye ti tere ni, e zi sioni na tere ni awe. 
Meza so a yeke zia mapa na ndö ni na dawa ti KOTA GBIA nga na aye ti tere ni, e 
zi nga sioni na tere ni awe. 

19Akungba so kue gbia Ahaz asara si aga sioni na ngoi so lo yeke le-gbia si lo ke 
KOTA GBIA so, e kiri e leke ni si e zia nde ndali ti KOTA GBIA awe. Ni laa ayeke 
na dawa ti gbalaka ti KOTA GBIA so!” 

Ezekias akiri aleke lege ti vorongo Nzapa 

20Lango oko na pekoni, na kota ndaperere, gbia Ezekias abongbi amakonzi ti 
gbata ni si lo gue na ya ti kota da ti KOTA GBIA. 

21Kâ, azo ni ague na akoli-bagara mbarambara, akoli-taba mbarambara, akete 
taba mbarambara nga na akoli-ngasa mbarambara ti mu na sandaga ndali ti 
zingo siokpari na li ti zo. A mu asandaga ni ndali ti azo ti da ti gbia, ndali ti ndo 
so ayeke nde si ayeke nzoni kue nga ndali ti azo ti Juda. Gbia amu yanga na 
awayango-sandaga so ayeke ahale ti Aaron titene ala mu anyama so na sandaga 
na ndö ti gbalaka ti KOTA GBIA. 

22Awayango-sandaga afâ go ti akoli-bagara ni si ala fi mene ni na ndö ti gbalaka. 
Ala fâ go ti akoli-taba ni si ala fi mene ni na ndö ti gbalaka ni. Ala fâ nga go ti 
akete taba ni si ala fi mene ni na ndö ti gbalaka ni. 

23Na pekoni, ala ga na akoli-ngasa so a yeke mu na sandaga ti zingo siokpari na 
li ti zo na dawa ti gbia nga na dawa ti bongbi ti azo ni. Gbia na azo ni azia maboko 
ti ala na ndö ti akoli-ngasa ni. 

24Awayango-sandaga afâ go ti akoli-ngasa ni, ala tuku mene ni na ndö ti gbalaka 
ni ti zi siokpari na li ti azo ti Israel kue. Gbia wani laa amu yanga titene a mu 
amara ti sandaga use so ndali ti zingo siokpari na li ti azo ti Israel kue. 

25Gbia azia azo ti mara ti Lévi na ya ti kota da ti KOTA GBIA; awen so ayeke toto, 
akota kundi, na akundi ayeke na maboko ti ala. Lo sara ye ni alingbi na yanga so 
David, Gad, zo ti bango nda ti aye ti gbia, nga na Natan, wayanga-Nzapa amu. 
Andaa KOTA GBIA wani laa amu yanga so na lege ti awayanga ti lo. 

26Azo ti mara ti Lévi aluti na aye ti mozoko na maboko ti ala, aye ti mozoko so 
David aleke. Awayango-sandaga ayeke na atatalita na maboko ti ala. 

27Ezekias amu yanga titene a mu sandaga so a yeke gbi ni kue na wâ na ndö ti 
gbalaka. Na ndembe so a to nda ti mungo sandaga ni, gi na ndembe ni laa azo ato 
nda ti he bia ndali ti KOTA GBIA; ala yeke huru tatalita, ala yeke pika aye ti 
mozoko so David, gbia ti Israel aleke. 

28Bongbi ti azo kue angba ti kuku na sese na ndembe so azo angba ti he bia, ala 
yeke huru tatalita ngbii mungo sandaga ni ahunzi. 

29So ala mu sandaga ni kue awe, gbia na azo so ayeke na tere ti lo akuku, akpo li 
ti ala na sese. 

30Na pekoni, gbia Ezekias na amakonzi atene na azo ti mara ti Lévi ti he bia ti 
sepela KOTA GBIA na lege ti abia so David na Asaf, zo ti bango nda ti aye aleke 
ando so. Azo ti mara ti Lévi asepela KOTA GBIA na ngia, na pekoni ala kuku, akpo 
li ti ala na sese. 

31Ezekias akiri amu tënë si lo tene: “Fadeso, ndali ti so maboko ti ala asi singo na 
asandaga, ala ga na asandaga ti ala ti beoko na asandaga ti mungo singila na 
KOTA GBIA na ya ti kota da ti lo.” Tongaso bongbi ti azo ni aga na asandaga ti 
beoko na asandaga ti mungo singila na KOTA GBIA. Azo so ayeke na nzoni be 
mingi aga nga na asandaga so a yeke gbi ni kue na wâ. 

32Wungo ti anyama so kue azo ni aga na ni ndali ti sandaga so a yeke gbi ni kue 
na wâ ayeke akoli-bagara balembarambara, akoli-taba ngbangbo oko, akete taba 
ngbangbo use; anyama ni kue, ala mu na sandaga so a yeke gbi ni kue na wâ na 
KOTA GBIA. 

33Ala kiri amu akoli-bagara ngbangbo omene, ataba na angasa saki ota ndali ti 
ambeni sandaga. 

34Me wungo ti awayango-sandaga ni ayeke kete mingi ti zi poro ti anyama so kue 
a yeke mu na sandaga so a yeke gbi ni kue na wâ; nilaa a-ita ti ala, azo ti mara ti 
Lévi, amu maboko na ala ngbii kua ni ahunzi, ti ku titene ambeni wayango-

sandaga asukula sioni na tere ti ala si. Biani, azo ti mara ti Lévi aleke be ti ala ti 
sukula sioni ti ala ahon awayango-sandaga. 

35Na tere ti gba ti asandaga so ayeke gbi ni kue na wâ, alingbi fade ala gbi mafuta 
ti anyama so a yeke mu na sandaga ti beoko, alingbi fade ala tuku nga samba 
ndali ti sandaga so a yeke gbi ni kue na wâ. Lege so ala kiri aleke lege ti vorongo 
KOTA GBIA na ya ti kota da ti lo laa. 

36Tere ti Ezekias na azo ti kodro kue anzere ndali ti ye so Nzapa asara ndali ti 
ala, ngbanga ti so a sara ye ni kue hio mingi. 

2 Mbai 30 

Ezekias airi azo ti Israel kue ndali ti matanga ti Pake 

1Ezekias atokua azo na azo ti Israel kue nga na azo ti Juda. Lo tokua nga mbeti 
na azo ti Efraim na ala ti Manase titene ala ga na da ti KOTA GBIA so ayeke na 
Jérusalem ti sara matanga ti Pake ndali ti KOTA GBIA, Nzapa ti Israel. 

2Andaa gbia, na amakonzi ti lo nga na bongbi ti azo ni kue ama fade tere na 
Jérusalem titene ala sara matanga ni na ya ti use nze ni; 

3ala sara matanga ni na ngoi ni pepe ngbanga ti so, awayango-sandaga 
so asukula sioni na tere ti ala, wungo ti ala ayeke mingi pepe si azo abongbi nga 
na Jérusalem pepe. 

4Tënë so anzere na be ti gbia nga na be ti bongbi ti azo ni kue. 

5Tongaso ala yeda ti tokua azo ti to mbela na ya ti kodro ti Israel kue, ti londo na 
Bersheba ngbii asi na Dan ti iri azo ti ga na Jérusalem ti sara matanga ti Pake 
ndali ti KOTA GBIA, Nzapa ti Israel. Biani, kozo titene azo asara matanga na ngu 
ni so, gi azo kete laa asara matanga ni alingbi na andia ni so a su na mbeti. 

6Awatokua amu ambeti so gbia na amakonzi ti lo asu so si ala gue na ni na sese 
ti Israel kue nga na ti Juda. Na lege ti yanga so gbia amu, ala tene: “Ala azo ti 
Israel, ala so akpe na maboko ti azo ti Asirii so, ala kiri na mbage ti KOTA GBIA, 
Nzapa ti Abraham, ti Isaac na ti Jacob si fade lo kiri na mbage ti ala. 

7Ala sara ye tongana ti ababâ ti ala na ti a-ita ti ala pepe so asara sioni ye mingi 
ti ke KOTA GBIA, Nzapa ti akotara ti ala. Nzapa asara si ababâ na a-ita ti ala ni 
aga ye so a buba ni kue; ye ni laa ala yeke baa so. 

8Fadeso, ala sara ngangu li tongana ti ababâ ti ala pepe; ala mu tere ti ala na 
KOTA GBIA, ala kiri aga na ndo ti lo so lo zia nde ndali ti lo wani kpu na kpu; ala 
sara kua na KOTA GBIA, Nzapa ti ala, tongaso si sioni ngonzo ti lo akai na tere ti 
ala. 

9Tongana ala kiri na mbage ti KOTA GBIA, azo so agbu a-ita ti ala na amolenge ti 
ala si ague na ala na kodro wande, fade azo ni ayeke baa mawa ti a-ita ti ala na 

amolenge ti ala ni, ala yeke zia lege na ala ti kiri na ya ti kodro so. Biani, KOTA 
GBIA, Nzapa ti ala ayeke sara nzoni be si lo yeke baa mawa ti zo. Tongana ala kiri 
na mbage ti lo, lo yeke bi le ti lo yamba na ala pepe.” 

10Awatokua ni atambula na ya ti agbata oko na oko ti sese ti Efraim na ti Manase, 
ngbii ala si na sese ti Zabulon. Me azo ayeke he ala na ngia si ayeke dekongo na 
li ti ala. 

11Me ambeni zo ti mara ti Aser, ti Manase na ti Zabulon asara tere ti ala kete si 
ala ga na Jérusalem. 

12Na sese ti Juda nga, Nzapa asara si be ti azo ni aga oko, ala yeda ti ma yanga so 
gbia na amakonzi ti lo amu, alingbi na tënë ti KOTA GBIA. 

Ezekias asara matanga ti Pake 

13Gba ti azo abongbi na Jérusalem na ya ti use nze ni ti sara matanga ti Mapa so 
a sara na mama ni pepe. Azo so abongbi so ayeke gbani gbani ahon ndoni. 

14Ala to nda ti zi agbalaka so a yeke mu asandaga na ndö ni na Jérusalem; ala zi 
nga agbalaka so a yeke zö dukani na ndö ni, ala tuku ni na popo-hoto ti Sedron. 

15Na lango baleoko na osio ti use nze ni, ala fâ anyama ndali ti matanga ti Pake. 
Kamene agbu awayango-sandaga na azo ti mara ti Lévi si ala sukula sioni ti ala. 
Na pekoni, ala ya asandaga na ya ti kota da ti KOTA GBIA. 

16Ala mu ndo ti kua ti ala alingbi na ndia ti Moïse, zo ti Nzapa. Azo ti mara ti Lévi 
amu mene ti anyama ni na awayango-sandaga si ala yeke fi na ndö ti gbalaka. 

17Na ya ti bongbi ti azo ni, azo mingi ade ti sukula sioni ti ala pepe. Tongaso ala 
lingbi pepe ti zia ambeni sandaga nde ndali ti KOTA GBIA. Nilaa azo ti mara ti 
Lévi afâ anyama ni ndali ti matanga ti Pake na plase ti azo so ayeke nzoni pepe 
so. 

18Gba ti azo, mbirimbiri azo ti mara ti Efraim, ti Manase, ti Isakar na ti Zabulon 
asukula sioni ti ala pepe. Ataa so kue, ala te anyama ti matanga ti Pake ni; ye so 
ala sara so alingbi pepe na tënë so a su na ya ti Mbeti ti Nzapa. Ndani laa Ezekias 
asambela Nzapa ndali ti ala, lo tene: “KOTA GBIA, mo so mo yeke nzoni, zi tënë 
na li ti 

19azo so kue azia be ti ala ti gi mo Nzapa, KOTA GBIA, Nzapa ti akotara ti ala, ataa 
so ala sukula sioni ti ala pepe ti zia aye nde ndali ti mo.” 

20KOTA GBIA ama sambela ti Ezekias si lo zia ti sara sioni na azo ni. 

21Tongaso, na ngia mingi, azo ti Israel so ayeke na Jérusalem asara matanga ti 
Mapa so a sara na mama ni pepe; ala sara ni na ya ti lango mbarambara. Na ya ti 
lango oko oko, azo ti mara ti Lévi na awayango-sandaga ayeke he bia ti sepela 
KOTA GBIA, ala yeke pika aye ti mozoko so ayeke toto ngangu ndali ti KOTA 
GBIA. 

22Ezekias atene tënë ti mu ngangu na be ti azo ti mara ti Lévi so kue kua ti KOTA 
GBIA agbu be ti ala. Na ya ti lango mbarambara kue, ala te kobe ti matanga ni, 
ala mu asandaga ti beoko si ala he bia ti sepela KOTA GBIA, Nzapa ti akotara ti 
ala. 

23Na pekoni, bongbi ti azo ni kue ama tere titene ala kiri asara matanga ni na ya 
ti lango mbarambara. Nilaa ala kiri asara matanga ni na ngia na ya ti lango 
mbarambara. 

24Andaa Ezekias, gbia ti Juda amu akoli-bagara saki oko na ataba saki 
mbarambara ndali ti bongbi ti azo ni. Amakonzi amu akoli-bagara saki oko na 
ataba saki baleoko ndali ti azo ni. Awayango-sandaga mingi asukula sioni ti ala. 

25Bongbi ti azo ti Juda kue, awayango-sandaga, azo ti mara ti Lévi, azo so kue 
alondo na Israel si aga, ala so aga ndali ti matanga ni wala ala so ayeke lango na 
sese ti Juda, ala kue ayeke na ngia. 

26Ngia ti azo ti Jérusalem ahon ndoni, ngbanga ti so ngbene ye na ngoi ti 
Salomon, molenge ti David, gbia ti Israel, ade ti sara mbeni matanga tongaso na 
Jérusalem pepe. 

27Na pekoni, awayango-sandaga so ayeke azo ti mara ti Lévi alondo si ala sara 
tufa na ndö ti azo ni. Sambela ti ala asi na yayu, ndo so ayeke nde si ayeke nzoni 
kue ti Nzapa si Nzapa ayeda na sambela ni. 

2 Mbai 31 

Ezekias akiri aleke akua ti ya ti kota da ti Nzapa 

1So matanga ni ahunzi awe, azo ti Israel so kue ayeke kâ ague na ya ti agbata ti 
Juda, ala fâ ya ti angbongboro têne so a leke si aluti na nduzu, ala kungbi na sese 
akeke so a leke si aluti na nduzu ndali ti nzapa-wali Ashera, ala buba ando so azo 
aleke na ndö ti ahoto ti voro anzapa nde daa, ala buba nga agbalaka ti ando ni. 
Ala sara gi oko ye so na sese ti Juda kue, ti Benjamin, ti Efraim na ti Manase. Na 
pekoni, azo ti Israel kue akiri na ya ti agbata ti ala, zo oko oko na ndo ti lo. 

2Ezekias azia na sese abongbi nde nde ti awayango-sandaga na ti azo ti mara ti 
Lévi. Na ya ti abongbi ni so, lo zia zo oko oko na yanga ti kua ti lo. Kua ti 
awayango-sandaga na ti azo ti mara ti Lévi ayeke ti ya asandaga so a yeke gbi ni 
kue na wâ na asandaga ti beoko, kua ti hengo bia ti mungo singila na Nzapa na ti 
sepelango Nzapa na ya ti gbagba ti kota da ti KOTA GBIA. 

3Gbia amu mbage ti aye ti lo na sandaga so a yeke gbi ni kue na wâ, so ti tene 
asandaga ti ndaperere na ti lakui, ti lango ti wungo tere, ti fini nze na ti ambeni 
matanga, alingbi na tënë so a su na ya ti mbeti ti Ndia ti KOTA GBIA. 

4Gbia amu yanga na azo so ayeke lango na Jérusalem ti mu ye so ayeke ti 
awayango-sandaga na ti azo ti mara ti Lévi na ala, tongaso si ala zia be ti ala kue 
na akua so Ndia ti KOTA GBIA afa. 

5 Gi so azo ti Israel ama yanga so gbia amu so, ala ga na gba ti akozo le ti kobe ti 
ala: ble, fini vin, mafuta, mafuta ti wotoro nga na akobe nde nde ti ayaka ti ala. 
Ala ga nga na gba ti dime ti aye kue. 

6Azo ti Israel na azo ti Juda so ayeke lango na ya ti agbata ti Juda aga nga na dime 
ti abagara, ti ataba na ti angasa. Ala ga nga na dime ti aye so a zia nde ndali ti 
KOTA GBIA, Nzapa ti ala; ala bongbi aye ni na gba ni, na gba ni. 

7Ala to nda ti bongbi aye ni na gba ni, na gba ni na nze ota ni, ala hunzi ni na nze 
mbarambara ni. 

8Ezekias na amakonzi aga ti baa aye so a bongbi ni na gba ni, na gba ni so; ala mu 
singila na KOTA GBIA, ala gonda nga azo ti Israel. 

9Ezekias ahunda awayango-sandaga na azo ti mara ti Lévi ndali ti aye so azo 
abongbi ni na gba ni, na gba ni so. 

10Kota wayango-sandaga Azaria, zo ti kete mara ti Sadok akiri tënë na lo, atene: 
“Aye so azo azi na ndö ti aye so ala wara si ngbene ye, ala to nda ti ga na ni na ya 
ti kota da ti KOTA GBIA, e te kobe, ya ti e asi, e zia tanga ni angba gbani, ngbanga 
ti so KOTA GBIA asara tufa na ndö ti azo ti lo. Gba ni laa angba ge ahon ndoni so.” 

11Ezekias amu yanga titene ala leke akubu na ya ti kota da ti KOTA GBIA ti bata 
aye ni daa. Tongaso ala leke akubu ni. 

12Aye so azo azi na ndö ti ye so ala wara, adime na aye so ala zia nde ndali ti 
Nzapa, ala ga na ni lakue na legeni na ya ti akubu ni. Konania, zo ti mara ti Lévi 
laa ayeke makonzi na ndö ti aye ni. Ita ti lo Shimei laa ayeke use makonzi ni. 

13Gbia Ezekias na kota wayango-sandaga Azaria, makonzi ti kota da ti Nzapa, 
amu yanga si Yehiel, Azazia, Nahat, Asael, Yerimot, Yozabad, Eliel, Ismakia, 
Mahat na Benaya abaa ndo na ndö ti aye ni, na gbe ti Konania na ita ti lo Shimei. 

14Kore, molenge ti Imna, zo ti mara ti Lévi, zo ti batango yanga ti gbagba na 
mbage ti To, ayeke baa lege ti aye so azo amu na be ti ala wani na Nzapa. Aye so 
azo azi na ndö ti aye so ala wara si ala zia nde ndali ti KOTA GBIA nga na aye so 
ayeke nde si ayeke nzoni kue ahon atanga ni, lo laa lo yeke kangbi ni. 

15Na ya ti agbata ti awayango-sandaga, azo so ayeke sara kua na gbe ti lo ayeke 
Eden, Miniamin, Yeshua, Shemaya, Amaria na Shekania. Ala laa ayeke kangbi aye 
lakue na legeni na popo ti a-ita ti ala, ataa akota zo wala akete zo, na lege ti 
bongbi ti kua ti azo ni. 

16Ala yeke mu aye ni na azo so kue a su iri ti ala na mbeti, ti londo na amolenge-
koli so ngu ti ala alingbi ngu ota na ala so ngu ti ala ahon ngu ota. Ala yeke mu 

nga aye ni na azo so kue ayeke li na ya ti kota da ti KOTA GBIA na ya ti lango oko 
oko ti sara kua ti ala alingbi na lango ti kua ti ala ni, na lege ti bongbi ti ala. 

17A su iri ti awayango-sandaga na mbeti na lege ti asewa ti ala. Azo ti mara ti Lévi 
so ngu ti ala alingbi baleuse wala ahon baleuse, a su iri ti ala na mbeti na lege ti 
kua ti ala nga na lege ti bongbi ti ala. 

18A su iri ti azo ni kue na mbeti, ala na azo ti sewa ti ala, awali ti ala, amolenge ti 
ala ti koli na ti wali nga na tanga ti azo ti sewa ti ala so kue alingbi ti te aye so a 
zia nde ndali ti Nzapa. 

19Ambeni wayango-sandaga so ayeke ahale ti Aaron aduti na ayaka so ayeke na 
tere ti agbata ti ala. Na ya ti gbata oko oko, a soro ambeni zo ti kangbi aye ni na 
akoli so kue angba na yaka si ala yeke na popo ti awayango-sandaga nga na azo 
ti mara ti Lévi so kue a su iri ti ala na mbeti. 

20Ye so Ezekias asara na ya ti kodro-gbia ti Juda kue laa. Lo sara ye so ayeke 
nzoni, ye so ayeke mbirimbiri na ye so ayeke na legeni na le ti KOTA GBIA, Nzapa 
ti lo. 

21Kua so lo sara ndali ti kota da ti Nzapa, kua so lo sara titene azo abata ndia ti 
Nzapa na atënë ti ndia ti lo, lo sara ni na be ti lo kue, lo gi Nzapa ti lo si ye ti lo 
kue aga nzoni. 

2 Mbai 32 

Senakerib ali na ya ti kodro-gbia ti Juda 
(2 Agbia 18.13; És 36.1) 

1Na peko ti aye ti mbirimbiri so Ezekias asara na mbage ti Nzapa, Senakerib, gbia 
ti Asirii ali na kodro-gbia ti Juda; lo ngoro agbata so a sara ngangu gbagba na 
tere ni si lo ye ti li na ya ti agbata ni na ngangu. 

2So Ezekias abaa Senakerib ayeke ga ti tiri bira na gbata ti Jérusalem, 

3lo ma tere na amakonzi ti lo nga na aturugu ti lo ti kota kamba ti kanga lege na 
li ti ngu so ayeke na mbage ti gigi ti gbata ni. Azo ni kue ayeda na tënë ti lo. 

4Azo gbani gbani abongbi tere si ala kanga ali ti ngu kue nga na kete ngu so ayeke 
sua na ya ti kodro ni. Ala tene: “Tongana azo ti Asirii asi, ayeke nzoni ala wara 
gba ti ngu pepe.” 

5Ezekias awara ngangu si lo kiri lo leke gbagba ti gbata ni na ando so adu akoro 
daa. Ada so ayo na nduzu, lo kiri lo leke ni titene ayo na nduzu ahon ti kozoni; lo 
sara mbeni gbagba nde na gigi ti kozo gbagba ni; lo leke nga ndo so iri ni Milo so 
ayeke na Gbata ti David; lo mu yanga si a sara na lo gba ti aye ti bira na avala. 

6Na pekoni, lo zia amakonzi ti aturugu na li ti azo ti gbata ni. Lo bongbi azo kue 
na kota le ti kodro so ayeke nduru na yanga ti gbata ni si lo mu wango na ala, lo 
tene: 

7“Ala gbu ngangu, ala kanga be ti ala! Ala sara mbeto pepe, ala do na mbeto pepe 
na dawa ti gbia ti Asirii na gba ti azo so amu peko ti lo so. Biani, ngangu so ayeke 
na e ayeke mingi ahon ti lo. 

8Ngangu ti gbia ni ayeke gi ngangu ti zo; me ngangu ti e ayeke KOTA GBIA, Nzapa 
ti e so ayeke mu maboko na e si lo yeke tiri bira ndali ti e.” Azo ni aluti na ndö ti 
tënë ti Ezekias, gbia ti Juda. 

Senakerib atokua na azo ti Jérusalem 
(2 Agbia 18.17-37; És 36.2-22) 

9Na pekoni, so Senakerib, gbia ti Asirii na aturugu ti lo angba ti ala na Lakish, lo 
tokua ambeni turugu ti lo na gbia Ezekias nga na azo ti Juda so kue ayeke na 
Jérusalem, lo tene: 

10“Tënë so Senakerib, gbia ti Asirii atene ayeke so: ‘Ala zia be ti ala na ndö ti nyen 
si ala ngba ti duti na Jérusalem so a ngoro ni kue na bira awe so? 

11Ezekias ayeke tene na ala atene, fade KOTA GBIA, Nzapa ti ala ayeke zi ala na 
maboko ti gbia ti Asirii. Me lo yeke handa ala titene nzara ti kobe na nzara ti ngu 
afâ ala! 

12Ando so azo aleke na ndö ti ahoto ti voro KOTA GBIA daa, na agbalaka ti lo, 
Ezekias laa azi ni pepe? Lo laa lo tene na azo ti Juda nga na azo ti Jérusalem ti 
voro KOTA GBIA gi na dawa ti gbalaka oko so, ti zö dukani gi na ndö ti oko 
gbalaka ni pepe? 

13Ye so mbi na ababâ ti mbi, e sara na azo ti akodro kue so, ala hinga pepe? 
Anzapa ti azo ti amara so awara ngangu ti zi akodro ti ala na maboko ti mbi? 

14Na popo ti anzapa so kue ababâ ti mbi afâ azo ti ala kue kue kue so, nzapa wa 
laa awara ngangu ti zi azo ti lo na maboko ti ababâ ti mbi si fade nzapa ti ala 
alingbi ti zi ala na maboko ti mbi? 

15Fadeso, ala zia Ezekias ahanda pepe, lo pusu ala na ya ti ye tongaso pepe! Ala 
zia be ti ala na ndö ti lo pepe, ngbanga ti so mbeni nzapa oko ti amara nde wala 
ti mbeni kodro-gbia alingbi ti zi azo ti lo na maboko ti mbi wala na maboko ti 
ababâ ti mbi pepe. Biani, fade nzapa ti ala ayeke zi ala na maboko ti mbi pepe.’ ” 

16Azo ti kua ti Senakerib angba ti tene sioni tënë na tere ti KOTA GBIA nga na 
tere ti Ezekias, zo ti kua ti lo. 

Senakerib azonga KOTA GBIA 
(2 Agbia 19.14-19; És 37.14-20) 

17Senakerib atokua mbeti ti zonga KOTA GBIA, Nzapa ti Israel. Lo tene na ya ti 
mbeti ni, lo tene: “So anzapa ti amara nde azi azo ti ala na maboko ti mbi pepe 
so, fade nzapa ti Ezekias ayeke zi nga azo ti lo na maboko ti mbi pepe.” 

18Azo ti kua ti Senakerib adekongo ngangu na yanga ti hebro na azo ti Jérusalem 
so aduti na ndö ti gbagba; ala ye ti zia mbeto na be ti azo ni, ti woko be ti ala si 
azo ti Senakerib awara lege ti mu kodro ni. 

19Ala yeke tene tënë ti Nzapa ti Jérusalem tongana ti so azo ayeke tene tënë ti 
anzapa ti amara nde so azo asara ni na maboko ti ala. 

Azo ti Asirii akpe. Senakerib akui 
(2 Agbia 19.15,35-37; És 37.15,36-38) 

20Gbia Ezekias na wayanga-Nzapa Ésaïe, molenge ti Amoz asambela Nzapa ti 
yayu, ala dekongo na lo titene lo mu na ala maboko. 

21Tongaso KOTA GBIA atokua mbeni ange so afâ ya ti bâbâ ti gbia ti Asirii, 
akpengba zo ti bira kue, aturugu ti kota kamba, na akota zo ti lo. Gbia ti Asirii ni 
akiri na kodro ti lo, na kamene na le ti lo. Na pekoni, lo li na ya ti da ti nzapa ti lo 
si taa amolenge ti lo laa afâ lo na yongoro zeme. 

22Tongaso laa KOTA GBIA asoo Ezekias na azo ti Jérusalem na kuâ, na maboko ti 
Senakerib, gbia ti Asirii nga na maboko ti awato ti ala kue. Na pekoni, lo mu na 
ala siriri mbage na mbage kue. 

23Azo mingi aga na Jérusalem ti mu aye na KOTA GBIA, ala ga nga na apendere 
kadoo na Ezekias, gbia ti Juda. Na peko ti aye so asi so, amara kue ane Ezekias 
mingi. 

Lengo-gbia ti Ezekias asi na ndani 
(2 Agbia 20.1-21; És 38.1-8; 39) 

24Na ngoi ni so, tere ti Ezekias aso nduru na kuâ. Lo sambela KOTA GBIA si KOTA 
GBIA akiri tënë na lo na lege ti mbeni ye so afa atene, fade kobela ti lo ayeke kai. 

25Me Ezekias ahinga pepe nzoni so KOTA GBIA asara na lo. Baba ahon ndö ti lo 
si ndali ti baba ni, lo sara si ngonzo ti KOTA GBIA ati na ndö ti lo, na ndö ti kodro-
gbia ti Juda nga na ndö ti gbata ti Jérusalem. 

26Me ataa so Ezekias asara fade baba, lo na azo ti Jérusalem asara tere ti ala kete. 
Nilaa na ngoi so Ezekias ade na fini, ngonzo ti KOTA GBIA ati na ndö ti ala pepe. 

27Ezekias awara mosoro mingi, azo agonda lo mingi. Lo bongbi amosoro ti wen 
ti nginza, ti lôro, ti atêne ti ngangu ngere, ti ayombo, ti avala na mara ti aye nde 
nde ti ngangu ngere. 

28Lo sara ada ti batango na ble, vin na mafuta; lo sara agbagba ti batango na mara 
ti anyama nde nde; lo vo anyama ti zia ala na ya ti agbagba ni. 

29Lo leke agbata ndali ti lo si lo yeke na gba ti ataba, angasa na abagara, ngbanga 
ti so Nzapa amu na lo mosoro gbani gbani. 

30 Ezekias nga laa akanga lege na li ti ngu ti Gihon na mbage ti nduzu ti sua; lo zi 
lege ni titene asua ti gue na gbeni na mbage ti Do, na Gbata ti David. Aye so kue 
Ezekias asara aga nzoni. 

31Me tongana amakonzi ti Babilone atokua azo na Ezekias titene ala hunda tënë 
ti ye ti dongo be so asi na ya ti kodro ti lo, Nzapa ado Ezekias azia lo ti tara be ti 
lo, tongaso si lo hinga ye so kue ayeke na be ti Ezekias. 

32Tanga ti atënë na ndö ti Ezekias, a su tënë ni na ya ti mbeti so iri ni “Aye so 
wayanga-Nzapa Ésaïe, molenge ti Amoz, abaa na ya ti mbeni ye tongana bango-
li”; a su nga tënë ni na ya ti “Mbeti ti agbia ti Juda na ti Israel”. Ambeti ni atene 
tënë na ndö ti lege so lo bata be ti lo na Nzapa. 

33Ezekias akui, lo hon na peko ti ababâ ti lo, a lu lo na ndo so a yeke lu ahale ti 
David daa, na mbage ti nduzu; azo ti Juda kue na azo ti Jérusalem amu nengo na 
kuâ ti lo. Molenge ti lo Manase laa aga gbia na peko ti lo. 

2 Mbai 33 

Lengo-gbia ti Manase 
(2 Agbia 21.1-18) 

1Manase ayeke na ngu baleoko na use si lo ga gbia; lo le-gbia ngu baleoku na oku 
na Jérusalem. 

2 Lo sara ye so ayeke sioni na le ti KOTA GBIA. Lo mu gi peko ti sioni sarango ye 
ti amara so KOTA GBIA atumba ala na ya ti kodro ni si lo mu kodro ni na azo ti 
Israel; sioni sarango ye so zo alingbi ti baa na le ti lo fani use pepe. 

3Ando so azo aleke na ndö ti ahoto ti voro anzapa nde daa, babâ ti lo Ezekias 
abuba ni kue; me Manase akiri aleke ni. Lo sara agbalaka ndali ti anzapa Baal, lo 
leke akeke aluti na nduzu ndali ti nzapa-wali Ashera; lo kuku na gbe ti aye mingi 
mingi so ayeke na le ti nduzu si lo sara na ala. 

4 Lo sara agbalaka ndali ti anzapa nde na ya ti kota da ti KOTA GBIA na Jérusalem, 
da so KOTA GBIA atene tënë ndali ni, atene: “Fade iri ti mbi yeke duti kâ kpu na 
kpu.” 

5Lo leke agbalaka na ya ti agbagba use ti kota da ti KOTA GBIA ndali ti aye mingi 
mingi so ayeke na le ti nduzu. 

6 Lo gbi amolenge ti lo ti koli na wâ ti mu na sandaga na ndo so ayeke na popo-
hoto ti Hinom; lo gi nda ti aye, lo sara mazi, lo sara yoro; lo zia azo titene ala 
hunda yingo ti akuâ si ala fa nda ti aye so ayeke na hondengo ni. Lo kiri lo sara 
sioni so ague guengo na nduzu ti ke KOTA GBIA, ye so azia ngonzo na be ti lo. 

7 Lo sara yanda si lo zia ni na ya ti kota da ti Nzapa. Andaa Nzapa atene ando na 
David nga na molenge ti lo Salomon, atene: “Na ya ti kota da so nga na Jérusalem, 
gbata so mbi soro na popo ti agbata ti amara kue ti Israel laa mbi yeke sara titene 
iri ti mbi aduti daa kpu na kpu. 

8Tongana azo ti Israel asara ye kue alingbi na yanga so mbi mu na ala, na andia, 
na akpengba tënë nga na mbela so mbi mu na ala na lege ti Moïse, fade mbi yeke 
kiri ti tumba ala pepe ti gue yongoro na sese so mbi mu na akotara ti ala.” 

9Me Manase apusu azo ti Juda na ti Jérusalem titene ala kiri asara sioni ahon 
amara so KOTA GBIA afâ ando ala kue kue kue na dawa ti azo ti Israel so. 

10KOTA GBIA atene tënë na Manase nga na azo ti lo, me ala dingi mê ti ala pepe 
ti ma tënë ni. 

11Tongaso KOTA GBIA asara si amakonzi ti aturugu ti gbia ti Asirii aga na tere ti 
ala. Aturugu ni agbu Manase, ala yoro kongi na ngbangba ti lo, ala kanga lo na 
zingiri ti bengba wen si ala gue na lo na Babilone. 

12So lo yeke na ya ti pasi, lo voro tere ti lo na KOTA GBIA, Nzapa ti lo; lo sara tere 
ti lo kete mingi na gbe ti Nzapa ti akotara ti lo. 

13Lo voro KOTA GBIA ti baa mawa ti lo. KOTA GBIA azia ngonzo ti lo, lo ma toto 
ti lo si lo kiri na lo na Jérusalem titene lo kiri lo sara kua ti lo ti gbia. Tongaso 
Manase ahinga atene, KOTA GBIA laa ayeke taa Nzapa. 

14Na pekoni, Manase asara ngangu gbagba na tere ti Gbata ti David, na mbage ti 
gigi; gbagba ni ayo na nduzu mingi. Gbagba ni ahon na mbage ti Do, na ndo so li 
ti ngu ti Gihon ayeke daa, angoro vaka ti Ofel, ahon na popo-hoto ti Sedron, ague 
ngbii asi na yanga ti gbagba so iri ni Ti-asusu. Manase azia amakonzi ti aturugu 
na ya ti agbata ti Juda so kue ngangu gbagba ayeke na tere ni. 

15Anzapa nde nga na yanda so lo zia lani na ya ti kota da ti KOTA GBIA so, lo zi 
ni; agbalaka so lo leke na ndö ti hoto ti kota da ti KOTA GBIA nga na Jérusalem, 
lo zi ni kue, lo tuku ni na gigi ti gbata ni. 

16Lo kiri lo leke gbalaka ndali ti KOTA GBIA; lo mu asandaga ti beoko na 
asandaga ti mungo singila na KOTA GBIA na ndö ti gbalaka ni. Na pekoni, lo mu 
yanga na azo ti Juda ti voro KOTA GBIA, Nzapa ti Israel. 

17Andaa azo angba ti mu sandaga na ando so a leke na ndö ti ahoto, me ala yeke 
mu ni gi na KOTA GBIA, Nzapa ti ala. 

18Tanga ti atënë na ndö ti Manase, aye so lo sara, sambela so lo sara na Nzapa ti 
lo nga na atënë so azo ti bango nda ti aye atene na lo na iri ti KOTA GBIA, Nzapa 
ti Israel, a su tënë ni na ya ti mbeti ti agbia ti Israel. 

19Tënë ti sambela ti lo, lege so Nzapa azia ti sara ngonzo na tere ti lo, asiokpari 
ti lo nga na aye so lo sara ti ke Nzapa, a su tënë ni na ya ti mbeti ti Hozai. Na ya ti 

mbeti ni, a su nga iri ti ando so lo leke na ndö ti ahoto titene azo avoro anzapa 
nde daa, ando so lo leke akeke daa aluti na nduzu ndali ti nzapa-wali Ashera nga 
na ayanda nde nde; lo sara aye ni so kozo titene lo sara tere ti lo kete. 

20Manase akui, lo hon na peko ti ababâ ti lo si a lu lo na ndo ti lo. Molenge ti lo 
Amon laa aga gbia na peko ti lo. 

Lengo-gbia ti Amon 
(2 Agbia 21.19-26) 

21Amon ayeke na ngu baleuse na use si lo ga gbia; lo le-gbia ngu use na 
Jérusalem. 

22Lo sara ye so ayeke sioni na le ti KOTA GBIA tongana ti babâ ti lo Manase. Amon 
amu sandaga na ayanda so kue babâ ti lo Manase aleke si lo voro nga ayanda ni. 

23Me lo sara tere ti lo kete pepe na dawa ti KOTA GBIA tongana ti so babâ ti lo 
Manase asara. Ti Amon ni, lo kiri lo sara sioni mingi ahon ti babâ ti lo. 

24Azo ti kua ti lo aleke tënë na tere ti lo na hondengo ni si ala fâ lo na yangbo ti 
lo. 

25Me azo ti kodro ni afâ azo so kue aleke tënë na tere ti gbia Amon. Na pekoni, 
ala mu molenge ti lo Yosias gbia na peko ti babâ ti lo. 

2 Mbai 34 

Lengo-gbia ti Yosias 
(2 Agbia 22.1-2; 23.4-20) 

1 Yosias ayeke na ngu miombe si lo ga gbia; lo le-gbia ngu baleota na oko na 
Jérusalem. 

2Lo sara ye so ayeke mbirimbiri na le ti KOTA GBIA. Lo mu peko ti sarango ye ti 
kotara ti lo David; lo zia lege ni ti hon mbage na mbage pepe. 

3Na ya ti ngu miombe so Yosias ale-gbia, so lo de maseka, lo to nda ti gi Nzapa ti 
kotara ti lo David. Na ngu baleoko na use ni, lo to nda ti sara si Juda na Jérusalem 
aga nzoni: lo zi ando so azo aleke na ndö ti ahoto ti voro anzapa nde daa, akeke 
so a leke si aluti na nduzu ndali ti nzapa-wali Ashera nga na ayanda so a leke na 
keke na ayanda so a kporo wen si a leke na ni. 

4 Na dawa ti lo, a kungbi na sese agbalaka ti anzapa Baal; a kungbi na sese aye ti 
zongo na yombo so ayeke na ndö ti agbalaka ni; a fâ ya ti akeke so a leke aluti na 
nduzu ndali ti nzapa-wali Ashera nga na ayanda so a leke na keke na ayanda so 
a kporo wen si a leke na ni. A nika aye ni aga fuku si a tuku ni na ndö ti adu ti kuâ 
ti azo so amu sandaga na ayanda ni. 

5 A gbi abio ti awayango-sandaga ni na ndö ti agbalaka. Lege so Yosias asara si 
Juda na Jérusalem aga nzoni laa. 

6Lo sara gi mara ti ye so na ya ti agbata ti Manase, ti Efraim, ti Siméon, ataa na 
sese ti Neftali nga na abubango kodro so ayeke na tere ni. 

7Lo kungbi na sese agbalaka, lo fâ akeke so a leke aluti na nduzu ndali ti nzapa-
wali Ashera nga na ayanda, lo nika ni aga fuku; lo kungbi na sese aye ti zongo na 
yombo na ya ti kodro ti Israel kue. Na pekoni, lo kiri na Jérusalem. 

Kota wayango-sandaga awara mbeti ti Ndia 
(2 Agbia 22.3-10) 

8Na ngu baleoko na miombe ni so Yosias ayeke le-gbia, so lo yeke sara si kodro 
na kota da ti Nzapa aga nzoni, lo tokua Shafan, molenge ti Asalia, na Maaseya, 
govoronere ti gbata ni, na Yoa, molenge ti Yoakaz, zo ti tenengo peko ti tënë ti 
gbia titene ala gue, aleke kota da ti KOTA GBIA, Nzapa ti lo. 

9Azo ni ague, awara Hilkia, kota wayango-sandaga si ala mu na lo nginza so azo 
aga na ni na ya ti kota da ti Nzapa. Azo ti mara ti Lévi so ayeke bata yanga ti kota 
da ni amu fade nginza ni na maboko ti azo ti Manase, ti Efraim na ti tanga ti azo 
ti Israel kue, ti azo ti Juda kue na ti azo ti Benjamin si ala kiri na ni na Jérusalem. 

10Ala zia nginza ni na maboko ti awakode-kua so ayeke baa ndo na ndö ti akua 
ti lekengo kota da ti KOTA GBIA. Awakode-kua ni amu nginza ni na azo so ayeke 
leke aye so abuba na ya ti kota da ti KOTA GBIA titene ala sara si da ni akpengba. 

11Tongaso ala futa na asarapande nga na amason, ala vo atêne so a de tere ni 
dengo na akeke ti leke na li ti ada so agbia ti Juda azia si abuba so. 

12Azo ni asara kua ti ala lakue na legeni. Azo ti mara ti Lévi Yahat na 
Abdias, ahale ti Merari, ala na Zakarii na Meshulam, ahale ti Kehat, ala laa ayeke 
na ndö ti azo ti sarango kua ni. Azo ti mara ti Lévi so kue ahinga ti pika aye ti 
mozoko. 

13Ala yeke baa ndo na ndö ti azo ti yongo akungba nga na ndö ti azo ti kua ni kue, 
zo oko oko na kua so lo hinga ti sarango ni. Na popo ti azo ti mara ti Lévi, ambeni 
ayeke awakuasu, ambeni ayeke baa ndo na ndö ti akua si ambeni ayeke azo ti 
batango yanga ti da. 

14Na ngoi so ala yeke sigigi na nginza so azo aga na ni na ya ti kota da ti KOTA 
GBIA, wayango-sandaga Hilkia awara mbeti ti Ndia ti KOTA GBIA so KOTA GBIA 
amu na azo ti lo na lege ti Moïse. 

15Hilkia atene na wakuasu Shafan: “Mbi wara mbeti ti Ndia na ya ti kota da ti 
KOTA GBIA.” Hilkia amu mbeti ni na Shafan. 

16Shafan ague na mbeti ni na gbia si lo fa nga na gbia peko ti aye so ala sara, lo 
tene: “Kua so kue mo mu na azo ti kua ti mo ti sarango ni, ala yeke kâ na yanga 
ni. 

17Nginza so ayeke na ya ti kota da ti KOTA GBIA, ala mu ni na azo so ayeke na 
ndö ti kua ni nga na azo ti sarango kua ni.” 

18Na pekoni, wakuasu Shafan akiri atene na gbia: “Wayango-sandaga Hilkia amu 
na mbi mbeni mbeti.” Tongaso lo diko mbeti ni na dawa ti gbia. 

Yosias atokua azo ti hunda Hulda, wayanga-Nzapa ti wali 
(2 Agbia 22.11-20a) 

19So gbia ama atënë ti ya ti mbeti ti Ndia ni, lo suru bongo na tere ti lo ti fa kota 
mbeto ti be ti lo. 

20Na pekoni, lo mu yanga na Hilkia, na Ahikam, molenge ti Shafan, na Abdon, 
molenge ti Mika na wakuasu Shafan nga na Asaya, zo ti kua ti gbia, lo tene: 

21“Ala gue, ahunda KOTA GBIA ndali ti mbi, ndali ti tanga ti azo ti Israel nga ndali 
ti azo ti Juda, ndali ti atënë ti ya ti mbeti so a wara so. Biani, KOTA GBIA asara 
ngonzo mingi si ngonzo ni atuku na ndö ti e, ngbanga ti so akotara ti e abata tënë 
ti lo pepe, ala sara ye pepe alingbi na atënë so a su na ya ti mbeti so.” 

22Hilkia na azo so gbia asoro ala so ague na ndo ti Hulda, wayanga-Nzapa so 
ayeke lango na Fini Vaka ti Jérusalem. Lo yeke wali ti Shalum; Shalum ayeke 
molenge ti Tokehat, molenge ti Hasra. Shalum ayeke zo ti batango abongo ti ya 
ti kota da ti Nzapa. Azo ni afa peko ti tënë ni na wayanga-Nzapa ni. 

23Hulda atene na ala: “Tënë so KOTA GBIA, Nzapa ti Israel atene ayeke so: Ala 
tene na koli so atokua ala na mbi so, atene: 

24‘Tënë so KOTA GBIA atene ayeke so: Mbi yeke sara titene sioni kpale aga na 
ndö ti gbata so nga na ndö ti azo ti gbata ni, alingbi na atënë ti dengo ba so kue a 
su na ya ti mbeti so a diko na dawa ti gbia ti Juda so. 

25Azo ti gbata ni azia mbi awe si ala zö dukani na anzapa nde; anzapa nde so ala 
leke so azia ngonzo na be ti mbi. Ndani laa ngonzo ti mbi ti wâ ayeke tuku na ndö 
ti gbata so; ngonzo ni ayeke kai ande pepe. 

26Me ti gbia ti Juda so atokua ala ti hunda mbi KOTA GBIA so, fade ala yeke tene 
na lo: Tënë so KOTA GBIA, Nzapa ti Israel atene ayeke so: Mo ma tënë ti ya ti 
mbeti so nzoni awe. 

27Tënë so mbi tene na ndö ti gbata so nga na ndö ti azo ti gbata ni apika be ti mo 
si mo sara tere ti mo kete na gbe ti Nzapa. Na mango tënë so, mo sara tere ti mo 
kete na gbe ti mbi, mo suru bongo na tere ti mo si mo toto na dawa ti mbi. Mbi 
nga, mbi ma mo awe; so tënë ti yanga ti KOTA GBIA laa. 

28Mbi yeke zia mo ti gue na tere ti akotara ti mo na siriri; a yeke lu nga mo na 
siriri na ya ti du ti kuâ ti mo. Sioni kpale so kue mbi yeke sara titene aga na ndö 
ti gbata so nga na ndö ti azo ti gbata so, fade mo yeke baa ni pepe.’ ” 

Yosias akiri aleke lege ti mbuki na Nzapa 
(2 Agbia 22.20b–23.3) 

Kota wayango-sandaga na amba ti lo akiri ague, atene peko ti tënë ni na gbia 
Yosias. 

29Gbia Yosias airi akangba kue ti Juda na ala ti Jérusalem ti bongbi. 

30Na pekoni, lo gue na ya ti kota da ti KOTA GBIA, lo na azo ti Juda kue, na ala ti 
Jérusalem kue, awayango-sandaga, azo ti mara ti Lévi nga na azo ti kodro kue, ti 
londo na akota zo asi na akete zo. Gbia adiko na mê ti ala atënë kue ti ya ti mbeti 
ti mbuki so a wara na ya ti kota da ti KOTA GBIA so. 

31Gbia aluti na nduzu na ndo so lo yeke daa si lo kiri lo sara mbuki na KOTA GBIA. 
Alingbi fade zo oko oko amu zendo ti tambula na peko ti KOTA GBIA, ti sara ye 
na be ti lo kue nga na tënë ti be ti lo kue alingbi na atënë ti ndia ti KOTA GBIA, na 
ambela ti lo na aye so lo fa. Alingbi fade zo oko oko asara ye alingbi na atënë ti 
mbuki so a su na ya ti mbeti so. 

32Gbia asara si azo so ayeke na Jérusalem na azo ti Benjamin ayeda na tënë ti 
mbuki ni. Nilaa azo ti Jérusalem asara ye alingbi na tënë ti mbuki ti Nzapa, Nzapa 
ti akotara ti ala. 

33Na pekoni, asioni sarango ye so kue zo alingbi ti baa na le ti lo fani use pepe, 
Yosias azi ni na sese ti Israel kue. Lo gbu azo so kue ayeke na sese ti Israel na 
ngangu ti sara kua na KOTA GBIA, Nzapa ti ala. Na lango ti fini ti lo kue, azo ni 
azia lege ti KOTA GBIA, Nzapa ti akotara ti ala pepe. 

2 Mbai 35 

Yosias asara matanga ti Pake 
(2 Agbia 23.21-23) 

1Yosias asara matanga ti Pake ndali ti KOTA GBIA na Jérusalem. Na lango 
baleoko na osio ti kozo nze ni, a fâ anyama ndali ti matanga ni. 

2Lo kiri lo zia awayango-sandaga na kua ti ala si lo mu wango na ala titene ala 
sara kua na ya ti kota da ti KOTA GBIA. 

3Na pekoni, lo tene na azo ti mara ti Lévi so a zia ala nde ndali ti KOTA GBIA si 
ala yeke fa ye na azo ti Israel, lo tene: “Sanduku ti mbuki so ayeke nde si ayeke 
nzoni kue so, ala zia ni na ya ti kota da ti Nzapa, da so Salomon, molenge ti David, 
gbia ti Israel asara ando so; fade ala yeke kiri ti yo ni na ndö ti go ti ala pepe. 
Fadeso ala sara kua na KOTA GBIA, Nzapa ti ala, ala sara nga kua na azo ti Israel, 
azo ti lo. 

4 Ala leke tere ti ala na ya ti asewa na lege ti akete mara ti ala nga na lege ti 
abongbi ti kua ti ala, alingbi na ndia so David, gbia ti Israel na molenge ti lo 
Salomon asu na mbeti. 

5Ayeke nzoni bongbi ti sewa oko oko ti azo ti mara ti Lévi aluti na ndo so ayeke 
nde si ayeke nzoni kue ti sara kua ndali ti atanga ti azo ti Israel, na lege so a 
kangbi ala na ya ti akete bongbi ti akete mara ti ala. 

6Alingbi ala fâ anyama ndali ti matanga ti Pake; nilaa alingbi ala sukula sioni ti 
ala si ala leke anyama ni ndali ti a-ita ti ala, azo ti Israel; ala sara ye alingbi na 
tënë ti KOTA GBIA, tënë so lo tene na lege ti Moïse.” 

7Ndali ti azo ti Israel so ayeke kâ, Yosias azi na ndö ti anyama ti lo ataba na 
angasa saki baleota titene ala mu na sandaga ti Pake; lo mu nga na ala abagara 
saki ota. 

8Amakonzi ti lo, na be ti ala wani azi nga na ndö ti anyama ti ala ambeni nyama 
ti mu na azo ti kodro, awayango-sandaga nga na azo ti mara ti Lévi. Hilkia, 
Zakarii na Yehiel, amakonzi ti kota da ti Nzapa amu na awayango-sandaga ataba 
na angasa saki use na ngbangbo omene nga na abagara ngbangbo ota ndali ti 
sandaga ti Pake ni. 

9Amakonzi ti azo ti mara ti Lévi, Konania na a-ita ti lo Shemaya na Netaneel, 
Hashabia, Yeiel na Yozabad amu na azo ti mara ti Lévi ataba na angasa saki oku 
nga na abagara ngbangbo oku ndali ti sandaga ti Pake ni. 

10Ala leke lege ti sarango matanga ni tongaso: awayango-sandaga aluti na ndo ti 
kua ti ala si azo ti mara ti Lévi aluti nga na ya ti bongbi ti ala, alingbi na yanga so 
gbia amu. 

11Azo afâ go ti anyama ni; ala mu mene ni na awayango-sandaga si awayango-
sandaga afi ni na ndö ti gbalaka. Azo ti mara ti Lévi azi poro ti anyama ni. 

12Ala zia anyama ni na mbage, so ti tene akoli-bagara ti mu na asewa ti akete 
mara ti azo ti Israel titene ala mu na sandaga so a yeke gbi ni kue na wâ na KOTA 
GBIA, alingbi na tënë so a su na ya ti mbeti ti Moïse. 

13 Ala zö kete taba ti Pake ni zongo alingbi na tënë ti ndia si tanga ti anyama so a 
zia nde ndali ti Nzapa so, ala to ni na ya ti atawa, na ya ti ata ti sese nga na ya ti 
ambeni ta. Ala kangbi ni hio na azo ti Israel kue. 

14Na pekoni, azo ti mara ti Lévi aleke ye so ayeke ndali ti ala wani nga ndali ti 
awayango-sandaga, ngbanga ti so awayango-sandaga so ayeke ahale ti Aaron 
angba ti mu sandaga so a yeke gbi ni kue na wâ, ala ngba nga ti zö mafuta ngbii 
ndo avuko. Ndani laa azo ti mara ti Lévi ato kobe ndali ti ala wani nga ndali ti 
awayango-sandaga so ayeke ahale ti Aaron. 

15Azo ti hengo bia so ayeke ahale ti Asaf angba na ndo ti kua ti ala, alingbi na 
yanga so David, Asaf, Heman na Yedutun, zo ti bango nda ti aye ti gbia amu. Azo 
ti batango ayanga ti gbagba angba na ndo ti kua ti ala; ala zia kua ti ala ahon 
pepe, ngbanga ti so a-ita ti ala, azo ti mara ti Lévi ayeke to kobe ndali ti ala. 

16Tongaso, na lango ni so, a leke ye kue ndali ti KOTA GBIA ti sara na matanga ti 
Pake, ti mu asandaga so a yeke gbi ni kue na wâ na ndö ti gbalaka ti KOTA GBIA, 
alingbi na yanga so gbia Yosias amu. 

17 Na peko ti matanga ti Pake ni, azo ti Israel so ayeke kâ asara matanga ti Mapa 
so a sara na mama ni pepe na ya ti lango mbarambara. 

18Ti londo na ngoi ti wayanga-Nzapa Samuel, a de a sara mara ti matanga ti Pake 
tongaso na Israel pepe; mbeni gbia ti Israel oko asara mara ti matanga ti Pake 
tongaso pepe tongana ti so Yosias, awayango-sandaga, azo ti mara ti Lévi, azo ti 
Juda kue nga na azo ti Israel so ayeke kâ, ala na azo ti Jérusalem asara. 

19 A sara mara ti matanga ti Pake tongaso na ngu baleoko na miombe ni so Yosias 
ale-gbia. 

Lengo-gbia ti Yosias asi na ndani 
(2 Agbia 23.28-30) 

20Na peko ti ye so kue, tongana Yosias aleke kota da ti Nzapa awe, Neko, gbia ti 
Ezipte ague ti tiri bira na gbata ti Karkemish na tere ti bale ti Efrate. Yosias ague 
ti tiri bira na lo. 

21Neko atokua azo ti tene na Yosias, atene: “Gbia ti Juda, tënë ti nyen laa ayeke 
na popo ti mbi na mo, nyen? Mbi ga ti tiri bira na mo pepe, me mbi ga ti tiri bira 
na mbeni wato ti mbi nde. Nzapa atene na mbi ti gue hio. Nzapa so ayeke na mbi 
so, mo tiri na lo pepe, tongaso pepe lo yeke fâ mo.” 

22 Me Yosias aye gi ti tiri bira na Neko. Tënë so Nzapa azia na yanga ti Neko si lo 
tene so, Yosias ama ni pepe. Tongaso, lo zi bongo ti lo si lo yu mbeni nde titene 
azo ahinga lo pepe si lo gue ti tiri bira na popo-hoto ti Megido. 

23Azo ti pikango kokora atokua le ti kokora na tere ti gbia Yosias si Yosias atene 
na azo ti lo: “Mbi wara kota ka awe, ala hon na mbi.” 

24Azo ti kua ti lo azi lo na ya ti pusu ti mbarata ti lo ti bira, ala zia lo na ya ti use 
pusu ti mbarata ti lo si ala gue na lo na Jérusalem. Yosias akui kâ si ala lu lo na 
ya ti sende ti kuâ ti akotara ti lo. Azo ti Juda kue na azo ti Jérusalem asara mua ti 
lo. 

25Wayanga-Nzapa Jérémie aleke mbeni bia ti totongo na kuâ ti Yosias. Ti londo 
na ngoi so ngbii asi laso, azo ti hengo bia, akoli kue na awali kue atene tënë ti 
Yosias na ya ti abia ti ala. Sarango ye tongaso aga mbeni ndia na sese ti Israel. A 
su abia so na Mbeti ti abia ti totongo kuâ. 

26Tanga ti atënë na ndö ti Yosias, aye so lo sara alingbi na tënë ti ndia ti KOTA 
GBIA, 

27aye so lo sara, na tongo ndani ngbii asi na ndani, a su tënë ni na ya ti mbeti ti 
agbia ti Israel na ti Juda. 

2 Mbai 36 

Ngoi so Yoakaz, Yoakim na Yoakin ale-gbia 
(2 Agbia 23.30–24.17) 

1Azo ti kodro amu Yoakaz, molenge ti Yosias si ala zia lo gbia na Jérusalem na 
peko ti babâ ti lo. 

2Yoakaz ayeke na ngu baleuse na ota si lo ga gbia; lo le-gbia nze ota na Jérusalem. 

3Neko, gbia ti Ezipte azi lo na ndö ti mbata ti gbia ni na Jérusalem. Lo gbu azo ti 
kodro ti Juda na ngangu ti futa na lo lapo: kilo saki ota ti wen ti nginza, kilo 
baleota ti lôro. 

4 Na pekoni gbia ti Ezipte amu Eliakim, ita ti Yoakaz, azia lo gbia ti Juda na ti 
Jérusalem. Lo zia fini iri na ndö ti lo so atene Yoakim. Ti ita ti lo Yoakaz, Neko 
amu lo ague na lo na Ezipte. 

5 Yoakim ayeke na ngu baleuse na oku si lo ga gbia; lo le-gbia ngu baleoko na oko 
na Jérusalem. Lo sara ye so ayeke sioni na le ti KOTA GBIA, Nzapa ti lo. 

6 Nabukodonosor, gbia ti Babilone aga ti tiri bira na lo. Lo kanga Yoakim na 
zingiri ti bengba wen si lo gue na lo na Babilone. 

7Nabukodonosor amu ambeni ye nde nde so ayeke na ya ti kota da ti KOTA GBIA, 
lo gue na ni si lo zia na yangbo ti lo so ayeke na Babilone. 

8Tanga ti tënë na ndö ti Yoakim, asioni ye so lo sara si zo alingbi ti baa na le ti lo 
fani use pepe nga na ye so asi na lo, a su tënë ni na ya ti mbeti ti agbia ti Israel na 
ti Juda. Molenge ti lo Yoakin laa aga gbia na peko ti lo. 

9Yoakin ayeke na ngu na miombe si lo ga gbia; lo le-gbia nze ota na lango baleoko 
na Jérusalem. Lo sara ye so ayeke sioni na le ti KOTA GBIA. 

10Na tongo nda ti fini ngu, gbia Nabukodonosor atokua aturugu ti mu lo ti gue na 
lo na Babilone, lo na aye ti ngangu ngere so ayeke na ya ti kota da ti KOTA GBIA. 
Na pekoni, lo mu Sedesias, mbeni sewa ti Yoakin, lo zia lo gbia ti Juda na ti 
Jérusalem. 

Lengo-gbia ti Sedesias. A mu gbata ti Jérusalem 
(2 Agbia 24.18–25.21; Jér 39.1-10; 52.1-27) 

11 Sedesias ayeke na ngu baleuse na oko si lo ga gbia; lo le-gbia ngu baleoko na 
oko na Jérusalem. 

12Lo sara ye so ayeke sioni na le ti KOTA GBIA, Nzapa ti lo. Lo sara tere ti lo kete 
pepe na dawa ti Jérémie, wayanga-Nzapa so ayeke tene tënë na iri ti KOTA GBIA. 

13 Lo tomboka na tere ti gbia Nabukodonosor so asara si Sedesias adeba yanga 
ti lo na iri ti Nzapa. Lo sara ngangu li, lo kpengba be ti lo, lo ke ti kiri na mbage ti 
KOTA GBIA, Nzapa ti Israel. 

14Amakonzi kue ti awayango-sandaga na amakonzi ti azo ti kodro akiri asara 
sioni mingi ahon ndoni. Ala mu gi peko ti asioni sarango ye ti amara nde, asioni 
ye so zo alingbi ti baa na le ti lo fani use pepe. Ala sara si kota da ti KOTA GBIA 
aga sioni, da so KOTA GBIA azia nde ndali ti lo si ayeke na Jérusalem so. 

15KOTA GBIA, Nzapa ti akotara ti ala amu ngoi ti lo kue ti tokua azo ti gboto mê 
ti ala, ngbanga ti so lo baa mawa ti azo ti lo nga na da ti lo wani so ayeke nde si 
ayeke nzoni kue. 

16Me azo ti Juda ahe awatokua ti Nzapa, ala baa atënë ti Nzapa tongana buba ye, 
ala he awayanga-Nzapa na ngia ngbii ngonzo ti KOTA GBIA ti wâ alondo na tere 
ti azo ti lo, ngonzo so ala lingbi ti sigigi na ya ni pepe. 

17 Tongaso, KOTA GBIA atokua gbia ti Babilone na tere ti ala; gbia ni afâ amaseka 
ti Israel taa na ndo ti ala so ayeke nde si ayeke nzoni kue. Maseka-koli wala 
maseka-wali wala kangba wala mbakoro, lo baa mawa ti zo oko pepe. KOTA 
GBIA azia ala kue na maboko ti gbia ni. 

18Aye so kue ayeke na ya ti kota da ti Nzapa, akota ni wala akete ni, amosoro so 
a bata na ya ti kubu ti da ti KOTA GBIA, na amosoro so ayeke na ya ti da ti gbia 
nga na ti akota zo ti lo, gbia Nabukodonosor amu kue ague na ni na Babilone. 

19 Azo ti Babilone agbi kota da ti Nzapa, ala kungbi na sese gbagba ti bira so 
ayeke na Jérusalem, ala bi wâ na ayangbo ti gbia kue si ala buba aye ti ngangu 
ngere na ya ti gbata ni kue. 

20Azo so akpe si angba na fini, gbia agbu ala ague na ala na Babilone titene ala ga 
angbaa ti lo na ti amolenge ti lo; ala ngba na gbe ti ngbaa ni ngbii asi na lango so 
azo ti Perse amu kodro ni. 

21Tongaso tënë so KOTA GBIA atene na lege ti wayanga ti lo Jérémie aga taa-
tënë: “Fade azo ayeke ngba na ya ti kodro ni pepe na ya ti ngu balembarambara 
ngbii ngoi ti wungo tere ti kodro ni alingbi. Ye ni ayeke mu plase ti ngoi ti wungo 
tere so lani ala sara ye alingbi na ni pepe so.” 

Sirus ayeda titene a kiri aleke kota da ti Nzapa 

22 Na kozo ngu so Sirus ayeke gbia ti Perse, KOTA GBIA aye ti sara si tënë ti lo so 
lo zia ando na yanga ti Jérémie ti tene, aga taa-tënë. Nilaa KOTA GBIA azia na be 
ti Sirus ti mu yanga titene a to mbela na tënë ti Sirus na ya ti kodro ti lo kue; a su 
nga atënë ni na mbeti, atene: 

23“Tënë so mbi Sirus, gbia ti Perse, mbi tene ayeke so: KOTA GBIA, Nzapa ti yayu 
azia na gbe ti mbi akodro-gbia kue ti sese. Lo mu yanga na mbi ti leke na lo da na 
Jérusalem, na sese ti Juda. Azo so kue na popo ti ala ayeke azo ti lo, ayeke nzoni 
ala gue kâ. Ayeke nzoni KOTA GBIA, Nzapa ti ala aduti na ala!” 

Esdras 

Esdras 1 

Gbia Sirus amu yanga titene a leke kota da ti Nzapa 

1 Na kozo ngu so Sirus ayeke gbia ti Perse, KOTA GBIA aye ti sara si tënë ti lo so 
lo zia ando na yanga ti Jérémie ti tene, aga taa-tënë. Nilaa KOTA GBIA azia na be 
ti Sirus ti mu yanga titene a to mbela na tënë ti Sirus na ya ti kodro ti lo kue; a su 
nga atënë ni na mbeti, atene: 

2 “Tënë so mbi Sirus, gbia ti Perse, mbi tene ayeke so: KOTA GBIA, Nzapa ti yayu 
azia na gbe ti mbi akodro-gbia kue ti sese. Lo mu yanga na mbi ti leke na lo da na 
Jérusalem, na sese ti Juda. 

3 Azo so kue na popo ti ala ayeke azo ti lo, ayeke nzoni ala gue na Jérusalem, na 
sese ti Juda ti leke kota da ti KOTA GBIA, Nzapa ti Israel. Nzapa so a yeke voro lo 
na Jérusalem laa. Ayeke nzoni Nzapa ti ala aduti na ala! 

4Na ya ti akodro so kue azo ti Israel ayeke daa, alingbi azo ti kodro ni amu 
maboko na ala na gango na ala wen ti nginza, lôro na ambeni nzoni ye. Ala lingbi 
nga ti mu na azo ti Israel anyama nga na aye so zo ayeke mu na be ti lo wani ndali 
ti kota da ti Nzapa so ayeke na Jérusalem.” 

5Tongaso azo so ayeke na li ti asewa ti mara ti Juda na ti Benjamin, awayango-
sandaga na azo ti mara ti Lévi alondo ti gue ti leke kota da ti KOTA GBIA so ayeke 
na Jérusalem. Ala na azo so kue Nzapa azia na be ti ala nzara ti sarango da ni laa 
ague. 

6Azo so kue ayeke nduru na azo ti Israel amu maboko na ala na lege ti aye nde 
nde so a sara na wen ti nginza nga na lôro. Azo ni amu nga na ala ambeni nzoni 
ye, aye mingi ti ngangu ngere na anyama; na ndö ni, ala mu aye so zo amu na be 
ti lo wani ndali ti kota da ti KOTA GBIA. 

7 Lani, gbia Nabukodonosor azi akungba ti ya ti kota da ti KOTA GBIA so ayeke 
na Jérusalem si lo zia ni na ya ti da ti anzapa ti lo. Gbia Sirus asara si a kiri na 
akungba ni so. 

8Lo mu yanga na Mitredat, wabatango amosoro titene lo sigigi na akungba ni, lo 
diko ni na le ti Sheshebasar, makonzi ti Juda. 

9Wungo ti akungba ni ayeke tongaso: akpangbara sembe ti lôro 30, akpangbara 
sembe ti wen ti nginza 1 000, azeme 29; 

10akota sembe ti lôro 30, akota sembe ti wen ti nginza 410 so apendere mingi 
pepe na ambeni kungba 1 000. 



921 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

11Wungo ti akungba ni kue ti lôro na ti wen ti nginza ayeke 5 400. Na ngoi so 
Sheshebasar na azo ti Israel so a gbu ala ague na ala na kodro wande alondo na 
Babilone ti kiri na Jérusalem, lo mu akungba ni kue, lo gue na ni. 

Esdras 2 

Iri ti azuife so akiri na sese ti Palestine 

1 Nabukodonosor, gbia ti Babilone agbu ando azo si ague na ala na Babilone. 
Fadeso, mingi ti azo ni akiri na Jérusalem nga na Juda. Zo oko oko akiri na ya ti 
gbata ti lo wani. 

2Ala na Zorobabel, Yeshua, Nehemia, Seraya, Relaya, Mordokai, Bileshan, Mispar, 
Bigvai, Rehum na Baana laa akiri. Wungo ti akoli ti Israel na lege ti kete mara ti 
ala ayeke tongaso: 

3akoli ti kete mara ti Parosh ayeke 2 172; 

4akoli ti kete mara ti Shefatia ayeke 372; 

5akoli ti kete mara ti Ara ayeke 775; 

6akoli ti kete mara ti Pahat-Moab, so ti tene ala ti ahale ti Yeshua na ti Yoab, 
ayeke 2 812; 

7akoli ti kete mara ti Elam ayeke 1 254; 

8akoli ti kete mara ti Zatu ayeke 945; 

9akoli ti kete mara ti Zakai ayeke 760; 

10akoli ti kete mara ti Bani ayeke 642; 

11akoli ti kete mara ti Bebai ayeke 623; 

12akoli ti kete mara ti Azgad ayeke 1 222; 

13akoli ti kete mara ti Adonikam ayeke 666; 

14akoli ti kete mara ti Bigvai ayeke 2 056; 

15akoli ti kete mara ti Adin ayeke 454; 

16akoli ti kete mara ti Ater, so ti tene ala ti ahale ti Yehizkia, ayeke 98; 

17akoli ti kete mara ti Besai ayeke 323; 

18akoli ti kete mara ti Yora ayeke 112; 

19akoli ti kete mara ti Hashum ayeke 223; 

20akoli ti kete mara ti Gibar ayeke 95; 

21akoli ti kodro ti Betlehem ayeke 123; 

22akoli ti kodro ti Netofa ayeke 56; 

23akoli ti kodro ti Anatot ayeke 128; 

24akoli ti kodro ti Azmavet ayeke 42; 

25akoli ti kodro ti Kiriat-Yearim, ti Kefira na ti Beerot ayeke 743; 

26akoli ti akodro ti Rama na ti Geba ayeke 621; 

27akoli ti kodro ti Mikmas ayeke 122; 

28akoli ti kodro ti Betel na ti Ai ayeke 223; 

29akoli ti kodro ti Nebo ayeke 52; 

30akoli ti kete kodro ti Magbish ayeke 156; 

31akoli ti kete mara ti mbeni Elam ayeke 1 254; 

32akoli ti kete mara ti Harim ayeke 320; 

33akoli ti kodro ti Lod, ti Hadid na ti Ono ayeke 725; 

34akoli ti gbata ti Jéricho ayeke 345; 

35akoli ti gbata ti Senaa ayeke 3 630. 

36Awayango-sandaga so akiri ayeke tongaso: akoli ti kete mara ti Yedaya, so ti 
tene ala ti ahale ti Yeshua, ayeke 973; 

37akoli ti kete mara ti Imer ayeke 1 052; 

38akoli ti kete mara ti Pashehur ayeke 1 247; 

39akoli ti kete mara ti Harim ayeke 1 017. 

40Azo ti mara ti Lévi so akiri ayeke tongaso: akoli ti akete mara ti Yeshua, ti 
Kadmiel, ti Binui na ti Hodavia ayeke 74. 

41Azo ti hengo bia na ya ti kota da ti Nzapa so akiri ayeke tongaso: akoli ti kete 
mara ti Asaf ayeke 128. 

42Asanziri so akiri ayeke tongaso: akoli ti kete mara ti Shalum, ti Ater, ti Talmon, 
ti Akub, ti Hatita na ti Shobai ayeke 139. 

43Azo ti kua ti kota da ti Nzapa so akiri ayeke tongaso: azo ti ahale ti Siha, ti 
Hasufa, ti Tabaot, 

44ti Keros, ti Siaha, ti Padon, 

45ti Lebana, ti Hagaba, ti Akub, 

46ti Hagab, ti Shamlai, ti Hanan, 

47ti Gidel, ti Gahar, ti Reaya, 

48ti Resin, ti Nekoda, ti Gazam, 

49ti Uza, ti Pasea, ti Besai, 

50ti Asna, ti Meunim, ti Nefusim, 

51ti Bakbuk, ti Hakufa, ti Harur, 

52ti Baslut, ti Mehida, ti Harsha, 

53ti Barkos, ti Sisra, ti Tema, 

54ti Nesia na ti Hatifa. 

55Ahale ti azo ti kua ti Salomon so akiri ayeke tongaso: ahale ti Sotai, ti Soferet, 
ti Peruda, 

56ti Yala, ti Darkon, ti Gidel, 

57ti Shefatia, ti Hatil, ti Pokeret-Hasebaim na ti Ami. 

58Ti azo ti kua ti kota da ti Nzapa na azo ti ahale ti azo ti sarango kua ti Salomon, 
wungo ti akoli kue ayeke 392. 

59Ambeni zo alondo na Tel-Mela, Tel-Harsha, Kerub, Adan na Imer si akiri; me 
ala lingbi ti fa tënë mbirimbiri na ndö ti asewa ti akotara ti ala pepe; ala lingbi ti 
fa nga pepe atene, mara ti ala ayeke biani ti azo ti Israel. 

60Wungo ti ala kue ayeke 652 si ala yeke azo ti ahale ti Delaya, ti Tobia na ti 
Nekoda. 

61Ambeni wayango-sandaga ayeke nga lani na ya ti oko kpale so: awayango-
sandaga ti ahale ti Hobaya, ti Hakos na ti Barzilai. A di iri ti koli so Barzilai, 
ngbanga ti so lo mu mbeni molenge ti Barzilai, zo ti sese ti Galaad, ti ga wali ti lo. 

62Azo ni so agi mbeti so a su iri ti akotara ti ala na ya ni gbaa, ala wara ni pepe. 
Tongaso a baa ala tongana azo so aga sioni awe, nilaa a tumba ala na kua ti 
wayango-sandaga. 

63Govoronere agbanzi lege na ala ti te kobe so a zia ni nde gi ndali ti Nzapa. Ala 
yeke ku ngbii mbeni wayango-sandaga aga atene tënë na ndö ti ala na lege ti 
Urim na Tumim si. 

64Wungo ti bongbi ti azo ti Israel so kue alondo na kodro wande akiri ayeke 42 
360. 

65Na tere ti ala, azo ti kua ti ala ti koli na ti wali ayeke 7 337; azo ti hengo bia ti 
koli na ti wali ayeke 200; 

66ambarata ayeke 736, apâkârâ ayeke 245; 



924 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

67azambala ayeke 435, alele ayeke 6 720. 

68So ala si na Jérusalem, gbata ti kota da ti KOTA GBIA, ambeni zo ti li ti asewa 
amu ambeni ye na be ti ala wani ndali ti kota da ti KOTA GBIA. Ala mu aye ni 
titene a kiri a leke na kota da ti KOTA GBIA na ndo so a leke ni ando daa kozoni 
so. 

69Ala mu ye so kue ala lingbi ti mu ndali ti kua ti da ni. Wungo ti aye so kue ala 
mu ayeke ale ti lôro 61 000, wen ti nginza so nengo ni kue ayeke kilo 2 500. Ala 
mu nga abongo ti awayango-sandaga 100. 

70 Awayango-sandaga, azo ti mara ti Lévi, ambeni senge zo ti Israel, azo ti hengo 
bia, asanziri na azo ti kua ti kota da ti Nzapa aduti na ya ti agbata so a mu na ala. 
Tanga ti azo ti Israel kue aduti na ya ti agbata ti akotara ti ala. 

Esdras 3 

Yeshua na Zorobabel akiri aleke lege ti vorongo Nzapa 

1So nze mbarambara ti ngu ni alingbi awe, azo ti Israel so kue aduti na ya ti 
agbata ti ala abongbi tere ti ala tongana zo oko na Jérusalem. 

2 Yeshua, molenge ti Yosadak, lo na amba ti lo awayango-sandaga, na Zorobabel, 
molenge ti Shealtiel, lo na a-ita ti lo alondo ti sara gbalaka ti Nzapa ti Israel. Ala 
ye ti ya asandaga so a yeke gbi ni kue na wâ na ndö ni alingbi na tënë so a su na 
ya ti Ndia ti Moïse, zo ti Nzapa. 

3Ataa so mbeto ti azo nde so aduti na ya ti kodro ni asara ala, azo ti Israel akiri 
aleke gbalaka ni na ndö ti akozo gere ni. Na pekoni ala ya asandaga so a yeke gbi 
ni kue na wâ na KOTA GBIA: asandaga ti ndaperere na ti lakui. 

4 Azo ti Israel asara matanga ti Akpangba, alingbi na tënë so a su na mbeti. Na ya 
ti lango oko oko, ala ya na Nzapa asandaga so a yeke gbi ni kue na wâ, alingbi na 
wungo ni so ndia afa. 

5 Na pekoni, ala ya lakue asandaga so a yeke gbi ni kue na wâ, asandaga ti fini 
nze, asandaga ndali ti alango ti amatanga so a zia ni nde ndali ti KOTA GBIA nga 
na asandaga so azo ayeke mu na be ti ala wani na KOTA GBIA. 

6Ataa so ala de ti lu gere ti kota da ti KOTA GBIA pepe, gi na kozo lango ti nze 
mbarambara ni, ala to nda ti ya na KOTA GBIA asandaga so a yeke gbi ni kue na 
wâ. 

7Ala mu nginza na azo ti dengo tere ti têne nga na asarapande. Ala mu kobe ti 
tengo ni, ye ti nyongo ni nga na mafuta na azo ti Sidon na ti Tir titene ala tokua 
ndo si a mu akeke ti sedre ti Liban aga na ni na le ti kota ngu-ingo ngbii asi na 
Zafa. Ala sara tongaso, ngbanga ti so Sirus, gbia ti Perse amu lege na ala. 

8Na ngu use ni so ala si na Jérusalem, na ndo so kota da ti Nzapa ayeke lani daa, 
na use nze ni, Zorobabel, molenge ti Shealtiel, lo na Yeshua, molenge ti Yosadak, 
na tanga ti a-ita ti ala, na awayango-sandaga, na azo ti mara ti Lévi nga na azo so 
kue a gbu ala lani, a gue na ala na kodro wande si ala kiri na Jérusalem, ala to nda 
ti kua ni. Ala soro azo ti mara ti Lévi so ngu ti ala ayeke baleuse wala ahon so 
titene ala baa ndo na ndö ti akua ti lekengo da ti KOTA GBIA. 

9Ambeni zo ti mara ti Lévi Yeshua, ala na amolenge ti lo na a-ita ti ala, ala na 
Kadmiel na amolenge ti lo, azo ti kete mara ti Hodavia, ala bongbi oko ti baa ndo 
na ndö ti azo ti sarango kua ti kota da ti Nzapa. Azo ti mara ti Lévi, ala ti kete 
mara ti Henadad amu maboko na ala. 

10 So azo ti lekengo kota da ti KOTA GBIA alu gere ti da ni awe, awayango-
sandaga ayu abongo ti ala ti kua, ala mu atatalita si ala ga ti mu ndo ti ala. Ahale 
ti Asaf, azo ti mara ti Lévi amu wen so atoto ngangu si ala na awayango-sandaga 
ni asepela KOTA GBIA alingbi na lege so David, gbia ti Israel, afa na ala. 

11 Ala gonda KOTA GBIA na lege ti bia si ala mu singila na lo; ambeni ahe bia ni 
si ambeni akiri peko ti bia ni, atene: “KOTA GBIA ayeke nzoni, nzoni be ti lo 
angba ndali ti azo ti Israel kpu na kpu!” Azo kue asepela nga KOTA GBIA, ala 
dekongo ngangu, ngbanga ti so a lu gere ti kota da ti KOTA GBIA awe. 

12Awayango-sandaga mingi, na azo ti mara ti Lévi nga na ambeni zo ti li ti asewa 
so aga mbakoro awe si ala baa ando kozo da ni so, ala toto mingi na vundu na 
ndembe so a yeke lu na gbe ti le ti ala, gere ti fini da ni. Me ambeni zo mingi ayeke 
dekongo na ngia. 

13Lege titene a hinga go ti azo so ayeke toto na ti azo so ayeke dekongo na ngia 
ayeke daa pepe, ngbanga ti so azo kue ayeke dekongo ngangu si a yeke ma go ti 
ala yongoro mingi. 

Esdras 4 

Awato ti azuife akanga lege na lekengo kota da ti Nzapa 

1Awato ti azuife ti mara ti Juda na ti Benjamin ama a tene, azo ti Israel alondo na 
kodro wande, ala kiri si ala yeke leke kota da ti KOTA GBIA, Nzapa ti Israel. 

2Awato ni aga abaa Zorobabel na azo ti li ti asewa ti azo ti Israel si atene na ala: 
“E ye ti mu maboko na ala na lekengo da ni! Biani, oko Nzapa so ala yeke voro lo 
laa e nga, e yeke voro lo; e yeke ya asandaga na lo ngbene ye na ngoi so Asaradon, 
gbia ti Asirii, agbu e si aga na e ge.” 

3Me Zorobabel, Yeshua na tanga ti azo ti li ti asewa ti azo ti Israel akiri tënë na 
ala: “Ala laa alingbi ti mu maboko na e ti sara da ndali Nzapa ti e pepe; gi e oko 
laa e lingbi ti leke ni, ngbanga ti so ayeke kota da ti KOTA GBIA, Nzapa ti Israel. 
Sirus, gbia ti Perse laa amu yanga na e ti leke ni.” 

4Tongaso azo ti kodro ni ato nda ti sara si be ti azuife awoko, ala zia mbeto na be 
ti azuife, tongaso si ala lingbi ti do lege ti lekengo da ni ti zia. 

5Ti londo na ngoi so kue Sirus ayeke gbia ti Perse ngbii asi na ngoi so Darius aga 
gbia ti Perse, awato ni amu nginza na awamungo-wango ti gbia ti sara titene 
pialo ti azuife ali ngu. 

Azo ti kodro ni aka azuife na gbia Artakzerses 

6Na ndembe so Zerses ato nda ti le-gbia na kodro ti Perse, awato ti azuife asu 
mbeti na tere ti azo ti Juda na ti Jérusalem si ala tokua ni na gbia. 

7Na ngoi so Artakzerses ayeke le-gbia na kodro ti Perse, Bishelam, Mitredat, 
Tabeel na ambeni mba ti ala asu nga mbeti na gbia Artakzerses. Ala su mbeti ni 
na yanga ti arameen nga na kode ti sungo agere ti mbeti ti yanga ti arameen. 

8Rehum, govoronere ti sese ni, lo na wakuasu Shimeshai, asu mbeti na gbia 
Artakzerses ti tene tënë na lo na ndö ti Jérusalem. Mbeti ni ato nda ni tongaso: 

9“Rehum, govoronere ti sese ni, lo na wakuasu Shimeshai, na amba ti ala, azo ti 
sese ti Din, ti Afarsatak, ti Tarpel, ti Afaras, ti Erek, ti Babilone, ti Suze, ti Deha na 
ti Elam, 

10na iri ti azo so Asnapar, lo so lo yeke kota mingi si iri ti lo awu mingi, lo so lo 
gbu lani ala si lo ga lo zia ala na ya ti agbata ti Samarii nga na ya ti tanga ti sese 
so ayeke na Do ti ngu ti Efrate…” 

11Tënë ti ya ti mbeti ni ayeke so: “Gbia Artakzerses, e azo ti gbe ti mo so e yeke 
na sese so ayeke na Do ti ngu ti Efrate… 

12“Gbia, ayeke nzoni mo hinga, mo tene, azuife so alondo na mo kâ si ala si na e 
ge na Jérusalem so, ala to nda ti leke gbata ni awe, gbata ti azo ti ngangu li na ti 
azo ti sioni so. Ala yeke lu agere ti gbagba ni si ala yeke leke agbagba ni na nduzu. 

13Gbia, ayeke nzoni mo hinga, mo tene, tongana a leke gbata so si a leke gbagba 
ni awe, fade azo ni ayeke kiri ti futa lapo pepe, wala lapo na ndö ti akungba wala 
lapo ti lege pepe. Tongana ala ke ti futa ni, fade mosoro ti gbia ayeke kiri na peko. 

14Babâ gbia, e so e wara pasa ti ga azo ti kua ti mo, e lingbi ti yeda pepe titene 
azo abaa mo tongana buba zo. Ndani laa e tokua mbeti so ti fa na mo aye so asi. 

15Tongaso, ayeke nzoni gbia agi ya ti abuku ti mbai ti aye so agbia so aga kozoni 
na lo asara; na ya ti ambeti ni, fade gbia ayeke baa so azo ti gbata ni ayeke azo ti 
ngangu li: ala sara ngangu li na agbia nga na agovoronere ti asese ni lakue. Ngu 
na ngu, kua ti azo ni ayeke ti bingo wusuwusu. Ndani laa a buba gbata ni. 

16Tongana a kiri aleke gbata ni si a kiri aleke gbagba ni na nduzu, asese so ayeke 
na Do ti ngu ti Efrate ayeke kiri ti duti ti mo pepe.” 

Kiringo tënë ti gbia Artakzerses 

17Gbia Artakzerses akiri na peko ti mbeti ni atene: “Mbi tokua mbeti so na 
govoronere Rehum, na wakuasu Shimeshai nga na amba ti ala so ayeke na gbata 
ti Samarii nga na ala so ayeke na sese ti Do ti ngu ti Efrate. “Mbi bara ala… 

18“Mbeti so ala tokua na mbi so, a kiri peko ni na yanga ti kodro ti mbi si a diko 
ni na mbi awe. 

19Mbi mu yanga titene a gi nda ti atënë ni. A baa biani so, ngu na ngu gbata ti 
Jérusalem ayeke tomboka na tere ti agbia, azo ni ayeke bi akpale mingi si ala 
yeke sara wusuwusu. 

20Ando, ambeni ngangu gbia ayeke na Jérusalem; ala yeke le-gbia na sese so kue 
ayeke na Do ti ngu ti Efrate. Azo ayeke futa na ala alapo, lapo na ndö ti akungba 
nga na alapo ti lege. 

21Fadeso, alingbi ala mu yanga na azuife ti kai akua ni: ala yeke kiri ti leke gbata 
ni pepe ngbii mbi wani, mbi mu yanga na ala si. 

22Ala sara hange si ala baa tënë so tongana senge ye pepe. Alingbi ye ni aga sioni 
ahon ndoni pepe si komandema ti gbia awara kpale na peko ni pepe.” 

23Gi so a diko mbeti ti gbia Artakzerses na Rehum, na wakuasu Shimeshai nga 
na amba ti ala awe, ala londo hio ague na Jérusalem. Ala sara ngangu na azuife, 
ala gbu azuife ni na ngangu titene ala zia lege ti lekengo gbata ni. 

Akua ti lekengo kota da ti Nzapa akiri alondo 

24Na Jérusalem, akua ti lekengo kota da ti Nzapa aluti; akua ni aluti ngbii asi na 
ngu use ni so Darius ayeke gbia ti Perse. 

Esdras 5 

1 Me mbeni lâ, wayanga-Nzapa Aggée na wayanga-Nzapa Zakarii, molenge ti Ido 
atene peko ti tënë ti yanga ti Nzapa ti Israel, Nzapa ti ala, na azuife so ayeke na 
Juda nga na ala so ayeke na Jérusalem. 

2Tongaso Zorobabel, molenge ti Shealtiel, lo na Yeshua, molenge ti Yosadak 
alondo ti leke kota da ti Nzapa so ayeke na Jérusalem. Awayanga-Nzapa amu 
maboko na ala. 

3Gi hio tongaso, Tatenai, govoronere ti sese so ayeke na Do ti ngu ti Efrate, na 
Shetar-Boznai na amba ti ala aga abaa ala si atene na ala: “Zo wa laa amu na ala 
yanga ti leke kota da ti Nzapa so, ti leke agbagba ni na nduzu, zo wa? 

4Ala mu na e iri ti azo so ayeke sara akua ni so!” 

5Me le ti Nzapa ayeke na ndö ti akangba ti azuife. Nilaa a kanga lege na ala pepe 
ti leke kota da ti Nzapa. Azo ni atokua mbeti na gbia Darius si ala yeke ku titene 
lo kiri tënë na ala na ndö ni si. 

A su mbeti na gbia Darius na tere ti azuife 

6So ayeke mbeti so Tatenai, govoronere ti sese so ayeke na Do ti ngu ti Efrate, lo 
na Shetar-Boznai na amba ti ala, akota komanda so ayeke na Do ti ngu ti Efrate 
asu si atokua na gbia Darius laa. 

7Tënë ti ya ti mbeti ni atene: “Gbia Darius, e bara mo, mo duti nzoni! 

8 “Gbia, e ye ti fa na mo so e gue na kodro ti Juda si e si na kota da ti kota Nzapa. 
Azuife akiri ayeke leke da ni na akota têne so a de tere ni dengo, ala zia na ya ti 
dere ti da ni angbongboro keke. Ala yeke sara kua ni pendere mingi si akua ni 
ayeke gue gi na nduzu. 

9E hunda azo so ayeke na ndö ti akua ni si e tene: ‘Zo wa laa amu na ala yanga ti 
leke kota da so, ti leke agbagba ni na nduzu, zo wa?’ 

10E hunda nga na ala iri ti ala, tongaso si e lingbi ti su na mbeti iri ti azo so ayeke 
na li ti akua ni ti tokua ni na mo. 

11Ala kiri tënë na e, atene: ‘E yeke azo ti kua ti Nzapa ti yayu na ti sese. E yeke 
leke kota da so mbeni kota gbia ti Israel asara ni ando si kua ni ahunzi aninga 
ngu mingi fadeso awe. 

12 Me akotara ti e asara si ngonzo ti Nzapa ti yayu alondo. Nilaa lo zia ala na 
maboko ti Nabukodonosor, zo ti Babilone, gbia ti Kalde. Nabukodonosor 
akungbi da ni kue na sese si lo gbu azo ti Israel, lo gue na ala na Babilone. 

13 Andaa na kozo ngu ni so Sirus ayeke gbia ti Perse, lo mu yanga titene a kiri a 
leke kota da ti Nzapa. 

14Gbia Nabukodonosor amu ando akungba so a sara na lôro nga na wen ti nginza 
so ayeke na ya ti kota da ti Nzapa na Jérusalem si lo gue, lo zia ni na ya ti da ti 
anzapa ti Babilone. Gbia Sirus azi akungba ni na ya ti da ti anzapa ti Babilone si 
lo mu na Sheshebasar so lo zia lo govoronere ti Juda. 

15Gbia Sirus amu yanga na Sheshebasar atene: Mo gue na akungba so, mo zia ni 
na ya ti kota da ti Nzapa ti Jérusalem; ayeke nzoni a kiri a leke kota da ti Nzapa 
gi na kozo ndo ni. 

16Nilaa Sheshebasar aga ge na Jérusalem, lo lu afini gere ti kota da ti Nzapa. Ti 
londo na ngoi ni so ngbii asi fadeso, kua ti da ni angba ti tambula, me ade ti hunzi 
pepe.’ 

17Fadeso gbia, tongana mo baa nzoni na le ti mo, ayeke nzoni a gi na ya ti 
angbene buku ti mbai ti aye so agbia ti Babilone asara ti baa wala taa-tënë, gbia 
Sirus amu yanga ando biani titene a kiri a leke kota da ti Nzapa na Jérusalem. 
Ayeke nzoni a tokua na e tënë ti be ti mo na ndö ti tënë so.” 

Esdras 6 

Kiringo tënë ti gbia Darius 

1Tongaso gbia Darius amu yanga titene a gi ndo na Babilone na ya ti da ti batango 
angbene buku na ti amosoro ti gbia. 

2Me na Ekbatane, gbata so ngangu gbagba ayeke na tere ni, na sese ti Medii laa a 
wara mbeni rulo so a su mbeti daa atene: “Tondo ni ayeke so: 

3“Na ya ti kozo ngu so Sirus ayeke gbia, lo mu mbela so, lo tene: Kota da ti Nzapa 
so ayeke na Jérusalem, alingbi a leke ni titene aga ndo ti yango asandaga na 
Nzapa. A yeke leke ni na ndo so akozo gere ni ayeke ando daa. Yongo ti da ni na 
nduzu ayeke duti metere baleota si konongo ni metere baleota. 

4 A yeke leke ni na akota têne so a de tere ni dengo; a yeke zia molongo ti atêne 
ni ota; na peko ni, a yeke zia molongo ti yongoro keke oko. Ala yeke futa akua ni 
na nginza ti da ti mosoro ti gbia. 

5Akungba so a sara na lôro nga na wen ti nginza si ayeke ando na ya ti kota da ti 
Nzapa na Jérusalem, so lani gbia Nabukodonosor amu na ya ti kota da ni si ague 
na ni na Babilone, fade a yeke kiri na ni si a yeke zia ni na ya ti kota da ti Nzapa 
na Jérusalem. A yeke zia kungba oko oko na ndo so ayeke daa kozoni.” 

6Tongaso, gbia Darius asu mbeti si lo tokua na Tatenai, govoronere ti sese so 
ayeke na Do ti ngu ti Efrate, lo na Shetar-Boznai nga na amba ti ala, akota 
komanda ti sese ni; lo tene: “Ala zia tënë so! 

7Ala zia akua ti lekengo kota da ti Nzapa titene atambula: fade agovoronere ti 
azuife, na akangba ti azuife ayeke leke kota da ni na kozo ndo so a sara ni ando 
daa. 

8Mbela so mbi mu ndali ti agovoronere ti azuife na akangba ti azuife so ayeke 
leke kota da ti Nzapa ayeke so: a yeke futa azo ti kua ni na nginza so a zi ni na 
ndö ti amosoro ti gbia; so ti tene, nginza ti alapo so azo ti sese ti mbage ti Do ti 
ngu ti Efrate afuta. Ala mu nginza ni na azo so; tongaso si akua ni alingbi ti luti 
na lege pepe. 

9Na lango oko oko, fade ala yeke mu na awayango-sandaga so ayeke na 
Jérusalem ye so alingbi ndali ti kua ti ala, tongana ti so ala fa: akoli-bagara, akoli-
ngasa na amolenge ti taba ndali ti asandaga so a yeke gbi ni kue na wâ na Nzapa 
ti yayu. Ala yeke mu nga na awayango-sandaga ni ble, ingo, vin na mafuta. 

10Tongaso si fade awayango-sandaga ni ayeke ya na Nzapa ti yayu asandaga so 
fion ni anzere na lo, ala yeke sambela ndali ti fini ti gbia na ti amolenge ti lo. 

11Zo so ake ti sara ye alingbi na ambela so, yanga so mbi mu ayeke so: fade a 
yeke gboto mbeni yongoro keke ti da ti lo, a yeke kpo ni na nduzu si a yeke bi zo 
ni na yanga ni. Na pekoni, fade da ti zo ni ayeke ga ndo ti gba ti azende. 

12Gbia so kue wala mara so kue ake andia ti mbi so si lo tara ti buba kota da ti 
Nzapa so ayeke na Jérusalem, ndo so Nzapa asoro titene iri ti lo aduti daa, ayeke 
nzoni Nzapa a pika gbia ni nga na mara ni. Mbi Darius laa mbi mu yanga so: 
alingbi azo kue asara ye alingbi na ni!” 

13Tatenai, govoronere ti sese so ayeke na Do ti ngu ti Efrate, lo na Shetar-Boznai 
na amba ti ala asara ye kue alingbi gi na peko ti yanga ti gbia Darius. 

Matanga ti ziango fini kota da ti Nzapa na maboko ti Nzapa 

14 Akangba ti azuife angba ti sara kota da ni si akua ni ayeke tambula nzoni, 
alingbi na atënë ti mungo ngangu na be so wayanga-Nzapa Aggée na Zakarii, 
molenge ti Ido atene na ala. Ala hunzi ti sara da ni, alingbi na yanga so Nzapa ti 
Israel amu nga alingbi na ambela ti agbia ti Perse so ayeke Sirus, Darius na 
Artakzerses. 

15Kota da ni ahunzi na lango baleuse na ota ti nze ti Adar ti ngu omene ni so 
Darius ayeke le-gbia. 

16Azo ti Israel, awayango-sandaga, azo ti mara ti Lévi na tanga ti azo so a gbu ala, 
a gue na ala na kodro wande si ala kiri so, ala kue asara matanga ti ziango kota 
da ni na maboko ti Nzapa na ngia. 

17Ndali ti matanga ni, ala mu na sandaga akoli-bagara ngbangbo oko, akoli-taba 
ngbangbo use, amolenge ti taba ngbangbo osio. Ndali ti sandaga ti zingo siokpari 
na li ti ala, ala mu akoli-ngasa baleoko na use alingbi na wungo ti amara ti Israel. 

18A kangbi ya ti awayango-sandaga na azo ti mara ti Lévi si ala duti na ya ti 
abongbi nde nde, tongaso si ala lingbi ti sara kua ti Nzapa na Jérusalem, alingbi 
na tënë so a su na ya ti mbeti ti Moïse. 

Azuife asara matanga ti Pake 

19Azo so kue a gbu ala, a gue na ala na kodro wande si ala kiri so, ala 
sara matanga ti Pake na lango baleoko na osio ti kozo nze ti ngu ti peko ni. 

20Awayango-sandaga na azo ti mara ti Lévi abongbi oko si asukula sioni na tere 
ti ala. So azo ti mara ti Lévi aga nzoni awe, ala fâ amolenge ti taba ti Pake ndali ti 
azo kue, ndali ti a-ita ti ala awayango-sandaga nga ndali ti ala wani. 

21Tongaso, azo ti Israel so alondo na kodro wande akiri, ala kue ate kobe ti Pake 
legeoko na azo so angba na kodro, ala so azia lani lege ti sarango ye ti akotara ti 
amara nde ti sese ni so aga sioni so. Azo ni abongbi oko na a-ita ti ala, atanga ti 
azuife ti voro KOTA GBIA Nzapa ti Israel. 

22Na pekoni, na ya ti lango mbarambara, ala sara na ya ti ngia, matanga ti Mapa 
so a sara na mama ni pepe. KOTA GBIA azia ngia na be ti ala, ngbanga ti so lo 
sara si be ti gbia Darius aga nzoni na mbage ti ala; ye so asara lani si be ti azo ti 
Israel awara ngangu si ala kiri ti gbu kua ti lekengo kota da ti Nzapa ti Israel. 

Esdras 7 

Wayango-sandaga Esdras 

1-6Na peko ti aye so, na ngoi so Artakzerses ayeke gbia na kodro ti Perse, mbeni 
zo alondo na Babilone asi; iri ti lo Esdras. Esdras ayeke mbeni hale ti kota 
wayango-sandaga Aaron. Molongo ti ahale ti Esdras ayeke tongaso: Esdras 
ayeke molenge ti Seraya; Seraya ayeke molenge ti Azaria; Azaria ayeke molenge 
ti Hilkia; Hilkia ayeke molenge ti Shalum; Shalum ayeke molenge ti Sadok; Sadok 
ayeke molenge ti Ahitub; Ahitub ayeke molenge ti Amaria; Amaria ayeke 
molenge ti Azaria; Azaria ayeke molenge ti Merayot; Merayot ayeke molenge ti 
Zeraya; Zeraya ayeke molenge ti Uzi; Uzi ayeke molenge ti Buki; Buki ayeke 
molenge ti Abishua; Abishua ayeke molenge ti Pinas; Pinas ayeke molenge ti 
Elazar; Elazar ayeke molenge ti Aaron. Esdras ahinga mbeti mingi, lo hinga 
nga Ndia ti KOTA GBIA mingi, Ndia so KOTA GBIA, Nzapa ti Israel afa na Moïse 
so. Ndali ti so maboko ti KOTA GBIA Nzapa ti Esdras ayeke na ndö ti lo, gbia 
ayeke mu na lo aye so kue lo hunda. 

7Na ya ti ngu mbarambara so Artakzerses ayeke gbia, ambeni zo ti Israel, ambeni 
wayango-sandaga, ambeni zo ti mara ti Lévi, ambeni zo ti hengo bia, ambeni 
sanziri na ambeni zo ti kua ti kota da ti Nzapa, akiri na Jérusalem. 

8Esdras na azo ni asi oko na Jérusalem na ya ti nze oku ti ngu mbarambara ni. 

9Lo fa lango ti guengo ni na Babilone na kozo lango ti kozo nze ni; lo si na 
Jérusalem na kozo lango ti nze oku ni, ngbanga ti so maboko ti Nzapa ti lo ayeke 
lani na ndö ti lo ti bata lo. 

10Biani, Esdras azia be ti lo kue ti gi nda ti Ndia ti KOTA GBIA, ti sara ye alingbi 
na ni. Lo ye nga ti fa na azo ti Israel atënë ti ndia ni nga na aye so ndia afa. 

Akua so gbia Artakzerses amu na Esdras 

11Esdras ayeke kota wafango-ndia so ahinga andia na atënë ti ndia so KOTA 
GBIA amu na azo ti Israel. Tënë ti ya ti mbeti so gbia Artakzerses amu na Esdras 
ayeke so: 

12“Mbi Artakzerses, gbia ti agbia, mbi tokua mbeti so na Esdras, wayango-
sandaga na wafango-ndia ti Nzapa ti yayu… 

13“Mbela so mbi mu ayeke so: azo ti Israel so kue ayeke na ya ti kodro ti mbi, 
ataa awayango-sandaga, ataa azo ti mara ti Lévi, ataa asenge zo so aye ti kiri na 
Jérusalem, mo na ala alingbi ti gue senge! 

14Mbi na awamungo-wango ti mbi mbarambara, e tokua mo na Jérusalem nga 
na kete kodro ti Juda ti baa wala azo ayeke sara ye alingbi na Ndia ti Nzapa so 
mbeti ni ayeke na maboko ti mo. 

15Na mbage, e tokua mo ti gue na wen ti nginza nga na lôro so mbi na awamungo-
wango ti mbi, e ye ti mu na Nzapa ti Israel, lo so ndo ti dutingo ti lo ayeke na 
Jérusalem. 

16Fade mo yeke gue nga na wen ti nginza na lôro so kue mo yeke wara na 
maboko ti azo na sese ti Babilone, aye so azo ti mara ti mo, na awayango-sandaga 
amu na be ti ala wani ndali ti kota da ti Nzapa ti ala so ayeke na Jérusalem. 

17Kâ, mo yeke mu nginza so ti vo na akoli-bagara, akoli-taba, amolenge ti taba 
nga na aye ndali ti asandaga ti farini na ti samba. Fade mo yeke ya aye so kue na 
sandaga na Nzapa ti ala na ndö ti gbalaka ti ya ti kota da ti Nzapa so ayeke na 
Jérusalem. 

18Na pekoni, mo na amba ti mo, ala yeke mu tanga ti wen ti nginza ni na tanga ti 
lôro ni ti sara na ye so ala baa nzoni na le ti ala ti sara, alingbi na ye so be ti Nzapa 
ti ala aye. 

19Akungba nde nde so a yeke mu na mo ndali ti akua ti da ti Nzapa ti mo, fade 
mo yeke zia ni na ya ti kota da ti Nzapa so ayeke na Jérusalem. 

20Tongana ambeni ye atia ndali ti kota da ni si mo ye ti vo ni, fade mo yeke mu 
nginza ni na ya ti da ti mosoro ti gbia. 

21“Mbi, gbia Artakzerses, mbi mu yanga na awabatango-nginza ti sese ti mbage 
ti Do ti ngu ti Efrate titene aye so kue Esdras, wayango-sandaga na wafango-ndia 
ti Nzapa ayeke hunda na ala, fade ala yeke mu ni kue na legeni. 

22Ala yeke mu na Esdras wen ti nginza ngbii alingbi kilo 3 000, ble so alingbi kilo 
30 000, vin so alingbi litere 4 000, mafuta so alingbi litere 4 000 na ingo so a 
lingbi ti fa wungo ni fango pepe. 

23Aye so kue Nzapa ti yayu ayeke mu yanga daa ndali ti kota da ti lo, alingbi ala 
sara ni na taa legeni. Tongaso si ngonzo ti Nzapa alondo na tere ti kodro-gbia ti 
mbi, wala na tere ti mbi wani wala na tere ti amolenge ti mbi pepe. 

24E ye nga ti fa na awabatango-nginza, e tene: fade awayango-sandaga, azo ti 
mara ti Lévi, azo ti hengo bia, asanziri na azo ti kua ti kota da ti Nzapa, na tanga 
ti azo ti kua kue, ndia amu lege pepe titene ala futa lapo, nginza na ndö ti akungba 
nga na lapo ti lege. 

25“Ti mo Esdras, na lege ti ndara so Ndia ti Nzapa amu na mo si mbeti ni ayeke 
na maboko ti mo so, ayeke nzoni mo soro ambeni makonzi na ambeni wafango-
ngbanga so fade kua ti ala ayeke ti fâ ngbanga ti azo so kue ahinga andia ti Nzapa 
ti mo; so ti tene azo so kue ayeke na sese ti mbage ti Do ti ngu ti Efrate. Ala yeke 
fa nga andia ni na azo so ahinga ni pepe. 

26Tongana mbeni zo ake ti sara ye alingbi na Ndia ti Nzapa ti mo si lo ke ti sara 
ye alingbi na ndia ti gbia, fade a yeke fâ ngbanga na li ti lo alingbi na ni: ngbanga 

ti kuâ, wala a yeke tumba lo na ya ti kodro ni, wala a yeke gbu aye ti lo wala a 
yeke bi lo na da ti kanga.” 

Esdras amu singila na Nzapa 

27Esdras atene: “Mbi mu singila na KOTA GBIA, Nzapa ti akotara ti e! Lo laa lo zia 
na be ti gbia titene lo ne kota da ti Nzapa ti Jérusalem. 

28KOTA GBIA laa asara nzoni be na mbi na le ti gbia na awamungo-wango ti lo, 
nga na le ti akota zo so kue angoro lo. Be ti mbi awara ngangu ndali ti so maboko 
ti KOTA GBIA Nzapa ti mbi ayeke na ndö ti mbi, nilaa mbi wara lege ti bongbi 
ambeni kota zo ti Israel si mbi na ala, e gue so.” 

Esdras 8 

Esdras na amba ti lo 

1 Na ngoi so Artakzerses ayeke le-gbia, azo ti li ti asewa so ala na mbi, Esdras, e 
londo na Babilone e kiri na Jérusalem, iri ti ala na lege ti akotara ti ala ayeke so: 

2Gershom, zo ti kete mara ti Pinas; Daniel, zo ti kete mara ti Itamar; Hatush, zo 
ti kete mara ti David; 

3mbeni molenge oko ti Shekania; Zakarii, zo ti kete mara ti Parosh; akoli 150 ti 
ya ti sewa ti lo amu peko ti lo; 

4Eliohenai, molenge ti Zeraya, zo ti kete mara ti Pahat-Moab; akoli 200 amu peko 
ti lo; 

5Shekania, molenge ti Yaziel, zo ti kete mara ti Zatu; akoli 300 amu peko ti lo; 

6Ebed, molenge ti Jonatan, zo ti kete mara ti Adin; akoli 50 laa amu lani peko ti 
lo; 

7Yeshaya, molenge ti Atalia, zo ti kete mara ti Elam; akoli 70 amu peko ti lo; 

8Zebadia, molenge ti Mikael, zo ti kete mara ti Shefatia; akoli 80 amu lani peko ti 
lo; 

9Obadia, molenge ti Yehiel, zo ti kete mara Yoab; akoli 218 amu peko ti lo; 

10Shelomit, molenge ti Yosifia, zo ti kete mara ti Bani; akoli 160 amu lani peko ti 
lo; 

11Zakarii, molenge ti Bebai, zo ti kete mara ti Bebai; akoli 28 amu peko ti lo; 

12Yohanan, molenge ti Hakatan, zo ti kete mara ti Azgad; akoli 110 amu peko ti 
lo; 

13Elifelet, Yeiel na Shemaya, andangba molenge ti azo ti kete mara ti Adonikam; 
akoli 60 amu peko ti ala; 

14Utai na Zakur, azo ti kete mara ti Bigvai; akoli 70 amu peko ti ala. 

Lekengo tere ti kiri na Jérusalem 

15Mbi bongbi azo ni na tere ti ngu so ayeke sua, ague na mbage ti Ahava; e duti 
na ndo so lango ota. Na popo ti azo ni, mbi baa so asenge zo ayeke daa, ala na 
awayango-sandaga; me zo ti mara ti Lévi oko ayeke daa pepe. 

16Tongaso mbi iri amakonzi Eliezer, Ariel, Shemaya, Elnatan, Yarib, Elnatan, 
Natan, Zakarii, Meshulam na awafango-ndia use, Yoyarib na Elnatan. 

17Mbi mu yanga na ala ti gue na ndo ti Ido, makonzi so ayeke lango na Kasifia. 
Mbi tene na ala tënë so ala lingbi ti tene na Ido nga na amba ti lo, azo ti kua ti 
kota da ti Nzapa si ala yeke lango na Kasifia. Mbi tokua ala titene ala gue, aga na 
azo ndali ti kua ti kota da ti Nzapa ti e. 

18Ndali ti so maboko ti Nzapa ti e ayeke na ndö ti e, azo so mbi tokua ala so ague, 
aga na Sherebia, mbeni zo so le ti lo ahan mingi; Sherebia ayeke zo ti kete mara 
ti Mali, mbeni hale ti azo ti mara ti Lévi, molenge ti Jacob. Sherebia na amolenge 
ti lo nga na a-ita ti lo laa aga; akoli kue ayeke 18. 

19Ala ga nga na Hashabia; Yeshaya, zo ti kete mara ti Merari amu peko ti lo, lo na 
a-ita ti lo na amolenge ti ala; akoli kue ayeke 20. 

20Ala ga nga na akoli 220 so ayeke azo ti sarango kua ti kota ti Nzapa; a soro ala 
na lege ti iri ti ala. David na amakonzi amu ando ala titene ala sara kua na azo ti 
mara ti Lévi. 

21Kâ na tere ti ngu ti Ahava, mbi mu yanga titene e ke kobe, e sara tere ti e kete 
na gbe ti Nzapa. Tongaso si e, na asewa ti e, e hunda na lo ti sara si tambula ti e 
ague nzoni si ye asara akungba ti e pepe. 

22Tongana mbi hunda fade na gbia titene lo mu na e aturugu na azo ti kpengo na 
ambarata titene ala bata e na lege ndali ti awato ti e, ka kamene asara mbi. Biani, 
lani e tene na gbia, e tene: “Maboko ti Nzapa ti e ayeke na ndö ti azo so kue ayeke 
gi lo; me ngonzo ti lo ayeke londo ngangu na tere ti azo so azia lo.” 

23Ndani laa e ke kobe, e hunda na Nzapa ti e ti bata e; tongaso lo ma sambela ti 
e. 

24Na pekoni, mbi soro akota zo ti awayango-sandaga baleoko na use, ala na 
Sherebia, Hashabia na amba ti ala baleoko, mbi zia ala nde. 

25Na le ti ala, mbi haka wen ti nginza, lôro na aye nde nde ti ngangu ngere so lani 
gbia, awamungo-wango ti lo, agbenyogbia ti lo na azo ti Israel so ayeke na ya ti 
kodro ni amu ndali ti kota da ti Nzapa ti e. 

26Mbi mu na ala wen ti nginza so nengo ni kilo 20 000, aye ti ngangu ngere so a 
sara ni na wen ti nginza, nengo ni kilo 3 000 na lôro so nengo ni kilo 3 000. 

27Mbi mu na ala kota sembe ti lôro so ngere ni alingbi na ale ti lôro 1 000; ata use 
so a sara ni na bengba wen si ayeke za zango, apendere mingi si ayeke nga ye ti 
ngangu ngere tongana lôro. 

28Mbi tene na ala: “A zia ala nde ndali ti kua ti KOTA GBIA awe. Legeoko nga a 
zia aye so nde ndali ti lo awe. Wen ti nginza na lôro so ayeke aye so azo amu na 
be ti ala wani na KOTA GBIA, Nzapa ti akotara ti ala. 

29Le ti ala akpengba, ala bata amosoro so nzoni ngbii ala si na ni na Jérusalem. 
Kâ, na ya ti ada so ayeke na ya ti gbagba ti kota da ti KOTA GBIA, fade ala yeke 
haka ni na kilo na le ti akota wayango-sandaga, azo ti mara ti Lévi nga na azo ti 
li ti asewa.” 

30Tongaso awayango-sandaga na azo ti mara ti Lévi amu wen ti nginza, lôro na 
aye ti ngangu ngere so a haka so titene ala gue na ni na Jérusalem, na ya ti kota 
da ti Nzapa ti e. 

Tambula ti azo ni na singo ti ala na Jérusalem 

31Na lango baleoko na use ti kozo nze ni, e londo na tere ti ngu ti Ahava ti gue na 
Jérusalem. Na lege, maboko ti Nzapa ti e ayeke na ndö ti e, lo bata e na maboko 
ti awato ti e nga na maboko ti azaragina so ayeke ku e na lege ti sara sioni na e. 

32So e si na Jérusalem, e wu tere ti e na ya ti lango ota. 

33Na lango osio ni, e gue na ya ti kota da ti Nzapa ti e, e haka wen ti nginza, lôro 
na aye ti ngangu ngere ni. Na pekoni, e mu aye ni na wayango-sandaga Meremot, 
molenge ti Uria; wayango-sandaga Elazar, molenge ti Pinas, lo na azo ti mara ti 
Lévi Yozabad, molenge ti Yeshua, na Noadia, molenge ti Binui laa amu peko ti 
Meremot. 

34So a diko aye ni kue si a haka ni awe, a su nengo ni kue na mbeti. 

35Azo so a gbu ala lani, a gue na ala na kodro wande si ala kiri so, ala mu asandaga 
so a yeke gbi ni kue na wâ na Nzapa ti Israel: ala mu na lo akoli-bagara baleoko 
na use ndali ti azo ti Israel kue, akoli-taba balegumbaya na omene, amolenge ti 
taba balembarambara na mbarambara. Ala mu nga akoli-ngasa baleoko na use 
ndali ti zingo siokpari na li ti ala wani. Ala mu anyama so kue na sandaga so a 
yeke gbi ni kue na wâ ndali ti KOTA GBIA. 

36Na pekoni, mbeti ti ndia so gbia amu lani na ala so, ala mu ni na akota komanda 
ti gbia nga na agovoronere so ayeke na Do ti ngu ti Efrate. Akota zo ni so amu 
maboko na azo ti Israel nga na kota da ti Nzapa. 

Esdras 9 

Azuife mingi amu awali wande ti ga wali ti ala 

1Na peko ti aye so, amakonzi ti azo ti Israel aga atene na mbi: “Ataa asenge zo, 
ataa awayango-sandaga, ataa azo ti mara ti Lévi, mbeni zo so aduti nde na azo ti 

ambeni mara ayeke daa pepe. Ala sara gi asioni ye so zo alingbi ti baa na le ti lo 
fani use pepe; asioni ye so azo ti Kanaan, azo ti mara ti Het, ti Perizi, ti Yebus, ti 
Amon, ti Moab, ti Ezipte na ti Amori asara. 

2Azo ti Israel amu amolenge ti amara ni so ti ga awali ti ala; ala mu nga amolenge 
ti amara ni so na amolenge ti ala ti koli ti ga awali ti ala. Nilaa azo so Nzapa azia 
ala nde ndali ti lo abongbi na azo ti kodro ni si ala ga oko. Amakonzi na akota zo 
ayeke akozo zo ti sara mara ti asioni ye mingi tongaso.” 

3So mbi ma tënë so, mbi suru bongo na tere ti mbi nga na yongoro bongo ti mbi, 
mbi gboto kua ti li ti mbi na kua ti yanga ti mbi, mbi duti na sese na gingo be. 

4Mbi ngba tongaso ngbii asi na ngbonga so a yeke mu sandaga ti lakui. Azo mingi 
asara mbeto ti fango ngbanga ti Nzapa ti Israel ndali ti sioni ye mingi so azo so a 
gbu ala si ala kiri so asara; azo ni kue abongbi na tere ti mbi. 

Esdras asambela Nzapa ndali ti azo so asara sioni 

5Na ngbonga ti mungo sandaga ti lakui, mbi londo na ya ti vundu ti mbi. Abongo 
ti mbi na yongoro bongo ti mbi so a suru so angba na tere ti mbi. Mbi ti na sese 
na likunu ti mbi, mbi yoro maboko ti mbi na nduzu na KOTA GBIA Nzapa ti mbi, 

6mbi sambela, mbi tene: “Nzapa ti mbi, kamene ahon ndö ti mbi tongana mbi yo 
le ti mbi na nduzu ti baa ndo na mbage ti mo. Siokpari ti e ayeke gbani gbani, 
ahon ndö ti li ti e; sioni ti e ague ngbii akpo le ti nduzu. 

7Ti londo na ngoi ti akotara ti e ngbii asi laso, e sara sioni ahon ndoni. Ndali ti 
siokpari ti e, e na agbia ti e, na awayango-sandaga ti e, e ti na gbe ti agbia ti amara 
nde; ala sara bira na e, ala gbu e ague na e na kodro wande, ala gbu aye ti e ahon 
na ni, ala bi kamene na le ti e, tongana ti laso so. 

8Me fadeso, gi na ya ti kete ngoi, KOTA GBIA Nzapa ti e, mo sara nzoni be na e. 
Mo sara si ambeni zo na popo ti e angba na fini si ala kiri ti duti na sese so mo 
zia ni nde ndali ti mo. Nilaa mo Nzapa ti e, mo zi le ti e, mo sara si e wara pasa ti 
duti na fini, ataa so e yeke na gbe ti ngbaa. 

9Biani, e yeke ando angbaa, me mo Nzapa ti e, mo zia e na ya ti ngbaa ni pepe. 
Mo sara si agbia ti Perse asara nzoni be na e; ala kiri fini na e si e lingbi ti leke 
kota da ti mo nga na agbagba ni so a kungbi ando na sese; e wara ndo so e lingbi 
ti duti daa na Jérusalem nga na sese ti Juda si sioni ye asi na e pepe. 

10“Fadeso, Nzapa ti e, e lingbi ti tene nyen na peko ti ye so asi so? Biani, e zia lege 
ti atënë ti ndia 

11so mo fa na e na lege ti awayanga-Nzapa, azo ti kua ti mo! Lani mo gboto mê ti 
e, mo tene: ‘Sese so ala yeke gue ti mu ni titene aga ti ala so ayeke sioni, ngbanga 
ti so amara so aduti na sese ni ayeke sioni; ala sara si asioni ye so zo alingbi ti 
baa na le ti lo fani use pepe amu ndo kue na sese ni. 

12 Tongaso ala azo ti Israel, ala mu amolenge ti ala ti wali na amolenge-koli ti 
amara ni pepe; ala soro awali na popo ti azo ti amara ni pepe ti mu na amolenge 
ti ala ti koli. Ala gi nzoni dutingo na nzoni maingo ti amara ni pepe; tongaso si 
ala, azo ti Israel, ala lingbi ti ga ngangu mara, ala yeke te anzoni ye ti sese ni si 
ala yeke zia sese ni na amolenge ti ala titene aga ti ala kpu na kpu.’ 

13Nzapa ti e, akpale so kue asi na e ndali ti asioni sarango ye ti e nga ndali ti kota 
sioni ye so e sara. Me mo fâ ngbanga na li ti e alingbi na asioni ti e ni pepe. Mo 
sara si e ngba na fini, e so e yeke ge so. 

14Fade e yeke kiri ti ke atënë ti ndia ti mo tongana nyen? E lingbi ti sara songo 
na lege ti mungo tere koli na wali na azo so sarango ye ti ala ayeke sioni mingi 
so tongana nyen? Tongana e sara tongaso, fade ngonzo ti mo ayeke londo na tere 
ti e si mo fâ e kue kue kue ti hunzi e pepe? 

15KOTA GBIA, Nzapa ti Israel, mo yeke mbirimbiri! Laso, mo sara si ambeni zo 
na popo ti e angba na fini. Baa, e laa na gbe ti mo na asioni ye ti e na li ti e so! 
Ndali ti aye tongaso, zo oko alingbi ti luti fade na le ti mo pepe.” 

Esdras 10 

Azuife atumba awali ti ala so ayeke awande 

1So Esdras angba ti kuku na dawa ti kota da ti Nzapa, lo yeke toto si lo yeke 
sambela ti hunda titene Nzapa azi siokpari na li ti ala, gba ti azo ti Israel, akoli, 
awali na amolenge, abongbi na tere ti lo. Azo ni kue ayeke toto mingi. 

2 Tongaso Shekania, molenge ti Yehiel, mbeni zo ti kete mara ti Elam atene na 
Esdras: “E sara ye so ayeke sioni mingi na Nzapa ti e na lege so, na popo ti azo ti 
kodro ni, e mu awali so ayeke awande ti ga awali ti e. Me fadeso, mbeni ye so azo 
ti Israel alingbi ti zia be ti ala ti ku ayeke daa: 

3E yeke deba yanga ti e na le ti Nzapa ti e ti tumba awali so kue ayeke awande, 
ala na amolenge ti ala. Tongaso, e yeke sara ye alingbi na wango so mo kota zo, 
mo mu ni, mo na azo so kue ayeke sara ye alingbi na atënë ti ndia ti Nzapa ti e. 
Ayeke nzoni e sara ye na lege ti ndia! 

4Mo londo, ngbanga ti so tënë ni abaa mo. E yeke na peko ti mo; kiri na peko 
pepe, mo sara ye!” 

5 Esdras alondo. Lo hunda na ngangu na amakonzi ti awayango-sandaga, azo ti 
mara ti Lévi na azo ti Israel kue ti deba yanga ti ala, ti fa so ala yeke sara ye 
alingbi na tënë so Shekania atene. Tongaso azo ni kue adeba yanga ti ala. 

6Tongaso Esdras alondo na dawa ti kota da ti Nzapa, lo gue na da ti Yohanan, 
molenge ti Eliashib si lo duti kâ. Lo ke ti te kobe, lo ke nga ti nyon ngu, ngbanga 
ti so vundu agbu lo mingi ndali ti sioni ye mingi so amba ti lo azo ti Israel asara, 
so ti tene ala so a gbu ala a gue na ala na kodro wande si ala kiri so. 

7A to mbela na Juda nga na Jérusalem ti hunda na azo so kue a gbu ala lani, a gue 
na ala na kodro wande si ala kiri so titene ala bongbi tere ti ala na Jérusalem. 

8Amakonzi na akangba amu yanga atene, zo so aga pepe na ya ti lango ota, fade 
a yeke gbanzi akungba ti zo ni kue; na pekoni, a yeke tumba lo na ya ti bongbi ti 
azo so a gbu ala si a gue na ala na kodro wande. 

9Tongaso, na peko ti lango ota, so ti tene na lango baleuse ti nze gumbaya ni, 
akoli kue ti sese ti Juda na ti Benjamin abongbi na Jérusalem. Azo ni aduti na kota 
le ti kodro ti ya ti gbagba ti kota da ti Nzapa, tere ti ala ayeke do ndali ti tënë so 
nga ndali ti ngu-Nzapa so ayeke pika. 

10Wayango-sandaga Esdras alondo si lo tene na ala: “Azo ti Israel, ala sara ye so 
ayeke sioni mingi na lege so ala mu awali so ayeke awande ti ga awali ti ala. So 
ayeke mbeni siokpari so ala zia na ndö ti asiokpari so azo ni asara awe. 

11Fadeso, na le ti KOTA GBIA, Nzapa ti akotara ti ala, ala hinga sioni ti ala, ala 
sara ye so be ti lo aye. Ala kangbi na azo ti kodro ni nga na awali ti ala so ayeke 
awande.” 

12Azo so kue aga na bongbi ni adekongo, atene: “Taa-tënë, alingbi e sara ye 
tongana ti so mo tene so! 

13Me e yeke mingi, ngoi ti ngu-Nzapa laa; e lingbi ti ngba na gigi pepe. Na mbage, 
a lingbi ti leke tënë so gi na ya ti lango oko wala lango use pepe, ngbanga ti so 
azo mingi na popo ti e asara mara ti siokpari so awe. 

14Ayeke nzoni amakonzi ti e aluti na ndo so na iri ti bongbi ti azo ni kue. Azo so 
kue na ya ti agbata ti e amu awali so ayeke awande, fade ala yeke ga ti luti na 
dawa ti amakonzi ni na lango so a yeke fa na ala. Azo ni na akangba nga na 
awafango-ngbanga ti agbata oko oko ayeke ga nga. E yeke leke tënë ni ngbii 
ngonzo ti Nzapa so alondo tongana wâ na tere ti e so ade.” 

15Jonatan, molenge ti Asael, lo na Yazia, molenge ti Tikva ake ti ala tënë ni so. 
Meshulam na Shabetai, zo ti mara ti Lévi aye gbe ti tënë ni na ala. 

16Me tanga ti azo ti Israel so a gbu ala, a gue na ala lani na kodro wande ayeda 
na tënë so bongbi ti azo ni atene. Tongaso wayango-sandaga Esdras asoro 
ambeni makonzi ti asewa na ya ti akete mara oko oko, lo iri ala oko oko kue na 
iri ti ala. Na kozo lango ti nze baleoko ni, ala duti ti leke tënë ni. 

17Na kozo lango ti kozo nze ti fini ngu ni, a hunzi ti leke tënë ti akoli so kue amu 
awali so ayeke awande. 

Iri ti akoli so amu awali so ayeke awande 

18Na popo ti awayango-sandaga, akoli so amu awali so ayeke awande, ayeke so: 
ambeni koli ti kete mara ti Yeshua na a-ita ti lo, amolenge ti Yosadak: akoli ni 
ayeke Maaseya, Eliezer, Yarib na Gedalia. 

19Ala deba yanga ti ala ti tumba awali ti ala; ala deba yanga ti ala nga ti mu koli-
taba na sandaga titene Nzapa azi siokpari ti ala. 

20Na popo ti ahale ti Imer, akoli ni ayeke Hanani na Zebadia; 

21na popo ti ahale ti Harim, akoli ni ayeke Maaseya, Elia, Shemaya, Yehiel na 
Uzia; 

22na popo ti ahale ti Pashehur, akoli ni ayeke Eliohenai, Maaseya, Ismael, 
Netaneel, Yozabad na Elasa. 

23Na popo ti azo ti mara ti Lévi, akoli ni ayeke Yozabad, Shimei, Kelaya, so mbeni 
iri ti lo ayeke Kelita, Petahia, Yehuda na Eliezer. 

24Na popo ti azo ti hengo bia, koli ni ayeke Eliashib. Na popo ti asanziri, akoli ni 
ayeke Shalum, Telem na Uri. 

25Na popo ti tanga ti azo ti Israel, akoli ni ayeke so: na popo ti azo ti kete mara ti 
Parosh: Ramia, Izia, Malkia, Miamin, Elazar, Malkia na Benaya; 

26na popo ti azo ti kete mara ti Elam: Matania, Zakarii, Yehiel, Abdi, Yeremot na 
Elia; 

27na popo ti azo ti kete mara ti Zatu: Eliohenai, Eliashib, Matania, Yeremot, Zabad 
na Aziza; 

28na popo ti azo ti kete mara ti Bebai: Yohanan, Hanania, Zabai na Atlai; 

29na popo ti azo ti kete mara ti Bani: Meshulam, Maluk, Adaya, Yashub, Sheal na 
Yeremot; 

30na popo ti azo ti kete mara ti Pahat-Moab: Adna, Kelal, Benaya, Maaseya, 
Matania, Besalel, Binui na Manase; 

31na popo ti azo ti kete mara ti Harim: Eliezer, Isia, Malkia, Shemaya, Shimon, 

32Benjamin, Maluk na Shemaria; 

33na popo ti azo ti kete mara ti Hashum: Matenai, Matata, Zabad, Elifelet, 
Yeremai, Manase na Shimei; 

34na popo ti azo ti kete mara ti Bani: Maadai, Amram, Uel, 

35Benaya, Bedia, Keluhu, 

36Vania, Meremot, Eliashib, 

37Matania, Matenai, Yasai, 

38Bani, Binui, Shimei, 

39Shelemia, Natan, Adaya, 

40Maknadebai, Shashai, Sharai, 

41Azarel, Shelemia, Shemaria, 

42Shalum, Amaria na Joseph; 

43na popo ti azo ti kete mara ti Nebo: Yeiel, Matitia, Zabad, Zebina, Yadai, Joël na 
Benaya. 

44Akoli so kue, ala mu awali so ayeke awande; ambeni wali ni adu na ala 
amolenge. 

Néhémie 

Néhémie 1 

1Mbai ti Néhémie, molenge ti Hakalia. 

Néhémie awara asango na ndö ti Jérusalem 

Na ngu baleuse ni so Artakzerses ayeke le-gbia na Perse, na nze ti Kisleu, mbi, 
Néhémie, mbi yeke na Suze, kota gbata so a sara ngangu gbagba na tere ni. 

2Hanani, mbeni oko ti a-ita ti mbi, alondo na Juda aga, lo na ambeni koli na tere 
ti lo. Mbi hunda ala na ndö ti azuife so angba, ala so a gue na ala lani na Babilone 
pepe; mbi hunda nga ala na ndö ti Jérusalem. 

3Ala kiri tënë na mbi, atene: “Tanga ti azo so angba, ala so a gbu ala, a gue na ala 
na kodro wande pepe so, ala yeke na ya ti kota mawa nga na ya ti kota kamene. 
A koro adu na tere ti dere ti gbagba ti Jérusalem kirikiri; wâ agbi ayanga ti 
gbagba ni kue.” 

Néhémie asambela ndali ti azuife 

4So mbi ma atënë so, mbi duti na sese, mbi toto; na ya ti ambeni lango, mbi sara 
mawa, mbi ke kobe, mbi sambela Nzapa ti yayu, 

5mbi tene: “KOTA GBIA, Nzapa ti yayu, mo yeke kota, mo yeke mu mbeto na zo! 
Mo yeke bata tënë ti mbuki ti mo na azo so ayeke sara ye alingbi na atënë ti ndia 
ti mo; mo yeke sara nzoni be na azo so aye mo. 

6Mbi gbu gere ti mo, ayeke nzoni mo bi le ti mo na mbage ti mbi, mo zi mê ti mo, 
mo ma sambela so mbi yeke ya na mo, mbi, zo ti kua ti mo. Ti ndembe so, bi na 
lâ, mbi ngba na gbe ti mo ti sambela ndali ti e, azo ti Israel, azo ti kua ti mo. Mbi 
hunda na mo ti zi na li ti e asiokpari so e sara ti ke mo. Biani, mbi na akotara ti 
mbi, e sara siokpari. 

7E sara ye so ayeke sioni mingi ti ke mo; e ke ti sara ye alingbi na atënë ti ndia ti 
mo, andia ti mo nga na aye so mo fa na e na lege ti Moïse, zo ti kua ti mo. 

8 Mbi gbu gere ti mo, ayeke nzoni mo dabe ti mo na tënë ti mo so mo zia na yanga 
ti Moïse ti tene na e, mo tene: ‘Tongana ala ke ti zia be ti ala na ndö ti mbi, fade 
mbi yeke kangbi ala na popo ti amara nde. 

9 Me tongana mbeni lâ, ala kiri na mbi, tongana ala bata atënë ti ndia ti mbi, 
tongana ala sara ye alingbi na ni, fade mbi yeke bongbi ala na ndo oko. Ataa a 
gbu ala si a gue na ala na mbeni kodro so ayeke na nda ti sese, mbi yeke kiri na 
ala na ndo so mbi soro titene iri ti mbi aduti daa.’ 

10KOTA GBIA, e yeke azo ti kua ti mo, e yeke azo ti mo! E laa mo zi e na gbe ti 
ngbaa na lege ti kota ngangu ti mo nga na lege ti ngangu ti maboko ti mo. 

11KOTA GBIA, mbi gbu gere ti mo, mo zi mê ti mo, mo ma sambela ti mbi, zo ti 
kua ti mo. Mo ma nga sambela ti azo ti kua ti mo, ala so ayeke na ngia ti ne iri ti 
mo. Mo sara si aye ti mbi, zo ti kua ti mo, aga nzoni laso. Mo sara si ye so mbi 
yeke hunda na gbia, lo kiri tënë na mbi na nzoni be.” Biani, mbi yeke lani zo ti 
mungo samba na gbia. 

Néhémie 2 

Gbia ti Perse amu lege na Néhémie ti gue na Jérusalem 

1Na ngu baleuse ni so Artakzerses ayeke le-gbia, na nze ti Nisan, na ndembe so 
gbia aduti ti te kobe, mbi mu samba mbi tuku ni na lo. Mbi yeke na vundu; laoko 
mbi si na dawa ti lo tongaso pepe. 

2Tongaso gbia ahunda mbi, atene: “Ngbanga ti nyen si le ti mo ayeke na ngia 
pepe so? Ka so tere ti mo aso pepe so! Mbeni ye ayeke so be ti mo?” Mbeto asara 
mbi mingi. 

3 Me mbi kiri tënë na gbia, mbi tene: “Gbia na nduzu! Le ti mbi alingbi ti duti na 
ngia tongana nyen? Gbata so a lu akotara ti mbi daa ati awe si wâ agbi ayanga ti 
gbagba ni kue awe so!” 

4Gbia atene na mbi: “Mo ye nyen?” Mbi sambela Nzapa ti yayu. 

5Na pekoni, mbi tene na gbia, mbi tene: “Gbia, tongana mo yeda, tongana mo ye 
ti sara nzoni be na mbi, zo ti kua ti mo, ayeke nzoni mo mu lege na mbi ti gue na 
sese ti Juda, na ya ti gbata so a lu akotara ti mbi daa titene mbi kiri mbi leke ni.” 

6Wali ti gbia aduti na tere ti lo; gbia ahunda mbi, atene: “Tambula ti mo ni ayeke 
ninga lango oke? Mo yeke kiri lawa?” Tongaso gbia ayeda ti zia na mbi lege ti 
gue; nilaa mbi fa na lo lango ti kiringo ti mbi. 

7Mbi kiri mbi tene na gbia: “Gbia, tongana mo baa nzoni na le ti mo, ayeke nzoni 
mo sara titene a mu na mbi mbeni mbeti so mbi yeke gue na ni na agovoronere 
so ayeke na Do ti ngu ti Efrate, tongaso si ala lingbi ti zia lege na mbi ti hon ti gue 
na Juda. 

8Ayeke nzoni a mu nga na mbi mbeni mbeti so mbi yeke gue na ni na Asaf, 
wabatango-gbako ti gbia. Tongaso, fade lo yeke mu na mbi akeke so alingbi 
titene a sara na ayanga ti gbagba ti bira so ayeke na tere ti kota da ti Nzapa. Mbi 
yeke mu nga akeke ni ti leke na agbagba ti gbata ni nga na da so mbi yeke lango 
ande na ya ni.” Gbia amu na mbi ambeti ni, ngbanga ti so maboko ti Nzapa ti mbi 
ayeke na ndö ti mbi ti bata mbi. 

9Mbi gue, mbi baa agovoronere so ayeke na Do ti ngu ti Efrate, mbi mu na ala 
ambeti ti gbia. Gbia azia ambeni turugu ti kota kamba na azo ti kpengo na 
ambarata titene ala bata mbi na lege. 

10Sanebalat, zo ti gbata ti Horon, lo na Tobia, zo ti mara ti Amon so ayeke mu 
maboko na lo ama a tene, mbeni zo ayeke ga ti sara mbeni ye ti nzoni ndali ti azo 
ti Israel, be ti ala aso mingi. 

Néhémie abaa oko na oko agbagba ti Jérusalem so ati 

11So mbi si na Jérusalem, mbi duti kâ lango ota. 

12Ye so Nzapa azia na be ti mbi ti sara ndali ti Jérusalem, mbi tene tënë ni na zo 
oko pepe. Na pekoni, mbi londo na bi, mbi na ambeni zo so mbi mu ala na tere ti 
mbi. Mbi gue na mbeni nyama nde pepe, gi lele so mbi duti na ndö ti lo ti tambula 
na lo. 

13Na bi, mbi sigigi na yanga ti gbata so iri ni Ti-popo-hoto, mbi gue na mbage ti 
li ti ngu so iri ni Ti-nyama-so-akpa-ngunde nga na mbage ti yanga ti gbata so iri 
ni Ti-puru. Mbi baa mbage ti afango gbagba ti Jérusalem nzoni; mbi baa so a koro 
adu kirikiri na ya ti gbagba ni si wâ agbi ayanga ti gbagba ni kue. 

14 Mbi gue, mbi si na yanga ti gbata so iri ni Ti-li-ti-ngu nga na mbage ti lende ti 
gbia. Me lele so mbi duti na ndö ti lo so agi lege ti hon daa gbaa. 

15Tongaso, gi na bi, mbi gue na mbage ti nduzu, na lege ti kete ngu so iri ni Sedron 
si mbi baa mbage ti afango gbagba ni nzoni. Na pekoni, mbi kiri, mbi si na yanga 
ti gbata so iri ni Ti-popo-hoto; tongaso mbi kiri na ya ti gbata ni. 

16Amakonzi ti gbata ni ahinga ndo so mbi gue daa pepe, wala ye so mbi sara ni 
pepe. Ngbene ye so mbi si na gbata ni ngbii asi fadeso, tënë so ayeke na be ti mbi, 
mbi de ti fa ni na zo oko pepe, ataa na azuife, wala na awayango-sandaga, wala 
na akota zo, wala na amakonzi, wala na azo ti sarango kua. 

17Tongaso, mbi tene na ala: “Ala baa mawa so e yeke na ya ni so! Gbata ti 
Jérusalem ati awe, wâ agbi ayanga ti gbagba ni kue awe. E londo, e kiri e leke 
gbagba ti Jérusalem, tongaso si e zi kamene na le ti e!” 

18Mbi fa na ala lege so maboko ti Nzapa aduti na ndö ti mbi ti bata mbi nga na 
tënë so gbia atene na mbi. Tongaso ala tene: “E londo, e leke gbata ni!” Ala yeke 
na ngangu kue ti sara nzoni kua ni. 

19Me so Sanebalat, zo ti gbata ti Horon, lo na Tobia, zo ti mara ti Amon so ayeke 
mu maboko na lo, na Geshem so ayeke arabu ama tënë ni, ala to nda ti he e na 
ngia; ala baa e tongana ambumbuse zo, ala tene: “Nyen laa ala yeke sara so, 
nyen? Ala ye ti tomboka na tere ti gbia laa ma?” 

20Mbi kiri tënë na ala: “Nzapa ti yayu wani laa ayeke sara titene kua ni aga nzoni. 
E yeke azo ti kua ti lo, e yeke londo ti kiri ti leke gbata ni. Me ti ala, mbeni ye ti 
ala oko ayeke na ya ti gbata ni pepe, ala yeke nga na komandema na ya ti gbata 
ni pepe. Zo ayeke kiri ti dabe ti lo na ala pepe!” 

Néhémie 3 

Azuife akiri aleke agbagba ti Jérusalem 

1Kota wayango-sandaga Eliashib alondo ti gbu kua ni, lo na amba ti lo awayango-
sandaga. Ala kiri aleke yanga ti gbagba so iri ni Ti-ataba. So ala zia ayanga ti 
gbagba ni daa awe, ala zia ni nde ndali ti Nzapa. Na pekoni, ala kiri aleke gbagba 
ni ague ngbii asi na tere ti kota da so ayo na nduzu so iri ni Ngbangbo. Ala zia 
nga ni nde ndali ti Nzapa. Ala hon ala si na kota da ti Hananeel so ayo na nduzu. 

2Na tere ti Eliashib, azo ti gbata ti Jéricho ayeke sara ti ala kua ni; na tere ti ala, 
Zakur, molenge ti Imri ayeke sara ti lo kua ni. 

3Azo ti Senaa asara yanga ti gbagba so iri ni Ti-asusu. Ala leke akadere ni si ala 
zia ale ti kadere ni daa, na angbongboro wen ti kangango na ni nga na akerere 
ni. 

4Na tere ti ala Meremot, molenge ti Uria, molenge ti Hakos ayeke sara ti lo kua 
ni. Na tere ti ala Meshulam, molenge ti Berekia, molenge ti Meshezabel ayeke 
sara ti lo kua ni; na tere ti ala Sadok, molenge ti Baana ayeke sara ti lo kua ni. 

5Na pekoni, ayeke azo ti gbata ti Tekoa. Me akota zo ti ala ake ti sara kua na gbe 
ti azo so a zia ala na li ti akua ni. 

6Yoyada, molenge ti Pasea, lo na Meshulam, molenge ti Besodia asara ti ala yanga 
ti gbagba so iri ni Ti-Yeshana. So ala leke akadere ni awe, ala zia ale ti kadere ni 
daa, angbongboro wen ti kangango na ni nga na akerere ni. 

7Na tere ti ala, Melatia, zo ti gbata ti Gabaon, lo na Yadon, zo ti Meronot, ala na 
ambeni koli ti Gabaon na ti Mispa ayeke sara ti ala kua ni; ala sara kua ni na iri ti 
govoronere so ayeke na Do ti ngu ti Efrate. 

8Na tere ti ala, Uziel, molenge ti Haraya, zo ti lekengo aye na lôro ayeke sara ti lo 
kua ni. Na tere ti Haraya ayeke Hanania, zo ti sarango ayombo. Ala hunzi kua ti 
ala na Jérusalem si ala si na ndo so le ti gbagba ni akono daa. 

9Na tere ti ala, Refaya, molenge ti Hur, makonzi ti ndambo ti kete sese so ayeke 
na tere ti Jérusalem. 

10Na tere ti ala, Yedaya, molenge ti Harumaf; lo yeke sara ti lo kua ni na mbeni 
ndo so abaa le na da ti lo wani. Na tere ti lo, Hatush, molenge ti Hashabeneya 
ayeke sara ti lo kua ni. 

11Malkia, molenge ti Harim na Hashub, molenge ti Pahat-Moab ayeke sara ti ala 
kua ni na kota da so ayo na nduzu so iri ni Ti-afur. 

12Na tere ti ala, Shalum, molenge ti Halohesh, makonzi ti ndambo ti kete sese so 
ayeke na tere ti Jérusalem ayeke sara ti lo kua ni. Amolenge ti lo ti wali ayeke mu 
na lo maboko na kua ni. 

13Hanun na azo ti gbata ti Zanoa ayeke leke yanga ti gbagba so iri ni Ti-popo-
hoto. So ala leke yanga ti gbagba ni awe, ala zia ale ni daa, na angbongboro wen 
ti kangango na ni nga na akerere ni. Ala kiri aleke gbagba so yongoro ni ayeke 
metere ngbangbo oku; ala gue na ni ngbii asi na yanga ti gbagba so iri ni Ti-puru. 

14Malkia, molenge ti Rekab, makonzi ti kete sese ti Bet-Kerem asara yanga ti 
gbagba so iri ni Ti-puru. So Malkia aleke yanga ti gbagba ni awe, lo zia ale ni daa, 
na angbongboro wen ti kangango na ni nga na akerere ni. 

15Shalun, molenge ti Kol-Hoze, makonzi ti kete sese ti Mispa asara yanga ti 
gbagba so iri ni Ti-li-ti-ngu. So lo sara yanga ti gbagba ni awe, lo sara li ni daa; lo 
zia ale ti yanga ti gbagba ni daa, na angbongboro wen ti kangango na ni nga na 
akerere ni. Lo leke nga gbagba so ayeke nduru na lende ti Siloe, na popo ti 
pendere ndo ti gbia so a lu akongo daa nga na eskalie so alondo na Gbata ti David 
ti zu na gbeni. 

16Na peko ti Shalun kâ, Néhémie, molenge ti Azbuk, makonzi ti kete sese ti Bet-
Sur, ayeke sara ti lo kua ni ti gue na ni na tere ti du ti kuâ ti David; lo gue na ni 
ngbii lo si na lende so azo laa azi ni, ngbii lo si na tere ti da ti aturugu ti batango 
gbia. 

17Na peko ti Néhémie kâ, azo ti mara ti Lévi laa ayeke sara ti ala kua ni: Rehum, 
molenge ti Bani; na tere ti Rehum ayeke Hashabia, makonzi ti ndambo ti kete 
sese ti Keila; lo yeke sara kua ni na iri ti azo ti kete sese ti lo. 

18Na peko ti lo kâ, a-ita ti ala ayeke sara ti ala kua ni: Binui, molenge ti Henadad, 
makonzi ti mbeni mbage ti kete sese ti Keila; 

19na tere ti lo ayeke Ezer, molenge ti Yeshua, makonzi ti gbata ti Mispa; lo yeke 
leke gbagba ni na ndo so abaa le na da ti batango aye ti bira, na ndo so gbagba ni 
asi daa si angoro ti gue. 

20Na peko ti lo kâ, Baruk, molenge ti Zabai ayeke sara ti lo kua ni na be ti lo kue; 
lo leke mbeni ndo ni, ti londo na ndo so gbagba ni asi daa si angoro ti gue, ngbii 
asi na tere ti da ti kota wayango-sandaga Eliashib. 

21Na peko ti lo kâ ayeke Meremot, molenge ti Uria; Uria ayeke molenge ti Hakos. 
Meremot ayeke sara ti lo kua ni, ti londo na yanga ti da ti Eliashib ngbii asi na 
ndo so da ti Eliashib ahunzi daa. 

22Na peko ti lo kâ, awayango-sandaga so alondo na ando so angoro Jérusalem si 
aga ayeke sara ti ala kua ni. 

23Na peko ti ala kâ, Benjamin na Hashub ayeke leke mbeni ndo ni na ndo so abaa 
le na da ti ala wani; na peko ti ala, Azaria, molenge ti Maaseya, molenge ti Anania, 
ayeke leke ti lo gbagba ni nduru na da ti lo wani. 

24Na peko ti ala kâ, Binui, molenge ti Henadad, ayeke leke mbeni ndo ni, ti londo 
na da ti Azaria ngbii asi na ndo so gbagba ni asi daa si angoro ti gue; ague ngbii 
asi na ndangoro ti gbagba ni. 

25Palal, molenge ti Uzai ayeke sara ti lo kua ni, ti londo na ndo so gbagba ni asi 
daa si angoro nga na da so ayo na nduzu ti yangbo ti gbia so ayeke na mbage ti 
nduzu, nduru na gbagba ti aturugu ti batango gbia. Na peko ti Palal kâ, Pedaya, 
molenge ti Parosh, 

26 lo na azo ti kua ti kota da ti Nzapa so ayeke lango na vaka ti Ofel ayeke leke ti 
ala gbagba ni ti gue na ni ngbii ti si na yanga ti gbagba so iri ni Ti-ngu, na mbage 
ti To nga ti si na da so ayo na nduzu si asigigi na tere ti gbagba ni. 

27Na peko ti ala kâ, azo ti gbata ti Tekoa ayeke leke mbeni ndo ni, ti londo na ndo 
so abaa le na kota da so ayo na nduzu si asigigi na ya ti gbagba ni; ala leke ni 
ngbii asi na gbagba ti Ofel. 

28Ti londo na yanga ti gbagba so iri ni Ti-ambarata ti gue na ni, awayango-
sandaga ayeke leke ti ala gbagba ni; zo oko oko ayeke sara kua ni na ndo so abaa 
le na da ti lo wani. 

29Na peko ti ala kâ, Sadok, molenge ti Imer ayeke sara ti lo kua ni na ndo so abaa 
le na da ti lo wani. Na peko ti Sadok kâ, Shemaya, molenge ti Shekania, sanziri ti 
yanga ti gbagba ti mbage ti To. 

30Na peko ti lo kâ, Hanania, molenge ti Shelemia, lo na Hanun, omene molenge ti 
Salaf ayeke leke mbeni ndo ni. Na peko ti ala, Meshulam, molenge ti Berekia 
ayeke leke gbagba ni na ndo so abaa le na ndo ti lango ti lo. 

31Na peko ti Meshulam kâ, Malkia, zo ti lekengo aye na lôro ayeke sara ti lo kua 
ni ti gue na ni ngbii ti si na da ti azo ti sarango kua ti kota da ti Nzapa na ti azo ti 
dengo buze, na ndo so abaa le na yanga ti gbagba ti Mifkad. Lo yeke sara nga kua 
ni ngbii ti si na ndo so asanziri ayeke duti daa na ndangoro ti gbagba ni. 

32Ambeni zo ti lekengo aye na lôro, ala na azo ti dengo buze ni ayeke sara ti ala 
kua ni na tanga ti ndo ni so ayeke na popo ti ndo so asanziri ayeke duti daa nga 
na yanga ti gbagba so iri ni Ti-ataba. 

Awato aye ti kanga lege na kua ni 

33So Sanebalat ama a tene, e kiri e yeke leke gbagba ni, ngonzo agbu lo, be ti lo 
aso mingi. Lo he e azuife na ngia 

34si lo tene na le ti a-ita ti lo nga na le ti aturugu ti Samarii, lo tene: “Nyen laa 
azuife so awoko ngbii so aye ti sara so? Ala yeke wara ande lege ti hunzi kua ti 
ala ni si ala mu sandaga na Nzapa ti ala ma? Ala yeke hunzi kua ni laso laa ma? 
Atêne so alango na gbe ti gba ti azende si wâ agbi ni awe so, fade ala yeke kiri ti 
sara na kua?” 

35Tobia, zo ti mara ti Amon ayeke na tere ti Sanebalat; lo tene: “Zia ala leke 
gbagba ni na têne senge! Tongana mbeni nyama ti gbungo kondo ako na ndö ni, 
fade gbagba so kue ayeke tuku na sese!” 

36Tongaso mbi sambela, mbi tene: “Nzapa ti e, mo ma! Awato ti e abaa e tongana 
abuba zo! Mo sara si hengo ndo ti ala ni akiri na li ti ala wani. Mo sara si azo agbu 
aye ti ala kue na ya ti mbeni kodro so a gbu ala si a gue na ala daa. 

37Mo zi siokpari na li ti ala pepe, mo sara si siokpari ti ala ahon na le ti mo pepe. 
Biani, ala zonga e taa na le ti e, ngbanga ti so e kiri e yeke leke gbagba ti gbata 
ni.” 

38Lege so e kiri e leke gbagba ni laa; e leke ni ngbii asi na ndambo ti yongo ni na 
nduzu, ngbanga ti so azo kue azia be ti ala na kua ni. 

Néhémie 4 

1Me so Sanebalat, Tobia, a-arabu, azo ti mara ti Amon na azo ti mara ti Asdod 
ama a tene, kua ti gbagba ti Jérusalem ayeke tambula nzoni si a to nda ti kanga 
adu ni, ngonzo agbu ala ngangu mingi. 

2Ala kue ama tere na hondengo ni ti ga ti sara bira na Jérusalem nga ti bi 
wusuwusu na ya ti gbata ni. 

3Tongaso e sambela Nzapa ti e si e zia asanziri ti duti bi na lâ ti kanga lege na ala. 

4Me azo ti Juda atene: “Ngangu ti azo ti kua ni ahunzi kue awe, gba ti atêne so 
atuku ahon ndoni! E lingbi ande ti leke gbagba ni oko pepe!” 

5Ti awato ti e, ala tene: “Kozoni si e si na popo ti ala, ala yeke hinga tënë ni oko 
pepe, ala yeke baa e oko pepe. Tongaso e yeke ti na ndö ti ala ti fâ ala si e yeke 
sara titene kua ni akai.” 

Néhémie amu aye ti bira na azo ti kua ni 

6Andaa azuife so alango nduru na awato ti e si ala yeke na ando nde nde aga fani 
baleoko si atene na e: “Ala kiri na ndo ti e!” 

7Tongaso mbi leke mbeni ndo so gbagba ni ayeke na gbeni, na peko ti gbagba ni, 
mbi zia azo ni na lege ti kete mara ti ala; ayongoro zeme, alikongo na akokora 
ayeke na maboko ti ala. 

8Mbi baa ndo, na pekoni mbi londo, mbi tene na akota zo, amakonzi nga na tanga 
ti azo ni, mbi tene: “Ala sara mbeto ti awato ni pepe! Ala dabe ti ala so KOTA 
GBIA so ayeke kota, lo yeke mu mbeto na zo. Ala tiri bira ndali ti a-ita ti ala, 
amolenge ti ala ti koli na ti wali, awali ti ala nga na ada ti ala.” 

9So awato ti e ama a tene, e hinga tënë ni awe si Nzapa asara titene pialo ti ala 
ali ngu, e kue, e kiri na tere ti gbagba ni, zo oko oko na yanga ti kua ti lo. 

10Ti londo na lango ni so, ndambo ti azo ti mbi ayeke sara kua ti gbagba ni; atanga 
ni agbu likongo, vala, kokora si ala yu kazaka ti wen. Amakonzi ayeke baa ndo 
na ndö ti azo ti Juda kue. 

11Azo ti lekengo gbagba na azo ti yongo akungba ayeke sara kua na mbeni 
maboko oko si ala gbu aye ti bira na tanga ti maboko ni. 

12Azo ti sarango gbagba, zo oko oko akanga yongoro zeme na ngbonda ti lo. Zo 
ti hurungo didi aluti na tere ti mbi. 

13Mbi tene na akota zo, amakonzi nga na tanga ti azo ni kue, mbi tene: “Kua ni 
akono mingi si angba mingi. Me e yeke sara kua na ando nde nde si popo ti e ayo 
na amba ti e. 

14Na ndo so kue ala yeke daa, tongana ala ma toto ti didi, ala bongbi na tere ti 
mbi. Fade Nzapa ti e ayeke tiri bira ndali ti e!” 

15Lege so e yeke sara kua ni laa: ti londo na kota ndaperere ngbii asi na bi, 
ndambo ti azo na popo ti e agbu likongo na maboko ti ala. 

16Na ngoi ni so, mbi mu yanga na azo ti li ti kua ni titene ala oko oko na azo ti kua 
ti ala alango na ya ti Jérusalem, tongaso si na bi, ala baa ndo na tere ti e si na kota 
lâ, ala kiri na yanga ti kua. 

17Ataa mbi, ataa a-ita ti mbi, ataa azo ti mbi, ataa asanziri so ayeke mu peko ti 
mbi, zo oko azi bongo ti lo pepe. Zo oko oko ayeke na ye ti bira ti lo na maboko 
ti lo. 

Néhémie 5 

Néhémie akanga lege na azo ti sarango ngangu na awayere 

1Mbeni lâ, kota demango tere alondo na popo ti azo na awali ti ala ndali ti 
sarango ye ti ambeni ita ti ala, azuife. 

2Ambeni atene: “E na amolenge ti e ti koli na ti wali, e yeke mingi. E ye ti wara ble 
ti te si e ngba na fini.” 

3Ambeni atene nga: “Na ndembe so nzara ahon ndö ti e si e ye ti wara ble, alingbi 
e zia ayaka ti e, ayaka ti vinye ti e nga na ada ti e na ambeni zo si ala mu ni na e.” 

4Ambeni nga atene: “Titene e wara nginza ti futa na lapo ti gbia, e yeke mu ayaka 
ti e nga na ayaka ti vinye ti e na boon na ambeni zo. 

5Andaa e na azo ni kue, e yeke mara oko! Amolenge ti e na amolenge ti ala ayeke 
legeoko! Me ti e, a gbu e na ngangu titene e mu amolenge ti e ti koli na ti wali na 
ngbaa; ambeni molenge ti e ti wali aga nga angbaa ni awe. E yeke wara ti e 
ngangu na ndo wa ti kanga lege na ye ni, so ayaka ti e nga na ayaka ti vinye ti e 
aga ti azo ni awe so!” 

6So mbi ma tënë so nga na demango tere ti ala ni, ngonzo agbu mbi mingi. 

7 Tongaso mbi leke na be ti mbi ti suku na akota zo nga na amakonzi. Mbi tene 
na ala, mbi tene: “Ala yeke sara boon na a-ita ti ala si ala yeke hunda titene a-ita 
ti ala ni azia mbeni ye na ndö ni si akiri na ni na ala?” Na pekoni, mbi tisa azo ni 
na ya ti mbeni kota bongbi. 

8Mbi tene na ala: “A-ita ti e azuife so a ka ala lani na amara nde, e laa e kiri e vo 
ala alingbi na nginza so e yeke na ni. Fadeso ala laa akiri ayeke ka a-ita ti ala? Ala 
ye ti ka ala taa na e amba ti ala, amolenge ti kodro?” Yanga ti ala ade sui, zo oko 
akiri azi yanga pepe. 

9Mbi tene na ala: “Ye so ala yeke sara so ayeke nzoni pepe. Ayeke fade nzoni 
titene ala duti na kpengo mbeto ti Nzapa ti e; tongaso si azo ti amara nde so 
ayeke awato ti e awara lege pepe ti zonga e! 

10Mbi nga, mbi na a-ita ti mbi, na azo ti mbi, e sara lani boon ti nginza na ti ble 
na azo ni. Fade e yeke zi yongo ni na li ti ala. 

11Gi laso laso, ayeke nzoni ala kiri na azo ni ayaka ti ala, ayaka ti vinye ti ala, 
ayaka ti a-olive ti ala nga na ada ti ala. Ataa nginza, ble, fini vin na mafuta so ala 
sara boon ni na azo ni titene azo ni azia mbeni ye na ndö ni si akiri na ni na ala, 
ayeke nzoni ala kiri ahunda ni pepe.” 

12Azo ni akiri tënë: “Fade e yeke sara ye so mo hunda na e so. Aye so lani e mu 
na maboko ti azo ni so, fade e yeke kiri ni na ala; e yeke kiri ti hunda ye na 
maboko ti ala pepe.” Tongaso mbi iri awayango-sandaga; na le ti ala, mbi hunda 
na azo so boon ti amba ti ala angba na li ti ala titene ala deba yanga ti ala ti sara 
ye alingbi na zendo so ala mu. 

13Na pekoni, mbi yingi yanga ti kota bongo ti mbi si mbi tene: “Zo so kue ayeke 
sara ye alingbi na tënë ti yanga ti lo pepe, ayeke nzoni Nzapa ayingi lo legeoko 
tongaso. Ayeke nzoni Nzapa azi lo na ya ti da ti lo nga amosoro ti zo ni!” – Bongbi 
ti azo ni kue atene: “Amen! Ayeke nzoni ye ni aduti tongaso!” Ala kue 
asepela KOTA GBIA si na pekoni, ala sara ye alingbi na tënë ti yanga ti ala. 

14 A mu mbi ti duti govoronere ti sese ti Juda na ngoi so Artakzerses ayeke gbia, 
ti londo na ngu baleuse ni ngbii asi na ngu baleota na use ni. Na ya ti ngu baleoko 
na use so, ataa mbi, ataa a-ita ti mbi, laoko e mu nginza ti lapo ti govoronere ti te 
na kobe pepe. 

15Agovoronere so ayeke lani kozoni na mbi ayeke zia anengo kungba na ndö ti 
azo. Ala yeke hunda gi kobe na vin na maboko ti azo ni pepe, me ala yeke hunda 
nga titene azo ni azia ale ti nginza baleosio na ndö ni. Ataa azo ti kua ti 
agovoronere ni asara ngangu mingi na azo ni. Me mbi, mbi sara tongaso pepe, 
ngbanga ti so mbi kpe mbeto ti Nzapa. 

16Mbi wani, mbi sara kua ti lekengo gbagba so; mbi vo sese oko pepe. Azo ti mbi 
so kue asara kua ti lekengo gbagba ni avo nga mbeni sese pepe. 

17Azuife na amakonzi so ayeke te kobe na mbi, wungo ti ala ayeke ngbangbo oko 
na baleoku; ala so alondo na popo ti amara so angoro e si aga, a diko wungo ti 
ala pepe. 

18Lâ oko oko, a yeke fâ bagara oko, ataba omene ti nzoni ni na akondo. Lakue na 
peko ti lango baleoko, azo ayeke ga na mbi gba ti vin. Aye so kue, mbi vo ni na 
nginza ti mbi wani. Ataa so kue, mbi hunda nginza ti lapo ti govoronere pepe, 
ngbanga ti so kua ti gbagba ane na ndö ti azo awe. 

19“Ae Nzapa ti mbi, mo dabe ti mo na ye so kue mbi sara ndali ti azo so! Mo sara 
nzoni be na mbi!” 

Néhémie 6 

Awato aye ti kiri ti kanga lege na kua ni 

1Sanebalat, Tobia, Geshem so ayeke arabu, ala na ambeni wato ti e ama a tene, 
mbi leke gbagba ti gbata ni awe si adu ayeke na ya ni mbeni pepe. Na ndembe ni 
so, mbi de ti zia ayanga ti gbagba ni daa pepe. 

2Tongaso Sanebalat, lo na Geshem atokua mbeni zo na mbi titene mbi gue, mbi 
wara ala na Kefirim, na popo-hoto ti Ono titene mbi na ala e leke mbeni tënë. 
Andaa ala yeke gi lege ti sara sioni na mbi. 

3Mbi tokua azo na ala, mbi tene: “Mbi yeke na kua mingi ti sarango ni; mbi lingbi 
ti gue pepe. Tongana mbi londo ti gue na ala kâ, fade kua ni ayeke luti.” 

4Ala tokua na mbi fani osio ti tene na mbi gi oko tënë so; fani osio nga, mbi kiri 
na ala gi oko tënë. 

5Ti fani oku ni, Sanebalat atokua na mbi mbeni zo ti kua ti lo ti ga na mbeni mbeti 
so a kanga yanga ni pepe. 

6Tënë ti ya ti mbeti ni atene: “A yeke ma â-atene na popo ti amara nde atene, mo 
na a-ita ti mo azuife, ala yeke gi lege ti tomboka na tere ti gbia. Tënë so Geshem 
atene nga na e laa. Ndani laa mo yeke leke gbagba ti gbata ni so. Mo ye nga ti ga 
gbia ti azuife ni. 

7E ma nga atene, mo mu ambeni wayanga-Nzapa titene ala to mbela na ya ti 
Jérusalem atene: ‘Mbeni gbia ayeke fadeso na Juda!’ Tënë ni ayeke ninga ande 
pepe ti si na mê ti gbia. Nilaa, ayeke nzoni mo ga, mbi na mo, e gbu li ti e daa.” 

8Mbi kiri tënë na lo, mbi tene: “Tënë so mo tene so ayeke taa-tënë pepe; so atënë 
ti ya ti li ti mo wani laa!” 

9Biani, azo so kue aye ti bi mbeto na ya ti e; nilaa ala tene: “Gbaa, fade be ti ala 
ayeke woko si ala yeke do lege ti kua ni ti zia.” KOTA GBIA, mo mu na mbi ngangu 
ndali ti kua ni! 

10Mbeni lâ, mbi gue, mbi baa Shemaya, molenge ti Delaya, molenge ti Metabeel. 
Biani, Shemaya awara lege lani pepe ti si na ndo ti mbi. Lo tene na mbi, lo tene: 
“E li na ya ti kota da ti Nzapa, e duti na ndo so ayeke nde si ayeke nzoni kue; e 
kanga yanga ti da ni na ndö ti e, ngbanga ti so awato ti mo ayeke ga na bi so ti fâ 
mo.” – 

11Mbi kiri tënë na lo, mbi tene: “Zo tongana mbi so laa alingbi ti kpe? Zo tongana 
mbi so alingbi ti li na ndo so ayeke nde si ayeke nzoni kue si lo ngba na fini? Mbi 
yeke li kâ oko pepe!” 

12Mbi ma ya ni si mbi hinga so Nzapa laa atokua lo ti tene tënë na mbi so pepe. 
Me Tobia na Sanebalat laa apete goro na lo titene lo ga lo tene tënë so na mbi. 

13Ala pete na lo goro ni ngbanga ti nyen? Ala pete na lo goro ni titene mbeto agbu 
mbi, mbi sara ye alingbi na wango ti lo si mbi sara siokpari. Tongaso si ala bi 
buba na tere ti mbi si ala zia kamene na le ti mbi. 

14“Nzapa ti mbi, mo dabe ti mo na ye so Tobia na Sanebalat asara, nga na Noadia, 
wayanga-Nzapa ti wali, lo na tanga ti awayanga-Nzapa so aye ti bi mbeto na ya 
ti mbi!” 

15Kua ti gbagba ni ahunzi na lango baleuse na oku ti nze ti Elul, so ti tene na peko 
ti lango baleoku na use. 

16So awato ti e kue ama tënë ni, mbeto agbu amara so kue angoro e, kamene 
ahon ndö ti ala. Ala hinga atene, Nzapa ti e laa amu maboko na e si kua ti gbagba 
ni ahunzi so. 

17Na ngoi ni so kue, akota zo ti Juda angba ti tokua ambeti mingi na Tobia; Tobia 
nga ayeke tokua ambeti na ala. 

18Biani, azuife mingi so ayeke na Juda adeba yanga ti ala ti sara kua na gbe ti 
Tobia, ngbanga ti so lo yeke kogara ti Shekania, molenge ti Ara; molenge ti 
Shekania so iri ti lo Yohanan amu molenge ti Meshulam ti ga wali ti lo; Meshulam 
ayeke molenge ti Berekia. 

19Azo ayeke gonda Tobia na le ti mbi; ala yeke mu nga atënë ti mbi ti tene na lo. 
Tobia ayeke tokua nga ambeti ti bi mbeto na ya ti mbi. 

Néhémie 7 

Néhémie amu azo ti bata gbata ni 

1So kua ti lekengo gbagba ni ahunzi kue awe, mbi zia ayanga ni daa. Na pekoni, 
mbi zia azo na kua ti ala oko oko: asanziri, azo ti hengo bia na azo ti mara ti Lévi. 



952 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

2Mbi mu yanga titene a zia ita ti mbi Hanani, lo na Hanania, komanda ti aturugu 
ti gbagba ti bira ti duti na li ti Jérusalem. Hanania ayeke zo so ayeke sara ye 
alingbi na tënë ti yanga ti lo, lo yeke kpe mbeto ti Nzapa ahon ambeni zo mingi. 

3Mbi tene na ala: “Fade a yeke zi ayanga ti gbagba ti gbata ni pepe ngbii lâ asu si. 
Na lakui, a yeke kanga ni ngbangbangba kozoni si asanziri alondo ti gue. Fade a 
yeke iri ambeni zo ti Jérusalem ti luti ti bata gbagba ni; ambeni ayeke luti na ndo 
so a zia ala daa, ambeni ayeke luti na tere ti da ti ala.” 

Iri ti azuife so akiri na sese ti Palestine 

4Gbata ti Jérusalem akono mingi, me azo so ayeke lango na ya ni ayeke mingi 
pepe. Ade ti leke ambeni da ni pepe. 

5 Nzapa ti mbi azia na be ti mbi titene mbi bongbi akota zo, amakonzi na tanga ti 
azo ni ti diko wungo ti ala. Azo so a alondo na ngbaa na kodro wande si ala kiri 
ti ala kozoni, mbi wara wungo ti ala na ya ti mbeni buku; ye so a su na ya ti buku 
ni ayeke so: 

6“Nabukodonosor, gbia ti Babilone agbu ando azo si ague na ala na Babilone. 
Mingi ti azo ni akiri na Jérusalem nga na Juda. Zo oko oko akiri na ya ti gbata ti 
lo wani. 

7Azo so amu azo ni ti kiri na ala ayeke: Zorobabel, Yeshua, Nehemia, Azaria, 
Raamia, Nahamani, Mordokai, Bileshan, Misperet, Bigvai, Rehum na Baana. 
Wungo ti akoli ti Israel na lege ti kete mara ti ala ayeke tongaso: 

8akoli ti kete mara ti Parosh ayeke 2 172; 

9akoli ti kete mara ti Shefatia ayeke 372; 

10akoli ti kete mara ti Ara ayeke 652; 

11ti azo ti kete mara ti Pahat-Moab, so ti tene ahale ti Yeshua na ti Yoab, akoli 
ayeke 2 818; 

12akoli ti kete mara ti Elam ayeke 1 254; 

13akoli ti kete mara ti Zatu ayeke 845; 

14akoli ti kete mara ti Zakai ayeke 760; 

15akoli ti kete mara ti Binui ayeke 648; 

16akoli ti kete mara ti Bebai ayeke 628; 

17akoli ti kete mara ti Azgad ayeke 2 322; 

18akoli ti kete mara ti Adonikam ayeke 667; 

19akoli ti kete mara ti Bigvai ayeke 2 067; 

20akoli ti kete mara ti Adin ayeke 655; 

21ti azo ti kete mara ti Ater, so ti tene ahale ti Hizkia, akoli ayeke 98; 

22akoli ti kete mara ti Hashum ayeke 328; 

23akoli ti kete mara ti Besai ayeke 324; 

24akoli ti kete mara ti Harif ayeke 112; 

25akoli ti kete kodro ti Gabaon ayeke 95; 

26akoli ti akete kodro ti Betlehem na ti Netofa ayeke 188; 

27akoli ti kete kodro ti Anatot ayeke 128; 

28akoli ti kete kodro ti Bet-Azamavet ayeke 42; 

29akoli ti akete kodro ti Kiriat-Yearim, ti Kefira na ti Beerot ayeke 743; 

30akoli ti akete kodro ti Rama na ti Geba ayeke 621; 

31akoli ti kete kodro ti Mikmas ayeke 122; 

32akoli ti akete kodro ti Betel na ti Ai ayeke 123; 

33akoli ti mbeni kodro ti Nebo ayeke 52; 

34akoli ti kete mara ti mbeni Elam ni ayeke 1 254; 

35akoli ti kete mara ti Harim ayeke 320; 

36akoli ti gbata ti Jéricho ayeke 345; 

37akoli ti akete kodro ti Lod, ti Hadid na ti Ono ayeke 721; 

38akoli ti gbata ti Senaa ayeke 3 930. 

39“Awayango-sandaga so akiri ayeke tongaso: akoli ti kete mara ti Yedaya, so ti 
tene ala ti ahale ti Yeshua, ayeke 973; 

40akoli ti kete mara ti Imer ayeke 1 052; 

41akoli ti kete mara ti Pashehur ayeke 1 247; 

42akoli ti kete mara ti Harim ayeke 1 017. 

43“Azo ti mara ti Lévi so akiri ayeke tongaso: akoli ti kete mara ti Yeshua, ti 
Kadmiel na ti Hodeva ayeke 74. 

44“Azo ti hengo bia so akiri ayeke tongaso: akoli ti kete mara ti Asaf ayeke 148. 

45“Asanziri so akiri ayeke tongaso: akoli ti akete mara ti Shalum, ti Ater, ti 
Talmon, ti Akub, ti Hatita na ti Shobai ayeke 138. 

46“Azo ti kua ti kota da ti Nzapa so akiri ayeke tongaso: ahale ti Siha, ti Hasufa, ti 
Tabaot, 

47ti Keros, ti Sia, ti Padon, 

48ti Lebana, ti Hagaba, ti Shalmai, 

49ti Hanan, ti Gidel, ti Gahar, 

50ti Reaya, ti Resin, ti Nekoda, 

51ti Gazam, ti Uza, ti Pasea, 

52ti Besai, ti Meunim, ti Nefushesim, 

53ti Bakebuk, ti Hakufa, ti Harur, 

54ti Baslit, ti Mehida, ti Harsha, 

55ti Barkos, ti Sisra, ti Tema, 

56ti Nesia na ti Hatifa. 

57“Azo ti ahale ti azo ti kua ti Salomon so akiri ayeke tongaso: ahale ti Sotai, ti 
Soferet, ti Perida, 

58ti Yala, ti Darkon, ti Gidel, 

59ti Shefatia, ti Hatil, ti Pokeret-Hasebaim na ti Amon. 

60“Ti azo ti kua ti kota da ti Nzapa na ti ahale ti azo ti sarango kua ti Salomon, 
wungo ti akoli kue ayeke 392. 

61“Ambeni zo so alondo na Tel-Mela, Tel-Harsha, Kerub-Adon na Imer si akiri; 
me ala lingbi ti fa tënë mbirimbiri na ndö ti asewa ti akotara ti ala pepe; ala lingbi 
ti fa nga pepe atene, mara ti ala ayeke biani ti azo ti Israel. 

62Wungo ti ala kue ayeke 652 si ala yeke azo ti ahale ti Delaya, ti Tobia na ti 
Nekoda. 

63“Ambeni wayango-sandaga ayeke nga lani na ya ti oko kpale so: awayango-
sandaga ti ahale ti Hobaya, ti Hakos na ti Barzilai. A di iri ti koli so Barzilai, 
ngbanga ti so lo mu mbeni molenge ti Barzilai, zo ti sese ti Galaad, ti ga wali ti lo. 

64Azo ni so agi mbeti so a su iri ti akotara ti ala na ya ni gbaa, ala wara ni pepe. 
Tongaso a baa ala tongana azo so aga sioni awe, nilaa a tumba ala na kua ti 
wayango-sandaga. 

65Govoronere agbanzi lege na ala ti te kobe so a zia ni nde gi ndali ti Nzapa. Ala 
yeke ku ngbii mbeni wayango-sandaga aga atene tënë na ndö ti ala na lege ti 
Urim na Tumim si. 

66“Wungo ti bongbi ti azo ti Israel so kue alondo na kodro wande akiri ayeke 42 
360. 

67Na popo ti ala, azo ti kua ti ala ti koli na ti wali ayeke 7 337; azo ti hengo bia ti 
koli na ti wali ayeke 245; 

68azambala ayeke 435, alele ayeke 6 720. 

69Amakonzi mingi ti asewa amu ambeni ye ndali ti lekengo kota da ti Nzapa. 
Govoronere amu ale ti lôro 1 000, adu ti sembe 50 so a yeke zia mene ti anyama 
daa, bongo ti awayango-sandaga 530. 

70Amakonzi ti asewa amu ale ti lôro kue 20 000 na kilo ti wen ti nginza 1 100. 

71Tanga ti azo ti Israel amu ti ala ale ti lôro 20 000, kilo ti wen ti nginza 1 000 na 
bongo ti awayango-sandaga 67. 

72“Awayango-sandaga, azo ti mara ti Lévi, asanziri, azo ti hengo bia na asenge 
zo, tongana azo ti kua ti kota da ti Nzapa nga na tanga ti azo ti Israel kue aduti 
na ya ti agbata ti ala.” 

Esdras adiko Ndia ti Nzapa na le ti azo kue 

So nze mbarambara ti ngu ni so alingbi awe, azo ti Israel kue aduti na ya ti agbata 
ti ala. 

Néhémie 8 

1Azo ti Israel abongbi tere ti ala tongana zo oko na Jérusalem na kota le ti kodro 
so abaa le na yanga ti gbagba so iri ni Ti-ngu. Ala hunda na Esdras, wafango-ndia 
titene lo ga na mbeti ti Ndia so KOTA GBIA amu ando na azo ti Israel na lege ti 
Moïse. 

2Wayango-sandaga Esdras aga na mbeti ti Ndia ni na gbe ti bongbi ti azo ni. 
Akoli, awali na azo so kue alingbi ti ma ya ti mbeni tënë nzoni, abongbi na ndo 
so. Ye ni ayeke na kozo lango ti nze mbarambara ni. 

3Ti londo na kota ndaperere ngbii asi na bekombite, Esdras aluti na kota le ti 
kodro so abaa le na yanga ti gbagba so iri ni Ti-ngu; lo diko mbeti ti Ndia ni na 
akoli, na awali nga na azo so kue alingbi ti ma ya ni. Azo ni kue aduti kpoo ti ma 
tënë ti Ndia so a yeke diko ni so. 

4Wafango-ndia Esdras aluti na ndö ti mbeni ye so a leke na nduzu na keke ndali 
ti bongbi ni. Matitia, Shema, Anaya, Uria, Hilkia na Maaseya aluti na tere ti lo, na 
mbage ti maboko ti lo ti koli; Pedaya, Mikael, Malkia, Hashum, Hashebadana, 
Zakarii na Meshulam aluti na tere ti lo, na mbage ti maboko ti lo ti wali. 

5Esdras aluti na nduzu ahon azo ni kue; azo ni kue alingbi ti baa lo nzoni. So lo zi 
le ti mbeti ni na le ti azo kue, ala kue alondo na nduzu. 

6Esdras amu singila na KOTA GBIA, lo so lo yeke kota Nzapa. Azo kue ayo 
maboko ti ala na nduzu si ala tene: “Amen, Amen!” Na pekoni, ala kuku, akpo li 
ti ala na sese ti voro KOTA GBIA. 

7Na pekoni, ala londo, ala ngba na nduzu si azo ti mara ti Lévi Yeshua, Bani, 
Sherebia, Yamin, Akub, Shabetai, Hodia, Maaseya, Kelita, Azaria, Yozabad, Hanan 
na Pelaya ato nda ti fa nda ti Ndia na ala. 

8Ala diko Ndia ni na ya ti mbeti ti Ndia ti Nzapa; ala diko ni na legeni, ala fa nda 
ni polele titene zo oko oko ama ya ni. 

9So azo ni ama atënë ti ya ti mbeti ti Ndia ni, ala ti na toto. Ndani laa govoronere 
Néhémie, lo na wayango-sandaga Esdras, so lo yeke nga wafango-ndia, ala na 
azo ti mara ti Lévi so ayeke fa nda ti Ndia ni, atene na azo ni, atene: “Lango so 
ayeke lango so a zia ni nde ndali ti KOTA GBIA, Nzapa ti ala. Ngoi titene ala duti 
na mawa si ala toto laa pepe!” 

10Esdras akiri atene na azo ni: “Ala kiri na ndo ti ala. Ala gue, ate anzoni kobe, ala 
nyon anzerengo samba, ala mu ambeni kobe ni na azo so ayeke na ye pepe, 
ngbanga ti so a zia lango so nde ndali ti KOTA GBIA ti e. Ala sara vundu pepe, 
ngbanga ti so ngia so alondo na KOTA GBIA laa ayeke ngangu ti ala!” 

11Azo ti mara ti Lévi ayeke sara nga titene be ti azo ni ade; ala tene: “Ala kai-oo! 
Lango so ayeke lango so a zia ni nde ndali ti KOTA GBIA. Ala sara vundu pepe!” 

12Tongaso azo ni kue akiri na ndo ti ala titene ala te, ala nyon. Ala tokua ambeni 
kobe na azo so ayeke na ye pepe, ala sara ngia ahon ndoni, ngbanga ti so ala ma 
nda ti atënë so a diko na ala. 

Matanga ti akpangba 

13Lango oko na pekoni, amakonzi ti asewa ti azuife, awayango-sandaga nga na 
azo ti mara ti Lévi abongbi na tere ti wafango-ndia Esdras ti manda atënë ti Ndia 
nzoni. 

14Na ya ti mbeti ti Ndia so Nzapa amu na Moïse, ala wara mbeni ndo so a su daa 
atene, alingbi azo ti Israel alango na gbe ti akpangba na ndembe so ala yeke sara 
matanga ti Akpangba, na nze mbarambara ni. 

15 Alingbi ala to mbela na tënë ni na ya ti agbata ti ala kue nga na Jérusalem, ala 
tene: “Ala, azo ti Israel, ala gue na li ti ahoto; ala fâ amaboko ti keke ti olive ti 
ngonda na ti so a lu ni lungo, amaboko ti keke ti mirte, ti mburu, amaboko ti 
akeke so kugbe ni ayeke gbani gbani, ala sara na akpangba, alingbi na tënë so a 
su na ya ti mbeti ti Ndia.” 

16Tongaso azo ti Israel ague, afâ amaboko ti keke ti sara na akpangba. Ambeni 
asara ti ala kpangba ni na li ti ada ti ala, ambeni na ya ti gbagba ti ala wani, 
ambeni na ya ti gbagba ti kota da ti Nzapa, ambeni na kota ndo so ayeke na yanga 
ti gbagba so iri ni Ti-ngu si ambeni na kota ndo so ayeke na yanga ti gbagba so 
iri ni Ti-Efraim. 

17Azo so kue abongbi kâ, ala so alondo na kodro wande, na ndo so a gbu ala lani 
si a gue na ala daa si ala kiri so, ala sara akpangba si aduti na gbe ni. So ayeke 

ngoi so azo asara ngia mingi, ngbanga ti so, ti londo na ngoi ti Josué, molenge ti 
Nune, ngbii asi na lango so, azo ti Israel akiri asara matanga ti Akpangba pepe. 

18Na ya ti alango ni so oko oko kue, ti londo na kozo lango ti matanga ni ngbii asi 
na ndangba lango ni, mbeni zo ayeke diko mbeti ti Ndia ti Nzapa. Matanga ni 
asara lango mbarambara. Na lango miombe ni, ala sara mbeni kota bongbi ti 
hunzi na matanga ni tongana ti so ndia afa. 

Néhémie 9 

Azo ti Israel atene siokpari ti ala na gigi polele 

1Na lango baleuse na osio ti oko nze ni so, azo ti Israel abongbi ti ke kobe ti 
sambela. Ala yu bongo ti mua, ala tuku fuku ti sese na li ti ala. 

2Azo ti Israel azi tere ti ala si ala luti yamba na azo ti mara nde; azo ti Israel ni 
atene siokpari ti ala wani na gigi nga na ti akotara ti ala. 

3Na pekoni, ala londo aluti na nduzu, ala ma Ndia ti KOTA GBIA Nzapa ti ala so a 
diko ni na ala na ya ti ngbonga ota. Na ya ti mbeni ngbonga ota, ala kuku na sese 
na gbe ti KOTA GBIA Nzapa ti ala ti hunda na lo titene lo zi siokpari na li ti ala. 

4Yeshua, Bani, Kadmiel, Shebania, Buni, Sherebia, Bani na Kenani alondo si ala 
luti na ndo so a leke na nduzu ndali ti azo ti mara ti Lévi; ala dekongo ngangu na 
KOTA GBIA Nzapa ti ala. 

5Na pekoni, azo ti mara ti Lévi Yeshua, Kadmiel, Bani, Hashabeneya, Sherebia, 
Hodia, Shebania na Petahia atene na azo ni, atene: “Ala londo! Ala mu singila na 
KOTA GBIA Nzapa ti ala lakue lakue, kpu na kpu!” 

Néhémie asambela na le ti azo kue 

“KOTA GBIA, ayeke nzoni zo oko oko amu singila na mo, ngbanga ti so iri ti mo 
alingbi na gonda! Iri ti mo ayeke kota ahon tënë so kue zo alingbi ti tene ti mu 
singila na mo nga ti sepela mo! 

6Mo laa mo yeke KOTA GBIA, gi mo oko! Mo sara yayu so akono ahon ndoni nga 
na atongoro kue. Mo sara sese na aye so kue ayeke na ndö ni. Mo sara akota ngu-
ingo na aye so kue ayeke na ya ni. Mo yeke bata aye so kue na fini; aye so kue 
ayeke na yayu ayeke kuku na gbe ti mo. 

7 Mo KOTA GBIA Nzapa laa mo soro Abram; mo sara si lo londo na Ur, na sese ti 
Kalde, lo hon, mo di iri ti lo Abraham. 

8 Mo baa so lo yeke bata be ti lo na mo lakue; nilaa mo na lo asara mbuki: mo mu 
zendo ti mu na ahale ti lo sese ti azo ti Kanaan, ti azo ti mara ti Het, ti Amori, ti 
Perizi, ti Yebus na ti Girgashi. Mo sara ye alingbi na zendo ni, ngbanga ti so mo 
yeke mbirimbiri. 

9 Pasi so akotara ti e abaa lani na Ezipte, mo baa ni kue; mo ma toto ti ala na 
yanga ti kota ngu-ingo ti Asosongo. 

10 Mo sara aye ti dongo be na aye ti kpene na tere ti Faraon na azo ti kua ti lo, nga 
na tere ti azo ti kodro ti lo kue, ngbanga ti so mo hinga lege ti sarango ye ti ala 
so ala sara na baba na tere ti akotara ti e. Mo sara si iri ti mo awu si angba ti wu 
laso. 

11 Mo kangbi ya ti kota ngu-ingo na dawa ti azo ti Israel si ala hon na popo ti ngu 
ni na ndö ti kuru sese. Azo so ayeke tumba lani peko ti azo ti Israel, mo bi azo ni 
na gbe ti kota ngu so ali, ala li na gbe ti ngu tongana têne. 

12 Na kota lâ, mo fa lege na ala na lege ti ngbongboro mbinda. Na bi, mo zia mbeni 
ngbongboro wâ ti za na lege ti ala. 

13Mo londo na yayu, mo zu na ndö ti hoto ti Sinai; ngbene ye na yayu kâ, mo tene 
tënë na ala, mo mu na ala atënë ti yanga ti mo so ayeke mbirimbiri, andia so 
ayeke na lege ti taa-tënë, andia na ambela so ayeke nzoni mingi. 

14 Mo sara si ala hinga lango ti wungo tere, lango so a zia ni nde ndali ti mo. Na 
lege ti Moïse, zo ti kua ti mo, mo mu na ala atënë ti ndia, atënë ti yanga ti mo nga 
na andia. 

15 Tongana nzara asara ala, mo mu na ala kobe so alondo na yayu titene ala te. 
Tongana nzara ti ngu asara ala, mo sara si ngu asigigi na ya ti têne si ala nyon. 
Mo tene na ala ti gue ti mu sese so mo yoro ando maboko ti mo na nduzu, mo 
deba yanga ti mo ti mu na ala titene aga ti ala. 

16Me baba ahon ndö ti akotara ti e, ala sara ngangu li, ala ma atënë ti ndia ti mo 
pepe. 

17 Ala ke ti ma yanga ti mo; be ti ala agirisa na aye ti dongo be so mo sara ndali ti 
ala. Ala sara ngangu li si na ya ti tomboka ti ala, ala soro mbeni makonzi ti kiri 
na ala na gbe ti ngbaa na Ezipte. Me mo, mo zia ala pepe, ngbanga ti so mo yeke 
Nzapa so mo yeke zi siokpari na li ti zo, mo yeke sara nzoni be na zo si mo yeke 
baa mawa ti zo, mo yeke sara ngonzo hio hio pepe, nzoni be ti mo asi singo. 

18 Ala mu lôro akporo ni si asara na molenge ti bagara si ala tene: ‘Baa, nzapa ti 
e so asara si e sigigi na Ezipte laa!’ Na sarango ye tongaso, ala zonga mo mingi. 

19Me na lege ti kota nzoni be ti mo, mo zia ala na ya ti benyama pepe: na kota lâ, 
mbinda so ayeke fa lege na ala ahon yongoro na tere ti ala pepe; ngbongboro wâ 
so ayeke za ti fa lege na ala ahon nga yongoro na tere ti ala pepe. 

20Mo mu na ala nzoni yingo titene ala wara hingango ndo; mo mu na ala mane ti 
tengo ni lakue, mo mu na ala ngu ti nyon. 

21 Mo bata ala ngu baleosio na ya ti benyama; mbeni ye atia ala pepe, bongo ti 
ala aga gbagba ni pepe, gere ti ala asuku pepe. 



959 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

22 Mo zia akodro-gbia na amara na maboko ti akotara ti e. Ala mu asese so ayeke 
nduru na ala titene aga ti ala: kodro ti Sihon, gbia ti Heshebon na kodro ti Og, 
gbia ti Bashan. 

23Mo sara si ahale ti ala awu mingi tongana atongoro ti yayu. Mo sara si ala li na 
sese so mo hunda ando na akotara ti ala titene ala gue, amu ni si aga ti ala. 

24 Ala li na sese ni, ala mu ni si aga ti ala. Mo sara si azo ti sese ni, azo Kanaan, ati 
na gbe ti akotara ti e; mo zia azo ni, na agbia ti ala na maboko ti akotara ti e. 
Akotara ti e asara na azo ni ye ti be ti ala. 

25 Ala mu agbata so ngangu gbagba ayeke na tere ni, asese so ayeke du akobe 
mingi, ada so asi singo na mara ti amosoro nde nde, adu ti ngu so a zi ni awe, 
ayaka ti vinye na ti olive nga na gba ti akeke so ayeke le mingi. Ndali ti nzoni be 
ti mo, ala te ye, ya ti ala asi, ala kono, ala duti na ngia. 

26Me akotara ti e asara ngangu li na mo, ala tomboka na tere ti mo, ala bi atënë 
ti ndia ti mo na peko ti ala; ala fâ awayanga ti mo so ayeke mu wango na ala 
titene ala kiri na mbage ti mo. Na sarango ye tongaso, ala zonga mo mingi. 

27Tongaso mo zia ala na maboko ti awato ti ala so asara ngangu na ala. Na ngoi 
ti ye ti vundu ti ala, ala toto na mo si kâ na yayu, mo ma ala. Na lege ti kota nzoni 
be ti mo, mo tokua ambeni zo ti zi ala na maboko ti awato ti ala. 

28 Me gi so ala wara lege ti duti na siriri awe, ala kiri ato nda ti sara siokpari so 
ake mo. Nilaa mo zia ala na maboko ti awato ti ala so asara komandema na ndö 
ti ala. Tongaso ala kiri atoto na mo si kâ na yayu, mo ma ala. Na lege ti kota nzoni 
be ti mo, mo zi ala fani mingi. 

29 Mo mu wango na ala titene ala kiri na gbe ti Ndia ti mo; me na lege ti kuru baba 
ti ala, ala ma atënë ti ndia ti mo pepe. Ala sara siokpari ti ke andia ti mo, ataa so 
andia ni ayeke mu fini na azo so asara ye alingbi na ni. Akotara ti e angba ti sara 
ngangu li, ala tomboka na tere ti mo, ala ke ti ma yanga ti mo. 

30 Mo kanga be ti mo na ala na ya ti ngu mingi. Na lege ti yingo ti mo, mo mu 
wango na ala na lege ti awayanga ti mo; me ala ma awayanga ti mo ni pepe. 
Tongaso mo zia ala na maboko ti azo ti amara nde. 

31Me na lege ti kota nzoni be ti mo, mo fâ ala kue ti hunzi ala pepe, mo zia ala 
pepe, ngbanga ti so mo yeke Nzapa so ayeke sara nzoni be na zo si ayeke baa 
mawa ti zo. 

32 Nzapa ti e, mo yeke kota Nzapa, mo yeke ngangu, mo yeke mu mbeto na zo; 
mbuki so mo sara na e, mo yeke bata tënë ni mbirimbiri. Ti londo na ngoi ti agbia 
ti Asirii ngbii asi laso, aye ti ngangu so asi na e wani, agbia ti e na amakonzi ti e, 
awayango-sandaga na awayanga-Nzapa ti e, akotara ti e na azo ti mo kue, ayeke 
nzoni mo baa ni tongana senge ye pepe. 

33Na ya ti aye so kue asi na e, mo sara ye mbirimbiri nga na lege ti taa-tënë; me 
ti e, e sara ye so ayeke sioni. 

34Agbia ti e na amakonzi ti e, awayango-sandaga ti e nga na akotara ti e asara ye 
alingbi na ndia ti mo pepe; ala dingi mê ti ala ti ma atënë ti ndia ti mo pepe, wala 
atënë ti yanga ti mo so mo mu wango na ala daa. 

35Na ndembe so ala duti na ya ti kodro-gbia ti ala wani awe, na popo ti gba ti 
anzoni ye so mo mu na ala, na ya ti kota sese so akobe ayeke du daa mingi so mo 
zia lani na dawa ti ala, ala zia sioni sarango ye ti ala pepe, ala sara kua ti mo pepe. 

36Laso, e yeke angbaa! E yeke angbaa na ya ti sese so mo mu na akotara ti e titene 
ala baa nzoni na lege ti anzoni le ti kobe ti yaka. 

37Sese ni ayeke du ale ti kobe gbani gbani gi ndali ti agbia so mo zia ala na li ti e. 
Mo zia agbia ni na li ti e ndali ti siokpari ti e. Ala yeke sara komandema na ndö ti 
e nga na ndö ti anyama ti e tongana ti so be ti ala aye. Ti e, e yeke na ya ti kota 
mawa!” 

Néhémie 10 

Azo ti Israel adeba yanga ti sara ye na lege ti ndia 

1Ndali ti aye so kue asi na e, e azo ti Israel, e bongbi yanga ti e oko, e ma tere; e 
su tënë ni na mbeti. Amakonzi ti e, azo ti e so ayeke azo ti mara ti Lévi, awayango-
sandaga ti e asu maboko ti ala na gbe ti mbeti so a kpo nzoroko daa so. 

2Iri ti azo so asu maboko ti ala na gbe ti mbeti ni ayeke so: 

– Govoronere Néhémie, molenge ti Hakalia. 

– Sidekia, 

3Seraya, Azaria, Irmeya, 

4Pashehur, Amaria, Malkia, 

5Hatush, Shebania, Maluk, 

6Harim, Meremot, Obadia, 

7Daniel, Gineton, Baruk, 

8Meshulam, Abia, Miamin, 

9Maazia, Bilgai na Shemaya. Azo so kue ayeke awayango-sandaga. 

10– Azo ti mara ti Lévi: Yeshua, molenge ti Azania, Binui, zo ti kete mara ti 
Henadad, Kadmiel 

11na a-ita ti ala Shebania, Hodia, Kelita, Pelaya, Hanan, 

12Mika, Rehob, Hashabia, 

13Zakur, Sherebia, Shebania, 

14Hodia, Bani na Beninu. 

15– Amakonzi ti amara: Parosh, Pahat-Moab, Elam, Zatu, Bani, 

16Buni, Azgad, Bebai, 

17Adonia, Bigvai, Adin, 

18Ater, Hizkia, Azur, 

19Hodia, Hashum, Besai, 

20Harif, Anatot, Nebai, 

21Magpiash, Meshulam, Hezir, 

22Meshezabel, Sadok, Yadua, 

23Pelatia, Hanan, Anania, 

24Osée, Hanania, Hashub, 

25Halohesh, Pila, Shobek, 

26Rehum, Hashabna, Maaseya, 

27Ahia, Hanan, Anan, 

28Maluk, Harim na Baana. 

29– Tanga ti azo ni, awayango-sandaga, azo ti mara ti Lévi, asanziri, azo ti hengo 
bia na azo ti sarango kua ti kota da ti Nzapa, ala na azo so aduti nde na ambeni 
mara so angba lani na ya ti kodro ni si ala yeke sara ye alingbi na Ndia ti Nzapa, 
azo ni kue, ala na awali ti ala na amolenge ti ala ti koli na ti wali, azo so kue 
alingbi ti ma nda ti tënë, 

30ala kue abongbi na a-ita ti ala, akota zo. Ala mu zendo si ala deba yanga ti ala ti 
sara ye na lege ti Ndia ti KOTA GBIA so lo mu na e na lege ti Moïse, zo ti kua ti lo. 
E deba yanga ti e ti bata na ti sara ye alingbi na atënë ti ndia kue, andia nga na 
atënë ti yanga ti KOTA GBIA Nzapa ti e. 

31 Tongaso, e mu zendo e tene, fade e yeke mu amolenge ti e ti wali na azo ti 
kodro ni pepe ti ga awali ti ala. E yeke soro amolenge-wali ti azo ti kodro ni pepe 
ti mu na amolenge ti e ti koli. 

32 Na lango ti wungo tere, wala na mbeni lango ti matanga, tongana azo so aga 
na ble, wala na akungba nde ti kango ni, fade e yeke vo ni na maboko ti ala pepe. 
Lakue na peko ti ngu mbarambara, fade e yeke zia sese awu tere, e yeke zi 
ayongo kue na li ti azo. 

33 E lu mbeni ndia ndali ti e wani, e tene, na ngu oko oko, fade e yeke mu le ti 
nginza grame osio titene a sara na kua ti kota da ti Nzapa ti e. 

34Fade a yeke mu nginza so ti vo na mapa so a leke si a yeke zia na dawa ti 
Nzapa, sandaga ti farini so a yeke mu na ya ti lango oko oko, sandaga so a yeke 
gbi ni kue na wâ na ya ti lango oko oko, sandaga so a yeke mu na lango ti wungo 
tere, sandaga so a yeke mu ni na lango ti fini nze wala na ambeni lango ti 
matanga, ambeni sandaga so a zia ni nde ndali ti Nzapa nga na sandaga so azo ti 
Israel ayeke mu titene Nzapa azi siokpari na li ti ala. A yeke mu nga nginza ni ti 
sara na akua kue ti kota da ti Nzapa ti e. 

35E, awayango-sandaga, azo ti mara ti Lévi na tanga ti azo kue, e bi ye ti hinga 
ngoi so sewa ti e oko oko ayeke ga na keke ti wâ ti mu na sandaga ndali ti kota 
da ti Nzapa ti e. Na ngu oko oko, na ngoi so a diko ni, e yeke ga na keke ti wâ 
titene a gbi na sandaga na ndö ti gbalaka ti KOTA GBIA Nzapa ti e, tongana ti so 
Ndia afa. 

36 Na ngu oko oko nga, e yeke ga na akozo le ti kobe ti yaka ti e nga na akozo le ti 
keke ti e na ya ti kota da ti Nzapa. 

37 E yeke ga na akozo molenge ti e nga na akozo molenge ti anyama ti e, tongana 
ti so Ndia afa. E yeke ga nga na akozo molenge ti abagara ti e, akozo molenge ti 
ataba na ti angasa ti e na ya ti kota da ti Nzapa ti e; e yeke mu ala na awayango-
sandaga so ayeke sara kua na ya ti kota da ti Nzapa. 

38 Fade e yeke mu nga na awayango-sandaga ni mbeni mbage ti nzoni farini ti e, 
nga na asandaga nde nde ti ale ti keke ti e, ti fini vin na ti mafuta. E yeke gue na 
aye ni so na ya ti ada so ayeke na ya ti gbagba ti kota da ti Nzapa. E yeke mu na 
azo ti mara ti Lévi dime ti ale ti kobe ti yaka ti e. Azo ti mara ti Lévi ayeke gue ala 
wani ti mu adime ni na ya ti agbata so kue e yeke sara kua daa. 

39 Mbeni wayango-sandaga oko ti hale ti Aaron ayeke duti na tere ti azo ti mara 
ti Lévi na ndembe so ala yeke gue ti mu dime ni. Azo ti mara ti Lévi ayeke ga na 
dime ti adime ni na ya ti da ti mosoro ti kota da ti Nzapa. 

40Azo ti Israel na azo ti mara ti Lévi ayeke ga na sandaga ti ala ti ble, ti fini vin na 
ti mafuta na ya ti ada ti ya ti gbagba so ayeke bata ka akungba ti ndo so ayeke 
nde si ayeke nzoni kue daa. Na ndo ni so laa awayango-sandaga ayeke sara kua 
daa, ala na asanziri nga na azo ti hengo bia. Tongana e sara tongaso, fade e yeke 
zia kota da ti Nzapa senge pepe. 

Néhémie 11 

Iri ti azuife so aga ti sara kodro na Jérusalem 

1Amakonzi ti azo ni aga aduti na Jérusalem. Ti tanga ti azo ni, a bi mbeni ye ti baa 
zo wa laa na popo ti azo baleoko so alingbi ti duti na Jérusalem, gbata so ayeke 

nde si ayeke nzoni kue. Atanga ni gumbaya ayeke ngba ti ala na ya ti agbata nde 
nde ti kodro ni. 

2Azo ni asara tufa na ndö ti azo so ayeda na be ti ala wani ti lango na Jérusalem. 

3 Amakonzi ti sese ni aduti na Jérusalem. Ti tanga ti azo ti Israel, awayango-
sandaga, azo ti mara ti Lévi, azo ti kua ti kota da ti Nzapa na ahale ti azo ti kua ti 
gbia Salomon angba na ya ti agbata ti ala wani, zo oko oko aduti na sese ti lo. 

4Me ambeni zo ti mara ti Juda na ti Benjamin aduti nga na Jérusalem. Mbeni zo 
ti mara ti Juda ni ayeke Ataya; Ataya ayeke molenge ti Uzia; Uzia ayeke molenge 
ti Zakarii; Zakarii ayeke molenge ti Amaria; Amaria ayeke molenge ti Shefatia; 
Shefatia ayeke molenge ti Malaleel, mbeni oko na popo ti amolenge ti Peres. 

5Mbeni zo ni ayeke Maaseya, molenge ti Baruk; Baruk ayeke molenge ti Kol-
Hoze; Kol-Hoze ayeke molenge ti Hazaya; Hazaya ayeke molenge ti Adaya; 
Adaya ayeke molenge ti Yoyarib; Yoyarib ayeke molenge ti Zakarii; Zakarii ayeke 
molenge ti Shiloni. 

6Akoli ti kete mara ti Peres so aduti na Jérusalem, wungo ti ala ayeke 468; ala 
kue ayeke angangu koli. 

7Mbeni zo ti mara ti Benjamin ayeke Salu, molenge ti Meshulam; Meshulam 
ayeke molenge ti Yoed; Yoed ayeke molenge ti Pedaya; Pedaya ayeke molenge ti 
Kolaya; Kolaya ayeke molenge ti Maaseya; Maaseya ayeke molenge ti Itiel; Itiel 
ayeke molenge ti Yeshaya. 

8Ambeni zo ni ayeke Gabai na Salai. Wungo ti azo ti mara ti Benjamin kue ayeke 
928. 

9Joël, zo ti gbata ti Zikri; lo laa lo yeke na li ti bongbi so. Yehuda, molenge ti 
Hasenua ayeke use makonzi ti gbata ni. 

10Awayango-sandaga ayeke: Yedaya, molenge ti Yoyarib, Yakin, 

11Seraya, molenge ti Hilkia; Hilkia ayeke molenge ti Meshulam; Meshulam ayeke 
molenge ti Sadok; Sadok ayeke molenge ti Merayot; Merayot ayeke molenge ti 
Ahitub, makonzi ti kota da ti Nzapa; 

12ala na ambeni ita ti ala so ayeke sara akua ti kota da ti Nzapa. Wungo ti ala 
ayeke 822. Ambeni zo ni ayeke Adaya, molenge ti Yeroam; Yeroam ayeke 
molenge ti Pelalia; Pelalia ayeke molenge ti Amsi; Amsi ayeke molenge ti Zakarii; 
Zakarii ayeke molenge ti Pashehur; Pashehur ayeke molenge ti Malkia; 

13Adaya na a-ita ti lo so ayeke amakonzi ti asewa, wungo ti ala ayeke 242. Ambeni 
zo ni ayeke Amashesai, molenge ti Azarel; Azarel ayeke molenge ti Azai; Azai 
ayeke molenge ti Meshilemot; Meshilemot ayeke molenge ti Imer; 

14ala na a-ita ti ala so ayeke angangu turugu, wungo ti ala ayeke 128. Zabdiel, 
molenge ti Hagedolim laa ayeke na li ti bongbi so. 

15Azo ti mara ti Lévi ayeke: Shemaya, molenge ti Hashub; Hashub ayeke molenge 
ti Azrikam; Azrikam ayeke molenge ti Hashabia; Hashabia ayeke molenge ti 
Buni; 

16ala na ambeni makonzi ti azo ti mara ti Lévi, Shabetai na Yozabad, so ayeke baa 
lege ti akua ti kota da ti Nzapa na mbage ti gigi. 

17Ambeni zo ni ayeke Matania, molenge ti Mika; Mika ayeke molenge ti Zabdi; 
Zabdi ayeke molenge ti Asaf, makonzi so ayeke mu li ti bia ti sepelango Nzapa na 
ndembe so azo ayeke sambela; Bakebukia, ita ti Matania ayeke mu na lo maboko; 
Abda, molenge ti Shamua; Shamua ayeke molenge ti Galal; Galal ayeke molenge 
ti Yedutun. 

18Azo ti mara ti Lévi so aduti na Jérusalem, gbata so ayeke nde si ayeke nzoni 
kue, wungo ti ala kue ayeke 284. 

19Asanziri ayeke: Akub, Talmon na a-ita ti ala; ala yeke azo ti batango yanga ti 
gbagba. Wungo ti ala ayeke 172. 

20Tanga ti azo ti Israel, ala na awayango-sandaga na azo ti mara ti Lévi aduti na 
ya ti ambeni gbata ti Juda, zo oko oko na sese ti lo wani. 

21Azo ti kua ti kota da ti Nzapa aduti na ya ti mbeni vaka ti Jérusalem so iri ni 
Ofel. Siha na Gishepa laa ayeke makonzi ti azo ti kua ni. 

22Zo so ayeke na li ti azo ti mara ti Lévi ayeke Uzi, molenge ti Bani; Bani ayeke 
molenge ti Hashabia; Hashabia ayeke molenge ti Mika; Mika ayeke mbeni zo ti 
kete mara ti Asaf; kete mara so kua ti azo ni ayeke ti hengo bia na ya ti kota da ti 
Nzapa. 

23Gbia amu mbeni mbela ndali ti azo ti hengo bia ni, mbela ni afa ndia ti akua so 
ala yeke sara na ya ti lango oko oko. 

24Petahia, molenge ti Meshezabel, zo ti kete mara ti Zera, molenge ti Juda, aduti 
na tere ti gbia na iri ti azo ti Israel. 

Azuife so ayeke na Jérusalem pepe 

25Ambeni zo ti mara ti Juda alango na ya ti akete kodro nga na ayaka so ayeke na 
tere ni: Kiriat-Arba na ando nde nde so ayeke na tere ni, Dibon na ando nde nde 
so ayeke na tere ni, Yekabseel na akete kodro so ayeke na tere ni, 

26Yeshua, Molada, Bet-Pelet, 

27Hasar-Shual, Bersheba na ando nde nde so ayeke na tere ni, 

28Siklag, Mekona na ando nde nde so ayeke na tere ni, 

29En-Rimon, Sora, Yarmut, 

30Zanoa, Adulam na akete kodro so ayeke na tere ni, Lakish na ayaka ni, Azeka 
na ando nde nde so ayeke na tere ni. Azo ni aduti na popo ti Bersheba, na mbage 
ti Mbongo, ngbii asi na popo-hoto ti Hinom, na mbage ti Banga. 

31Ambeni zo ti mara ti Benjamin aduti na Geba, Mikmas, Aya, Betel na ando nde 
nde so ayeke na tere ni, 

32Anatot, Nob, Anania, 

33Hasor, Rama, Gitaim, 

34Hadid, Seboim, Nebalat, 

35Lod, Ono nga na popo-hoto ti Awakode-kua. 

36Ambeni zo ti mara ti Lévi alondo na sese ti Juda si ague na sese ti Benjamin. 

Néhémie 12 

Iri ti awayango-sandaga na azo ti mara ti Lévi 

1So ayeke iri ti awayango-sandaga na azo ti mara ti Lévi so alondo na ngbaa na 
kodro wande si ala kiri laa. Ala na Zorobabel, molenge ti Shealtiel na Yeshua laa 
akiri oko. Azo ni ayeke: Seraya, Irmeya, Ezra, 

2Amaria, Maluk, Hatush, 

3Shekania, Rehum, Meremot, 

4Ido, Ginetoi, Abia, 

5Miamin, Maadia, Bilga, 

6Shemaya, Yoyarib, Yedaya, 

7Salu, Amok, Hilkia na Yedaya. Na ngoi ti Yeshua, azo so kue ayeke amakonzi ti 
awayango-sandaga na ti a-ita ti ala, azo ti mara ti Lévi. 

8Azo ti mara ti Lévi ayeke: Yeshua, Binui, Kadmiel, Sherebia, Yehuda na Matania. 
Matania na a-ita ti lo ayeke azo ti hengo bia ti sepelango na Nzapa. 

9Bakebukia, Uni na ambeni ita ti ala so aluti abaa le na ala na sarango kua ni 
ayeke kiri tënë na Matania na a-ita ti lo. 

10Yeshua adu Yoyakim; Yoyakim adu Eliashib; Eliashib adu Yoyada; 

11Yoyada adu Jonatan; Jonatan adu Yadua. 

12Na ngoi so Yoyakim ayeke kota wayango-sandaga, awayango-sandaga so 
ayeke amakonzi ti asewa ayeke: Meraya, ti sewa ti Seraya; Hanania, ti sewa ti 
Irmeya; 

13Meshulam, ti sewa ti Ezra; Yohanan, ti sewa ti Amaria; 

14Jonatan, ti sewa ti Meliku; Joseph, ti sewa ti Shebania; 

15Adna, ti sewa ti Harim; Helkai, ti sewa ti Merayot; 

16Zakarii, ti sewa ti Ido; Meshulam, ti sewa ti Gineton; 

17Zikri, ti sewa ti Abia, … ti sewa ti Miniamin; Piltai, ti sewa ti Moadia; 

18Shamua, ti sewa ti Bilga; Jonatan, ti sewa ti Shemaya; 

19Matenai, ti sewa ti Yoyarib; Uzi, ti sewa ti Yedaya; 

20Kalai, ti sewa ti Salai; Eber, ti sewa ti Amok; 

21Hashabia, ti sewa ti Hilkia na Netaneel, ti sewa ti Yedaya. 

22Na ngoi ti akota wayango-sandaga Eliashib, na pekoni Yoyada si ti hunzi na 
Yohanan nga na Yadua, a su na mbeti iri ti azo ti mara ti Lévi so ayeke amakonzi 
ti asewa; a sara legeoko tongaso na awayango-sandaga ngbii asi na ngoi so 
Darius ayeke gbia ti Perse. 

23A su nga iri ti amakonzi ti azo ti mara ti Lévi na ya ti mbeti-sango ti ngu oko 
oko ti kodro ni; me ye ni aninga ngbii asi gi na ngoi ti Yohanan, tara ti Eliashib. 

24Amakonzi ti azo ti mara ti Lévi Hashabia, Sherebia na Yeshua, molenge ti 
Kadmiel aluti abaa le na ambeni zo ti mara ti Lévi, ala yeke sepela Nzapa si ala 
yeke gonda lo, tongana ayeke ngoi ti ala ti sarango kua na ya ti kota da ti Nzapa. 
Amakonzi ni asara ye alingbi na yanga so David, zo ti Nzapa amu. 

25Matania, Bakebukia, Obadia, Meshulam, Talmon na Akub, asanziri so ayeke 
bata yanga ti gbagba, kua ti ala ayeke ti baa ndo na ndö ti da ti mosoro so ayeke 
nduru na yanga ti kota da ti Nzapa. 

26Ala sara lani kua ti ala na ngoi ti Yoyakim, molenge ti Yeshua; Yeshua ayeke 
molenge ti Yosadak. Ala sara nga kua ni na ngoi ti govoronere Néhémie, nga na 
ngoi ti Esdras, wayango-sandaga so lo yeke nga wafango-ndia. 

Ziango gbagba ti Jérusalem nde ndali ti Nzapa 

27So ala hunzi ti leke gbagba ti Jérusalem awe, a tokua titene a iri azo ti mara ti 
Lévi so ayeke lango na ando nde nde ti ga na Jérusalem ti sara matanga ti ziango 
gbagba ti gbata ni nde ndali ti Nzapa. Ala sara matanga ni na ngia, na lege ti abia 
ti sepelango Nzapa, na lege ti pikango ngo, akota kundi na akete kundi. 

28-29Azo ti hengo bia abongbi tere ti ala. Ala londo na ya ti akete kodro nde nde 
so angoro Jérusalem, nga na ya ti akete kodro ti azo ti mara ti Netofa. Biani, azo 
ti hengo bia ni aleke lani akete kodro ndali ti ala wani na ando so angoro 
Jérusalem. Ala londo nga na Bet-Gilgal, na sese ti Geba na ti Azmavet si aga. 

30Awayango-sandaga na azo ti mara ti Lévi asukula sioni ti ala wani, ala sukula 
sioni ti azo ni nga na sioni ti ayanga ti gbagba ti gbata ni. 

31Mbi sara titene amakonzi ti Juda ako na ndö ti gbagba ni. Mbi leke kota bongbi 
use ti azo ti hengo bia. Kozo bongbi ni atambula na ndö ti gbagba ni ti gue na 
mbage ti maboko ti koli, na mbage ti yanga ti gbagba so iri ni Ti-puru. 

32Hoshaya na ndambo ti amakonzi ti Juda atambula na peko ti azo ti hengo bia; 

33na pekoni Azaria, Ezra, Meshulam, 

34Yehuda, Benjamin, Shemaya na Irmeya. 

35Na peko ti ala ayeke awayango-sandaga so agbu atatalita. Awayango-sandaga 
ni ayeke: Zakarii, molenge ti Jonatan; Jonatan ayeke molenge ti Shemaya; 
Shemaya ayeke molenge ti Matania; Matania ayeke molenge ti Mikaya; Mikaya 
ayeke molenge ti Zakur; Zakur ayeke molenge ti Asaf. 

36Zakarii na a-ita ti lo Shemaya, Azarel, Milalai, Gilalai, Maai, Nataneel, Yehuda 
na Hanani ayeke tambula na peko ti ala. Ala yo agbakuru ti mozoko so David, zo 
ti Nzapa aleke ni. Esdras, wafango-ndia ayeke na li ti kozo bongbi ti azo ti hengo 
bia ni. 

37So ala si na yanga ti gbagba so iri ni Ti-ngu awe, andaa ala si na Gbata ti David. 
Ala ma eskalie ti gbata ni si ala ko na ndö ti gbagba ni so ayeke na nduzu ahon 
yangbo ti David. Na pekoni, ala gue ngbii ala si na yanga ti gbagba so iri ni Ngu, 
na mbage ti To ti gbata ni. 

38Use bongbi ti azo ti hengo bia ni amu lege ti gue na mbage ti maboko ti wali. 
Mbi na ndambo ti amakonzi ti azo ni, e mu peko ti ala, e tambula na ndö ti gbagba 
ti gbata ni, na ndö ti kota da so ayo na nduzu so iri ni Ti-afur. Na pekoni, e gue 
ngbii e si na ndo so yanga ti gbagba ni akono daa. 

39 E kiri e hon na ndö ti yanga ti gbagba so iri ni Ti-Efraim, na ndö ti yanga ti 
gbagba so iri ni Ti-Yeshana nga na ndö ti yanga ti gbagba so iri ni Ti-asusu. Na 
pekoni, e londo na kota da ti Hananeel so ayo na nduzu nga na kota da so iri ni 
Ngbangbo, e hon yanga ti gbagba so iri ni Ti-ataba si e gue, e luti na yanga ti 
gbagba so iri ni Ti-aturugu. 

40Use bongbi ti azo ti hengo bia ni ague, aluti na ya ti kota da ti Nzapa. Mbi nga, 
mbi luti, mbi na ndambo ti akota zo so amu peko ti mbi. 

41Awayango-sandaga Eliakim, Maaseya, Miniamin, Mikaya, Eliohenai, Zakarii na 
Hanania ayeke huru tatalita. 

42Ambeni wayango-sandaga ni ayeke Maaseya, Shemaya, Elazar, Uzi, Yohanan, 
Malkia, Elam na Ezer. Azo ti hengo bia ayeke he bia ngangu si Izrahia laa ayeke 
baa ndo na ndö ti ala. 



968 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

43Na lango ni so, azo amu gba ti sandaga na Nzapa, ala sara ngia mingi. Biani, 
Nzapa asara si be ti azo ti lo asi singo na kota ngia. Na Jérusalem, awali na 
amolenge asara nga ngia mingi si a ma ngia ni na mbeni ndo yongoro. 

Aye so a abata ndali ti awayango-sandaga na azo ti mara ti Lévi 

44Na lango ni so, a soro ambeni zo titene ala baa ndo na ndö ti ada ti batango 
akozo le ti keke, akozo le ti kobe nga na adime ti akobe ti yaka. Kua ti azo ni ayeke 
ti bata na ya ti ada ni so ale ti kobe so Ndia ahunda na azo titene ala ga na ni na 
awayango-sandaga nga na azo ti mara ti Lévi. Ale ti kobe ni alondo na ya ti ayaka 
so azo afâ si angoro agbata. Biani, be ti azo ti Juda anzere mingi na kua so 
awayango-sandaga na azo ti mara ti Lévi ayeke sara. 

45 Ala yeke sara kua ti Nzapa ti ala, ala yeke sara nga kua ti sukulango sioni ti azo. 
Azo ti hengo bia na azo ti batango yanga ti gbagba, ala nga asara ye alingbi na 
yanga so David na molenge ti lo Salomon amu. 

46Biani ando giriri, na ngoi ti David na ti zo ti hengo bia Asaf, amakonzi ti azo ti 
hengo bia aduti na li ti azo so ayeke he bia ti sepelango Nzapa na ti mungo singila 
na lo. 

47Na ngoi ti Zorobabel na ti Néhémie, azo ti Israel kue ayeke mu aye na ya ti 
lango oko oko na azo ti hengo bia nga na azo ti batango yanga ti gbagba. Ala yeke 
mu nga aye so azia ni nde ndali ti azo ti mara ti Lévi si azo ti mara ti Lévi ayeke 
mu mbage ni na awayango-sandaga so ayeke amolenge ti Aaron. 

Néhémie 13 

Néhémie aleke aye si akiri aga nzoni 

1 Na ngoi ni so, a diko mbeti ti Moïse na le ti azo kue si na ya ni, a wara mbeni 
tënë so atene, fade zo ti mara ti Amon na ti Moab ayeke li laoko pepe na ya ti 
bongbi ti azo ti Nzapa. 

2 Biani, ando ala yamba azo ti Israel pepe na mungo na ala kobe na ngu. Azo ti 
mara ti Moab amu nginza na Balaam titene lo deba azo ti Israel. Me Nzapa ti e 
asara si tënë ti deba ni akiri aga tufa na ndö ti azo ti Israel. 

3So azo ti Israel ama tënë ti ndia so awe, ala tumba azo ti amara nde nde so kue 
ayeke na ya ti bongbi ti ala. 

4Kozoni si ye so asi, a soro wayango-sandaga Eliashib titene lo baa ndo na ndö ti 
ada so ayeke na ya ti gbagba ti kota da ti Nzapa ti e; Eliashib ayeke zo ti sewa ti 
Tobia. 

5Eliashib amu na Tobia mbeni kota kubu so a yeke bata na ya ni asandaga ti ale 
ti kobe, dukani na agbakuru nde nde ti kota da ti Nzapa, na asandaga so a yeke 
mu na awayango-sandaga, adime ti ble, ti fini vin na ti mafuta; adime ti aye so a 
bata ndali ti azo ti mara ti Lévi, azo ti hengo bia na azo ti batango yanga ti gbagba. 

6Na ngoi so aye so asi, mbi yeke na Jérusalem pepe. Na ngu baleota na use ni so 
Artakzerses ayeke gbia ti Babilone, mbi kiri na tere ti lo. Ngu mingi na pekoni, 
mbi hunda na gbia ti mu lege na mbi 

7ti kiri na Jérusalem. So mbi kiri awe, mbi ma tënë ti sioni ye so Eliashib asara: 
lo mu mbeni kota kubu ti ya ti gbagba ti kota da ti Nzapa na Tobia. 

8Ngonzo asara mbi mingi si mbi mu agbakuru ti Tobia so ayeke na ya ti kubu ni, 
mbi tuku na gigi. 

9Na pekoni, mbi mu yanga titene a sukula ya ti kubu ni si a kiri na akungba ti ya 
ti kota da ti Nzapa, asandaga na dukani. 

10 Mbi ma nga atene, azo ti mara ti Lévi na azo ti hengo bia so ayeke sara kua ti 
KOTA GBIA ade ti wara ti ala asandaga so azo alingbi fade ti mu na ala so pepe. 
Ndani laa, zo oko oko akiri ti fâ yaka ti lo. 

11Mbi suku na amakonzi, mbi tene: “Azo ado kota da ti Nzapa azia ngbanga ti 
nyen?” Na pekoni, mbi iri azo ti mara ti Lévi na azo ti hengo bia si mbi kiri ala na 
kua ti ala. 

12 Tongaso azuife ato nda ti ga na adime ti ble, ti fini vin na ti mafuta ti zia na ya 
ti ada so a leke ti bata aye ni so daa. 

13Mbi mu Shelemia, wayango-sandaga, lo na Sadok, wafango-ndia nga na 
Pedaya, zo ti mara ti Lévi, mbi zia ala ti bata ada ni. Mbi soro Hanan, molenge ti 
Zakur, molenge ti Matania, mbi zia lo na tere ti ala ti mu maboko na ala. A baa 
ala tongana azo so zo alingbi ti zia be ti lo na ndö ti ala. A mu ala titene ala laa 
akangbi aye na a-ita ti ala. 

14“Nzapa ti mbi, mo dabe ti mo na mbi ndali ti aye so kue! Be ti mo agirisa pepe 
na anzoni kua so mbi sara ndali ti kota da ti mo nga ndali ti vorongo mo!” 

15 Na ngoi ni so, mbi baa so na sese ti Juda, ambeni zo ayeke pete ale ti vinye na 
ya ti du so a leke ti pete ale ti vinye daa; ala yeke pete ale ti vinye ni na lango ti 
wungo tere. Ambeni akanga gba ti ale ti kobe na ndö ti alele, vin, ale ti vinye, fige 
na ambeni ye nde nde si ala yeke gue na ni na Jérusalem na lango ti wungo tere. 
Mbi gboto mê ti ala na lango so ala yeke ka akungba ti ala ni. 

16Azo ti Tir so alango na Jérusalem ayeke nga daa. Ala yeke ga na asusu na 
akungba nde nde ti ka ni na lango ti wungo tere na azo ti Juda nga na azo ti 
Jérusalem. 

17Mbi suku na akota zo ti sese ti Juda, mbi tene: “Ala baa sioni ye so ala yeke sara 
so? Ala sara si lango ti wungo tere aga sioni! 

18Akotara ti ala asara ando gi tongaso. Ndani laa Nzapa ti e asara si akpale so kue 
aga na ndö ti e nga na gbata ti e. Ti ala, na sarango titene lango ti wungo tere aga 

sioni, ala yeke sara titene ngonzo ti Nzapa akiri alondo ngangu na tere ti azo ti 
Israel”. 

19Biaku, mbi mu yanga titene a kanga ayanga ti gbagba ti Jérusalem na lakui, 
kozo titene lango ti wungo tere ato nda ni. Mbi mu nga yanga titene a zi ayanga 
ti gbagba ni pepe tongana lango ti wungo tere ade ti hunzi pepe. Mbi zia ambeni 
zo ti kua ti mbi ti bata ayanga ti gbagba ni si mbeni zo ali na kungba pepe na ya 
ti gbagba ni na lango ti wungo tere. 

20Fani oko wala fani use, ambeni zo ti dengo buze na ambeni zo ti kango aye nde 
nde alango na gigi ti gbagba ti Jérusalem na lango ti wungo tere. 

21Mbi gboto mê ti ala, mbi tene: “Ngbanga ti nyen si ala lango na dawa ti gbagba 
ti Jérusalem? Tongana ala kiri asara ni, fade mbi yeke gbu ala!” Ti londo na ngoi 
ni so, ala kiri aga na ndo so na lango ti wungo tere pepe. 

22Mbi mu nga yanga na azo ti mara ti Lévi titene ala sukula asioni na tere ti ala 
si ala gue ti bata ayanga ti gbagba ni, tongaso si azo abaa lango ti wungo tere 
tongana lango so a zia nde ndali ti Nzapa. “Nzapa ti mbi, mo dabe ti mo na mbi 
ndali ti aye so nga! Mo so mo yeke nzoni mingi, mo baa mawa ti mbi!” 

23 Na ngoi ni so nga, mbi baa so ambeni zuife amu awali ti mara ti Asdod, ti Amon 
na ti Moab ti ga wali ti ala. 

24Ndambo ti amolenge ti ala ayeke tene yanga ti kodro ti azo ti mara ti Asdod. 
Ambeni ayeke tene mbeni yanga ti kodro nde; me mbeni molenge oko ti tene 
yanga ti kodro ti azuife ayeke daa pepe. 

25 Mbi suku na azuife ni si mbi deba ala. Mbi pika ambeni zo na popo ti ala si mbi 
gboto kua ti li ti ala. Na pekoni, mbi tene na ala ti deba yanga ti ala na iri ti Nzapa 
ti kiri ti mu amolenge ti ala ti wali pepe na awande. Ala nga, alingbi ala mu awali 
wande pepe ti ga wali ti ala wani wala ti amolenge ti ala ti koli. 

26 Mbi tene na ala, mbi tene: “Ndali ti mungo awali wande laa Salomon, gbia ti 
azo ti Israel, asara siokpari pepe? Na popo ti amara mingi, mbeni gbia ti lingbi 
na lo ayeke daa pepe. Nzapa ti lo aye lo si amu lo ti ga gbia ti Israel kue. Andaa 
awali wande asara si Salomon ati na ya ti siokpari. 

27Titene ala sara kota sioni tongaso ti ke KOTA GBIA na mungo awali wande ti 
ga wali ti ala so, e ye ti ma so mbeni pepe!” 

28 Mbeni molenge oko ti Yoyada, tara ti kota wayango-sandaga Eliashib amu 
molenge ti Sanebalat, zo ti gbata ti Horon, ti ga wali ti lo. Ndani laa, mbi tumba 
lo ti londo na Jérusalem. 

29“Nzapa ti mbi, dabe ti mo lakue so azo asara si kua ti awayango-sandaga aga 
sioni! Ala sara nga si mbuki ti mo na awayango-sandaga na azo ti mara ti Lévi 
aga sioni!” 

30Fade mbi yeke zi azo ni na ya ti asioni ye ti awande kue. Mbi yeke kiri ti fa lege 
ti kua ti awayango-sandaga na ti azo ti mara ti Lévi. 

31Mbi yeke kiri ti fa lege so azo ayeke ga na asandaga ti keke na ngoi so a diko; 
ala yeke ga nga na akozo le ti kobe. “Nzapa ti mbi, mo dabe ti mo na mbi, mo sara 
nzoni be na mbi.” 

Esther 

Esther 1 

Gbia Zerses aleke matanga ti tengo kobe 

1Ye ni asi na ngoi ti gbia Zerses; Zerses ayeke ando gbia na ndö ti akodro-sese 
ngbangbo oko baleuse na mbarambara, ti londo na Inde ngbii asi na Etiopii. 

2Na ngoi ni so, ngu ota na peko ti so lo gbu mbata ti kua ti lo na kota kodro ni so 
ayeke Suze, 

3lo leke mbeni kota matanga ti tengo kobe ndali ti akota zo ti kua ti lo kue na 
akota zo ti akua nde nde. Lo leke nga ni ndali ti akota zo so ayeke na li ti aturugu 
ti Perse na ti Medii, nga ndali ti azo so azo ane ala mingi na akota zo ti kua ti 
kodro ni kue. 

4Lo fa na ala anengo mosoro ti kodro ti lo na aye ti pendere so afa gonda ti lo ti 
gbia. Matanga ni aninga ngbii nze omene. 

5Tongana lango ni so ahon awe, lo kiri lo leke mbeni matanga ndali ti azo kue, 
akota zo na asenge zo so ayeke lango na kota kodro ti Suze. Ala sara matanga ni 
na kota le ti kodro ni, na ndo so a lu akeke daa na ya ti yangbo ti gbia ni; ala sara 
matanga ni ngbii aninga yenga oko. 

6A leke ya ti yangbo ni na apendere vuru bongo ti len nga na kua ti tere ti taba 
so nzoroko ni akpa le ti nduzu. A kanga abongo ni na nduzu na kamba ti bongo 
so abe bengo; a kanga ni na tere ti kati so a sara ni na wen ti nginza si a kanga ni 
na tere ti angbongboro yongoro gere ti da ni so a sara ni na têne ti marbre. A leke 
apendere kota ngende ti tengo kobe so ayeke na lôro nga na wen ti nginza. Sese 
ti yangbo ni ayeke na têne so abe bengo, mbeni avuru vurungo, mbeni ayeke za 
zango si mbeni avuko vukongo. 

7A kangbi samba na azo ni na ya ti akopo nde nde so ayeke na lôro. Vin ti gbia 
ayeke sua suango tongana ngu si a mu na azo alingbi na nzoni be ti gbia. 

8Lo mu yanga na azo ti kua ti lo titene ala mu vin na azo alingbi na nzara ti ala; 
ala gbu zo na ngangu pepe, wala ala gbanzi zo oko pepe. 

9Vasti, wali ti gbia, asara nga ti lo matanga ni ndali ti awali na yangbo ti gbia ni 
kâ. 

Vasti, wali ti gbia, ake yanga ti gbia 

10Na lango mbarambara ti matanga ni, na peko ti so lo nyon vin ngbii si tere ti lo 
anzere awe, lo mu yanga na ambaiwa ti lo mbarambara Mehuman, Bizta, 
Harbona, Bigta, Abagta, Zetar na Karkas 

11titene ala gue, aga na lo wali ti lo Vasti. Na gango ti lo, ayeke nzoni lo kanga na 
li ti lo ye ti pendere ti lôro ti gbia-wali. Biani, Vasti ayeke pendere wali mingi. 

Nilaa gbia aye ti fa pendere ti lo ni na le ti akota zo ti kua ti lo nga na le ti azo so 
kue aga na matanga ni. 

12Me Vasti, wali ti gbia, ake ti ma yanga ti gbia so lo tokua na lege ti ambaiwa so 
si lo ga pepe. Tongana gbia abaa ye ni tongaso, ngonzo agbu lo mingi si ngonzo 
ni ayeke gbi lo na be ti lo tongana wâ. 

13 Tongaso lo gue, lo baa tënë ni na azo so ayeke mu ka na lo wango. Biani, lakue 
tongana mbeni tënë asi na gbia, lo yeke baa ni na azo so ahinga ndia nga na azo 
so ayeke gi nda ti atongoro. 

14Azo ni ayeke azo tongana: Karshena, Shetar, Admata, Tarsis, Meres, Marsena 
na Memukan; ala laa ayeke lakue nduru na tere ti lo; ala laa ayeke akota zo 
mbarambara ti Perse na ti Medii; ala yeke azo so lo yeke ma ka ala mingi, ala laa 
ayeke duti na kozo ndo na ya ti kodro ni. 

15Gbia atene na ala, atene: “Mbi gbia Zerses, mbi tokua ambaiwa ti mu yanga na 
Vasti, wali ti mbi, ti ga, me lo ke ti ma yanga ti mbi. Ndia so alingbi na ye so lo 
sara so ayeke so wa? Fade a sara nyen na lo?” 

16Tongaso Memukan atene na gbia nga na akota zo ti kua ti lo, atene: “Sioni so 
Vasti, wali ti gbia, asara so, lo sara ni gi na gbia oko pepe, me lo sara ni nga na 
azo ti kua ti gbia kue nga na azo ti kodro kue so ayeke na ya ti akodro-sese nde 
nde kue ti gbia Zerses. 

17Biani, fade awali kue ayeke ma tënë ti ye so wali ti gbia asara so si ala yeke baa 
akoli ti ala tongana ambumbuse zo. Fade awali ni atene: ‘Gbia amu lani yanga 
titene a gue, aga na lo wali ti lo Vasti, me lo ke ti ga!’ 

18Gi laso laso, tongana awali ti akota zo ti kodro ti Perse na ti Medii ama tënë ti 
sarango ye ti wali ti gbia so, ala kue ayeke tene ande gi mara ti tënë so na akoli 
ti ala. Fade awali ayeke baa akoli ti ala tongana ambumbuse zo; ye so ayeke sara 
si ngonzo ayeke londo na be ti akoli ni. 

19Gbia, tongana be ti mo aye, fade mo mu mbeni kota mbela ti kanga lege na Vasti 
ti kiri ti ga na dawa ti mo. Fade mo mu ndo ti Vasti na mbeni wali so ayeke nzoni 
ahon lo. Fade ndia so ali na ya ti mbeti ti andia ti kodro ti Perse na ti Medii si 
ngangu ni ayeke ngba tongaso biani biani. 

20Tongana azo ti kodro ni kue ama tënë ti mbela so na ya ti kodro ti mo so akono 
mingi so, fade wali oko oko kue ayeke ne koli ti lo, ataa koli ni ayeke kota zo wala 
senge zo.” 

21Tënë so anzere na be ti gbia nga na be ti akota zo ti kodro ni si gbia asara ye 
alingbi gi na tënë so Memukan atene. 

22Tongaso a su mbeti na yanga ti kodro ti amara oko oko so ayeke lango na 
kodro-sese oko oko ti lo ni si lo tokua ni na ala. A su mbeti ni nga na lege ti kode 

ti sungo mbeti ti azo ti akodro-sese oko oko, tongaso si koli oko oko alingbi ti 
duti makonzi ti da ti lo wani si lo tene tënë na yanga ti kodro ti lo. 

Esther 2 

Esther aga wali ti gbia 

1Na peko ti aye so, ngonzo ti gbia Zerses ade; lo dabe ti lo na Vasti, ye so Vasti 
asara nga na mbela so a mu na tere ti lo. 

2Ambeni maseka-koli so ayeke sara kua na lo atene na lo: “Ayeke nzoni a gi na 
gbia amaseka-wali so akono nzoni, tere ti ala ayeke za zango si ade ala hinga koli 
pepe. 

3Ayeke nzoni lo zia akota zo so ayeke na ya ti akodro-sese ti lo kue ti bongbi 
apendere maseka-wali kue si aga na ala na da ti awali ti gbia so ayeke na kota 
kodro ti Suze. Fade Hege, mbaiwa so ayeke zo ti batango awali ti gbia ayeke baa 
ndo na ndö ti ala. Lo laa lo yeke mu ande na ala aye ti sarango na pendere ti ala. 

4Maseka so gbia ayeke ye lo ahon ndoni, lo laa lo yeke ga ande wali ti gbia na 
peko ti Vasti.” Tënë so anzere na be ti gbia si lo ye gbe ni. 

5Mbeni zuife oko ayeke lango na ndembe ni so na kota kodro ti Suze; iri ti lo 
Mardochée, molenge ti Yair, hale ti Shimei na ti Kish, zo ti mara ti Benjamin. 

6Andaa Mardochée ayeke lani na popo ti azo so gbia Nabukodonosor agbu ala na 
Jérusalem si ague na ala na Babilone. Yekonia, gbia ti Juda ayeke nga na popo ti 
azo ni. 

7Hadasa, so a iri nga lo Esther ayeke molenge ti ita ti babâ ti Mardochée ti koli. 
Babâ na mama ti Esther akui awe, nilaa Mardochée amu lo si ayeke bata lo. Lo 
yeke maseka-wali so tere ti lo ayeke za zango si pendere ti lo ahon ndoni. 

8Na peko ti yanga so gbia amu nga na peko ti mbela ti lo ni, azo abongbi amaseka-
wali gbani gbani si aga na ala na Suze, kota kodro ni; na popo ti amaseka-wali ni 
Esther ayeke daa. A gue na Esther na yangbo ti gbia si a zia lo na da so awali 
ayeke lango daa. Hege, so ayeke zo ti batango awali ti gbia si ayeke baa ndo na 
ndö ti lo. 

9Tënë ti Esther agbu be ti Hege mingi, tongaso lo sara nzoni be na lo. Gi hio 
tongaso, lo mu na lo aye ti sarango na pendere ti lo nga na anzoni kobe. Lo mu 
nga na lo amaseka-wali mbarambara so lo soro ala na popo ti azo ti kua ti yangbo 
ti gbia titene ala duti azo ti kua ti Esther. Hege azia lo titene lo na azo ti kua ti lo 
ni alango ti ala na ya ti da ti awali; da ni apendere ahon ti tanga ti awali ni kue. 

10Esther afa mara ti lo wala asongo ti lo na zo oko pepe, ngbanga ti so Mardochée 
ake na lo titene lo fa ni. 

11Mardochée ayeke tambula lakue, lo si kâ, lo si ge na yanga ti gbagba ni titene 
lo hinga tënë na ndö ti dutingo ti Esther nga na ndö ti ye so ayeke si na lo. 

12Ndembe titene maseka-wali oko oko ague na tere ti gbia Zerses ayeke daa. 
Kozo titene ndembe ni alingbi, maseka-wali ni ayeke leke tere ti lo na ya ti ngu 
oko alingbi na ndia so a mu na awali oko oko: nze omene titene lo sara mafuta 
ti mire na tere ti lo si tanga ti nze omene ni titene lo sara yombo na tere ti lo nga 
na ambeni mafuta so awali ayeke sara na tere ti ala titene aga pendere. 

13Lege ti guengo na tere ti gbia ni ayeke tongaso: so maseka-wali oko oko ayeke 
londo na da so lo yeke lango daa ti gue na yangbo ti gbia, a yeke mu na lo ye so 
kue lo hunda titene lo gue na ni. 

14Wali ni ayeke gue na tere ti gbia na lakui. Na kiringo ti lo na ndaperere, lo yeke 
gue na mbeni da nde. Shaashgaz, mbeni mbaiwa nde ti gbia laa ayeke zo ti 
batango awali so gbia amu ala na peko. Lo laa lo yeke mu wali ni ti gue na lo na 
ya ti da ni. Tongana wali ni ague awe, lo yeke kiri na tere ti gbia mbeni pepe; wali 
ni alingbi ti kiri na tere ti gbia gi tongana gbia wani asara nzara ti wali ni si lo iri 
wali ni taa na iri ti lo. 

15Ndembe ti Esther, molenge ti Abihail alingbi awe; Abihail ayeke ita ti babâ ti 
Mardochée, lo so abata Esther. So Esther alondo ti gue na tere ti gbia Zerses, lo 
hunda mbeni ye nde ti gue na ni pepe, me gi ye so Hege afa na lo. Hege ayeke 
mbaiwa si lo yeke nga zo ti batango awali ti gbia. Azo so kue ayeke baa Esther 
ayeke gonda lo. 

16Na ngu mbarambara so gbia Zerses aga gbia, na nze baleoko ni, so ti tene na 
nze ti Tebet, a mu Esther si a gue na lo na tere ti gbia kâ na yangbo ti gbia. 

17Gbia ni aye Esther ahon awali kue. Ndani laa lo nzere na le ti lo si lo ye ti sara 
nzoni be na lo ahon amaseka-wali so kue. Tongaso lo zia na li ti lo kpoto ti gbia 
si lo zia lo titene lo mu ndo ti wali ti lo Vasti. 

18Na pekoni, gbia Zerses aleke mbeni kota matanga ti tengo kobe na iri ti Esther 
ndali ti akota zo ti kua ti lo kue nga ndali ti akota zo ti akua nde nde kue. Lo mu 
yanga titene azo ti akodro-sese ni afuta lapo pepe; lo kangbi aye senge senge na 
azo tongana ti so gbia alingbi fade ti sara. 

19A kiri abongbi amaseka-wali ti fani use ni. Andaa na ngoi ni so, Mardochée 
ayeke sara kua na yanga ti yangbo ti gbia kâ. 

20Esther afa mara ti lo wala asongo ti lo na zo oko pepe. Lo sara ye ni alingbi gi 
na yanga so Mardochée amu na lo. Esther angba ti ma yanga ti Mardochée gi 
tongana ti so lo yeke lani na gbe ti lo si lo yeke bata lo so. 

Mardochée afa nda ti azo so aleke tënë ti fâ gbia Zerses 

21Na ngoi ni so, tongana Mardochée ayeke sara kua ti lo na yanga ti yangbo ti 
gbia kâ, ambaiwa use, Bigtan na Teresh so ayeke azo ti batango yanga ti ada ti 



976 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

lango ti gbia, aleke tënë na hondengo ni ti fâ gbia Zerses. Ala ye ti fâ lo, ngbanga 
ti so ala baa so lo sara na ala ye ti songo be mingi. 

22Mardochée ama tënë ni si lo mu tënë ni atene na gbia-wali Esther; Esther atene 
tënë ni na gbia na iri ti Mardochée. 

23So azo agi nda ti tënë ni si ala baa so ye ni ayeke taa-tënë, ala gbu akoli use so 
akanga go ti ala na tere ti keke na nduzu. Na pekoni, taa na dawa ti gbia wani, ala 
su tënë ni na ya ti ambeti-sango ti ngu oko oko ti kodro-gbia ni. 

Esther 3 

Haman na Mardochée ama tere pepe 

1Na peko ti aye so, gbia Zerses amu nengo mingi na Haman, molenge ti 
Hamedata, mbeni hale ti Agag. Gbia azia Haman na kota ndo si lo ga kozo 
gbenyogbia. 

2Gbia amu yanga titene azo kue akuku akpo li ti ala na sese na gbe ti Haman. 
Nilaa azo so kue ayeke sara kua na yanga ti yangbo ti gbia ayeke kuku si ayeke 
kpo li ti ala na sese na gbe ti Haman. Me Mardochée ake ti kuku na gbe ti lo. 

3So tanga ti azo ti kua ti yangbo ti gbia abaa ye ni tongaso, ala hunda Mardochée, 
atene: “Ngbanga ti nyen si mo yeke sara ngangu li na ndia ti gbia so?” 

4Lakue ala yeke tene tënë na lo na ndö ti ye ni so, me lo ma ala pepe. Tongaso lo 
tene na ala: “Mbi yeke ti mbi zuife”. So ala ma tënë so awe, ala gue si atene tënë 
ni na Haman ti baa wala Mardochée ayeke ngba gi na ndö ti tënë ti lo ni. 

5So Haman abaa biani so Mardochée ake ti kuku na gbe ti lo si ake ti kpo li ti lo 
na sese, be ti lo asi na ngonzo mingi. 

6So lo ma a tene, Mardochée ayeke zuife, lo leke na be ti lo ti fâ Mardochée. Me 
titene lo fâ gi lo oko, so ayeke lingbi pepe. Nilaa lo ye ti fâ azuife so kue ayeke 
lango na ya ti kodro so Zerses ayeke gbia daa. 

7Na ngu baleoko na use so Zerses aga gbia, na kozo nze so iri ni nze ti Nisan, 
Haman amu yanga titene a bi zeke so iri ni purim. Ala bi zeke ni ti mu lege na ala 
ti hinga lango wa na nze wa so ala lingbi ti fâ azuife ni. Zeke ni afa nze ti Adar so 
ayeke nze baleoko na use ni. 

Haman aleke tënë ti fâ azuife kue ti hunzi ala 

8Haman atene na gbia Zerses: “Babâ gbia, mbeni mara ayeke na ya ti kodro so 
ayeke ti lo nde. Azo ti mara ni amu ya ti kodro ti mo kue si ala yeke duti ti ala nde 
na azo ti kodro ni. Lege ti dutingo ti ala na sarango ye ti ala ayeke nde na ti 
ambeni mara; ala ye ti sara ye alingbi na andia ti gbia pepe. Tongana mo zia ala 
duti kpoo tongaso, mo yeke wara nyen daa? 

9Gbia, tongana be ti mo aye, fade mo su maboko ti mo na gbe ti mbeni ndia ti mu 
lege na e ti fâ ala kue. Fade mbi yeke mu na akota zo so ayeke baa ndo na ndö ti 
amosoro ti gbia wen ti nginza so nengo ni ayeke kilo saki ngbangbo ota titene 
ala tuku ni na ya ti sanduku ti nginza ti gbia.” 

10Gbia azi bage so ayeke na li ti maboko ti lo si lo mu na Haman, wato ti azuife. 
Haman ayeke molenge ti Hamedata si lo yeke nga mbeni hale ti Agag. 

11Na pekoni, gbia atene na Haman: “Bata nginza ni! Ti azo ni so, mbi zia tënë ti 
ala na maboko ti mo; fade mo sara ye so be ti mo aye na ala.” 

12Na lango baleoko na ota ti kozo nze ni, a tokua titene a iri awakuasu ti gbia ti 
ga. Ala ga si ala su na mbeti atënë ni kue alingbi gi na yanga so Haman amu na 
ala. Na pekoni ala tokua mbeti ni na akota komanda, agovoronere ti akodro-sese 
oko oko nga na amakonzi ti amara oko oko kue. Awakuasu ni asu ambeti ni na 
lege ti kode ti sungo mbeti nga na yanga ti kodro ti azo ni oko oko kue. Awakuasu 
ni asu iri ti gbia Zerses daa si ala kpo nzoroko ti lo na ndö ni. 

13Ala mu ambeti ni na azo ti tokua ti gbia si azo ti tokua ni ague na ni na ya ti 
akodro-sese ni oko oko kue. Tënë ti ya ti mbeti ni ayeke tongaso: “Ala gbu azuife 
kue, amaseka na akangba, amolenge na awali kue gi na ya ti lango oko; ala fâ azo 
ni kue ahunzi ala, mbeni oko angba pepe. Ala gbu akungba ti azo ni si aga ti ala. 
Ala sara ye so kue gi na ya ti lango oko, mbirimbiri na lango baleoko na ota ti nze 
baleoko na use ni so a iri ni nze ti Adar.” 

14Na ya ti kodro so kue mbeti ni asi daa, tënë ti ya ni aga ndia so zo ayeke sara 
ye alingbi na ni, tongaso si zo so kue ama tënë ni alingbi ti leke tere ti lo ti ku na 
lango ni so. 

15Gi so gbia amu yanga awe, azo ti tokua ni asigigi na kota loro si ala gue na 
ambeti ni. Azo atambula na ya ti kota kodro ti Suze kue ti fa na azo tënë ti ndia 
so. Tongaso gbia na Haman aduti ti nyon ye. Me li ti azo ti gbata ti Suze kue aga 
kirikiri. 

Esther 4 

Mardochée ahunda na Esther ti baa gbia ndali ti azuife 

1So Mardochée ama tënë ti ye so kue asi so, lo suru bongo na tere ti lo, lo yu 
bongo ti mua si lo tuku mburu ti wâ na li ti lo. Lo tambula na ya ti gbata ti Suze 
kue, na kota mawa na be ti lo, lo yeke dekongo. 

2Lo si na yanga ti yangbo ti gbia, me lo lingbi ti li pepe, ngbanga ti so zo so ayu 
bongo ti mua alingbi ti li kâ pepe. 

3Andaa na ya ti kodro-sese oko oko so kue atënë ti ndia na mbela ni asi daa, 
azuife kue ayeke na ya ti kota mawa: ala ke kobe si gi toto na toto, demango tere 



978 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

na demango tere; ambeni mingi na popo ti ala ayu gi bongo ti mua si ala yeke 
lango na ya ti mburu ti wâ. 

4Amaseka-wali so ayeke sara kua na Esther nga na ambaiwa ti lo aga si ala tene 
peko ti aye so kue na lo; be ti lo kue afun na mango tënë so. Na pekoni, lo tokua 
bongo na Mardochée titene lo yu si lo zi bongo ti mua so ayeke na tere ti lo, me 
Mardochée ake. 

5Tongaso Esther airi Hatak, so ayeke oko ti ambaiwa so gbia azia lo ti sara kua 
na Esther. Esther atokua Hatak na Mardochée ti hunda lo na ndö ti ye so asi si lo 
gi nga lege ti hinga ndani so Mardochée asara aye ni so. 

6Hatak asigigi si lo gue, lo tengbi Mardochée na kota ndo ti gbata ni; ndo ni ayeke 
baa ndo na yanga ti yangbo ti gbia ni. 

7Mardochée atene na Hatak peko ti ye so kue asi na lo; lo tene nga tënë ti wungo 
ti nginza so Haman amu zendo ti tuku na ya ti sanduku ti gbia tongana a fâ azuife 
kue. 

8Mardochée amu nga na lo mbeti ti mbela so gbia asu maboko ti lo daa na gbata 
ti Suze si na ya ni gbia amu yanga titene a fâ azuife kue ahunzi ala so. Lo hunda 
nga na Hatak ti gue ti tene na Esther peko ti atënë so lo ma si lo fa na lo mbeti ti 
mbela ni. Lo hunda na Hatak ti gue nga ti tene na Esther titene lo gue, lo voro 
tere ti lo na gbia, tongaso si gbia ni alingbi ti baa mawa ti azo ti mara ti lo si ti 
sara nzoni be na ala. 

9Hatak akiri si lo tene na Esther peko ti atënë so kue Mardochée atene na lo. 

10Esther amu yanga na lo ti gue ti tene na Mardochée tongaso: 

11“Azo ti kua ti gbia kue nga na azo ti akodro-sese oko oko ti gbia kue, ataa koli 
wala wali ahinga atene, gi ndia oko laa ayeke daa: zo so gbia airi lo pepe si zo ni 
ague nduru na tere ti gbia na ndo so lo yeke duti ka daa na ya ti yangbo ti lo, gi 
kuâ laa zo ni ayeke wara. Zo so ayeke ngba na fini ayeke gi zo so gbia ayoro na 
lo keke ti lo ti gbia so a sara na lôro. Ti mbi, asara laso nze oko so gbia atisa mbi 
pepe ti gue na tere ti lo.” 

12Azo atene na Mardochée peko ti atënë ti Esther. 

13Mardochée akiri tënë na lo, atene: “Ti be ti mo, tongana a fâ azuife kue, gi mo 
oko laa mo yeke ngba ande na fini, ngbanga ti so mo yeke na yangbo ti gbia ma? 

14Ataa mo ke ti zi yanga na ndö ti ye so asi na e fadeso, ye ti zingo azuife na ya ti 
mawa nga na ya ti kuâ ayeke londo ande na mbeni ndo nde. Me ti mo na sewa ti 
mo kue, fade ala yeke kui. Mbi hinga pepe, ndali ti zingo e na ya ti ye ti ngangu 
tongaso si mo ga wali ti gbia so!” 

15Esther akiri tënë na Mardochée, atene: 

16“Gue mo bongbi azuife so kue ayeke na Suze, mo tene na ala titene ala ke kobe 
ti sambela ndali ti mbi; bi na lâ na ya ti lango ota, ala te kobe pepe, ala nyon ngu 
pepe. Mbi nga, mbi na azo ti kua ti mbi ti wali, e yeke sara ande tongaso. Na 
pekoni, mbi yeke gue na tere ti gbia, ataa so ndia agbanzi lege ni; ti kuâ ni, mbi 
yeke kui!” 

17Tongaso Mardochée alondo, lo gue si lo sara ye alingbi gi na yanga so Esther 
amu na lo. 

Esther 5 

Esther aleke matanga ndali ti gbia Zerses na Haman 

1Na peko ti lango ota so Esther ake kobe, lo yu bongo ti lo ti gbia-wali si lo gue, 
lo luti na ya ti gbagba ti yangbo ti gbia ni; lo luti na ndo so ayeke baa ndo na ndo 
so gbia ayeke duti ka daa. Andaa gbia ni ayeke na ya ti yangbo ni, lo duti na ndö 
ti mbata ti lo so ayeke baa ndo na yanga ti yangbo ni. 

2So lo baa wali ti lo Esther so ayeke luti na le ti kodro ni kâ na gigi, gbia asara 
nzoni be na lo: lo yoro na Esther keke ti gbia so a sara ni na lôro so ayeke na 
maboko ti lo; Esther ague nduru si lo ndu li ti keke ni. 

3Gbia ahunda lo, atene: “Esther, wali ti gbia, nyen? Nyen laa mo hunda, nyen? 
Mbi yeke nduru ti mu na mo ye ni, ataa ndambo ti kodro ti mbi!” 

4Esther akiri tënë: “Gbia, tongana be ti mo aye, fade mo na Haman aga na da ti 
mbi laso ndali ti matanga ti tengo kobe so mbi leke ndali ti mo.” 

5Gbia atokua azo ti lo, lo tene: “Ala gue hio airi Haman, lo ga, e gue na matanga ti 
tengo kobe so Esther atisa e daa.” Gbia na Haman alondo si ala gue na matanga 
so Esther aleke ni. 

6So ala hunzi ti te kobe awe, gbia atene na Esther, atene: “Mo ye nyen? Fade a 
yeke mu ni na mo. Nyen laa mo hunda nyen? Mbi yeke nduru ti mu na mo ye kue, 
ataa ndambo ti kodro ti mbi!” 

7Esther akiri tënë: “Ye so mbi ye? Ye so mbi hunda? 

8Babâ gbia, tongana mo ye ti sara nzoni be na mbi, wala tongana be ti mo aye ti 
mu na mbi ye so mbi hunda na mo, ayeke nzoni mo na Haman akiri aga kekereke 
na matanga ti tengo kobe so mbi leke ndali ti ala. Tongaso fade mbi yeke fa na 
mo mbirimbiri ye so mbi ye.” 

Haman aleke na be ti lo ti fâ Mardochée 

9Gi na lango ni so, Haman asigigi na da ti Esther, wali ti gbia, ti gue na nzerengo 
tere nga na kota ngia na be ti lo. Me gi so lo si na yanga ti yangbo ni, lo baa so 
Mardochée aye ti londo pepe, wala lo ye ti ne lo pepe; tongaso be ti lo asi na 
ngonzo na tere ti Mardochée. 

10Me Haman akanga be ti lo si lo gue na da ti lo. Na pekoni, lo tokua titene a iri 
amba ti lo so lo na ala aye tere mingi nga na wali ti lo Zeresh. 

11Lo to nda ti fa na ala gba ti mosoro so lo yeke na ni, gba ti amolenge so lo yeke 
na ni; lo fa nga na ala lege so gbia amu nengo mingi na lo; lege so lo zia lo ti ga 
makonzi na ndö ti akota zo nga na ndö ti azo ti kua ti gbia kue. 

12Haman akiri atene: “Na ndö ni kue, gi mbi oko laa Esther, wali ti gbia, atisa mbi 
ti mu peko ti gbia ti gue na matanga ti tengo kobe so lo leke ni laso. Kekereke 
nga, gi mbi na gbia si lo kiri lo tisa e ti gue! 

13Me ye so kue ayeke senge na le ti mbi tongana mbi ngba ti baa Mardochée, 
zuife so ayeke sara kua kâ na yanga ti yangbo ti gbia so.” 

14Tongaso Zeresh, wali ti Haman, lo na azo so kue Haman na ala aye tere mingi 
atene na lo: “Ayeke nzoni a leke mbeni keke so ayo na nduzu metere baleuse na 
oku. Kekereke na ndaperere, mo tene na gbia titene a kanga go ti Mardochée na 
tere ti keke ni na nduzu. Tongaso si mo lingbi ti duti na ngia ti gue na matanga ti 
tengo kobe ni, mo na gbia.” Tënë ni anzere na be ti Haman si lo hunda titene a 
kpo keke ni na nduzu. 

Esther 6 

Gbia amu nengo na Mardochée 

1 Na bi ni so, gbia aye ti lango, lo lango gbaa. Tongaso lo hunda titene a ga na lo 
ambeti-sango ti ngu oko oko ti kodro ni; so ti tene mbeti so a su akota tënë ti 
kodro ni daa so. A ga na mbeti ni si a diko ni na lo. 

2 So azo ni angba ti diko mbeti ni, le ti ala ati na ndö ti tënë ti Mardochée so lo 
sigigi na nda ti Bigtan na Teresh, ambaiwa use ti gbia so ayeke azo ti batango 
yanga ti ada ti lango ti gbia. Ala gi lege lani ti fâ gbia Zerses. 

3Tongaso gbia ahunda atene: “Nzoni ye ti nyen laa a sara na Mardochée ndali ti 
ye so lo sara so? Nyen laa a sara ti mu nengo na lo, nyen?” Azo ti kua ti gbia ni 
akiri tënë: “A sara ye oko pepe!” 

4Gbia ni atene: “Zo wa laa ayeke na le ti kodro so, zo wa?” Andaa gi na ndembe 
ni so, Haman ayeke li na ya ti gbagba ti yangbo ni. Lo ga ti hunda na gbia titene 
gbia amu yanga si a kanga go ti Mardochée na nduzu na tere ti keke so Haman 
aleke awe ndali ti Mardochée. 

5Azo ti kua ti gbia akiri tënë: “Haman laa ayeke luti na le ti kodro so.” Gbia akiri 
atene: “Lo li ma!” 

6Haman ali si gbia ahunda lo, atene: “Mbeni zo ayeke daa so gbia aye ti mu nengo 
na lo. Nyen laa lo lingbi ti sara ndali ti zo ni, nyen?” Haman atene na be ti lo, 

atene: “Mbeni zo nde ayeke daa so gbia alingbi ti mu nengo na lo? Gbaa, zo ni 
ayeke gi mbi wani-aa!” 

7Haman akiri tënë na gbia, atene: 

8“Ayeke nzoni a mu mbeni bongo ti gbia so gbia ayu ni awe, a ga na ni na zo ni; a 
mu nga mbeni mbarata so gi gbia ako na ndö ti lo a ga na lo si a zia kpoto ti gbia 
na li ti mbarata ni. 

9Na pekoni, a mu mbeni kota zo ti kua ti mo oko, lo so azo ane lo mingi so titene 
lo yu bongo ni na zo ni. Fade lo mu maboko na zo ni ti ko na ndö ti mbarata ni, lo 
gbu kamba ti mbarata ni si lo yeke tambula na zo ni na ndö ti kota balabala ti 
gbata ni si lo yeke to mbela na dawa ti zo ni, lo tene: ‘Ye so gbia ayeke sara ndali 
ti zo so lo ye ti ne lo laa-oo!’ ” 

10Gbia akiri tënë na Haman, atene: “Nzoni mingi! Gue hio, mo mu bongo ni na 
mbarata ni si mo sara tongana ti so mo fa so ndali ti Mardochée, zuife so ayeke 
sara kua na yanga ti yangbo so. Mo zi mbeni ye oko na ya ti aye so mo fa so pepe.” 

11Haman ague, amu bongo ni nga na mbarata ni si aga na ni. Lo yu bongo ni na 
Mardochée si na pekoni lo tambula na Mardochée na ndö ti kota balabala ti gbata 
ni kue si lo yeke to mbela, lo tene: “Ye so gbia ayeke sara ndali ti zo so lo ye ti ne 
lo laa-oo!” 

12Na pekoni, Mardochée akiri na ndo ti kua ti lo na yanga ti yangbo ni. Me Haman 
akiri na loro na ndo ti lo; kamene ahon ndö ti lo si lo kanga le ti lo na bongo. 

13Haman afa na wali ti lo Zeresh nga na amba ti lo so lo na ala aye tere mingi 
peko ti aye so kue asi so. Wali ti lo Zeresh na amba ti lo so ayeke azo ti ndara 
atene na lo, atene: “Mardochée so mo to nda ti ti na gbe ti lo awe so ayeke biani 
zuife; tingo ti mo kue kue kue na gbe ti lo laa. Mo yeke gbu le ni ande na lo pepe.” 

14Gi so ala ngba ti tene tënë na lo tongaso, ambaiwa ti gbia asi, ala iri Haman ti 
gue hio na matanga ti tengo kobe so Esther aleke. 

Esther 7 

Haman akui 

1Gbia na Haman akiri ague na ndo ti Esther, wali ti gbia, ti te, ti nyon 

2ti fani use ni. So ala hunzi ti te kobe awe, gbia akiri ahunda Esther, atene: 
“Esther, wali ti gbia, mo ye nyen? Fade a yeke mu ni na mo. Nyen laa mo hunda, 
nyen? Mbi yeke nduru ti mu na mo ye kue, ataa ndambo ti kodro ti mbi!” 

3Esther, wali ti gbia, akiri tënë, lo tene: “Babâ gbia, tongana mo ye ti sara nzoni 
be na mbi, wala tongana be ti mo aye, ye so mbi hunda na mo ayeke so: mbi ye 
gi fini ti mbi na fini ti azo ti mara ti mbi; gi ye so mbi ye ti hunda na mo laa! 

4Biani, azo aka e, mbi na azo ti mara ti mbi titene a fâ e a hunzi e kue, mbeni zo 
oko angba pepe! Tongana fade ayeke gi senge kango e tongana angbaa ti koli na 
ti wali, ka mbi lingbi ti zi yanga daa pepe, ngbanga ti so mara ti tënë tongaso laa 
zo alingbi ti so li ti gbia daa pepe.” 

5Gbia Zerses ahunda wali ti lo Esther, atene: “Zo wa laa aleke na be ti lo ti sara 
mara ti ye tongaso so, zo wa? Zo ni ayeke na ndo wa?” 

6Esther akiri tënë: “Zo so asara ngangu na e so, wato ti e so… Haman laa, sioni zo 
so!” Na dawa ti gbia nga na ti wali ti lo, kota mbeto agbu Haman. 

7Wâ ti ngonzo amu gbia, lo londo hio na ndo so ala yeke sara matanga ni daa so 
si lo gue na ndo so a lu apendere kongo daa na ya ti yangbo ni. So Haman ahinga 
atene, gbia aye gi kuâ ti lo, lo ngba na ndo so ti gbu gere ti Esther, wali ti gbia, 
titene Esther asoo fini ti lo. 

8Gbia alondo na ndo so a lu apendere kongo daa so si lo kiri, lo ga na kota ya ti 
da ti tengo kobe ni. Tongaso, lo baa Haman so ati na tere ti Esther na ya ti kota 
ngende so Esther ayeke daa. Ngonzo ti gbia akiri alondo ngangu si lo dekongo 
atene: “Na ndö ni kue, lo ye ti gbu wali ti mbi na ngangu ti lango na lo taa na le ti 
mbi na ya ti yangbo ti mbi?” Gi so lo tene tënë ni tongaso, azo ti kua ti gbia agbu 
Haman si ala kanga le ti lo na bongo. 

9 Harbona, oko ti ambaiwa atene na gbia, atene: “Babâ gbia, Haman wani aleke 
mbeni kota keke so ayo na nduzu metere baleuse na oku; lo leke ni titene a kanga 
go ti Mardochée daa na nduzu; keke ni ayeke na yanga ti da ti lo. Mardochée 
ayeke zo so lani atene nzoni tënë si asoo fini ti mo so.” Gbia amu yanga, lo tene: 
“Ala kanga go ti Haman na tere ti keke ni na nduzu!” 

10Ala kanga go ti Haman na nduzu na tere ti keke so lo wani, lo leke ndali ti 
Mardochée. Na pekoni, ngonzo ti gbia ade. 

Esther 8 

1Gi na lango ni so, gbia Zerses amu na wali ti lo Esther akungba ti da ti Haman 
kue; Haman so ayeke zo ti sarango ngangu na azuife so. Andaa Esther afa na gbia 
ni kozoni awe so Mardochée ayeke mbeni songo ti lo. Nilaa Mardochée aga na 
dawa ti gbia. 

2Bage ti gbia so ayeke lani na li ti maboko ti Haman so, gbia azi ni si amu na 
Mardochée. Esther amu Mardochée si azia lo ti baa ndo na ndö ti akungba kue ti 
da ti Haman. 

Gbia amu mbela ndali ti azuife 

3Esther akiri atene tënë na gbia. Lo ti na gbe ti gere ti lo na toto, lo voro gbia 
titene lo kanga lege na sioni ye so Haman, mbeni hale ti Agag, aleke na be ti lo ti 
sara na azuife so. 

4Gbia ayoro na Esther keke ti gbia so a sara na lôro. Tongaso Esther alondo si lo 
luti na dawa ti gbia, 

5lo tene: “Gbia, tongana be ti mo aye, tongana mo ye ti sara nzoni be na mbi; 
tongana mo baa nzoni na le ti mo, tongana mbi nzere na le ti mo, ayeke nzoni a 
su mbeni mbeti nde ti mingo ngangu ti ambeti so Haman, molenge ti Hamedata, 
zo ti mara ti Agag, asu ni titene a fâ azuife so ayeke lango na ya ti akodro-sese ti 
mo oko oko kue so. 

6Fade mbi kanga be ti mbi tongana nyen ti duti ti baa sioni ye so ayeke ga ti ti na 
ndö ti azo ti mbi so? Fade mbi kanga be ti mbi tongana nyen ti duti ti baa azo ti 
mara ti mbi so a yeke fâ ala kue so?” 

7Gbia Zerses akiri tënë na wali ti lo Esther nga na Mardochée, zuife ni, atene: “Ala 
baa, mbi mu akungba ti da ti Haman kue na Esther awe. Ti Haman, ndali ti so lo 
ye ti fâ azuife kue, a kanga go ti lo na tere ti keke na nduzu si lo kui. 

8Me lege ayeke daa pepe titene mbeni mbeti so a su iri ti mbi daa si a kpo 
nzoroko ti mbi na ndö ni, a kiri a mingo ngangu ni. Tongaso, ayeke nzoni ala wani 
asu ti ala mbeti ni tongana ti so be ti ala aye ndali ti azuife. Fade ala su iri ti mbi 
daa si ala kpo nzoroko ti mbi na ndö ni.” 

9Gi na oko lango ni so, so ti tene na lango baleuse na ota ti ota nze ni, so ti tene 
nze ti Sivan si a tisa awakuasu ti gbia ti ga. Ala ga si ala su ambeti ni alingbi gi na 
yanga so Mardochée amu na ala ndali ti azuife; ala tokua ambeti ni na akota 
komanda, agovoronere nga na akota zo ti akodro-sese ngbangbo oko na baleuse 
na mbarambara ti kodro ni kue, ti londo na Inde ngbii asi na Etiopii. Ala su 
ambeti ni na lege ti kode ti sungo mbeti ti azo ti akodro-sese oko oko nga na 
yanga ti kodro ti amara oko oko. Ala su nga ambeti ni na lege ti kode ti sungo 
mbeti ti azuife nga na yanga ti kodro ti ala. 

10Ala su iri ti gbia Zerses daa si ala kpo nzoroko ti lo na ndö ni. Na pekoni ala mu 
ambeti ni na azo ti tokua ti gbia si ala gue na ni. Azo ti tokua ni ako na ndö ti 
ambarata so ahinga ti mu loro mingi; ambarata so a bata ala nzoni ndali ti gbia. 

11Tënë ti ya ti ambeti ni ayeke tongaso: “Gbia amu yanga na azuife so ayeke na 
ya ti agbata oko oko kue ti bongbi tere ti ala ti luti ti bata fini ti ala. Lo mu yanga 
na ala ti fâ aturugu kue ti mbeni mara wala ti mbeni kodro-sese so aye ti tiri bira 
na ala; ala fâ azo ni kue a hunzi ala, mbeni oko angba pepe, ataa awali na 
amolenge ti ala; ala gbu akungba ti azo ni si aga ti ala. 

12Ala sara aye so kue gi na ya ti lango oko na ya ti kodro ti gbia Zerses ni kue, 
mbirimbiri na lango baleoko na ota ti nze baleoko na use ni so a iri ni nze ti Adar. 

13Na ya ti kodro-sese oko oko so ambeti ni asi daa, alingbi tënë ti ya ni aga 
tongana ndia; ayeke nzoni a fa tënë ni na azo kue titene ala hinga ni, tongaso si 
azuife aleke tere ti ala ti fâ awato ti ala tongana lango ni so alingbi.” 

14Gi so gbia amu yanga tongaso, azo ti tokua ni asigigi na loro; ala ko na ndö ti 
ambarata so ahinga ti mu loro mingi si ala gue; ambarata so a bata ala nzoni ndali 
ti gbia. Azo akangbi nga tënë ti mbela ni na ya ti Suze, kota kodro ni kue. 

15Mardochée asigigi na yangbo ti gbia; lo yu bongo ti gbia so nzoroko ni akpa 
ngu ti karakanzi si mbeni avuru vurungo. Lo yu nga mbeni kota bongo so abe 
bengo si lo zia na li ti lo kpoto ti gbia so a sara na lôro. Be ti azo ti gbata ti Suze 
kue asi na kota ngia si ala yeke dekongo na ngia. 

16Ti azuife, lango ni so ayeke lango ti lumiere, lango so be ti ala asi singo na ngia, 
lango ti kota ngia nga na lango so azo ayeke ne ala. 

17Na kodro-sese oko oko wala na ya ti gbata oko oko so ndia ni wala mbela ni asi 
daa, be ti azuife kue asi singo na ngia, ala yeke dodo na ngia si ala yeke sara 
amatanga gbani gbani. Azo mingi ti ambeni kodro so abaa aye ni tongaso, kota 
mbeto agbu ala sara tere ti ala tongana azuife. 

Esther 9 

Azuife aso benda na ndö ti awato ti ala 

1Lango baleoko na ota ti nze baleoko na use, so ti tene nze ti Adar alingbi awe. 
Lango so mbela ti gbia ayeke wara ngangu ti lo na ni laa; so ti tene lango so awato 
ti azuife abaa ti ala atene, ala yeke sara komandema na ndö ti azuife, me ye ni 
akiri aga nde: azuife laa akiri ale-gbia na ndö ti azo so lani ake ala. 

2Na ya ti agbata ti akodro-sese nde nde ti gbia Zerses, azuife abongbi tere ti ala 
ti fâ azo so agi lege lani ti sara sioni na ala, azuife so. Zo oko agbu le ni na azuife 
ni pepe, ngbanga ti so mbeto ti ala agbu azo kue. 

3Ataa akota zo ti kodro ni kue, ataa akota komanda, agovoronere nga na akota 
zo so ayeke baa ndo na ndö ti amosoro ti gbia amu mbage ti azuife, ngbanga ti 
so mbeto ti Mardochée ahon ndö ti ala. 

4Biani, Mardochée ayeke lani kota zo mingi na yangbo ti gbia, sango ti lo amu ya 
ti akodro-sese ni kue si lo ngba ti ga kota zo lakue. 

5Tongaso azuife asara taa ye ti be ti ala na azo so ake ala nga na awato ti ala; ala 
fâ ala kue na yongoro zeme si ala nika ala nikango. 

6Gi na kota kodro ti Suze oko, azuife afâ si anika azo ngbangbo oku. Ala fâ nga: 

7Parshanedata, Dalfon, Aspata, 

8Porata, Adalia, Aridata, 

9Parmasheta, Arisai, Aridai na Vayezata. 

10Ala kue ayeke amolenge baleoko ti Haman, molenge ti Hamedata, zo ti sarango 
ngangu na azuife. Me a gbu ye ti azo ni pepe. 

11Gi na oko lango ni so, azo ague, afa na gbia wungo ti azo so a fâ ala na kota 
kodro ti Suze. 

12Gbia atene na wali ti lo Esther, atene: “Gi na kota kodro ti Suze oko, azuife afâ 
si anika azo ngbangbo oku; ala fâ nga amolenge ti Haman baleoko kue. Ti tanga 
ti akodro-sese ni kâ ayeke oke? Me mo ye nyen? Fade a yeke mu ni na mo. Nyen 
laa mo hunda, nyen? Fade mbi yeke sara na mo ye so kue be ti mo aye.” 

13Esther akiri tënë: “Gbia, tongana be ti mo aye, ayeke nzoni mo zia lege na azuife 
so ayeke lango na Suze ti sara kekereke gi oko mara ti ye so ala sara laso so 
alingbi gi na oko tënë ti ya ti mbela so. Fade mo mu yanga si a mu kuâ ti amolenge 
ti Haman baleoko so, a kanga go ti ala na tere ti keke na nduzu.” 

14Gbia amu yanga titene ala sara tongana ti so ala fa so: na kota-kodro ti Suze, lo 
kiri lo mu mbeni fini mbela si a kanga kuâ ti amolenge ti Haman na tere ti keke 
na nduzu. 

15Na lango baleoko na osio ti nze ti Adar, azuife so ayeke na Suze akiri abongbi 
tere ti ala si ala fâ azo ngbangbo ota, me ala gbu ye ti azo ni pepe. 

16Ti tanga ti azuife so ayeke lango na ya ti ambeni kodro-sese ni, ala bongbi tere 
ti ala ti luti ti bata fini ti ala si ala wara lege ti wu pupu na maboko ti awato ti ala. 
Azuife afâ azo so ake ala saki balembarambara na oku, me ala gbu ye ti azo ni 
pepe. 

17Ala sara ye ni so na lango baleoko na ota ti nze ti Adar. Na lango baleoko na 
osio ni, ala wu tere ti ala. Ala sara si lango ni so aga lango so ala yeke duti ti te, ti 
nyon, ti sara ngia. 

18Me azuife so ayeke ti ala na Suze, na peko ti so ala bongbi tere ti ala na lango 
baleoko na ota nga na lango baleoko na osio, ala wu tere ti ala na lango baleoko 
na oku. Ala sara si lango ni so aga lango so ala yeke duti ti te, ti nyon, ti sara ngia. 

19Ndani laa azuife so ayeke lango na ya ti akete kodro ayeke sara kua na lango 
baleoko na osio ti nze ti Adar pepe; ala sara si lango ni so aga lango so ala yeke 
duti ti te, ti nyon, ti sara ngia, ti sara amatanga si ti tokua akobe na amba ti ala 
na popo ti ala. 

Matanga ti purim abaa gigi 

20Aye so kue asi so, Mardochée asu na mbeti. Na pekoni, lo tokua ambeti na 
azuife so kue ayeke na ya ti akodro-sese kue ti gbia Zerses, ataa ala so ayeke na 
yongoro ndo nga na ala so ndo ti ala ayeke nduru. 

21Lo hunda na ala titene na ngu oko oko, ala mu lango baleoko na osio nga na 
lango baleoko na oku ti nze ti Adar tongana alango ti matanga. 

22Na ya ti alango ni so laa azuife awara lege ti wu pupu na maboko ti awato ti 
ala; na ya ti nze so laa vundu ti ala aga ngia si mawa ti ala aga lango ti matanga. 

Alango ni so aga alango so ala yeke sara matanga ti tengo kobe, ala yeke sara 
ngia; ala yeke tokua kobe na amba ti ala na popo ti ala si ala yeke mu aye na azo 
ti mawa. 

23Azuife ayeda ti ngba ti sara kozo matanga so ala to nda ti sarango ni lani so; ala 
yeda nga ti sara ye alingbi na yanga so Mardochée amu na ala. 

24Ala yeda, ngbanga ti so Haman, molenge ti Hamedata, mbeni zo ti hale ti Agag, 
so lo yeke zo ti sarango ngangu na azuife kue, lo leke lani na be ti lo titene a fâ 
azuife kue ti hunzi ala; nilaa lo mu yanga titene a bi zeke so iri ni purim ti fa lango 
so a yeke fâ na azuife ni. 

25Me so Esther ague, abaa gbia, gbia amu yanga titene a su mbeni mbeti ti sara 
titene sioni so Haman aye ti sara na azuife so akiri gi na ndö ti lo wani; a mu 
Haman a kanga go ti lo na tere ti keke na nduzu, lo na amolenge ti lo baleoko. 

26Ndani laa a di iri ti alango ti matanga ni purim. Nda ti iri so alondo na lege ti 
mbupa so “pur”. Azuife abata atënë ti ya ti mbeti so kue Mardochée atokua ni na 
ala so; ala bata nga atënë so kue ala baa si asi na ala wani so. 

27Ala sara si alango use so aga mbeni ndia ndali ti ala wani, ndali ti ahale ti ala 
nga na azo so kue ayeke ga azuife; ala yeke bata ande alango ni so tongana alango 
ti matanga. Ala yeke sara ande ni lakue lakue taa gi na lango ni so, na ngu oko 
oko alingbi na yanga so Mardochée amu na ala. 

28Fade azo kue ti ngoi so ayeke ga, na asewa oko oko ti azuife so ayeke na ya ti 
akodro-sese oko oko na ti agbata oko oko ayeke bata alango so tongana alango 
ti matanga na lege ti molongo ti dutingo ti ala oko oko kue. Alango ti purim so 
ayeke girisa na popo ti azuife pepe; ahale ti ala yeke zia lege ti sarango matanga 
ni laoko pepe. 

29Esther, wali ti gbia, molenge ti Abihail, lo na Mardochée, zuife ni, asu mbeti na 
lege ti ngangu so ala wara ti fa atene, use mbeti so a su si abaa tënë ti purim so 
angba lakue na ngangu. 

30A tokua ambeti ni na azuife so kue ayeke na ya ti akodro-sese ngbangbo oko 
baleuse na mbarambara ti gbia Zerses. Na ya ti ambeti ni, ala sambela titene 
azuife ni aduti na siriri si mbeni sioni ye awara ala pepe. 

31Na ya ti mbeti ni nga, a hunda na azuife titene ala ngba lakue ti sara matanga 
ti purim ni taa gi na alango ni so Esther, wali ti gbia, na Mardochée afa. Ala wani 
laa amu alango ni so ndali ti ala na ahale ti ala gi tongana ti so a mu ndia ndali ti 
kengo kobe na ti demango tere. 

32Yanga so Esther amu asara si tënë ti matanga ti purim aga taa-tënë; nilaa a su 
tënë ni na ya ti mbeti so. 

Esther 10 

Mardochée aso benda biani biani na ndö ti awato ti lo 

1Gbia Zerses amu yanga na azo ti kodro ti lo kue nga na ala so ayeke lango na ya 
ti azoa ti kota ngu-ingo ti futa lapo. 

2Akota kua so gbia asara na lege ti ngangu ti lo na ti komandema ti lo, nga na ye 
oko oko so lo sara si Mardochée awara kota ndo, a su atënë ni kue na ya ti 
ambeti-sango ti ngu oko oko ti agbia ti kodro ti Medii na ti Perse. 

3Biani, Mardochée, zuife so aga kota zo mingi na ya ti kodro ni; na peko ti gbia 
Zerses, ayeke lo. Ti azuife, lo yeke kota zo mingi na ya ti kodro ni; azo ti mara ti 
lo aye tënë ti lo mingi. Lo yeke gi gi nzoni ti azo ti kodro ti lo si lo yeke sara kue 
ti bata siriri ti azo ti mara ti lo kue. 

Job 

Job 1 

LEGE SO SATAN ATARA BE TI JOB 
1–2 

Kozo ye ti tarango be ti Job 

1Ando, na kodro ti Us, mbeni koli ayeke daa, iri ti lo Job. Koli so ayeke sara ye na 
legeni, mbeni tënë ayeke na li ti lo pepe. Lo yeke kpe mbeto ti Nzapa si lo yeke 
kpe lege ti sarango sioni. 

2Lo du amolenge-koli mbarambara nga na amolenge-wali ota. 

3Lo yeke na ataba saki mbarambara, azambala saki ota, abagara ti fango na yaka 
saki oko, amama ti lele ngbangbo oku nga na gba ti azo ti kua. Lo yeke kota zo 
ahon azo ti mbage ti To kue. 

4Amolenge ti lo ti koli ayeke sara ka matanga na da ti ala oko oko kue; na mbeni 
lango, ala sara na da ti mbeni, na mbeni lango, ala sara na da ti mbeni. Ala yeke 
tisa a-ita ti ala ti wali ota ti ga titene ala na ala ate, anyon. 

5Tongana amatanga ni ahunzi awe, Job ayeke iri amolenge ti lo ni ti ga titene 
lo sukula sioni ti ala. Na ndade ni, lo yeke londo na kota ndaperere si lo 
mu sandaga so a yeke gbi ni kue na wâ ndali ti zo oko oko. Lo yeke tene na be ti 
lo, lo tene: “Mbi hinga pepe, amolenge ti mbi asara siokpari, wala ala zonga 
Nzapa na be ti ala.” Ye so Job ayeke sara lakue laa! 

6Mbeni lâ, ala so ayeke lango na yayu aga aluti na dawa ti KOTA GBIA. Satan, lo 
so ayeke bi tënë na li ti zo, lo nga lo ga na popo ti ala. 

7KOTA GBIA ahunda Satan, atene: “Mo londo na ndo wa?” Satan akiri tënë: “Mbi 
fono, mbi baa ndö ti sese si mbi ga so.” 

8KOTA GBIA atene na lo: “Mo baa dutingo ti Job, zo ti kua ti mbi awe? Na ndö ti 
sese so, mbeni zo ti lingbi na lo ayeke daa pepe. Lo yeke mbeni koli so tënë ayeke 
na li ti lo pepe, lo yeke sara ye na legeni; lo yeke kpe mbeto ti Nzapa si lo yeke 
kpe lege ti sarango sioni.” 

9Me Satan akiri tënë na KOTA GBIA: “Senge laa Job ayeke kpe mbeto ti Nzapa? 

10Mo bata lo mbage na mbage kue, asewa ti lo nga na aye so kue lo yeke na ni. 
Mo sara tufa na ndö ti akua so lo yeke sara si anyama ti lo amu ya ti kodro kue. 

11 Me mo yoro maboko ti mo, mo ndu aye so kue lo yeke na ni, e baa! Mbi hinga 
so fade lo yeke deba mo taa na le ti mo.” 

12Tongaso KOTA GBIA atene na Satan: “Nzoni! Aye so kue lo yeke na ni, mbi zia 
na maboko ti mo. Gi ye oko, mo ndu tere ti lo pepe.” Na pekoni, Satan alondo na 
dawa ti KOTA GBIA ahon. 

13Mbeni lâ, amolenge ti Job ti koli, na ala ti wali ayeke te kobe si ala yeke nyon 
vin na ndo ti yaya ti ala ti koli. 

14Mbeni watokua aga na tere ti Job si atene na lo: “Abagara ayeke fâ yaka, amama 
ti lele ayeke te pere na tere ti yaka ni. 

15Azo ti Saba atuku biaku na ndö ti anyama ni, agbu ala; ala fâ azo ti kua ti mo. 
Gi mbi oko laa mbi ngba na fini si mbi ga ti tene tënë ni na mo.” 

16Tënë angba ngbango na yanga ti lo, mbeni watokua nde asi si lo tene: “Wâ ti 
bekpa alondo na yayu, aga ati na ndö ti ataba nga na azo ti kua ti mo. Wâ ni agbi 
ala kue. Gi mbi oko laa mbi ngba na fini si mbi ga ti tene tënë ni na mo.” 

17Tënë angba ngbango na yanga ti lo, mbeni watokua asi si lo tene: “Abongbi ota 
ti azo ti Kalde atuku na ndö ti azambala, agbu ala; ala fâ azo ti kua ti mo. Gi mbi 
oko laa mbi ngba na fini si mbi ga ti tene tënë ni na mo.” 

18Tënë angba ngbango na yanga ti lo, mbeni watokua asi si lo tene: “Amolenge ti 
mo ti koli na ala ti wali ayeke te kobe si ala yeke nyon vin na ndo ti yaya ti ala ti 
koli. 

19Mbeni ngangu pupu alondo na benyama aga apika da ni mbage na mbage kue. 
Da ni ati na ndö ti amolenge ni si ala kui. Gi mbi oko laa mbi ngba na fini si mbi 
ga ti tene tënë ni na mo.” 

20Tongaso Job alondo, lo suru kota bongo ti lo ti de si lo kio kua ti li ti lo. Na 
pekoni, lo ti, lo kpo li ti lo na sese 

21si lo tene: “Mbi sigigi na ya ti mama ti mbi, tere ti mbi senge; mbi yeke kiri na 
ya ti sese, tere ti mbi senge. KOTA GBIA amu ye na mbi, KOTA GBIA akiri amu ye 
ti lo. Ayeke nzoni e mu singila na KOTA GBIA!” 

22Na ya ti aye so kue, Job asara siokpari pepe; lo bi mbeni sioni tënë na li ti Nzapa 
pepe. 

Job 2 

Use ye ti tarango be ti Job 

1 Mbeni lâ, ala so ayeke lango na yayu akiri aga aluti na dawa ti KOTA GBIA. Satan 
nga aga aluti na popo ti ala na dawa ti KOTA GBIA. 

2KOTA GBIA ahunda Satan, atene: “Mo londo na ndo wa?” Satan akiri tënë na 
KOTA GBIA: “Mbi fono, mbi baa ndö ti sese si mbi ga so.” 

3KOTA GBIA ahunda lo, atene: “Mo baa dutingo ti Job, zo ti kua ti mbi awe? Na 
ndö ti sese so, mbeni zo ti lingbi na lo ayeke daa pepe. Koli so ayeke sara ye na 
legeni, tënë ayeke na li ti lo pepe; lo yeke kpe mbeto ti Nzapa si lo yeke kpe lege 

ti sarango sioni. Lo ngba ti sara ye na legeni; mo pusu mbi lani titene mbi buba 
lo senge senge.” 

4Me Satan akiri tënë na KOTA GBIA: “Ayeke na legeni. Zo kue ayeke mu ye ti kiri 
ti wara ye na pekoni. Ye so kue zo ayeke na ni, lo yeke mu ni ti soo na fini ti lo. 

5Me mo yoro maboko ti mo, mo ndu bio ti lo na kasa ti tere ti lo, e baa! Mbi hinga 
so fade lo yeke deba mo taa na le ti mo.” 

6Tongaso KOTA GBIA atene na Satan: “Nzoni! Mbi zia lo na maboko ti mo. Gi ye 
oko, mo bata fini ti lo.” 

7Tongaso Satan alondo ahon na le ti KOTA GBIA. Na pekoni, lo pika Job na sioni 
kobela ti ka ti sanzo. Ka ni amu tere ti lo kue, alondo na gbe ti gere ti lo ngbii asi 
na li ti lo. 

8Job aduti na ya ti mburu ti wâ, lo mu fango ta si lo yeke kpaka na tere ti lo. 

9Wali ti lo atene na lo: “Fade mo yeke ngba ti sara ye na legeni tongaso? Mo deba 
Nzapa, mo kui ma!” 

10Me Job akiri tënë na lo: “Mo yeke tene tënë tongana wali so li ti lo ayeke daa 
pepe. Tongana e wara nzoni ye na maboko ti Nzapa, e yeda; me tongana e wara 
sioni ye, e yeda pepe, ngbanga ti nyen?” Na ya ti aye so kue, Job asara siokpari 
na lege ti tënë ti yanga ti lo pepe. 

Amba ti Job ota aga ti baa lo 

11Amba ti Job ota ama tënë ti aye ti vundu so kue asi na lo si zo oko oko alondo 
na kodro ti lo aga ti baa lo. Ayeke azo tongana: Elifaz, zo ti kodro ti Teman; 
Bildad, zo ti kodro ti Shuha nga na Sofar, zo ti kodro ti Naama. Ala ma tere titene 
ala ga akangbi vundu na lo, ti de be ti lo. 

12So ala ngba yongoro, ala baa Job, me ala hinga lo pepe. Tongaso ala yoro yanga 
ti ala na kota toto. Zo oko oko asuru kota bongo ti lo ti de, ala tuku fuku ti sese 
na nduzu si akiri atuku na ya ti li ti ala. 

13Ala ngba aduti na lo na sese na ya ti lango mbarambara na bi mbarambara. Zo 
oko atene tënë na lo pepe, ngbanga ti so ala baa so vundu ti lo ayeke ngangu 
mingi. 

Job 3 

JOB NA AMBA TI LO ATENE TËNË NA POPO TI ALA 
3–31 

Job adema tere ti lo 

1 Na pekoni, Job azi yanga si lo deba lango so a du na lo. 

2Lo mu tënë si lo tene: 

3Ayeke nzoni lango so a du na mbi so agirisa, nga na bi so atene: “A mu ngo ti 
molenge-koli awe” so! 

4Ayeke nzoni lango ni so avuko pitipiti! Nzapa so ayeke na nduzu kâ ado ni azia! 
Ndo avuru na ndö ti lo pepe! 

5Ayeke nzoni vukongo ndo na ndo so avuko ahon ndoni akanga ndö ti lango ni 
so! Vukongo mbinda amu ndö ti lo! Na kota lâ, ndo so avuko vukongo azia kota 
mbeto na be ti lango ni so! 

6Na bi ni so, ayeke nzoni ndo avuko mingi! Alango so ayeke na ya ti ngu oko, a zi 
bi ni so na popo ti ala; a diko ni na popo ti alango ti nze pepe. 

7Biani, na bi ni so, ayeke nzoni wali amu ngo pepe; zo oko adekongo ti ngia na bi 
ni so pepe! 

8Ayeke nzoni azo so ayeke deba alango, adeba bi ni sioni sioni; azo so ahinga ti 
zingo Leviatan adeba bi ni so! 

9Ayeke nzoni atongoro ti ndaperere ti bi ni so avuko! Bi ni aku titene ndo ahan, 
me lo ku gbaa; lo baa sigingo ti lâ pepe! 

10Biani, bi ni so akanga lani ya ti mama ti mbi pepe; tongaso laso, le ti mbi ayeke 
baa aye ti pasi ni so. 

11So lani mbi de na ya ti mama ti mbi so, mbi kui pepe, ngbanga ti nyen? So lani 
mbi yeke sigigi so, fini ti mbi ahunzi pepe, ngbanga ti nyen? 

12A zia mbi lani na ndö ti agere ti mama ti mbi, ngbanga ti nyen? Mama amu na 
mbi me, ngbanga ti nyen? 

13Tongaso pepe, ka fadeso, mbi yeke duti kpoo na ya ti du ti kuâ ti mbi; ka mbi 
lango, mbi wu tere ti mbi 

14legeoko na agbia nga na akota zo ti ndö ti sese so; ala so akiri aleke akota da so 
lani ati, 

15wala na amolenge ti gbia so lani ayeke na lôro, nga na aye so a sara na wen ti 
nginza si asi singo na ya ti ada ti ala. 

16Wala mbi duti lani daa pepe, tongana amolenge so a du ala na kuâ ni si ala baa 
le ti lâ pepe. 

17Na ya ti du ti kuâ, azo ti sioni azia ti sara wusuwusu; azo so awoko kue ayeke 
wu tere ti ala. 

18Azo ti kanga nga ayeke duti na siriri, ala kiri ti ma dekongo ti asanziri pepe. 

19Kâ, asenge zo na akota zo, ala kue gi legeoko; ngbaa asigigi na gbe ti wa ti lo 
awe. 

20Azo so ayeke baa pasi, Nzapa azia a du ala ngbanga ti nyen? Azo so be ti ala 
ayeke na vundu, Nzapa ayeke mu fini na ala ngbanga ti nyen? 

21 Ala yeke ku kuâ, me kuâ ni ayeke ga pepe; ala yeke gi kuâ ahon gingo mosoro. 

22Tongana ala wara fade du ti kuâ, ka be ti ala asi singo na ngia, ka ala dodo na 
ngia! 

23Me mbi yeke zo so mbi hinga pepe ndo so mbi yeke gue daa; Nzapa akanga mbi 
tongana zo so a kanga lo na ya ti gbagba. 

24Kobe ti mbi ti tengo ni ayeke gi dema; dekongo ti mbi ayeke sigigi tongana ngu 
so ayeke sua. 

25Ye so mbi sara mbeto ni, ni laa asi na mbi; ye so azia mbeto na be ti mbi, ni laa 
awara mbi. 

26Ti mbi, be ti mbi aduti kpoo pepe, mbi yeke na siriri pepe, mbi yeke na wungo 
tere pepe. Gingo be ahon ndö ti mbi. 

Job 4 

Kozo tënë ti Elifaz: Ti lo nzoni, zo so Nzapa agboto mê ti lo 

1Elifaz, zo ti kodro ti Teman amu tënë si lo tene: 

2Tongana mbi gi lege ti tene tënë na mo, fade mo yeke kanga be ti mo? Me zo wa 
laa alingbi ti kanga yanga ti lo ti tene tënë? 

3Baa, mo mu wango na azo mingi; mo hinga lani ti sara si azo so awoko mingi 
awara ngangu. 

4Azo so aye ti ti, tënë ti mo amu ala na nduzu; mo sara si likunu so awoko 
akpengba. 

5Me fadeso, ye ni asi na mo awe, mo woko kue; ye ni awara mo awe, li ti mo aga 
kirikiri. 

6Mo so mo yeke kpe lani mbeto ti Nzapa so, mo lingbi ti zia be ti mo na ndö ti lo 
pepe? Mo so mo yeke sara lani ye na legeni so, mo lingbi ti zia be ti mo ti ku 
Nzapa pepe? 

7Gbu li ti mo si: mbeni zo so tënë ayeke na li ti lo pepe, mo baa laoko lo kui? Azo 
so ayeke sara ye na legeni so, mo baa laoko a fâ ala awe? 

8Ti mbi, ye so mbi baa ayeke so: Azo so alu ye ti kirikiri na ala so alu pasi, ye ti 
kirikiri na pasi laa ala yeke ko lengo ni. 

9Tongana Nzapa ahuru pupu na ndö ti azo ni, ala yeke kui; tongana sioni ngonzo 
ti lo alondo, ala hunzi kue. 

10Toto ti ala so akpa ti bamara na ti sioni nyama so, Nzapa akai ni awe; pembe ti 
ala so akpa ti akete bamara so, lo kungbi ni awe. 

11Bamara ni akui, ngbanga ti so kobe ti tengo ni ayeke daa pepe; amolenge ti 
mama ti bamara ni ahon kirikiri. 

12Mbeni tënë aga ati na mê ti mbi na hondengo ni; mbi ma mbeni tënë so a tene 
na gbe ti go. 

13 Ye ni asi na bi, na ndembe so azo ayeke baa li ti ala kirikiri, na ndembe so ala 
kui na lango. 

14Kota mbeto agbu mbi si tere ti mbi kue ado kpakpakpa. 

15Mbeni pupu ahon na ndö ti le ti mbi, kua ti tere ti mbi alondo. 

16Mbeni zo aluti na dawa ti mbi, me mbi baa lo nzoni pepe; mbeni yingo ti zo 
aluti na dawa ti mbi. Kozoni, ndo ade ngii, na pekoni, mbi ma go ti zo: 

17“Zo alingbi ti duti mbirimbiri na le ti Nzapa? Zo alingbi ti duti nzoni na le ti lo 
so asara lo? 

18Baa, ala so ayeke sara kua na lo, Nzapa azia be ti lo na ndö ti ala pepe; ataa a-
ange ti lo, lo wara tënë ti kirikiri na li ti ala. 

19Lo lingbi ti zia be ti lo na ndö ti azo tongana nyen? Azo so a mu sese si a sara 
na ala so, azo so ayeke fuku ti sese so si a yeke nika ala nikango tongana angungu 
so! 

20Ti londo na ndaperere, ade ti si na lakui pepe, a nika ala awe, ala kui biani biani, 
tënë ni aso zo oko pepe. 

21Kamba so ayeke bata ala na fini afâ awe, ala kui, me ade ala wara ndara pepe.” 

Job 5 

1Fadeso mo dekongo maa! Mbeni zo ti kiri tënë na mo ayeke daa? Na popo ti a-
ange, lo so wa laa mo yeke gue na mbage ti lo? 

2Biani, songo be laa ayeke fâ zo ti buba; zo so li ti lo ayeke daa pepe, kota be 
ayeke fâ lo. 

3Taa-tënë, mbi baa so dutingo ti mbeni zo ti buba ayeke nzoni mingi; me hio 
tongaso, mbi deba ndo ti lango ti lo, mbi tene: 

4“Amolenge ti lo ti koli, alingbi zo oko amu maboko na ala pepe. Na le ti ngbanga, 
zo oko agbu koko ti ala pepe si awafango-ngbanga anika ala nikango. 

5Ale ti kobe ti lo so lo fâ so, alingbi azo so nzara ahon ndö ti ala ate ni kue! Ataa 
so lo sara gbagba ti aki na tere ni, fade azo ni ayeke ga ti zi akobe ni kue! Amosoro 
ti lo, alingbi azo so ayeke na nzara ti aye mingi amu ni kue!” 

6Biani, ye ti sioni ayeke londo na ya ti sese si asigigi pepe; pasi ayeke sigigi na ya 
ti yaka pepe. 

7Me a du zo titene lo baa pasi tongana ti so kua ti akete kete le ti wâ ayeke ti 
hurungo na nduzu nzerrr. 

8Âdu fade mbi, ka mbi yeke kpe na mbage ti Nzapa; tënë ti mbi, mbi yeke fa na 
lo. 

9Lo yeke sara kota ye so zo agi nda ni gbaa; lo yeke sara aye ti kpene so zo alingbi 
ti diko wungo ni pepe. 

10Lo yeke sara si ngu-Nzapa apika na ndö ti sese kue; lo yeke tokua ngu-Nzapa 
na ndö ti ayaka. 

11Lo yeke mu asenge zo na nduzu; azo so ayeke na ya ti mua, lo yeke zi ala na ya 
ti mua ni titene ala wara ngia. 

12Azo so ayeke sara ye na sioni mayere, lo yeke buba pialo ti ala. Ye so ala ye ti 
sara, ala ha gbaa. 

13 Nzapa ayeke gbu azo ti ndara na lege ti sioni mayere ti ala; azo ti mvene, lo 
yeke kinda hio tënë ti be ti ala. 

14Na kota lâ, ala tengbi na vukongo ndo; na bekombite, ala yeke tatara ndo, mo 
baa mo tene, bi laa. 

15Me zo so be ti lo awoko, Nzapa asoo lo na maboko ti azo ni; lo zi wayere na 
maboko ti azo ti ngangu. 

16Fadeso, zo so ayeke na ngangu pepe, lo lingbi ti zia be ti lo ti ku ye ti nzoni; zo 
so ayeke sara sioni, yanga ti lo akanga. 

17 Biani, ti lo nzoni, zo so Nzapa agboto mê ti lo! Tongaso, lo so ngangu ti lo ahon 
angangu kue, mo ke pika ti lo pepe. 

18 Nzapa ayeke zia ka na tere ti zo, lo laa lo yeke kanga ka ni; lo yeke pika zo, lo 
laa lo yeke sara si tere ti zo aga nzoni. 

19Fani mingi aye ti ngangu ayeke si na mo, me lo yeke zi mo na ya ni; ti hunzi na 
ni, lo yeke sara si sioni akiri ti wara mo pepe. 

20Na ngoi ti nzara, lo yeke soo mo na kuâ; na ngoi ti bira, lo yeke zi mo na yanga 
ti yongoro zeme. 

21Fade sioni yanga ti azo ayeke sara ye oko na mo pepe; tongana sioni ye ti 
bubango kodro asi, mbeto ayeke sara mo pepe. 

22Tënë ti ye ti bubango kodro, tënë ti nzara, fade mo yeke he ni hengo na ngia; 
asioni nyama ti ngonda, sara mbeto ti ala pepe! 

23Biani, mo na atêne ti yaka aga ambuki; mo na asioni nyama ti ngonda asara 
songo. 

24Fade mo yeke duti na siriri na ya ti da ti mo; tongana mo gue ti baa ndo so 
anyama ti mo ayeke te pere daa, ye oko ayeke girisa pepe. 

25Mo yeke baa so ahale ti mo ayeke ga mingi; amolenge ti mo ayeke wu tongana 
pere ti ngonda. 

26Mo yeke ngba na ngangu ngbii mo kui na ni; mo yeke ngba na ngangu tongana 
gba ti ble so a kanga ni na ngoi ti fango ale ti kobe. 

27Baa ye so e gi nda ni laa! Ye ni ayeke tongaso. Mo ma ni si mo mu ni ndali ti fini 
ti mo! 

Job 6 

Job akiri tënë na amba ti lo: lo dema tere ti lo ndali ti tënë ti ala 

1Job amu tënë si lo tene: 

2Ae! Mbi ye fade mingi titene a haka pasi ti mbi; a zia na kilo aye ti vundu so asi 
na mbi! 

3Fade ayeke ne ahon mbutu ti akota ngu-ingo. Ndani laa mbi yeke tene tënë 
kirikiri so. 

4Biani, Nzapa so ngangu ti lo ahon angangu kue akpo mbi na ale ti kokora ti lo; 
sioni yoro ti yanga ti ale ti kokora ni alinda na ya ti tere ti mbi. Aye so Nzapa 
ayeke tokua ti zia mbeto na be ti azo aleke tere ti tiri bira na mbi. 

5Laoko lele ti ngonda atoto na tere ti fini pere? Bagara atoto na tere ti kobe ti lo? 

6Kobe so nzerengo ni ayeke daa pepe, tongana a zia ingo daa pepe, zo alingbi ti 
te ni? Vuru ya ti para-kondo so ade ti to ni pepe, nzerengo ni ayeke daa? 

7Mbi ye ti tara amara ti kobe so pepe. Pasi ti mbi aga tongana mbeni kobe so 
asara si be ti mbi aye ti londo. 

8Ye so mbi hunda so, zo wa laa ayeke mu na mbi, zo wa? Ye so mbi zia be ti mbi 
ti ku so, ayeke nzoni Nzapa amu ni na mbi. 

9Tongana Nzapa aye, lo nika mbi ma! Ayeke nzoni lo yoro maboko ti lo, lo fâ mbi 
biani! 

10Tongaso si be ti mbi ade nga kete, mbi dodo na ngia na ya ti pasi ti mbi so ayeke 
hunzi pepe so, ngbanga ti so mbi buba atënë ti Nzapa laoko pepe, Nzapa so ayeke 
nde si ayeke nzoni kue. 

11So ngangu ayeke na mbi mbeni pepe so, mbi zia be ti mbi ti ku ngbanga ti nyen? 
So fini ti mbi ayeke hunzi hunzingo so, mbi ngba na fini ngbanga ti nyen? 

12Ngangu ti mbi ayeke ngangu ti têne? Tere ti mbi ayeke bengba wen? 

13Mbeni ye oko titene mbi ku ni ayeke daa laa? Aye ti mungo maboko na mbi kue 
atia awe? 

14Zo so awoko kue, alingbi mba ti lo abaa mawa ti lo; tongaso pepe, zo ni ayeke 
ke ti kpe mbeto ti lo so ngangu ti lo ahon angangu kue. 

15A-ita ti mbi ahanda mbi tongana ngu so ahole holengo; ala yeke tongana bale 
so ngu ayeke daa pepe. 

16Tongana ngoi ti ngu-Nzapa aga nduru ti hunzi, bale ni ayeke suku. 

17Me na ngoi ti buru, ngu ayeke daa pepe; tongana ndo amu wâ, bale ni ahole 
kasakasa. 

18Azo so ayeke tambula na benyama azia lege, ala li ti gi ngu; me so ala wara ngu 
ni pepe, ala girisa si ala kui kâ. 

19Azo ti kodro ti Tema so ayeke tambula na benyama abaa ndo ti gi ngu ni na le 
ti ala; azo ti kodro ti Saba so ayeke tambula na lege azia be ti ala ti ku ngu ni. 

20Me kamene asara ala, ngbanga ti so ala zia be ti ala na ndö ti ngu ni; na ndembe 
so ala si kâ, kamene ahon ndö ti ala. 

21Fadeso ala kpa gi angu ni! Ala baa kpale so asi na mbi si kota mbeto agbu ala. 

22Laoko mbi hunda mbeni ye na ala? Mbeni lâ, mbi tene na ala, mbi tene: “Ala 
mu mbage ti amosoro ti ala 

23titene a zi mbi na maboko ti wato? Wala titene a vo mbi na maboko ti azo ti 
sarango sioni?” 

24Ala fa na mbi ye ni si mbi kai. Sioni ti nyen laa mbi sara? 

25Tenengo taa-tënë ayeke so be ti zo? Me ala suku na mbi ndali ti nyen? 

26Tënë ti yanga ti mbi laa ala yeke suku na mbi ngbanga ni? Tënë ni asigigi na 
yanga ti zo so ye ahon ndö ti lo; ala baa ni tongana tënë so ahon na ya ti pupu? 

27Ala bi ye ti hinga nyindu wa laa ala ye ti ka lo, taa mba ti ala, ala ye ti ka lo! 

28Ala baa le ti mbi si! Mbi yeke tene mvene na ala? 

29Tongaso ala kiri, ala baa mbi mbirimbiri, ala diko tënë ti kirikiri na tere ti mbi 
pepe. Ala kiri, fade ala yeke hinga atene, mbi sara sioni oko pepe. 

30Mbeni tënë ti mvene ayeke na yanga ti mbi? Mbi hinga ye so iri ni vundu pepe? 

Job 7 

Job angba ti kiri tënë: lo dema tere ti lo ndali ti Nzapa 



997 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

1Fini ti zo na ndö ti sese so ayeke ngangu mingi. Alango ti lo ayeke tongana 
alango ti azo so a gbu ala na ngangu ti sara kua. 

2Zo ayeke tongana ngbaa so ayeke na le ti lâ si lo yeke gi gbe ti de; lo yeke 
tongana senge zo ti kua so ayeke ku futa ti lo. 

3Fini ti mbi nga ayeke tongaso. Nze na nze, fini ti mbi ayeke gi senge senge. Bi na 
bi, mbi yeke baa gi pasi. 

4Gi so mbi lango kete, mbi yeke tene: “Ndo ayeke han lawa si mbi londo?” Bi ni 
ayo mingi si mbi ti kâ, mbi ti ge na ndö ti gbogbo ngbii ndo ahan. 

5Tere ti mbi kue gi na angusu nga na le ti ka so akpa fuku ti sese; poro ti tere ti 
mbi asuru gi na ka, sanzo ayeke sigigi daa. 

6Alango ti mbi ahon hio hio tongana navete ti wasarango-bongo; tongana kamba 
ni ahunzi, navete ni ayeke luti. Legeoko fini ti mbi ayeke hunzi, mbeni ye titene 
mbi zia be ti mbi ti ku ayeke daa pepe. 

7Nzapa, dabe ti mo so fini ti mbi ayeke gi pupu senge; le ti mbi ayeke kiri ti baa 
ye ti nzoni pepe. 

8Mo so lani mo yeke baa mbi, mo yeke kiri ti baa mbi pepe; tongana le ti mo 
ayeke gi mbi, mbi yeke daa mbeni pepe. 

9Tongana ti so mbinda ahon si agirisa, zo ayeke gue gi tongaso na ndo ti akuâ, lo 
lingbi ti londo kâ ti sigigi pepe. 

10Lo yeke kiri na da ti lo mbeni pepe; ndo so lani lo yeke lango daa, azo ni akiri 
ti hinga lo pepe. 

11Ndani laa, mbi lingbi ti kanga yanga ti mbi pepe. Ataa vundu ayeke na be ti mbi, 
mbi yeke tene tënë; ataa be ti mbi aso mingi, mbi yeke dema tere ti mbi. 

12Mbi yeke kota ngu-ingo wala kota sioni nyama ti ngu-ingo si mo yeke baa ndo 
na tere ti mbi tongaso? 

13Tongana mbi gue ti lango, mbi yeke tene: “Fade lango ayeke de be ti mbi, bi 
ayeke kai demango tere ti mbi.” 

14Me mo yeke zia mbeto na be ti mbi na lege ti asioni bango-li; mo yeke zia kota 
mbeto na be ti mbi na lege ti aye so mo fa na mbi. 

15Mbi ye fade titene mo pete go ti mbi; mbi ye fade kuâ ahon titene abio ti mbi 
kue angba na gigi. 

16Ye ni ahon ndoni awe! Mbi yeke ngba na fini lakue lakue pepe. Zia mbi, mbi 
kui. Biani fini ti mbi ayeke gi pupu senge. 

17 Zo ayeke nyen si mo yeke mu ngoi ti mo ndali ti lo? Ngbanga ti nyen laa mo 
yeke baa ndo na ndö ti lo tongaso? 

18Ndali ti nyen si lakue na ndaperere, mo yeke ga na tere ti lo si na ngoi kue, mo 
yeke tara be ti lo? 

19Lawa laa mo yeke zia ti bembe mbi? Lawa laa mo yeke zia mbi ti mene ngu ti 
yanga ti mbi? 

20Mo so mo yeke bembe zo so, tongana mbi sara siokpari, siokpari ni asara nyen 
na mo? Mo yeke gi peko ti mbi, ti pika mbi ngbanga ti nyen? Mbi ga kungba na 
ndö ti mo? 

21Mo lingbi ti kanga be ti mo na siokpari ti mbi pepe? Mo lingbi ti zi sioni na li ti 
mbi pepe? Fadeso mbi ga nduru ti lango tongana kuâ na ya ti fuku ti sese. 
Tongana mo gi mbi, mbi yeke daa mbeni pepe. 

Job 8 

Kozo tënë ti Bildad: Zo ayeke wara futa ti sioni ti lo laso wala gbanda 

1Tongaso, Bildad, zo ti kodro ti Shuha amu tënë si lo tene: 

2Atënë so mo yeke tene so, mo yeke ngba ti tene ni ngbii asi lawa? Atënë ti yanga 
ti mo so ayeke tongana kota pupu ayeke ngba ngbii asi lawa? 

3Nzapa ayeke sanze lege ti fango ngbanga? Lo so ngangu ti lo ahon angangu kue 
so, lo yeke sara si ye so ayeke mbirimbiri aga ye ti kirikiri? 

4Tongana amolenge ti mo asara siokpari so ake lo, lo sara si siokpari ti ala akiri 
na li ti ala wani. 

5Ti mo, tongana mo gi Nzapa, tongana mo voro tere ti mo na lo so ngangu ti lo 
ahon angangu kue, 

6tongana mo yeke mbirimbiri si mo sara ye na legeni, fade lo yeke baa ndo na 
ndö ti mo si lo yeke zia mo na ndo so alingbi na sarango ye ti mbirimbiri ti mo. 

7Aye so kue mo wara kozo, fade mo yeke baa ni tongana kete ye tongana mo yeke 
baa aye so mo yeke wara ande. 

8Mo hunda azo so ayeke kozo ti e; mo dingi mê ti mo, mo ma ye so akotara ti ala 
asara ando. 

9Biani, a du e biri biri, e hinga ye oko pepe; fini ti e na ndö ti sese so ayeke hon 
hio tongana gbe ti de. 

10Me azo so ayeke kozo ti e ayeke fa ye na mo, ala yeke tene na mo amato so be 
ti ala agirisa na ni pepe: 

11“Ndo so ngu ayeke daa pepe so, apere ti ya ti ngu ayeke sigigi daa? Tongana 
ngu ayeke daa pepe, fade sosongo akono? 

12So akongo angba ti sigigi, so ade afâ ala pepe, sosongo ni ayeke hole kozoni na 
ambeni pere!” 

13Baa ye so ayeke si na azo so agirisa Nzapa laa; ye so zo ti sioni azia be ti lo ti ku 
ayeke hon tongaso. 

14Ye so lo zia be ti lo daa, ya ni afâ awe; ye so lo luti na ndö ni ayeke kamba ti 
tere. 

15Tongana lo yeke gbu dere ti da ti lo ti luti, da ni ayingi; tongana lo yeke gbu ni 
ngangu, da ni atuku na sese, gburrr. 

16Lo yeke tongana keke so ngu ti ya ni asi singo na gbe ti lâ; amaboko ti lo agbara 
na ndö ti yaka. 

17Agunda ti lo ahon na ndö ti tere, na ndö ti tere na popo ti atêne; keke ni ali 
ngbii na gbe ti kota têne. 

18Me tongana a gboto lo na ndo so lo yeke daa kozoni, fade ndo ni atene: “Mbi 
baa mo laoko pepe.” 

19Lege so ngia ti azo ni ayeke hunzi na ni laa. Ndo so lani lo yeke daa, fade mbeni 
keke nde ayeke sigigi daa. 

20Zo so ayeke sara ye na legeni, Nzapa ayeke ke lo pepe. Azo ti sarango sioni, lo 
yeke mu maboko na ala pepe. 

21Lo yeke sara si ngia asi singo na yanga ti mo; lo yeke sara si mo yeke dekongo 
na ngia. 

22Fade kamene ayeke gbu le ti awato ti mo; azo ti sioni ayeke daa mbeni pepe. 

Job 9 

Job akiri tënë: Mbi lingbi ti gbu le ni na Nzapa pepe 

1Job amu tënë si lo tene: 

2 Taa-tënë, mbi hinga so ye ni ayeke tongaso. Zo alingbi ti hon ndö ti Nzapa na le 
ti ngbanga? Oko pepe! 

3Tongana zo aye ti gi tënë na Nzapa, zo ni atene tënë saki oko, Nzapa akiri tënë 
oko pepe. 

4Ndara ti Nzapa ayeke kota mingi, ngangu ti lo ayeke mingi; zo wa laa alingbi ti 
gbu le ni na lo si lo wara sioni pepe, zo wa? 

5Lo yeke zi ahoto ti zia ala na mbeni ndo nde, ahoto ni ahinga ye oko daa pepe; 
na ya ti ngonzo ti lo, lo yeke kinda ahoto ni. 

6Lo yeke sara si gunda ti sese ayingi, agere ti sese ni ayeke do dongo. 

7Tongana lo mu yanga na lâ, lâ ayeke sigigi pepe; lo yeke kanga lege na atongoro 
ti su. 

8Gi lo oko, lo gbara le ti nduzu, lo tambula na ndö ti amapo ti kota ngu-ingo. 

9Lo sara bongbi ti atongoro: Kota Urse, Orion, Pleyade nga na Bongbi ti atongoro 
ti mbage ti Mbongo. 

10Lo sara akota ye so zo agi nda ni gbaa; lo sara aye ti kpene so zo alingbi ti diko 
wungo ni pepe. 

11Tongana lo hon nduru na tere ti mbi, mbi yeke baa lo pepe; tongana lo hon ti 
gue, mbi yeke hinga pepe. 

12Tongana lo gbu ye na ngangu, zo wa laa alingbi ti tene na lo: “Kiri na ni”, zo wa? 
Zo wa laa alingbi ti tene na lo: “Nyen laa mo sara so”? 

13Tongana Nzapa asara ngonzo, ngonzo ti lo ayeke kai pepe. Asioni nyama ti ngu, 
aye so amu peko ti Rahab ati na gbe ti Nzapa. 

14Mbi ni, mbi lingbi ti kiri tënë na lo? Tënë wa laa mbi lingbi ti kiri ni na lo? 

15Ataa mbi yeke fade zo ti mbirimbiri, mbi lingbi ti kiri tënë tongana nyen? Gi ye 
oko laa angba na mbi: mbi voro tere ti mbi na wafango-ngbanga ti mbi titene lo 
baa mawa ti mbi. 

16Ataa mbi iri ndo si lo kiri tënë na mbi, mbi hinga pepe, lo yeda ti ma mbi laa? 

17Gi ndali ti kete kete ye, lo yeke nika mbi; lo zia gba ti ka na tere ti mbi senge 
senge. 

18Lo yeke zia lege kete na mbi pepe titene mbi wu pupu; me lo yeke sara si sengo 
ye asi singo na be ti mbi. 

19Alingbi mbi sara ngangu na lo si? Ngangu ti lo ahon ti mbi mingi. Fade mbi gue 
na ngbanga? Zo wa laa ayeke iri mbi na le ti ngbanga ni ti gbu koko ti mbi, zo wa? 

20Ataa mbi yeke mbirimbiri, fade tënë ti yanga ti mbi ayeke fâ ngbanga na li ti 
mbi. Ataa mbi sara sioni pepe, fade a tene, mbi sara sioni. 

21Mbeni tënë ayeke na li ti mbi pepe? Mbi wani, mbi hinga pepe. Nzara ti 
ngbango na fini asigigi na ya ti mbi awe. 

22Ye kue gi legeoko, ndani laa mbi tene: zo so tënë ayeke na li ti lo pepe, na zo so 
asara sioni, Nzapa ayeke nika ala kue. 

23Tongana mbeni kpale ati gba-gburrr si afâ azo, azo so asara sioni pepe, Nzapa 
ayeke he akpale ti ala ni hengo. 

24Tongana a zia sese na maboko ti azo ti sarango sioni, Nzapa ayeke kanga le ti 
awafango-ngbanga ni. Tongana lo laa lo sara pepe, zo wa laa asara? 

25Alango ti fini ti mbi ahon hio hio, ahon awanguru so ayeke kpe loro; alango ni 
akpe ahon, ala baa nzoni pepe. 

26Alango ni amu loro tongana akete ngo so ayeke mu loro na le ti ngu; alango ni 
amu loro tongana ngoalo so ayeke ti na ndö ti kobe ti lo. 

27Mbi tene na be ti mbi: Ayeke nzoni mbi gi be ti mbi pepe, mbi kanga ndö ti le ti 
mbi pepe, mbi duti na ngia! 

28Me apasi ti mbi kue angba ti zia mbeto na be ti mbi. Nzapa, mbi hinga so fade 
mo yeke zi tënë na li ti mbi pepe. 

29Ti mo, alingbi tënë ayeke na li ti mbi si! Tongana ye ni ayeke tongaso, ngbanga 
ti nyen si mo yeke sara pasi na mbi senge senge? 

30Ataa mbi sukula tere ti mbi na savon, mbi sukula maboko ti mbi na mokpakpa, 

31fade mo yeke yoro mbi na ya ti potopoto si taa bongo ti mbi ayeke ke mbi. 

32Nzapa ayeke zo tongana mbi pepe titene mbi kiri tënë na lo, titene mbi na lo, e 
gue legeoko na da ti ngbanga. 

33Tongana mbeni zo ti lekengo tënë ayeke fade na popo ti e titene lo zia maboko 
ti lo na ndö ti e use kue, 

34ka lo zi zaza so Nzapa ayeke pika na mbi si kota mbeto ti lo ahon ndö ti mbi 
pepe. 

35Tongaso, ka mbi tene tënë na lo na mbeto pepe. Me ye ni ayeke tongaso pepe, 
mbi yeke gi mbi oko. 

Job 10 

Job angba ti kiri tënë: Nzapa asara mbi titene lo fâ mbi fango 

1Nzara ti gigi ni ahunzi na be ti mbi awe! Mbi yeke kiri ti kanga be ti mbi na 
demango tere ti mbi pepe; mbi ye ti sigigi na sengo ye so ayeke na be ti mbi. 

2Fade mbi yeke tene na Nzapa: Fâ ngbanga na li ti mbi pepe. Tënë so mo bi na li 
ti mbi so, fa na mbi ni si mbi hinga. 

3Be ti mo anzere ti sara ngangu na mbi, ti ke ye so maboko ti mo asara? Mo ye ti 
zia lege na mango tere ti azo ti sioni? 

4Le ti mo ayeke tongana ti zo? Bango ndo ti mo ayeke tongana ti zo? 

5Alango ti fini ti mo ayeke tongana ti zo? Angu ti mo ayeke nduru tongana ti zo? 

6Mo yeke gi ti hinga sioni ti mbi ngbanga ti nyen? Mo yeke hunda tënë na ndö ti 
siokpari ti mbi ngbanga ti nyen? 

7 Mo hinga kue, mo tene, mbi sara sioni pepe, zo oko ti zi mbi na maboko ti mo 
ayeke daa pepe! 

8Maboko ti mo laa asara mbi, aleke mbi; fadeso maboko ti mo angoro mbi si mo 
ye ti nika mbi! 

9Dabe ti mo so mo leke mbi tongana ti so a mu sese si a sara na ta. Mo ye ti kiri 
ti sara si mbi ga fuku ti sese! 

10Mo sara mbi na ya ti mama ti mbi tongana ti so a yeke tuku ngu ti me na ya ti 
kangu, angba ngbii si akpengba. 

11Mo zia poro ti tere ti mbi, na kasa ti tere ti mbi daa. Mo tengbi abio na akamba 
ti tere ti mbi daa. 

12Mo sara nzoni be na mbi si mo mu na mbi fini; mo bata fini ti mbi nzoni mingi. 

13Andaa mo honde tënë na be ti mo, me mbi hinga tënë ti be ti mo awe: 

14mo ye fade titene le ti mo angba na ndö ti mbi si mo gbu mbi na kozo sarango 
siokpari; sioni ti mbi, mo ye ti zi tënë ni na li ti mbi pepe. 

15Tongana tënë ayeke na li ti mbi, so mawa na mbi! Ataa mbi yeke fade zo ti 
mbirimbiri, ka mbi lingbi ti yo li ti mbi na nduzu pepe. Kamene ahon ndö ti mbi, 
kota mawa ahon ndö ti mbi. 

16Tongana mbi ye ti yo li ti mbi na nduzu, mo yeke tumba peko ti mbi tongana 
bamara. Lakue, mo yeke kiri ti nika mbi na lege ti kota ngangu ti mo. 

17Mo kiri mo tokua akpale na ndö ti mbi na peko ti tere, na peko ti tere; mo kiri 
mo sara ngonzo na tere ti mbi ahon ndoni; mo tokua aye ti ngangu na ndö ti mbi 
gbani gbani. 

18Mo sara si mbi sigigi na ya ti mama ti mbi, ngbanga ti nyen? Tongana mbi kui 
lani, ka zo oko abaa mbi pepe, 

19ka mbi gue biani na ya ti du ti kuâ, mo baa mo tene, mbi yeke daa laoko pepe. 

20Lango ti fini ti mbi angba gi kete. Zia mbi wu pupu, mbi sara ngia kete 

21kozo titene mbi gue na ndo so fade mbi yeke kiri ti ga pepe; mbi yeke gue na 
kodro so gi vukongo ndo laa ayeke kâ, ndo ni avuko pitipiti; 

22na kodro so kâ, vukongo ndo ahon ndoni, bi avuko pitipiti, aye kue ayeke 
kirikiri, ataa lumiere akpa bi so avuko pitipiti. 

Job 11 

Kozo tënë ti Sofar: Kiri na Nzapa 

1Sofar, zo ti kodro ti Naama amu tënë si lo tene: 

2Mara ti gba ti tënë tongaso, zo alingbi ti kiri tënë daa pepe? Zo adiko gba ti tënë 
si lo ga mbirimbiri? 

3Apendere tënë so mo yeke tene so, ni laa ayeke kanga yanga ti azo? Tongana 
mo he azo na ngia, fade ala yeke zia kamene na le ti mo pepe? 

4Mo gue daa ti tene: “Tënë so mbi yeke tene ayeke taa-tënë; na le ti Nzapa, mbeni 
tënë ayeke na li ti mbi pepe.” 

5Âa! Mbi ye fade titene Nzapa azi yanga, lo kiri tënë na mo, lo wani! 

6Tongana lo fa fade na mo nda ti ndara ti lo, ndara ti lo so ahon hingango ndo ti 
zo, ka mo hinga, mo tene, be ti Nzapa agirisa mbage ti sioni ti mo. 

7Mo lingbi ti hinga ye so ayeke na be ti Nzapa kâ? Nzapa so ngangu ti lo ahon 
angangu kue so, mo lingbi ti hinga mbirimbiri ti lo so ahon aye ti mbirimbiri kue? 

8Ndara ti lo ayo na nduzu kâ ahon yayu, nyen laa mo lingbi ti sara, nyen? Ndara 
ti lo ayo na gbe ti sese ahon ndo ti akuâ, nyen laa mo lingbi ti hinga daa, nyen? 

9Ndara ti lo ayo ahon sese, akono ahon kota ngu-ingo. 

10Tongana Nzapa ayeke hon, tongana lo gbu zo, lo zia zo ni na da ti kanga, 
tongana lo iri zo ni na ngbanga, zo wa laa ayeke ke na lo, zo wa? 

11Biani, Nzapa ahinga zo ti mvene; titene lo baa sioni ti zo, lo yeke gbu li ti lo 
mingi pepe. 

12Me zo so ahinga ndo pepe, lo yeke hinga ande ndo laoko pepe; lo yeke hinga 
ndo gi na lango so lele ti ngonda ahinga ndo nzoni si. 

13Ti mo, tongana mo leke be ti mo mbirimbiri, yoro maboko ti mo na mbage ti lo 
si mo sambela lo. 

14Zia lege ti asioni so maboko ti mo asara, zia ye ti sioni aduti na da ti mo pepe. 

15Tongaso, mo yeke yo le ti mo na nduzu, le ti mo so sioni ye ayeke daa pepe, mo 
yeke luti nganganga si mbeni ye ti zia mbeto na be ti mo ayeke daa pepe. 

16Biani, pasi so mo baa, mo yeke dabe ti mo na ni pepe. Tongana ngu so asua 
ahon, be ti mo ayeke girisa na ni. 

17Fade fini ti mo ayeke za ahon sungo ti lâ ti bekombite; vukongo ndo ayeke 
sanze ti ga tongana lumiere ti ndaperere. 

18Ye so mo zia be ti mo ti ku ayeke daa; nilaa, mo zia be ti mo na ndö ni. Tongana 
mo baa so ye ni aga nzoni awe, fade mo yeke lango na siriri. 

19Na ndembe so mo yeke wu tere ti mo, zo ti so li ti mo ayeke daa pepe; azo mingi 
ayeke tene nzoni tënë ti woko be ti mo. 

20Me azo ti sioni, le ti ala ayeke ngba gi na lege ti ku; ndo ti bata tere ti ala daa, 
ala yeke wara ni pepe; gi kuâ laa ala yeke zia be ti ala ti ku ni. 

Job 12 

Job akiri tënë: Nzapa ayeke baa mawa ti zo pepe 

1Tongaso Job amu tënë si lo tene: 

2Taa-tënë, ala laa ahinga ye ahon azo kue! Tongana ala kui, fade ndara ayeke daa 
mbeni pepe. 

3Mbi nga, mbi hinga ndo tongana ala; mbi yeke buba zo ti ala pepe. Atënë so ala 
tene, zo wa laa ahinga ni pepe, zo wa? 

4Mbi iri Nzapa titene lo kiri tënë na mbi, mbi ga ye so amba ti mbi ayeke he na 
ngia. Zo ti mbirimbiri, zo so asara ye na legeni mbirimbiri, lo laa azo ayeke he lo 
na ngia. 

5Azo so aduti nzoni, kota tënë ti ala ayeke so: “Zo ti mawa ayeke nyen!” Gi oko 
tënë so, ala yeke tene na zo so aye ti ti. 

6Ya ti da ti azaragina ayeke na siriri, azo so ayeke gi yanga ti Nzapa ayeke duti 
kpoo, ngangu ti ala wani, ala baa ni tongana nzapa ti ala. 

7Me mo hunda anyama, fade ala yeke fa ye na mo; andeke ti nduzu, ala yeke tene 
tënë ni na mo. 

8Tene tënë na sese, fade lo yeke fa ye na mo; asusu ti kota ngu-ingo, ala yeke fa 
peko ni na mo. 

9Na popo ti aye so kue so, lo so wa laa ahinga pepe, atene: KOTA GBIA laa asara 
aye so kue na maboko ti lo? 

10Aye so kue ayeke na fini, fini ti ala ayeke na maboko ti lo; pupu so zo ayeke wu 
ayeke na maboko ti lo. 

11Azo ayeke tene: “Mê ayeke tara tënë tongana ti so yanga ayeke tara nzerengo 
ti kobe. 

12Ndara ayeke ye ti ambakoro; hingango nda ti ye ayeke ti azo so ate gigi aninga.” 

13Andaa ndara na ngangu ayeke ti Nzapa; wango na hingango nda ti ye ayeke ti 
lo. 

14Tongana Nzapa abuba ye, zo oko ti kiri ti leke ni ayeke daa pepe; tongana lo bi 
mbeni zo na da ti kanga, zo oko ti zi lo ayeke daa pepe. 

15Tongana lo gbanzi ngu-Nzapa ti pika, ndo kue ahole holengo; tongana lo zi ngu 
ni, ngu ni ayeke buba ndö ti sese. 

16Ngangu na ndara ayeke ti lo. Zo so agirisa lege, na zo so asara si mba ti lo agirisa 
lege, ala kue ayeke ti Nzapa. 

17Lo yeke sara si azo ti mungo wango ti kodro atambula gere senge; lo yeke bi 
tomboka na li ti awafango-ngbanga. 

18Lo yeke zi bongo ti gbia na tere ti agbia si lo yeke kanga bongo ti ngbaa na 
ngbonda ti ala. 

19Lo yeke sara si awayango-sandaga atambula gere senge; azo so aduti na ndö ti 
mbata kpu na kpu, lo yeke kinda ala na sese. 

20Azo so ahinga ti tene tënë nzoni, lo yeke zi tënë na yanga ti ala; lo yeke zi 
hingango nda ti ye na ambakoro. 

21Lo yeke bi buba na tere ti akota zo; lo yeke zi ngangu ti azo ti sarango ngangu 
na amba ti ala. 

22Ye so ahonde na ya ti vukongo ndo, lo yeke sigigi na ni polele; ye so ayeke na 
ndo so avuko pitipiti, lo yeke fa ni na gigi polele. 

23Lo yeke sara si amara awu, na pekoni, lo yeke hunzi ala kue; lo yeke sara si 
amara amu ndö ti sese, na pekoni, lo yeke sara si a gbu ala, a gue na ala na kodro 
wande. 

24 Lo yeke zi hingango ndo ti amakonzi ti kodro; lo yeke sara si ala tambula 
kirikiri na ndo so lege ayeke daa pepe. 

25Amakonzi ni atatara ndo na bi, na ya ti vukongo ndo. Ala tambula kirikiri 
tongana azo so samba ahon ndö ti ala. 

Job 13 

Job angba ti kiri tënë: Lo ye ti leke tënë ti lo na Nzapa 

1Taa-tënë, aye so kue so, mbi baa ni na le ti mbi awe; mbi ma tënë ni si mbi hinga 
nda ni. 

2Ye so ala hinga, mbi nga, mbi hinga ni; mbi yeke buba zo ti ala pepe. 

3Ti mbi, mbi ye ti tene tënë na Nzapa, lo so ngangu ti lo ahon angangu kue; mbi 
ye ti ke na dawa ti lo tënë so lo bi na li ti mbi. 

4Ti ala, ala kanga ndö ti taa-tënë na tenengo mvene; ala kue, ala yeke awanganga 
so ahinga ye oko pepe. 

5Zo wa laa ayeke sara si ala kai kpoo? Tongana ala kai fade, ka azo abaa ala 
tongana azo ti ndara! 

6Ala ma tënë so mbi yeke tene ti ke tënë so a bi na li ti mbi! Ala dingi mê ti ala, 
ala ma tënë so mbi yeke tene ti zi tënë na li ti mbi. 

7Tënë so ala yeke tene na legeni pepe so, ala tene ti mu mbage ti Nzapa laa? Ala 
yeke tene mvene so ti mu maboko na lo laa? 

8Ala yeke mu mbage ti lo biani laa? Ala yeke gbu koko ti lo laa? 

9Tongana lo gi fade nda ti tënë ti be ti ala, ka asara nzoni na ala? Ala ye ti handa 
lo tongana ti so zo ayeke handa mba ti lo zo? 

10Tongana ala mu mbage ti zo, ataa na hondengo ni, fade lo yeke suku ngangu na 
ala biani. 

11Nengo ti lo ti gbia ayeke zia mbeto na be ti ala pepe? Kota mbeto ti lo ayeke ti 
na ndö ti ala pepe? 

12Atënë ti ala so ala ngba ti diko ayeke tongana senge mburu ti wâ; agbungo li ti 
ala, ya ni ayeke fâ tongana sese ti sarango na ta. 

13Ala kanga yanga ti ala! Ala zia mbi! Mbi laa mbi ye ti tene tënë; ataa nyen laa 
asi na mbi-oo, so senge. 

14Ye so kue aye ti si, mbi yeke ku ni kungo, mbi ye ti ka tere ti mbi na kuâ. 

15Biani, lo lingbi ti fâ mbi senge, nyen laa aso mbi, nyen? Me mbi ye ti fa na le ti 
lo so sarango ye ti mbi ayeke sioni pepe. 

16So laa ayeke soo mbi, ngbanga ti so zo ti sioni be alingbi ti luti na le ti Nzapa 
pepe. 

17Ala ma, ala ma tënë ti mbi si! Ala zi mê ti ala, ala ma tënë so mbi yeke fa nda ni. 

18Ala baa, mbi yeke nduru ti fa peko ti atënë ti mbi na le ti ngbanga; mbi hinga, 
mbi tene, tënë ayeke na li ti mbi pepe. 

19Zo wa laa aye ti bi tënë na li ti mbi? Tongana mbi sara sioni, mbi yeda ti kanga 
yanga ti mbi si mbi kui. 

20Nzapa ti mbi, mbi hunda na mo gi aye use si fade mbi zia ti honde tere ti mbi 
na le ti mo: 

21Kozoni, zi maboko ti mo so ane na ndö ti mbi; kiri mo zia kota mbeto na be ti 
mbi pepe. 

22Na pekoni, mo iri ndo, fade mbi yeke kiri tënë na mo; wala mbi tene tënë si mo 
yeke kiri tënë na mbi. 

23Sioni oke laa mbi sara? Siokpari oke laa mbi sara? Sioni ti mbi na siokpari ti 
mbi so ake mo, fa ni na mbi si mbi hinga. 

24Mo honde le ti mo na mbi si mo baa mbi tongana wato ti mo ngbanga ti nyen? 

25Mo ye ti tumba peko ti kugbe so pupu amu ahon na ni? Mo ye ti tumba peko ti 
holengo pere? 

26Mo de mbeti na tere ti mbi; asioni so mbi sara na ndembe so mbi de maseka, 
mo zia ni kue na li ti mbi. 

27 Mo kanga gere ti mbi na zingiri; aye so kue mbi yeke sara, le ti mo gi na ndö 
ni; ndo so kue mbi yeke hon daa, le ti mo gi na peko ti mbi. 

28Me tere ti mbi ayeke buba tongana keke so afun; wala tongana bongo so akangi 
ate ni. 

Job 14 

Kiringo tënë ti Job ague ti hunzi: Dutingo ti zo ayeke ngangu 

1Zo so wali adu lo, lango ti lo ayeke nduru; gingo be ti lo ahon ndoni. 

2 Lo yeke tongana kongo so asigigi si ahole; lo hon tongana gbe ti de, lo ninga 
pepe. 

3Lo laa mo zi le ti mo ti baa lo! Mbi laa, mo iri mbi titene mbi na mo, e gue na 
ngbanga! 

4Zo wa laa alingbi ti sara si ye so ayeke nzoni asigigi na ya ti ye so ayeke sioni? 
Zo oko pepe! 

5Biani, mo diko lango ti fini ti zo awe, mo diko wungo ti nze ti lo si lo lingbi ti hon 
ni pepe. 

6Tongaso, alingbi mo baa ndo na mbage ti lo pepe, mo zia lo kpoo titene tere ti 
lo anzere tongana ti zo ti kua so awara futa ti lo ti lango oko. 

7Ataa keke, lo yeke lakue na nzoni ye ti ku; tongana a de lo na sese, afini maboko 
ni ayeke sigigi daa si ayeke kono. 

8Ataa agunda ni alango mingi na gbe ti sese si gere ni aye ti kui na ya ti fuku ti 
sese, 

9gi so lo ma fion ti ngu awe, amaboko ti keke ni akiri asigigi tongana fini keke. 

10Me tongana zo akui, ngangu ti lo ahunzi awe. Tongana zo akui, lo yeke na ndo 
wa? 

11Mbeni lâ, ngu ti kota ngu-ingo alingbi ti hon; abale alingbi ti hole; 

12me zo so akui, lo yeke kiri ti londo pepe; na ngoi so yayu angba, lo yeke zingo 
pepe. 

13Mbi ye fade titene mo honde mbi na ndo ti akuâ, mo honde mbi kâ ngbii ngonzo 
ti mo ahunzi si. Tongaso, ka mo fa na mbi mbeni ngoi titene mo dabe ti mo na 
mbi! 

14Me zo so akui awe, lo yeke kiri ti duti na fini? Tongana ye ni ayeke fade tongaso, 
ka na ya ti ngoi so kue mbi baa pasi, mbi ku ngbii mbeni zo aga amu plase ti mbi 
si. 

15Tongana ye ni ayeke fade tongaso, ka mo iri ndo, mbi yeda, ka mo sara nzara 
ti baa mbi, mbi so mo sara mbi! 

16Tongana ye ni ayeke fade tongaso, ka mo ke ti sara hange na sioni ti mbi, me 
fadeso, le ti mo gi na peko ti aye so mbi sara. 

17Ka sioni ti mbi, mo honde ni fade na ya ti sake, mo kanga yanga ni fade nzoni; 
ka siokpari ti mbi, mo zi fade ni na li ti mbi. 

18Me kota hoto ayeke ti, aga fuku ti sese; kota têne ayeke londo na ndo so lo yeke 
daa ti gue na mbeni ndo nde. 

19Ngu ayeke te tere ti têne; ngu so ayeke sua ayeke mu sese ahon na ni. Gi 
tongaso laa mo yeke buba ye so zo azia be ti lo daa ti ku. 

20Mo yeke bi zo ni na sese, lo yeke hon ti lo biani; mo yeke sara si le ti lo akiri 
akpa ti zo pepe si mo yeke tumba lo. 

21Tongana azo ane amolenge ti lo, lo yeke hinga ti lo ye oko daa pepe; tongana 
azo abaa ala tongana mbumbuse ye, lo yeke hinga ni pepe. 

22Lo oko laa lo yeke ma songo ti pasi ti lo; lo oko laa lo yeke dema ndali ti vundu 
ti lo. 

Job 15 

Use tënë ti Elifaz: Zo ti sioni ayeke sigigi na ya ni pepe 

1Elifaz, zo ti kodro ti Teman amu tënë si lo tene: 

2Zo ti ndara tongana mo so ayeke kiri buba tënë tongaso? Lo yeke suku kate na 
tenengo asenge senge tënë tongaso? 

3Mo ye ti fa so tënë ayeke na li ti mo pepe, na tenengo atënë so ane pepe; atënë 
ti mo ayeke ye oko pepe. 

4Na ndö ni kue, mo sara si azo akpe mbeto ti Nzapa pepe; mo kanga lege na azo 
ti gbu li ti ala na dawa ti Nzapa. 

5Tënë ti yanga ti mo afa sioni ti mo; mo yeke tene tënë tongana zo ti mayere. 

6Tënë ti yanga ti mo wani laa afâ ngbanga na li ti mo, me mbi pepe; yanga ti mo 
ayeke bi tënë na li ti mo. 

7Mo yeke Adam, a du mo kozo ti azo kue? A du mo kozoni na ahoto? 

8Atënë ti Nzapa so angba na hondengo ni, mo ma ni? Nilaa mo wara ndara gi mo 
oko so? 

9Nyen laa mo hinga si e hinga pepe so? Hingango ndo ti nyen laa mo yeke na ni 
si e yeke na ni pepe so? 

10Na popo ti e ge, mbeni kangba ayeke daa; mbeni mbakoro ayeke daa so ngu ti 
lo ahon ngu ti babâ ti mo! 

11Atënë so Nzapa atene ti de be ti mo so ayeke senge ye na le ti mo? Atënë so e 
tene na wokongo go so ayeke nga senge ye na le ti mo? 

12Be ti mo gi wâ wâ so ngbanga ti nyen? Mo yeke pika le ti mo ni ngbanga ti nyen? 

13Mo yeke sara ngonzo na tere ti Nzapa ngbanga ti nyen? Mo zia gba ti tënë 
tongaso asigigi na yanga ti mo ngbanga ti nyen? 

14 Zo ayeke nyen si lo tene ni yeke nzoni? Zo so wali adu lo ayeke nyen si lo tene 
ni yeke mbirimbiri? 

15Ataa a-ange ti lo, Nzapa azia be ti lo na ndö ti ala pepe; ataa yayu ayeke nzoni 
na le ti lo pepe 

16si âdu zo so ayeke sioni mingi, zo so aye tënë ti goro, zo so ayeke sara sioni hio 
hio tongana ngu so lo yeke nyon, fade Nzapa azia be ti lo na ndö ti lo? 

17Ma mbi si, mbi ye ti fa mbeni ye na mo; mbi ye ti tene na mo peko ti ye so mbi 
baa, 

18tënë so azo ti ndara atene, tënë so ala sigigi na nda ni kue, tënë so ala manda 
na tere ti ababâ ti ala. 

19Nzapa amu ando sese gi na ala oko; mbeni wande aga lani na popo ti ala pepe. 

20Ala tene: “Zo ti sioni ayeke baa pasi na lango ti fini ti lo kue; zo ti sarango 
ngangu na azo, a diko ngu ti lo mingi pepe. 

21Lo yeke ma toto ti mbeni go so ayeke zia mbeto na be ti zo. Na ngoi so lo yeke 
duti na siriri si azo ti bubango ye ayeke ti na ndö ti lo. 

22Lo baa ti lo pepe, lo tene, fade lo sigigi na ya ti vukongo ndo; me lo hinga lo 
tene, kuâ ti ngangu ayeke hara lo. 

23Lo yeke kpe mbage na mbage ti gi kobe, me na ndo wa? Lo hinga lo tene, ye so 
ayeke ku lo ayeke vukongo ndo. 

24Ye ti ngangu na ye ti vundu ayeke zia mbeto na be ti lo. Aye ni ayeke tuku na 
ndö ti lo tongana gbia so aleke tere ti lo ti tiri bira.” 

25Biani lo yoro maboko na le ti Nzapa; lo gi yanga ti Nzapa, lo so ngangu ti lo 
ahon angangu kue. 

26Lo ba li ti lo na sese na peko ti kota vala ti lo, lo mu loro ti gue ti tiri na Nzapa. 

27Ndö ti le ti lo ayeke za zango na mafuta; tere ti lo akono konongo. 

28Lo gue, lo duti na ya ti agbata so a buba ni kue, ti lango na ya ti da so azo ado 
azia, ada so aga nduru ti tuku na sese. 

29Zo ni ayeke ga zo ti mosoro laoko pepe, fade gba ti mosoro ti lo ayeke ninga 
pepe; azo ayeke ne lo na ya ti kodro pepe. 

30Fade lo yeke sigigi na ya ti vukongo ndo pepe, lo yeke ga tongana mbeni keke 
so wâ ahole maboko ni; pupu ti yanga ti Nzapa ayeke mu lo ti hon na lo yongoro. 

31Alingbi lo zia be ti lo na ndö ti handango ndo pepe. Tongana lo sara ni, andaa 
lo mu sioni lege, fade lo yeke wara futa ni. 

32Ye ni ayeke si kozo si lango ti lo ahunzi; lo yeke tongana keke so afini maboko 
ni akiri ti sigigi daa pepe. 

33Lo yeke tongana keke ti vinye so ale ni ade ti be pepe si atuku na sese; lo yeke 
tongana keke ti olive so akongo ni atuku na sese. 

34Biani, fade sewa ti zo ti sioni ayeke kiri ti du amolenge pepe; wâ ayeke gbi da 
ti azo so aye tënë ti goro. 

35Zo so amu ngo ti ye ti sioni, fade lo yeke du ye ti vundu. Ye so lo leke na be ti 
lo, tongana asigigi awe, aga ye ti handango lo wani. 

Job 16 

Job akiri tënë: Zo ti gbungo koko ti mbi ayeke na yayu 

1Job amu tënë si lo tene: 

2Mbi ma mara ti atënë tongaso fani mingi awe; ala yeke azo ti dengo be so tënë 
ti ala ayeke so be ti zo. 

3Ala tene: “Atënë ti mo so ayeke tongana pupu senge so ayeke hunzi lawa?” Wala 
“Nyen laa aso be ti mo si mo kiri tënë na ngonzo tongaso?” 

4Tongana ala yeke fade na plase ti mbi, ka mbi nga, mbi lingbi ti tene tënë 
tongana ala; ka mbi bongbi gba ti tënë ti tene na tere ti ala, mbi yingi li ti mbi ti 
he ala hengo; 

5ka mbi tene tënë ti mu ngangu na be ti ala, mbi tene tënë gbani gbani ti de be ti 
ala. 

6Ataa mbi tene tënë, pasi ti mbi ayeke hunzi pepe, ataa mbi kai kpoo, pasi ni 
ayeke hon pepe. 

7Fadeso, Nzapa awoko mbi kue; lo fâ sewa ti mbi kue awe. 

8Lo sara si ndö ti le ti mbi aga tongana ti mbakoro, lo sara si mbi nge; aye so laa 
abi tënë na li ti mbi si afâ ngbanga na li ti mbi. 

9Na ya ti ngonzo ti lo, Nzapa ayeke tumba peko ti mbi si lo suru ya ti mbi, lo yeke 
te pembe na tere ti mbi; lo ga wato ti mbi, le ti lo ayeke kpo mbi tongana le ti 
kokora. 

10Azo azi yanga ti ala kota na tere ti mbi, ala zonga mbi, ala pika ngbangba ti mbi; 
ala bongbi kue ti ga na tere ti mbi. 

11Nzapa azia mbi na maboko ti agodobe; lo bi mbi na maboko ti azo ti sioni. 

12Mbi duti ti mbi lani kpoo, me lo yingi mbi; lo gbu peko ti li ti mbi si lo kinda 
mbi, lo zia mbi, mbi luti titene lo tokua ale ti kokora na tere ti mbi. 

13Ale ti kokora ni aga mbage na mbage, angoro mbi kue; lo kpo ya ti mbi, lo baa 
mawa ti mbi pepe; lo tuku na sese ngonzo so ayeke na tere ti be ti mbi. 

14Lo huru na ndö ti mbi tongana zo ti bira; lo pika mbi si lo zia ka na tere ti mbi 
gbani gbani. 

15Mbi kanga bongo ti mua na tere ti mbi, mbi yeke zi ni pepe; mbi yoro li ti mbi 
na ya ti fuku ti sese. 

16Mbi toto ngbii, le ti mbi abe; vukongo ndo akanga le ti mbi. 

17Me mbi sara ye ti ngangu na zo laoko pepe; lakue mbi yeke sambela na vurungo 
be. 

18Mene ti mbi so atuku so, sese, mo kanga ndö ni pepe. Alingbi azo ama dekongo 
ti mbi lakue. 

19Ti fadeso, mbeni zo ti gbungo koko ti mbi ayeke na yayu; mbeni zo so ahinga 
tënë na ndö ti mbi ayeke na yayu kâ. 

20Amba ti mbi ayeke he mbi hengo; me mbi yeke toto na ngu ti le gi na Nzapa. 

21Ayeke nzoni zo ti gbungo koko ti mbi aleke tënë ti mbi na ti Nzapa tongana ti 
so zo ti gbungo koko ayeke leke tënë ti zo na mba ti lo. 

22Biani, lango ti fini ti mbi angba mingi pepe si mbi yeke gue na lege so tongana 
zo amu ni awe, lo yeke kiri pepe. 

Job 17 

Job angba ti kiri tënë: Ye titene mbi zia be ti mbi ti ku ayeke daa mbeni pepe 

1Mbi wu gbaa, fini ti mbi ayeke gue ti hunzi; ye so angba na mbi ayeke du ti kuâ. 

2Azo ti hengo ndo laa angoro mbi; sioni yanga ti ala akanga lege na mbi ti lango. 

3Nzapa, mo wani, mo futa ngere ti soo mbi maa! Mbeni zo nde wa laa alingbi ti 
mu tere ti lo ti soo mbi? 

4Biani, mo kanga hingango ndo ti amba ti mbi awe; tongaso, fade mo yeke zia 
lege na ala ti hon ndö ti mbi pepe. 

5Ala kpa zo so airi amba ti lo ti te kobe, andaa amolenge ti lo aku ti ala kobe ni 
gbaa. 

6Mbi ga ye ti ngia ti azo, mbi ga zo so ala yeke tuku ngu ti yanga na le ti lo. 

7Vundu akanga le ti mbi; tere ti mbi kue ayeke tongana gbe ti de. 

8Azo so ayeke sara ye na legeni, tongana ala baa mbi, li ti ala akpe. Azo so asara 
sioni pepe, ala yeke kasa azo ti sarango sioni. 

9Ala yeke tene: “Ayeke nzoni zo ti mbirimbiri angba gi na lege ti sarango ye ti lo; 
zo so maboko ti lo avuru, ayeke nzoni lo kiri lo gbu ngangu ahon ti kozoni!” 

10Ti ala amba ti mbi, ala ga, ala kue akiri aga! Me na popo ti ala, mbi wara mbeni 
zo ti ndara pepe! 

11Fini ti mbi ahunzi awe, apialo ti mbi ali ngu awe, apialo so mbi zia be ti mbi na 
ndö ni so. 

12Ti amba ti mbi, tongana ndo avuko, ala tene ti ala, atene, kota lâ laa. Ala tene, 
ndo aga nduru ti han, andaa ndo angba ti vuko. 

13Nyen laa mbi ngba ti ku, nyen? Mbi yeke ku gi ndo ti akuâ, ndo ti lango ti mbi 
laa; mbi yeke ku gi mbeni konza na ya ti vukongo ndo. 

14Mbi tene na du ti kuâ, mbi tene: “Mo yeke babâ ti mbi!” Mbi tene na angusu, 
mbi tene: “Ala yeke mama ti mbi, ala yeke a-ita ti mbi ti wali!” 

15Ye so mbi zia be ti mbi ti ku so ayeke na ndo wa? Zo wa laa alingbi ti baa ni? 

16Ye so mbi zia be ti mbi ti ku azu na ndo ti akuâ, na ngbonda ni kâ; e use kue, e 
lango na ya ti fuku ti sese. 

Job 18 

Use tënë ti Bildad: Mbeni kuku ndali ti zo ti sioni 

1Bildad, zo ti kodro ti Shuha amu tënë si lo tene: 

2Atënë so ala yeke tene ngbii so, ala yeke kai ni lawa? Ala gbu li ti ala, na pekoni, 
fade e yeke tene tënë. 

3Ala baa e tongana nyama ngbanga ti nyen? Ala baa ti ala atene, e yeke azo so e 
hinga ndo pepe? 

4Ti mo, tongana ngonzo agbu mo awe, mo yeke suru tere ti mo wani na ka. Mo 
baa mo tene, ndali ti mo, sese ayeke ga benyama? Ndali ti mo, têne ayeke zia 
plase ti lo ti gue na mbeni ndo nde? 



1013 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

5Biani, fade lamba ti zo ti sioni ayeke mingo, wâ so ayeke na ya ti duke ti lo ayeke 
kiri ti za pepe. 

6 Ya ti da ti lo ayeke gue ti vuko, lamba ayeke mingo na ndö ti lo. 

7Ando, lo yeke tambula tongana koli, me fadeso, lo tambula nzoni pepe; apialo ti 
lo ayeke sara si lo ti. 

8Biani, gere ti lo ayeke li na ya ti gbanda si gbanda ni ayeke kanga gere ti lo. 

9Mbeni kuku ayeke gbu lo na peko ti gere ti lo, mbeni kamba ayeke gbu lo 
ngangu. 

10Kamba so agbu gere ti lo so, a honde ni hondengo na ya ti sese; a leke kuku ni 
na lege so lo yeke hon daa. 

11Mbage na mbage kue, kota mbeto agbu lo; mbeto ni ayeke mu peko ti lo na ndo 
so kue lo yeke gue daa. 

12Lani lo yeke na ngangu mingi me fadeso, nzara awoko lo awe; pasi amu ndo na 
tere ti lo kue. 

13Mbeni kobela ayeke te poro ti tere ti lo; sioni kobela ayeke buba ambage ti tere 
ti lo kue. 

14A yeke gboto lo na da ti lo so lo yeke duti daa kpoo so, a yeke gue na lo na gbia 
ti ndo ti akuâ. 

15Da ti lo ayeke ti lo mbeni pepe; mbeni zo nde alingbi ti lango daa. Ye so ayeke 
ti lo, fade a yeke tuku sufre na ndö ni. 

16Lo yeke ga tongana keke so na gbe ni, agunda ni ahole; na li ni, amaboko ni 
ahole nga. 

17Na ya ti kodro, azo ayeke kiri ti dabe ti ala na lo pepe, ala yeke kiri ti di iri ti lo 
na mbeni ndo pepe. 

18A yeke mu lo na popo ti azo so angba na fini, a bi lo na ndo ti akuâ so avuko 
vukongo; a yeke tumba lo na ndö ti sese. 

19Fade mbeni molenge wala ata ti lo ti mu plase ti lo na ya ti kodro ayeke daa 
pepe. Na ya ti da ti lo, mbeni zo oko ayeke ngba na fini pepe. 

20Ti londo na To ti si na Do, li ti azo ayeke kpe ndali ti aye so asi na lo, mbeto 
ayeke gbu azo kue. 

21Ala tene: “Baa, gi ye so angba na zo ti sioni na sewa ti lo laa! Baa, ndo so azo 
aye lani ti hinga Nzapa pepe so laa!” 

Job 19 

Job akiri tënë: Na ndani, zo ti gbungo koko ti mbi ayeke ga ti mu maboko na 
mbi 

1Job amu tënë si lo tene: 

2Fade ala yeke ngba ti mu vundu na mbi ngbii asi lawa? Ala yeke ngba ti nika mbi 
na tënë ngbii asi lawa? 

3Fani baleoko laa ala zonga mbi so. Kamene asara ala ti sara pasi na mbi tongaso 
pepe? 

4Tongana mbi girisa fade lege biani, ka girisango lege ni abaa gi mbi wani! 

5Ti ala, ala ye ti kiri mbi na gbeni si ala ga kota. Ye ti kamene so asi na mbi, ala 
yeke bi tënë ni na li ti mbi. 

6Ayeke nzoni ala hinga atene, Nzapa laa asara mbana na mbi, lo laa lo gbu mbi 
na ya ti gbanda ti lo. 

7Mbi dekongo ndali ti ye ti ngangu; zo oko akiri tënë pepe; mbi iri ndo gbaa, 
fango ngbanga ti mbirimbiri ayeke daa pepe. 

8Nzapa akanga lege na mbi, lo ye titene mbi hon pepe; lo zia mbi, mbi tambula 
na ya ti vukongo ndo. 

9Lo zi nengo ti mbi; aye so mbi yeke pika kate ti mbi daa, lo zi ni awe. 

10Lo buba mbi biani biani; ti mbi ahunzi awe; ye so mbi zia be ti mbi ti ku, lo 
gboto ni tongana ti so a yeke gboto keke. 

11Ngonzo ti lo ti wâ alondo na tere ti mbi, lo baa mbi tongana wato ti lo. 

12Azo ti lo so ayeke fâ azo abongbi, ala suru lege ngbii asi na mbi, ala ngoro da ti 
mbi titene ala ti na ndö ti mbi. 

13Asewa ti mbi, Nzapa apusu ala yamba na tere ti mbi; azo so lani ahinga mbi, 
ala yeke sara kue ti kpe mbi kpengo. 

14Azo ti da ti mbi ayeke daa mbeni pepe; azo so aye fade mbi mingi, ala girisa 
mbi awe. 

15Azo so lani mbi tisa ala na da ti mbi, ala na azo ti kua ti mbi ti wali, ala baa mbi 
tongana wande. Ti ala, mbi yeke zo so ala hinga lo oko pepe. 

16Mbi iri zo ti kua ti mbi, lo yeda pepe; ataa mbi voro lo, mbi voro lo gbaa. 

17Yanga ti mbi ayeke fun sioni, wali ti mbi alingbi ti kanga be ti lo pepe; taa 
amolenge ti ya ti mbi, mbi fun sen na hon ti ala. 

18Ataa akete molenge, ala yeke baa mbi tongana mbumbuse zo; tongana mbi zi 
yanga ti tene tënë, ala yeke he mbi hengo. 

19Amba ti mbi so kue mbi na ala e ye tere mingi, ala ye ti baa mbi na le ti ala fani 
use pepe. Azo so lani mbi ye ala, ala londo ti sara sioni na mbi. 

20Fadeso, gi senge poro na abio ti mbi laa angba; mbi yeke na ya ti kpale, mbi 
girisa ye kue. 

21Ala amba ti mbi, ala baa mawa ti mbi, ala baa mawa ti mbi maa! Biani, maboko 
ti Nzapa laa apika mbi. 

22Ala yeke tumba peko ti mbi tongana ti Nzapa so ngbanga ti nyen? Ala de ti 
woko na sarango mbi pasi pepe? 

23Ae! Tongana a su fade atënë ti mbi na mbeti, ka ayeke nzoni mingi! Âdu fade a 
su ni na ya ti mbeni mbeti, ka ayeke nzoni. 

24Âdu fade a mu wen si a de na atënë ni na ndö ti têne, a kpaka plon daa si angba 
lakue lakue, ka ayeke nzoni mingi! 

25Ti mbi, mbi hinga so zo ti zingo mbi ayeke na fini; na ndani, lo yeke luti na ndö 
ti sese. 

26Ataa poro ti tere ti mbi abuba kue, ataa tere ti mbi angba senge tongaso, fade 
mbi yeke baa Nzapa. 

27Biani, mbi wani laa mbi yeke baa lo; le ti mbi ayeke baa lo, mbeni zo nde laa 
ayeke baa lo pepe. Be ti mbi ayeke do dongo titene ngoi ni so asi hio. 

28Ala yeke hunda tere ti ala, atene: “E yeke sara tongana nyen ti tumba peko ti 
Job? Tënë ti nyen laa e yeke wara ti gue na lo na le ti ngbanga?” 

29Tongaso, alingbi ala sara mbeto ti yongoro zeme, ngbanga ti so tumbango so 
ala tumba peko ti mbi so alingbi na kuâ. Ayeke nzoni ala hinga so, ngbanga ayeke 
duti ande daa. 

Job 20 

Use tënë ti Sofar: Asioni so ayeke si na zo ti sioni 

1Sofar, zo ti kodro ti Naama amu tënë si lo tene: 

2Agingo be ti mbi ayeke pusu mbi ti kiri tënë, be ti mbi ayeke do dongo ti tene 
tënë. 

3Mbi yeke ma mbeni wango so aso be ti mbi; me hingango ndo ti mbi ahuru tënë 
na mê ti mbi so mbi yeke kiri na ni. 

4Mo hinga pepe? Ngbene ye giriri, ngbene ye so a zia zo na ndö ti sese, 

5azo ti sioni ayeke dekongo na ngia, me dekongo ni ayeke ninga pepe; azo so ake 
Nzapa, ngia ti ala ayeke gue yongoro pepe. 

6Ataa zo ti sioni ayo ngbii li ti lo andu yayu, ataa li ti lo akpo mbinda, 

7lo yeke girisa legeoko tongana puru ti lo. Azo so lani abaa lo ayeke hunda ndo, 
atene: “Lo yeke na ndo wa?” 

8 Lo yeke hon tongana bango-li, zo ayeke kiri ti wara lo pepe; lo girisa tongana 
mbeni ye so zo abaa na ya ti bango-li. 

9Azo so lani abaa lo, ala yeke kiri ti baa lo pepe. Ndo so lani lo yeke lango daa, 
azo ayeke kiri ti baa lo daa pepe. 

10Amosoro so lo gbu, fade lo wani, lo yeke kiri na ni na awa ni; amolenge ti lo 
ayeke kiri na aye ti awayere na ala. 

11Lo yeke lani na ngangu mingi tongana ti maseka; me ngangu ti lo na lo wani, 
ala use kue ayeke lango na ya ti fuku ti sese. 

12Sioni anzere nzerengo na yanga ti zo ti sioni; lo yeke honde ni na gbe ti menga 
ti lo, 

13lo yeke su ni aninga, lo yeke bata ni na yanga ti lo. 

14Me ye so lo te so ayeke fun na ya ti lo si ayeke ga sioni ngu ti yanga ti ngbo. 

15Amosoro so lani lo gbu na ngangu si lo mene so, fade lo yeke de ni. Nzapa ayeke 
sara si amosoro ni alondo na ya ti lo asigigi. 

16Ye so lani lo su so, andaa sioni ngu ti yanga ti ngbo laa; fade sioni ngu ni ayeke 
fâ lo. 

17Gba ti mafuta ti wotoro so ayeke sua tongana kete ngu, fade lo yeke tara ni 
pepe; ngu ti me so ayeke sua ngangu ngangu, lo yeke nyon ni oko pepe. 

18Ye so lo wara na peko ti kua ti lo, lo yeke kiri na ni na azo, lo yeke te ni pepe. 
Ye so lo wara na peko ti dengo buze ti lo, lo yeke sara ye oko na ni pepe. 

19Aye ni kue asi na lo, ngbanga ti so lo do awayere, lo zia, lo nika ala, lo mu da ti 
ala na ngangu, me lo sara da ti li ti lo wani pepe. 

20So nzara ti mosoro angba ti sara lo lakue, lo lingbi ti bata mbeni nzoni ye ti lo 
oko pepe. 

21Ndali ti so nzara ti lo ayeke mingi ahon ndoni, mbeni ye oko na peko ti tengo 
ye ti lo angba pepe; ndani laa nzoni duti ti lo ayeke ninga pepe. 

22Tongana zo ti sioni awara ye ahon ndoni, mbeto ayeke sara lo, ye ti vundu 
ayeke ti na ndö ti lo. 

23Na ndembe so lo yeke te kobe titene ya ti lo asi, Nzapa ayeke tokua sioni 
ngonzo na ndö ti lo; ngonzo ni ayeke tuku na ndö ti lo si ayeke ga kobe ti lo ti 
tengo ni. 

24 Tongana lo kpe zeme ti bira so a sara na wen, kokora so a sara na bengba wen 
ayeke kpo lo. 

25Lo gboto le ti kokora so asigigi na peko ti lo; gi so le ti kokora so yanga ni aza 
zango asigigi na ya ti lo, biaku tongaso, mbeto ti kuâ agbu lo. 

26Ndo so kue lo yeke honde tere ti lo daa, vukongo ndo ayeke ku lo kungo. Wâ so 
zo laa atingo ni pepe ayeke gbi lo kue; wâ ni ayeke gbi tanga ti aye so angba na 
ya ti da ti lo. 

27Yayu ayeke fa na gigi asioni ti lo, sese ayeke londo ti ke lo. 

28Na lango so Nzapa ayeke tokua ngonzo ti lo, ngu ayeke suku mingi, amu aye ti 
lo ahon na ni. 

29Baa ye so Nzapa abata ti ku na azo ti sioni laa, ye so Nzapa aleke ndali ti ala laa! 

Job 21 

Kiringo tënë ti Job: Azo ti sioni ayeke duti nzoni 

1Job amu tënë si lo tene: 

2Ala ma tënë ti mbi nzoni; lege so ala yeke de be ti mbi na ni laa. 

3Ala zia mbi, mbi tene tënë. Tongana mbi tene tënë ni ahunzi awe, ala lingbi ti he 
mbi senge. 

4Mbi dema tere ti mbi na iri ti zo? Mbi kanga be ti mbi gbaa so, senge senge? 

5Ala baa mbi nzoni: fade li ti ala ayeke kpe kue si tënë ayeke hunzi na yanga ti 
ala. 

6Tongana mbi dabe ti mbi na ye so asi na mbi, mbeto ayeke sara mbi si tere ti 
mbi ayeke do dongo. 

7Azo ti sioni angba ti duti na fini ngbanga ti nyen? Ala yeke ga mbakoro si 
komandema ti ala ayeke gue guengo na nduzu ngbanga ti nyen? 

8 Ahale ti ala ayeke sara kodro na tere ti ala, a-ata ti ala ayeke kono gi na le ti ala. 

9Siriri ayeke na da ti ala, zo oko ayeke sara mbeto pepe; zaza ti Nzapa ayeke pika 
ala pepe. 

10Akoli-bagara ti ala ayeke zia ngo na ya ti amama ni, amama ti bagara ti ala 
ayeke du na kuâ ni pepe. 

11Azo ti sioni ayeke zia gba ti amolenge ti ala ti sara ngia ti ala, a-ata ti ala ayeke 
dodo na ngia. 

12Ala yeke he bia, na pikango ngo, na kundi; ala yeke sara ngia na toto ti ngoli. 

13Na ya ti gigi ti ala, ala yeke duti nzoni si biaku tongaso, ala zu na siriri na ndo 
ti akuâ. 

14Andaa ala tene na Nzapa, atene: “Zia e kpoo! E ye ti hinga lege ti mo pepe. 

15Lo so a tene, ngangu ti lo ahon angangu kue so, lo yeke ti lo zo wa si e ga ngbaa 
ti lo? Tongana e sambela lo, nyen laa e yeke wara na pekoni nyen?” 

16Ye ni laa: anzoni ye so azo so awara, ala yeke makonzi ni pepe! Ayeke nzoni 
mbi tara mara ti sarango ye ti azo ti sioni so oko pepe. 

17Me fani oke laa lamba ti azo ti sioni so amingo? Fani oke laa aye ti ala abuba 
biani biani si ngonzo ti Nzapa aga ye ti ala? 

18Azo ayeke tene: “Ayeke nzoni ala ga tongana pere so pupu amu ahon na ni; 
tongana holengo pere so kota pupu amu ahon na ni.” 

19Ala tene: “Nzapa abata fade sioni ti ababâ ni ndali ti amolenge ti ala.” Nzapa 
alingbi fade ti sara sioni na azo ti sioni ni si li ti ala aga daa! 

20Ayeke nzoni zo ti sioni abaa aye ti lo abuba taa na le ti lo wani; lo nyon ngonzo 
ti Nzapa so ngangu ti lo ahon angangu kue si! 

21Tongana lo kui awe, ye so ayeke si ande na amolenge ti lo ayeke sara ye oko na 
lo pepe. 

22Zo wa laa ayeke fa hingango ye na Nzapa? Lo laa lo yeke fâ ngbanga ti a-ange 
pepe? 

23Mbeni zo angba ti lo ngangu si lo kui, lo duti nzoni, mbeni ye ayeke sara lo 
pepe, 

24lo kono, tere ti lo ayeke za zango, tere ti lo angba ngangu. 

25Me mbeni zo akui, vundu na be ti lo, lo duti nzoni laoko pepe. 

26Ala use kue alango na ya ti fuku ti sese; tere ti ala kue gi na angusu. 

27Ala amba ti mbi, mbi hinga tënë ti be ti ala; mbi hinga gbungo-li ti ala na ndö ti 
mbi. 

28Biani, ala tene: “Zo ti sarango ngangu na azo so, da ti lo ayeke na ndo wa? Zo ti 
sioni so, da ti lo aga tongana nyen?” 

29Azo so ayeke hon na lege, ala hunda ala pepe? Ala ke ti yeda na tënë ti azo ni 
so? 

30Na lango so ye ti ngangu ayeke si, zo ti sioni ayeke sigigi na ya ni, ngonzo ti 
Nzapa ayeke wara lo pepe. 

31Zo wa laa alingbi ti ke sioni ti lo taa na le ti lo, zo wa? Ye so lo sara so, zo wa laa 
ayeke kiri peko ni na lo, zo wa? 

32Tongana zo ni akui, a yeke gue na lo na sende ti akuâ; a yeke bata sende ti kuâ 
ti lo. 

33Gba ti azo ague ti lu kuâ ti lo, ambeni na peko, ambeni na dawa. Sese so ayeke 
na popo-hoto ayapu na lo. 

34Atënë ti dengo be ti nyen laa ala tene na mbi? Gi pupu senge! Atënë so ala kiri 
na ni ayeke gi atënë ti handango zo. 

Job 22 

Ota tënë ti Elifaz: Gbaa, Job asara sioni awe 

1Elifaz, zo ti kodro ti Teman amu tënë si lo tene: 

2Nzapa alingbi ti wara ye na lege ti zo? Aye so zo ayeke sara, ayeke mu ye gi na 
zo ni wani tongana lo sara ye na ndara. 

3 Tongana mo sara ye mbirimbiri, nzoni ye ti nyen laa lo so ngangu ti lo ahon 
angangu kue ayeke wara na peko ni nyen? Tongana sarango ye ti mo ayeke 
mbirimbiri, nyen laa lo yeke wara daa, nyen? 

4Tongana lo pika mo, lo gue na mo na ngbanga, mo baa ti mo, mo tene, lo sara ni 
ndali ti so mo kpe mbeto ti lo? 

5Lo pika mo, ngbanga ti so mo sara sioni mingi si asioni ti mo ayeke hunzi pepe. 

6 Ndali ti boon so ayeke na li ti amba ti mo, mo yeke gbu ka aye ti ala senge senge; 
gi oko bongo so ala yeke na ni, mo yeke mu ni na maboko ti ala. 

7Zo so nzara ti ngu asara lo, mo yeke mu ka na lo ngu ti nyongo ni pepe; zo so 
nzara asara lo, mo yeke ke ti mu na lo kobe. 

8Me mo yeke zia ka azo ti ngangu amu sese ti ambeni zo; azo so ayeke na tere ti 
azo ti ngangu ni ayeke duti na sese ni. 

9Mo yeke tumba awali-mua maboko ti ala senge; mo yeke nika anyindu. 

10Ndani laa akuku angoro mo kue si gi hio tongaso, kota mbeto ahon ndö ti mo. 

11Ndo avuko awe, mo yeke baa ndo oko pepe; gba ti ngu amene mo kue. 

12Nzapa ayeke na nduzu, na yayu kâ pepe? Baa atongoro so ayeke na le ti nduzu 
kâ; ala yeke kâ yongoro. 

13Tongaso mo tene: “Nzapa alingbi ti hinga nyen? Lo lingbi ti fâ ngbanga ti e na 
peko ti ambinda so avuko vukongo so? 

14Ambinda ni ayeke tongana bongo so akanga le ti Nzapa; lo yeke baa ye oko 
pepe na ndembe so lo yeke fono ti ngoro tere ti yayu.” 

15Mo ye ti mu ngbene lege so azo ti sioni amu ando so? 

16A mu ala, ahon na ala kozoni si lango ti ala alingbi; ala yeke tongana gere ti da 
so kota ngu amu, ahon na ni. 

17Azo ni ayeke tene na Nzapa: “Zia e kpoo! Lo so ngangu ti lo ahon angangu kue 
so, nyen laa lo lingbi ti sara na e, nyen?” 

18 Andaa lo laa lo sara si da ti ala asi singo na mosoro. Ayeke nzoni mbi tara mara 
ti sarango ye ti azo ti sioni so oko pepe. 

19Azo ti mbirimbiri ayeke baa tingo ti azo ti sioni si tere ti ala ayeke nzere. Zo so 
tënë ayeke na li ti lo pepe, fade lo yeke he azo ti sioni ni hengo. 

20Ala tene: “Baa, azo ti kengo e ayeke daa mbeni pepe; wâ agbi aye so kue ala 
zia.” 

21Tongaso, leke songo ti mo na Nzapa; sara si siriri aduti na popo ti mo na lo si 
fade mo yeke duti nzoni. 

22Ye so Nzapa wani afa na mo, yeda na ni; bata tënë ti lo na be ti mo. 

23Tongana mo kiri na mbage ti lo so ngangu ti lo ahon angangu kue, fade lo yeke 
zia mo na ndo ti mo. Me ye ti sioni, mo zia yongoro na da ti mo. 

24Bi lôro ti mo na sese, lôro ti mo ti nzoni ni, bi ni na popo ti atêne ti kete ngu 

25si fade lo so ngangu ti lo ahon angangu kue ayeke ga lôro ti mo na gba ti nginza 
ti mo. 

26Tongaso, fade mo yeke wara ngia ti mo na lege ti Nzapa so ngangu ti lo ahon 
angangu kue, mo lingbi ti yo le ti mo na mbage ti lo. 

27Tongana mo sambela lo, fade lo yeke ma mo; tongaso mo yeke sara gi ye ti 
peko ti zendo so mo mu so. 

28Ye so mo leke na be ti mo ti sara, fade ayeke ga nzoni, ndo ayeke vuru na lege 
so mo yeke hon daa. 

29Tongana ambeni zo awoko, mo lingbi ti tene na ala: “Ala londo!” Biani, azo so 
asara tere ti ala kete, Nzapa ayeke soo ala. 

30Azo so tënë ayeke na li ti ala pepe, lo yeke zi ala na ya ti ye ti sioni. Tongana 
maboko ti mo avuru, fade lo yeke zi mo. 

Job 23 

Job akiri tënë: Nzapa ake titene mbi na lo, e tene tënë 

1Job amu tënë si lo tene: 

2Laso, mbi ye ti kanga be na ndö ti demango tere ti mbi, me pasi ti mbi ahon ndö 
ti mbi. 

3Tongana mbi hinga fade ndo so Nzapa ayeke daa, ka mbi gue ngbii mbi si na da 
ti lo; 

4ka mbi fa tënë ti mbi na lo; ka mbi tene gba ti atënë, ti fa na lo nda ti atënë ti 
mbi. 

5Tongaso ka mbi hinga tënë so lo yeke kiri ni na mbi; ka mbi hinga nda ti tënë so 
lo ye ti tene na mbi. 

6Lo lingbi fade ti mu ngangu ti lo kue ti tiri na mbi? Ên-en! Lo yeke duti kpoo ti 
ma mbi. 

7Tongaso, ka Nzapa ahinga ye oko: zo so ayeke fa tënë ti lo na lo ayeke zo so 
asara ye na legeni. Ka lo so ayeke wafango-ngbanga ti mbi ayeke zi mbi na ya ti 
ngbanga ni fani oko ahunzi. 

8Me tongana mbi gue na To, Nzapa ayeke kâ pepe; mbi gue na Do, mbi baa lo 
pepe. 

9Lo ngba ti sara kua na mbage ti Banga? Mbi baa lo kâ pepe. Lo honde tere ti lo 
na mbage ti Mbongo? Mbi baa nga lo kâ pepe. 

10Andaa lege so mbi hon daa, lo hinga ni nzoni. Tongana lo tara mbi, fade mbi 
yeke sigigi tarara tongana lôro. 

11Mbi tambula gi na peko ti gere ti lo; mbi ngba gi na lege ti lo, mbi hon na mbeni 
lege nde pepe. 

12Mbi zia atënë ti yanga ti lo pepe ti sara mbeni ye nde; ambela ti lo kue, mbi bata 
ni na be ti mbi. 

13Me tënë ti be ti lo ayeke gi oko. Zo wa laa alingbi ti sara si lo sanze? Ye so anzere 
na lo ti sara, lo yeke sara ni. 

14Ye so lo leke na be ti lo ti sara na mbi, fade lo yeke sara ni; mara ti aye ni so 
angba mingi na be ti lo ti sara. 

15Baa ye so asara si mbeto asara mbi na dawa ti Nzapa laa. Tongana mbi ngba ti 
gbu li ti mbi, mbeto ti lo akiri asara mbi ahon ndoni. 

16Nzapa asara si mbi woko kue; lo so ngangu ti lo ahon angangu kue asara si tere 
ti mbi ayeke do na mbeto. 

17Biani, ataa so vukongo ndo na ndo so avuko pitipiti akanga ndö ti mbi, mbi 
kanga yanga ti mbi pepe. 

Job 24 

Job angba ti kiri tënë: Nzapa azia asioni zo ayeke sara ye ti ala 

1Nzapa so ngangu ti lo ahon angangu kue, ngbanga ti nyen si lo bata mbeni lango 
ti fango ngbanga pepe? Lango so lo ga ti sara na kua ti lo, ngbanga ti nyen si azo 
so ahinga lo abaa ni pepe? 

2 Azo ayeke nzi yanga ti yaka ti amba ti ala; ala yeke nzi anyama si ala wani ayeke 
bata ni. 

3Ala yeke mu lele ti nyindu ti hon na ni; ala yeke gbu bagara ti wali-mua na yongo 
titene lo futa mbeni ye si a kiri na lo bagara ni. 

4Ala yeke tumba awayere na tere ti lege; ti azo ti mawa kue ti kodro, ye so angba 
na ala ayeke gi ti honde tere ti ala. 

5Ala yeke tongana alele ti ngonda so ayeke na benyama; na kota ndaperere, ala 
yeke gue na kua, ala yeke gi kobe na ya ti ngonda ndali ti amolenge ti ala. 

6Ala yeke fâ pere na yaka, ala yeke ro ale ti vinye so angba na peko ti azo ti sioni. 

7Na bi, ala yeke lango tere ti ala senge, ngbanga ti so ala yeke na bongo pepe. 
Tongana de asara, ala yeke na balangeti pepe. 

8Ngu-Nzapa so apika na ndö ti ahoto apika ala; ala duti na gbe ti kota têne, 
ngbanga ti so ndo titene ala bata tere ti ala daa ayeke pepe. 

9 A yeke gboto nyindu na yanga ti me; a yeke gbu zo ti mawa na ngangu ti futa 
yongo so ayeke na li ti lo. 

10A yeke gbu lo na ngangu ti tambula tere ti lo senge, bongo na tere ti lo pepe. 
Na nzara na ya ti lo, lo yeke yo gba ti ale ti kobe. 

11Na ya ti gbagba ti ambeni zo, lo yeke pete mafuta ti olive; lo yeke pete le ti 
vinye, me lo lingbi ti nyon ni kete pepe. 

12Na ya ti kodro, azo ayeke dema tere ti ala; azo so awara ka ayeke dekongo, me 
Nzapa akanga mê ti lo na ndö ti aye ti mbana so. 

13Azo ti sioni ake tënë ti kota lâ, lege so ndo avuru daa, ala hinga ni pepe; ala 
yeke tambula daa pepe. 

14Zo ti fango zo ayeke londo na kota ndaperere, lo yeke fâ zo ti mawa na wayere. 
Na bi, lo ga zo ti nzi. 

15Koli ti gingo wali ti zo ayeke ku lakui, lo tene na be ti lo, lo tene: “Zo oko ayeke 
baa mbi pepe”, lo yeke bi bongo na li ti lo titene azo ahinga lo pepe. 

16Na bi laa zo ti nzi ayeke kungbi yanga ti da. Na kota lâ, lo yeke kanga yanga ti 
da na ndö ti lo, lo hinga vurungo ndo pepe. 

17Ti azo so kue, ala baa ndaperere tongana ndo so avuko pitipiti; me vukongo 
ndo aga ye ti tere ti ala si ala yeke sara mbeto ni oko pepe. 

18Me ala amba ti mbi, ala tene: “Ti azo ti sioni, ala yeke hon hio tongana ti so ngu 
amu zo ahon na lo. Azo ti kodro adeba aye ti azo ni si azo ni akiri ague na yaka ti 
vinye pepe. 

19Tongana ti so kuru sese na ndo-wâ ayeke mene ngu ti pere, ndo ti akuâ ayeke 
mene azo ti siokpari. 

20Be ti amama ti dungo ala ayeke girisa ala, azo ni ayeke ga nzoni kobe ti angusu. 
Be ti azo ayeke girisa na ala biani biani; sioni sarango ye ti ala ahunzi awe 
tongana keke so akungbi. 

21Ye ni asi, ngbanga ti so awali so alingbi ti du pepe so, azo ti sioni asara pasi na 
ala; ala sara nzoni be na awali-mua pepe. 

22Me Nzapa ayeke na ngangu ti tumba asioni makonzi. Tongana lo londo, ala 
hinga atene, ala yeke ngba na fini pepe. 

23Andaa Nzapa azia lege na ala ti duti kpoo; me le ti lo ayeke na ndö ti sarango 
ye ti ala. 

24A mu ala na nduzu gi na ya ti kete ngoi; na pekoni, ala yeke daa mbeni pepe. 
Ala ti tongana pere so a fâ ni na sese, ala hole tongana ale ti kobe so a fâ ni.” 

25Ye ni ayeke tongaso pepe? Zo wa laa alingbi ti tene, mbi tene mvene, zo wa? Zo 
wa laa alingbi ti bere tënë ti mbi, zo wa? 

Job 25 

Tënë ti Bildad: Nzapa ayeke na ndö ti aye kue 

1Bildad, zo ti kodro ti Shuha amu tënë si lo tene: 

2Komandema ti Nzapa ahon ndoni si ayeke zia mbeto na be ti zo; lo yeke zia siriri 
na yayu kâ. 

3Zo wa laa alingbi ti diko wungo ti abongbi ti a-ange ti lo? Zo wa laa lâ ti Nzapa 
ayeke su na ndö ti lo pepe, zo wa? 

4Zo alingbi ti tene ni yeke zo ti mbirimbiri na le ti Nzapa tongana nyen? Zo so 
wali adu lo, lo lingbi ti tene ni yeke nzoni tongana nyen? 

5Ataa nze, sungo ti lo ayeke mingi na le ti Nzapa pepe; ataa atongoro ayeke za 
mingi na le ti lo pepe 

6si zo, ngusu so, senge zo ti sese, kete makongo so, lo yeke ti lo zo wa? 

Job 26 

Job akiri tënë na Bildad: So mungo maboko ti nyen laa mo mu na mbi so? 

1Job amu tënë si lo tene: 

2Zo so ayeke na ngangu pepe so, taa lege ti mungo maboko na lo laa? Zo so 
ngangu ti lo ahunzi awe, mo hinga ti soo lo biani ma! 

3Zo so ayeke na ndara pepe, mo hinga ti mu wango na lo-een! Mo hinga ti fa 
hingango ye ti mo na ndo kue-een! 

4Me atënë ti mo ni, mo tene na zo wa? Zo wa laa azia atënë ni na yanga ti mo si 
mo yeke tene so? 

Ngangu ti Nzapa ayeke na ndö ti ye kue 

5Yongoro na gbe ti kota ngu-ingo, nga na aye so kue ayeke na ya ni, kâ na ndo ti 
akuâ, aye kue ayeke do na mbeto. 

6Ndo ti akuâ ayeke polele na le ti Nzapa; kota du so alinda mingi so, mbeni ye ti 
honde ni na le ti lo ayeke daa pepe. 

7Lo laa lo gbara le ti nduzu na mbage ti Banga na ndö ti ndo so ye ayeke daa pepe. 
Lo mu plase na sese, gbe ni angba senge. 

8Lo kanga ngu-Nzapa na ya ti ambinda; lo kanga lege na nengo ti ngu-Nzapa ti 
koro ambinda ni. 

9Lo honde mbata ti lo ti gbia, lo gbara mbinda na ndö ni. 

10Lo suru ye kerebende na tere ti kota ngu-ingo, na ndo so vurungo ndo na 
vukongo ndo atengbi tere daa. 

11Tongana Nzapa asuku, agere ti yayu ayeke yingi, ala yeke do na mbeto. 

12Na lege ti ngangu ti lo, lo suru ya ti kota ngu-ingo; na lege ti hingango ndo ti lo, 
lo kinda Rahab, sioni nyama ti ngu. 

13Pupu ti yanga ti lo abalee ayayu, maboko ti lo akpo kota ngbo so akpe ti hon. 

14So gi mbage ti akua ti lo laa si e ma tënë ni gi kete so. Me akota ye so lo sara 
asungba tongana bekpa; zo wa laa alingbi ti hinga nda ni, zo wa? 

Job 27 

Job angba ti kiri tënë: Zo ti sioni alingbi ti hunda na Nzapa ti gbu koko ti lo? 

1Job angba ti tene atënë so aso be ti lo, lo tene: 

2Mbi deba na iri ti Nzapa so ayeke na fini! Lo laa lo ke ti fâ ya ti ngbanga ti mbi 
na legeni. Mbi deba na iri ti lo so ngangu ti lo ahon angangu kue! Lo laa lo sara si 
vundu asi singo na be ti mbi. 

3Tongana mbi ngba ti wu, tongana pupu ti Nzapa angba na du ti hon ti mbi, 

4fade mbi yeke tene tënë ti handango zo laoko pepe; tënë ti mvene ayeke sigigi 
na yanga ti mbi oko pepe. 

5Mbi lingbi ti tene na ala laoko pepe, mbi tene, tënë ti ala ayeke na legeni. Ngbii 
mbi kui na ni, mbi yeke ngba ti tene, mbi sara sioni oko pepe. 

6Mbi ngba ti luti ngangu na ndö ti tënë ti mbi, mbi tene: sarango ye ti mbi ayeke 
mbirimbiri. Mbi yeke kiri na peko pepe: Na be ti mbi, mbi baa sioni ye oko na li 
ti mbi pepe. 

7Wato ti mbi laa alingbi ti baa pasi tongana ti zo ti sioni; zo so alondo ti ke mbi 
laa alingbi ti baa pasi tongana ti zo ti sarango sioni. 

8Nyen laa sioni zo azia be ti lo ti ku tongana Nzapa azi fini ti lo? 

9Tongana ye ti ngangu asi na lo, fade Nzapa ayeke ma dekongo ti lo? 

10Fade lo yeke wara ngia ti lo na lege ti lo so ngangu ti lo ahon angangu kue? 
Fade lo yeke iri Nzapa lakue? 

11Mbi yeke fa na ala kota ye so Nzapa ayeke sara, tënë ti be ti lo so ngangu ti lo 
ahon angangu kue, mbi yeke honde ni na ala pepe. 

12Ala kue, ala baa ye ni na le ti ala awe; ngbanga ti nyen si ala ngba ti tene asenge 
senge tënë tongaso? 

Ye so Nzapa abata ndali ti azo ti sioni 

13Baa, ye so Nzapa abata ti ku na zo ti sioni laa; ye so lo so ngangu ti lo ahon 
angangu kue ayeke mu na zo ti sarango ngangu na amba ti lo laa: 

14Tongana lo du gba ti amolenge, fade ala yeke kui kue na ya ti bira; kobe ayeke 
tia ahale ti lo. 

15Azo ti lo so angba na fini, sioni kobela ti bubango kodro ayeke fâ ala kue, awali-
mua ti ala ayeke toto kuâ ti ala pepe. 

16Ataa ala bongbi nginza tongana fuku ti sese, ataa ala bongbi bongo gbani gbani 
tongana potopoto, 

17zia ala bongbi ni ma! Fade zo ti mbirimbiri laa ayeke yu abongo ni; zo so tënë 
ayeke na li ti lo pepe laa, nginza ni ayeke ga ti lo. 

18Da ti zo ti sioni akpengba pepe; awoko tongana kpangba ti sanziri. 

19Kozo titene lo lango, lo yeke na gba ti mosoro; me so tanga ni laa. So lo zi le ti 
lo, ye oko angba pepe. 

20Kota mbeto ayeke hon ndö ti lo, tongana ngu so asuku amu zo ahon na lo. Na 
bi, kota pupu ayeke mu lo, ahon na lo. 

21Pupu ti To ayeke yo lo na nduzu, ahon na lo yongoro; pupu ni ayeke gboto lo 
na ngangu na ndo ti lo si ayeke hon na lo. 

22Nzapa ayeke tokua ale ti kokora na tere ti zo ti sioni; lo yeke baa mawa ti lo 
pepe. Lo sara kue ti kpe na maboko ti zo ti bingo ale ti kokora ni. 

23Azo ayeke pika maboko na tingo ti lo; na ndo so lo yeke lani daa, azo ayeke 
huru yanga ti ala. 

Job 28 

Zo ayeke wara ndara na ndo wa? 

1Taa-tënë, ndo ti zingo wen ti nginza na gbe ti sese ayeke daa; ndo ti sukulango 
lôro titene aga nzoni ayeke daa. 

2A yeke zi wen na ya ti sese; a yeke kporo atêne si kuivre asigigi daa. 

3Azo ti gingo mosoro ti gbe ti sese amu lamba ti gi mosoro ni na ndo so avuko 
pitipiti, ngbii na gbe ti sese kâ. 

4Azo ni azi du yongoro na kodro, na ndo so azo alingbi ti si daa pepe. Ala kanga 
kamba na tere ti ala si ala yeke hon mbage na mbage, na ndo so azo alingbi ti baa 
ala pepe. 

5Na ndö ti sese, kobe ayeke sigigi daa; me na gbe ni, mo baa mo tene, wâ abuba 
ni kue. 

6Na ya ti atêne ti gbe ti sese laa, zo ayeke wara safir; zo ayeke wara nga fuku ti 
lôro daa. 

7 Angoalo ahinga lege ti gbe ti sese ni pepe; le ti akota ndeke abaa ni laoko pepe. 

8Asioni nyama ti ngonda ado lege ni pepe; ataa bamara ahon daa pepe. 

9Me azo asara kua na tere ti ngangu têne, ala de ahoto ngbii asi na gere ni. 

10Na ya ti atêne, azo akoro gba ti lege; amosoro kue ti ngangu ngere, ala baa na 
le ti ala. 

11Ala kanga lege na ngu ti sua na ya ti adu ni; ala mu ye so angba na gbe mingo, 
ala sigigi na ni na kota lâ. 

12Me Ndara, zo ayeke wara ni na ndo wa? Hingango ndo alondo na ndo wa? 

13Azo ahinga taa ngere ti lo pepe; na popo ti azo so angba na fini, a yeke wara 
nga lo pepe. 

14Kota ngu-ingo atene: “Ndara ayeke na ya ti mbi pepe.” Gbe ti kota ngu-ingo 
atene: “Lo yeke na ndo ti mbi pepe.” 

15Zo alingbi ti mu ngbongboro lôro ti vo na Ndara pepe; zo alingbi ti mu gba ti 
nginza ti vo na ni pepe. 

16Ngere ti lôro ti Ofir, kota ngere ti kornaline wala ti safir alingbi na ti Ndara 
pepe. 

17Ataa lôro, ataa têne so ayeke baa ndo na ya ni, ngere ti ala alingbi na ti Ndara 
pepe; zo alingbi nga ti mu kangu ti lôro ti vo na ni pepe. 

18Âdu ti atêne ti korayi na ti kristal, e tene tënë ni pepe; ngere ti Ndara ahon 
ngere ti lenge. 

19Ngere ti topaze ti Etiopii alingbi nga na ngere ti Ndara pepe; ataa lôro ti nzoni 
ni, ngere ti lo alingbi na ti Ndara pepe. 

20Me Ndara alondo ti lo na ndo wa? A yeke wara Hingango ndo na ndo wa? 

21Ndara ahonde tere ti lo na le ti azo so kue angba na fini; andeke ti nduzu alingbi 
ti baa lo pepe. 

22Kuâ nga na ndo ti akuâ atene: “Biani, e ma sango ti lo mango.” 

23Me Nzapa laa ahinga lege so Ndara alondo daa si aga; lo laa lo hinga ndo so 
Ndara ayeke daa. 

24Lo laa lo yeke baa ndo ngbii asi na nda ti sese kue, le ti lo ayeke na ndö ti aye 
so kue ayeke na gbe ti yayu. 

25Lo laa lo mu ngangu na pupu, lo haka konongo ti ngu. 

26Lo lu ndia ndali ti ngu-Nzapa, lo suru lege na bekpa so ayeke toto. 

27Na ngoi so laa, Nzapa abaa Ndara si lo gonda ni, lo baa ni kpoo si lo gi ya ni. 

28 Na pekoni, lo tene na azo, lo tene: “Kpengo mbeto ti Kota Gbia, baa ndara ni 
laa! Kpengo siokpari, baa hingango ndo laa!” 

Job 29 

Tanga ti kiringo tënë ti Job: Ae, nzoni ngoi ti ando! 

1Job angba ti tene atënë so aso be ti lo, lo tene: 

2Ae! Alango so mbi yeke ando daa so, zo wa laa ayeke kiri na mbi kâ, zo wa? Ngoi 
so Nzapa ayeke bata ando mbi so, zo wa laa ayeke kiri ti mu ni na mbi, zo wa? 

3Lamba ti lo ayeke za na ndö ti mbi si lumiere ti lo afa na mbi lege na ya ti 
vukongo ndo. 

4Na ngoi ni so, mbi ga kangba awe; songo ti Nzapa ayeke bata da ti mbi. 

5Nzapa so ngangu ti lo ahon angangu kue ayeke lani na mbi; amolenge ti mbi ti 
koli angoro mbi kue; 

6amosoro ti mbi ayeke gbani gbani tongana ngu ti bale, du ti mbi so mbi yeke 
pete ale ti olive daa, mafuta ayeke sigigi daa tongana akete ngu. 

7Tongana mbi yeke gue lani na ndo so azo ayeke leke ka tënë daa, tongana mbi 
zia mbata ti mbi na be ti kodro, 

8amaseka so abaa mbi ayeke gboto tere ti ala yamba; ambakoro ayeke londo, 
aluti na nduzu. 

9Akota zo ti kodro ayeke kai tënë ti ala; tënë ayeke hunzi na yanga ti ala. 

10Amakonzi ayeke tene tënë na nduzu mbeni pepe, tënë ahunzi na yanga ti ala. 

11Azo so ayeke ma mbi ayeke gonda mbi, atene: “Ti lo nzoni!” Azo so ayeke baa 
mbi ayeke tene nzoni tënë ti mbi. 

12Biani, wayere so adekongo, mbi yeke soo lo; nyindu so zo ti mungo maboko na 
lo ayeke daa pepe, mbi yeke mu maboko na lo. 

13Azo so aga nduru ti kui ayeke sara tufa na ndö ti mbi; mbi yeke zia ngia na be 
ti awali-mua. 

14Sarango ye ti mbirimbiri ayeke tongana bongo ti mbi ti yungo ni; sarango ye 
na legeni ayeke tongana kota bongo ti de, wala kpoto ti yungo ni. 

15Mbi yeke le ndali ti waziba, gere ndali ti zo ti bubango gere. 

16Mbi yeke babâ ti azo ti mawa; mbi yeke baa nda ti tënë ti awande mbirimbiri. 

17Mbi yeke kungbi pembe ti azo ti kirikiri; ye so ala gbu, mbi yeke gboto ni na 
yanga ti ala. 

18Mbi tene na be ti mbi, mbi tene: “Lango ti fini ti mbi ayeke duti gbani gbani 
tongana le ti mbutu si mbi yeke kui na ya ti da ti mbi. 

19Mbi yeke tongana keke so agunda ni ague, awara ngu. Na bi, ngu ti pere aduti 
na ndö ti maboko ti keke ni. 

20Azo ayeke kiri ti ne mbi; mbi yeke kiri ti wara fini ngangu tongana ti kokora so 
a gboto ya ni.” 

21Na ngoi ni kâ, azo ayeke ma tënë ti mbi, ala yeke ku mbi, ala yeke duti kpoo ti 
ma wango ti mbi. 

22Tongana tënë ti mbi ahunzi awe, zo ti dengo kite ni ayeke daa pepe. Tënë ti 
mbi ayeke ti oko oko na ndö ti ala. 

23Ala yeke ku mbi tongana ti so zo ayeke ku ngu-Nzapa. Ala zi yanga ti ala ti ku 
tongana ti so sese ayeke ku akozo ngu-Nzapa. 

24Ala yeke baa gi ndö ti le ti mbi ti gi ti hinga wala mbi yeke sara nzoni be na ala. 
Tongana mbi he ngia na ala, ala baa ti ala atene, mbi yeke handa ala. 

25Mbi yeke duti na li ti ala tongana makonzi, mbi yeke fa na ala lege titene ala 
tambula daa. Mbi yeke duti na popo ti ala tongana gbia so aduti na popo ti 
aturugu ti lo, tongana zo so ayeke de be ti azo ti mawa. 

Job 30 

Tanga ti kiringo tënë ti Job: Me fadeso… 

1Me fadeso, azo so ngu ti ala alingbi na ti mbi pepe, ayeke he mbi na ngia. Ando, 
mbi baa so ababâ ti ala akpa pepe ti duti na popo ti ambo ti bata anyama ti mbi. 

2Mara ti azo so ngangu ayeke na ala pepe so, kua ti nyen laa ala lingbi ti sara na 
mbi, nyen? 

3Nzara na pasi asara si ala nge ngengo; ala yeke gi kobe ti tengo ni na ndo so 
ahole holengo, ndo so ye kue abuba daa. 

4Ala yeke fâ pere so ayeke ingo ingo na tere ti akete keke; agunda ti keke aga 
kobe ti ala. 

5Azo kue atumba ala, azo ayeke dekongo na li ti ala tongana azo ti nzi. 

6Ala yeke lango na tere ti ahoto, na ya ti adu ti sese nga na ya ti adu ti têne. 

7Ala bongbi tere ti ala na gbe ti akamba ti ki, ala yeke toto tongana nyama na 
popo ti akete keke. 

8Mara ti azo ti fuu laa, iri ti ala ayeke daa pepe. A mu keke si a tumba na ala na 
ya ti kodro. 

9Me fadeso, ala yeke he bia na iri ti mbi, ala yeke fono na iri ti mbi. 

10Be ti ala ake mbi mingi si ala yeke pusu yongoro na tere ti mbi. Ala yeke tuku 
ngu ti yanga na le ti mbi, tënë ni asara ye oko na ala pepe. 

11Ndali ti so Nzapa azi ngangu ti mbi si lo zia kamene na le ti mbi, ala yeke sara 
ye ti be ti ala na mbi. 

12Amaseka-koli ti mbana ayeke londo ti bi tënë na li ti mbi; ala yeke gi lege ti bi 
mbi na sese, ala londo ti ti na ndö ti mbi ti mingo mbi biani biani. 

13Ala kanga lege kue na mbi, ala sara kue ti mingo mbi, ngangu ti ala wani alingbi 
awe; ala hunda maboko ti mbeni zo nde pepe. 

14Ala koro kota du na ya ti gbagba, ala hara mbi na gbe ti atêne so atuku so. 

15Mbeto agbu mbi, mbeto ni azi nengo ti mbi tongana ti so pupu ayeke zi mbeni 
ye ti hon na ni. Nzoni duti ti mbi ahon tongana mbinda. 

16Fadeso, fini ti mbi ague ti hunzi; mbi ngba gi na ya ti alango ti pasi. 

17Na bi, pasi ni ali mbi ngbii agbu bio, ate mbi si akanga lege na mbi ti lango. 

18Nzapa agbu mbi ngangu na bongo ti mbi; lo yeke pete go ti mbi tongana go ti 
bongo so ayeke kete. 

19Lo bi mbi na ya ti potopoto, mbi ga tongana fuku ti sese wala mburu ti wâ. 

20Nzapa, mbi dekongo na mo, me mo kiri tënë pepe. Mbi luti na dawa ti mo titene 
mo baa mbi. 

21Mo kiri mo ga bamara na tere ti mbi; mo mu ngangu ti mo kue ti sara pasi na 
mbi. 

22Mo zia mbi na ndö ti pupu si pupu ni amu mbi ahon na mbi; mo sara si ngangu 
pupu ayingi mbi ngangu. 

23Mbi hinga kue, mo yeke gue na mbi na kuâ laa, ndo so a diko ndali ti azo so kue 
ayeke na fini. 

24Me tongana zo ati awe, lo yeke yoro maboko pepe? Na ya ti ye ti ngangu, lo 
yeke dekongo pepe? 

25Azo so gigi ti ala ayeke ngangu so, mbi toto lani ndali ti ala pepe? Azo ti mawa, 
vundu ti ala agbu be ti mbi pepe? 

26Biani, mbi zia be ti mbi lani ti ku nzoni dutingo, me ye ti vundu laa aga. Mbi 
yeke ku titene ndo ahan, me ndo avuko pitipiti. 

27Be ti mbi ayeke kporo kporongo; alango ti pasi asi na mbi. 

28Mbi yeke tambula gi na vundu; lâ asigigi ndali ti mbi pepe. Na le ti azo kue, mbi 
luti na nduzu si mbi dekongo. 

29Ndali ti dekongo ti mbi ni, mbi ga ita ti ambo ti ngonda, mbi ga mba ti andeke 
ti bi. 

30Poro ti tere ti mbi abuba si ati; kobela ti wâ agbi mbi asi na bio. 

31Kundi ti mbi aga gi ye ti totongo na kuâ; ngoli ti mbi ayeke toto na gbe ti abia 
ti azo ti totongo kuâ. 

Job 31 

Tanga ti kiringo tënë ti Job: Mbi yeke si na Nzapa, li ti mbi na nduzu 

1Mbi na le ti mbi, e use kue, e deba titene mbi baa maseka-wali na nzara ni pepe. 

2Tongana ye ni ayeke fade tongaso pepe, ka nyen laa Nzapa abata na nduzu kâ 
ndali ti mbi nyen? Ka nyen laa lo so ngangu ti lo ahon angangu kue, aleke na 
nduzu kâ ndali ti mbi? 

3Azo ayeke tene: “Ye ti vundu ayeke ndali ti azo ti kirikiri; ye ti ngangu ayeke 
ndali ti azo ti sarango sioni.” 

4Ti Nzapa, lo yeke baa sarango ye ti mbi pepe? Lo yeke diko peko ti gere ti mbi 
pepe? 

5Mbi yeke tambula ka na lege ti mvene? Mbi yeke gue hio hio ti handa azo? 

6Ayeke nzoni Nzapa azia mbi na ndö ti kilo so ayeke mbirimbiri; fade lo yeke 
hinga lo tene, tënë ayeke na li ti mbi pepe. 

7Tongana mbi zia nzoni lege so lo suru, tongana be ti mbi amu peko ti ye so le ti 
mbi abaa na nzara ni, tongana maboko ti mbi andu mbeni ye ti sioni, 

8ayeke nzoni mbeni zo nde ate kobe so mbi lu; ayeke nzoni azo agboto akete 
keke so mbi lu! 

9Tongana mbi sara fade nzara ti mbeni wali si mbi luti na hondengo ni na yanga-
da ti mba ti mbi, 

10ayeke nzoni wali ti mbi anika ale ti kobe na mbeni koli nde; ayeke nzoni 
awande alango na lo! 

11Tongana mbi sara fade ye tongaso, ka ayeke ye ti sioni mingi, ka ayeke ye so 
wafango-ngbanga ayeke fâ ngbanga ndali ni. 

12Ka sioni ti mbi ayeke tongana wâ so agbi mbi ngbii asi na ndo ti akuâ; wâ ni 
ayeke buba aye so kue mbi wara. 

13Tongana zo ti kua ti mbi ti koli wala ti wali awara tënë na mbi, mbi yeke baa 
tënë ti ala na legeni lakue. 

14Tongana ye ni ayeke fade tongaso pepe, ka mbi yeke sara tongana nyen na 
ndembe so Nzapa ayeke londo ti fâ ngbanga ti mbi? Ka tënë ti nyen laa mbi yeke 
kiri na ni na lo na ndembe so lo yeke gi nda ti tënë ni? 

15Lo so lo sara mbi na ya ti mama ti mbi, lo laa lo sara nga ala pepe? Gi oko Nzapa 
so laa asara e na ya ti mama ti e. 

16Laoko mbi ke ti mu ye na awayere? Le ti wali-mua aku mbi gbaa? 

17Mbi te kobe ti mbi gi mbi oko si mbi ke ti kangbi ni na nyindu? 

18Na maseka ti mbi ngbii asi fadeso, mbi bata molenge so babâ ti lo akui tongana 
taa molenge ti mbi. Lakue mbi yeke mu wango na wali-mua. 

19Zo ti mawa so ayeke na bongo pepe, wayere so ayeke na balangeti pepe, mbi 
baa ala si mbi zia ala tere ti ala angba senge? 

20Andaa mbi mu na ala bongo ti sara si tere ti ala amu wâ, bongo so a sara ni na 
kua ti tere ti ataba ti mbi; si na pekoni, ala mu singila na mbi. 

21Laoko mbi yoro maboko na le ti nyindu, ngbanga ti so mbi hinga, mbi tene, 
mbeni zo ti mu mbage ti mbi na le ti ngbanga ayeke daa? 

22Tongana mbi sara fade ye tongaso, ayeke nzoni ndö ti maboko ti mbi azi na ya 
ti bio ni si peko ti maboko ti mbi akungbi! 

23Biani, mbeto titene Nzapa atokua kpale na ndö ti mbi asara mbi mingi; nilaa 
mbi sara ni pepe. Mbi kpa ti luti na dawa ti gonda ti lo ti sara mara ti ye tongaso? 

24Mbi zia be ti mbi na ndö ti lôro? Wala mbi tene na lôro ni: “Mo laa mo yeke bata 
mbi”? 

25Mbi wara ngia ndali ti gba ti mosoro so mbi yeke na ni? Wala ndali ti aye mingi 
mingi so mbi wara? 

26Tongana mbi baa zango ti lâ si nze atambula pendere pendere, 

27be ti mbi ahanda mbi ndali ti aye ni so? Mbi baa ala tongana anzapa si mbi voro 
ala? 

28Tongana mbi sara fade sioni ye tongaso, ka wafango-ngbanga alingbi ti fâ 
ngbanga na li ti mbi; ka mbi ke Nzapa so ayeke na nduzu kâ awe. 

29So aye ti ngangu asi na wato ti mbi so, tere ti mbi anzere ndali ni? So ye ti mawa 
awara lo so, mbi dodo na ngia ndali ni? 

30Âdu tënë ti dengo ba na ndö ti lo titene lo wara kuâ, ti mbi, mbi gbanzi yanga 
ti mbi ti sara mara ti siokpari tongaso. 

31Azo so kue mbi yamba ala na da ti mbi, atene: “Na ndo ti lo, zo wa laa ate nyama, 
ya ti lo asi pepe, zo wa?” 

32 Laoko wande alango na gigi pepe, yanga ti da ti mbi ayeke lakue na zingo ni 
ndali ti azo so ayeke tambula na lege. 

33Azo mingi ayeke honde sioni ti ala si ala yeke bata ni na hondengo ni na ya ti 
be ti ala. Mbi sara tongana ti ala? 

34Laoko mbeto ti lutingo na le ti gba ti azo asara mbi pepe. Ataa asewa ahe mbi 
na ngia, so laa azia mbeto na be ti mbi pepe; so laa akanga yanga ti mbi ti tene 
tënë pepe, so laa agbanzi mbi na yanga-da pepe. 

35Ae! Tongana mbeni zo ti mango mbi ayeke fade daa! So tanga ti tënë ti mbi laa! 
Nzapa so ngangu ti lo ahon angangu kue, fadeso ayeke ngoi ti lo ti kiri tënë na 
mbi! Âdu ti mbeti so wato ti mbi ade na tere ti mbi na ngbanga, 

36fade mbi yeke yo ni na ngia na ndö ti go ti mbi; mbi yeke zia ni na li ti mbi 
tongana kpoto ti gbia. 

37Biani, apeko ti gere ti mbi kue, fade mbi yeke fa peko ni na Nzapa si mbi yeke 
gue na mbage ti lo tongana makonzi. 

38Laoko ayaka adema tere ti ala ndali ti mbi? Sese ti ayaka ni ayeke na mbeni 
tënë ti bi na li ti mbi? 

39Mbi te akobe ni senge senge? Mbi sara ye na awa ti ayaka ni na legeni pepe? 

40Tongana ye ni ayeke tongaso, ayeke nzoni akeke ti ki asigigi na plase ti ble; 
afungo pere asigigi na plase ti orze. Atënë ti Job ahunzi na ndo so. 

Job 32 

ATËNË TI ELIHU 
32–37 

1Elifaz, Bildad na Sofar azia ti kiri tënë na Job, ngbanga ti so Job abaa ti lo atene, 
ni yeke zo ti mbirimbiri. 

2Ye so asara si ngonzo ti Elihu alondo tongana wâ. Lo yeke molenge ti Barakel, 
zo ti mara ti Buz; kete mara ti lo ayeke Ram. Ngonzo ti lo alondo na tere ti Job, 
ngbanga ti so Job atene, ni yeke mbirimbiri ni hon Nzapa. 

3Ngonzo ti Elihu alondo nga na tere ti amba ti Job ota, ngbanga ti so ala wara 
tënë ti kiri na ni na Job pepe; ala baa ti ala atene, Nzapa laa asara siokpari. 

4Kozoni, Elihu aku ti tene tënë na Job, ngbanga ti so ngu ti ala ahon ti lo. 

5Me tongana Elihu abaa so akoli ota so ayeke na mbeni tënë ti kiri na ni na Job 
pepe, ngonzo ti lo alondo tongana wâ. 

Elihu afa ndani so lo ye ti tene tënë 

6Elihu, molenge ti Barakel, zo ti mara ti Buz amu tënë si lo tene: Mbi yeke 
maseka, me ala yeke ti ala ambakoro. Ndani laa mbi sara mbeto ti fa na le ti ala 
tënë so mbi hinga. 

7Mbi tene na be ti mbi, mbi tene: “Ambakoro laa ayeke tene tënë, azo so ngu ti 
ala ayeke mingi laa ayeke fa ndara na azo.” 

8Me ye so ayeke mu hingango ndo na zo ayeke yingo ti Nzapa; so ti tene pupu ti 
yanga ti Nzapa so ngangu ti lo ahon angangu kue. 

9Dutingo na ngu mingi laa ayeke mu ndara na zo pepe; gango mbakoro laa asara 
si zo ahinga ye ti mbirimbiri pepe. 

10Ndani laa mbi tene: ala ma mbi si! Mbi nga, mbi yeke fa ye so mbi hinga. 

11Baa, mbi ku fade ti ma ndangba tënë ti ala; mbi dingi mê ti mbi ti ma agbungo 
li ti ala, ti ma kiringo tënë ti ala na ndö ti atënë ti Job. 

12Mbi ma ala nzoni mingi, me na popo ti ala, zo oko ti kiri mbeni tënë ti kanga 
yanga ti Job ayeke daa pepe; zo oko ti fa atene, tënë ti lo ayeke sioni ayeke daa 
pepe. 

13Tongaso, ala tene pepe, atene: “Baa, tënë ti ndara laa: Nzapa oko laa alingbi ti 
hon lo na tënë, me mbeni zo pepe.” 

14Na mbi laa Job atene tënë pepe; tongaso tënë ti ala laa mbi yeke mu ti kiri tënë 
na lo pepe. 

15Ye ahon ndö ti ala; tënë oko titene ala kiri ni ayeke daa pepe, tënë ahunzi na 
yanga ti ala awe. 

16Mbi ku gbaa. Me so ala kiri atene tënë pepe so, so ala kai ti kiri tënë so, 

17ngoi ti mbi titene mbi sara tënë alingbi awe. Mbi nga, mbi yeke fa ye so mbi 
hinga. 

18Mbi yeke na gba ti tënë ti tenengo ni; yingo so ayeke na ya ti mbi ayeke pusu 
mbi ti tene tënë. 

19Tënë ni ayeke kporo na ya ti mbi tongana vin so ayeke gi lege ti sigingo ni gbaa 
si asungba afini bozo ti poro. 

20Ala zia mbi, mbi tene tënë si mbi wu pupu. Mbi ye ti zi yanga ti mbi si mbi kiri 
tënë. 

21Taa-tënë, mbi yeke mu mbage ti zo oko pepe; mbi yeke tene anzerengo tënë ti 
handa na zo pepe. 

22Mbi hinga ti tene anzerengo tënë ti handa na zo pepe; tongaso pepe, ka lo so 
asara mbi ayeke nika mbi hio tongaso. 

Job 33 

Tënë ti Elihu: Nzapa ayeke gboto mê ti zo kozoni si 

1Fadeso, Job, ma tënë so mbi ga ti tene na mo; dingi mê ti mo, mo ma atënë ti mbi 
kue. 

2Baa, mbi zi yanga ti sara tënë, tënë ni ayeke na li ti menga ti mbi. 

3Tënë so ayeke na legeni na be ti mbi, mbi ye ti tene na mo; mbi yeke tene na mo 
gi taa-tënë. 

4Yingo ti Nzapa laa asara mbi; Nzapa so ngangu ti lo ahon angangu kue, pupu ti 
yanga ti lo laa amu fini na mbi. 

5Tongana mo kpa, kiri tënë na mbi ma, leke tere ti mo, mo ke tënë ti mbi, e baa! 

6Mbi na mo kue, e yeke legeoko na le ti Nzapa; mbi nga, a sara mbi na potopoto 
ti sese. 

7Tongaso, mo sara mbeto ti mbi pepe; mo do na mbeto na dawa ti mbi pepe. Mbi 
ye ti sara ngangu na ndö ti mo pepe. 

8Tënë so mo tene so, mbi ma ni awe, tënë ni angba ti toto na mê ti mbi: 

9“Fini ti mbi ayeke na legeni, mbi sara siokpari oko pepe. Mbi sara sioni oko 
pepe, tënë ayeke na li ti mbi pepe. 

10Me Nzapa asigigi na tënë ti li ti lo ti bi na li ti mbi, lo baa mbi tongana wato ti 
lo. 

11 Lo kanga gere ti mbi na zingiri; aye so kue mbi yeke sara, le ti lo gi na ndö ni.” 

12Me mbi ye ti tene na mo, mbi tene: tënë ti mo ayeke na legeni pepe. Biani, 
Nzapa ayeke kota mingi ahon zo. 

13Mo gi tënë na Nzapa ngbanga ti nyen? Aye so kue lo yeke sara, lo lingbi ti fa 
peko ni na zo? 

14Andaa Nzapa ayeke tene tënë na azo na alege nde nde, me zo ayeke sara hange 
na ni pepe. 

15 Na bi, tongana azo akui na lango na ndö ti gbogbo ti ala, Nzapa ayeke fa ye na 
ala na lege ti bango-li nga na lege ti ambeni ye tongana bango-li. 

16Lo yeke zi mê ti azo si lo yeke gboto mê ti ala biani biani. 

17Lo ye titene azo azia sioni lege ti sarango ye ti ala; lo ye titene kota zo ake lege 
ti baba. 

18Tongaso, lo yeke bata fini ti ala si ali na ya ti du ti kuâ pepe, lo yeke gbanzi ala 
ti mu lege so ague na ndo ti akuâ. 

19Mbeni lâ, Nzapa ayeke fa ye na zo na lege ti kobela, zo ni ayeke lango na gbogbo, 
tere ti lo ayeke so ngangu si ayeke do dongo, akai pepe. 

20Kobe anzere na yanga ti lo pepe; nzoni kobe kue, nzara ni asara lo pepe. 

21Lo nge mingi, kasa ti tere ti lo ahon kue; abio ti lo kue angba na gigi. 

22Lo ga nduru na du ti kuâ awe; fini ti lo ayeke na ya ti maboko ti ala so ayeke 
mu kuâ na zo. 

23Me mbeni ange oko na popo ti ala saki oko alingbi ti duti na tere ti zo ti kobela 
ni; ange ni ayeke gbu koko ti zo ni si ayeke fa na lo nzoni lege so lo lingbi ti 
tambula daa. 

24Ange ni ayeke baa mawa ti zo ni si lo tene na Nzapa, lo tene: “Zia lege na lo ti 
zu na ya ti du ti kuâ pepe, mbi wara mbeni ye ti futa ti soo lo na kuâ awe.” 

25Tongaso, zo ni akiri awara ngangu ti lo ti kozoni, lo kiri lo ga tongana ti ngoi so 
lo de maseka. 

26Tongana lo sambela, Nzapa ayeke yeda na lo, lo luti na dawa ti Nzapa, lo yeke 
dekongo na ngia, ngbanga ti so Nzapa azi tënë na li ti lo awe. 

27Lo yeke he bia na dawa ti azo kue, lo tene: “Mbi sara siokpari, mbi sara ye so 
ake ndia, me Nzapa asara na mbi alingbi na sioni so mbi sara so pepe. 

28Lo zi mbi si mbi zu na ya ti du ti kuâ pepe, nilaa mbi ngba na fini si mbi yeke 
baa lumiere so!” 

29Baa, ye so kue Nzapa ayeke sara ndali ti zo laa; lo yeke sara ni fani mingi. 

30Lo ye ti gboto fini ti zo na ya ti du ti kuâ, tongaso si lumiere ti fini ayeke za na 
ndö ti lo. 

31Job, dingi mê ti mo, mo ma mbi; kanga yanga ti mo, tënë ti mbi ade. 

32Tongana mo yeke na mbeni tënë ti kiringo na ni, tene ni, ngbanga ti so mbi ye 
ti baa so tënë ti mo ayeke na legeni. 

33Tongaso pepe, mo ma mbi. Kanga yanga ti mo, mbi ye ti fa na mo ndara. 

Job 34 

Elihu abi tënë na li ti Job 

1Elihu akiri amu tënë si lo tene: 

2Ala azo ti ndara, ala ma tënë so mbi yeke tene; ala azo so ahinga ye ti gigi, ala 
dingi mê ti ala, ala ma mbi. 

3 Biani, mê ayeke tara tënë tongana ti so yanga ayeke tara nzerengo ti kobe. 

4Tongaso, kua ti e ayeke ti gi ti hinga ye so ayeke mbirimbiri, ti baa na popo ti e 
ye so ayeke nzoni. 

5Tënë so Job atene ayeke so: “Mbi sara sioni pepe, me Nzapa ake ti yeda so mbi 
yeke mbirimbiri. 

6Mbi sara ye so ayeke mbirimbiri, me a baa mbi tongana zo ti mvene. Mbi sara 
siokpari pepe, me lo pika mbi na kota ka ti fâ mbi.” 

7Mbeni zo ti lingbi na Job ayeke daa? Tenengo abuba tënë na tere ti Nzapa ayeke 
tongana ngu ti lo ti nyongo ni. 

8Lo yeke fono na azo ti sarango sioni, lo yeke tambula na azo ti sioni. 

9Biani, lo tene: “Zo so asara ye ti zia ngia na be ti Nzapa, nyen laa lo yeke wara 
na peko ni, nyen?” 

10Ala azo so ahinga ndo so, ala ma mbi si! Nzapa alingbi ti sara sioni ye? Lo so 
ngangu ti lo ahon angangu kue so, lo lingbi ti sara sioni? Oko pepe! 

11 Me lo yeke futa zo alingbi na ye so zo ni asara; lo yeke sara na zo oko oko 
alingbi na lege ti dutingo ti lo. 

12Taa-tënë, Nzapa asara sioni laoko pepe, lo so ngangu ti lo ahon angangu kue, 
lo yeke fâ ngbanga kirikiri pepe. 

13Zo wa laa azia lo ti sara komandema na ndö ti sese? Gi lo oko laa dunia ayeke 
na maboko ti lo. 

14Tongana Nzapa abaa ndo fade gi na lo wani, tongana lo zi fade pupu ti lo na ya 
ti fini ti azo ndali ti lo wani, 

15ka azo kue akui gi legeoko, ka zo akiri aga fuku ti sese. 

16Job, tongana mo hinga ndo, ma tënë so; dingi mê ti mo, mo ma tënë so mbi yeke 
tene. 

17Tongana Nzapa ake fade ye so ayeke mbirimbiri, ka lo lingbi ti le-gbia? Nzapa 
ayeke mbirimbiri, lo so ngangu ti lo ahon kue. Mo kpa ti fâ ngbanga na li ti lo? 

18Zo wa laa alingbi ti tene na gbia: “Buba zo!”, zo wa? Zo wa laa alingbi ti mu 
akota zo tongana azo ti fango zo, zo wa? 

19Nzapa laa ayeke mu mbage ti amakonzi pepe, lo yeke yamba zo ti mosoro nzoni 
ahon wayere pepe, ngbanga ti so lo laa lo sara ala use kue. 

20Na be ti bi, gi hio tongaso, azo ni akui; azo ti kodro atomboka, a fâ amakonzi. A 
mingo angangu makonzi, me maboko ti zo laa asara ni pepe. 

21Biani, le ti Nzapa ayeke baa ndo na ndö ti dutingo ti azo; lo yeke baa peko ti 
gere ti ala kue. 

22Ataa vukongo ndo, ataa ndo so avuko pitipiti alingbi ti honde azo ti sarango 
sioni na le ti lo pepe. 

23Titene Nzapa ague na zo na gbe ti ngbanga, lo lingbi ti gi nda ti tënë ti zo ngbii 
pepe. 

24Lo yeke kinda angangu gbia, lo hunda nda ni pepe, lo yeke zia ambeni zo nde 
na plase ti ala. 

25Biani, lo hinga mbirimbiri ye so agbia ni ayeke sara. Gi na bi oko, lo yeke kinda 
ala; ala laa a nika ala so. 

26Lo yeke pika ala na le ti azo kue tongana ti azo ti sarango sioni. 

27Lo sara ni, ngbanga ti so azo ni azia ti tambula na peko ti lo, ala ke ti hinga aye 
so kue lo fa na ala. 

28Ala pusu azo ti mawa ti dekongo na Nzapa. Andaa lo ma dekongo ti azo so amba 
ti ala asara ngangu na ala. 

29Me tongana Nzapa akanga maboko aduti, zo wa laa ayeke fâ ngbanga na li ti 
lo? Tongana lo honde le ti lo, zo wa laa alingbi ti baa lo, zo wa? Andaa lo yeke 
bata kodro nga na azo. 

30Lo ye titene zo ti sioni ale-gbia pepe, zo aleke kuku pepe titene azo ti kodro ati 
daa. 

31Me mbeni zo alingbi ti tene na Nzapa: “Pikango mbi ni alingbi awe, mbi yeke 
kiri ti sara sioni pepe. 

32Asioni so mbi baa pepe so, mo wani, fa ni na mbi. Tongana mbi sara sioni, fade 
mbi yeke kiri ti sara ni pepe.” 

33Ti be ti mo, alingbi Nzapa apika lo? Mbi hinga, mbi tene, mo yeke kasa ndo 
kasango. Andaa mo laa mo leke na be ti mo tongaso, me mbi pepe. Tongaso, tënë 
so ayeke na be ti mo, fa ni. 

34Azo so ahinga ndo, ala na azo ti ndara so ama tënë so mbi tene, ala yeke tene: 

35“Job ayeke tene tënë, me lo hinga ye so lo yeke tene pepe; nda ti atënë ti lo 
ayeke daa pepe. 

36Lo yeke tene tënë tongana zo ti sioni. Nilaa, alingbi a gi nda ti tënë ti lo 
mbirimbiri si. 

37Biani, na ndö ti siokpari ti lo, lo kiri lo tomboka na tere ti Nzapa. Lo yeke diko 
gba ti tënë na tere ti Nzapa; lo zia dengo kite na popo ti e.” 

Job 35 

Ti Elihu, mbirimbiri tënë ayeke na yanga ti Job pepe 

1Elihu angba ti tene tënë, lo tene: 

2Job, so mo yeke tene: “Mbi yeke mbirimbiri mbi hon Nzapa” so, mo baa ti mo, 
mo tene, tënë ti mo ayeke na legeni? 

3Biani, mo tene: “Ataa mbi sara siokpari pepe, asara nyen na mo, nyen? Nyen laa 
mbi wara na pekoni, nyen?” 

4Fade mbi yeke kiri tënë na mo nga na amba ti mo legeoko. 

5Zi le ti mo, mo baa le ti nduzu, baa ambinda: ala yeke kâ na nduzu, yongoro na 
mo! 

6Tongana mo sara siokpari, asara nyen na Nzapa, nyen? Tongana mo tomboka 
na tere ti lo fani mingi, asara nyen na lo? Ye oko pepe! 

7Tongana mo yeke mbirimbiri, mbirimbiri ti mo ayeke mu na lo nyen? Nyen laa 
lo yeke wara na maboko ti mo, nyen? 

8 Ataa mo sara sioni-oo, ataa mo sara nzoni-oo, sioni ni na nzoni ni kue mo sara 
ni gi na amba ti mo zo. 

9Tongana a nika azo, ala yeke dema tere ti ala; ala yeke dekongo na gbe ti azo ti 
sarango ngangu. 

10Me mbeni oko atene pepe: “Nzapa so asara mbi so ayeke na ndo wa? Lo so lo 
zia abia na yanga ti e si e yeke he na bi so, lo yeke na ndo wa? 

11Lo so lo yeke fa ye na e na lege ti anyama ti ngonda, lo yeke mu ndara na e na 
lege ti andeke ti nduzu.” 

12Tongaso azo adekongo, me lo yeda pepe ndali ti baba ti azo ti sioni. 

13Asenge senge tënë laa, Nzapa ayeke ma pepe; lo so ngangu ti lo ahon angangu 
kue, lo yeke dingi mê ti lo ti ma ni pepe. 

14Job, so mo tene: “Mbi yeke baa Nzapa pepe, tënë ti mbi ayeke na maboko ti lo 
si mbi ngba ti ku lo” so, fade lo yeke ma mo tongana nyen? 

15Ti fadeso, ngonzo ti Nzapa ade alondo pepe si lo dabe ti lo na atënë ti mbana ti 
mo so pepe. 

16Ye ni ayeke tongaso, ngbanga ti so mo zi yanga ti mo senge senge, mo yeke tene 
gba ti abuba tënë. 

Job 36 

Elihu ayeke fa lege so Nzapa ayeke mu wango na azo 

1Elihu angba ti tene tënë, lo tene: 

2Job, ku kete si; mbi yeke na ambeni tënë ti tene na mo ti mu mbage ti Nzapa. 

3Ye so mbi hinga, mbi ye ti fa ni na azo so ayeke yongoro kâ; mbi ye ti fa so Nzapa 
so asara mbi, atënë ti lo ayeke na legeni. 

4Taa-tënë biani, tënë ti mbi ayeke mvene pepe; taa zo ti hingango ndo laa ayeke 
na tere ti mo so. 

5Nzapa ayeke na ngangu mingi, lo yeke baa zo oko tongana mbumbuse ye pepe. 
Lo yeke na ngangu ahon ndoni, ye so lo leke na be ti lo ti sara, lo ngba gi na ndö 
ni. 

6Zo ti sioni, Nzapa ayeke zia lo ti ngba na fini pepe; me lo yeke fâ ngbanga ti azo 
ti mawa na legeni. 

7Lo yeke bi le ti lo yamba na azo ti mbirimbiri pepe. Ti agbia, lo yeke zia ala na 
ndö ti mbata titene ala ngba daa lakue. Me ala yeke ga azo ti baba. 

8Baa, ala laa aga azo ti kanga so a kanga ala na zingiri; mawa agbu ala gbungo. 

9Na lege so Nzapa aye ti fa na ala nda ti aye so ala sara, lo ye ti fa siokpari ti ala 
ndali ti so ala sara baba mingi. 

10Lo zi mê ti ala titene ala ma tënë so lo gboto mê ti ala ndali ni; lo tene na ala ti 
zia lege ti sioni. 

11Tongana ala ma tënë si ala ma yanga ti Nzapa, fade gigi ti ala ayeke hunzi nzoni, 
ala yeke wara ngia na ya ti angu so ala yeke ngba na fini. 

12Me tongana ala ma ni pepe, ala yeke mu lege so ague na ndo ti akuâ. Ala yeke 
kui, me ala hinga li ti ala daa pepe. 

13Âdu ti azo ti sioni, ala ngba ti sara ngonzo; tongana Nzapa akanga ala na zingiri, 
ala yeke dekongo na lo pepe titene lo mu maboko na ala. 

14Ala ngba maseka si ala kui, fini ti ala ahunzi na popo ti azo ti sarango ye ti 
ndumba ndali ti anzapa nde. 

15Me Nzapa ayeke soo zo ti mawa na lege ti ye ti mawa so asi na lo; na lege ti ye 
ti ngangu, lo yeke zi mê ti lo ti ma ndo. 

16Job, ando, Nzapa abata mo si ye ti ngangu asi na mo pepe. Mo yeke lani na aye 
gbani gbani; anzoni kobe asi singo na ndö ti meza ti mo. 

17Me a fâ ngbanga na li ti mo tongana ti zo ti sioni; ngbanga so a de na li ti mo 
ayeke sanze pepe. 

18Zia lege na sioni ngonzo ti pusu mo ti sara ye kirikiri pepe! Mo baa ti mo, mo 
tene, mo lingbi ti pete goro na Nzapa? 

19Amosoro ti mo, gba ti lôro ti mo na ngangu so kue mo yeke sara alingbi oko 
pepe. 

20Ataa bi so fade a yeke sara si azo kue ahon, mo zia be ti mo na ndö ni pepe. 

21Sara hange si mo kiri na mbage ti ye ti kirikiri pepe. Ndali ni, ye ti ngangu asi 
na mo. 

Nzapa ayeke na ndö ti ye kue 

22Biani, Nzapa ayeke kota na lege ti ngangu ti lo. Zo wa laa alingbi ti fa ye tongana 
lo? 

23Zo wa laa ahunda na lo ti fa peko ti dutingo ti lo? Zo wa laa atene na lo: “Mo 
sara sioni”? 

24Dabe ti mo ti sepela lo ndali ti aye so lo sara. Ndali ti aye ni so laa azo ayeke he 
bia ti gonda na lo. 

25Azo kue alingbi ti baa aye ni; ala yeke baa ni yongoro kâ. 

26Biani, Nzapa ayeke kota, me e hinga li ti e daa pepe; e lingbi ti diko wungo ti 
ngu ti lo pepe. 

27Lo yeke gboto angu ti pere na mbage ti lo, lo yeke sara si aga mbinda, akiri aga 
ngu-Nzapa si ayeke pika. 

28Mbinda ni ayeke kangbi ngu-Nzapa ni si ayeke pika na ndö ti azo kue. 

29Zo wa laa alingbi ti hinga lege so ambinda ayeke hon na ni? Lege so bekpa 
ayeke sungba na ni na le ti nduzu? 

30Biani, Nzapa atokua awâ ti bekpa na ndö ti ambinda; lo kanga ndö ti ngbonda 
ti kota ngu-ingo. 

31Na lege ti aye so laa lo yeke fâ ngbanga ti azo, lo yeke mu kobe gbani gbani na 
azo. 

32Lo honde wâ ti bekpa na ya ti maboko ti lo si lo yeke mu yanga na wâ ni, lo fa 
ndo so lo ye titene ati daa. 

33Bekpa ti lo ayeke fa gango ti lo, ataa anyama ahinga atene, lo ga nduru ti si. 

Job 37 

1Aye ti kpene so asara si be ti mbi ayeke do, be ti mbi aye ti huru ti zia ndo so lo 
yeke daa. 

2Ala ma, ala ma go ti Nzapa so ayeke sungba; ala ma totongo ti go so ayeke sigigi 
na yanga ti lo. 

3Lo tokua awâ ti bekpa ti lo na le ti nduzu kue, ague ngbii asi na nda ti sese kue. 

4Na pekoni, go ti Nzapa atoto tongana ti bamara, go ti lo ti gbia asungba. Gi so lo 
dekongo ngangu awe, lo tokua awâ ti bekpa ti lo kue. 

5Na lege ti go ti lo so asungba, Nzapa ayeke sara aye ti kpene ti lo; lo yeke sara 
akota ye so e hinga li ti e daa pepe. 

6Lo yeke mu yanga na neze: “Ti na ndö ti sese!” Lo yeke zia lege na ngu-Nzapa, 
nga na kota ngu-Nzapa ti pika ngangu. 

7Tongaso lo yeke kanga lege na azo ti sara kua ti ala si ala hinga akua so lo yeke 
sara. 

8Anyama ti ngonda ayeke li na ya ti du ti ala, ala yeke honde tere ti ala na ndo ti 
lango ti ala. 

9Ngangu pupu alondo na mbage ti Mbongo si ayeke ga, de alondo na mbage ti 
Banga. 

10Na lege ti pupu ti yanga ti Nzapa, glase abaa gigi si ngu akpengba kpengbango 
tongana têne. 

11Lo sara si ambinda asi singo na ngu; lo zia awâ ti bekpa na ya ti ambinda si lo 
kangbi ala na ndo kue. 

12Lo laa lo sara si ala yeke hon mbage na mbage kue ti sara ye so be ti lo aye; ti 
sara aye so kue lo mu yanga na ala ti sarango ni na ndö ti dunia kue. 

13Nzapa atokua ala ti pika azo ti ndö ti sese, wala ti fa na ala nzoni be ti lo. 

14Job, dingi mê ti mo, mo ma tënë so kue; gbu li ti mo na ndö ti aye ti kpene so 
Nzapa asara. 

15Mo hinga lege so Nzapa ayeke mu yanga na aye ni? Mo hinga lege so lo sara si 
wâ ti bekpa ayeke za na ya ti mbinda? 

16Mo hinga lege so lo zia ambinda si ala yeke ya na le ti nduzu? Mara ti ye ti kpene 
tongaso ahunda hingango nzoni kode. 

17Ti mo, tere ti mo ayeke mu wâ ngangu na ya ti bongo ti mo na ngoi so pupu ti 
Mbongo ayeke ga na ndo-wâ na ndö ti sese. 

18Mo kpa zo ti mungo maboko na Nzapa na ngoi so lo gbara ambinda na le ti 
nduzu? So lo sara si le ti nduzu akpengba kpengbango tongana tatara ti wen so? 

19Fa na mbi ye so e lingbi ti tene na Nzapa! Me ndali ti so e yeke na ya ti vukongo 
ndo, e hinga tënë so e lingbi ti tene pepe. 

20Tongana mbi tene tënë, alingbi mbeni zo atene tënë ni na lo? Alingbi mbeni zo 
atene sango ni na lo si lo hinga tënë ni? 

21Mo ye ti baa, e kiri e baa ndo polele pepe; ambinda ahonde le ti lâ, na pekoni, 
pupu alondo si amu mbinda ni ahon na ni. 

22Mbeni zango ndo tongana lôro alondo na mbage ti Banga aga; mbeni zango 
ndo so ayeke zia mbeto na be ti zo, angoro tere ti Nzapa. 

23Lo yeke Nzapa so ngangu ti lo ahon angangu kue, e lingbi ti ga nduru na lo 
pepe. Lo yeke kota na lege ti ngangu ti lo, nga na lege ti mbirimbiri ti lo. Zo ti 
mbirimbiri, Nzapa ayeke sara pasi na lo pepe. 

24Ndani laa, alingbi azo akpe mbeto ti lo; me azo so abaa tere ti ala azo ti ndara, 
ngbanga ti lo ayeke na ala pepe. 

Job 38 

KOTA GBIA ATENE TËNË 
38.1–42.6 

1 KOTA GBIA akiri tënë na Job na ya ti ngangu pupu, lo tene: 

2Mo so mo yeke tene abuba tënë ti honde aye so mbi leke ti sara, mo yeke ti mo 
zo wa? 

3Mo leke tere ti mo, luti tongana koli! Mbi yeke hunda mo na atënë, fade mo yeke 
kiri peko ni na mbi. 

Nzapa ayeke na ndö ti aye kue 

4Na ngoi so mbi zia gere ti sese, mo yeke lani na ndo wa? Mo so mo hinga ye kue 
so, tene na mbi. 

5Zo wa laa adiko konongo ti sese? Mo hinga ni? Zo wa laa agboto kamba ti haka 
na ni? 

6Angbongboro gere ti sese aluti na ndö ti nyen? Zo wa laa azia kozo têne ti gere 
ni 

7 na ngoi so atongoro ti ndaperere abongbi yanga oko si ayeke he bia, na ngoi so 
ala so alango na yayu ayeke dekongo na ngia? Mo hinga ni? 

8Na ngoi so kota ngu-ingo akporo ti sigigi na ya ti mama ti lo, zo wa laa akanga 
yanga-da na ndö ti kota ngu-ingo ni? 

9Mbi laa mbi yu ambinda na tere ni tongana bongo, mbi kanga vuko mbinda na 
tere ni. 

10Mbi kanga lege matamata na kota ngu-ingo ni, mbi suru maka na tere ni; mbi 
kanga yanga-da na ndö ni ngangu. 

11 Mbi tene na lo: “Fade mo ga ngbii mo luti ge; mo yeke hon ndo so pepe! Amapo 
ti mo so ayeke sara baba so, ayeke luti ti ala kâ!” 

12Na ya ti fini ti mo, mo mu yanga fani oko na lâ ti londo awe? Mbeni lâ, mo fa 
ndo na lâ ti ndaperere ti duti daa? 

13“Gbu sese na yanga ni, yingi ni tongana konza titene azo ti sioni atuku!” Mbeni 
lâ mo mu yanga tongaso awe? 

14So ndo ahan, aye ato nda ti sigigi polele; ala sigigi tongana anzoroko so a kpo 
na tere ti ta ti sese, ala sigigi pendere tongana bongo ti matanga. 

15Ti azo ti sioni, a gbanzi na ala lumiere ti ala; maboko so ala yeke yo na nduzu 
akungbi awe. 

16Mo gue ngbii mo si na ndo so kota ngu-ingo alondo daa? Mo fono na gbe ti kota 
ngu-ingo awe? 

17A fa na mo yanga-da ti ndo ti akuâ awe? Mo baa yanga-da ti kodro ti akuâ awe? 

18Mo hinga mbeni tënë na ndö ti konongo ti sese? Tongana mo hinga aye so kue, 
fa na mbi peko ni. 

19Lumiere asara kodro na mbage wa? Vukongo ndo ayeke duti na ndo wa? 

20Mo lingbi ti gi ala na ndo ti ala? Mo hinga lege ti da ti ala? 

21Mo hinga ni nzoni mingi, ngbanga ti so a du mo ando giriri si lango ti fini ti mo 
awu ahon ndoni. 

22Mo gue ngbii mo si na ndo so a bata neze daa? Ndo so a bata apembe ti bekpa 
daa, mo baa ni awe? 

23 Mbi bata ni ndali ti ngoi ti ye ti vundu, ndali ti ngoi ti tiri nga na ngoi ti bira. 

24Ndo so lumiere alondo daa si aga, mo hinga ni? Lege so pupu ti To ahon daa si 
ayeke ya na ndö ti sese, mo hinga ni? 

25Zo wa laa asuru lege na le ti nduzu ndali ti ngu-Nzapa so apika ngangu? Zo wa 
laa azi lege na mbinda so aga na sungbango ti bekpa? 

26Zo wa laa asara si ngu-Nzapa ayeke pika na ndö ti sese so zo ayeke daa pepe; 
na ndö ti benyama so zo oko ayeke daa pepe so? 

27Zo wa laa asara si ngu apika si kuru sese awoko pendere titene pere asigigi si 
akono? 

28Babâ ti ngu-Nzapa ayeke daa? Akete ngu ti pere, zo wa laa adu ala, zo wa? 

29Mama wa laa adu glase? Zo wa laa adu glase so amu ndö ti apere na ngoi ti de? 

30Na ngoi ni, ngu akpengba kpengbango tongana têne, le ti ngu ni abongbi aga 
glase. 

31Baa bongbi ti atongoro na le ti nduzu: Mo lingbi ti kanga Pleyade ndo oko si 
mo zi akamba na tere ti Orion? 

32Mo lingbi ti sara si atongoro asigigi na nzoni ngoi? Mo lingbi ti fa lege na Kota 
Urse nga atongoro ti tere ni? 

33Mo hinga andia ti aye so ayeke na yayu? Mo laa mo yeke sara si andia ni asara 
kua ti ala nzoni na ndö ti sese? 

34Mo laa mo yeke dekongo na ambinda si gba ti ngu atuku na ndö ti mo? 

35So awâ ti bekpa ayeke hon na le ti nduzu so, mo laa mo tokua ala? Ala yeke ma 
yanga ti mo? 

36Zo wa laa amu ndara na ibis, zo wa? Zo wa laa amu hingango ndo na koli-
kondo, zo wa? 

37Zo wa laa alingbi ti diko ambinda na lege ti ndara ti lo si lo tuku ngu so kue a 
bata na yayu? 

38Na ngoi ni so, fuku ti sese aga gba ti potopoto si angbongboro sese agbu tere. 

Nzapa ayeke na ndö ti anyama 

39Mo laa mo yeke gi nyama ndali ti mama ti bamara? Mo laa mo yeke mu kobe 
na amolenge ti bamara, ala te ya ti ala asi, 

40na ndembe so ala kuku na ngbonda ti du ti ala, ala honde tere ti ala na ya ti 
pere ti ku ti gbu mbeni nyama so? 

41Zo wa laa ayeke leke kobe ndali ti kpakpo tongana amolenge ti lo adekongo na 
Nzapa, tongana ala woko ngangu, ndali ti so kobe atia ala? 

Job 39 

1Mo hinga ngoi so angasa ti ngonda ayeke du amolenge ti ala? Mo baa lege so 
atagba ayeke du amolenge ti ala awe? 

2Mo lingbi ti diko nze ti ngo ti ala? Mo hinga lango so ala yeke du na ni? 

3Ala yeke kuku si ala du amolenge ti ala, na pekoni, songo ya ti ala akai. 

4Amolenge ti ala ayeke kpengba, ala yeke kono na ya ti ngonda. Na pekoni, ala 
hon na tere ti amama ti ala, ala yeke kiri mbeni pepe. 

5Zo wa laa azi lele ti ngonda si lo yeke fono ti be ti lo so? Zo wa laa azi akamba 
na tere ti lo? 

6Mbi sara si ngonda aga ndo ti duti ti lo, sese so ingo ayeke daa aga ndo ti lango 
ti lo. 

7Wuluwulu ti agbata, lo yeke he ni hengo; dekongo ti wa ti lo, lo yeke ma ni oko 
pepe. 

8Lo yeke tambula na ndö ti ahoto, ndo so lo yeke wara kobe ti lo daa; amara ti 
fini pere kue, lo yeke gi ni gingo. 

9Fade ngbä ayeke yeda ti sara kua na mo? Lo yeke lango na ya ti gbagba ti 
anyama ti mo? 

10Mo lingbi ti kanga lo titene lo fâ yaka ti mo? Fade lo yeke gboto na peko ti mo 
wen ti dengo ya ti sese na popo-hoto? 

11Mo yeke zia be ti mo na ndö ti kota ngangu ti lo titene mo zia kua ti mo na lo? 

12Mo yeke zia be ti mo na ndö ti lo ti ro ale ti kobe ti mo ti zia ni na ya ti gogoro? 

13 Naamo ayeke pika akpangi ti lo na ngia, me lo lingbi ti huru tongana sigonye 
pepe. 

14Naamo ayeke zia para ti lo na ndö ti sese, lo hon, lo yeke zia mbutu amu wâ na 
para ni. 

15Lo girisa so gere ti zo alingbi ti fâ ni, mbeni nyama ti ngonda alingbi ti do ni. 

16Lo yeke sara ngangu mingi na amolenge ti lo mo baa mo tene, amolenge ti lo 
laa pepe. Be ti lo agi lo pepe na pasi so lo baa na dungo para senge senge. 

17Ye ni ayeke so, Nzapa ake ti mu na lo ndara, lo mu na lo hingango ndo pepe. 

18Me gi so lo londo ti mu loro, lo yeke he mbarata hengo, na zo ti kpengo na 
mbarata ni. 

19Mo laa mo mu ngangu na mbarata? Yongoro kua ti ndö ti go ti lo so, mo laa mo 
zia ni? 

20Mo laa mo sara si lo yeke huru tongana gbadola? Toto ti lo ayeke zia mbeto na 
be ti zo. 

21Na sokoto ti gere ti lo, lo yeke do sese ti popo-hoto na ngia; lo yeke mu loro na 
dawa ti aturugu so aga ti tiri na lo. 

22Lo yeke he mbeto hengo, lo yeke sara mbeto ti mbeni ye oko pepe. Na dawa ti 
yongoro zeme, lo yeke kiri na peko pepe. 

23Bozo ti ale ti kokora, likongo so aza zango nga na yongoro zeme ayeke toto na 
ndö ti lo. 

24So lo ku gbaa, lo huru na loro. Tongana tatalita atoto, lo yeke kanga be ti lo 
gbaa, lo kpe loro. 

25Lakue tongana a huru tatalita, lo yeke dekongo: “Ahaa!” Lo ngba yongoro, lo 
ma fion ti bira, lo ma dekongo ti amakonzi ti bira, lo ma dekongo ti bira. 

26Na lege ti hingango ndo ti mo, mo laa mo sara si fini kua ti tere ti ndeke ti 
gbungo kondo asigigi si lo huru lo gue na mbage ti Mbongo? 

27Mo laa mo yeke mu yanga na ngoalo ti huru na nduzu, ti gue ti sara da ti lo na 
ndö ti ahoto? 

28Lo yeke duti na ndö ti atêne, lo sara da ti lango ti lo na li ti têne so ayeke ndo ti 
batango lo. 

29Kâ, lo yeke gi ti baa kobe ti lo, le ti lo ayeke baa ni yongoro. 

30 Amolenge ti lo aye ti nyon mene mingi. Ndo so akuâ ayeke daa, ngoalo ayeke 
nga daa. 

Job 40 

Ngoi titene Job akiri tënë alingbi 

1 KOTA GBIA akiri amu tënë si lo tene na Job: 

2Mo so mo yeke ke tënë na Nzapa so ngangu ti lo ahon angangu kue so, mo kpa 
ti gi tënë na lo? Mo so mo yeke bingbi tënë na Nzapa so, mo yeke na mbeni tënë 
ti kiri na ni? 

3Tongaso Job akiri tënë na KOTA GBIA, atene: 

4Mbi yeke ti mbi ye oko pepe. Tënë ti nyen laa mbi lingbi ti kiri ni na mo? Tënë 
ahunzi na yanga ti mbi awe. 

5Mbi tene tënë fade awe, mbi yeke kiri tënë pepe; mbi tene tënë mingi awe, 
fadeso, mbi kai awe. 

Job aye ti haka tere ti lo na Nzapa? 

6Na ya ti ngangu pupu, KOTA GBIA akiri tënë na Job, atene: 

7Mo leke tere ti mo, luti tongana koli! Mbi yeke hunda mo na atënë, fade mo kiri 
peko ni na mbi. 

8Mo ye biani ti fa so mbi fâ ngbanga na legeni pepe? Mo ye ti fa so mbi sara sioni 
si mo laa mo sara nzoni? 

9Ngangu ti maboko ti mo alingbi na ti mbi Nzapa? Go ti mo atoto alingbi na 
sungbango ti bekpa ti mbi? 

10 Tongana ye ni ayeke tongaso, kanga nengo ti gbia nga na gonda na tere ti mo 
tongana ye ti pendere; yu pendere na zango ndo na tere ti mo tongana bongo. 

11Tuku sioni ngonzo ti mo na ndö ti azo; baa azo ti baba kue, mo zia ala na kete 
ndo! 

12Baa azo ti baba kue, mo sara si ala ba bango na sese. Mo nika azo ti sioni biaku. 

13Mo honde ala kue legeoko na ya ti sese; kanga ala na ya ti sururu. 

14Tongaso, fade mbi wani, mbi yeke he bia ti gonda na mo, ngbanga ti so ngangu 
ti mo asara si mo so benda. 

Behemot, kota nyama ti ngu 

15Baa Behemot so nzoni; mbi sara lo tongana ti so mbi sara mo; lo yeke te pere 
tongana bagara. 

16Ngangu ti lo ayeke na ngbonda ti lo, ngangu ti lo ayeke na nyama ti ya ti lo. 

17Damba ti lo akpengba tongana keke ti sedre; akamba ti gere ti lo ahon na ndö 
ti tere, na ndö ti tere. 

18Abio ti tere ti lo akpengba tongana bengba wen; abio ti kate ti lo akpa 
ngbongboro wen. 

19Nyama ni ayeke na popo ti akota ye so mbi sara. Me gi mbi oko so mbi sara lo 
laa, mbi yeke na ngangu ti hon ndö ti lo. 

20Ahoto ayeke mu na lo pere ti tengo ni, ahoto so anyama ti ngonda ayeke sara 
ngia na ndö ni. 

21Lo yeke lango na gbe ti akete keke, lo yeke honde tere ti lo na popo ti asosongo, 
na ndo so ngu ayeke daa. 

22Lo yeke bata tere ti lo na gbe ti de ti akete keke; akeke ti yanga ti ngu angoro 
lo. 

23Tongana ngu asuku mingi, lo yeke gi be ti lo pepe. Ataa ngu ti Jourdain asuku 
ngbii asi na yanga ti lo, lo yeke duti kpoo. 

24Tongana le ti lo angba na zingo ni, zo wa laa alingbi ti gbu lo? Zo wa laa alingbi 
ti gbu lo ti koro du na hon ti lo? 

Leviatan, sioni nyama 

25Fade mo yeke bi yango ti gbu na Leviatan tongana ti so mo yeke gbu susu? Mo 
yeke kanga kamba na yanga ti lo? 

26Mo lingbi ti yoro mbeni keke ti sosongo na hon ti lo? Wala mo koro ngbangba 
ti lo na mbeni kongi? 

27Mo baa ti mo, mo tene, lo yeke voro tere ti lo titene mo zi lo? Lo yeke tene 
anzerengo tënë na mo? 

28Mo na lo ayeke ga ambuki titene lo ga ngbaa ti mo lakue? 

29Mo yeke sara ngia na lo tongana ti so mo yeke sara ngia na kete kete ndeke? 
Mo yeke kanga lo titene amolenge ti mo ti wali asara ngia na lo? 

30Azo ti gingo susu ayeke bongbi tere ti ka lo? Ala yeke kangbi ya ti lo na popo ti 
gba ti azo ti dengo buze? 

31Mo lingbi ti kpo poro ti tere ti lo na ale ti kokora gbani gbani, wala ti koro li ti 
lo na likongo? 

32Zia maboko na ndö ti lo, e baa! Mo yeke girisa mara ti bira so laoko pepe! Fade 
mo yeke tara ti kiri ti sara ni pepe! 

Job 41 

1Tongana mbeni zo abaa ti lo, atene, ni lingbi ti hon ndö ti Leviatan, andaa lo 
handa tere ti lo wani. Gi na bango lo, zo ayeke ti na sese. 

2Buba zo wa laa alingbi ti gi yanga ti lo? Âdu ti mbi, zo wa laa alingbi ti gbu le ni 
na mbi, zo wa? 

3Zo wa laa boon ti lo ayeke na li ti mbi so mbi lingbi ti kiri ni na lo? Aye so kue 
ayeke na ndö ti sese, ayeke ti mbi. 

4Ti ambage ti tere ti sioni nyama ni, na kota ngangu ti lo nga na pendere ti tere 
ti lo, mbi yeke kanga yanga ti mbi daa pepe. 

5Zo wa laa alingbi ti suru bongo ti lo na mbage ti dawa? Zo wa laa alingbi ti hon 
na popo ti amolongo use ti pembe ti lo? 

6Zo wa laa agbu lo na ngangu si azi ngbangba ti lo? Na dawa ti gba ti apembe ti 
lo, azo kue ayeke do na mbeto. 

7Gba ti molongo ti avala ayeke na ndö ti peko ti lo; avala ni agbu tere ngangu, ali 
ya ti tere. 

8Avala ni oko oko agbu tere ngangu, pupu alingbi ti hon na popo ti ala pepe. 

9Vala oko oko agbu tere na mba ti lo, ala kue agbu tere ngangu, a lingbi ti kangbi 
popo ti ala pepe. 

10Tongana nyama ni angasi, wâ ayeke sigigi, le ti lo ayeke za tongana lâ ti kota 
ndaperere. 

11Awâ ti bekpa ayeke sigigi na yanga ti lo, ale ti wâ ayeke sigigi mbage na mbage. 

12Guru ayeke sigigi na du ti hon ti lo tongana ti so ayeke sigigi na ya ti tawa wala 
na ya ti kota tawa so ayeke kporo na ndö ti wâ. 

13Pupu ti yanga ti lo alingbi ti sara si wâ aza; amenga ti wâ ayeke sigigi na yanga 
ti lo. 

14Ngangu ti lo ayeke na go ti lo so akpengba kpengbango; na dawa ti lo, kota 
mbeto ayeke gbu azo kue. 

15Poro ti ya ti lo agbu tere gbungo, akpengba tongana wen, ayeke yingi oko pepe. 

16Kate ti lo akpengba tongana têne, akpengba tongana têne ti nikango na ye. 

17Tongana lo londo, mbeto ayeke sara amakonzi, kota mbeto asara si ala kpe 
kirikiri. 

18Tongana a kpo lo na yongoro zeme, ayeke li lo pepe; ataa kete likongo, ataa 
kota likongo wala le ti kokora ayeke sara ye oko na lo pepe. 

19Lo yeke baa wen tongana holengo pere, bengba wen tongana fungo keke. 

20Lo yeke kpe ale ti kokora pepe; ti lo, têne so a bi na mvingi ayeke tongana 
holengo pere. 

21Lo yeke baa kota nengo keke tongana mbeni holengo pere; toto ti alikongo so 
ayeke hon, lo yeke he ni hengo. 

22Aye tongana afango ta so yanga ni aza zango ayeke na gbe ti ya ti lo, ayeke suru 
ya ti potopoto tongana wen ti dengo ya ti sese. 

23Gi so lo li na ya ti ngu, ngu ni ayeke kporo kporongo; lo yeke sara si kota ngu-
ingo akpa ndo so a yeke zö dukani daa. 

24Lo yeke zia na peko ti lo mbeni lege so ayeke za zango, kota ngu so alinda mingi 
aga tongana kua ti li ti mbeni mbakoro. 

25Na ndö ti sese, mbeni nyama ti lingbi na lo ayeke daa pepe; a sara lo titene lo 
sara mbeto ti ye oko pepe. 

26Anyama so akono, ayo, lo yeke kpe mbeto ti ala oko pepe; lo yeke gbia ti 
angangu nyama kue. 

Job 42 

Job abaa tere ti lo atene, ni lingbi pepe 

1Tongaso Job akiri tënë na KOTA GBIA, atene: 

2Mbi hinga so mo lingbi ti sara ye kue; mbeni pialo ti kara mo ayeke daa pepe. 

3 Mo tene, mbi tene tënë kirikiri, mbi sara si tënë so mo leke na be ti mo, le ni 
avuko. Andaa mbi hinga nda ti tënë ni pepe. Mbi yeda: mbi tene tënë ti ye so nda 
ni alinda ngangu, akara mbi si mbi hinga pepe. 

4Mo tene na mbi: “Ma mbi si! Zia mbi, mbi tene tënë. Mbi yeke hunda mo na 
atënë, fade mo yeke kiri peko ni na mbi.” 

5Kozoni, mbi ma tënë ti mo mango, me fadeso, mbi baa mo na le ti mbi awe. 

6Ndani laa, be ti mbi aso ndali ti tënë so lani mbi tene. Mbi hinga so tënë ni ayeke 
na legeni pepe; mbi duti na ya ti fuku ti sese, na ya ti mburu ti wâ. 

KOTA GBIA AKIRI NA JOB NA KOZO NDO TI LO 

7So KOTA GBIA atene tënë so na Job awe, lo tene na Elifaz, zo ti kodro ti Teman, 
atene: “Ngonzo ti mbi ti wâ alondo na tere ti mo nga na tere ti amba ti mo use, 
ngbanga ti so ala tene taa-tënë na ndö ti mbi pepe; Job, zo ti kua ti mbi laa atene 
taa-tënë. 

8Fadeso, ala mu akoli-bagara mbarambara, akoli-taba mbarambara, ala gue, 
awara Job, zo ti kua ti mbi. Ala mu anyama ni na sandaga so a yeke gbi kue na wâ 
ndali ti ala wani. Fade Job ayeke sambela ndali ti ala, mbi yeke yeda na sambela 
ti lo. Tongaso, mbi yeke sara na ala pepe alingbi na ye ti buba so ala sara; ala tene 
taa-tënë na ndö ti mbi pepe; gi Job, zo ti kua ti mbi laa atene taa-tënë.” 

9Elifaz, zo ti kodro ti Teman, Bildad, zo ti kodro ti Shuha nga na Sofar, zo ti kodro 
ti Naama, ague, asara ye alingbi na yanga so KOTA GBIA amu na ala; KOTA GBIA 
ayeda na sambela ti Job na nzoni be. 

10Na ngoi so Job ayeke sambela ndali ti amba ti lo, KOTA GBIA akiri na Job na 
kozo ndo ti lo. Aye so kue lo yeke na ni kozo, KOTA GBIA akiri amu na lo fani use. 

11A-ita ti lo ti koli, a-ita ti lo ti wali nga na azo so ahinga lo kozoni, ala kue aga ti 
baa lo. Ala te kobe na ndo ti lo, ala fa nzoni be ti ala na lo, ala de be ti lo ndali ti 

aye ti vundu so Nzapa asara si aga na ndö ti lo. Na pekoni, zo oko oko amu na lo 
kadoo ti kota le ti nginza oko nga na kati oko so a sara na lôro. 

12Na ya ti angu ti peko so, KOTA GBIA asara tufa na ndö ti Job ahon angu ti kozo. 
Job awara ataba saki baleoko na osio, azambala saki omene, abagara ti fango na 
yaka saki use nga na amama ti lele saki oko. 

13Lo kiri lo du amolenge-koli mbarambara nga na amolenge-wali ota. 

14Lo di iri ti kozo molenge-wali ni Yemima, ti use ni Kesia, ti ota ni Keren-Hapuk 

15Na ya ti kodro ni kue, ambeni wali so apendere tongana amolenge ti Job ayeke 
daa pepe. Babâ ti ala akangbi aye ti lo na popo ti ala na a-ita ti ala ti koli. 

16Na pekoni, Job aduti na fini ngu ngbangbo oko na baleosio; lo baa amolenge ti 
lo nga na amolenge ti amolenge ti lo ngbii asi na osio molongo ti ala. 

17Job aga mbakoro, lo te gigi alingbi na lo si lo kui. 

Abia (Psaumes) 

Abia (Psaumes) 1 

KOZO BUKU 
Abia 1–41 

Lege ti dutingo nzoni 

1Ti lo nzoni, zo so ake ti tambula na lege ti wango ti azo ti sioni, zo so ake ti luti 
ndo oko na azo ti siokpari, zo so ake ti duti na popo ti azo ti hengo Nzapa. 

2Me tënë ti Ndia ti KOTA GBIA laa anzere na lo, lo yeke gbu li ti lo na ndö ni bi na 
lâ. 

3Lo yeke tongana keke so a lu na tere ti ngu: keke so ayeke le na ngoi ti lengo ni, 
akugbe ti lo angba fini lakue. Aye so kue zo ni ayeke sara ayeke ga nzoni. 

4Me ti azo ti sioni, ye ni ayeke tongaso pepe: ala yeke tongana poro ti ale ti kobe 
so a pe ya ni si pupu amu ahon na ni. 

5Ndani laa, na lango ti fango ngbanga, fade a yeke fâ ngbanga na li ti ala; azo ti 
siokpari ayeke duti na ya ti bongbi ti azo ti mbirimbiri pepe. 

6KOTA GBIA ayeke bata azo ti mbirimbiri, me lege ti azo ti sioni ayeke gue na 
kuâ. 

Abia (Psaumes) 2 

Zo so Nzapa azia lo gbia 

1 Ngbanga ti nyen si amara nde ayeke sara wusuwusu so? Ngbanga ti nyen si azo 
ti amara ayeke leke tënë na popo ti ala senge senge so? 

2Agbia ti sese alondo ti tiri bira; amakonzi ti akodro ama tere ti ke KOTA GBIA, 
lo na zo ti lo so lo zia lo gbia so. 

3Ala tene: “E fâ akamba so ala kanga na e so, e sigigi na gbe ti komandema ti ala!” 

4Me lo yeke he ngia, lo so lo duti na yayu na ndö ti mbata ti lo ti gbia so; KOTA 
GBIA ayeke he ala na ngia. 

5Na pekoni, lo tene tënë na ala na ngonzo, ngonzo ti lo ti wâ azia kota mbeto na 
be ti ala 

6si lo tene: “Mbi wani laa mbi zia gbia ti mbi na ndö ti hoto ti Sion, hoto ti mbi so 
ayeke nde si ayeke nzoni kue.” 

7“Mbi ye ti fa peko ti mbela ti KOTA GBIA: lo tene na mbi, lo tene: ‘Mo yeke 
molenge ti mbi; laso mbi ga babâ ti mo awe. 

8Hunda mbi, fade mbi yeke mu na mo amara kue; mbi yeke mu ala na mo si ala 
ga ti mo. Akodro ti dunia kue ayeke ga ti mo. 

9 Fade mo yeke sara ngangu komandema na ndö ti ala, mo yeke kungbi ala 
tongana ta ti sese.’ ” 

10Ala, agbia, fadeso ala sara ye na ndara si! Ala, amakonzi ti sese, ala ga azo ti 
mango ndo si! 

11Ala sara kua na KOTA GBIA na mbeto; ala dekongo na ngia, me ala do na mbeto. 

12Ala kuku ti voro molenge ti lo si lo sara ngonzo pepe. Tongana lo sara ngonzo, 
fade ala kui na lege ti sarango ye ti ala so. Biani, gi kete ye, ngonzo ti lo alondo 
tongana wâ. Ti ala nzoni, azo so kue akpe na lo ti bata tere ti ala. 

Abia (Psaumes) 3 

KOTA GBIA, awato ti mbi ayeke mingi 
1Bia ti David; na ngoi so molenge ti lo Absalom ayeke tumba lo si lo yeke kpe. 

2 KOTA GBIA, awato ti mbi, ala yeke mingi; azo so alondo ti tiri bira na mbi, ala 
wu mingi. 

3Azo so ayeke tene tënë na iri ti mbi, ala yeke mingi; ala tene: “Nzapa ayeke soo 
lo na kuâ lawa!”  Luti kete 

4Me KOTA GBIA, mo yeke vala ti batango mbi, mo sara si mbi kiri mbi ne na le ti 
azo, mo laa mo sara si mbi yeke tambula li ti mbi na nduzu. 

5Mbi toto na KOTA GBIA na kota go, lo kiri tënë na mbi, kâ na li ti hoto ti lo; hoto 
ti lo so ayeke nde si ayeke nzoni kue.  Luti kete 

6Mbi lango na ndö ti gbogbo, lango ahon na mbi; ndade mbi zingo, ngbanga ti so 
KOTA GBIA laa abata mbi. 

7Azo saki saki, gbani gbani angoro mbi mbage na mbage, me mbeto ti ala asara 
mbi oko pepe. 

8KOTA GBIA, londo! Nzapa ti mbi, soo mbi! Biani, mo pika ngbangba ti awato ti 
mbi kue, mo kungbi pembe ti azo ti sioni. 

9KOTA GBIA, mo laa mo yeke soo zo na kuâ! Sara tufa na ndö ti azo ti mo! Luti kete 

Abia (Psaumes) 4 

KOTA GBIA, gi mo oko laa mo yeke bata mbi 
1Bia ti David; bia so ayeke ndali ti makonzi-bia. A he ni na kundi. 

2Nzapa ti mbi, mo laa mo yeke fâ ngbanga ti mbi na legeni; kiri tënë na mbi 
tongana mbi iri mo. So mbi yeke ando na ya ti ye ti ngangu, mo laa mo zi mbi na 
ya ni. Baa mawa ti mbi, ma sambela ti mbi! 



1054 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

3Ala azo, ala yeke ngba ti buba iri ti mbi ngbii asi lawa? Ala yeke ye gi asenge 
senge ye ngbii asi lawa? Ala yeke zia lege ti kpengo na peko ti aye ti mvene ngbii 
asi lawa? Luti kete 

4Ayeke nzoni ala hinga atene, KOTA GBIA azia zo ti lo nde; zo ti lo so abata be ti 
lo na Nzapa. KOTA GBIA ayeke ma mbi tongana mbi iri lo. 

5 Tongana ala sara ngonzo, ala sara hange si ala sara siokpari pepe. Na bi, ala gbu 
li ti ala, me ala zi yanga oko pepe. Luti kete 

6Ala mu asandaga so alingbi na tënë ti ndia, ala zia be ti ala kue na ndö ti KOTA 
GBIA. 

7Ala yeke mingi, ala so ayeke toto tere ti ala, atene: “Zo wa laa ayeke sara si e 
duti nzoni? KOTA GBIA, baa e na nzoni le maa!” 

8Na ngoi ti fango ale ti kobe, azo ayeke na ngia, ngbanga ti so kobe na vin asi 
singo. Me ngia so mo zia na be ti mbi ahon ti ala kue. 

9Gi so mbi lango na ndö ti gbogbo, mbi lango na siriri, ngbanga ti so gi mo KOTA 
GBIA oko laa mo yeke bata mbi na siriri. 

Abia (Psaumes) 5 

Zo so asambela titene Nzapa abata lo 
1Bia ti David; bia so ayeke ndali ti makonzi-bia. A he ni na angoli. 

2 KOTA GBIA, dingi mê ti mo ti ma tënë ti mbi; mo ma demango tere ti mbi! 

3Gbia ti mbi, Nzapa ti mbi, zia mê ti mo kpoo, mo ma iringo ndo ti mbi; mo laa 
mbi yeke sambela mo. 

4KOTA GBIA, na ndaperere, mo yeke ma go ti mbi; na ndaperere, mbi leke ye kue 
si mbi yeke ku mo. 

5Mo yeke Nzapa so sioni ye anzere na mo pepe; ndo ti azo ti sioni ayeke na tere 
ti mo kâ pepe. 

6Azo ti baba alingbi ti luti na le ti mo pepe; be ti mo ake azo ti sarango sioni kue. 

7Mo yeke fâ azo ti tenengo mvene. KOTA GBIA, be ti mo ake azo ti fango zo na 
azo ti nzi. 

8Me ti mbi, ndali ti nzoni be ti mo, mbi lingbi ti li na ya ti kota da ti mo. Na mbeto 
na be ti mbi, mbi kuku, mbi voro mo na yanga ti kota da ti mo so ayeke nde si 
ayeke nzoni kue. 

9KOTA GBIA, mo yeke mbirimbiri, fa na mbi lege ndali ti so awato ti mbi ayeke 
hara mbi; leke lege ti mo mbirimbiri na dawa ti mbi si mbi hon daa. 

10 Zo alingbi ti zia be ti lo na ndö ti atënë ti yanga ti azo ni pepe; be ti ala asi singo 
na atënë ti fango zo; lege ti go ti ala ayeke tongana du ti kuâ so yanga ni azi kota; 
tënë ti yanga ti ala ayeke ti handango na azo. 

11Nzapa, baa ala tongana azo so tënë ayeke na li ti ala! Ayeke nzoni asioni ye so 
ala leke na be ti ala ti sara akinda ala wani. Ndali ti gba ti sioni ti ala, mo tumba 
ala, ngbanga ti so ala londo ti ke mo. 

12Me azo so kue akpe na mo ti bata tere ti ala, fade ala yeke duti na ngia; be ti ala 
ayeke si singo na ngia lakue, ngbanga ti so mo yeke bata ala. Ala so kue aye iri ti 
mo, ala yeke dekongo na ngia. 

13KOTA GBIA, mo laa mo yeke sara tufa na ndö ti zo ti mbirimbiri; nzoni be ti mo 
ayeke bata lo tongana vala. 

Abia (Psaumes) 6 

KOTA GBIA, baa mawa ti mbi 
1Bia ti David; bia so ayeke ndali ti makonzi-bia. A he ni na kundi ti akamba miombe. 

2 KOTA GBIA, mo sara ngonzo na tere ti mbi awe, me ayeke nzoni mo fâ ngbanga 
na li ti mbi pepe! Be ti mo aso na mbi awe, me ayeke nzoni mo pika mbi pepe! 

3KOTA GBIA, baa mawa ti mbi, ngbanga ti so ngangu ahunzi na mbi awe. KOTA 
GBIA, kai kobela na tere ti mbi, ngbanga ti so tere ti mbi kue awoko awe. 

4Li ti mbi kue akpe, me KOTA GBIA, mbi yeke ngba ti ku ngbii asi lawa? 

5KOTA GBIA, kiri, mo ga, zi mbi na ya ti ye ti ngangu! Ndali ti nzoni be ti mo, soo 
mbi! 

6Zo so akui awe, lo lingbi ti dabe ti lo na mo? Na ndo ti akuâ, zo wa laa alingbi ti 
mu singila na mo, zo wa? 

7Mbi dema ngbii ngangu ti mbi ahunzi kue. Lakue na bi, ngu ti le ti mbi ayeke 
yuru na ndö ti gbogbo ti mbi; ndö ti gbogbo ti mbi kue gi na ngu ti le. 

8Le ti mbi akanga ndali ti ye ti vundu; le ti mbi abaa ndo tuuu ndali ti gba ti awato 
ti mbi. 

9 Azo ti sarango sioni, ala hon yongoro na tere ti mbi! Biani, KOTA GBIA ama toto 
ti mbi awe. 

10KOTA GBIA ama totongo tere ti mbi; lo yeda na sambela ti mbi awe. 

11Ayeke nzoni kamene agbu le ti awato ti mbi kue, ala do na kota mbeto, ala 
londo biaku ala hon na gba ti kamene na le ti ala! 

Abia (Psaumes) 7 

KOTA GBIA, mo gbu koko ti mbi 

1Bia ti mawa; David ahe ni na KOTA GBIA ndali ti Kush, zo ti mara ti Benjamin. 

2KOTA GBIA, Nzapa ti mbi, mbi kpe na mo ti bata tere ti mbi; soo mbi, zi mbi na 
maboko ti azo so ayeke sara ngangu na mbi! 

3Tongaso pepe, fade ala yeke suru ya ti mbi tongana bamara; ala yeke mu mbi 
ahon na mbi si zo ti ga ti zi mbi ayeke daa oko pepe. 

4KOTA GBIA, Nzapa ti mbi, mbi sara mbeni ye tongaso? Mbi sara sioni na mbeni 
zo? 

5Mbi sara kua ti mbana na mbuki ti mbi? Mbi mu ye ti wato ti mbi senge senge? 

6Tongana mbi sara aye tongaso, ayeke nzoni wato ti mbi atumba peko ti mbi, lo 
gbu mbi, lo bi mbi na sese, lo do ya ti mbi si lo sara mbi taa potopoto! Luti kete 

7KOTA GBIA, londo mo fa ngonzo ti mo! Awato ti mbi atomboka na ngonzo, 
kanga lege na sioni ngonzo ti ala! Luti na tere ti mbi ti bata mbi, mo so mo yeke 
baa lege ti fango ngbanga. 

8Ayeke nzoni bongbi ti amara angoro mo; kâ na nduzu na ndö ti mbata ti mo, 
ayeke nzoni mo duti gbia na ndö ti ala. 

9KOTA GBIA, mo so mo yeke fâ ngbanga ti amara nde, fâ ngbanga ti mbi alingbi 
na mbirimbiri ti mbi; tënë ayeke na li ti mbi pepe. 

10 Kanga lege na sioni ti azo ti sioni! Sara si zo ti mbirimbiri akpengba! Biani, mo 
so mo yeke Nzapa ti mbirimbiri, mo laa mo hinga tënë so ayeke na ya ti be ti zo 
nga na nzara ti be ti lo. 

11 Vala ti batango mbi ayeke na Nzapa; lo yeke wasongo azo ti vurungo be. 

12Nzapa ayeke wafango-ngbanga ti mbirimbiri; lo yeke Nzapa so ayeke so na ndö 
ti azo lakue. 

13Tongana wato ni azia ngbene lege ti sarango ye ti lo pepe, lo yeke za yanga ti 
yongoro zeme ti lo, lo yeke gboto ya ti kokora ti lo ti ku. 

14Lo leke aye ti bira so ayeke fâ zo; lo leke ale ti kokora so lo zia wâ daa. 

15Zo so aleke na be ti lo ti sara sioni, fade sioni ni ayeke kono na ya ti lo ti ga 
kpale; na pekoni, lo yeke du atënë ti mvene. 

16Zo so azi du si lo zi ni ali mingi, lo wani, lo yeke ti na ya ni. 

17Sioni so lo leke na be ti lo so ayeke kiri na li ti lo; aye ti ngangu so lo sara na 
amba ti lo ayeke kiri na ndö ti lo wani. 

18Fade mbi yeke mu singila na KOTA GBIA ndali ti mbirimbiri ti lo; mbi yeke he 
bia ti gonda na iri ti KOTA GBIA, lo so lo yeke na yayu kâ na ndö ti aye kue. 

Abia (Psaumes) 8 

Gonda ti Nzapa na kota ndo ti zo 
1Bia ti David; bia so ayeke ndali ti makonzi-bia. A he ni na mara ti kundi ti azo ti gbata 

ti Gat. 

2 KOTA GBIA, Kota Gbia ti e, iri ti mo ayeke na gonda mingi na ndö ti sese kue! 
Pendere ti mo aza ahon pendere ti yayu! 

3 Na lege ti atënë so asigigi na yanga ti akete molenge na ala so angba ti nyon me, 
mo fa ngangu ti mo na le ti awato ti mo. Ngangu ti mo ni ayeke tongana ngangu 
gbagba so ayeke kanga yanga ti awato so amu ngangu ti ala kue ti sara sioni. 

4Tongana mbi baa le ti nduzu, ye so maboko ti mo asara, tongana mbi baa nze na 
atongoro so mo zia ala kâ, mbi hunda tere ti mbi, mbi tene: 

5 Zo ayeke nyen titene mo dabe ti mo na lo? Zo ayeke nyen si tënë ti lo agbu be ti 
mo tongaso so? 

6Mo sara lo, angba kete lo lingbi na a-ange; mo zia lo gbia si mo mu na lo gonda 
na nengo. 

7 Mo sara si lo duti na komandema na ndö ti aye so kue maboko ti mo asara; mo 
zia aye kue na gbe ti lo: 

8anyama ti kodro, akete ni na akota ni nga na anyama ti ngonda, 

9andeke ti nduzu, asusu ti kota ngu-ingo na aye so kue ayeke hon na ya ti kota 
ngu-ingo. 

10KOTA GBIA, Kota Gbia ti e, iri ti mo ayeke na gonda mingi na ndö ti sese kue! 

Abia (Psaumes) 9 

KOTA GBIA ayeke wasongo azo na ya ti pasi 
1Bia ti David; bia so ayeke ndali ti makonzi-bia. A he ni na kundi. 

2 KOTA GBIA, mbi yeke mu singila na mo na be ti mbi kue; mbi yeke tene tënë ti 
akota ye so kue mo sara. 

3Mbi ye ti dodo na ngia ndali ti mo, mbi ye ti he bia ti sepela iri ti mo, Nzapa so 
ayeke na yayu kâ na ndö ti aye kue! 

4Awato ti mbi akiri na peko; ala ye ti ti si ala kui na le ti mo, 

5ngbanga ti so mo fâ ngbanga ti mbi mbirimbiri, mo gbu koko ti mbi awe. Mo 
duti na ndö ti mbata ti mo ti gbia, mo so mo yeke wafango-ngbanga ti mbirimbiri. 

6Mo be le na amara nde, mo sara si azo ti sioni akui; mo sara si iri ti ala ahon 
biani biani. 



1058 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

7Awato ayeke daa mbeni pepe, a nika ala biani biani awe! Mo buba agbata ti ala 
kue, azo agirisa ala biani biani awe. 

8Me KOTA GBIA aduti na ndö ti mbata ti lo ti gbia kpu na kpu. Lo sara si mbata 
ti lo ti gbia akpengba si lo duti ti fâ ngbanga. 

9Lo laa lo yeke sara komandema na ndö ti dunia mbirimbiri; lo laa lo yeke fâ 
ngbanga ti amara na legeni. 

10KOTA GBIA ayeke tongana ngangu gbagba so ayeke bata azo so a sara ngangu 
na ala; lo yeke tongana ngangu gbagba so ayeke bata azo na ngoi ti aye ti ngangu. 

11Azo so ahinga mo, ayeke nzoni ala zia be ti ala na ndö ti mo; azo so ayeke gi 
mo, KOTA GBIA, mo yeke zia ala pepe. 

12Ala he bia na KOTA GBIA, lo so mbata ti lo ti gbia ayeke na Sion; ala tene na 
amara tënë ti akota ye so lo sara. 

13Azo so atuku mene ti amba ti ala, lo yeke hunda tënë ni na ala, lo yeke dabe ti 
lo na ni; lo yeke girisa toto ti azo ti mawa pepe. 

14KOTA GBIA, baa mawa ti mbi! Baa pasi so azo ti kengo mbi asara na mbi, mo 
so mo yeke zi mbi na yanga ti kuâ. 

15Tongaso, fade mbi yeke ngba ti gonda mo, mbi yeke gonda mo na ndo so azo ti 
Sion ayeke bongbi tere daa; mbi yeke ngba ti dodo na ngia ndali ti so mo soo mbi 
awe. 

16 Azo ti mara nde ati na ya ti du so ala wani azi; kuku so ala leke na hondengo 
ni, kuku ni akiri agbu gere ti ala wani. 

17KOTA GBIA asara si azo ahinga lo, lo fâ ngbanga awe: lo gbu zo ti sioni na ya ti 
kuku ti zo ni wani. Kete mozoko.  Luti kete 

18Ayeke nzoni azo ti sioni akiri na ndo ti akuâ, amara so kue be ti ala agirisa na 
Nzapa. 

19Me azo so ye atia ala, Nzapa ayeke girisa ala biani biani pepe; azo ti mawa so 
azia be ti ala ti ku ye, ala yeke ku ni gbaa pepe. 

20KOTA GBIA, londo! Ayeke nzoni zo ahon ndö ti mo pepe! Ayeke nzoni mo fâ 
ngbanga ti amara nde na dawa ti mo. 

21KOTA GBIA, zia kota mbeto na be ti ala! Ayeke nzoni azo ti mara nde ahinga 
atene, ala yeke gi azo senge! Luti kete 

Abia (Psaumes) 10 

1 KOTA GBIA, ngbanga ti nyen si mo ngba yongoro kâ? Ngbanga ti nyen si mo 
honde tere ti mo na ngoi ti ye ti ngangu? 

2Zo ti sioni ayeke te azo ti mawa na mbana, kamene agbu le ti lo pepe. Ala ti na 
ya ti ye ti mayere so zo ti sioni ni aleke so. 

3Zo ti sioni ni apika kate ti lo ndali ti aye so nzara ni ayeke na be ti lo; so lo wara 
aye ni awe, lo zonga KOTA GBIA, lo he lo na ngia. 

4Na lege ti baba ti lo, zo ti sioni ayeke hunda tere ti lo pepe. Ti be ti lo, lo tene: 
“Nzapa ayeke daa lawa!” 

5Aye so kue lo yeke sara aga nzoni lakue; fango ngbanga ti mo Nzapa ayo na 
nduzu kâ mingi, ayeke sara ye oko na lo pepe. Lo baa awato ti lo kue tongana 
mbumbuse ye. 

6Lo tene na be ti lo, lo tene: “Nyen laa ayeke sara mbi, nyen? Mbeni ye ti sioni 
ayeke si na mbi laoko pepe.” 

7 Atënë ti yanga ti lo asi singo na tënë ti dengo ba, tënë ti mvene nga na tënë ti 
sarango ngangu na zo. Atënë ti yanga ti lo ayeke sara pasi na sioni na zo. 

8Lo yeke honde tere ti lo na peko ti kete kodro; Na hondengo ni, lo yeke fâ zo so 
asara sioni pepe. Le ti lo ayeke gi zo so ayeke na ngangu pepe. 

9Lo honde tere ti lo ngangu tongana bamara na ya ti pere; lo honde tere ti lo ti 
gbu zo ti mawa; lo gbu lo, lo gboto lo na gbanda ti lo. 

10Lo lango na sese, lo yeke hara; na pekoni, zo so ayeke na ngangu pepe ati na ya 
ti maboko ti lo. 

11Lo tene na be ti lo: “Nzapa agirisa tënë ni awe; lo kanga le ti lo awe, lo baa ye 
laoko pepe.” 

12KOTA GBIA, londo! Nzapa, sara mbeni ye maa! Ayeke nzoni mo girisa azo ti 
mawa pepe. 

13Ngbanga ti nyen si zo ti sioni ayeke he mo? Ngbanga ti nyen si lo tene na be ti 
lo, lo tene: “Mo yeke hunda ande peko ti tënë ni na mbi pepe.” 

14KOTA GBIA, mo baa ye kue: mo yeke baa azo so ayeke baa pasi na azo ti mawa; 
mo ye ti mu tënë ti ala na maboko ti mo. Zo so ayeke na ngangu pepe, lo zia be ti 
lo kue na ndö ti mo; mo laa mo yeke mu maboko na nyindu. 

15Mo buba ngangu ti zo ti sioni. Tongana mo gi peko ti ye ti sioni so lo sara, fade 
mo yeke wara ye oko pepe. 

16KOTA GBIA ayeke gbia kpu na kpu; amara nde angba na ya ti kodro ti lo mbeni 
pepe. 

17KOTA GBIA, mo ma ye so azo so asara tere ti ala kete aye; mo mu ngangu na be 
ti ala, mo zi mê ti mo, mo ma ala. 

18Nyindu na zo so a sara ngangu na lo, mo yeke fâ ngbanga ti ala na legeni. 
Tongaso si mbeni zo na ndö ti sese so akiri anika mba ti lo pepe. 

Abia (Psaumes) 11 

KOTA GBIA ayeke ndo ti batango tere ti mbi 
1Bia ti David; bia so ayeke ndali ti makonzi-bia. 

KOTA GBIA ayeke ndo so mbi kpe daa ti bata tere ti mbi. Ngbanga ti nyen si ala 
tene na mbi, atene: “Kpe mo gue na ndö ti ahoto tongana ndeke!”? 

2Baa, azo ti sioni agboto ya ti kokora ti ala, ala zia le ni na ndö ti kamba ni; ala 
duti na ya ti vukongo ndo si ala yeke tokua ale ti kokora ni na tere ti azo so be ti 
ala avuru. 

3So gigi ni kue abuba awe so, nyen laa zo ti mbirimbiri alingbi ti sara, nyen? 

4KOTA GBIA ayeke na ya ti kota da ti lo so ayeke nde si ayeke nzoni kue. Mbata 
ti lo ti gbia ayeke na yayu. Lo yeke baa ndo na ndö ti sese kue, le ti lo ayeke baa 
azo oko oko kue ti tara ala. 

5Be ti KOTA GBIA anzere na zo ti mbirimbiri; me be ti lo ake zo ti sioni nga na zo 
so kua ti lo ayeke ti sara ngangu na amba ti lo. 

6Lo yeke sara si ale ti wâ na sufre atuku na ndö ti azo ti sioni tongana ngu-Nzapa 
si pupu ti wâ aga agbi ala. Ye so ayeke ku ala so laa! 

7Biani, KOTA GBIA ayeke mbirimbiri, sarango ye ti mbirimbiri laa anzere na lo; 
azo so sarango ye ti ala ayeke na legeni laa ayeke baa ande le ti lo. 

Abia (Psaumes) 12 

KOTA GBIA, hunzi azo ti handango zo! 
1Bia ti David; bia so ayeke ndali ti makonzi-bia. A he ni na kundi ti akamba miombe. 

2 KOTA GBIA, soo mbi maa! Azo so angba na lege ti mo ayeke daa mbeni pepe; 
azo ti mbirimbiri ayeke daa fadeso pepe. 

3Zo oko oko ayeke du mvene na li ti mba ti lo; tënë ti yanga ti ala anzere gi 
nzerengo, tënë ti be ti ala ayeke use use. 

4Ayeke nzoni KOTA GBIA ahunzi azo ti handango zo so kue; lo fu yanga ti azo ti 
sioni yanga 

5na ala so ayeke tene: “Ndali ti kpengbango yanga ti e, fade e yeke hon ndö ti azo 
kue; ndali ti tënë ti yanga ti e, mbeto ti mbeni zo ayeke sara e pepe.” 

6KOTA GBIA atene: “Ndali ti so a sara ngangu na azo so ye atia ala si azo ti mawa 
ayeke toto mingi, mbi yeke londo fadeso ti ga. Mbi yeke ga ti zi ala na ya ti aye ti 
ngangu, ala so azo abaa ala tongana mbumbuse ye so.” 

7Atënë ti KOTA GBIA ayeke nzoni mingi, atënë ni ayeke tongana wen ti nginza 
so a kporo ni na ya ti wâ fani mbarambara ti zi puru ni kue daa. 

8KOTA GBIA, mo so mo yeke sara ye alingbi na tënë ti yanga ti mo, fade mo yeke 
bata e kpu na kpu si mara ti azo tongaso asara sioni na e pepe. 

9Azo ti sioni amu ndo kue si sioni ayeke gue guengo na nduzu na popo ti azo. 

Abia (Psaumes) 13 

KOTA GBIA, be ti mo ayeke girisa na mbi ngbii asi lawa? 
1Bia ti David; bia so ayeke ndali ti makonzi-bia. 

2 KOTA GBIA, be ti mo ayeke ngba ti girisa na mbi ngbii asi lawa? Mo yeke honde 
le ti mo na mbi ngbii asi lawa? 

3Mbi yeke gi be ti mbi ngbii asi lawa? Vundu ayeke ngba na be ti mbi lakue ngbii 
asi lawa? Wato ti mbi ayeke hon ndö ti mbi ngbii asi lawa? 

4KOTA GBIA, Nzapa ti mbi, baa mbi, kiri tënë na mbi! Kiri ngangu na mbi, sara si 
le ti mbi angba ti baa ndo si kuâ amu mbi pepe. 

5Tongaso pepe, fade wato ti mbi ayeke tene: “Mbi hon ndö ti lo awe!” Tongana 
mbi ti fade, ka azo ti kengo mbi ayeke huru na ngia. 

6Ti mbi, mbi zia be ti mbi na ndö ti mo ndali ti nzoni be ti mo. Ayeke nzoni be ti 
mbi aduti na ngia ndali ti so mo soo mbi awe. KOTA GBIA, mbi ye ti he bia na mo 
ndali ti anzoni ye so kue mo sara na mbi. 

Abia (Psaumes) 14 

Gigi ni abuba awe! 
(Abia 53) 

1 Bia ti David; bia so ayeke ndali ti makonzi-bia. 

Azo so li ti ala ayeke daa pepe ayeke tene na be ti ala: “Nzapa ayeke daa lawa!” 
Azo so abuba awe, ala sara sioni ye so akpa titene zo asara pepe; zo oko ti sara 
nzoni ayeke daa pepe. 

2Kâ na yayu, KOTA GBIA aba tere ti lo na mbage ti azo ti sese ti baa ndo, ti gi zo 
so li ti lo ayeke daa, zo so ayeke gi Nzapa. 

3Ala kue agirisa nzoni lege awe, ala kue aga sioni legeoko; zo oko ti sara nzoni 
ayeke daa pepe, ataa oko ayeke daa pepe. 

4KOTA GBIA atene: “Azo so kue ayeke sara sioni so, ala hinga ye oko pepe? Ala 
yeke te azo ti mbi na mbana tongana ti so ala yeke te kobe ti ala, ala ke ti hunda 
ye na mbi.” 

5Tongaso, ala yeke do na kota mbeto, ngbanga ti so Nzapa amu mbage ti azo ti 
mbirimbiri. 

6Ala azo ti sioni, ala yeke buba lege ti ye so zo ti mawa azia be ti lo ti ku, me KOTA 
GBIA ayeke ndo ti batango tere ti lo. 

7 Tongana songo benda ti azo ti Israel alondo fade na hoto ti Sion si aga, ka ayeke 
nzoni mingi! Na ngoi so KOTA GBIA ayeke zi azo ti lo ti kiri na ala, azo ti lo so a 
gbu ala a gue na ala na kodro wande so, fade ahale ti Jacob ayeke dodo na ngia si 
azo ti Israel ayeke duti na ngia! 

Abia (Psaumes) 15 

Zo so alingbi ti duti na tere ti Nzapa 
1Bia ti David. 

KOTA GBIA, zo wa laa mo yeke yamba lo na ya ti kota da ti mo, zo wa? Zo wa laa 
alingbi ti duti na ndö ti hoto ti mo so ayeke nde si ayeke nzoni kue so? 

2Zo so tambula ti lo alingbi kue, zo so sarango ye ti lo ayeke mbirimbiri si lo yeke 
tene taa-tënë alingbi na tënë so ayeke na be ti lo. 

3Lo yeke du mvene na li ti zo pepe, lo yeke sara mbana na zo pepe, lo yeke zonga 
nga mba ti lo pepe. 

4Zo so Nzapa ake tënë ti lo, na le ti lo, lo baa zo ni tongana mbumbuse zo, me lo 
yeke ne zo so ayeke kpe mbeto ti KOTA GBIA. Tongana lo mu zendo ti sara mbeni 
ye, ataa so zendo ni ayeke ga na kpale na tere ti lo, lo yeke sara ni. 

5Tongana lo sara boon ti nginza na mbeni zo, lo yeke hunda ti wara mbeni ye na 
ndö ni pepe. Tongana mbeni zo aye ti pete goro na lo titene lo tene mvene na li 
ti zo so tënë ayeke na li ti lo pepe, lo yeke ke. Zo so asara ye tongaso, mbeni ye ti 
yingi lo ayeke daa pepe. 

Abia (Psaumes) 16 

Ngia ti zo so Nzapa asoo lo 
1Sambela ti ya ti be ti David. 

Nzapa, bata mbi, mo laa mbi kpe na mo ti bata tere ti mbi! 

2Mbi tene na KOTA GBIA, mbi tene: “Mo laa mo yeke Kota Gbia ti mbi! Anzoni ye 
ti mbi kue alondo gi na mo.” 

3Na ya ti kodro so, anzapa nde nde ayeke daa, mbi yeke ne ando ala mingi, me ti 
fadeso, mbi tene: 

4Azo so ayeke kpe na peko ti anzapa nde so, fade pasi ti ala ayeke hon ndoni. Ti 
mbi, mbi yeke kiri ti mu mene ti anyama na sandaga na ala pepe, mbi yeke kiri ti 
di iri ti anzapa ni na yanga ti mbi pepe. 

5KOTA GBIA, mo laa mo yeke ye so ayeke ga ti mbi, mo laa mo yeke nzoni ye so 
mbi wara; gigi ti mbi ayeke gi na maboko ti mo. 

6Sese so a haka ti mu na mbi ayeke pendere mingi. Ti mbi, ye so mbi wara ayeke 
nzoni ahon ndoni. 

7Mbi mu singila na KOTA GBIA so ayeke mu na mbi wango: ataa na bi, be ti mbi 
angba na ndö ti wango ni. 

8Le ti mbi angba na ndö ti KOTA GBIA lakue. So lo yeke na mbage ti maboko ti 
mbi ti koli, mbeni ye ti yingi mbi ayeke daa pepe. 

9Nilaa, be ti mbi ayeke duti na ngia, mbi yeke dodo na ngia si mbeni sioni ye ti si 
na mbi ayeke daa oko pepe. 

10 Biani, mo yeke zia mbi na ndo ti akuâ pepe, mo yeke zia mbi, zo ti mo titene 
mbi fun na ya ti du ti kuâ pepe. 

11Mo yeke fa na mbi lege ti duti na fini; na dawa ti mo, ngia asi singo, na mbage 
ti maboko ti mo ti koli, anzerengo ye ayeke daa kpu na kpu! 

Abia (Psaumes) 17 

Sambela ti zo so tënë ayeke na li ti lo pepe 
1Sambela ti David. 

KOTA GBIA, ma tënë ti mbi, tënë ni ayeke na legeni; dingi mê ti mo, mo ma toto 
ti mbi na sambela ti mbi: tënë ti handango zo ayeke na yanga ti mbi pepe. 

2Ayeke nzoni mo laa mo fâ ngbanga ti mbi si aduti na legeni. Baa mbirimbiri, zo 
wa laa tënë ti lo ayeke na legeni. 

3Mo gi ya ti atënë ti be ti mbi awe. Na bi, mo ga ti gi ti hinga mbi nzoni, mo tara 
be ti mbi, mo wara ye oko pepe; tënë so mbi gbu li ti mbi daa, ni laa asigigi na 
yanga ti mbi pepe. 

4Ataa so sarango ye ti ambeni zo ayeke kirikiri, mbi sara ye alingbi na tënë ti 
yanga ti mo, mbi mu peko ti azo ti sioni yanga pepe; 

5mbi ngba ti tambula lakue na lege ti mo, gere ti mbi ahon mbage na mbage pepe. 

6Nzapa ti mbi, mbi iri mo, ngbanga ti so mo yeke kiri tënë na mbi. Dingi mê ti mo 
na mbage ti mbi, ma tënë ti mbi. 

7Fa na mbi kota nzoni be ti mo, mo so mo yeke soo azo so akpe na mo ti bata tere 
ti ala; na lege ti ngangu ti mo, mo sara si ala kpe na maboko ti awato ti ala. 

8 Bata mbi tongana mboma ti le ti mo, honde mbi na gbe ti maboko ti mo tongana 
ti so ndeke ayeke bata amolenge ti lo na gbe ti kpangi ti lo. 

9Honde mbi yongoro na tere ti azo ti sioni so anika mbi so; honde mbi yongoro 
na tere ti awato so angoro mbi ti fâ mbi so. 

10Ala yeke baa mawa ti zo pepe, tënë ti baba asi singo na yanga ti ala. 

11Ala yeke tumba peko ti mbi, fadeso ala ngoro mbi awe. Le ti ala ayeke na ndö 
ti mbi, ala yeke ku ti kinda mbi na sese. 

12Ala yeke tongana bamara so be ti lo ayeke do dongo ti suru ya ti nyama, ala 
yeke tongana sioni nyama so ahonde tere ti lo ti ku ti gbu mbeni nyama. 

13KOTA GBIA, londo, gue na tere ti ala, mo kinda ala! Na lege ti yongoro zeme ti 
mo, mo zi mbi na maboko ti azo ti sioni. 

14KOTA GBIA, na maboko ti mo wani, ayeke nzoni mo tumba ala na popo ti azo, 
mo zi ala na ndö ti sese so! Ye so alingbi na ala na ndö ti dunia so laa! Ayeke nzoni 
ala nyon sengo ye so mo bata ndali ti ala; ala nyon ni asi ya ti ala. Ayeke nzoni 
amolenge ti ala anyon alingbi na ala, tanga ni angba ndali ti atara ti ala. 

15Ti mbi, fade mbi yeke baa le ti mo, ngbanga ti so mbi yeke mbirimbiri. Tongana 
mbi zingo na lango, mbi yeke baa le ti mo, mbi yeke baa ni ngbii be ti mbi ade. 

Abia (Psaumes) 18 

Gbia aso benda si lo mu singila na Nzapa 
(2 Sam 22.2-51) 

1Bia so ayeke ndali ti makonzi-bia. Bia ti David, zo ti kua ti KOTA GBIA. Lo he bia so 

na ngoi so KOTA GBIA azi lo na maboko ti awato ti lo kue, nga na maboko ti Saul. 

2KOTA GBIA, mbi ye mo, mo yeke ngangu ti mbi! 

3KOTA GBIA ayeke tongana kota têne so mbi luti na ndö ni, lo yeke tongana 
ngangu gbagba na tere ti mbi, lo laa lo yeke zi mbi na ya ti ye ti ngangu. Nzapa ti 
mbi ayeke tongana kota têne so mbi honde tere ti mbi na peko ni; lo yeke 
tongana vala ti mbi, lo yeke tongana ye ti bira ti mbi so mbi hon awato ti mbi na 
ni; lo yeke tongana ngangu da so ayo na nduzu so mbi kpe daa ti honde tere ti 
mbi. 

4Mbi gonda KOTA GBIA! Mbi dekongo na lo si lo zi mbi na maboko ti awato ti 
mbi. 

5Kuâ akanga mbi na kamba ti lo awe, mbeto ti kuâ asara mbi tongana ti so zo 
ayeke sara mbeto ti kota ngu so asuku. 

6Gbanda ti ndo ti akuâ agbu mbi, kuâ azia kuku ti lo na dawa ti mbi ti gbu mbi. 

7Na ya ti ye ti ngangu so asi na mbi, mbi iri KOTA GBIA titene lo mu na mbi 
maboko, mbi dekongo na Nzapa ti mbi. Kâ na ya ti kota da ti lo, lo ma go ti mbi; 
so mbi dekongo na lo, dekongo ni asi na mê ti lo. 

8Tongaso sese ayingi si ado, gere ti ahoto ado kirikiri si ayingi na ndembe so 
KOTA GBIA asara ngonzo. 

9Guru ti wâ asigigi na hon ti lo, kota wâ so ayeke gbi aye kue na ale ti wâ so aza 
ngangu asigigi na yanga ti lo. 

10Lo dingi le ti nduzu si lo zu na sese, vukongo mbinda ayeke na gbe ti gere ti lo. 

11Lo duti na ndö ti sheruben si lo huru na le ti nduzu, lo yeke hon na le ti nduzu 
na ndö ti pupu. 

12Lo sara si vukongo ndo aga ndo ti hondengo tere ti lo; gba ti vukongo ndo so 
angoro tere ti lo kue aga tongana da ti lo: da ni gi gba ti ngu-Nzapa, gi gba ti 
mbinda! 

13Mbeni wâ aza, avuru ndo kue na dawa ti lo, ambinda, apembe ti bekpa na ale 
ti wâ asigigi daa. 

14Na yayu kâ, KOTA GBIA asara si bekpa asungba; Nzapa so ayeke na yayu kâ na 
ndö ti aye kue asara si go ti lo atoto ngangu, apembe ti bekpa na ale ti wâ atuku 
kirikiri. 

15Lo tokua ale ti kokora ti lo si awato akangbi kirikiri, lo tokua gba ti wâ ti bekpa 
si ala kpe kirikiri. 

16KOTA GBIA, so mo suku ngangu si ngonzo ti mo ti wâ alondo ngangu so, azo 
abaa taa gbe ti akota ngu kue; agere ti sese kue asigigi polele. 

17Na nduzu kâ, KOTA GBIA ayoro maboko ti lo si lo gbu mbi, lo gboto mbi na ya 
ti kota ngu, lo sigigi na mbi. 

18Lo zi mbi na maboko ti angangu wato ti mbi, lo zi mbi na maboko ti azo ti kengo 
mbi so ayeke ngangu ahon mbi. 

19Na lango so ye ti ngangu asi na mbi, awato ti mbi alondo ti tiri na mbi, me KOTA 
GBIA aga amu maboko na mbi. 

20Lo zi mbi na ya ti ye ti ngangu, lo sara si mbi wu pupu; lo zi mbi, ngbanga ti so 
lo ye mbi. 

21KOTA GBIA asara na mbi aye so, ngbanga ti so sarango ye ti mbi ayeke 
mbirimbiri; lo sara nzoni na mbi, ngbanga ti so maboko ti mbi avuru. 

22Biani, mbi ngba na lege ti KOTA GBIA lakue, mbi sara mbeni ye ti ke Nzapa ti 
mbi pepe. 

23Andia ti lo kue angba na dawa ti mbi, mbi pusu atënë ti ndia ti lo yamba na tere 
ti mbi pepe. 

24Na le ti lo, mbi lingbi kue, mbi ke lege ti sarango ye ti sioni. 

25KOTA GBIA akiri nzoni na mbi, ngbanga ti so sarango ye ti mbi ayeke 
mbirimbiri, lo kiri nzoni na mbi, ngbanga ti so lo baa so maboko ti mbi avuru. 

26Zo so angba na lege ti mo, mo yeke ngba ti bata tënë ti yanga ti mo na lo, zo so 
alingbi kue, mo yeke sara ye na lo alingbi kue. 

27Zo so ayeke na vuru be, mo yeke sara na lo na vuru be, me zo so ayeke na sioni 
be, mo yeke na kode ti sara sioni na lo. 

28Mo laa mo yeke sara si azo so a baa ala tongana ambumbuse zo, ala so benda; 
mo yeke zia kamene na le ti azo so baba ti ala ahon ndoni. 

29KOTA GBIA, mo laa mo yeke za wâ na lamba ti mbi; Nzapa ti mbi, mo laa mo 
yeke sara si vukongo ndo so mbi yeke ya ni aga vurungo ndo. 

30Na ngangu ti mo, mbi lingbi ti ti na ndö ti awato ti mbi so aga ti tiri bira na mbi; 
na ngangu ti Nzapa ti mbi, mbi lingbi ti hon na ndö ti gbagba ti bira. 

31Lege ti Nzapa ayeke nzoni kue, a tara tënë ti KOTA GBIA, tënë ni ayeke taa-
tënë; lo yeke vala ti azo so akpe na lo ti bata tere ti ala. 

32Zo wa laa ayeke Nzapa, zo wa? Gi KOTA GBIA oko! Zo wa laa ayeke kota têne 
so e luti na ndö ni ti bata tere ti e, zo wa? Gi Nzapa ti e oko! 

33Nzapa so ayeke mu na mbi ngangu, lo yeke sara si lege ti mbi aga nzoni kue. 

34Lo sara si gere ti mbi aga tongana ti tagba, lo sara si mbi luti mbirimbiri na ndö 
ti ahoto. 

35Lo yeke fa na mbi lege ti tiringo bira, lo sara si mbi gboto ya ti kamba ti 
kpengbango kokora. 

36Ndali ti vala ti mo, mbi wara lege ti so benda; maboko ti mo ti koli agbu mbi, 
nzoni be ti mo asara si mbi ga kota zo. 

37Mo sara si mbi kpe loro hio hio, gere ti mbi awoko na lege pepe. 

38Mbi yeke tumba peko ti awato ti mbi, mbi wara ala, mbi yeke kiri gi tongana 
mbi fâ ala kue si. 

39 Mbi yeke fâ ala kue, ala lingbi ti londo mbeni pepe; ala yeke ti na gbe ti gere ti 
mbi. 

40Mo mu na mbi ngangu ti tiri na bira, azo so alondo ti tiri na mbi, mo sara si ala 
ti na gbe ti mbi awe. 

41Mo sara si awato ti mbi akpe na dawa ti mbi, mbi yeke fâ azo ti kengo mbi, mbi 
hunzi ala kue. 

42Ala yeke dekongo, me zo oko ti soo ala ayeke daa pepe; ala yeke dekongo na 
KOTA GBIA, me lo yeke kiri tënë na ala pepe. 



1067 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

43Mbi nika ala si ala ga tongana fuku ti sese so pupu amu ahon na ni; mbi tuku 
ala na ngonda tongana zende ti ndö ti lege. 

44Azo ti kodro atomboka na tere ti mbi, me mo yeke zi mbi na maboko ti ala; mo 
zia mbi na ndö ti amara. Azo ti mara so mbi hinga ala pepe aga azo ti kua na gbe 
ti mbi. 

45Mbi tene gi tënë oko, ala sara ye alingbi na ni; awande awoko mbi na anzerengo 
tënë. 

46Be ti awande ni awoko kue awe; tongana ala londo na ya ti gbagba ti bira ti ala 
ti sigigi, tere ti ala ayeke do dongo. 

47KOTA GBIA ayeke na fini! Mbi gonda lo, lo so lo yeke Kota Têne so mbi luti na 
ndö ni ti bata tere ti mbi. Ayeke nzoni azo amu iri ti lo na nduzu, Nzapa so ayeke 
wasongo mbi! 

48Nzapa so ayeke mu lege na mbi ti kiri na awato ti mbi peko ti sioni so ala sara 
na mbi, lo yeke zia amara na gbe ti komandema ti mbi. 

49Mo yeke zi mbi na maboko ti awato ti mbi; na ndö ni kue, mo yeke sara si mbi 
hon ndö ti azo so alondo ti tiri na mbi; mo yeke zi mbi na maboko ti azo ti sarango 
ngangu na zo. 

50 Ndani laa, KOTA GBIA, mbi ye ti mu singila na mo na popo ti amara nde; fade 
mbi yeke he bia ti gonda iri ti mo. 

51 KOTA GBIA asara si gbia ti lo aso akota benda, lo sara nzoni be na zo ti lo so lo 
zia lo gbia, David na ahale ti lo kpu na kpu. 

Abia (Psaumes) 19 

Yayu afa gonda ti Nzapa. Ndia ti Nzapa alingbi kue 
1Bia ti David; bia so ayeke ndali ti makonzi-bia. 

2Yayu ayeke fa gonda ti Nzapa, le ti nduzu ayeke fa aye so maboko ti lo asara. 

3Lango oko oko ayeke tene tënë ni na mbeni lango so ayeke ga na peko ni, bi oko 
oko ayeke fa nda ni na mbeni bi so ayeke ga na peko ni. 

4Ala yeke na yanga pepe, ala yeke tene tënë pepe, zo alingbi ti ma go ti ala pepe. 

5 Me fango ye ti ala ague, asi na azo ti sese kue, tënë ti ala ague ngbii asi na azo ti 
dunia kue. Kâ na nduzu, Nzapa aleke mbeni ndo titene lâ aduti daa. 

6Na ndaperere, lâ ayeke sigigi tongana fini koli so ayeke sigigi na ya ti kubu ti lo, 
tongana wanguru so ayeke na ngia ti mu loro. 

7Lo londo na mbeni mbage ti le ti nduzu, lo gue ngbii lo si na mbeni mbage ti le 
ti nduzu ni; ye kue ayeke na gbe ti ngangu ti sungo ti lo. 

8 Ndia ti KOTA GBIA ayeke nzoni kue, ndia ni ayeke kiri ngangu na fini ti zo. 
Yanga so KOTA GBIA amu alingbi titene zo azia be ti lo daa, ayeke mu ndara na 
zo so ahinga ndo pepe. 

9Andia ti KOTA GBIA ayeke mbirimbiri, andia ni ayeke zia ngia na be ti zo. Atënë 
ti ndia ti KOTA GBIA avuru nzoni mingi, tënë ni asara si le ti zo azi nzoni. 

10Kpengo mbeto ti KOTA GBIA, mbeni ye ti nzoni ti hon so ayeke daa pepe; 
kpengo mbeto ti KOTA GBIA angba lakue lakue. Fango ngbanga ti KOTA GBIA 
ayeke taa-tënë, fango ngbanga ni kue ayeke mbirimbiri. 

11Aye ni kue ayeke nzoni mingi ahon lôro, ahon gba ti lôro ti nzoni ni; aye ni 
anzere ahon mafuta ti wotoro, anzere ahon mafuta ti wotoro ti nzoni ni. 

12Atënë ni azi nga le ti mbi, zo ti kua ti mo; zo ayeke wara ye mingi na lege ti 
batango atënë ni. 

13Zo wa laa alingbi ti hinga asiokpari so kue lo sara? Asiokpari so mbi hinga pepe, 
mo zi ni na li ti mbi. 

14Mo zia nga mbi, zo ti kua ti mo, yongoro na tere ti azo ti baba; mo sara si mbi 
mu peko ti ala na sarango ye ti ala pepe. Tongaso, fade mbi yeke ga zo so alingbi 
kue si a bi tënë ti kota sioni ye na li ti mbi pepe. 

15Ayeke nzoni atënë ti yanga ti mbi na atënë ti be ti mbi anzere na be ti mo; KOTA 
GBIA, mo yeke têne so mbi luti na ndö ni ti bata tere ti mbi, mo yeke wasongo 
mbi. 

Abia (Psaumes) 20 

Sambela ndali ti gbia 
1Bia ti David; bia so ayeke ndali ti makonzi-bia. 

2Ayeke nzoni KOTA GBIA akiri tënë na mo na ngoi so mo yeke na ya ti ye ti 
ngangu. Ayeke nzoni Nzapa ti Jacob lo wani, lo bata mo! 

3So lo yeke na ya ti kota da ti lo, ayeke nzoni lo mu na mo maboko. So lo yeke na 
gbata ti Sion, ayeke nzoni lo mu na mo ngangu. 

4Ayeke nzoni lo dabe ti lo na asandaga so kue mo mu na lo; ayeke nzoni lo yeda 
na asandaga ti mo so a gbi ni kue na wâ. Luti kete 

5Ayeke nzoni lo mu na mo ye so be ti mo aye; lo sara si aye so kue mo leke na be 
ti mo ti sara aga nzoni. 

6Tongaso fade e yeke dekongo na ngia, ngbanga ti so mo zi azo na ya ti ye ti 
ngangu. E yeke yo abendere ti e na nduzu ti gonda na iri ti Nzapa ti e. Ayeke 
nzoni KOTA GBIA amu na mo aye so kue mo hunda. 

7Fadeso mbi hinga awe: KOTA GBIA ayeke mu ngangu na zo so lo tuku mafuta 
na li ti lo ti zia lo gbia. Kâ na yayu, nzoni ndo ti lo, lo kiri tënë na gbia; na lege ti 
ngangu ti lo, lo sara akota ye ti soo lo. 

8Ambeni zo azia be ti ala na ndö ti apusu ti mbarata, ambeni azia be ti ala na ndö 
ti ambarata. Ti e, e zia be ti e na ndö ti iri ti KOTA GBIA, Nzapa ti e, lo laa e yeke 
voro lo. 

9Azo ni so awoko si ala ti na sese; ti e, e ngba na nduzu, e luti nganganga. 

10KOTA GBIA, sara si gbia aso benda! Sara si na ngoi so e yeke iri lo, lo ga lo mu 
maboko na e. 

Abia (Psaumes) 21 

Gbia alingbi ti zia be ti lo na ndö ti KOTA GBIA 
1Bia ti David; bia so ayeke ndali ti makonzi-bia. 

2 KOTA GBIA, be ti gbia anzere mingi ndali ti ngangu ti mo. Be ti gbia asi na ngia 
ndali ti so mo sara si lo so benda awe! 

3Mo mu na lo ye so be ti lo aye; ye so lo hunda na mo, mo gbanzi ni na lo pepe. 
Luti kete 

4Mo ga ti sara tufa na ndö ti lo, mo ga ti mu na lo anzoni ye mingi; mo zia kpoto 
ti lôro na li ti lo. 

5Lo hunda na mo fini, mo mu ni na lo awe: fini so ayeke ninga si angba kpu na 
kpu. 

6Iri ti lo awu mingi ndali ti so mo so benda awe; mo mu na lo gonda na nengo 
mingi. 

7Mo sara tufa na ndö ti lo, tufa ni angba lakue lakue. So mo yeke na tere ti lo, be 
ti lo asi singo na ngia. 

8Biani, gbia azia be ti lo na ndö ti KOTA GBIA; ndali ti nzoni be ti Nzapa so ayeke 
na yayu kâ na ndö ti aye kue, fade mbeni ye ti yingi gbia ayeke daa pepe. 

9Gbia, mo yeke gbu awato ti mo; azo so ake mo ayeke ti na ya ti maboko ti mo. 

10So mo yeke si na ala, mo yeke gbi ala na le ti kota wâ. Na lege ti ngonzo ti KOTA 
GBIA, lo yeke hunzi ala kue, mbeni wâ ayeke gbi ala kue. 

11Mo yeke zi ahale ti ala na ndö ti sese so, mo yeke zi mara ti ala na popo ti azo. 

12Tongana ala gi lege ti sara sioni na mo si ala leke tënë na tere ti mo, ala yeke 
ha gbaa. 

13Biani, mo yeke sara si ala kpe kirikiri, mo yeke gboto ya ti kokora ti mo ti pika 
na ala. 

14KOTA GBIA, londo mo fa ngangu ti mo! E ye ti he bia ti gonda na mo, e yeke 
pika mozoko na mo ndali ti akota ye so mo sara. 

Abia (Psaumes) 22 

Nzapa ti mbi, mo zia mbi ngbanga ti nyen? 
1Bia ti David; bia so ayeke ndali ti makonzi-bia. A he ni na go ti bia so iri ni “Tagba ti 

ndaperere”. 

2 Nzapa ti mbi, Nzapa ti mbi, mo zia mbi ngbanga ti nyen? Mbi toto na mo gbaa, 
mo ga ti soo mbi pepe, mo ngba yongoro na mbi ngbanga ti nyen? 

3Nzapa ti mbi, na kota lâ, mbi iri mo, me mo kiri tënë pepe; na bi, mbi kiri mbi iri 
ndo gbaa, mbi wu tere ti mbi pepe. 

4Andaa mo yeke nde si mo yeke nzoni kue, mo duti na ndö ti mbata ti mo ti gbia, 
mo laa azo ti Israel ayeke gonda mo. 

5Ando, akotara ti e azia be ti ala na ndö ti mo, ala zia be ti ala na ndö ti mo si mo 
zi ala na ya ti ye ti sioni. 

6Ala dekongo na mo si mo zi ala na ya ti pasi; ala zia be ti ala na ndö ti mo si 
kamene agbu le ti ala pepe. 

7Ti mbi, mbi yeke zo mbeni pepe, mbi yeke tongana ngusu; azo ayeke zonga mbi, 
ala yeke baa mbi tongana mbeni mbumbuse zo. 

8Azo so kue abaa mbi, ala yeke he mbi hengo; ala yeke sara yanga ti ala si ala 
yeke yingi li ti ala. 

9Ala tene: “Lo zia be ti lo na ndö ti KOTA GBIA! Ka KOTA GBIA ni azi lo e baa ma! 
So KOTA GBIA aye lo mingi so, ka lo zi lo na ya ti ye ti sioni ma!” 

10KOTA GBIA, mo sara si mbi sigigi na ya ti mama ti mbi; mo sara si mbi duti na 
siriri na ndö ti kate ti lo. 

11So mbi baa gigi awe, ala mu mbi na mo! So mbi de na ya ti mama ti mbi, mo 
yeke Nzapa ti mbi. 

12Duti yongoro na mbi pepe, ngbanga ti so ye ti ngangu aga nduru ti si na mbi si 
zo ti mu maboko na mbi ayeke daa pepe. 

13Awato gbani gbani angoro mbi, ala yeke tongana akoli-bagara; ala yeke 
tongana angangu bagara ti Bashan so angoro tere ti mbi kue. 

14Ala yeke tongana abamara so ayeke toto, ala zi yanga ti ala na tere ti mbi si ala 
ye ti suru ya ti mbi surungo. 

15Ngangu ti mbi ahon tongana ngu so ayeke sua; abio ti mbi kue awoko wokongo. 
Be ti mbi ayeke tongana puru ti wotoro, aga tongana ngu na ya ti mbi. 

16Lege ti go ti mbi ahole kasakasa tongana fango ta ti sese, be ti mbi ahole kue 
na nzara ti ngu. Mo zia mbi na yanga ti du ti kuâ awe. 

17Gba ti azo ti sioni angoro mbi kue, ala yeke tongana ambo so angoro tere ti 
mbi; ala koro ya ti amaboko ti mbi na agere ti mbi. 

18Mbi nge kue si abio ti mbi kue ayeke na gigi. Awato ti mbi ayeke baa mbi, ala 
yeke baa gi mbi kpoo. 

19 Ala kangbi abongo ti mbi na popo ti ala; ala bi dee ti mu na abongo ti mbi. 

20Ti mo, KOTA GBIA, mo ngba yongoro na mbi pepe! Mo so mo yeke ngangu ti 
mbi, mo ga hio, mo mu maboko na mbi! 

21Mo soo mbi na ya ti kuâ ti ngangu, mo zi mbi na gbe ti maboko ti ambo! 

22Mo zi mbi na yanga ti bamara, mo zi mbi na le ti didi ti angbä! Âa! KOTA GBIA, 
mo ma mbi awe! 

23 Fade mbi yeke tene tënë ti mo na a-ita ti mbi si mbi yeke gonda mo na ya ti 
bongbi ti azo ti mo: 

24“Ala so ayeke kpe mbeto ti KOTA GBIA, ala gonda lo! Ala azo ti mara ti Jacob 
kue, ala ne lo! Ala azo ti mara ti Israel kue, ala duti na mbeto ti lo! 

25KOTA GBIA abaa zo ti mawa tongana mbumbuse zo pepe, lo zia lo na ya ti pasi 
pepe. Tongana lo baa zo ti mawa, lo yeke bi le ti lo yongoro pepe, tongana zo ti 
mawa atoto na lo, lo ma.” 

26KOTA GBIA, ndali ti mo, mbi lingbi ti gonda mo, mbi gonda mo na ya ti kota 
bongbi ti azo ti mo. Ye so mbi deba yanga ti mbi ti sarango ni, mbi yeke sara ni 
na le ti azo so akpe mbeto ti mo: 

27Fade mbi yeke tisa azo so ye atia ala: ala yeke te ye, ya ti ala asi. Azo so ayeke 
gi KOTA GBIA, ayeke nzoni ala gonda lo, ala te gigi aninga, ala duti nzoni na ndö 
ti gigi ni! 

28Azo so ayeke na nda ti sese kue, ala dabe ti ala na KOTA GBIA, ala kiri na mbage 
ti lo! Asewa kue ti amara nde, ala kuku na gbe ti lo ti voro lo! 

29Biani, lengo-gbia ayeke ti KOTA GBIA, lo sara komandema na ndö ti amara kue. 

30Akota zo ti sese kue ayeke te ye, ala kuku ti voro lo. Azo so aga nduru na kuâ, 
azo so alingbi ti ngba na fini pepe, fade ala yeke kuku na gbe ti lo. 

31 Ahale ti ala ayeke sara ande kua na lo, azo ayeke tene tënë ti KOTA GBIA, ala 
yeke tene tënë ti lo na azo ti ngoi so ayeke ga. 

32Azo ayeke fa tënë ti mbirimbiri ti lo, ala yeke fa ni na azo so a yeke du ala na 
peko, ala yeke tene tënë ti ye so Nzapa asara ti soo azo ti lo. 

Abia (Psaumes) 23 

KOTA GBIA ayeke bata mbi tongana taba ti lo 
1Bia ti David. 

KOTA GBIA ayeke tongana wabatango-taba so ayeke bata mbi, mbeni ye oko 
ayeke tia mbi pepe. 

2 Lo zia mbi na ndo so fini pere ayeke daa si mbi duti ti wu tere ti mbi, lo fa na 
mbi lege ti ndo ti nzoni ngu, nzoni ngu so ayeke sua yeke-yeke. 

3Lo kiri ngangu na ya ti tere ti mbi, lo fa na mbi nzoni lege si mbi tambula daa, lo 
fa na mbi lege ni ndali ti nzoni iri ti lo. 

4Ataa mbi hon na popo-hoto so avuko pitipiti, mbeto ti sioni ye oko asara mbi 
pepe, ngbanga ti so mo KOTA GBIA, mo yeke na mbi. Na keke ti mo ti wabatango-
taba, mo yeke fa lege na mbi, mo yeke bata mbi; ye so ayeke mu ngangu na be ti 
mbi laa! 

5 Mo leke kobe ti matanga ndali ti mbi si mbi duti ti te ni na le ti awato ti mbi. Mo 
tuku yombo na li ti mbi ti yamba na mbi, kopo ti mbi asi ahon ndoni. 

6Biani, na lango ti fini ti mbi kue, nzoni ye na nzoni be ti mo ayeke na mbi na ndo 
kue so mbi yeke gue daa. Fade mbi yeke kiri na ya ti kota da ti mo; KOTA GBIA, 
mbi yeke kiri kâ lakue lakue. 

Abia (Psaumes) 24 

KOTA GBIA ayeke li na ya ti kota da ti lo 
1 Bia ti David. 

Sese so na aye ti ndö ni kue ayeke ti KOTA GBIA. Dunia so na azo ti ndö ni kue 
ayeke ti lo. 

2Lo laa lo zia sese na ndö ti akota ngu-ingo, lo gbu ni ngangu si aluti na ndö 
ti abale. 

3 Zo wa laa ayeke ma na li ti hoto ti KOTA GBIA, zo wa? Zo wa laa ayeke duti na 
ya ti kota da ti lo, zo wa? Kota da ti lo so ayeke nde si ayeke nzoni kue so. 

4Zo so maboko ti lo asara sioni oko pepe, zo so be ti lo avuru, zo so adeba yanga 
ti lo na tënë ti mvene pepe, zo so adeba yanga ti lo ti handa azo pepe. 

5Fade KOTA GBIA ayeke sara tufa na ndö ti lo, fade Nzapa, wasongo lo ayeke baa 
lo zo ti mbirimbiri. 

6So ayeke taa azo so ayeke gi Nzapa laa! Ala so ayeke gi le ti lo, so ayeke taa mara 
ti Jacob laa! Luti kete 

7Ayanga ti da, ala zi tere ti ala kota! Ayanga ti da ti lakue lakue, ala zi tere ti ala! 
Ala zia lege si Gbia ti gonda ali! 

8– Gbia ti gonda ni ayeke zo wa? 

– KOTA GBIA laa, lo so lo yeke ngangu, lo so lo yeke ngangu walombe, KOTA 
GBIA, ngangu zo ti bira. 

9Ayanga ti da, ala zi tere ti ala kota! Ayanga ti da ti lakue lakue, ala zi tere ti ala! 
Ala zia lege si Gbia ti gonda ali! 

10– Gbia ti gonda ni ayeke zo wa? 

– KOTA GBIA laa, lo so lo yeke na ndö ti dunia kue. Lo laa lo yeke Gbia ti gonda 
ni. Luti kete 

Abia (Psaumes) 25 

KOTA GBIA, fa na mbi lege, zi siokpari na li ti mbi! 
1Bia ti David. 

KOTA GBIA, mbi baa ndo gi na mo. 

2Nzapa ti mbi, mbi zia be ti mbi na ndö ti mo; mo zia kamene na le ti mbi pepe. 
Mo zia awato ti mbi adekongo na ngia ndali ti mbi pepe! 

3Azo so azia be ti ala ti ku mo, kamene ayeke gbu ka ala pepe. Me ala so aka mo 
senge senge, ala laa kamene ayeke gbu ala. 

4KOTA GBIA, fa na mbi alege ti mo; fa na mbi alege ti mo si mbi hinga ni. 

5Sara si mbi tambula na lege ti taa-tënë ti mo. Fa na mbi ye ndali ti so mo yeke 
Nzapa so ayeke soo mbi. Mbi zia be ti mbi ti ku mo lakue. 

6KOTA GBIA, dabe ti mo na nzoni be ti mo, nga na ndoye ti mo so mo to nda ni 
giriri. 

7Mo kiri mo dabe ti mo pepe na asiokpari nga na asioni so mbi sara na ngoi so 
mbi de maseka. Me na lege ti nzoni be ti mo, KOTA GBIA, dabe ti mo na mbi, ndali 
ti so mo yeke nzoni mingi. 

8KOTA GBIA ayeke nzoni si lo yeke mbirimbiri, nilaa lo yeke fa nzoni lege na azo 
ti siokpari. 

9Lo yeke fa lege ti mbirimbiri na azo so asara tere ti ala kete; lo yeke fa na ala 
lege ti lo. 

10Alege ti KOTA GBIA kue afa so lo yeke bata tënë ti yanga ti lo si lo yeke tene 
taa-tënë na azo so abata atënë ti mbuki ti lo. 

11KOTA GBIA, ndali ti iri ti mo, mo zi siokpari ti mbi, siokpari ti mbi so ayeke 
kota mingi. 

12Tongana mbeni zo akpe mbeto ti KOTA GBIA, fade KOTA GBIA ayeke fa na lo 
lege so lo lingbi ti soro ni. 

13 Zo ni ayeke duti nzoni si kodro ni ayeke ga ti ahale ti lo. 

14KOTA GBIA ayeke fa tënë ti be ti lo na azo so ayeke kpe mbeto ti lo; lo yeke fa 
nga na ala tënë ti mbuki ti lo. 

15Le ti mbi angba lakue na ndö ti KOTA GBIA. Biani, lo zi mbi na ya ti gbanda so 
agbu mbi. 

16Baa ndo na mbage ti mbi; baa mawa ti mbi ndali ti so mbi yeke gi mbi oko si 
mawa ahon ndö ti mbi. 

17Mbeto agbu be ti mbi mingi; zi mbi na ya ti aye ti ngangu so mbi yeke daa. 

18Baa mawa ti mbi na pasi ti mbi; zi siokpari ti mbi kue na li ti mbi. 

19Baa, awato ti mbi ayeke gbani gbani; be ti ala ake mbi sioni mingi. 

20Bata mbi na fini, soo mbi! Mbi kpe na mo ti bata tere ti mbi; zia kamene na le 
ti mbi pepe! 

21Mbi zia be ti mbi ti ku mo; mo bata mbi na lege ti taa-tënë nga na lege ti ye ti 
mbirimbiri. 

22Nzapa, mo zi azo ti Israel, zi ala na ya ti aye ti ngangu kue! 

Abia (Psaumes) 26 

Sambela ti zo ti mbirimbiri 
1Bia ti David. 

KOTA GBIA, fâ ngbanga ti mbi mbirimbiri, ngbanga ti so tambula ti mbi alingbi 
kue si mbi zia be ti mbi na ndö ti KOTA GBIA, mbeni ye oko ti yingi mbi ayeke 
daa pepe. 

2KOTA GBIA, gi ti hinga mbi nzoni, tara be ti mbi, gi ya ti nzara ti be ti mbi na 
atënë ti be ti mbi. 

3Biani, nzoni be ti mo ayeke na le ti mbi lakue; na ya ti dutingo ti mbi, mbi yeke 
sara ye na lege ti taa-tënë ti mo. 

4Mbi duti na ndo ti azo ti handango ndo pepe; mbi fono pepe na azo so tënë ti 
yanga ti ala ayeke nde na sarango ye ti ala. 

5Be ti mbi ake bongbi ti azo ti sioni; mbi duti na popo ti asioni zo pepe. 

6KOTA GBIA, mbi sukula maboko ti mbi ti fa so tënë ayeke na li ti mbi pepe, 
tongaso si mbi ngoro gbalaka ti mo. 

7Tongaso si mbi mu singila na mo na kota go si mbi tene tënë ti akota ye so kue 
mo sara. 

8KOTA GBIA, mbi ye kota da ti mo so mo yeke duti na ya ni; mbi ye ndo ti mo so 
gonda ti mo ayeke na ya ni. 

9Bongbi mbi na azo ti siokpari pepe; bongbi mbi na azo ti tukungo mene pepe. 

10Maboko ti ala aye ti sara sioni lakue, ala ye tënë ti petengo goro lakue. 

11Ti mbi, tambula ti mbi alingbi kue; mo zi mbi, mo baa mawa ti mbi! 

12Mbi luti na ndo so akpengba; fade mbi yeke mu singila na KOTA GBIA na ya ti 
bongbi ti azo ti lo. 

Abia (Psaumes) 27 

Nduru na tere ti KOTA GBIA, mbi yeke na siriri 
1Bia ti David. 

KOTA GBIA ayeke lumiere ti mbi, lo yeke wasongo mbi na kuâ. Zo wa laa mbeto 
ti lo alingbi ti sara mbi, zo wa? KOTA GBIA laa ayeke bata fini ti mbi, lo yeke 
tongana kota gbagba na tere ti mbi. Zo wa laa mbi yeke do na mbeto na dawa ti 
lo, zo wa? 

2Tongana azo ti sioni aga ti tiri na mbi, ti doroko mbi tongana nyama ti ala, ala 
so ayeke awato ti mbi, ala so ake mbi, fade ala wani ayeke woko si ala ti na sese. 

3Ataa aturugu aga ti tiri bira na mbi, mbeto ayeke sara mbi oko pepe. Ataa bira 
ni alondo ngangu na tere ti mbi, be ti mbi angba gi na ndö ti mo. 

4Mbi hunda gi ye oko na KOTA GBIA, ye so be ti mbi aye mingi ayeke so: mbi ye 
ti duti na ya ti kota da ti lo, mbi ye ti duti kâ na lango ti fini ti mbi kue ti ngba ti 
baa pendere ti lo lakue. Kâ, mbi yeke ku titene lo kiri tënë na mbi. 

5Na ngoi so ye ti ngangu asi na mbi, KOTA GBIA ayeke bata mbi na ya ti da ti lo; 
lo yeke honde mbi nzoni na ya ti da ti lo; lo yeke zia mbi na nduzu na ndö ti kota 
têne, na ndo so ye ti sioni alingbi ti si na mbi pepe. 

6Ti fadeso, mbi yeke tambula gi na baba na le ti awato ti mbi so angoro mbi. Na 
ya ti kota da ti KOTA GBIA, mbi yeke dekongo na ngia si mbi yeke ya na lo 
asandaga. Fade mbi yeke pika mozoko ti gonda na lo si mbi yeke he bia ti yamba 
na lo. 

7KOTA GBIA, ma go ti mbi maa, mbi yeke iri mo! Baa mawa ti mbi, mo kiri tënë 
na mbi maa! 

8Mbi yeke gbu li ti mbi na ndö ti tënë ti mo so mo tene: “Ala azo, ala gi le ti mbi!” 
Biani, KOTA GBIA, mbi yeke gi le ti mo! 

9Mo honde le ti mo na mbi pepe. Mbi so mbi yeke zo ti kua ti mo, mo tumba mbi 
na ngonzo pepe; mo laa mo mu maboko na mbi. Mo ke mbi pepe, mo zia mbi 
pepe, mo yeke Nzapa so mo soo mbi. 

10 Ataa babâ ti mbi azia mbi-oo, ataa mama ti mbi azia mbi-oo, mo KOTA GBIA 
laa mo yeke yamba mbi. 

11KOTA GBIA, fa na mbi lege ti mo; hon na mbi na lege so ayeke mbirimbiri ndali 
ti so awato ti mbi ayeke hara mbi. 

12Azo so ayeke na nzara ti sara sioni na mbi, mo zia mbi, mbi ti na maboko ti ala 
pepe. Biani, azo alondo ti bi tënë ti mvene na li ti mbi, ala diko sioni tënë na tere 
ti mbi. 

13Mbi hinga biani so fade mbi yeke ngba na fini na ndö ti dunia so ti baa anzoni 
ye so KOTA GBIA ayeke sara. 

14Zia be ti mo ti ku KOTA GBIA! Gbu ngangu! Kanga be ti mo! Zia be ti mo ti ku 
KOTA GBIA! 

Abia (Psaumes) 28 

KOTA GBIA, ga hio ti mu maboko na mbi! 
1Bia ti David. 

KOTA GBIA, mo so mo yeke Kota Têne so mbi luti na ndö ni ngangu, mo laa mbi 
iri mo; kanga mê ti mo pepe! Tongana mo kiri tënë na mbi pepe, fade mbi yeke 
ngba zo pepe; mbi yeke kpa azo so aga nduru ti kui. 

2 Ayeke nzoni mo ma toto ti mbi, tongana mbi iri mo ti mu maboko na mbi, 
tongana mbi yo maboko ti mbi na nduzu na mbage ti ndo ti mo so ayeke nde si 
ayeke nzoni kue ahon atanga ni. 

3Mo bongbi mbi na azo ti sioni pepe, wala na azo ti kirikiri pepe. Ala yeke tene 
tënë ti siriri na amba ti ala, me sioni ye ayeke na be ti ala. 

4 Mo sara na ala alingbi na sarango ye ti ala; mo sara na ala alingbi na sioni kua 
ti ala. Kiri na sioni ti ala na li ti ala wani. 

5Aye so KOTA GBIA asara, wala kua ti maboko ti lo, ala baa ni tongana senge ye. 
Ayeke nzoni lo kinda ala na sese si lo kiri lo yo ala na nduzu pepe. 

6Mbi mu singila na KOTA GBIA, ngbanga ti so lo ma toto ti mbi. 

7KOTA GBIA ayeke tongana gbagba ti bira na tere ti mbi; lo yeke tongana vala ti 
mbi. Mbi zia be ti mbi kue na ndö ti lo si lo mu maboko na mbi. Be ti mbi kue asi 
singo na ngia si mbi yeke he bia ti gonda na lo. 

8KOTA GBIA ayeke ngangu ti azo ti lo; lo yeke tongana gbagba ti bira so ayeke 
soo zo ti lo so lo zia lo gbia. 

9Mo soo azo ti mo; mo sara tufa na ndö ti ye so aga ti mo awe. Duti tongana 
wabatango-taba, mo bata ala; mo sara na ala lakue lakue! 

Abia (Psaumes) 29 

Ala ma go ti KOTA GBIA! 
1Bia ti David. 

Ala, angangu ye so ayeke na yayu, ala mu gonda na KOTA GBIA! Ala mu gonda 
na KOTA GBIA, ala tene lo yeke na ngangu! 

2Ala mu na KOTA GBIA gonda so alingbi na iri ti lo! Ala kuku akpo li ti ala na sese 
na gbe ti KOTA GBIA na ndembe so gonda ti lo asigigi polele! 

3Go ti KOTA GBIA atoto amu ndö ti angu kue. Nzapa ti gonda asara si bekpa 
asungba, KOTA GBIA amu ndö ti akota ngu kue. 

4Go ti KOTA GBIA ayeke toto ngangu mingi; go ti KOTA GBIA ayeke fa nengo ti lo 
ti gbia. 

5Go ti KOTA GBIA ayeke kungbi akeke ti sedre; KOTA GBIA ayeke fâ ya ti akeke 
ti sedre ti Liban. 

6Lo yeke sara si hoto ti Liban ahuru tongana molenge ti bagara. Lo yeke sara si 
hoto ti Hermon ahuru tongana molenge ti ngbä. 

7Go ti KOTA GBIA asara si wâ ti bekpa aza. 

8Go ti KOTA GBIA asara si benyama ayingi; KOTA GBIA asara si benyama ti Kades 
ayingi. 

9Go ti KOTA GBIA asara si atagba adu amolenge na ngangu; asara si akeke ti 
gbako atuku kue na sese. Na ya ti kota da ti lo, aye kue ayeke tene: “Gonda!” 

10KOTA GBIA aduti gbia na ndö ti ngu so asuku amu ndo kue; KOTA GBIA aduti 
gbia kpu na kpu. 

11Fade KOTA GBIA ayeke mu ngangu na azo ti lo; KOTA GBIA ayeke sara tufa na 
ndö ti azo ti lo na mungo na ala siriri. 

Abia (Psaumes) 30 

KOTA GBIA, mo laa mo kiri fini na mbi 
1Bia ti David. A he ni ndali ti matanga ti ziango kota da ti Nzapa na maboko ti lo. 

2 KOTA GBIA, mbi ye ti he bia ti fa kota ti mo, ngbanga ti so mo soo mbi na kuâ; 
mo sara si awato ti mbi ahe mbi pepe. 

3KOTA GBIA, Nzapa ti mbi, mbi iri mo ti mu maboko na mbi si mo kai kobela na 
tere ti mbi. 

4KOTA GBIA, mo sara si mbi sigigi na ndo ti akuâ; mo sara si mbi ngba na fini na 
ndembe so mbi yeke zu na ya ti du ti kuâ. 

5Ala azo ti KOTA GBIA, ala he bia ti gonda na lo; ala sepela lo, ala dabe ti ala so lo 
yeke nde si lo yeke nzoni kue. 

6Ngonzo ti lo ayeke ninga gi kete, me lo yeke sara nzoni be na zo na lango ti fini 
ti zo ni kue. Na lakui, azo angba ti toto, me na ndaperere, ala yeke dekongo na 
ngia. 

7Na ndembe so mbi duti kpoo, mbi tene: “Mbeni ye ti yingi mbi ayeke daa pepe.” 

8KOTA GBIA, na lege ti nzoni be ti mo, mo sara si mbi luti ngangu tongana kota 
hoto. Me mo honde le ti mo na mbi, nilaa kota mbeto ahon ndö ti mbi. 

9KOTA GBIA, mbi iri mo ti mu maboko na mbi; mbi voro tere ti mbi na mo, mbi 
tene: 

10“Tongana mbi kui, nyen laa mo yeke wara na peko ni, nyen? Tongana mbi zu 
na du ti kuâ, nyen laa mo yeke wara na peko ni, nyen? Zo so aga fuku ti sese awe, 
lo lingbi ti mu singila na mo? Zo so aga fuku ti sese awe, lo lingbi ti fa so mo yeke 
bata tënë ti yanga ti mo? 

11KOTA GBIA, ma mbi, baa mawa ti mbi! KOTA GBIA, mu maboko na mbi!” 

12Mo zi vundu na be ti mbi awe si mbi yeke dodo na ngia; mo zi bongo ti mua na 
tere ti mbi awe si mo yu na mbi bongo ti matanga. 

13Tongaso mbi yeke he bia na mo na be ti mbi kue; mbi yeke kai pepe. KOTA 
GBIA, Nzapa ti mbi, mbi yeke mu singila na mo lakue. 

Abia (Psaumes) 31 

KOTA GBIA, mo laa mo yeke bata mbi 
1Bia ti David; bia so ayeke ndali ti makonzi-bia. 

2 KOTA GBIA, mbi kpe na mo ti bata tere ti mbi; mo zia kamene na le ti mbi oko 
pepe! Mo zi mbi na lege ti mbirimbiri ti mo. 

3Dingi mê ti mo ti ma mbi. Zi mbi hio si! Mbi ye titene mo ga kota têne so mbi 
kpe ti gue na ndö ni ti bata tere ti mbi; mo ga ngangu gbagba so fade ayeke soo 
mbi. 

4 Mo laa mo yeke kota têne so mbi luti na ndö ni ngangu; mo yeke ngangu gbagba 
ti mbi. Ndali ti iri ti mo, fade mo yeke fa lege na mbi, mo yeke gbu maboko ti mbi 
ti tambula na mbi. 

5Fade mo yeke sara si mbi sigigi na ya ti gbanda so azo aleke ti gbu na mbi. Biani, 
mo laa mo yeke ngangu gbagba ti mbi. 

6 Mbi zia fini ti mbi na maboko ti mo. KOTA GBIA, mo so mo yeke taa Nzapa so, 
mo laa mo zi mbi na ya ti kuâ. 

7Be ti mbi ake azo ti vorongo abuba nzapa; ti mbi, mbi zia be ti mbi na ndö ti 
KOTA GBIA. 

8Mbi yeke dodo na ngia, tere ti mbi anzere ndali ti nzoni be ti mo. Biani mo baa 
mawa ti mbi, mo hinga ye ti ngangu so asi na mbi. 

9Mo zia mbi na maboko ti awato ti mbi pepe; mo sara si mbi luti na ndö ti gere ti 
mbi si mbi wu pupu. 

10KOTA GBIA, baa mawa ti mbi! Ye ti ngangu ahon ndö ti mbi. Mbi toto ngbii le 
ti mbi asuku, go ti mbi akanga, mbi woko kue. 

11Fini ti mbi ayeke hunzi gi na ya ti vundu, alango ti fini ti mbi gi na ya ti demango 
tere. Ngangu ti mbi ahunzi ndali ti siokpari ti mbi; abio ti tere ti mbi kue awoko. 

12Awato ti mbi kue ayeke zonga mbi; azo so alango nduru na mbi, ti ala ahon 
ndoni. Azo so ahinga mbi, mbeto ti mbi ayeke sara ala sarango; tongana ala baa 
mbi na lege, ala yeke kpe mbi kpengo. 

13Be ti azo agirisa na mbi tongana ti so be ti azo ayeke girisa na zo so akui awe. 
Mbi yeke tongana gbagba ta so a bi ni awe. 

14 Mbi yeke ma atënë ti mvene so azo ayeke tene na iri ti mbi, atene: “Lo yeke zia 
mbeto na be ti azo mbage na mbage kue!” Ala ma tere na popo ti ala na tere ti 
mbi, ala leke tënë ti fâ mbi. 

15Me, mbi zia be ti mbi na ndö ti mo KOTA GBIA. Mbi tene: “Gi mo laa mo yeke 
Nzapa ti mbi.” 

16Gigi ti mbi ayeke lakue na maboko ti mo. Zi mbi na maboko ti awato ti mbi, ala 
so ayeke tumba peko ti mbi so. 

17Mbi, zo ti kua ti mo, baa mbi na nzoni le! Na lege ti nzoni be ti mo, soo mbi na 
kuâ! 

18KOTA GBIA, tongana mbi iri mo, ayeke nzoni mo zia kamene na le ti mbi pepe. 
Me ayeke nzoni kamene agbu le ti asioni zo so. Ayeke nzoni yanga ti ala akanga 
si ala gue na ndo ti akuâ. 

19Ayeke nzoni ala ga abuburu, azo ti tenengo mvene so. Ala yeke tene atënë ti 
baba, ala yeke zonga zo ti mbirimbiri si ala yeke baa lo tongana mbumbuse zo. 

20KOTA GBIA, anzoni ye ti mo ayeke mingi! Mo bata aye ni so na azo so akpe 
mbeto ti mo. Azo so kue akpe na mo ti bata tere ti ala, mo yeke mu aye ni na ala 
na le ti azo kue. 

21Mo yeke honde ala na ndo so mo yeke daa; mo yeke bata ala si azo ti sarango 
mbana asara mbana na ala pepe. Mo yeke bata ala si azo ti sioni yanga atene 
sioni tënë na tere ti ala pepe. 

22Mbi mu singila na KOTA GBIA! Mbi yeke lani tongana gbata so azo aye ti mu ni 
na lege ti bira; me nzoni be ti lo asara aye ti kpene ndali ti mbi. 

23So li ti mbi aga kirikiri awe, mbi tene na be ti mbi, mbi tene: “A tumba mbi 
yongoro na le ti mo awe.” Me mo ma toto ti mbi na ngoi so mbi iri mo. 

24Ala so kue ayeke azo ti KOTA GBIA, ala ye lo! KOTA GBIA ayeke bata azo so 
ama na be na lo. Me ti azo ti baba, lo yeke kiri na ala peko ti baba ti ala ni. 

25Azo so kue azia be ti ala ti ku KOTA GBIA, ala gbu ngangu, ala kanga be ti ala! 

Abia (Psaumes) 32 

Ti lo nzoni, zo so a zi siokpari na li ti lo awe 
1Bia ti David. Bia ti fango ye na zo. 

Ti lo nzoni, zo so a zi sioni ti lo na li ti lo awe, so a zi siokpari ti lo na li ti lo awe! 

2 Ti lo nzoni, zo so KOTA GBIA adiko sioni ti lo na li ti lo pepe, so tënë ti handango 
zo ayeke na be ti lo pepe! 

3Na ngoi so kue mbi kanga yanga ti mbi na ndö ti sioni ti mbi, tere ti mbi awoko 
lani wokongo, mbi yeke dema lakue. 

4Bi na lâ, mo yeke pika lani mbi mingi; mbi hole holengo tongana pere so ahole 
ndali ti lâ ti buru. Luti kete 

5Me mbi fa na mo siokpari ti mbi, mbi honde sioni ti mbi pepe. Mbi tene: “Fade 
mbi yeke fa na KOTA GBIA asioni ti mbi.” Ti mo, mo zi na li ti mbi awe ngbanga 
ti siokpari ti mbi. Luti kete 

6Nilaa zo so kue ayeke zo ti mo, alingbi lo sambela mo na lango so lo hinga sioni 
ti lo. Ataa akpale aga tongana ngu so asuku amu ndo kue, fade akpale ni ayeke si 
na lo pepe. 

7Mo yeke ndo so mbi yeke honde tere ti mbi daa, mo yeke bata mbi na ya ti ye ti 
ngangu. Ndali ti so mo zi mbi, mo sara si azo ahe bia angoro na mbi. Luti kete 

8KOTA GBIA atene na mbi: “Fade mbi yeke fa ye na mo, mbi yeke fa na mo lege 
ti tambula daa, mbi yeke mu na mo wango si mbi yeke baa ndo na ndö ti mo. 

9Mbarata na lele ahinga ndo pepe; titene ala luti, a yeke zia wen na kamba na 
yanga ti ala. Mo sara ye tongana ala pepe si fade sioni ye asi na mo pepe.” 

10Pasi ti sioni zo ayeke mingi, me zo so azia be ti lo na ndö ti KOTA GBIA, nzoni 
be ti KOTA GBIA ayeke ngoro lo kue. 

11Ala azo ti mbirimbiri, ala dodo na ngia ndali ti KOTA GBIA, ala duti na ngia. Ala 
azo ti vurungo be, ala dekongo na ngia! 

Abia (Psaumes) 33 

Gonda na Nzapa, lo so asara dunia kue 

1Ala azo ti mbirimbiri, ala dekongo na ngia na KOTA GBIA! Gondango lo alingbi 
na azo so sarango ye ti ala ayeke na legeni. 

2Ala pika kundi ti mu singila na KOTA GBIA; ala pika kundi ti kamba baleoko na 
lo. 

3Ala he fini bia na lo; ala pika aye ti mozoko ti ala nzoni, ala dekongo na ngia na 
lo. 

4Biani, tënë ti KOTA GBIA ayeke na legeni, aye so kue lo sara ayeke taa na legeni. 

5KOTA GBIA aye ye so ayeke mbirimbiri na ye so ayeke na legeni; sese kue asi 
singo na nzoni be ti lo. 

6Na lege ti tënë ti lo, KOTA GBIA asara yayu; na lege ti pupu ti yanga ti lo, lo sara 
aye so kue ayeke na le ti nduzu. 

7Lo bongbi ngu ti kota ngu-ingo na ndo oko tongana ti so a yeke bongbi ngu na 
ya ti kota sembe; kota ngu-ingo so ali mingi, lo bata ni batango. 

8Ayeke nzoni azo ti sese kue asara mbeto ti KOTA GBIA; ayeke nzoni azo ti dunia 
kue ado na mbeto na dawa ti lo. 

9Lo laa lo tene tënë si ye ni asi; lo laa lo mu yanga si ye ni abaa gigi. 

10Aye so amara nde aye ti sara, KOTA GBIA akanga lege ni. Aye so azo aleke na 
be ti ala ti sarango ni, KOTA GBIA abuba lege ni. 

11Me ye so KOTA GBIA aye ti sara ayeke ngba lakue lakue. Atënë ti be ti lo angba 
kpu na kpu. 

12Ti ala nzoni, amara so KOTA GBIA ayeke Nzapa ti ala! Ti ala nzoni, azo so KOTA 
GBIA asoro ala ti ga azo ti lo! 

13Kâ na yayu, KOTA GBIA abaa ndo na ndö ti sese, lo baa azo kue. 

14Na ndo so lo duti daa, lo yeke baa azo ti ndö ti sese kue. 

15Lo laa lo sara be ti azo kue, lo laa lo hinga sarango ye ti ala kue. 

16Na ya ti bira, gba ti aturugu laa ayeke soo gbia pepe; ngangu ti kpengba zo ti 
bira laa ayeke zi lo pepe. 

17Titene zo aso benda, mbarata ayeke ye oko pepe; ngangu ti mbarata ni ayeke 
soo zo ti kpengo na mbarata ni pepe. 

18Me le ti KOTA GBIA ayeke na ndö ti azo so ayeke kpe mbeto ti lo, azo so azia be 
ti ala ti ku nzoni be ti lo 

19titene lo soo ala na kuâ si lo bata ala na fini na lango ti kota nzara. 

20Ti e, e yeke ku KOTA GBIA; lo laa lo yeke mu maboko na e, lo laa lo yeke vala ti 
e. 

21Ngia ti be ti e alondo na lo; e zia be ti e kue na ndö ti lo, lo so lo yeke nde si lo 
yeke nzoni kue. 

22KOTA GBIA, e zia be ti e ti ku mo; ayeke nzoni, nzoni be ti mo angba na ndö ti 
e. 

Abia (Psaumes) 34 

KOTA GBIA azi mbeto na be ti mbi kue awe! 
1 Bia ti David. Na le ti Abimelek, David asara tere ti lo tongana zo ti fuu. Abimelek 

atumba lo; na ndembe so David ahon, lo he bia so, lo tene: 

2Fade mbi yeke mu singila na KOTA GBIA na ngoi kue; yanga ti mbi ayeke ngba 
lakue ti gonda lo. 

3Mbi yeke pika kate ti mbi ndali ti KOTA GBIA; ala asenge zo, ala ma mbi, ala duti 
na ngia! 

4Ala gonda KOTA GBIA legeoko na mbi; e kue yanga oko, e mu iri ti lo na nduzu. 

5Mbi gi KOTA GBIA, mbi sambela lo si lo kiri tënë na mbi, lo zi mbeto kue na be 
ti mbi. 

6Azo so abaa ndo na mbage ti lo, le ti ala ayeke za zango na ngia, kamene ayeke 
gbu le ti ala pepe. 

7Zo ti mawa adekongo, KOTA GBIA ama lo si lo zi lo na ya ti aye ti ngangu kue. 

8 Ange ti KOTA GBIA ayeke sara sanziri na tere ti azo so akpe mbeto ti lo; lo yeke 
zi ala na ya ti ye ti ngangu. 

9Ala tara KOTA GBIA, fade ala baa so lo yeke nzoni. Ti lo nzoni, zo so akpe na 
KOTA GBIA ti bata tere ti lo! 

10Ala azo so KOTA GBIA azia ala nde ndali ti lo, ala kpe mbeto ti lo! Biani, azo so 
ayeke kpe mbeto ti lo, ye ayeke tia ala pepe. 

11Ye ayeke tia ka abamara tiango si nzara ayeke sara ka ala sarango. Me azo so 
ayeke gi KOTA GBIA, nzoni ye ayeke tia ala oko pepe. 

12Amolenge ti mbi, ala ga, ala ma mbi si! Fade mbi yeke fa na ala lege ti kpengo 
mbeto ti KOTA GBIA. 

13Zo wa laa aye tënë ti gigi ti lo, zo wa? Zo wa laa aye nga ti duti nzoni, zo wa? 

14Alingbi mo bata yanga ti mo na sioni tënë, mo bata yanga ti mo na atënë ti 
mvene. 

15Mo ke lege ti sioni ye, mo sara nzoni ye; mo gi lege ti siriri, mo ngba daa. 

16Le ti KOTA GBIA ayeke na ndö ti azo ti mbirimbiri, mê ti lo ayeke ma dekongo 
ti ala. 

17 Me KOTA GBIA ake azo ti sarango sioni, lo ye ti zi iri ti ala biani biani na ndö ti 
dunia so. 

18Tongana azo ti mbirimbiri adekongo na KOTA GBIA, lo yeke ma ala si lo yeke 
zi ala na ya ti aye ti ngangu kue. 

19 KOTA GBIA ayeke nduru na azo so be ti ala afâ, lo yeke soo ala so be ti ala 
awoko. 

20Aye ti sioni mingi ayeke si na zo ti mbirimbiri, me KOTA GBIA ayeke zi lo lakue 
na ya ni. 

21 KOTA GBIA ayeke bata lo nzoni si bio ti lo oko afâ pepe. 

22Sioni ti zo ti sioni laa ayeke fâ lo; ti awato ti azo ti mbirimbiri, fade a yeke fâ 
ngbanga na li ti ala. 

23KOTA GBIA ayeke soo fini ti azo ti kua ti lo; ti azo so ayeke kpe na lo ti bata tere 
ti ala, fade a yeke fâ ngbanga na li ti ala pepe. 

Abia (Psaumes) 35 

KOTA GBIA ayeke na azo so ayeke na ngangu pepe 
1Bia ti David. 

KOTA GBIA, bi tënë na li ti azo so ayeke bi tënë na li ti mbi; tiri na azo so ayeke 
tiri na mbi. 

2Gbu kete vala na kota vala, londo, mo mu maboko na mbi! 

3Mu likongo, mo kanga lege na azo so ayeke sara ngangu na mbi. Mo tene na mbi: 
“Mbi laa mbi yeke soo mo!” 

4Azo so aye kuâ ti mbi so, ayeke nzoni kamene agbu le ti ala si ala ti buba! Azo 
so aye ti sara sioni na mbi so, ayeke nzoni ala kiri na peko na gba ti kamene na 
le ti ala. 

5Na ndembe so ange ti KOTA GBIA ayeke tumba ala, ayeke nzoni ala ga tongana 
poro ti le ti kobe so pupu amu ahon na ni. 

6Na ndembe so ange ti KOTA GBIA ayeke tumba peko ti ala, ayeke nzoni lege ti 
ala avuko si aga dongo dongo. 

7Gi senge senge, ala honde gbanda na ndö ti du ti gbu mbi; gi senge senge, ala zi 
du na lege ti mbi titene mbi ti daa. 

8Ayeke nzoni mbeni kota ye ti ngangu so ala hinga li ti ala daa pepe asi na ala. 
Ayeke nzoni gbanda so ala wani ahonde so agbu ala si ala wara kuâ na ya ti kota 
ye ti ngangu so! 

9Tongaso fade be ti mbi ayeke si singo na ngia ndali ti KOTA GBIA; mbi yeke 
dodo na ngia ndali ti so lo soo mbi na kuâ awe. 

10Na be ti mbi kue, fade mbi yeke tene: “KOTA GBIA, zo wa laa alingbi na mo, zo 
wa? Mo yeke zi zo ti mawa na maboko ti zo so ayeke na ngangu ahon lo; mo yeke 
zi zo ti mawa nga na wayere na maboko ti azo so ayeke nzi ala.” 

11Azo alondo ti bi tënë ti mvene na li ti mbi, ala hunda mbi na ndö ti ye so mbi 
hinga pepe. 

12Nzoni so mbi sara, ala kiri gi sioni na mbi; fadeso mbi ngba gi mbi oko. 

13Na ndembe so lani awato ti mbi ayeke na kobela, mbi yu bongo ti mua, mbi ke 
kobe, mbi sara tere ti mbi kete si mbi zia ti sambela pepe. 

14Mbi sara ye so ndali ti ala tongana ti so zo ayeke sara ye ndali ti mba ti lo wala 
ita ti lo. Mbi zia maboko na li ti mbi na toto tongana ti so zo ayeke toto kuâ ti 
mama ti lo. 

15Me so mbi ti awe, ala bongbi tere ti ala ti he mbi; awande, azo so mbi hinga ala 
pepe, ala bongbi tere ti ala ti dekongo na li ti mbi lakue. 

16Azo ti mvene so, ala zia lege ti hengo mbi pepe, ala yeke te pembe ti ala na 
ngonzo na tere ti mbi. 

17KOTA GBIA, fade mo ngba ti baa ye ni so ngbii asi lawa? Zi mbi na ya ti aye ti 
sioni ti azo so, gboto mbi na maboko ti abamara so. 

18Fade mbi yeke mu singila na mo na ya ti kota bongbi ti azo ti mo; mbi yeke 
gonda mo na popo ti gba ti azo ni. 

19 Azo so azia be na mbi senge senge so, ayeke nzoni ala he mbi pepe; azo so ake 
mbi senge senge so, ayeke nzoni ala te le ti ala na peko ti mbi pepe. 

20Tënë ti siriri ayeke na yanga ti ala laoko pepe; ala yeke du mvene na li ti azo ti 
kodro so ayeke duti ti ala kpoo. 

21Ala zi yanga ti ala kota na tere ti mbi si ala yeke tene: “Huuu! Huuu! Le ti e abaa 
lo awe!” 

22KOTA GBIA, mo baa ye ni awe, mo kanga yanga ti mo na ndö ni pepe! Kota Gbia, 
mo gue yongoro na tere ti mbi pepe! 

23Nzapa ti mbi, Kota Gbia ti mbi, mo zingo, mo londo mo fâ ngbanga ti mbi, mo 
gbu koko ti mbi! 

24KOTA GBIA, Nzapa ti mbi, na lege ti mbirimbiri ti mo, mo fâ ngbanga ti mbi. 
Ayeke nzoni azo ni aduti na ngia ndali ti mbi pepe! 

25Ayeke nzoni ala tene na be ti ala pepe, atene: “Huuu! Huuu! Ye so e ye fade laa!” 
Ayeke nzoni ala tene pepe: “E mene lo awe!” 

26Azo so tënë ti pasi ti mbi anzere na ala so, ayeke nzoni kamene agbu le ti ala. 
Azo so abaa tere ti ala kota ahon mbi so, ayeke nzoni kamene asara ala si nengo 
ti ala ati na sese. 

27Me ti azo so aye lani titene a fâ ngbanga ti mbi mbirimbiri, fade ala yeke 
dekongo na ngia; ala yeke tene lakue, atene: “KOTA GBIA ayeke kota, lo ye nzoni 
duti ti zo ti kua ti lo.” 

28Ti mbi, fade mbi yeke ngba ti tene tënë ti mbirimbiri ti mo, mbi yeke gonda mo 
lakue. 

Abia (Psaumes) 36 

KOTA GBIA, zo ayeke wara fini na lege ti mo 
1Bia ti David, zo ti kua ti KOTA GBIA. Bia so ayeke ndali ti makonzi-bia. 

2Mbi dabe ti mbi na tënë ti yanga ti zo ti sioni; ti lo, Nzapa ayeke zo wa si lo kpe 
mbeto ti lo. 

3Lo baa tere ti lo kota ahon ti so lo yeke; nilaa lo ye ti hinga siokpari ti lo pepe si 
lo zia lege ni pepe. 

4Tënë ti yanga ti lo kue gi mvene, tënë ti yanga ti lo gi ti handango zo; lo girisa 
lege ti ndara awe, lo girisa lege ti sarango nzoni ye awe. 

5Na bi, so lo yeke na ndö ti gbogbo ti lo, lo yeke gbu li ti lo na ndö ti sioni ye so lo 
ye ti sara. Lo ngba gi na lege so ayeke nzoni oko pepe, lo yeke ke ye ti sioni pepe. 

6KOTA GBIA, ndoye ti mo ague ngbii asi na yayu; batango tënë ti yanga ti mo so 
mo yeke bata ague ngbii asi na ambinda. 

7Mbirimbiri ti mo ayeke kota mingi ahon akota hoto; fango ngbanga ti mo alinda 
mingi tongana kota ngu-ingo. KOTA GBIA, mo yeke soo azo na anyama. 

8 Nzapa, ndoye ti mo ayeke nzoni mingi, nzoni mingi! Azo ayeke kpe na mo ti 
bata tere ti ala na gbe ti maboko ti mo tongana ti so amolenge ti ndeke ayeke kpe 
ti bata tere ti ala na gbe ti kpangi ti mama ti ala. 

9Anzoni kobe asi singo na ya ti da ti mo, azo ayeke te ni ya ti ala asi; anzerengo 
ye ti mo ayeke tongana ngu ti bale, azo ayeke nyon na ngia. 

10Aye kue abaa gigi gi na lege ti mo; e ngba na fini gi na lege ti lumiere ti mo. 

11Ayeke nzoni ndoye ti mo angba ndali ti azo so ahinga mo, mbirimbiri ti mo 
angba ndali ti azo ti vurungo be. 

12Ayeke nzoni azo ti baba asi na ndo ti mbi pepe; azo ti kengo mo atumba mbi 
pepe! 

13Na ndo ti mo, azo ti sarango sioni ati awe; a kinda ala awe, ala lingbi ti londo 
pepe. 

Abia (Psaumes) 37 

Be asara mo ndali ti warango ye ti azo ti sioni pepe 
1Bia ti David. 

Ngonzo ti wâ agbu mo na tere ti azo ti sioni pepe, be asara mo ndali ti warango 
ye ti azo ti kirikiri pepe. 

2Biani, fade ala yeke woko hio tongana kongo, ala yeke hole tongana pere. 

3Mo zia be ti mo na ndö ti KOTA GBIA, mo sara nzoni ye si fade mo duti na ya ti 
kodro ni, fade sioni ye asi na mo pepe. 

4Gi lege ti wara ngia ti mo na lege ti KOTA GBIA, fade lo yeke mu na mo ye so be 
ti mo aye. 

5Zia gigi ti mo na maboko ti KOTA GBIA, zia be ti mo na ndö ti lo, fade lo yeke 
sara na mo. 

6Tongana lumiere ti ndaperere, lo yeke fa polele mbirimbiri ti mo; tongana lâ ti 
bekombite, lo yeke fa polele so tënë ayeke na li ti mo pepe. 

7Duti kpoo na tere ti KOTA GBIA, mo zia be ti mo ti ku lo. Zo so ayeke sara ye na 
lege ti mayere si ye ti lo aga nzoni, mo sara ngonzo na tere ti lo pepe. 

8Mo zia ngonzo, mo ke lege ti sioni ngonzo; mo sara ngonzo pepe, tongaso pepe, 
fade ye ni ayeke ga sioni. 

9Biani, fade a yeke bi azo ti sioni na gigi; me azo so azia be ti ala na ndö ti KOTA 
GBIA, fade kodro ni ayeke ga ti ala. 

10Ngoi angba gi kete, zo ayeke kiri ti baa zo ti sioni pepe; mo ye ti baa ndo so lo 
yeke fade daa, zo oko ayeke daa mbeni pepe. 

11 Me fade kodro ni ayeke ga ti azo so ayeke sara tere ti ala kete, ala yeke duti na 
taa siriri. 

12Zo ti sioni aleke na be ti lo ti sara sioni na zo ti mbirimbiri; lo yeke te pembe 
na tere ti zo ti mbirimbiri ni. 

13Me Kota Gbia ayeke he zo ti sioni na ngia, ngbanga ti so lo hinga lo tene, lango 
so alingbi na zo ti sioni aga nduru awe. 

14Azo ti sioni agboto yongoro zeme ti ala; ala gboto ya ti kokora ti ala ti pika na 
zo ti mawa nga na zo so ye atia lo, ti fâ go ti zo so ayeke tambula mbirimbiri. 

15Me fade yongoro zeme ti ala ayeke kpo be ti ala wani si ya ti kokora ti ala ayeke 
kungbi. 

16Kete ye so zo ti mbirimbiri ayeke na ni ayeke nzoni ahon mosoro ti gba ti azo 
ti sioni. 

17Biani, fade ngangu ti azo ti sioni ayeke hunzi, me KOTA GBIA ayeke mu ngangu 
na azo ti mbirimbiri. 

18Azo so alingbi kue, KOTA GBIA ahinga lango ti ala; kodro so aga ti ala, fade 
ayeke ngba ti ala lakue. 

19Na ngoi ti ye ti vundu, fade kamene ayeke gbu le ti ala pepe. Na ngoi ti kota 
nzara, fade ala yeke te kobe, ya ti ala asi. 

20Fade azo ti sioni ayeke kui si awato ti KOTA GBIA ayeke ga tongana pere ti 
ngonda so agbi wâ. Ala yeke hon, ala yeke hon tongana guru ti wâ. 

21Zo ti sioni ayeke hunda ye na maboko ti zo, me lo yeke kiri na ni pepe; zo ti 
mbirimbiri ayeke baa mawa ti zo si lo yeke mu ye na zo. 

22Biani, azo so Nzapa asara tufa na ndö ti ala, fade kodro ayeke ga ti ala; azo so 
lo deba ala, fade a yeke bi ala na gigi. 

23Tongana sarango ye ti zo anzere na be ti KOTA GBIA, lo yeke fa lege so zo ni 
alingbi ti tambula daa. 

24Tongana zo ni aye ti ti, lo yeke ti pepe, ngbanga ti so KOTA GBIA agbu maboko 
ti lo. 

25Mbi yeke ando maseka, fadeso mbi ga mbakoro awe; laoko, mbi de ti baa 
mbeni zo ti mbirimbiri so Nzapa ake lo pepe, wala ahale ti lo airi kobe pepe. 

26Lakue zo ti mbirimbiri ayeke baa mawa ti azo si lo yeke sara boon na ala; ahale 
ti lo ayeke azo so Nzapa asara tufa na ndö ti ala. 

27Mo kpe lege ti sioni, mo sara nzoni ye, fade mo yeke ngba na ya ti kodro ni 
lakue. 

28Biani, KOTA GBIA aye sarango ye ti mbirimbiri, lo yeke zia azo ti lo pepe. Lo 
yeke bata ala lakue; me ti ahale ti azo ti sioni, lo yeke bi ala na gigi. 

29Kodro ni ayeke ga ti azo ti mbirimbiri, fade ala yeke ngba na ya ni kpu na kpu. 

30Zo ti mbirimbiri ayeke tene atënë ti ndara; menga ti lo ayeke sigigi na tënë ti 
mbirimbiri. 

31 Ndia ti Nzapa ti lo ayeke na be ti lo, fade lo yeke pika gere ti lo ti ti pepe. 

32Azo ti sioni ayeke hara zo ti mbirimbiri, ala yeke gi lege ti fâ lo. 

33Me KOTA GBIA ayeke zia lo na maboko ti ala pepe; tongana a ye ti fâ ngbanga 
na li ti lo, fade KOTA GBIA ayeke zia lo titene a de ngbanga na li ti lo pepe. 

34Zia be ti mo ti ku gi KOTA GBIA, mo mu gi lege so lo fa na mo. Fade lo yeke mu 
mo na nduzu titene mo mu kodro ni si aga ti mo, fade mo yeke baa azo ti sioni so 
a yeke bi ala na gigi. 

35Mbi baa zo ti sioni so amu ngangu ti lo ti sara gi sioni na azo; lo kono ngbii lo 
ga tongana kota keke so angba fini ni. 

36Me lo hon awe, lo yeke daa mbeni pepe; mbi gi lo, me mbi wara lo pepe. 

37Mo baa zo so alingbi kue, mo baa zo so sarango ye ti lo ayeke na legeni: zo so 
aye tënë ti siriri, fade ahale ti lo ayeke duti nzoni. 

38Me ti azo ti ngangu li, fade a yeke hunzi ala kue legeoko, a yeke bi ahale ti ala 
na gigi. 

39KOTA GBIA laa ayeke soo azo ti mbirimbiri; na ngoi ti ye ti ngangu, lo yeke 
tongana ngangu gbagba na tere ti ala. 

40KOTA GBIA ayeke mu maboko na ala, lo yeke zi ala; lo yeke zi ala na maboko ti 
azo ti sioni si lo yeke soo ala, ngbanga ti so ala kpe na lo ti bata tere ti ala. 

Abia (Psaumes) 38 

Asiokpari ti mbi ahon ndö ti mbi 
1Bia ti David. Bia ti dango be. 

2 KOTA GBIA, mo pika mbi, me na ngonzo pepe, mo suku na mbi, me na ngonzo 
ti wâ pepe. 

3Ale ti kokora ti mo awara mbi awe, maboko ti mo apika mbi awe. 

4Ndali ti ngonzo ti mo, ya ti tere ti mbi kue gi na songo ni; ndali ti asiokpari ti 
mbi, abio ti mbi kue awoko. 

5Biani, asioni ti mbi ahon ndö ti li ti mbi, asioni ni ane mbi ahon ndoni tongana 
mbeni nengo kungba. 

6Aka ti mbi afun sioni, sanzo ayeke yuru daa; so kue ndali ti buba ti mbi. 

7Mbi woko kue awe, ngangu ti mbi kue awe; Lakue, mbi yeke gi na vundu na be 
ti mbi. 

8Biani, ya ti tere ti mbi kue amu wâ, ya ti tere ti mbi kue gi na songo ni. 

9Ngangu ti mbi ahunzi awe, mbi woko kue awe; ndali ti pasi so ayeke na be ti 
mbi, mbi yeke dema. 

10KOTA GBIA, ye so kue be ti mbi aye, ni laa ayeke na le ti mo so; demango tere 
ti mbi ahonde na le ti mo pepe. 

11Be ti mbi ayeke pika ngangu, ngangu ahunzi na mbi awe; le ti mbi avuko, mbi 
yeke baa ndo tuuu. 

12Azo so mbi na ala e ye tere na azo so mbi na ala e yeke fono lakue, ala ga nduru 
na mbi pepe ndali ti aka ti mbi; a-ita ti mbi aluti yongoro na tere ti mbi. 

13Azo so aye kuâ ti mbi, ala leke kuku ti gbu na mbi; azo so aye titene sioni ye asi 
na mbi, ala yeke tene tënë ti buba gigi ti mbi; lakue, ala yeke du mvene na li ti 
mbi. 

14Ti mbi, mbi kanga mê ti mbi, mbi yeke ma ndo pepe; mbi yeke tongana buburu, 
mbi yeke zi yanga oko pepe. 

15Mbi yeke tongana zo so ama ndo pepe, mbi yeke kiri tënë oko pepe. 

16KOTA GBIA, mbi zia be ti mbi ti ku gi mo; Kota Gbia, Nzapa ti mbi, fade mo yeke 
kiri tënë na mbi. 

17Biani, mbi hunda na mo ye so: “Tongana mbi ye ti ti, ayeke nzoni azo so ahe 
mbi na ngia pepe, ala gonda tere ti ala ndali ti mbi pepe.” 

18Baa, mbi ga nduru ti ti awe, pasi ti mbi ayeke hunzi laoko pepe. 

19Biani, mbi hinga sioni ti mbi awe si siokpari ti mbi amu mbeto na mbi. 

20Awato ti mbi angba na fini, ala yeke na ngangu; azo so ake mbi senge senge, 
ala yeke mingi. 

21Azo so mbi sara nzoni na ala, ala yeke kiri gi sioni na mbi; ala yeke bi tënë na 
li ti mbi ndali ti nzoni so mbi gi lege ti sara. 

22KOTA GBIA, mo zia mbi pepe. Nzapa ti mbi, mo ngba yongoro na tere ti mbi 
pepe. 

23Ga hio mo mu maboko na mbi! Kota Gbia, mo yeke wasongo mbi! 

Abia (Psaumes) 39 

KOTA GBIA, fini ti zo ayeke gi nduru 
1Bia ti David; bia so ayeke ndali ti makonzi-bia, nga ndali ti Yedutun. 

2Mbi tene lani, mbi tene: “Fade mbi yeke bata lege ti mbi nzoni si mbi tene atënë 
ti sioni pepe. Fade mbi yeke zi yanga oko pepe tongana mbeni zo ti sioni ayeke 
luti na dawa ti mbi.” 

3Mbi yeke tongana buburu, mbi tene tënë pepe; mbi kai kpoo, me ye aga nzoni 
na mbi pepe; pasi ti mbi akiri ahon ndoni. 

4 Ya ti be ti mbi ayeke kporo kporongo, gbungo-li ti mbi ague yongoro, ayeke gbi 
mbi tongana wâ; mbi ha gbaa, mbi zi yanga. 

5 KOTA GBIA, fa na mbi lango so fini ti mbi ayeke hunzi na ni; lango ti mbi angba 
oke na ndö ti dunia so? Tongaso si mbi hinga, mbi tene, lango ti mbi ayeke ninga 
pepe. 

6Baa, mo mu na mbi lango ti fini so ayeke nduru tongana ya ti maboko ti mbi. Na 
le ti mo, fini ti mbi ayeke ye oko pepe. Biani, ataa zo angba ngangu, lo yeke gi 
pupu senge. Luti kete 

7Biani, zo ayeke si kâ, lo yeke si ge, me lo yeke tongana gbe ti de! Biani, aye so 
kue lo yeke sara ayeke gi pupu senge; lo yeke bongbi mosoro, me lo hinga zo so 
ayeke mu ni pepe. 

8Fadeso, Kota Gbia, nyen laa mbi lingbi ti ku, nyen? Mbi zia be ti mbi ti ku gi mo 
oko. 

9Zi mbi na ya ti asiokpari ti mbi kue; mo zia lege pepe na abuba zo ti zonga mbi. 

10 Mbi kai ti mbi awe, mbi yeke kiri ti tene tënë pepe, ngbanga ti so mo laa mo 
sara ye ni. 

11Mo zia ti pika mbi, mbi yeke kui na gbe ti pika ti mo. 

12Tongana mo ye ti kiri zo na nzoni lege, mo yeke pika lo ndali ti sioni ti lo. Mo 
yeke buba ye so lo ye mingi tongana ti so ngusu ayeke buba ye. Biani, zo ayeke 
gi pupu senge! Luti kete 

13KOTA GBIA, ma sambela ti mbi, dingi mê ti mo, mo ma toto ti mbi, mo baa ngu 
ti le ti mbi senge tongaso pepe. Biani, na ndo ti mo, mbi yeke tongana wande, 
mbi yeke ti mbi senge senge wande so aga ndali ti mbeni kete ngoi, tongana 
akotara ti mbi. 

14Kiri mo baa mbi pepe, tongaso si mbi wara lege ti wu pupu kete kozoni si mbi 
gue si peko ti mbi agirisa biani biani. 

Abia (Psaumes) 40 

Anzoni ye so mo sara ndali ti mbi! 
1Bia ti David; bia so ayeke ndali ti makonzi-bia. 

2Mbi ku KOTA GBIA na be ti mbi kue, lo ba tere ti lo na mbage ti mbi, lo ma toto 
ti mbi. 

3Lo gboto mbi, lo sigigi na mbi na ya ti sioni du, na ya ti potopoto so ali mingi. Lo 
zia mbi na nduzu, mbi luti na ndö ti kota têne, lo sara si mbi tambula mbirimbiri. 

4Lo zia fini bia na yanga ti mbi, bia ti sepelango na Nzapa ti e. Fade azo mingi 
ayeke baa ye ni, ala yeke sara mbeto ti KOTA GBIA si ala yeke zia be ti ala na ndö 
ti lo. 

5Ti lo nzoni, zo so azia be ti lo na ndö ti KOTA GBIA si lo mu peko ti anzapa ti 
mvene pepe, wala lo mu peko ti azo ti mvene pepe. 

6KOTA GBIA, Nzapa ti mbi, mo sara akota ye na aye ti kpene mingi ndali ti e! 
Mbeni zo ti lingbi na mo ayeke daa pepe. Mbi ye ti tene tënë ni na azo, mbi ye ti 
fa tënë ni na ala; me atënë ni ayeke gbani, mbi lingbi ti tene ni kue pepe. 

7 Sandaga wala mbeni ye so zo amu na mo, so laa mo ye pepe. Mo mu na mbi mê 
ti mango na ndo. Sandaga so a gbi ni kue na wâ, wala sandaga so a mu ndali ti 
siokpari, so laa mo hunda pepe. 

8Nilaa mbi tene: “Baa, mbi yeke ga; na ya ti mbeti ti Ndia, a su tënë ti ye so mbi 
lingbi ti sara.” 

9Nzapa ti mbi, mbi ye ti sara ye so anzere na be ti mo; mbi bata Ndia ti mo na ya 
ti be ti mbi kâ. 

10Na ya ti kota bongbi ti azo, mbi fa tënë ti mbirimbiri ti mo; mbi kanga yanga ti 
mbi pepe, KOTA GBIA, mo hinga ni kue. 

11Mo zi mbi awe, mbi ye ti honde tënë ni na ya ti be ti mbi pepe. Tongaso mbi 
tene: “KOTA GBIA ayeke bata tënë ti yanga ti lo, lo laa lo yeke soo e na kuâ.” Na 
ya ti kota bongbi ti azo, mbi honde tënë ti nzoni be ti mo pepe, mbi honde taa-
tënë ti mo pepe. 

12Ti mo, KOTA GBIA, mo ke ti baa mawa ti mbi pepe; fade nzoni be ti mo na taa-
tënë ti mo ayeke bata mbi lakue. 

13Biani, angba kete ka aye ti ngangu so zo alingbi ti diko ni pepe ahon ndö ti mbi. 
Asioni ti mbi akiri gi na li ti mbi, asara si mbi lingbi ti baa ndo nzoni pepe. Asioni 
ti mbi awu mingi ahon kua ti li ti mbi, be ti mbi kue awoko awe. 

14KOTA GBIA, mbi gbu gere ti mo, mo zi mbi maa! KOTA GBIA, ga hio mo mu 
maboko na mbi! 

15Azo so agi lege ti zi fini ti mbi so, ayeke nzoni kamene agbu le ti ala, ala kue 
legeoko. Azo so aye titene sioni asi na mbi so, ayeke nzoni ala kiri na peko, 
kamene na le ti ala. 

16Azo so ayeke he mbi na ngia, atene: “Huuu! Huuu!” so, ayeke nzoni ala luti 
gozaa ndali ti kamene so agbu le ti ala. 

17Me azo so kue ayeke gi mo, ayeke nzoni ala dodo na ngia ndali ti mo. Azo so 
aye mo, Wasongo azo na kuâ, ayeke nzoni ala ngba lakue ti tene: “KOTA GBIA 
ayeke kota!” 

18Mbi yeke ti mbi wayere na zo ti mawa, me Kota Gbia ayeke dabe ti lo na mbi. 
Mo yeke mu maboko na mbi, mo yeke zi mbi na ya ti aye ti sioni. Nzapa ti mbi, 
mo ku pepe! 

Abia (Psaumes) 41 

Sambela ti zo so ayeke baa pasi 
1Bia ti David; bia so ayeke ndali ti makonzi-bia. 

2Ti lo nzoni, zo so adabe ti lo na zo so ngangu atia lo! Na lango so ye ti sioni asi 
na zo ni, KOTA GBIA ayeke zi lo na ya ni. 

3KOTA GBIA ayeke bata lo na fini si lo yeke duti nzoni na ndö ti sese so. KOTA 
GBIA ayeke zia lo ti ti na maboko ti awato ti lo pepe, awato ti lo so ayeke na nzara 
ti sara sioni na lo so. 

4KOTA GBIA ayeke mu maboko na lo na ndembe so lo yeke na kobela na ndö ti 
gbogbo; KOTA GBIA ayeke leke gbogbo ti lo na ndembe so lo yeke na kobela. 

5Ti mbi, mbi tene: “KOTA GBIA, baa mawa ti mbi, kai kobela ti mbi; biani mbi 
sara siokpari so ake mo.” 

6Awato ti mbi ayeke tene sioni tënë na tere ti mbi, ala tene: “Lawa laa lo yeke kui 
si fade iri ti lo ayeke mingo biani biani so?” 

7Tongana mbeni oko ti ala aga ti baa mbi, lo yeke na asioni tënë na be ti lo na 
tere ti mbi; asioni tënë so azo ayeke tene na tere ti mbi, lo yeke bata ni na be ti 
lo. Gi so lo sigigi awe, lo yeke vunga ni na ndo kue. 

8Azo so ake mbi abongbi ti ngbokoro mbi; ala yeke gbu li ti ala na ndö ti sioni so 
asi na mbi. 

9Ala yeke tene: “Lo wara sioni kobela awe! So lo lango na gbogbo awe so, lo yeke 
kiri ti londo pepe!” 

10 Ataa mba ti mbi so mbi na lo, e ye tere mingi, lo so mbi zia be ti mbi na ndö ti 
lo, so mbi na lo, e yeke te ka kobe oko, lo nga, lo ga wato ti mbi. 

11Me mo, KOTA GBIA, baa mawa ti mbi, yo mbi na nduzu, tongaso si mbi kiri na 
ala peko ti sioni so ala sara na mbi. 

12Ye so mbi yeke hinga, mbi tene, mo ye mbi mingi ayeke so: alingbi wato ti mbi 
adekongo ti songo benda na ndö ti mbi pepe. 

13Mo gbu mbi awe, mbi ngba na nduzu, mo mu na mbi nzoni tere awe; mo sara 
si mbi ngba na dawa ti mo kpu na kpu. 

14 Singila na KOTA GBIA, Nzapa ti Israel; ngbene ye kpu na kpu, lakue lakue! 
Amen! Amen! 

Abia (Psaumes) 42 

USE BUKU 
Abia 42–72 

Nzapa ti mbi, nzara ti mo asara mbi mingi 
1Bia ti azo ti Kore; bia so ayeke ndali ti makonzi-bia. Bia ti fango ye na zo. 

2Tongana ti so tagba ayeke gi ngu so ayeke sua titene lo nyon, mbi nga, mbi yeke 
gi Nzapa ti mbi legeoko tongaso. 

3Tongana ti so nzara ti ngu ayeke sara zo, nzara ti Nzapa so ayeke na fini ayeke 
sara mbi legeoko tongaso. Lawa laa mbi yeke li na ya ti kota da ti lo ti luti na 
dawa ti lo so? 

4Bi na lâ, ngu ti le ti mbi ayeke sua, aga tongana kobe ti mbi ti tengo ni. Azo ayeke 
hunda mbi lakue, atene: “Nzapa ti mo ni ayeke na ndo wa?” 

5Na vundu na be, mbi dabe ti mbi na ngoi so mbi yeke na li ti molongo ti azo so 
ayeke gue na kota da ti Nzapa. Mbi yeke tambula na popo ti gba ti azo so ayeke 
he bia na ngia, ala yeke dekongo na Nzapa ti gonda lo. 

6Mbi hunda tere ti mbi: mbi yeke na vundu tongaso ndali ti nyen? Mbi yeke dema 
tere ti mbi tongaso ndali ti nyen? Ayeke nzoni mbi zia be ti mbi ti ku Nzapa! 
Biani, fade mbi yeke kiri ti sepela lo, lo so lo soo mbi. 

7Nzapa ti mbi, mbi yeke na vundu. Na ndo so kue mbi yeke daa, ataa mbi yeke kâ 
na sese ti Jourdain, ataa mbi yeke na li ti ahoto ti Hermon, ataa mbi yeke na tere 
ti hoto ti Misar, mbi yeke dabe ti mbi na mo. 

8Mo sara si ngu so asua atoto ngangu. Amapo ti ngu ni ayeke iri ambeni mapo ni. 
Amapo so kue mo sara na le ti ngu ni ayeke hon na ndö ti mbi, ayeke hon na ndö 
ti mbi. 

9Na kota lâ, ayeke nzoni KOTA GBIA asara nzoni be ti lo na mbi; na bi, mbi yeke 
he bia na lo si mbi yeke sambela Nzapa so asara si mbi ngba na fini. 

10Mbi ye ti tene na Nzapa, kota têne so mbi luti na ndö ni ti bata tere ti mbi, mbi 
tene: “Mo girisa mbi ngbanga ti nyen? Ngbanga ti nyen si mbi duti gi na vundu si 
awato ti mbi ayeke sara ngangu na mbi so?” 

11Azo ti kengo mbi ayeke zonga mbi; ala yeke hunda mbi lakue, atene: “Nzapa ti 
mo ni ayeke na ndo wa?” Atënë ti ala ni aye ti fâ ya ti abio ti mbi kue. 

12Mbi hunda tere ti mbi: mbi yeke na vundu tongaso ndali ti nyen? Mbi yeke 
dema tere ti mbi tongaso ndali ti nyen? Ayeke nzoni mbi zia be ti mbi ti ku Nzapa! 
Biani, fade mbi yeke kiri ti sepela lo, lo so lo soo mbi si lo yeke Nzapa ti mbi. 

Abia (Psaumes) 43 

1Nzapa, mo fâ ngbanga ti mbi, mo gbu koko ti mbi ti kanga lege na azo so ake mo. 
Mo zi mbi na maboko ti azo ti handango zo nga na maboko ti azo ti fango zo. 

2Nzapa, mo yeke tongana ngangu gbagba ti bira na tere ti mbi. Ngbanga ti nyen 
si mo ke mbi? Ngbanga ti nyen si mo zia lege na awato ti mbi ti sara ngangu na 
mbi si mbi duti gi na vundu so? 

3Mo tokua lumiere ti mo na taa-tënë ti mo; fade ala yeke fa lege na mbi ti si na 
hoto ti mo so ayeke nde si ayeke nzoni kue; ala yeke fa lege na mbi ti si na da ti 
mo. 

4Fade mbi yeke si na tere ti gbalaka ti mo; mbi yeke si na tere ti mo Nzapa, mo 
so taa ngia ti mbi alondo na mo. Mbi yeke pika kundi ti gonda mo Nzapa, Nzapa 
ti mbi! 

5Mbi hunda tere ti mbi: mbi yeke na vundu tongaso ndali ti nyen? Mbi yeke dema 
tere ti mbi tongaso ndali ti nyen? Ayeke nzoni mbi zia be ti mbi ti ku Nzapa! 
Biani, fade mbi yeke kiri ti sepela lo, lo so lo soo mbi si lo yeke Nzapa ti mbi. 

Abia (Psaumes) 44 

KOTA GBIA, mo zia e biani awe! 
1Bia ti azo ti Kore; bia so ayeke ndali ti makonzi-bia. Bia ti fango ye na zo. 

2Nzapa, e ma na mê ti e wani, ababâ ti e atene na e tënë ti akota ye so mo sara 
ando na ngoi ti ala, na ngoi ti giriri. 

3Na lege ti ngangu ti mo, mo tumba amara nde na ndö ti sese ti ala si mo zia 
akotara ti e na ndö ti sese ni. Mo sara ngangu na amara ni titene azo ti mo awara 
ndo. 

4Ndali ti yongoro zeme ti ala si ala mu sese ni pepe; ndali ti ngangu ti ala si ala 
so benda pepe. Me ngangu ti mo, maboko ti mo laa asara ye ni, ndali ti so mo baa 
ala na nzoni le si mo ye ala. 

5Nzapa ti mbi, mo yeke Gbia ti mbi, mo laa mo yeke mu yanga si azo ti mo ayeke 
so benda. 

6Ndali ti mo, e kinda awato ti e; na lege ti iri ti mo, e do na sese azo so ake e. 

7Mbi zia be ti mbi na ndö ti kokora ti mbi pepe; mbi so benda na lege ti yongoro 
zeme ti mbi pepe. 

8Mo laa mo sara si e hon ndö ti awato ti e; mo zia kamene na le ti azo so ake e. 

9Nzapa, e yeke he bia ti gonda mo lakue; e yeke mu singila na mo lakue. Luti kete 

10Me mo ke e awe, mo zia kamene na le ti e awe. Fadeso mo ke ti gue na aturugu 
ti e na bira. 

11Mo sara si e kpe na le ti awato ti e; azo so ake e agbu aye ti e na peko ti bira 
ahon na ni. 

12Mo zia e na maboko ti ala tongana ataba ti fango ni; mo kangbi e kirikiri na 
popo ti amara nde. 

13Mo ka azo ti mo na kete ngere, mo wara ye oko na peko ni pepe. 

14Mo mu lege na azo so alango nduru na e ti zonga e; e ga ye ti buba na le ti azo 
so angoro e, ala yeke he e na ngia. 

15 Mo sara si e ga tongana tënë ti toli ti amara nde; azo ayeke he e na ngia si ala 
yeke yingi li ti ala. 

16Lakue, buba ti mbi gi na le ti mbi, kamene agbu le ti mbi kue 

17tongana mbi yeke ma zonga na dengo ba, wala mbi yeke baa wato so ayeke kiri 
sioni na e. 

18Ataa so be ti e agirisa na mo pepe, ataa so e buba lege ti mbuki ti e na mo pepe, 
aye so kue asi na e. 

19E kiri na peko pepe, e ngba lakue ti tambula na lege ti mo; 

20me mo nika e na benyama, mo sara si e duti na ya ti vukongo ndo ti kuâ. 

21Tongana e girisa lani Nzapa ti e, tongana e sambela lani mbeni nzapa nde, 

22ka mo, Nzapa, mo hinga ni awe pepe? Biani, atënë kue ti be ti zo so angba na 
hondengo ni, mo hinga ni. 

23 Ndali ti mo laa a yeke fâ e lakue, a mu e tongana ataba so a yeke gue na ala na 
ndo ti fango ala. 

24 Kota Gbia, mo zingo na lango ma! Mo lango ngbanga ti nyen? Mo zingo, mo ke 
e lakue lakue pepe! 

25Mo honde le ti mo na e ngbanga ti nyen? Be ti mo agirisa na pasi ti e nga na ye 
ti ngangu so asi na e ngbanga ti nyen? 

26Biani, e lango na ya ti fuku ti sese, e lango taa na ya ti e na ndö ti sese. 

27Londo, mo mu maboko na e! Soo e na kuâ ndali ti nzoni be ti mo. 

Abia (Psaumes) 45 

Bia ndali ti mungo wali ti gbia 
1Bia ti azo ti Kore; bia so ayeke ndali ti makonzi-bia. A he ni na kundi. Bia ti fango ye 

na zo; bia ti yengo tere. 

2Be ti mbi asi singo na anzoni tënë ti tenengo ni; mbi yeke he nzoni bia ti mbi na 
gbia. Ayeke nzoni yanga ti mbi ayapu na bia ni tongana keke ti mbeti ti zo so 
ahinga ti su mbeti nzoni. 

3Mo yeke pendere mo hon akoli kue, mo yeke tene tënë pendere mingi. Ndani 
laa Nzapa asara tufa na ndö ti mo kpu na kpu. 

4Mo, ngangu zo ti bira, kanga yongoro zeme ti mo na ngbonda ti mo; so laa afa 
gonda ti mo na nengo ti mo ti gbia. 

5Ti fa nengo ti mo ti gbia, mo ko na ndö ti mbarata, mo gue, mo tiri bira ndali ti 
taa-tënë, ndali ti fango ngbanga ti mbirimbiri. Na lege ti ngangu ti maboko ti mo, 
mo sara aye ti ziango mbeto na be ti azo! 

6Yanga ti ale ti kokora ti mo aza mingi, fade ayeke koro be ti awato ti mo, gbia. 
Biani, fade azo kue ayeke ti na gbe ti mo. 

7Gbia, mbata ti mo ti gbia ayeke tongana ti Nzapa, ayeke ngba lakue lakue. Na ya 
ti kodro-gbia ti mo, mo yeke sara komandema na legeni. 

8Mo ye sarango ye ti mbirimbiri, mo ke sarango ye ti sioni. Ndani laa, Nzapa, 
Nzapa ti mo asoro mo na popo ti amba ti mo kue ti ga gbia si lo tuku mafuta ti 
matanga na li ti mo. 

9Abongo ti mo ayeke fun gi yombo ti mire, ti aloes na ti kanele. Kâ na yangbo ti 
mo so a leke na pembe ti doli, azo ayeke pika mozoko ti zia ngia na be ti mo. 

10 Amolenge-wali ti gbia ayeke kâ, ala yu aye ti pendere ti mo. Na mbage ti 
maboko ti mo ti koli, wali ti gbia aluti; lo yu aye ti pendere so ayeke na lôro ti 
nzoni ni. 

11Molenge ti mbi ti wali, ma si! Baa ndo, dingi mê ti mo, mo ma. Ayeke nzoni be 
ti mo agirisa na azo ti kodro ti mo nga na asewa ti mo. 

12Ayeke nzoni gbia asara nzara ti pendere ti mo; fadeso lo laa lo yeke gbia ti mo, 
ayeke nzoni mo kuku na gbe ti lo. 

13Azo ti gbata ti Tir, ala so ayeke na mosoro mingi, fade ala yeke ga na mo akadoo 
titene be ti mo anzere na ala. 

14Molenge-wali ti gbia ayeke li na ya ti da; nengo ti wali ti gbia, lo yu apendere 
bongo so a zia lôro na tere ni. 

15Gba ti anzoroko ayeke na tere ti bongo ti lo; a mu lo ti gue na lo na tere ti gbia. 
Ambeni mba ti lo amaseka-wali amu peko ti lo; a yeke gue na ala na mo. 

16Na dekongo na ngia, ala yeke li na yangbo ti gbia. 

17Gbia, amolenge ti mo ayeke duti ande na ndö ti mbata ti akotara ti mo; mo yeke 
sara si ala ga amakonzi na ndö ti sese kue. 

18Ti mbi, mbi yeke sara si azo ti ngoi kue angba ti dabe ti ala na iri ti mo. Tongaso, 
fade amara ayeke sepela mo kpu na kpu. 

Abia (Psaumes) 46 

KOTA GBIA ayeke na e 
1Bia ti azo ti Kore; bia so ayeke ndali ti makonzi-bia. A he ni na aye ti mozoko so 

atoto na nduzu 

2Nzapa ayeke ndo so e kpe daa ti bata tere ti e, lo yeke ngangu ti e. Lo yeke lakue 
nduru ti mu maboko na e na ngoi ti ye ti ngangu. 

3Ndani laa, mbeto ayeke sara e oko pepe, ataa sese ayingi na ndo kue, ataa ahoto 
alondo ati na be ti kota ngu-ingo, 

4ataa amapo ti kota ngu-ingo atoto, asuku, ataa ngangu ti angu ni ayingi akota 
hoto. Luti kete 

5Me mbeni kota ngu ayeke daa so ayeke sua si ayeke zia ngia na be ti azo ti gbata 
ti Nzapa, gbata ni ayeke nde si ayeke nzoni kue; gbata ni ayeke ndo so Nzapa 
aduti daa, Nzapa so ayeke na yayu kâ na ndö ti aye kue. 

6Nzapa ayeke na ya ti gbata ni; mbeni ye alingbi ti kinda ni oko pepe. Na 
ndaperere, kozoni si lâ asigigi, Nzapa ayeke ga ti mu maboko na azo ti gbata ni. 

7Amara asara wusuwusu, akodro ti agbia ayingi; Nzapa atene tënë na kota go si 
sese aga tongana ngu. 

8KOTA GBIA so ayeke na ndö ti dunia kue ayeke na e; Nzapa ti Jacob ayeke 
tongana ngangu gbagba na tere ti e. Luti kete 

9Ala azo, ala ga abaa ye so KOTA GBIA asara; aye so lo buba na ndö ti sese! 

10Lo kai abira ngbii asi na nda ti sese kue; lo fâ ya ti akokora, lo kungbi ya ti 
alikongo, lo gbi apusu ti mbarata ti bira. 

11KOTA GBIA adekongo, atene: “Ala zia bira! Ayeke nzoni ala hinga so mbi yeke 
Nzapa! Mbi hon ndö ti amara kue, mbi hon ndö ti azo ti dunia kue.” 

12KOTA GBIA, lo so lo yeke na ndö ti dunia kue ayeke na e. Nzapa ti Jacob ayeke 
tongana ngangu gbagba na tere ti e. Luti kete 

Abia (Psaumes) 47 

Nzapa ayeke gbia ti sese kue 
1Bia ti azo ti Kore; bia so ayeke ndali ti makonzi-bia. 

2Ala azo kue, ala pika maboko, ala dekongo na Nzapa, na ngia. 

3Biani, KOTA GBIA, lo so lo yeke na yayu kâ na ndö ti aye kue, lo yeke zia mbeto 
na be ti zo; lo yeke kota gbia na ndö ti sese kue. 

4Lo yeke zia azo na gbe ti e, lo yeke zia amara nde na gbe ti gere ti e. 

5Lo soro na e kodro so aga ti e; e yeke gonda tere ti e ndali ni, e ahale ti Jacob so 
Nzapa aye e mingi so. Luti kete 

6Nzapa ali na ya ti kota da ti lo na popo ti dekongo ti azo; so KOTA GBIA ayeke 
gue, azo ayeke huru didi ndali ti lo. 

7Ala he bia na Nzapa, ala he bia! Ala he bia na gbia ti e, ala he bia! 

8Biani, Nzapa laa ayeke gbia ti ndö ti sese kue. Ala he pendere bia na lo! 

9Nzapa ayeke le-gbia na ndö ti amara nde; lo duti na ndö ti mbata ti lo ti gbia, 
mbata so a zia nde ndali ti lo. 

10Amakonzi ti amara abongbi tere ti ala; ala bongbi na azo ti Nzapa ti Abraham. 
Biani, amakonzi ti sese so ayeke ti Nzapa, lo so lo yeke na nduzu, na ndö ti aye 
kue. 

Abia (Psaumes) 48 

Sion ayeke gbata ti kota Gbia 
1Bia ti azo ti Kore. 

2 KOTA GBIA ayeke kota, azo ayeke gonda Nzapa ti e mingi; ala yeke gonda lo na 
ya ti gbata ti lo, na ndö ti hoto ti lo so ayeke nde si ayeke nzoni kue. 

3Hoto ni ayeke pendere mingi si ayeke zia ngia na be ti azo ti sese kue. Hoto ni 
ayeke hoto ti Sion, taa hoto ti Nzapa; Sion ayeke gbata ti kota Gbia. 

4Na ya ti yangbo ti gbata ti Sion, azo ahinga atene, Nzapa ayeke tongana ngangu 
gbagba na tere ti azo ti lo. 

5Baa, agbia abongbi tere ti ala awe, ala londo legeoko ti ga na bira na tere ti Sion. 

6Gi so ala baa KOTA GBIA awe, be ti ala ado, mbeto agbu ala ahon ndoni si ala 
kpe kirikiri. 

7Biaku, tere ti ala ato nda ti do si ala ngba gi na ndo oko tongana wali so aga 
nduru ti du. 

8Ye ni akpa pupu ti mbage ti To so aya si akungbi ya ti akota mangboko na le ti 
kota ngu-ingo. 

9Ye so e ma tënë ni na me ti e so, e baa ni na le ti e wani awe na ya ti gbata ti 
KOTA GBIA, lo so lo yeke na ndö ti dunia kue, na ya ti gbata ti Nzapa ti e. Nzapa 
ayeke sara si gbata ni akpengba, angba kpu na kpu. Luti kete 

10Nzapa, so e yeke na ya ti kota da ti mo, e yeke dabe ti e na nzoni be ti mo. 

11Nzapa, azo ayeke gonda mo ngbii asi na nda ti sese kue, ala hinga mo ngbii asi 
na nda ti sese kue. Maboko ti mo ti koli asi singo na sarango ye ti mbirimbiri. 

12Na ndö ti hoto ti Sion, azo ayeke na ngia, na ya ti agbata ti Juda, azo ayeke dodo 
na ngia ndali ti fango ngbanga ti mo. 

13Azo, ala tambula angoro gbagba ti Sion; ala diko akota da so ayo na nduzu, ada 
so asanziri ayeke duti daa. 

14Ala baa lege so agbagba ti gbata ni apendere, ala diko ayangbo ti ya ni si fade 
ala tene tënë ni na amolenge ti ala so ayeke ga ande na peko ti ala; fade ala tene: 

15“Nzapa so laa ayeke Nzapa ti e kpu na kpu; lo yeke ngba ti fa na e lege lakue 
lakue.” 

Abia (Psaumes) 49 

Ziango be na ndö ti mosoro ayeke ye ti buba 
1Bia ti azo ti Kore; bia so ayeke ndali ti makonzi-bia. 

2Ala, azo ti amara kue, ala ma tënë so, ala azo ti ndö ti dunia kue, ala dingi mê ti 
ala, ala ma tënë so. 

3Ala, asenge zo na akota zo, ala azo ti mosoro na awayere, ala ma tënë so legeoko. 

4Yanga ti mbi ayeke tene atënë ti ndara, be ti mbi ayeke tene atënë ti hingango 
ndo. 

5Mbi yeke zi mê ti mbi ti ma amato, fade mbi yeke pika kundi si mbi yeke fa na 
nda ti atënë so ali mingi. 

6Na ngoi so ye aga ngangu na mbi, na ngoi so azo so sarango ye ti ala ayeke 
mbirimbiri pepe angoro mbi ti sara sioni na mbi, mbi yeke sara mbeto ngbanga 
ti nyen? 

7Azo ni azia be ti ala na ndö ti gba ti ye so ala yeke na ni, ala yeke pika kate ti ala 
ndali ti mosoro ti ala. 

8Zo alingbi ti vo fini na mba ti lo pepe, wala lo lingbi ti futa na Nzapa ngere ti fini 
ti lo wani pepe. 

9Ngere ti fini ti zo ayeke ngangu mingi, zo alingbi ti futa ni laoko pepe. 

10Zo ayeke ngba ande na fini lakue? Lo yeke li ande na du ti kuâ pepe? 

11E baa so, zo ti ndara ayeke kui kuingo, zo ti buba na zo so li ti lo ayeke daa pepe, 
ala yeke kui kuingo; ala yeke zia aye ti ala na ambeni zo. 

12Ala baa ti ala atene, da ti ala ayeke ngba lakue lakue, ndo ti duti ti ala ayeke 
ngba kpu na kpu si ala zia iri ti ala na ndö ti sese ti ala. 

13Ataa so zo ayeke na mosoro mingi, lo yeke kui tongana nyama; lo yeke ngba na 
fini pepe. 

14Azo so azia be ti ala mingi na ndö ti ala wani, azo so tënë ti ala wani anzere na 
ala mingi so, baa ye so ayeke si ande na ala ayeke so: 

15a yeke pusu ala ti gue na ala na ndo ti akuâ tongana ataba; kuâ ayeke tongana 
wabatango ala. Na ndaperere, azo so sarango ye ti ala ayeke na legeni ayeke hon 
ndö ti ala. Pendere ti azo ni ayeke hon, ndo ti akuâ si ayeke ga da ti lango ti ala. 

16Me fade Nzapa ayeke futa ngere ti fini ti mbi; biani, lo yeke zi mbi na gbe ti 
ngangu ti kuâ. 

17Tongana mbeni zo aga zo ti mosoro si anzoni ye asi singo na ya ti da ti lo, mo 
gi be ti mo pepe, 

18 ngbanga ti so na lango ti kuâ ti lo, lo yeke gue na ye oko pepe, anzoni ye ti lo 
ayeke mu nga peko ti lo oko pepe. 

19So zo ni ade na fini, lo yeke pika kate ti lo, azo ayeke gonda lo, atene: “Ti mo 
nzoni, aye ti mo kue ayeke tambula nzoni!” 

20Me fade lo yeke gue ti wara akotara ti lo so ayeke kiri ti baa le ti lâ pepe so. 

21Ataa so zo ayeke na mosoro mingi, lo yeke kui tongana nyama; lo hinga so 
pepe. 

Abia (Psaumes) 50 

Nzapa laa ayeke fâ ngbanga na li ti azo kue 
1Bia ti Asaf. 

Nzapa, KOTA GBIA Nzapa atene tënë: Ti londo na mbage so lâ ayeke londo daa 
ngbii asi na mbage so lâ ayeke kui daa, lo iri dunia kue ti ga. 

2Na Sion, pendere gbata, Nzapa alondo kâ asigigi tongana lâ, lâ so aza amu ndo 
kue so. 

3“Ayeke nzoni Nzapa ti e aga! Lo kanga yanga ti lo pepe!” Mbeni wâ so ayeke gbi 
aye kue ayeke na dawa ti lo, mbeni ngangu pupu angoro tere ti lo kue. 

4Lo iri yayu, lo iri sese ti ga ti duti na ya ti ngbanga ti azo ti lo. 

5Lo tene: “Ala bongbi azo ti mbi, azo ti mbi so mbi na ala e ga ambuki na lege 
ti sandaga.” 

6Yayu ayeke fa tënë ti mbirimbiri ti Nzapa: Nzapa laa ayeke wafango-ngbanga! 

Luti kete 

7Azo ti mbi, ala ma mbi, mbi yeke tene tënë na ala; azo ti Israel, mbi yeke bi tënë 
na li ti ala: mbi laa mbi yeke Nzapa, Nzapa ti ala! 

8Asandaga so ala yeke mu na mbi so, ndali ni laa mbi bi tënë na li ti ala pepe; 
asandaga so a yeke gbi ni kue na wâ so, ala ngba ti mu ni lakue na mbi. 

9Akoli-bagara ti da ti mo, nyen laa mbi yeke sara na ni, nyen? Akoli-ngasa ti 
gbagba ti mo, nyen laa mbi yeke sara na ni, nyen? 

10Biani, anyama kue ti ya ti gbako ayeke ti mbi; gba ti anyama so kue ayeke te 
pere na li ti ahoto, ala yeke ti mbi! 

11Mbi hinga andeke kue ti li ti ahoto; anyama ti ngonda kue ayeke ti mbi. 

12Tongana nzara ti kobe asara fade mbi, ka mbi tene tënë ni na mo? Biani, dunia 
na aye so kue ayeke na ya ni ayeke ti mbi. 

13Mbi yeke te kasa ti akoli-bagara? Mbi yeke nyon mene ti akoli-ngasa? 

14Ayeke nzoni mo mu singila na mbi, Nzapa; singila ni ayeke nzoni sandaga so 
mo mu na mbi. Sara ye alingbi na zendo so mo mu na mbi, Nzapa so ayeke na 
yayu kâ na ndö ti aye kue. 

15Tongaso, tongana ye ti ngangu asi na mo, mo iri mbi, fade mbi yeke zi mo na 
ya ni si mo yeke gonda mbi. 

16Me Nzapa atene na zo ti sioni, atene: “Ngbanga ti nyen si mo yeke diko kpere 
kpere na andia ti mbi si mo yeke tene tënë ti mbuki ti mbi na yanga ti mo senge 
senge so?” 

17Andaa mo ke atënë ti gbotongo mê ti mo so mbi gboto si mo do na gere atënë 
ti yanga ti mbi. 

18Tongana mo baa zo ti nzi, mo yeke ga mba ti lo; mo yeke duti ndo oko na azo ti 
nzingo wali. 

19Gi asioni tënë si ayeke sigigi na yanga ti mo; atënë ti handango zo si ayeke sua 
na yanga ti mo. 

20Mo duti, mo yeke tene gi mvene na iri ti mba ti mo; mo yeke buba iri ti ita ti 
mo, lo so lo yeke molenge ti mama ti mo. 

21Baa, aye so kue mo sara so laa; mo ye titene mbi kai na ndö ni? Mo baa ti mo, 
mo tene, mbi yeke tongana mo? Mbi yeke bi tënë na li ti mo, mbi yeke fa asioni 
ye ni kue polele na le ti mo. 

22Ala so agirisa mbi Nzapa so, ala ma mbi nzoni! Tongaso pepe, mbi yeke suru 
ya ti ala si mbeni zo ti soo ala ayeke daa pepe. 



1102 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

23Zo so sandaga ti lo ayeke singila so lo mu na mbi, lo laa lo yeke zo ti gondango 
mbi. Zo so abata lege ti lo mbirimbiri, mbi yeke fa na lo so mbi yeke wasongo- 
azo. 

Abia (Psaumes) 51 

Nzapa, zi siokpari na li ti mbi! 
1Bia so ayeke ndali ti makonzi-bia; bia ti David. 2 David adema tere ti lo na peko ti so 

wayanga-Nzapa Natan aga asuku na lo ndali ti so lo gi Batsheba, wali ti mba ti lo. 

3O Nzapa, mo so mo yeke sara nzoni be na zo, baa mawa ti mbi! O Nzapa, mbi 
buba lege ti ndia ti mo awe! Na lege ti kota nzoni be ti mo, zi sioni ni na li ti mbi. 

4Sukula asioni ti mbi kue; zi siokpari ti mbi si mbi ga nzoni. 

5Mbi hinga so mbi buba lege ti ndia ti mo awe; siokpari ti mbi ayeke lakue na le 
ti mbi. 

6Mbi sara siokpari so ake mo, ake gi mo oko; mbi sara ye so ayeke sioni na le ti 
mo. Tongaso, fade azo ayeke baa so mo yeke mbirimbiri na lege ti tënë ti yanga 
ti mo; fade ala yeke baa so fango ngbanga ti mo ayeke na legeni. 

7Baa, a du mbi na ya ti siokpari; gi so mbi de na ya ti mama ti mbi, mbi yeke zo ti 
sarango sioni. 

8Me ye so anzere na be ti mo ayeke titene taa-tënë aduti na be ti mbi. Na be ti 
mbi kâ, mo yeke fa na mbi lege ti ndara. 

9Mu kete keke ti izope, mo zi na siokpari ti mbi si mbi ga nzoni; sukula mbi si 
mbi vuru tarara. 

10Sara si mbi ma atënë ti ngia si tere ti mbi anzere. Tongaso si mbi so mo kungbi 
mbi awe, mbi londo ti dodo. 

11Kiri mo baa siokpari ti mbi pepe; zi asioni ti mbi kue. 

12 O Nzapa, mu na mbi be so avuru tarara; sara si mbi ga fini zo si mbi ngba lakue 
gi na lege ti mo. 

13Mo tumba mbi yongoro na le ti mo pepe; Yingo-Vuru ti mo so ayeke na mbi so, 
mo zi ni pepe. 

14Sara si mbi kiri mbi duti na ngia ndali ti so mo soo mbi awe; sara si Yingo ti mo 
amu na mbi ngangu; Yingo ti mo so ayeke sara nzoni ye na zo. 

15Fade mbi yeke fa lege ti mo na azo so ake ndia ti mo si azo ti sarango siokpari 
ayeke kiri na mbage ti mo. 

16O Nzapa, wasongo mbi, zi ngbanga ti mene na li ti mbi; ngbanga ti mene so mbi 
tuku so. Fade mbi yeke he bia na ngia ti fa ye ti mbirimbiri so mo sara na mbi. 

17Kota Gbia, zi yanga ti mbi si fade mbi he bia ti gonda mo. 

18Mo ye sandaga pepe. Tongana mo ye fade sandaga ti anyama so a gbi ni kue na 
wâ, ka mbi mu ni na mo awe; me so laa anzere na be ti mo pepe. 

19Sandaga so Nzapa aye tënë ni ayeke be so afâ. Zo so asara tere ti lo kete si be ti 
lo aso ndali ti sioni so lo sara, mo Nzapa, mo yeke ke lo pepe. 

20Tongana anzere na be ti mo, sara nzoni na gbata ti Sion; kiri mo leke gbagba ti 
gbata ti Jérusalem. 

21Tongaso, fade be ti mo ayeke nzere na asandaga so azo amu ni alingbi na tënë 
ti ndia. Tongaso, fade be ti mo ayeke nzere na asandaga so a yeke gbi ni kue na 
wâ na aye so kue azo amu na mo. Tongaso, fade azo ayeke mu akoli-bagara na 
sandaga na ndö ti gbalaka ti mo. 

Abia (Psaumes) 52 

Zo so azia be ti lo na ndö ti mosoro ti lo 
1Bia so ayeke ndali ti makonzi-bia; bia ti fango ye na zo; bia ti David. 2David ahe bia 

so na ndembe so Doeg, zo ti mara ti Edom ague, atene na Saul, atene: “Baa David 
ayeke na da ti Ahimelek”. 

3Mo zo ti ngangu, mo yeke gonda tere ti mo ndali ti sioni so mo sara ngbanga ti 
nyen? Nzoni be ti Nzapa angba lakue. 

4Menga ti mo agi lege ti sara sioni na azo; menga ti mo ayeke tongana zeme so 
yanga ni aza, menga ti mo ayapu ti handa na azo. 

5Mo ye ti mo sioni ye ahon nzoni ye; mo ye tënë ti mvene ahon taa-tënë. Luti kete 

6Mo ye atënë so kue ayeke buba ndo; menga ti mo ayeke handa azo. 

7Ndani laa Nzapa ayeke buba ande mo biani biani; lo yeke gboto mo na ya ti da 
ti mo ti bi mo na gigi; lo yeke zi mo na ndö ti sese ti azo so angba na fini. Luti kete 

8Fade azo ti mbirimbiri ayeke baa ye ni si ala yeke kpe mbeto ni; ala yeke he mo 
na ngia, ala tene: 

9“Ala baa ngangu koli so! Lo mu lani Nzapa tongana ngangu gbagba ti batango lo 
pepe, me lo zia be ti lo na ndö ti gba ti mosoro ti lo; lo zia nga be ti lo na ndö ti 
sarango sioni ti lo.” 

10Ti mbi, mbi yeke lakue na da ti Nzapa tongana keke ti olive so akugbe ni angba 
fini ni; mbi zia be ti mbi na nzoni be ti Nzapa kpu na kpu. 

11Fade mbi yeke mu singila na mo lakue ndali ti aye so mo sara. Na le ti azo ti 
mo, mbi yeke zia be ti mbi ti ku gi mo, ngbanga ti so mo yeke nzoni. 

Abia (Psaumes) 53 

Gigi ni abuba awe 
(Abia 14) 

1Bia so ayeke ndali ti makonzi-bia; a he ni na ngoli. Bia ti fango ye na zo; bia ti David. 

2Azo so li ti ala ayeke daa pepe ayeke tene na be ti ala, atene: “Nzapa ayeke daa 
lawa!” Azo so fini ti ala akpa pepe, ala sara sioni ye ahon ndoni; zo oko ti sara 
nzoni ayeke daa pepe. 

3Kâ na yayu, Nzapa aba tere ti lo na mbage ti azo ti sese; ti baa ndo, ti gi zo so li 
ti lo ayeke daa, zo so ayeke gi Nzapa. 

4 Ala kue azia nzoni lege awe; ala kue aga sioni legeoko; zo oko ti sara nzoni 
ayeke daa pepe, ataa oko ayeke daa pepe. 

5Nzapa atene: “Azo ti sarango sioni so, ala hinga ye oko pepe! Ala yeke te azo ti 
mbi na mbana tongana ti so ala yeke te kobe ti ala; ala ke ti hunda ye na mbi.” 

6Fade ala yeke do na kota mbeto, ataa so mbeni ye ti zia mbeto na be ti ala ayeke 
daa pepe. Azo so aga ti tiri bira na mo, fade Nzapa ayeke kangbi abio ti ala kirikiri. 
Fade mo yeke zia kamene na le ti ala, ngbanga ti so Nzapa ake ala awe. 

7Tongana songo benda ti azo ti Israel alondo fade na hoto ti Sion si aga, ka ayeke 
nzoni mingi! Na ngoi so Nzapa ayeke zi azo ti lo ti kiri na ala, azo ti lo so a gbu 
ala a gue na kodro wande so, fade ahale ti Jacob ayeke dodo na ngia si azo ti 
Israel ayeke duti na ngia. 

Abia (Psaumes) 54 

Nzapa ti mbi, mo soo mbi! 
1Bia so ayeke ndali ti makonzi-bia. A he ni na kundi. Bia ti fango ye na zo; bia ti 

David. 2 David ahe bia so na ndembe so azo ti Zif aga atene na Saul, atene: “David 

ahonde tere ti lo na ndo ti e”. 

3Nzapa, soo mbi ndali ti iri ti mo; na lege ti ngangu ti mo, fâ ngbanga ti mbi. 

4Nzapa, ma sambela ti mbi; zi mê ti mo, mo ma atënë so mbi yeke tene. 

5Awande alondo ti tiri na mbi; azo ti sarango ngangu na azo aye gi kuâ ti mbi; na 
le ti ala, Nzapa ayeke ye oko pepe. Luti kete 

6Baa, Nzapa ayeke mu na mbi maboko, Kota Gbia ayeke na azo so agbu mbi si 
mbi luti na nduzu. 

7Ayeke nzoni lo kiri sioni na azo so ahonde tere ti ala ti sara sioni na mbi so. Na 
lege ti nzoni be ti mo, mo hunzi ala kue. 

8Na be ti mbi wani, fade mbi yeke mu na mo sandaga; mbi yeke mu singila na 
mo KOTA GBIA ndali ti so mo yeke nzoni. 

9Mo zi mbi na ya ti aye ti ngangu kue awe; fadeso mbi yeke baa tingo ti awato ti 
mbi. 

Abia (Psaumes) 55 

Sambela ti zo so mba ti lo aka lo 
1Bia so ayeke ndali ti makonzi-bia. A he ni na kundi. Bia ti fango ye na zo; bia ti 

David. 

2Nzapa, dingi mê ti mo, mo ma sambela ti mbi; tongana mbi dema tere ti mbi na 
mo, mo honde tere ti mo pepe. 

3Mo ma mbi, mo kiri tënë na mbi. Li ti mbi akpe, mbi yeke dema si mbi yeke tene 
tënë kirikiri 

4ndali ti so wato ti mbi adekongo na li ti mbi, azo ti sioni ayeke sara ngangu na 
mbi; ala sara si aye ti sioni aga na ndö ti mbi gbani gbani; na lege ti ngonzo, ala 
yeke sara pasi na mbi. 

5Be ti mbi ayeke do mingi na ya ni kâ; mbeto ti kuâ agbu mbi. 

6Mbeto asara mbi mingi, tere ti mbi ayeke do; mbeto ahon ndö ti mbi. 

7Nilaa mbi tene: “Tongana kpangi ti mbi ayeke fade daa tongana ti mbipa, ka mbi 
huru ti wara mbeni ndo ti wu tere ti mbi daa. 

8Ka mbi kpe yongoro, mbi gue, mbi duti na benyama. Luti kete 

9Ka mbi wara ndo hio ti honde tere ti mbi daa ndali ti kota pupu so ayeke ya 
ngangu.” 

10 Kota Gbia, buba ya ti yanga ti kodro ti ala si ala kiri ama tere pepe, kangbi ya 
ti ala! Biani, na ya ti gbata ni, mbi baa gi aye ti ngangu na tiri. 

11Bi na lâ, aye ti ngangu na tiri ni ayeke fono na tere ti gbagba ni. Gi ye ti sioni na 
ye ti kirikiri laa ayeke na ya ti gbata ni. 

12Na ya ti gbata ni, gi bubango ye; sarango ngangu nga na handango zo angba na 
ndö ti alege. 

13Tongana fade wato laa ayeke zonga mbi, ka mbi kanga be ti mbi. Tongana fade 
zo so be ti lo ake mbi laa aye ti sara sioni na mbi, ka mbi honde tere ti mbi. 

14Me mo laa mo sara ye so, mo so mo yeke zo tongana mbi, mo so mo yeke mba 
ti mbi, mo so mbi na mo, e ye tere mingi! 

15Mbi na mo, e yeke tene tënë ti be ti e lani na popo ti e, e yeke tambula legeoko 
ti gue na kota da ti Nzapa. 

16Ayeke nzoni kuâ amu awato ti mbi. So ala de na fini so, ayeke nzoni ala gue na 
ndo ti akuâ, ngbanga ti so sioni ye asi singo na be ti ala. 

17Ti mbi, mbi dekongo na Nzapa, fade KOTA GBIA ayeke soo mbi. 

18Na ndaperere, na bekombite, na lakui, mbi yeke dema, mbi yeke toto tere ti 
mbi si lo yeke ma go ti mbi. 

19Lo zi mbi si lo mu na mbi siriri; lo bata mbi na ya ti bira so awato ayeke tiri na 
mbi; awato ti mbi so ayeke gbani gbani. 

20Ayeke nzoni Nzapa ama mbi, lo zia kamene na le ti ala; lo so lo duti gbia ngbene 
ye so dunia abaa gigi! Luti kete Azo ni ayeke sanze sarango ye ti ala pepe, ala yeke 
kpe mbeto ti Nzapa pepe. 

21Zo so asara sioni na amba ti lo awe, amba ti lo so lo na ala aduti na siriri; lo 
buba ya ti mbuki ti lo awe. 

22Tënë ti yanga ti lo anzere tongana mafuta ti wotoro, me tënë ti bira ayeke na 
be ti lo kâ. Atënë ti yanga ti lo ayeke woko zo ahon mafuta, me atënë ni ayeke 
kpo zo tongana zeme. 

23 Zi akungba ti be ti mo, mo zia na ndö ti KOTA GBIA, fade lo yeke mu na mo aye 
so kue atia mo. Lo yeke zia zo ti mbirimbiri titene mbeni ye ayingi lo pepe. 

24Fade mo Nzapa, mo yeke bi azo ni so na ya ti du ti kuâ so yanga ni azi kota. Ti 
azo ti tukungo mene na azo ti handango zo, ala yeke si na ndambo ti lango ti fini 
ti ala pepe. Ti mbi, mbi zia be ti mbi na ndö ti mo. 

Abia (Psaumes) 56 

Zo so a sara ngangu na lo, lo zia be ti lo na ndö ti Nzapa 
1Bia so ayeke ndali ti makonzi-bia. A he ni na go ti bia so iri ni: “Mbipa so akai kpoo 

yongoro kâ so.” Sambela ti ya ti be ti David. Lo he ni na ndembe so azo ti Filistii agbu 
lo na gbata ti Gat. 

2Nzapa, baa mawa ti mbi! Azo ayeke tumba peko ti mbi; lakue, ala yeke sara 
ngangu na mbi, ala yeke tiri na mbi. 

3Lakue, awato ti mbi ayeke tumba peko ti mbi; me na nduzu kâ, ala so ayeke tiri 
ndali ti mbi ayeke gbani gbani. 

4Na lango so mbeto asara mbi, mbi yeke zia be ti mbi na ndö ti mo. 

5Mbi yeke gonda Nzapa ndali ti tënë ti lo, mbi zia be ti mbi na ndö ti Nzapa, mbeto 
ayeke sara mbi oko pepe. Nyen laa zo alingbi ti sara na mbi, nyen? 

6Lakue, ala yeke tene atënë ti songo be na mbi, ala yeke gbu li ti ala gi ti sara sioni 
na mbi. 

7Ala honde tere ti ala, ala yeke bembe ndo ti baa ndo so mbi yeke gue daa si ala 
gi lege ti fâ mbi. 

8Ndali ti sioni sarango ye tongaso, fade ala yeke sigigi na ya ni senge senge? 
Nzapa, na lege ti ngonzo ti mo, mo bi azo so na sese maa! 

9So mbi kpe fani mingi ti hon so, mo diko wungo ni kue awe; mo bongbi ngu ti le 
ti mbi na ya ti ngbenda ti mo. A su aye so kue na ya ti mbeti ti mo pepe? 

10Na lango so mbi yeke iri mo, fade awato ti mbi ayeke kiri na peko. Mbi hinga, 
mbi tene, Nzapa ayeke na mbi. 

11Mbi yeke gonda Nzapa ndali ti tënë ti lo; mbi yeke gonda KOTA GBIA ndali ti 
tënë ti lo; 

12mbi zia be ti mbi na ndö ti Nzapa, mbeto ayeke sara mbi oko pepe. Nyen laa 
azo alingbi ti sara na mbi, nyen? 

13Nzapa, zendo so mbi mu na mo so, mbi ye ti sara ye alingbi na ni; mbi yeke ya 
na mo sandaga ti mungo singila. 

14Biani, mo zi mbi na ya ti kuâ awe; mo bata gere ti mbi si mbi ti pepe. Tongaso 
mbi tambula na dawa ti Nzapa, na ya ti lumiere, na popo ti azo so angba na fini. 

Abia (Psaumes) 57 

David airi Nzapa ti zi lo 
1Bia so ayeke ndali ti makonzi-bia. A he ni na go ti bia so iri ni: “Mo buba ye pepe.” 

Sambela ti ya ti be ti David. Lo he ni na ndembe so Saul atumba peko ti lo si lo kpe, 
lo honde tere ti lo na ya ti du ti têne. 

2Nzapa, baa mawa ti mbi, baa mawa ti mbi! Biani, mbi kpe ti honde tere ti mbi 
na mbage ti mo; mbi yeke honde tere ti mbi na gbe ti kpangi ti mo ngbii aye ti 
ngangu ahon si. 

3Mbi dekongo na Nzapa, lo so lo yeke na yayu kâ na ndö ti aye kue; mbi dekongo 
na Nzapa, lo yeke sara ande ye kue ndali ti mbi. 

4Kâ na yayu, ayeke nzoni lo yeke tokua ye ti songo mbi na kuâ. Biani, zo ti 
tumbango peko ti mbi ayeke zonga mbi. Luti kete Ayeke nzoni Nzapa afa na mbi so 
lo yeke sara nzoni be na mbi si lo yeke bata tënë ti yanga ti lo. 

5Mbi yeke na popo ti azo so ayeke tongana abamara so ayeke te zo; pembe ti azo 
ni ayeke tongana likongo na kokora; menga ti ala ayeke tongana yongoro zeme 
so yanga ni aza mingi. 

6Nzapa, ayeke nzoni mo fa so mo yeke kota, mo hon ayayu kue; ayeke nzoni 
gonda ti mo asu amu ndö ti sese kue! 

7Azo azia gbanda na lege ti mbi, angba kete ka mbi ti na ya ni. Ala zi du na lege ti 
mbi, me ala wani ati na ya ni. Luti kete 

8Nzapa ti mbi, mbi leke be ti mbi awe, mbi leke be ti mbi awe; mbi yeke he bia, 
mbi yeke pika mozoko na mo. 

9Be ti mbi, mo zingo na lango si; kota kundi na kete kundi, ala zingo na lango si! 
Mbi yeke sara si lumiere ti ndaperere azingo na lango. 

10Kota Gbia, fade mbi yeke mu singila na mo na popo ti azo; mbi yeke he bia ti 
gonda na mo na popo ti amara nde, 

11ngbanga ti so nzoni be ti mo ague ngbii asi na yayu, batango tënë ti yanga ti mo 
so mo yeke bata ague ngbii asi na ambinda. 

12Nzapa, ayeke nzoni mo fa so mo yeke kota, mo hon ayayu kue; ayeke nzoni 
gonda ti mo asu amu ndö ti sese kue! 

Abia (Psaumes) 58 

Na sese so, Nzapa laa ayeke fâ ngbanga 
1Bia so ayeke ndali ti makonzi-bia. A he ni na go ti bia so iri ni: “Mo buba ye pepe.” 

Sambela ti ya ti be ti David. 

2Ala akota zo, fango ngbanga so ala yeke fâ so, ala fâ ni mbirimbiri laa? Fango 
ngbanga so ala yeke fâ so, ala fâ biani na legeni laa? 

3Oko pepe! Taa na be ti ala, ala yeke fâ ngbanga ti sioni ni; na ndö ti sese, ala sara 
si sarango ngangu na azo amu ndo kue. 

4Gi so azo ti sioni ade na ya ti mama ti ala, ala yeke azo ti ngangu li; gi na lango 
so a du ala, ala yeke azo ti mvene, ala girisa lege. 

5Tënë ti yanga ti ala ayeke sioni tongana ngu ti yanga ti ngbo; ala kanga mê ti ala 
tongana sioni ngbo so akanga mê ti lo, 

6lo ma go ti azo ti handango lo pepe, ataa mbeni ngangu zo ti handango ngbo 
ayeke daa, ngbo ni ayeke ma go ti lo pepe. 

7Nzapa, fâ apembe ti azo so na yanga ti ala; KOTA GBIA, kungbi abio ti ngbangba 
ti abamara so! 

8Ayeke nzoni ala hon tongana ngu so asua ahon. Ayeke nzoni Nzapa atokua ale 
ti kokora ti lo si ngangu ti ala kue ahunzi. 

9Ayeke nzoni ala ga tongana ngonzâ so akui si azia dongo ti tere ti lo na sese. 
Ayeke nzoni ala ga tongana akete molenge so a du ala na kuâ ni si ala baa lâ pepe. 

10Kozo titene akeke ti ki agbi na gbe ti ta ti ala, ataa akeke ni angba fini wala 
ahole, fade ngonzo ti Nzapa ayeke mu ala hio ti hon na ala. 

11Fade tere ti zo ti mbirimbiri ayeke nzere tongana lo baa a kiri na azo ti sioni 
peko ti sioni ti ala; fade lo yeke tambula na ya ti mene ti ala. 

12Fade azo ayeke tene: “Biani, zo ti mbirimbiri awara nzoni ye ti peko ti sarango 
ye ti lo awe. Biani, na ndö ti sese, Nzapa ayeke daa so ayeke fâ ngbanga.” 

Abia (Psaumes) 59 

Nzapa ti mbi, mo zi mbi maa! 
1 Bia so ayeke ndali ti makonzi-bia. A he ni na go ti bia so iri ni: “Mo buba ye pepe.” 

Sambela ti ya ti be ti David. Lo he ni na ndembe so Saul atokua azo ti baa da ti David 
si ala lingbi ti fâ lo. 

2Nzapa ti mbi, zi mbi na maboko ti awato ti mbi; bata mbi si azo so alondo ti tiri 
na mbi agbu mbi pepe. 

3Zi mbi na maboko ti azo ti sarango sioni; soo mbi na maboko ti azo ti tukungo 
mene. 

4 KOTA GBIA, baa, ala honde tere ti ala ti fâ mbi; azo ti ngangu abongbi tere ti ala 
ti tiri na mbi, ataa so mbi sara sioni wala siokpari pepe. 

5Mbi sara sioni oko pepe, me ala kpe hio, ala leke tere ti ala ti tiri na mbi. Zingo 
na lango! Ga na mbage ti mbi, mo baa ye si! 

6Mo KOTA GBIA, Nzapa so ayeke na ndö ti dunia kue, Nzapa ti Israel, londo, mo 
pika amara nde so kue; azo ti kango amba ti ala so kue, baa mawa ti ala pepe. Luti 

kete 

7Na lakui, ala kiri aga, ala yeke dekongo tongana ambo; ala yeke tambula, ala 
ngoro gbata ni. 

8Ala diko sioni tënë ngbii yanga ti ala asi singo na furu; atënë ti yanga ti ala ayeke 
kpo zo tongana yongoro zeme. Ala yeke tene: “Zo wa laa alingbi ti ma e, zo wa?” 

9Me mo KOTA GBIA, mo yeke he ala hengo; amara nde so kue, mo yeke he ala na 
ngia. 

10Mo so mo yeke ngangu ti mbi, mbi yeke zia be ti mbi gi na ndö ti mo. Biani, 
Nzapa laa ayeke ngangu gbagba na tere ti mbi. 

11Nzapa ti mbi, ndali ti nzoni be ti mo, mo yeke ga na mbage ti mbi. Nzapa ayeke 
sara si mbi baa tingo ti awato ti mbi. 

12Me mo fâ ala pepe, tongaso pepe be ti azo ti mbi ayeke girisa na tënë ni. Kota 
Gbia, mo so mo yeke vala ti e, ayeke nzoni ngangu ti mo ayingi ala, abi ala na 
sese. 

13Gi so ala zi yanga ti tene tënë, ala sara siokpari na lege ti tënë ti ala. Ayeke nzoni 
baba ti ala aga mbeni kuku ti gbu ala, ngbanga ti so ala yeke deba azo si ala yeke 
tene gi mvene. 

14Na ya ti ngonzo ti mo, fâ ala kue, fâ ala kue si mbeni zo oko akiri angba pepe! 
Tongaso si fade azo ahinga atene, Nzapa ayeke sara komandema na Israel, lo 
yeke sara komandema ngbii asi na nda ti sese kue. Luti kete 

15Na lakui, ala kiri aga, ala yeke dekongo tongana ambo; ala yeke tambula, ala 
ngoro gbata ni. 

16Ala yeke hon mbage na mbage ti gi kobe ti tengo ni. Tongana ala wara ni alingbi 
na ala pepe, ala yeke fono na bi ni kue. 

17Ti mbi, fade mbi yeke he bia ti fa ngangu ti mo; na ndaperere, mbi yeke he bia 
na kota go ndali ti nzoni be ti mo, ngbanga ti so mo yeke ngangu gbagba na tere 
ti mbi; mo yeke ndo so mbi kpe daa ti bata tere ti mbi na ndembe so mbi yeke na 
ya ti ye ti ngangu. 

18Mo so mo yeke ngangu ti mbi, mbi yeke he bia na mo. Biani, Nzapa, mo laa mo 
yeke ngangu gbagba na tere ti mbi, mo yeke Nzapa so mo sara nzoni be na mbi. 

Abia (Psaumes) 60 

Nzapa ayeke kiri tënë na azo ti lo 
(60.7-14: Abia 108.7-14) 

1Bia so ayeke ndali ti makonzi-bia. A he ni na kundi. Sambela ti ya ti be ti David. Bia ti 

fango ye na zo. 2Tënë ti ya ti bia ni ayeke tene tënë ti bira so David atiri na azo ti Sirii 

ti sese ti Mezopotamii nga na azo ti Sirii ti sese ti Soba. Na kiringo ti aturugu ti David, 
Yoab afâ aturugu ti sese ti Edom saki baleoko na use, na popo-hoto ti Ingo. 

3O Nzapa, mo ke e awe, mo sara si e kangbi kirikiri. Mo sara ngonzo awe: kiri 
ngangu na e maa! 

4Mo sara si sese ayingi; mo sara si ya ni asuru; kanga ndo so sese ni asuru daa 
so, ngbanga ti so sese ni aye ti ti! 

5Mo sara si aye ti ngangu mingi asi na azo ti mo; mo mu na e vin so aso, ayeke 
sule zo si e nyon. 

6Ti azo so ayeke kpe mbeto ti mo, mo fa na ala mbeni ye titene ala baa ni si ala 
kpe na dawa ti azo ti pikango kokora. Luti kete 

7Na lege ti ngangu ti mo, zi e, kiri tënë na e; tongaso si e azo ti mo so mo ye e 
mingi, fade e soo kuâ. 

8Na ya ti kota da ti lo so ayeke nde si ayeke nzoni kue, Nzapa atene tënë, lo tene: 
“Mbi so benda awe! Mbi yeke kangbi gbata ti Sishem na azo; mbi yeke haka popo-
hoto ti Sukot ti mu na azo. 

9Galaad ayeke ti mbi; Manase ayeke ti mbi. Mbi mu Efraim titene aga kpoto ti 
wen na li ti mbi; mbi mu Juda titene aga keke ti komandema ti mbi. 

10Moab ayeke tongana kota sembe so mbi yeke sukula ngu na ya ni; mbi bi poro 
ti gere ti mbi na ndö ti Edom ti fa so sese ni aga ti mbi biani awe. Azo ti Filistii, 
ala baa ti ala atene, fade ala yeke dekongo ti songo benda na ndö ti mbi?” 

11Zo wa laa ayeke gue na mbi na gbata so gbagba ti bira ayeke na tere ni zo wa? 
Zo wa laa ayeke fa na mbi lege ti si na Edom, zo wa? 

12Gi mo oko Nzapa laa, mo so mo ke e awe so, mo so mo ke ti gue na aturugu ti e 
na bira so, mo laa mo lingbi fade ti sara ni. 

13Mu na e maboko, zi e na maboko ti awato ti e, ngbanga ti so maboko so zo 
ayeke mu na mba ti lo ayeke ye oko pepe. 

14Na Nzapa, fade e yeke sara akota ye: lo laa lo yeke do awato ti e na gere. 

Abia (Psaumes) 61 

Mbi ye ti duti lakue na ya ti da ti mo 
1Bia so ayeke ndali ti makonzi-bia. A he ni na kundi. Bia ti David. 

2Nzapa, ma toto ti mbi, dingi mê ti mo, mo ma sambela ti mbi. 

3So mbi yeke na nda ti sese kâ, tongana mbi woko kue awe, mbi yeke iri mo ti 
mu na mbi maboko. Kota têne so ayo na nduzu mingi si mbi lingbi ti si daa pepe 
so, gue na mbi na ndö ni. 

4Biani, mo yeke ndo so mbi kpe daa ti bata tere ti mbi; mo yeke tongana ngangu 
gbagba so akanga lege na wato. 

5Mbi ye ti duti na ya ti da ti mo kpu na kpu, ti honde tere ti mbi na gbe ti kpangi 
ti mo. 

6Mo Nzapa laa, mo ma zendo so mbi mu na mo awe. Mo mu ye na azo so akpe 
mbeto ti mo titene ye ni aga ti ala. 

7Kiri mo zia mbeni lango na ndö ti fini ti gbia; sara si lo duti na gigi ngu na ngu! 

8Ayeke nzoni lo duti gbia na le ti Nzapa lakue; sara si nzoni be ti mo na batango 
tënë ti yanga ti mo abata lo. 

9Tongaso fade mbi yeke he bia lakue ti sepela na iri ti mo; mbi yeke sara ye lakue 
alingbi na zendo so mbi mu. 

Abia (Psaumes) 62 

Nduru na Nzapa, mbi duti kpoo 
1Bia so ayeke ndali ti makonzi-bia; a leke ni na kode ti Yedutun. Bia ti David. 

2Biani, be ti mbi aduti kpoo gi tongana mbi yeke nduru na Nzapa, lo laa lo yeke 
soo mbi na kuâ. 

3Biani, lo oko laa lo yeke kota têne so mbi luti na ndö ni ti bata tere ti mbi, lo yeke 
wasongo mbi na kuâ; lo yeke ngangu gbagba na tere ti mbi; mbeni ye ti yingi mbi 
ayeke daa oko pepe. 

4Fade ala kue ayeke bongbi tere ti ti na ndö ti mbeni zo ti fâ lo ngbii asi lawa? Ala 
ye ti fâ lo tongana dere ti da so aba bango wala tongana gbagba so aye ti ti? 

5Biani, ala yeke leke tënë na be ti ala ti zi zo ni na kota ndo ti lo; ti ala, gi tenengo 
mvene laa anzere na ala. Na yanga ti ala, ala yeke sara tufa na ndö ti azo, me na 
ya ti be ti ala kâ, ala yeke deba azo. Luti kete 

6Biani, be ti mbi aduti kpoo tongana mbi yeke nduru gi na Nzapa; ye so mbi zia 
be ti mbi ti ku alondo na lo. 

7Biani, lo yeke kota têne so mbi luti na ndö ni ti bata tere ti mbi, lo yeke wasongo 
mbi na kuâ; lo yeke ngangu gbagba na tere ti mbi; mbeni ye ti yingi mbi ayeke 
daa pepe. 

8Nzapa ayeke wasongo mbi na kuâ; na lege ti lo laa mbi yeke wara gonda. Lo 
yeke kota ngangu têne so mbi luti na ndö ni ti bata tere ti mbi; lo yeke ndo so 
mbi kpe daa ti bata tere ti mbi. 

9Ala azo, ala zia be ti ala lakue na ndö ti lo, ala fa tënë ti be ti ala na lo. Nzapa 
ayeke ndo so e yeke kpe daa ti bata tere ti e. Luti kete 

10Biani, akete zo ayeke gi pupu senge; akota zo ayeke tene gi mvene senge. 
Tongana a zia ala kue na ndö ti kilo, fade nengo ti pupu ayeke hon nengo ti ala. 

11Ala zia be ti ala na ndö ti sarango ngangu na azo pepe, ala zia be ti ala na ndö 
ti aye so ala gbu na ngangu pepe. Tongana ala wara mosoro mingi, ala zia be ti 
ala na ndö ni pepe. 

12Fani mingi mbi ma Nzapa atene: “Ngangu ayeke ti mbi Nzapa.” 

13 KOTA GBIA, nzoni be ayeke nga ti mo, ngbanga ti so mo yeke futa zo oko oko 
alingbi na sarango ye ti lo. 

Abia (Psaumes) 63 

Nzoni be ti mo ayeke nzoni ahon fini ti zo 
1Bia ti David. Lo he ni na ndembe so lo yeke na benyama ti Juda. 

2Nzapa, mo laa mo yeke Nzapa ti mbi; mbi yeke gi mo; be ti mbi asara nzara ti 
mo tongana ti so nzara ti ngu asara zo, tere ti mbi kue ayeke na nzara ti mo mingi 
tongana kuru sese so aye ngu, tongana sese so ahole si ngu ayeke daa pepe. 

3Na ya ti kota da ti mo so ayeke nde si ayeke nzoni kue, mbi gi ti baa mo na le ti 
mbi si mbi baa ngangu ti mo nga na gonda ti mo. 

4Biani, nzoni be ti mo ayeke nzoni ahon fini ti zo; fade mbi yeke he bia ti sepela 
mo. 

5 Na lango ti fini ti mbi kue, fade mbi yeke mu singila na mo, mbi yeke yoro 
maboko na nduzu ti gonda iri ti mo. 

6Fade tere ti mbi anzere tongana ti zo so ate anzoni kobe ti mafuta si ya ti lo asi; 
ngia na yanga, mbi yeke he bia ti gonda na mo. 

7Tongana mbi yeke na ndö ti gbogbo ti mbi, mbi yeke dabe ti mbi na mo, mbi 
yeke gbu li ti mbi na ndö ti mo na bi kue. 

8Biani, mo laa mo mu na mbi maboko; na gbe ti kpangi ti mo, mbi dekongo na 
ngia. 

9Mbi ngba na tere ti mo na be ti mbi kue; maboko ti mo ti koli ayeke gbu mbi. 

10Ti azo so aye kuâ ti mbi so, ayeke nzoni ala gue na ndo ti akuâ! 

11Ayeke nzoni a fâ go ti ala na yongoro zeme si kuâ ti ala aga kobe ti anyama ti 
gbungo kondo. 

12Fade gbia ayeke duti na ngia ndali ti ye so Nzapa asara. Zo so adeba yanga ti lo 
na iri ti Nzapa, fade zo ni ayeke gonda tere ti lo, me yanga ti azo ti mvene ayeke 
kanga. 

Abia (Psaumes) 64 

Nzapa aso benda na ndö ti azo ti sioni yanga 
1Bia so ayeke ndali ti makonzi-bia; bia ti David. 

2Nzapa, ma mbi tongana mbi toto na mo; bata fini ti mbi na maboko ti wato ti 
mbi so ayeke zia mbeto na be ti mbi so. 

3Honde mbi si ye so azo ti sioni aleke na tere ti mbi asi na mbi pepe; honde mbi 
si ye so azo ti sarango sioni ama tere ti sara na mbi awara mbi pepe. 

4Menga ti ala aza tongana yongoro zeme, atënë ti yanga ti ala ayeke tongana sioni 
yoro, atënë ni ayeke kpo zo tongana ale ti kokora. 

5Ala honde tere ti ala ti pika ale ti kokora ni na ndö ti zo so alingbi kue; gi hio 
tongaso, ala pika ale ti kokora ni, mbeto asara ala oko pepe. 

6Ala yeke mu ngangu na be ti amba ti ala ti sara sioni, ala yeke tene tënë ti kuku 
so ala ye ti zia na hondengo ni, ala tene: “Zo wa laa ayeke baa ni, zo wa?” 

7Ala yeke gbu li ti ala ti sarango asioni ye, ala tene: “E wara taa lege ni awe. Zo 
alingbi ti hinga tënë so ayeke na be ti mba ti lo pepe!” 

8Me Nzapa atokua ale ti kokora ti lo na ndö ti ala; gi hio tongaso, ale ti kokora ni 
akpo ala. 

9Tënë ti yanga ti ala akiri na ndö ti ala wani. Azo so kue abaa ala, ayeke yingi li ti 
ala. 

10Mbeto agbu azo kue; ala yeke tene tënë ti ye so Nzapa asara si ala yeke ma ya 
ni. 

11Ayeke nzoni zo ti mbirimbiri aduti na ngia ndali ti KOTA GBIA, lo kpe na KOTA 
GBIA ti bata tere ti lo; fade azo so kue be ti ala avuru ayeke gonda tere ti ala. 

Abia (Psaumes) 65 

Nzapa, mo lingbi na gonda 
1Bia so ayeke ndali ti makonzi-bia; bia ti David. Bia. 

2Nzapa, mo so mo yeke na gbata ti Sion, mo lingbi titene azo kue agonda mo; 
zendo so azo amu na mo, ayeke nzoni ala sara ye alingbi na ni. 

3Mo so mo yeke ma sambela, fade azo kue ayeke ga nduru na mo. 

4Nengo ti asioni ti mbi ahon ndö ti mbi awe; me mo laa mo yeke zi asiokpari ti e 
na li ti e. 

5Ti lo nzoni, zo so mo soro lo si mo sara titene lo ga nduru na mo, fade lo yeke 
duti na ya ti gbagba ti mo. Fade e yeke wara anzoni ye ti kota da ti mo, anzoni ye 
ti kota da ti mo so ayeke nde si ayeke nzoni kue so. 

6Nzapa, Wasongo e, mo so mo yeke bata tënë ti yanga ti mo, mo yeke kiri tënë 
na e na lege ti aye ti dongo be so mo sara. Azo ti dunia kue, ngbii asi na ala so 
ayeke yongoro kâ na yanga ti akota ngu-ingo, ala zia be ti ala na ndö ti mo. 

7Na lege ti ngangu ti mo, mo sara si ahoto aluti mbirimbiri, mo kanga ngangu na 
tere ti mo tongana kazaka ti wen. 

8Mo yeke kai toto ti akota ngu-ingo, mo yeke kai toto ti amapo ti ala nga na 
wusuwusu ti azo. 

9Azo so ayeke na nda ti sese kue, fade ala yeke sara mbeto ti mo ndali ti aye ti 
kpene so mo yeke sara. Na mbage ti To, na mbage ti Do, mo sara si azo adekongo 
na ngia. 

10Mo ga ti sara nzoni na sese, mo tuku gba ti ngu na ndö ni, mo mu na sese gba ti 
mosoro. Bale ti Nzapa asi singo na ngu, mo leke le ti kobe ndali ti azo, mo leke 
sese tongaso: 

11mo tuku ngu na ndö ti sese so a leke titene a lu akobe daa; asese so angba 
ngbongboro ni, mo de ya ni si aga fuku fuku, mo sara si ngu apika si awoko sese 
ni. Mo sara tufa na ndö ti kobe so asigigi na ya ti sese ni. 

12Na hunzingo ti ngu oko oko, mo sara si e wara anzoni ye ahon ndoni; ndo so 
kue mo yeke hon daa, anzoni ye ayeke sua suango daa. 

13Ando so anyama ayeke te pere daa na benyama asi singo na anzoni ye ni, mo 
sara si akete hoto asi singo na ngia. 

14Ngonda so gba ti apere ayeke daa, ataba na angasa asi singo daa, ale ti kobe asi 
singo na popo-hoto: azo kue ayeke he bia, ala yeke dodo na ngia. 

Abia (Psaumes) 66 

Gonda na Nzapa, wasongo-zo 
1Bia so ayeke ndali ti makonzi-bia. Bia. 

Azo ti sese kue, ala dekongo na ngia na Nzapa! 

2Ala he bia ti gonda na iri ti lo, ala gonda lo na lege ti sepelango lo. 

3Ala tene na Nzapa, atene: “Aye so mo sara ayeke zia mbeto na be ti zo! Ndali ti 
kota ngangu ti mo, awato ti mo ayeke woko tere ti ala na gbe ti mo. 

4Azo ti sese kue ayeke kuku na gbe ti mo, ala yeke he bia na mo, ala yeke he bia 
ndali ti iri ti mo.” Luti kete 

5Ala ga abaa aye so Nzapa asara! Akota ye so lo sara ayeke zia mbeto na be ti azo. 

6 Lo sara si kota ngu-ingo aga kuru sese, azo afâ bale ni na gere. Na ndo so laa e 
yeke sara ngia ndali ti lo. 

7Na lege ti ngangu ti lo, lo yeke sara komandema kpu na kpu, le ti lo ayeke baa 
ndo na ndö ti amara nde. Ayeke nzoni azo ti ngangu li apika kate ti ala pepe! Luti 

kete. 

8Ala azo, ala mu singila na Nzapa ti e, ala sara si azo ama tënë ti sepelango lo! 

9Lo so lo sara si e ngba na fini, lo sara si e pika gere ti e ti ti pepe. 

10Nzapa, mo tara e awe, mo tara e tongana wen ti nginza so a kporo ni na ya ti 
wâ. 

11Mo sara si e ti na ya ti gbanda, mo zia anengo kungba na ndö ti e. 

12Mo yeda si azo ti kpengo na mbarata atambula na ndö ti li ti e. E hon na ya ti 
wâ, e hon na ya ti ngu, me mo zi e na ya ni ti mu na e kodro so gba ti aye asi singo 
daa. 

13Mbi yeke li na ya ti da ti mo ti mu na mo sandaga so a yeke gbi ni kue na wâ; 
zendo so mbi mu na mo, mbi yeke sara ye alingbi na ni. 

14Mbi mu lani zendo ni na ndembe so mbi yeke na ya ti ye ti ngangu. 

15Mbi yeke mu na mo anyama ti mafuta na sandaga so ayeke gbi ni kue na wâ, 
mbi yeke mu na mo akoli-taba na sandaga so a yeke gbi ni kue na wâ, mbi yeke 
mu na mo akoli-bagara na akoli-ngasa. Luti kete 

16Ala so kue ayeke kpe mbeto ti Nzapa, ala ga, ama; fade mbi yeke fa na ala ye so 
lo sara ndali ti mbi. 

17Mbi dekongo na lo, mbi he bia ti gonda na lo. 

18Tongana mbi bata fade sioni ye na be ti mbi, ka Kota Gbia ama mbi pepe. 

19Me Nzapa ama mbi awe, lo zia mê ti lo kpoo, lo ma sambela ti mbi awe. 

20Mbi mu singila na Nzapa, lo so lo ke pepe ti ma sambela ti mbi, lo so lo gbanzi 
nzoni be ti lo na mbi pepe. 

Abia (Psaumes) 67 

Ayeke nzoni azo kue amu singila na Nzapa 
1Bia so ayeke ndali ti makonzi-bia. A he ni na kundi. Bia. 

2Nzapa, ayeke nzoni mo baa mawa ti e, mo sara tufa na ndö ti e! Ayeke nzoni mo 
baa e na nzoni le! Luti kete 

3Tongaso si fade azo ti sese so ahinga lege ti mo si amara kue ahinga atene, mo 
laa mo yeke wasongo-zo. 

4Nzapa, ayeke nzoni azo amu singila na mo; ayeke nzoni azo kue legeoko amu 
singila na mo! 

5Ayeke nzoni amara nde ahe bia ti fa ngia ti be ti ala, ngbanga ti so mo yeke fâ 
ngbanga ti azo kue mbirimbiri, mo yeke fa lege na amara nde na ndö ti sese so. 
Luti kete 

6Nzapa, ayeke nzoni azo amu singila na mo, ayeke nzoni azo kue legeoko amu 
singila na mo! 

7Sese adu ale ti kobe mingi; Nzapa, Nzapa ti e asara tufa na ndö ti e! 

8Ayeke nzoni Nzapa asara tufa na ndö ti e si azo ti nda ti sese kue akpe mbeto ti 
lo! 

Abia (Psaumes) 68 

Bia ti yambango na Nzapa so aso benda 
1Bia so ayeke ndali ti makonzi-bia; bia ti David. Bia. 

2Tongana Nzapa ayeke londo, awato ti lo ayeke kangbi kirikiri, azo ti kengo lo 
ayeke kpe na le ti lo. 

3Tongana ti so guru ti wâ ayeke hon, mo yeke sara si ala hon legeoko tongaso. 
Tongana ti so puru ti wotoro ayeke ga ngu na le ti wâ, azo ti sioni ayeke kui na 
le ti Nzapa legeoko tongaso. 

4Me azo ti mbirimbiri ayeke sara ngia, ala yeke dodo na ngia na le ti Nzapa, ngia 
ti ala ni ahon ndoni. 

5Ala azo, ala he bia na Nzapa, ala he bia ti gonda na iri ti lo! Ala leke lege ndali ti 
lo so lo yeke hon na ndö ti ambinda tongana zo ti kpengo na mbarata. Iri ti lo 
ayeke KOTA GBIA, ala dodo na ngia na le ti lo! 

6Kâ na da ti lo so ayeke nde si ayeke nzoni kue, Nzapa ayeke babâ ti anyindu, lo 
yeke gbu koko ti awali-mua. 

7Azo so aduti gi ala oko, Nzapa ayeke mu na ala sewa; lo yeke zi azo ti kanga si 
be ti ala ade. Me ti azo so ake yanga ti lo, ala ngba na ndo so ngu ayeke daa pepe. 

8Nzapa, lani mo hon na dawa ti azo ti mo, lani mo tambula ti gue na benyama. Luti 

kete 

9 Na ngoi ni so, sese ayingi, ngu ti nduzu atuku na dawa ti mo Nzapa, Nzapa ti 
Sinai, na dawa ti mo Nzapa, Nzapa ti Israel. 

10Nzapa, mo sara si ngu apika mingi; sese ti mo so lani abuba so, mo sara si akiri 
aga nzoni. 

11Na ndo so laa azo ti mo asara kodro daa; mo Nzapa so mo yeke nzoni mingi laa, 
mo leke ni ndali ti azo ti mawa. 

12Kota Gbia amu yanga si gba ti awali ahon na nzoni sango so: 

13“Agbia na aturugu ti awato ayeke kpe, ayeke kpe! Awali so angba na yanga ti 
da ayeke kangbi na popo ti ala aye so ala gbu na peko ti bira. 

14Fade ala ngba ti lango na ya ti bâbâ ti ataba? Wen ti nginza akanga ndö 
ti kpangi ti mbipa si kua ti tere ti lo aga tongana lôro so avuru nzoni. 

15Na ngoi so Nzapa so ngangu ti lo ahon angangu kue atumba agbia awe, neze ati 
na ndö ti hoto ti Salmon.” 

16Hoto ti Bashan ayeke hoto ti Nzapa, hoto ti Bashan, li ni ayeke mingi mingi. 

17Ngbanga ti nyen si mo hoto so li ti mo ayeke mingi mingi so, mo zia be na hoto 
so Nzapa asoro titene lo duti na ndö ni so? Biani, fade KOTA GBIA ayeke duti na 
ndö ni kpu na kpu. 

18Apusu ti mbarata ti Nzapa ayeke kutu mingi. Kota Gbia ayeke na popo ti ala, lo 
yeke na ndo ti lo so ayeke nde si ayeke nzoni kue, tongana ti so lo yeke lani na 
hoto ti Sinai. 

19KOTA GBIA Nzapa, so mo ga ti gue yongoro kâ na nduzu, mo mu azo so mo gbu 
ala, mo gue na ala, mo wara akadoo na maboko ti azo. Ataa azo so ake yanga ti 
mo, mo wara ye na maboko ti ala titene mo sara na ndo ti duti ti mo. 

20Na ya ti lango oko oko, e mu singila na Kota Gbia! Lo laa lo mu e ti bata e, Nzapa 
so ayeke soo e na kuâ. Luti kete 

21Ti e, Nzapa ayeke Nzapa so ayeke soo zo na kuâ, lo yeke Kota Gbia NZAPA so 
alingbi ti zi e na ya ti kuâ. 

22Me Nzapa ayeke nika ya ti li ti awato ti lo; lo yeke suru ya ti bio ti li ti azo so 
kua ti li ti ala ayo mingi si ala ngba ti sara sioni so. 

23Kota Gbia atene: “Fade mbi yeke mu ala na li ti hoto ti Bashan ti kiri na ala, mbi 
yeke mu ala na gbe ti kota ngu-ingo ti kiri na ala 

24titene mo tambula na ya ti mene si ambo ti mo awara kuâ ti awato ti mo ti te.” 

25O Nzapa, azo abaa molongo ti azo ti mo so aso benda, molongo ti azo ti Nzapa 
ti mbi, Gbia ti mbi, ala yeke na ndo ti mo so ayeke nde si ayeke nzoni kue. 

26Azo ti hengo bia ayeke na li ni, azo ti pikango mozoko ayeke na peko ti ala; na 
popo ti azo ni, amaseka-wali ayeke daa so ayeke pika kete ngo. 

27Na ya ti abongbi, ala azo, ala mu singila na Nzapa, ala mu singila na KOTA GBIA, 
ala so abaa gigi na lege ti ahale ti Israel. 

28Kozoni, mara ti Benjamin, kete mara ahon atanga ni, ni laa ayeke na li ti ala; na 
pekoni ayeke amakonzi ti mara ti Juda, ala na gba ti azo ti ala, amakonzi ti 
Zabulon na ala ti Neftali. 

29Nzapa ti mo amu yanga titene mo ga ngangu. Nzapa, fa ngangu ti mo, mo so mo 
sara ye mingi ndali ti e so! 

30Na bango kota da ti mo so ayeke na ndö ti Jérusalem, fade agbia ayeke ga na 
mo akadoo. 

31Suku na nyama ti asosongo, suku na gba ti akoli-bagara nga na gba ti akete 
bagara, ala so aga ti kuku na gbe ti mo ti mu na mo ale ti nginza. Azo so aye gi 
bira so, kangbi ya ti ala kirikiri. 

32Akota zo alondo na Ezipte ti ga, azo ti Etiopii amu loro ti ga, ala yoro maboko 
ti ala na mbage ti Nzapa. 

33Akodro-gbia ti sese, ala he bia na Nzapa, ala he bia ti gonda na Kota Gbia! Luti 

kete 

34 Lo yeke hon na ndö ti yayu tongana zo ti kpengo na mbarata, yayu so ayeke 
ngbene ye giriri so. Baa, lo yeke dekongo, lo yeke dekongo ngangu. 

35Ala azo, ala fa so Nzapa ayeke ngangu, nengo ti lo ti gbia ayeke na ndö ti Israel, 
ngangu ti lo ayeke na ya ti ambinda. 



1119 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

36Nzapa, ti londo na ya ti kota da ti mo so ayeke nde si ayeke nzoni kue, mo yeke 
zia mbeto na be ti azo. Nzapa ti Israel laa ayeke mu ngangu nga na komandema 
na azo ti lo. E mu singila na Nzapa! 

Abia (Psaumes) 69 

Nzara ti kota da ti Nzapa ayeke na be ti mbi 
1Bia ti David; bia so ayeke ndali ti makonzi-bia. A he ni na kundi. 

2O Nzapa, soo mbi, ngu amene mbi asi na go ti mbi! 

3Mbi yeke li na ya ti potopoto so ali mingi, mbeni ndo titene mbi luti daa ayeke 
daa pepe. Mbi si na ya ti ngu so gbe ni ali mingi, ngangu ti ngu ni amu mbi ti hon 
na mbi. 

4Mbi dekongo ngbii mbi woko awe, go ti mbi kue gi wâ, le ti mbi abaa ndo na 
mbage ti mo, Nzapa ti mbi gbaa. 

5 Azo so be ti ala ake mbi senge senge so, wungo ti ala ayeke mingi ahon wungo 
ti kua ti li ti mbi. Azo so aye ti mingo mbi si be ti ala ake mbi senge senge so, ala 
yeke na ngangu mingi. Ye so mbi nzi ni pepe, mbi lingbi ti kiri na ni tongana 
nyen? 

6Nzapa, mo hinga buba ti mbi kue, asioni ti mbi ahonde na le ti mo pepe. 

7Kota Gbia NZAPA, mo so mo yeke na ndö ti dunia kue, azo so azia be ti ala na 
ndö ti mo, ayeke nzoni kamene agbu ala ndali ti mbi pepe. Nzapa ti Israel, azo so 
ayeke gi mo, ayeke nzoni kamene agbu le ti ala ndali ti mbi pepe. 

8Ndali ti mo laa mbi yeke kanga be na zonga ti azo si kamene agbu le ti mbi kue. 

9Mbi ga tongana wande ndali ti a-ita ti mbi, tongana zo so azo ti sewa ti lo ahinga 
lo pepe. 

10 Biani, nzara ti da ti mo agbi mbi tongana wâ, zongango so azo azonga mo ati 
na ndö ti mbi. 

11Mbi toto, mbi ke kobe, so kue aga zonga na tere ti mbi. 

12Mbi yu bongo ti mua, mbi ga ye ti ngia ti ala. 

13Azo so aduti na ndö ti akota balabala ayeke diko tënë na tere ti mbi, azo ti 
nyongo samba ayeke he bia na iri ti mbi. 

14Ti mbi, O KOTA GBIA, mbi sambela gi mo: ngoi titene mo yeda na sambela ni 
alingbi awe. Nzapa, na lege ti kota nzoni be ti mo, kiri tënë na mbi! Biani, mo laa 
mo yeke soo mbi na kuâ. 

15Gboto mbi na ya ti potopoto mo sigigi na mbi, mo zia mbi si mbi li na ya ni pepe. 
Ayeke nzoni mo zi mbi na maboko ti azo so be ti ala ake mbi, mo zi mbi na ya ti 
ngu so ali mingi! 

16Ayeke nzoni ngangu ti ngu ni amu mbi ahon na mbi pepe; ayeke nzoni ngu so 
ali mingi amene mbi pepe, du ti kuâ akanga yanga ti lo na ndö ti mbi pepe! 

17KOTA GBIA, kiri tënë na mbi, ngbanga ti so nzoni be ti mo ayeke nzoni. Ndali ti 
so mo yeke baa mawa ti azo mingi, bi le ti mo na mbage ti mbi. 

18Kiri mo honde le ti mo na mbi, zo ti kua ti mo pepe. Aye ti ngangu ahon ndö ti 
mbi awe, kiri tënë na mbi hio si! 

19Ga nduru na tere ti mbi; mu mbi, mo bata mbi! Ndali ti awato ti mbi, mo zi mbi! 

20Mo hinga so azo azonga mbi, ala zia kamene na le ti mbi, ala he mbi na ngia; 
awato ti mbi kue laa ayeke na dawa ti mo so. 

21Zongango ndo afâ be ti mbi na ka, lege titene ka ni amu ayeke daa pepe. Mbi 
ku titene mbeni zo azi vundu na be ti mbi, me mbi ku gbaa. Mbi gi titene mbeni 
zo asara si be ti mbi ade, me mbi wara zo oko pepe. 

22 Ala zia sioni yoro na ya ti kobe ti mbi; tongana nzara ti ngu asara mbi, ala mu 
na mbi kpingo vin ti nyon. 

23Ayeke nzoni akobe ti matanga ti ala aga gbanda ndali ti ala, aga kuku ndali ti 
azo so ala tisa ala! 

24Ayeke nzoni le ti ala avuko si ala kiri abaa ndo pepe! Mo sara si peko ti ala aba 
bango lakue! 

25Tuku sioni ngonzo ti mo na ndö ti ala, ayeke nzoni ngonzo ti mo ti wâ ati na 
ndö ti ala. 

26 Ayeke nzoni bâbâ ti ala abuba kue si zo oko akiri aduti na da ti ala ti bongo 
pepe, 

27ngbanga ti so zo so mo pika lo so, ala sara ngangu na lo mingi. Azo so mo zia 
ka na tere ti ala so, ala yeke diko tënë ti pasi ti azo ni. 

28Su sioni ti ala na le ti mbeti, kiri mo baa ala tongana azo ti mbirimbiri pepe. 

29 Zi iri ti ala na mbeti so a su iri ti azo so ayeke na taa fini daa, zia iri ti ala na 
popo ti azo ti mbirimbiri pepe. 

30Ti mbi, mbi yeke zo ti mawa, mbi yeke baa pasi, me mo Nzapa, na lege so mo 
yeke yo mbi na nduzu, fade mo yeke soo mbi na kuâ. 

31Fade mbi yeke he bia ti sepela na iri ti Nzapa, mbi yeke mu singila ti fa so lo 
yeke kota. 

32Baa ye so anzere na be ti KOTA GBIA laa, anzere ahon bagara so mbi lingbi ti 
mu na lo, wala koli-bagara so adidi ti lo na asokoto ti gere ti lo ayeke daa. 

33Asenge zo ayeke baa ye ni si ala yeke duti na ngia: “Ala so ayeke gi Nzapa, ayeke 
nzoni ala te gigi aninga! 

34Biani, KOTA GBIA ayeke ma azo ti mawa, azo ti lo so ayeke na da ti kanga, lo 
yeke ke ala pepe. 

35Ala ayayu, sese, na akota ngu-ingo, na aye so kue ayeke na ya ni, ala sepela 
KOTA GBIA! 

36Biani, fade Nzapa ayeke soo Sion, lo yeke kiri ti leke agbata ti Juda. Fade azo ti 
lo ayeke mu agbata ni ti ga ti ala si ala yeke kiri ti lango daa. 

37Amolenge ti azo ti kua ti Nzapa ayeke mu ni titene aga ti ala, azo so aye KOTA 
GBIA ayeke lango daa.” 

Abia (Psaumes) 70 

KOTA GBIA, ga hio si! 
(Abia 40.14-18) 

1Bia so ayeke ndali ti makonzi-bia; bia ti David. Bia ti dango be. 

2O Nzapa, ga, mo zi mbi maa! KOTA GBIA, ga hio mo mu maboko na mbi! 

3Azo so agi lege ti fâ mbi so, ayeke nzoni kamene agbu le ti ala. Azo so aye titene 
sioni asi na mbi so, ayeke nzoni ala kiri na peko, kamene na le ti ala! 

4Azo so ayeke he mbi na ngia, atene: “Huuu! Huuu!” so, ayeke nzoni ala kiri, gba 
ti kamene na le ti ala! 

5Me azo so kue ayeke gi mo, ayeke nzoni ala dodo na ngia ndali ti mo. Azo so aye 
mo, Wasongo azo na kuâ, ayeke nzoni ala ngba lakue ti tene: “Nzapa ayeke kota!” 

6Mbi yeke ti mbi wayere na zo ti mawa; Nzapa, ga hio na tere ti mbi si! Mo yeke 
mu maboko na mbi, mo yeke zi mbi na ya ti aye ti sioni. KOTA GBIA, mo ku pepe! 

Abia (Psaumes) 71 

So mbi ga mbakoro awe so, mo zia mbi pepe 

1 KOTA GBIA, mbi kpe na mo ti bata tere ti mbi; sara si kamene agbu le ti mbi 
laoko pepe! 

2Mo so mo yeke bata tënë ti yanga ti mo, zi mbi, sigigi na mbi na ya ti kpale; dingi 
mê ti mo, mo ma mbi, soo mbi! 

3Ga tongana kota têne so mbi yeke luti na ndö ni ti bata tere ti mbi, ndo so mbi 
lingbi ti kpe daa lakue. Mo mu yanga ti soo mbi. Biani, mo yeke tongana kota têne 
so mbi luti na ndö ni, tongana ngangu gbagba na tere ti mbi. 

4Nzapa ti mbi, zi mbi na maboko ti zo ti sioni, zi mbi na maboko ti azo ti kirikiri 
nga na maboko ti azo ti sarango ngangu na azo. 

5Kota Gbia NZAPA, na ndembe so mbi de molenge ngbii asi laso, mbi zia be ti mbi 
ti ku mo, mbi zia be ti mbi na ndö ti mo. 

6Ti londo na lango so a du mbi ngbii asi fadeso, mbi zia tere ti mbi kue na maboko 
ti mo, mo laa mo sara si mbi sigigi na ya ti mama ti mbi; fade mbi yeke sepela mo 
lakue. 

7Azo mingi abaa mbi tongana mbeni ye ti dongo be, me mo yeke tongana ngangu 
gbagba so mbi kpe daa ti bata tere ti mbi. 

8Gi tënë ti sepelango mo laa asi singo na yanga ti mbi. Na lango oko oko kue, mbi 
yeke ngba ti tene tënë ti gonda ti mo. 

9So fadeso mbi ga mbakoro awe so, mo ke mbi pepe; so ngangu ti mbi ayeke 
hunzi so, mo zia mbi pepe. 

10Awato ti mbi ayeke tene tënë ti mbi, azo so ayeke bembe mbi ama tere awe. 

11Ala yeke tene: “Nzapa azia lo awe, ala tumba peko ti lo, ala gbu lo; mbeni zo ti 
zi lo ayeke daa pepe!” 

12Nzapa, mo hon yongoro na tere ti mbi pepe, Nzapa ti mbi, ga hio mo mu na mbi 
maboko! 

13Azo so ayeke bi tënë na li ti mbi so, ayeke nzoni ala ti, kamene agbu le ti ala. 
Azo so ayeke gi ti sara sioni na mbi so, ayeke nzoni azo abi buba na tere ti ala, 
azo ane ala pepe si kota kamene agbu le ti ala! 

14Ti mbi, mbi yeke zia be ti mbi ti ku gi mo lakue, mbi yeke ngba ti he bia ti sepela 
na mo lakue. 

15Mo yeke bata tënë ti yanga ti mo si mo yeke soo azo na kuâ; fade mbi yeke tene 
tënë ni lakue, ngbanga ti so anzoni ye so mo sara, mbi lingbi ti diko wungo ni 
pepe. 

16Kota Gbia NZAPA, fade mbi yeke ga ti tene tënë ti akota ye so mo sara; mbi 
yeke kiri ti tene na azo gi tënë ti mo oko, mo so mo yeke bata tënë ti yanga ti mo. 

17Nzapa, ti londo na ndembe so mbi de molenge ngbii asi laso, mo fa ye na mbi; 
fadeso mbi ngba ti tene tënë ti akota ye so mo sara. 

18Ataa so mbi ga mbakoro si kua ti li ti mbi avuru awe, Nzapa, mo zia mbi pepe; 
tongaso si mbi lingbi ti fa ngangu ti mo na azo ti fadeso nga na azo so ayeke ga 
na peko. 

19Nzapa, batango tënë ti yanga ti mo so mo yeke bata ague ngbii asi na le ti 
nduzu! Mo sara akota ye mingi! Nzapa, zo wa laa alingbi na mo, zo wa? 

20Mo so mo sara si aye ti ngangu na aye ti vundu mingi asi na mbi, me fade mo 
yeke kiri ti mu na mbi fini; mo yeke kiri ti zi mbi na ya ti kota du so ali mingi ti 
sigigi na mbi. 

21Fade mo yeke sara si azo akiri ane mbi mingi, mo yeke kiri ti de be ti mbi. 

22Ti mbi, fade mbi yeke pika kundi ti sepela na mo, Nzapa ti mbi, mbi yeke he bia 
ti fa so mo yeke bata tënë ti yanga ti mo; mbi yeke pika kete kundi ndali ti mo, 
Nzapa ti Israel, mo so mo yeke nde si mo yeke nzoni kue so. 

23Fade mbi yeke pika mozoko na mo, mbi yeke dekongo na ngia ndali ti so mo 
soo fini ti mbi awe. 

24Fade mbi yeke kiri ti tene, mo yeke bata tënë ti yanga ti mo lakue. Biani, azo so 
lani agi ti sara sioni na mbi so, kamene agbu le ti ala si azo abi buba na tere ti ala 
awe. 

Abia (Psaumes) 72 

Sambela titene Nzapa asara tufa na ndö ti gbia 
1Bia ti Salomon. 

Nzapa, mu ngangu na gbia ti fâ ngbanga tongana mo; mu mbirimbiri ti mo na 
gbia ni, molenge ti gbia; 

2tongaso si lo fâ ngbanga ti azo ti mo na lege ti mbirimbiri si lo fâ ngbanga ti azo 
ti mawa na legeni mbirimbiri. 

3Tongaso, fade akota hoto na akete hoto ayeke sara si azo awara nzoni duti. 

4 Ayeke nzoni gbia ni afâ ngbanga ti azo ti mawa na legeni! Ayeke nzoni lo soo 
azo so ye atia ala si lo nika zo so ayeke sara ngangu na ala! 

5Ayeke nzoni azo akpe mbeto ti mo, na ngoi so kue lâ na nze angba ti su ngbii asi 
na lango ti ndani. 

6Ayeke nzoni gbia ni aga tongana ngu-Nzapa so ayeke pika na ndö ti pere so a fâ 
li ni awe; lo ga tongana ngu-Nzapa so atuku na ndö ti sese ngbii si awoko! 

7Na ngoi so lo ngba ti le-gbia, ayeke nzoni sarango ye ti mbirimbiri angba ti mai 
na ndo kue, nzoni duti asi singo na ngoi so kue nze angba ti su! 

8 Ayeke nzoni lo sara komandema, ti londo na mbeni kota ngu-ingo ngbii asi na 
mbeni kota ngu-ingo, ti londo na bale ti Efrate ngbii asi na nda ti sese kue! 

9Fade azo ti benyama ayeke kuku na gbe ti lo, awato ti lo ayeke su fuku ti sese. 

10 Agbia ti kodro ti Tarsis na ala ti azoa so ayeke yongoro kâ ayeke tokua na lo 
akadoo; agbia ti kodro ti Saba na ala ti Seba ayeke futa lapo na lo. 

11Agbia kue ayeke kuku na gbe ti lo, amara kue ayeke sara kua na lo. 

12Biani, zo ti mawa so ayeke toto na gbia ni, gbia ni ayeke zi lo na ya ti pasi, zo ti 
mawa so mbeni zo ti mu maboko na lo ayeke daa pepe, gbia ni ayeke mu maboko 
na lo. 

13Zo so ayeke na ngangu pepe nga na zo so ye atia lo, fade gbia ni ayeke baa 
mawa ti ala si lo yeke soo fini ti ala. 

14Fade lo yeke zi azo ni na ya ti aye ti ngangu nga na ya ti aye ti sioni so azo ayeke 
sara na ala, ngbanga ti so fini ti ala ayeke kota ye mingi na le ti lo. 

15Gbia na nduzu! Fade a yeke mu na lo lôro ti kodro ti Seba, a yeke sambela ndali 
ti lo lakue; a yeke sara tufa na ndö ti lo na lango oko oko kue! 

16Ayeke nzoni ale ti ble asi singo na ya ti kodro ni, ayeke nzoni ale ti ble ni asigigi 
gbani gbani, amu li ti ahoto tongana ti so keke ayeke mingi na li ti hoto ti Liban! 
Ayeke nzoni gbata ni amai tongana pere so amu ndö ti sese! 

17Ayeke nzoni iri ti gbia ni angba lakue lakue, ague na nduzu na ngoi so kue lâ 
angba ti su. Ayeke nzoni azo asara tufa na ndö ti amba ti ala na iri ti lo si azo ti 
amara kue atene: “Ti lo nzoni!” 

18Singila na KOTA GBIA, Nzapa ti Israel, gi lo oko si lo yeke sara aye ti kpene! 

19Singila na Nzapa kpu na kpu ndali ti iri ti lo so alingbi na gonda! Ayeke nzoni 
sese kue asi singo na gonda ti lo! Amen! Amen! 

20Sambela ti David, molenge ti Yese ahunzi na ndo so. 

Abia (Psaumes) 73 

OTA BUKU 
Abia 73–89 

Aye ti azo ti sioni atara ti ga nzoni 
1Bia ti Asaf. 

Biani, Nzapa ayeke sara nzoni na azo ti Israel, lo yeke sara nzoni na azo so ayeke 
na vuru be. 

2Me gere ti mbi aye ti zene, angba gi kete ka mbi ti. 

3Biani, mbi baa aye ti azo ti baba ayeke ga nzoni si mbi sara kota be na tere ti azo 
ti sioni so. 

4Mbeni ye oko ti so be ti ala ayeke daa pepe ngbii asi na lango ti kuâ ti ala; ala 
kono, tere ti ala ayeke za zango. 

5Pasi so ambeni zo ayeke baa, ala hinga ti ala ni pepe; aye ti ngangu so ayeke si 
na ambeni zo, ayeke si na ala pepe. 

6Tongaso, baba aga tongana mbeni ye ti go na go ti ala, sarango ngangu na azo 
aga tongana bongo ti ngangu ngere so ala yeke yu. 

7Ala te kobe ti mafuta ngbii ndö ti le ti ala asuku si le ti ala ayeke za zango na gbe 
ni; be ti ala asi singo na asioni tënë. 

8Ala yeke he azo na ngia, ala yeke tene sioni tënë ti aye ti ngangu so ala ye ti sara 
na azo; ala yeke tene tënë ni gi na baba. 

9Ala zi yanga ti ala ti zonga yayu si menga ti ala ayeke kasa ye kue na ndö ti sese. 

10Ndani laa azo ti Nzapa akiri na mbage ti ala, atënë ti azo ni anzere na ala si ala 
nyon ni tongana ngu. 

11Azo ni ayeke tene: “Nzapa ahinga ye oko daa pepe; lo so lo yeke yongoro na 
nduzu kâ so, lo hinga ye tongana nyen?” 

12Baa, azo ti sioni so laa: mbeni ye ti so be ti ala ayeke daa pepe, mosoro ti ala 
angba ti gue na nduzu. 

13 Biani, mbi bata be ti mbi na vurungo ni senge senge, mbi sukula maboko ti mbi 
ti fa so tënë ayeke na li ti mbi pepe, mbi sara nga ni senge senge. 

14Lakue, angangu ye ayeke si na mbi, lakue na ndaperere, a yeke pika mbi. 

15Tongana mbi tene fade, mbi tene: “Mbi ye ti tene tënë tongana ti ala”, ka mbi 
ka mara ti amolenge ti mo awe. 

16Mbi gbu li ti mbi na ndö ti tënë so titene mbi hinga nda ni, me ye ni akara mbi 

17ngbii mbi si na ndo so a zia ni nde ndali ti Nzapa. Na ndembe so laa mbi hinga 
nda ti ye so ayeke ku azo ti sioni so. 

18Biani, mo yeke zia ala na ndö ti lege so azene zenengo, mo yeke sara titene ala 
ti si ala girisa hio. 

19Gi hio tongaso, ye kue abuba awe! Ti ala ahunzi awe, mbeto afâ ala awe! 

20Tongana ti so zo abaa li ti lo si na ndaperere, lo girisa ni, Kota Gbia, na ndembe 
so mo yeke londo, mo yeke sara si azo agirisa ala. 

21Lani be ti mbi asee, tënë ni aso be ti mbi mingi, 

22mbi ga buba, mbi hinga nda ti ye ni oko pepe, mbi yeke tongana mbeni nyama 
na le ti mo. 

23Andaa mbi yeke lakue na mo. Mo gbu maboko ti mbi ti koli, 

24mo yeke fa lege na mbi alingbi na ye so mo leke na be ti mo, na pekoni, fade mo 
yeke yamba mbi na gonda. 

25Zo wa laa ayeke mu maboko na mbi na yayu, zo wa? Gi mo oko! Na ndö ti sese 
so, mbeni ye nde anzere na mbi pepe, gi mo oko. 

26Ataa tere ti mbi na be ti mbi awoko kue, Nzapa laa ayeke mu ngangu na be ti 
mbi, lo yeke ye so aga ti mbi kpu na kpu. 

27Tongaso, zo so ahon yongoro na mo, fade lo yeke kui; zo so azia lege ti mo, mo 
yeke zi fini ti lo. 

28Ti mbi, dutingo nduru na mo Nzapa laa ayeke sara nzoni na mbi. Mbi kpe na 
mo Kota Gbia NZAPA ti bata tere ti mbi, ti fa aye so kue mo sara. 

Abia (Psaumes) 74 

Kota da ti Nzapa abuba 
1Bia ti fango ye na zo. Bia ti Asaf. 

O Nzapa, mo ke e biani biani ngbanga ti nyen? E so mo yeke bata e tongana ataba 
ti mo so, mo sara ngonzo ti wâ na tere ti e ngbanga ti nyen? 

2Dabe ti mo na azo ti mo so mo mu ala ti ga ye ti mo ngbene ye giriri; dabe ti mo 
na azo ti mo so mo zi ala ando na gbe ti ngbaa titene ala ga azo ti mo so; dabe ti 
mo na hoto ti Sion so ayeke ndo so mo yeke duti ando daa so. 

3Ga mo baa ndo so abuba biani biani awe so: na ndo ti mo so ayeke nde si ayeke 
nzoni kue so, wato abuba ye kue awe. 

4Ndo so mo yeke tengbi ando na e daa so, azo so ake mo adekongo daa; ala zia 
bendere ti ala na ndo ni. 

5Ala yeke tongana azo so amu do ti de na akeke na ya ti gbako. 

6Ala mu do na martoo, ala kungbi apendere ye ti kode so kue a leke ni na ya ti 
kota da ti mo. 

7Ndo ti mo so ayeke nde si ayeke nzoni kue so, ala zia wâ daa si agbi; da so iri ti 
mo ayeke na ndö ni so, ala kungbi ni na sese, ala sara si aga sioni. 

8Ala tene na be ti ala, atene: “Fade e yeke nika ala biani biani!” Ando so kue azo 
ayeke voro Nzapa daa na ya ti kodro ni, ala gbi ni awe. 

9Ye so afa atene, mo yeke na popo ti e, e kiri e baa ni pepe; mbeni wayanga-Nzapa 
oko ayeke na popo ti e mbeni pepe. Aye ni so ayeke gue ngbii ti hunzi lawa? Na 
popo ti e, mbeni zo oko ahinga ni pepe. 

10Nzapa, zo ti kengo mo ayeke ngba ti zonga mo ngbii asi lawa? Fade wato ayeke 
ngba ti zonga iri ti mo lakue? 

11Ngbanga ti nyen si mo ke ti mu maboko na e so? Ngbanga ti nyen si mo kanga 
maboko ti mo kangango so? 

12Nzapa, mo yeke gbia ti mbi ngbene ye giriri; mo laa mo zi azo ti kodro so na ya 
ti pasi. 

13Mo laa mo kangbi ya ti kota ngu-ingo na lege ti ngangu ti mo, mo laa mo fâ li ti 
asioni nyama ti kota ngu-ingo. 

14Mo laa mo nika ali ti Leviatan si mo mu kuâ ti lo na anyama ti benyama ti te. 

15Mo laa mo suru lege na ali ti ngu nga na akete ngu so ayeke sua, abale so ngu 
ti ya ni ayeke hole ka pepe, mo sara si ahole. 

16Kota lâ ayeke ti mo, bi nga ayeke ti mo, mo laa mo sara nze na lâ. 

17Mo laa mo zia amaka ti sese kue, mo sara ngoi ti buru na ti ngu-Nzapa. 

18 KOTA GBIA, dabe ti mo na ye so: wato ayeke zonga mo, azo so ahinga ndo pepe 
so ayeke buba iri ti mo. 

19Azo ti mo so mo ye ala mingi so, mo zia ala na maboko ti anyama pepe, azo ti 
mo so ayeke azo ti mawa so, mo girisa ala biani biani pepe. 

20Baa ndo na tënë ti mbuki ti mo si! Na ndo so avuko vukongo na ya ti kodro ni, 
azo ahonde tere ti ala ti sara ngangu na amba ti ala. 

21Zo so azo asara ngangu na lo, ayeke nzoni lo kiri na kamene na le ti lo pepe; zo 
ti mawa na zo so ye atia lo, ayeke nzoni ala sepela iri ti mo. 

22Nzapa, londo! Gbu koko ti mo wani! Zonga so azo so li ti ala ayeke daa pepe 
ayeke zonga na mo lakue so, dabe ti mo na ni! 

23Girisa dekongo ti awato ti mo pepe, nga na wusuwusu so azo so ake mo ayeke 
sara lakue na mo so. 

Abia (Psaumes) 75 

Nzapa laa ayeke fâ ngbanga 
1Bia ti Asaf. Bia so ayeke ndali ti makonzi-bia. A he ni na go ti bia so iri ni: “Mo buba 

ye pepe.” Bia. 

2Nzapa, e mu singila na mo, e mu singila na mo, ngbanga ti so mo ga nduru na e 
awe; e yeke tene tënë ti akota ye so mo sara. 

3Nzapa atene: “Ngoi so mbi diko so, tongana alingbi awe, mbi wani laa mbi yeke 
fâ ngbanga na legeni. 

4Fade sese na azo ti ndö ni kue ayeke yingi. Mbi laa mbi sara si gere ti sese aluti 
ngangu pepe?” Luti kete 

5Mbi tene na azo ti baba, mbi tene: “Ti fadeso, baba ni ahunzi awe!” Mbi tene na 
azo ti sioni, mbi tene: “Ala fa tere ti ala pepe! 

6Fango tere ti ala ni ahunzi awe; ala zia atënë ti baba ti ala so! 

7Ye so asara si zo aga kota alondo na To wala na Do pepe, ye so asara si zo aga 
kota alondo nga na benyama pepe, 

8ngbanga ti so Nzapa laa ayeke fâ ngbanga: lo yeke zia zo na kete ndo, lo yeke zia 
mbeni na kota ndo.” 

9 KOTA GBIA agbu mbeni kopo na maboko ti lo, vin so ayeke kporo kporongo asi 
ya ni. Lo tuku vin ni na azo ti sioni ti sese kue, fade ala yeke nyon ni ngbii asi na 
puru ni. 

10Ti mbi, fade mbi yeke ngba lakue ti he bia ti sepela na Nzapa ti Jacob si mbi 
yeke fa tënë ti lo, mbi tene: 

11“Pikango kate so azo ti sioni kue ayeke pika so, fade mbi yeke sara si ahunzi; 
me mbi yeke sara si pikango kate ti azo ti mbirimbiri ague na nduzu.” 

Abia (Psaumes) 76 

Na gbata ti Sion, Nzapa abuba ya ti bira 
1Bia ti Asaf; bia so ayeke ndali ti makonzi-bia. A he ni na kundi. Bia. 

2Nzapa asara si azo ahinga lo na Juda, iri ti lo awu mingi na Israel. 

3Da ti lo ayeke na Jérusalem, ndo ti dutingo ti lo ayeke na Sion. 

4Kâ, lo fâ ya ti aye ti bira: ale ti kokora, avala na ayongoro zeme. Luti kete 

5 Nzapa, zango ti mo ahon ndoni, gonda ti mo ayeke kota si ayeke pika le ti zo 
ahon gba ti aye so azo agbu na peko ti bira, aye ni aga tongana hoto. 

6 Azo anzi ye na tere ti akpengba turugu so kue awe, lango ahon na aturugu ni 
biani biani; angangu zo ti bira so kue, ala wara lege ti tiri pepe. 

7Nzapa ti Jacob, tongana mo suku na ala, azo ti kpengo na mbarata nga na 
ambarata ni aluti kpoo. 

8Mo laa mo yeke zia kota mbeto na be ti zo! Tongana ngonzo ti mo alondo, zo wa 
laa alingbi ti luti na le ti mo, zo wa? 

9Kâ na yayu, mo sara si azo ama tënë ti fango ngbanga ti mo; azo ti sese ayeke na 
mbeto, ala duti kpoo 

10na ndembe so mo londo ti fâ ngbanga, ti soo asenge zo kue ti sese. Luti kete 

11Ataa ngonzo ti azo ayeke sara si mo wara gonda; azo so ayeke kpe ngonzo ni, 
mo yeke yu ala tongana bongo. 

12Ala azo, tongana ala mu zendo ti sara mbeni ye na KOTA GBIA Nzapa ti ala, 
ayeke nzoni ala sara ye ni. Ala so kue angoro lo, ayeke nzoni ala ga na anzoni ye 
ti ala ti mu na Nzapa, lo so lo yeke zia kota mbeto na be ti azo so. 

13Lo yeke kai baba ti amakonzi, lo yeke zia mbeto na be ti agbia ti sese. 

Abia (Psaumes) 77 

Na ya ti mawa, mbi dabe ti mbi na akota ye so KOTA GBIA asara 
1Bia ti Asaf; bia so ayeke ndali ti makonzi-bia. Yedutun laa aleke ni. 

2Mbi iri Nzapa, mbi toto na lo; mbi iri Nzapa, fade lo yeke ma mbi. 

3 Na ngoi so mbi yeke na ya ti ye ti ngangu, mbi yeke gi Kota Gbia. Na bi, mbi yoro 
maboko ti mbi na lo, maboko ni awoko pepe; mbi ke titene azo ade be ti mbi. 

4So mbi dabe ti mbi na Nzapa, mbi yeke dema; so mbi ngba ti gbu li ti mbi, be ti 
mbi awoko kue. Luti kete 

5Mo sara si lango agbu le ti mbi pepe; li ti mbi aga kirikiri, mbi hinga ye so mbi 
lingbi ti tene pepe. 

6Mbi gbu li ti mbi na ndö ti alango ti giriri, mbi gbu li ti mbi na ndö ti angu so 
ahon ando. 

7Na bi, mbi dabe ti mbi na abia so mbi yeke he ando; na ya ti be ti mbi kâ, mbi 
hunda tere ti mbi, mbi gbu li ti mbi, mbi tene: 

8Fade Kota Gbia ayeke ke e biani biani? Lo yeke kiri ti sara nzoni na e pepe? 

9Nzoni be ti lo ahon biani biani awe? Fadeso, lo yeke na tënë ti kiri ti tene na e 
pepe? 

10Nzapa agirisa ti baa mawa ti e awe? Ndali ti ngonzo ti lo laa lo ke ti baa mawa 
ti e so? Luti kete 

11Mbi tene na be ti mbi, mbi tene: “Ye so aso be ti mbi ayeke so: Nzapa so ayeke 
na yayu kâ na ndö ti aye kue ake fadeso ti sara mbeni ye ndali ti e.” 

12 KOTA GBIA, mbi dabe ti mbi na akota ye so mo asara. Biani, mbi dabe ti mbi 
na aye ti kpene so mo sara giriri. 

13Mbi gbu li ti mbi na ndö ti ye so kue mo sara, be ti mbi ati na ndö ti akota ye so 
mo sara. 

14Nzapa, ye so kue mo sara ayeke nde si ayeke nzoni kue. Mbeni nzapa so ayeke 
kota tongana mo ayeke daa? 

15Mo yeke oko Nzapa so mo sara ye ti kpene; mo fa ngangu ti mo na popo ti azo. 

16Na lege ti ngangu ti mo, mo zi azo ti mo, ahale ti Jacob na ti Joseph. Luti kete 

17O Nzapa, angu abaa mo awe, so angu abaa mo awe, mbeto agbu ala, ngu so ali 
mingi ayingi nga. 

18Mbinda atuku gba ti ngu. Na le ti nduzu, bekpa atoto si ale ti kokora ti mo ahon 
na ndo kue. 

19So bekpa ti mo asungba ngangu, awâ ti bekpa aza na ndö ti dunia kue, sese ado 
si ayingi. 

20Mo suru lege ti mo na ya ti kota ngu-ingo, mo hon na ya ti ngu so alinda, zo oko 
abaa peko ti gere ti mo pepe. 

21Mo fa lege na azo ti mo tongana ti so wabatango-taba ayeke fa lege na ataba ti 
lo; mo fa lege na azo ni na lege ti Moïse na Aaron. 

Abia (Psaumes) 78 

Ye so asi ando na azo ti Israel, e lingbi ti manda ye na lege ni 
1Bia ti Asaf. Bia ti fango ye na zo. 

Azo ti mbi, ala ma fango ye ti mbi, ala zi mê ti ala, ala ma atënë ti yanga ti mbi. 

2 Mbi yeke zi yanga ti mbi ti tene tënë na lege ti mbeni toli si ye so angba ando 
na hondengo ni, e lingbi ti manda ye na lege ni. 

3Aye so asi ando so, e ma tënë ni awe, e hinga ni awe; ababâ ti e atene peko ni na 
e awe. 

4E yeke honde ni na amolenge ti e pepe, me e yeke tene na azo so a yeke du ala 
na peko tënë ti gondango KOTA GBIA, ngangu ti lo nga na akota ye so lo sara. 

5Lo mu komandema na azo ti Jacob, lo lu ndia na Israel. Lo mu yanga na akotara 
ti e ti fa ye ni na amolenge ti ala. 

6Tongaso, azo so a yeke du ala na peko nga na amolenge so fade a yeke du ala, 
ahinga tënë ni si ala lingbi ti fa ni na amolenge ti ala. 

7Tongaso, azo so a yeke du ala na peko, fade ala yeke zia be ti ala na ndö ti Nzapa 
si akota ye so lo sara, ala yeke girisa ni pepe, ala yeke bata andia ti lo; 

8fade ala yeke sara ye tongana ti akotara ti ala pepe, akotara ti ala so ayeke ando 
azo ti ngangu li, azo ti kengo yanga, azo ti be use use, azo so abata yingo ti ala na 
Nzapa pepe. 

9Ando, azo ti mara ti Efraim amu akokora na ale ti kokora ti tiri bira, me na ngoi 
ti bira ni, ala kpe, 

10ngbanga ti so ala bata tënë ti mbuki ti Nzapa pepe, ala ke ti sara ye alingbi 
na Ndia ti lo. 

11Ala girisa akota ye so lo sara, nga na aye ti kpene so lo fa na ala. 

12Na Ezipte, na sese ti Soan, na le ti akotara ti ala, Nzapa asara ye ti kpene: 

13 lo kangbi ya ti kota ngu-ingo, lo sara si ala hon na ya ni; lo sara si ngu ni aluti 
tongana mbeni kota gbagba. 

14 Na kota lâ, lo fa lege na ala na lege ti mbinda; na bi kue, lo fa lege na ala na lege 
ti zango ti wâ. 

15Na benyama, lo suru ya ti akota têne ti mu na ala ngu titene ala nyon, ngu so 
ayeke tongana ngu ti kota du so ali mingi. 

16 Lo sara si ngu asigigi na ya ti têne, ngu ni asua tongana ngu ti bale. 

17Me ala ngba ti sara siokpari ti ke lo, ala ngba ti sara ngangu li na Nzapa so ayeke 
na yayu kâ na ndö ti aye kue. 

18Taa na be ti ala, ala tara be ti Nzapa, ala hunda lo ti mu na ala kobe ti tengo ni 
alingbi na ye so be ti ala aye. 

19Ala tene tënë na tere ti Nzapa, ala tene: “Nzapa alingbi ti mu na e kobe na 
benyama? 

20Biani, lo pika kota têne, ngu asigigi daa, ngu ni asua gbani gbani. Me lo lingbi 
nga ti mu na e mapa wala lo lingbi nga ti mu nyama na azo ti lo?” 

21KOTA GBIA ama tënë so si ngonzo agbu lo; ngonzo ti lo alondo tongana wâ na 
tere ti Jacob, ngonzo ni alondo na tere ti Israel, 

22ngbanga ti so ala zia be ti ala na ndö ti Nzapa pepe, ala ke ti ma na be so lo 
lingbi ti soo ala na kuâ. 

23Na pekoni, lo mu yanga na mbinda ti nduzu, lo zi yanga ti yayu. 

24 Titene lo mu na ala kobe ti tengo ni, lo sara si mane atuku na ndö ti ala tongana 
ngu-Nzapa, lo mu na azo ti lo mapa so alondo na yayu. 

25Zo oko oko ate kobe ti a-ange; lo tokua na ala kobe, ala te ya ti ala asi. 

26Na yayu kâ, Nzapa asara si pupu ti To aya, na lege ti ngangu ti lo, lo mu yanga 
si pupu ti Mbongo aya. 

27Lo sara si gba ti kasa ti andeke atuku na ndö ti ala tongana fuku ti sese, andeke 
mingi atuku tongana mbutu ti yanga ti kota ngu-ingo. 

28Lo sara si andeke ni ati na ya ti bâbâ ti ala nga na tere ti ada ti ala ti bongo. 

29Ala te kobe, ya ti ala asi, Nzapa amu na ala ye alingbi na nzara ti ala. 

30Me nzara ti ala ni ade ti hunzi pepe, kobe ni angba na yanga ti ala 

31 si ngonzo ti Nzapa ati na ndö ti ala, lo fâ angangu zo na popo ti ala, lo kinda 
amaseka ti Israel. 

32Ataa so kue, azo ti Israel angba lakue ti sara siokpari, akota ye so Nzapa asara, 
ala ma na be na ni pepe. 

33Tongaso, Nzapa akai fini ti ala si aga ye senge, fini ti ala ahunzi na lege ti kota 
mbeto. 



1132 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

34Lakue tongana Nzapa ayeke fâ ambeni, atanga ni ayeke gi lo, ala yeke kiri na 
mbage ti lo; 

35ala dabe ti ala atene, Nzapa ayeke kota têne so ala luti na ndö ni; lo so lo yeke 
na yayu kâ na ndö ti aye kue si lo yeke gbu koko ti ala so. 

36Me ala yeke handa lo na lege ti tënë ti yanga ti ala; ala yeke tene mvene na lo 
na lege ti menga ti ala. 

37Ala zia be ti ala kue na lo pepe, ala bata tënë ti mbuki ti lo pepe. 

38Me lo, lo yeke baa mawa ti zo, lo yeke zi sioni na li ti ala, lo yeke fâ ala pepe. 
Fani mingi, lo kanga lege na ngonzo ti lo, lo sara si sioni ngonzo ti lo alondo pepe. 

39Lo dabe ti lo so ala yeke azo senge, ala yeke tongana pupu so ayeke hon si ayeke 
kiri pepe. 

40Lege mingi, ala sara ngangu li na lo na benyama, ala so be ti lo na ndo so ngu 
ayeke daa pepe. 

41Ala kiri atara be ti Nzapa, ala kiri azia vundu na be ti Nzapa ti Israel, lo so lo 
yeke nde si lo yeke nzoni kue so. 

42Ala girisa aye so lo sara ando na lege ti ngangu ti lo; ala girisa lango so lo zi ala 
na maboko ti wato ti ala. 

43Ala girisa aye ti dongo be so lo sara na sese ti Ezipte, ala girisa aye ti kpene so 
lo sara na sese ti Soan: 

44 lo sara si amaboko ti akota ngu ti ala na angu ti ala so ayeke sua aga mene, azo 
ti Ezipte alingbi ti nyon ni pepe. 

45Lo tokua asioni ngungu ti te ala, lo tokua akongba ti buba ye kue na ya ti kodro 
ti ala. 

46 Lo tokua angadi ti te ale ti kobe ti ala, lo tokua agbadola ti te aye ti peko ti kua 
ti ala. 

47Lo buba ayaka ti vinye ti ala na lege ti apembe ti bekpa, lo buba akeke ti 
sikomor ti ala na lege ti ngangu de. 

48Lo zia abagara ti ala si apembe ti bekpa afâ ala, lo zia ataba ti ala si bekpa afâ 
ala. 

49Nzapa atokua kota ngonzo ti lo na ndö ti azo ti Ezipte: ngonzo ti lo ti wâ, sioni 
ngonzo, aye ti ngangu; lo tokua a-ange ti bingo kpale na tere ti ala. 

50Lo zia lege na ngonzo ti lo ti sara kua ti lo, lo kiri lo kanga lege na kuâ pepe ti 
fâ ala, lo zia lege na sioni kobela ti bubango kodro ti fâ ala. 

51Na Ezipte, na popo ti ahale ti Kam, lo fâ akozo molenge-koli kue, amolenge so 
azo adu ala na ngoi so azo ni angba na ngangu ti tere ti ala. 

52 Lo sara si azo ti lo asigigi tongana ataba na ya ti gbagba so a yeke bata ala daa. 
Lo fa lege na ala na benyama tongana ti so wabatango-taba ayeke fa lege na ataba 
ti lo. 

53 Lo fa lege na ala, ye oko ti sara ala ayeke daa pepe, mbeto ti mbeni ye asara ala 
pepe na ndembe so kota ngu-ingo amene awato ti ala. 

54Na pekoni, lo gue na ala na sese ti lo, sese so ayeke nde si ayeke nzoni kue; lo 
gue na ala na li ti hoto so lo mu ni na lege ti ngangu ti lo. 

55Lo tumba amara nde na dawa ti ala, lo haka sese ti amara ni si lo kangbi ni na 
azo ti lo titene aga ti ala, lo sara si amara ti Israel aduti na gbe ti ada ti bongo ti 
azo ni. 

56 Me azo ti Israel atara be ti Nzapa, Nzapa so ayeke na yayu kâ na ndö ti aye kue; 
ala sara ngangu li na lo, aye so lo hunda na ala ti sarango ni, ala sara ye alingbi 
na ni pepe. 

57Tongana ti so akotara ti ala asara, ala mu mbeni sioni lege, ala zia lege ti Nzapa, 
ala yeke tongana kokora so aba bango, so zo alingbi ti zia be ti lo na ndö ni pepe. 

58Na lege ti ando so ala leke na ndö ti ahoto si ala yeke voro anzapa nde daa, ala 
zia ngonzo mingi na be ti Nzapa; na lege ti ayanda ti ala, ala pusu lo ti sara 
mbanda. 

59Nzapa ama tënë ni si ngonzo agbu lo, lo ke azo ti Israel biani. 

60 Lo zia da ti lo so ayeke na kodro ti Silo, da ti lo ti bongo so lo sara na popo ti 
azo. 

61Sanduku ti mbuki ti lo so afa gonda ti lo nga na ngangu ti lo, lo zia ni na maboko 
ti awato si ala gue na ni na ndo ti ala. 

62Ngonzo agbu lo na tere ti azo so aga ye ti lo, lo zia ala si a fâ ala kue kue kue. 

63Wâ agbi amaseka-koli ti ala; ti amaseka-wali, zo oko akiri ahe bia ti gondango 
na ala pepe. 

64A fâ awayango-sandaga na yanga ti bira, awali-mua atoto kuâ pepe. 

65Na pekoni, KOTA GBIA azingo na lango tongana zo so azingo na lango, tongana 
ngangu zo ti bira so samba ayapu lo. 

66Lo pika awato ti lo so akpe si azia peko na lo, lo zia kamene na le ti ala biani 
biani. 

67Lo zia amolenge ti Joseph yamba, lo ke ti soro mara ti Efraim. 

68Me lo soro mara ti Juda, lo ye gi hoto ti Sion. 

69Kâ, lo sara kota da ti lo so ayeke nde si ayeke nzoni kue, da ni akpengba 
tongana yayu, tongana sese, lo lu gere ti da ni titene da ni angba kpu na kpu. 

70Lo soro David, zo ti kua ti lo, lo gue, lo mu lo na ya ti gbagba ti batango anyama 

71 na ndembe so lo yeke bata ataba. Lo sara si lo ga zo ti batango azo ti Jacob, azo 
ti lo; lo ga zo ti batango azo ti Israel, ye ti lo. 

72David abata azo ni tongana wabatango-taba so ayeke na sioni be pepe, lo fa 
lege na ala nzoni na lege ti ndara. 

Abia (Psaumes) 79 

E ti awe, ga, mo mu na e maboko 
1Bia ti Asaf. 

O Nzapa, amara nde amu sese ti mo awe, ala sara si kota da ti mo aga sioni, kota 
da ti mo so ayeke nde si ayeke nzoni kue so, ala buba gbata ti Jérusalem kue awe. 

2Ala mu kuâ ti azo ti kua ti mo titene aga kobe ti andeke ti nduzu, ala mu kasa ti 
tere ti azo ti mo titene aga kobe ti anyama ti ngonda. 

3Na tere ti Jérusalem ti ngoro na ni kue, ala tuku mene ti azo ti mo, mene ni asua 
tongana ngu, zo oko ti lungo kuâ ti ala ayeke daa pepe. 

4Azo so ayeke nduru na e azonga e, azo so angoro e ahe e na ngia, e ga buba ye 
na le ti ala. 

5 KOTA GBIA, ngonzo ayeke ngba ti sara mo ngbii asi lawa? Sarango mbanda ti 
mo so ayeke gbi zo tongana wâ so ayeke ngba ngbii asi lawa? 

6Amara nde so ahinga mo pepe so, tuku ngonzo ti mo na ndö ti ala; tuku ngonzo 
ni na ndö ti azo ti kodro-gbia so ayeke voro mo pepe so. 

7Biani, ala hunzi azo ti mara ti Jacob awe, ala buba sese ti lo kue awe. 

8Siokpari so akotara ti e asara ando so, bi tënë ni na li ti e pepe! Ga hio mo baa 
mawa ti e, ngbanga ti so e ti biani awe. 

9Nzapa, wasongo e, mu na e maboko si fade azo agonda iri ti mo. Zi e na ya ti aye 
ti ngangu, zi siokpari na li ti e si fade azo ane iri ti mo. 

10 Ngbanga ti nyen si amara nde alingbi ti tene: “Nzapa ti ala ni ayeke na ndo 
wa?” Ayeke nzoni mo fa na azo ni na le ti e si ala hinga biani atene, mene ti azo ti 
mo so atuku so, mo yeke zia peko ni angba senge pepe. 

11Ayeke nzoni dema ti azo ti kanga ague ngbii asi na mo. Azo so a fâ ngbanga ti 
kuâ na li ti ala so, mo so mo yeke na ngangu mingi so, ayeke nzoni mo bata ala 
na fini. 

12Azo so ayeke nduru na e azonga mo; KOTA GBIA, kiri zonga ni taa na ala wani 
fani mbarambara! 

13Me ti e so e yeke azo ti mo, e so mo yeke bata e tongana ataba ti mo, fade e yeke 
mu singila na mo lakue. Fade e yeke he bia ti gonda na mo ngu na ngu. 

Abia (Psaumes) 80 

Nzapa, wabatango azo ti Israel, ma si! 
1Bia ti Asaf; bia so ayeke ndali ti makonzi-bia. A he ni na kundi. 

2Mo so mo yeke bata Israel tongana wabatango-taba so, ma si! Mo so mo yeke fa 
lege na azo ti mara ti Joseph tongana ti so wabatango-taba ayeke fa lege na ataba 
ti lo so, mo so mo yeke duti na ndö ti asheruben so, fa gonda ti mo na le ti azo; 

3fa ni na le ti azo ti mara ti Efraim, ti Benjamin na ti Manase, fa ngangu ti mo, ga, 
mo soo e! 

4Nzapa, sara si e kiri maa! Baa e na nzoni le si fade e soo kuâ. 

5 KOTA GBIA Nzapa, mo so mo yeke na ndö ti dunia kue, ataa so azo ti mo ayeke 
sambela mo, mo yeke ngba ti sara ngonzo ngbii asi lawa? 

6Kobe so mo yeke mu na ala gi ngu ti le, mo yeke mu na ala ngu ti le gbani gbani 
ti nyon. 

7Mo sara si azo so ayeke nduru na e ayeke tiri na popo ti ala ndali ti e, e ga ye so 
awato ti e ayeke he na ngia. 

8Nzapa, mo so mo yeke na ndö ti dunia kue, sara si e kiri maa! Baa e na nzoni le 
si fade e soo kuâ. 

9 Ando na sese ti Ezipte, mbeni keke ti vinye ayeke daa; mo gboto keke ni kâ, mo 
tumba amara nde si mo kiri mo lu keke ni na sese ti ala. 

10Mo leke ndo nzoni ndali ti keke ni titene agunda ni ali sese si keke ni amu ya ti 
kodro ni kue. 

11Gbe ti de ti keke ni atuku na ndö ti ahoto, amaboko ti keke ni ayo ahon akota 
keke ti sedre; 

12ambeni maboko ni ague ngbii asi na kota ngu-ingo ti Mediterane, akete kete 
keke so asigigi na tere ni ague ngbii asi na bale ti Efrate. 

13Mo kungbi gbagba so ayeke na tere ti keke ni ngbanga ti nyen? Azo so kue 
ayeke hon na lege ayeke nzi ale ni; 

14mbenge ti gbako abuba keke ni kue, anyama ti ngonda ayeke te akugbe ni. 

15Nzapa, mo so mo yeke na ndö ti dunia kue, kiri, mo ga maa! Na nduzu kâ, baa 
ndo si mo baa ye so asi so. Ga mo baa lege ti keke ti vinye so. 

16Bata keke so mo wani, mo lu, so ti tene kete molenge-koli so awara ngangu 
ndali ti mo so. 

17Azo agbi keke ni na wâ, ala de ni na sese awe. Ayeke nzoni mo baa ala na 
ngonzo si ala kui! 

18 Zia maboko ti mo na ndö ti gbia so aduti na mbage ti maboko ti mo ti koli, na 
ndö ti koli so awara ngangu ndali ti mo so! 

19Tongaso, fade e yeke hon na tere ti mo pepe, mo yeke sara si e kiri e duti na 
fini si e yeke voro mo. 

20KOTA GBIA Nzapa, mo so mo yeke na ndö ti dunia kue, sara si e kiri maa! Baa 
e na nzoni le si fade e soo kuâ. 

Abia (Psaumes) 81 

Azo ti mbi ama yanga ti mbi pepe 
1Bia ti Asaf; bia so ayeke ndali ti makonzi-bia. A he ni na mara ti kundi ti azo ti gbata 

ti Gat. 

2Ala he bia na ngia na Nzapa so ayeke mu ngangu na e, ala dekongo na ngia na 
Nzapa ti Jacob. 

3Ala pika mozoko, ala pika kete ngo, kundi so ayeke sara mozoko pendere, ala 
pika ni, ala pika kota kundi. 

4Na sigingo ti fini nze, ala huru didi; na ndembe so nze ayeke su ngangu, ala huru 
didi na lango ti matanga ti e! 

5Biani, so ayeke mbeni ndia ndali ti azo ti Israel, mbeni kpengba tënë ti Nzapa ti 
Jacob; 

6mbeni tënë ti ndia so Nzapa alu ndali ti sewa ti Joseph na ndembe so lo gue ti 
tiri bira na azo ti Ezipte. Mbi ma mbeni go so mbi hinga ni pepe, atene: 

7“Mbi zi nengo kungba na ndö ti go ti mo awe, mo zia ti yo nengo sakpa awe. 

8So lani mo yeke na ya ti ye ti ngangu si mo dekongo na mbi so, mbi zi mo na ya 
ni. Mbi kiri tënë na mo na ya ti mbinda; mbi tara be ti mo na tere ti ngu ti Meriba. 
Luti kete 

9Azo ti mbi, ala ma mbi si, mbi yeke na mbeni tënë ti tene na ala. Mo Israel, 
tongana mo ma fade mbi, ka ayeke nzoni mingi! 

10Fade mbeni nzapa nde ayeke duti na sese ti mo pepe, fade mo yeke kuku ti 
voro mbeni nzapa nde pepe. 

11 Mbi laa mbi yeke KOTA GBIA, Nzapa ti mo, mbi laa mbi sara si mo sigigi na 
sese ti Ezipte. Mo zi yanga ti mo kota, fade mbi zia aye daa asi.” 

12Me azo ti mbi ama yanga ti mbi pepe, azo ti Israel aye tënë ti mbi pepe. 

13Tongaso, mbi zia ala ti ngba na kpengbango be ti ala, ala sara ye so ala leke na 
be ti ala ti sarango ni! 

14Âa! Tongana azo ti mbi ama fade mbi, tongana azo ti Israel atambula fade na 
lege ti mbi, 

15ka mbi kinda gi hio tongaso awato ti ala, ka mbi pika azo ti sarango ngangu na 
ala so awe! 

16Azo so ake KOTA GBIA so, ka ala kuku na gbe ti lo ti voro lo; ye so a diko ndali 
ti ala kpu na kpu laa. 

17Ka KOTA GBIA ayeke mu nzoni kobe mingi na azo ti Israel si lo yeke mu na ala 
mafuta ti wotoro ti ngonda titene ala su alingbi na nzara ti ala. 

Abia (Psaumes) 82 

Nzapa ayeke fâ ngbanga mbirimbiri 
1Bia ti Asaf. 

Nzapa aluti na ya ti bongbi so lo yeke na li ni, lo luti na popo ti anzapa si lo yeke 
fâ ngbanga: 

2“Ala yeke fâ ngbanga ti kirikiri ngbii asi lawa? Ala yeke mu mbage ti azo so tënë 
ayeke na li ti ala ngbii asi lawa? Luti kete 

3Zo so ngangu atia lo nga na nyindu, ala fâ ngbanga ti ala na legeni! Zo ti mawa 
na zo so ye atia lo, ala fâ ngbanga ti ala mbirimbiri! 

4Zo so ngangu atia lo na zo so ye atia lo, ala soo ala, ala zi ala na maboko ti azo ti 
sioni! 

5Me ala anzapa ni so, ala hinga ye pepe, ala hinga ndo pepe, ala yeke tambula na 
ya ti vukongo ndo, ndani laa gere ti sese kue ayeke yingi. 

6 Mbi tene biani, mbi tene: Ala yeke anzapa, ala kue ayeke amolenge ti lo so ayeke 
na yayu kâ na ndö ti aye kue. 

7Me fade ala yeke kui tongana azo kue, ala yeke ti tongana asenge makonzi.” 

8O Nzapa, londo, mo fâ ngbanga ti azo ti sese! Biani, amara kue ayeke ti mo. 

Abia (Psaumes) 83 

Sambela ti azo ti Nzapa so azo aye ti ga na bira na tere ti ala 
1Bia ti Asaf. 

2O Nzapa, mo ngba ti kai kaingo pepe, mo kanga maboko ti mo pepe, mo duti 
kpoo pepe! 

3Baa, awato ti mo ayeke sara wusuwusu, azo so ake mo ayeke yo li ti ala na 
nduzu. 

4Ala leke tënë na hondengo ni na tere ti azo ti mo, ala ma tere ti sara sioni na azo 
so mo yeke bata ala. 

5Azo ni atene: “Ala ga, e hunzi mara ti ala si azo akiri adi iri ti Israel pepe.” 

6Ala ma tere si ala kue ayeda ti ga ambuki ti ke mo. 

7Azo ni ayeke azo ti Edom, ti Ismael, ti Moab na azo ti Agar, 

8azo ti Gebal, ti Amon, ti Amalek, ti Filistii nga na azo ti gbata ti Tir. 

9Ataa azo ti Asirii kue abongbi na ala ti mu maboko na ahale ti Lot. Luti kete 

10Sara na ala tongana ti so mo sara na Madian, tongana ti so mo sara na Sisra nga 
na Yabin na yanga ti ngu ti Kishon. 

11A fâ ando ala na tere ti du ti ngu ti Dor; kuâ ti ala aga tongana puru na ndö ti 
sese. 

12Sara na akota zo ti ala tongana ti so mo sara na Oreb nga na Zeb; sara na 
amakonzi ti ala tongana ti so mo sara na Zeba nga na Salmuna. 

13Azo so atene: “E mu kodro ti Nzapa si aga ti e!” 

14Nzapa ti mbi, sara si ala ga tongana holengo kugbe, wala tongana holengo pere 
so pupu amu ahon na ni. 

15Tongana ti so wâ ayeke gbi gbako, tongana ti so menga ti wâ ayeke gbi ahoto, 

16tumba peko ti ala na kota pupu ti mo; sara si ngangu pupu ti mo azia kota 
mbeto na be ti ala. 

17Zia kamene na le ti ala, tongaso si ala kiri na mbage ti mo, KOTA GBIA. 

18Ayeke nzoni kamene na mbeto agbu ala lakue lakue. Ayeke nzoni kota kamene 
agbu ala si ala kui kue! 

19Ayeke nzoni ala hinga atene, mo oko laa mo yeke KOTA GBIA, mo oko laa mo 
yeke Nzapa so ayeke na yayu kâ na ndö ti aye kue na sese so. 

Abia (Psaumes) 84 

Azo so atambula ti gue na Jérusalem ahe bia 
1Bia ti azo ti Kore; bia so ayeke ndali ti makonzi-bia. A he ni na mara ti kundi ti azo ti 

gbata ti Gat. 

2 KOTA GBIA, mo so mo yeke na ndö ti dunia kue, mbi ye tënë ti da ti mo mingi! 

3Be ti mbi ayeke do dongo na nzara ti li na ya ti gbagba ti kota da ti mo; be ti mbi 
na tere ti mbi kue ayeke dekongo na ngia na Nzapa so ayeke na fini. 

4Ataa kete ndeke awara da ti lango ti lo, ataa hirondele awara da ti zia amolenge 
ti lo daa, na tere ti gbalaka ti mo, KOTA GBIA so mo yeke na ndö ti dunia kue, 
gbia ti mbi na Nzapa ti mbi. 

5Ti ala nzoni, azo so asara kodro na ndo ti mo, ala yeke he bia lakue ti sepela mo! 

Luti kete 

6Ti ala nzoni, azo so awara ngangu ti ala na lege ti mo, na be ti ala wani, ala mu 
lege ti gue na Sion! 

7Tongana ala hon na popo-hoto ti Baka so ahole holengo, ala sara si ngu asigigi 
daa; akozo ngu-Nzapa asara si nzoni ye amu ndo ni kue. 

8Na guengo ni, ala yeke wara ngangu na ndoni, na ndoni si ala si na dawa ti Nzapa 
na Sion. 

9 KOTA GBIA Nzapa, mo so mo yeke na ndö ti dunia kue, ma sambela ti mbi! 
Nzapa ti Jacob, dingi mê ti mo, mo ma mbi! Luti kete 

10O Nzapa, baa gbia so ayeke vala ti e, baa na nzoni le zo ti mo so mo zia lo gbia 
so. 

11Dutingo lango oko na ya ti gbagba ti kota da ti mo ayeke nzoni ahon dutingo 
lango saki oko na mbeni ndo nde. Ti mbi, mbi ye ti duti gi na yanga ti da ti Nzapa 
ahon ti sara kodro na da ti azo ti sioni. 

12Biani, KOTA GBIA Nzapa ayeke lâ si lo yeke vala. KOTA GBIA ayeke sara nzoni 
be na zo, lo yeke mu nengo na zo; azo so ayeke sara ye mbirimbiri, lo yeke gbanzi 
nzoni ye na ala pepe. 

13KOTA GBIA so ayeke na ndö ti dunia kue, ti lo nzoni, zo so azia be ti lo na ndö 
ti mo! 

Abia (Psaumes) 85 

KOTA GBIA atene tënë ti siriri 
1Bia ti azo ti Kore; bia so ayeke ndali ti makonzi-bia. 

2 KOTA GBIA, mo sara nzoni be na kodro ti mo awe; ahale ti Jacob so a gbu ala 
ando a gue na ala na kodro wande so, mo sara si ala kiri awe. 

3Mo zi sioni ti azo ti mo awe, mo zi siokpari ti ala kue na li ti ala awe. Luti kete 

4Mo kai ngonzo ti mo awe, mo zia lege ti ngonzo ti mo ti wâ awe. 

5Nzapa, wasongo e, sara si e kiri maa! Zia ti bata e na be. 

6Mo yeke ngba ti sara ngonzo na tere ti e tongaso lakue? Mo yeke ngba ti bata 
ngonzo ti mo na tere ti e ngu na ngu? 

7Mo laa mo yeke kiri ande ti sara si e duti na fini pepe? Mo laa mo yeke kiri ti 
sara si azo ti mo aduti na ngia pepe? 

8KOTA GBIA, fa na e nzoni be ti mo, soo e na kuâ! 

9Mbi ye ti ma tënë so KOTA GBIA Nzapa atene: lo tene tënë ti siriri na azo ti lo, 
na azo ti lo ti nzoni be. Me ayeke nzoni ala kiri asara ye ti buba ti ala pepe. 

10Biani, Nzapa ayeke nduru ti soo azo so ayeke kpe mbeto ti lo, fade gonda ti lo 
ayeke duti na ya ti kodro ti e. 

11Nzoni be na taa-tënë awara tere, sarango ye ti mbirimbiri nga na siriri asu 
ngbangba ti tere. 

12Taa-tënë ayeke londo na sese ti ma na nduzu si mbirimbiri ayeke londo na 
yayu ti zu na sese. 

13KOTA GBIA wani laa ayeke sara titene e duti nzoni si sese ti e adu ale ti kobe. 

14Ye ti mbirimbiri ayeke tambula na dawa ti KOTA GBIA si ayeke suru lege titene 
lo hon daa. 

Abia (Psaumes) 86 

Na ya ti ye ti ngangu, mbi iri mo ti mu na mbi maboko 
1Sambela ti David. 

KOTA GBIA, dingi mê ti mo ti ma mbi, kiri tënë na mbi, ngbanga ti so mbi yeke 
zo ti mawa, zo so ye atia lo. 

2Bata fini ti mbi, ngbanga ti so mbi bata be ti mbi kue na mo. Nzapa ti mbi, soo 
mbi; mbi yeke zo ti kua ti mo so mbi zia be ti mbi na ndö ti mo. 

3Kota Gbia, baa mawa ti mbi! Mo laa mbi yeke iri mo lakue. 

4Zia ngia na be ti mbi, zo ti kua ti mo, ngbanga ti so mbi yeke baa ndo gi na mo, 
Kota Gbia. 

5Kota Gbia, mo yeke nzoni, mo yeke zi tënë na li ti zo, mo yeke sara nzoni be 
mingi na azo so kue ayeke iri mo. 

6KOTA GBIA, dingi mê ti mo, mo ma sambela ti mbi! Zia mê ti mo, mo ma toto ti 
mbi! 

7Na ngoi so ye ti ngangu asi na mbi, mbi iri mo si mo kiri tënë na mbi. 

8Kota Gbia, na popo ti anzapa, mbeni oko ti lingbi na mo ayeke daa pepe. Ye so 
mo sara, mbeni nzapa ti sara ni ayeke daa pepe. 

9 Kota Gbia, amara so kue mo sara ala, fade ala yeke ga ti kuku na gbe ti mo si ala 
yeke gonda iri ti mo. 

10Biani, mo yeke kota, mo yeke sara aye ti kpene, gi mo oko laa mo yeke Nzapa! 

11KOTA GBIA, fa na mbi lege ti mo si fade mbi sara ye alingbi na taa-tënë ti mo. 
Sara si be ti mbi aduti oko si mbi kpe mbeto ti mo. 

12Kota Gbia, Nzapa ti mbi, mbi ye ti sepela mo na be ti mbi kue, mbi ye ti gonda 
iri ti mo kpu na kpu. 

13Biani, mo sara nzoni be na mbi mingi, mo zi mbi na ndo ti akuâ, mo sigigi na 
mbi. 

14O Nzapa, azo ti baba alondo ti tiri na mbi, bongbi ti azo ti sioni aye ti fâ mbi; 
ngbanga ti ala ayeke na mo pepe. 

15 Me mo Kota Gbia, mo yeke Nzapa so mo yeke baa mawa ti zo si mo yeke sara 
nzoni be na zo; mo yeke sara ngonzo hio hio pepe, nzoni be ti mo asi singo si mo 
yeke bata tënë ti yanga ti mo lakue. 

16Baa ndo na mbage ti mbi, baa mawa ti mbi! Mu ngangu na mbi, zo ti kua ti mo, 
soo mbi molenge ti zo ti kua ti mo ti wali. 

17Sara mbeni ye so afa nzoni be ti mo ndali ti mbi! Tongaso, awato ti mbi abaa si 
kamene agbu le ti ala. KOTA GBIA, mo laa mo yeke mu na mbi maboko si mo 
yeke sara titene be ti mbi ade. 

Abia (Psaumes) 87 

Sion ayeke taa kodro ti azo ti Nzapa kue 
1Bia ti azo ti Kore. Bia. 

KOTA GBIA asara gbata ti Sion na ndö ti ahoto so ayeke nde si ayeke nzoni kue. 

2Lo ye ayanga ti gbagba ni mingi ahon ti ambeni gbata ti Jacob kue. 

3Mo gbata ti Nzapa, azo ayeke tene tënë ti gonda na ndö ti mo! Luti kete 

4“Na popo ti azo so ahinga mbi, mbi diko azo ti Ezipte na ti Babilone, azo ti Filistii, 
ti Tir na ti Etiopii; a du zo oko oko na kodro ti lo. 

5Me ti Sion, alingbi a tene: A du azo ti dunia kue kâ. Nzapa so ayeke na yayu kâ 
na ndö ti aye kue asara titene gbata ni akpengba.” 

6KOTA GBIA asu iri ti azo na mbeti, lo tene: “Zo tongaso, a du lo na Sion.” Luti kete 

7Azo ni ayeke dodo, ala yeke he bia, atene: “O gbata ti Nzapa, anzoni ye ti mbi 
kue alondo na mo!” 

Abia (Psaumes) 88 

Mbi ga nduru na kuâ awe 

1Bia ti azo ti Kore; bia so ayeke ndali ti makonzi-bia. A he ni na ngoli. Bia ti Heman, 

zo ti mara ti Ezrahi. Bia ti fango ye na zo. 

2 KOTA GBIA Nzapa, wasongo mbi! Na kota lâ, mbi yeke dekongo na mo, na bi, 
mbi yeke toto na dawa ti mo. 

3Ayeke nzoni sambela ti mbi asi na mo! Dingi mê ti mo, mo ma demango tere ti 
mbi. 

4Biani, aye ti mawa ahon ndö ti mbi si mbi ga nduru na kuâ. 

5A diko mbi na popo ti azo so aga nduru na kuâ awe, ngangu ti mbi kue ahunzi 
awe. 

6A zia mbi na popo ti akuâ, mbi kpa azo so a fâ ala awe si ala yeke lango na ya ti 
du ti kuâ; azo so be ti mo agirisa na ala awe si ala kangbi na mo awe so. 

7Mo zia mbi na ya ti du so ali mingi, na ndo so avuko pitipiti, na ya ti du so zo 
alingbi ti baa ngbonda ni pepe. 

8Ngonzo ti mo ane na ndö ti mbi, amapo ti mo amene mbi kue. 

9Mo tumba amba ti mbi yongoro na tere ti mbi, mo sara si mbi ga sioni na le ti 
ala; a kanga mbi, mbi gi lege ti sigigi gbaa. 

10 Pasi so asi na mbi avuko le ti mbi awe. KOTA GBIA, lakue mbi yeke iri mo ti 
mu na mbi maboko, mbi yo maboko ti mbi na nduzu na mbage ti mo. 

11Fade mo yeke sara ye ti kpene ndali ti akuâ? Fade akuâ ayeke londo ti sepela 
mo? Luti kete 

12 Na ya ti du ti kuâ, zo alingbi ti tene tënë ti nzoni be ti mo? Na ndo ti akuâ, zo 
alingbi ti tene tënë ti mbirimbiri ti mo? 

13Ye ti kpene so mo sara, zo alingbi ti hinga ni na ya ti vukongo ndo? Batango 
tënë ti yanga ti mo so mo yeke bata, zo alingbi ti hinga ni na kodro ti akuâ? 

14Me ti mbi, mo laa mbi yeke dekongo na mo KOTA GBIA! Na ndaperere, sambela 
ti mbi asi na dawa ti mo. 

15KOTA GBIA, mo ke mbi ngbanga ti nyen? Mo honde le ti mo na mbi ngbanga ti 
nyen? 

16Ti londo na ndembe so mbi de molenge ngbii asi laso, mbi yeke zo ti mawa, 
mbi ga nduru na kuâ; mo sara si aye ti mbeto ahon ndö ti mbi, li ti mbi kue akpe 
si tënë ahunzi na yanga ti mbi. 

17Ngonzo ti mo ti wâ ahon na ndö ti mbi, mbeto so mo zia na be ti mbi apete mbi 
na sese. 

18Lakue, aye ni so angoro mbi tongana ti so ngu ayeke ngoro zo; mbage na mbage 
kue, ala kanga ndö ti mbi. 

19Amba ti mbi na azo so mbi na ala e ye tere, mo tumba ala kue na tere ti mbi 
awe; vukongo ndo aga mba ti mbi so mbi na lo, e yeke fono. 

Abia (Psaumes) 89 

Zendo so Nzapa amu na David ayeke na ndo wa? 
1Bia ti Etan, zo ti mara ti Ezrahi. Bia ti fango ye na zo. 

2 KOTA GBIA, fade mbi yeke he bia lakue ti fa nzoni be ti mo; mbi yeke fa na azo 
ti angoi kue so mo yeke bata tënë ti yanga ti mo. 

3Biani, mbi tene: Nzoni be ti mo angba kpu na kpu, mo yeke bata tënë ti yanga ti 
mo tongana le ti nduzu so angba lakue. 

4Mo tene: “Zo so mbi soro lo, mbi na lo, e ga ambuki awe; mbi deba yanga na 
David, zo ti kua ti mbi, mbi tene: 

5 Fade mbi yeke sara si mbeni hale ti mo angba gbia kpu na kpu, mbi yeke bata 
mbeni zo ti sewa ti mo na ndö ti mbata ti gbia na angoi kue.” Luti kete 

6KOTA GBIA, aye so ayeke na yayu ayeke sepela mo ndali ti aye ti kpene ti mo! 
Bongbi ti a-ange ayeke sepela mo ndali ti batango tënë ti yanga ti mo so mo yeke 
bata. 

7KOTA GBIA, na nduzu kâ, zo wa laa alingbi na mo, zo wa? Na popo ti anzapa, 
mbeni oko tongana mo ayeke daa? 

8Na ya ti bongbi ti a-ange, Nzapa ayeke zia kota mbeto na be ti ala; lo yeke zia 
mbeto mingi na be ti ala so kue angoro lo. 

9KOTA GBIA, Nzapa so ayeke na ndö ti dunia kue, zo wa laa ayeke ngangu 
tongana mo, zo wa? KOTA GBIA, batango tënë ti yanga ti mo so mo yeke bata laa 
angoro mo. 

10Mo laa mo yeke kanga lege na baba ti kota ngu-ingo; tongana amapo ti lo 
alondo, mo laa mo yeke kai ni. 

11Mo laa mo fâ Rahab si mo nika kuâ ti lo nikango. Na lege ti ngangu ti mo, mo 
sara si awato ti mo akpe kirikiri. 

12Yayu ayeke ti mo, sese ayeke nga ti mo! Dunia na aye so kue ayeke na ya ni, mo 
laa mo sara ni. 

13Banga na Mbongo, mo laa mo sara si abaa gigi; hoto ti Tabor na ti Hermon 
ayeke pika sako na iri ti mo. 

14Maboko ti mo ayeke ngangu mingi, mo yeke ngangu, mo yo maboko ti mo ti 
koli na nduzu! 

15Gere ti mbata ti mo ti gbia aluti na ndö ti ye ti mbirimbiri na fango ngbanga ti 
mbirimbiri. Na ndo so kue mo yeke gue daa, nzoni be na taa-tënë laa amu dawa 
ti mo. 

16Ti ala nzoni, azo so ahinga ti dekongo na ngia na mo KOTA GBIA! Fade ala yeke 
tambula na lumiere ti le ti mo. 

17Ndali ti iri ti mo, ala yeke dodo na ngia lakue; ndali ti mbirimbiri ti mo, ala yeke 
tambula, li ti ala na nduzu. 

18Biani, mo laa mo yeke ngangu ti ala na gonda ti ala; na lege ti nzoni be ti mo, 
mo sara si e mu li ti e na nduzu. 

19KOTA GBIA, zo ti batango e alondo na mo, gbia ti e alondo na Nzapa ti Israel, lo 
so lo yeke nde si lo yeke nzoni kue. 

20Mbeni lâ, na ya ti mbeni ye tongana bango-li, mo tene tënë na azo ti mo so 
angba na lege ti mo, mo tene: “Mbi mu maboko na mbeni kpengba koli oko na 
popo ti azo ti mbi, mbi zia mbeni maseka-koli na li ti azo ti mbi. 

21 Mbi wara David, zo ti kua ti mbi, mbi tuku mafuta ti mbi na li ti lo ti zia lo gbia; 
mafuta so ayeke nde si ayeke nzoni kue. 

22Lo laa maboko ti mbi ayeke gbu lo ngangu titene lo ngba na nduzu, ngangu ti 
mbi ayeke sara si lo kpengba. 

23Fade wato alingbi ti gbu lo pepe, zo ti sioni alingbi ti hon ndö ti lo pepe. 

24Azo so ake lo, fade mbi yeke nika ala na le ti lo, mbi yeke pika azo so be ti ala 
ake lo. 

25Mbi yeke bata tënë ti yanga ti mbi na lo si mbi yeke sara nzoni be na lo; ndali 
ti mbi, fade lo yeke mu li ti lo na nduzu. 

26Mbi yeke sara titene lo duti na komandema na ndö ti kota ngu-ingo nga na ndö 
ti abale. 

27Lo yeke iri mbi: ‘Babâ ti mbi, Nzapa ti mbi, kota têne so mbi luti na ndö ni ti 
soo kuâ!’ 

28Ti mbi, mbi yeke sara titene lo ga kozo molenge ti mbi ti koli, gbia so ayeke 
kota ahon agbia kue ti sese. 

29Mbi yeke ngba ti sara nzoni be na lo kpu na kpu, mbi yeke bata tënë ti mbuki 
ti mbi na lo lakue. 

30Mbi yeke sara si mbeni hale ti lo angba gbia kpu na kpu si mbata ti lo ti gbia 
angba lakue tongana le ti nduzu. 

31“Tongana ahale ti lo azia Ndia ti mbi, tongana ala sara ye na lege ti atënë ti ndia 
ti mbi pepe, 

32tongana ala ke ti sara ye alingbi na aye so mbi fa si ala bata atënë ti yanga ti 
mbi pepe, 

33fade mbi yeke pika ala na zaza ndali ti so ala ke yanga ti mbi, mbi yeke pika ala 
ndali ti sioni ti ala. 

34Me fade mbi yeke zi nzoni be ti mbi na mbage ti David pepe, mbi yeke bere 
tënë ti yanga ti mbi pepe. 

35Mbi yeke buba ya ti mbuki ti mbi pepe, tënë so asigigi na yanga ti mbi, mbi 
yeke ngba gi na ndö ni. 

36Mbi deba yanga ti mbi fani oko awe, mbi tene: na iri ti mbi so ayeke nde si 
ayeke nzoni kue, fade mbi yeke handa David oko pepe! 

37Fade ahale ti lo ayeke ngba gbia kpu na kpu si mbata ti lo ti gbia ayeke ngba na 
dawa ti mbi lakue tongana ti so lâ angba lakue. 

38Mbata ni ayeke duti daa lakue tongana ti so nze aduti na peko ti ambinda si lo 
yeke baa aye kue so.” Luti kete 

39Me zo ti mo so mo tuku mafuta na li ti lo titene lo ga gbia so, mo ke lo awe, mo 
zia buba na tere ti lo, mo sara ngonzo na tere ti lo. 

40Mo buba ya ti mbuki so mo sara na zo ti kua ti mo so awe; kpoto ti lo ti gbia, 
mo bi ni na sese si aga sioni. 

41Mo kungbi gbagba ti lo kue awe, mo buba ngangu gbagba ti lo kue. 

42Azo so kue ahon na lege anzi aye ti lo, azo so alango nduru na lo azonga lo. 

43Mo sara si awato ti lo ahon ndö ti lo, mo sara si azo so ake lo aduti na ngia. 

44Mo buba yanga ti yongoro zeme ti lo, mo mu maboko na lo na ngoi ti bira pepe. 

45Mo sara si gonda ti lo ahunzi awe, mo kinda mbata ti lo ti gbia na sese. 

46Mo sara si lo ga kangba hio, mo sara si kamene ahon ndö ti lo. Luti kete 

47KOTA GBIA, mo yeke honde tere ti mo ngbii asi lawa? Ngonzo ti mo so ayeke 
gbi ye tongana wâ so ayeke ngba ngbii asi lawa? 

48Dabe ti mo na mbi si: lango ti fini ti mbi ayeke gi nduru! Mo sara zo titene lo ga 
gi senge senge ye? 

49Zo wa laa alingbi ti duti na fini si lo yeke kui ande pepe, zo wa? Zo wa laa alingbi 
ti kpe ndo ti akuâ, zo wa? 

50Kota Gbia, nzoni be ti mo ti giriri so ayeke na ndo wa? Ando, mo deba yanga ti 
mo na David ti bata tënë ti yanga ti mo na lo; tënë ni ayeke na ndo wa? 

51Kota Gbia, dabe ti mo na zonga so azo azonga na azo ti kua ti mo; dabe ti mo 
na zonga ti gba ti amara so a zia na li ti mbi so. 

52KOTA GBIA, awato ti mo azonga zo so mo tuku mafuta na li ti lo ti ga gbia so, 
ala zonga peko ti gere ti lo. 

53E mu singila na KOTA GBIA kpu na kpu! Amen, amen! 

Abia (Psaumes) 90 

OSIO BUKU 
Abia 90–106 

Zo ayeke hon, Nzapa angba 
1Sambela ti Moïse, zo ti Nzapa. 

Kota Gbia, ngu na ngu, mo yeke ndo so e yeke kpe daa ti bata tere ti e. 

2Kozoni si ahoto abaa gigi, kozoni si mo sara sese na dunia, mo yeke Nzapa 
ngbene ye kpu na kpu, lakue lakue! 

3 Mo sara si zo akiri na ya ti fuku ti sese, mo tene: “Amolenge ti Adam, ala kiri na 
ya ti fuku ti sese!” 

4 Biani, na le ti mo, ngu saki oko ayeke tongana lango ti biri so ahon, wala tongana 
nduru ngbonga ti bi oko. 

5Mo sara si fini ti zo ahon tongana ti so lango ti ndaperere ayeke hon na le ti zo, 
tongana pere so asigigi. 

6Na ndaperere, kongo ti pere ni asigigi, akono; na lakui, awoko si ahole. 

7Biani, ngonzo ti mo ahunzi e awe, ngonzo ti mo ti wâ azia kota mbeto na be ti e. 

8Mo zia asioni ti e na le ti mo, aye so e sara na gbe mingo asigigi polele na le ti 
mo. 

9Biani, ndali ti ngonzo ti mo, alango ti fini ti e akiri ayo pepe; ngu ti e ayeke hunzi 
hio tongana pupu ti ya ti zo. 

10Lango ti fini ti e ayeke si na ngu balembarambara; ti azo so ayeke na ngangu, 
ayeke si na ngu balemiombe, me ye so e yeke wara daa ayeke pasi na mawa. Ngu 
ayeke hon hio mingi si e nga, e yeke hon hongo. 

11Zo wa laa alingbi ti hinga ngangu ti ngonzo ti mo? Zo so akpe mbeto ti mo laa 
ahinga ngonzo ti mo nzoni mingi! 

12Tongaso, fa na e lege ti diko alango ti e si fade be ti e asi singo na ndara. 

13 KOTA GBIA, ngonzo ti mo ayeke ngba ngbii asi lawa? Kiri na mbage ti e, baa 
mawa ti e, azo ti kua ti mo! 

14Gi na ndaperere, sara nzoni be ti mo na e gbani gbani; tongaso, na lango ti fini 
e kue, fade e yeke dekongo na ngia. 

15Na ya ti angu mingi, mo sara si aye ti ngangu mingi asi na e; sara si e wara ngia 
alingbi na angu so e baa pasi so. 

16Ayeke nzoni azo ti kua ti mo abaa anzoni ye so mo sara si ahale ti ala abaa 
gonda ti mo! 

17Kota Gbia, Nzapa ti e, sara si nzoni be ti mo aduti na ndö ti e! Sara si peko ti 
kua ti maboko ti e aga nzoni. Biani, sara si peko ti kua ti maboko ti e aga nzoni. 

Abia (Psaumes) 91 

Dutingo na siriri na gbe ti Nzapa 

1Zo so ahonde tere ti lo na gbe ti Nzapa so ayeke na yayu kâ na ndö ti aye kue, zo 
ni ayeke duti na siriri na gbe ti lo so ngangu ti lo ahon angangu kue. 

2Zo ni ayeke tene na KOTA GBIA, atene: “Mo yeke ndo so mbi kpe daa ti bata tere 
ti mbi, mo yeke tongana ngangu gbagba na tere ti mbi; mo yeke Nzapa ti mbi, 
mbi zia be ti mbi na ndö ti mo.” 

3– Biani, lo laa lo yeke zi mo na ya ti kuku so zo aleke ti gbu na mo; lo laa lo yeke 
zi mo na ya ti sioni kobela ti bubango kodro. 

4Lo yeke bata mo na gbe ti maboko ti lo, mo yeke honde tere ti mo na gbe ti 
maboko ti lo tongana ti so molenge ti ndeke ayeke honde tere ti lo na gbe ti 
maboko ti mama ti lo. Batango tënë ti yanga ti lo so lo yeke bata ayeke tongana 
vala na kazaka ti wen so ayeke bata mo. 

5Fade mo yeke sara mbeto ti aye so pepe: ataa asioni ye ti bi so ayeke zia mbeto 
na be ti zo, ataa le ti kokora so a bi na kota lâ, 

6ataa sioni kobela ti bubango kodro so ayeke hara zo na ya ti vukongo ndo, ataa 
ndonga so ayeke fâ azo na kota lâ. 

7Tongana azo saki oko ati na tere ti mo, wala azo saki baleoko ati na mbage ti 
maboko ti mo ti koli, fade ye oko ayeke sara mo pepe. 

8Zi gi le ti mo, fade mo yeke baa lege so Nzapa ayeke kiri na azo ti sioni peko ti 
sioni so ala sara. 

9– Biani, KOTA GBIA, mo laa mo yeke ndo so mbi kpe daa ti bata tere ti mbi! 

– So mo sara si Nzapa so ayeke na yayu kâ na ndö ti aye kue aga ndo ti dutingo 
ti mo, 

10fade sioni ye oko ayeke si na mo pepe, ye ti sioni oko ayeke ga nduru na da ti 
mo pepe, 

11ngbanga ti so fade KOTA GBIA ayeke mu yanga na a-ange ti lo ti bata mo na 
ndo so kue mo yeke gue daa. 

12 Fade ala yeke yo mo na maboko ti ala si mo pika gere ti mo na têne pepe. 

13 Mo yeke tambula na ndö ti bamara nga na ndö ti sioni ngbo, mo yeke do sioni 
nyama nga na angbo na gbe ti gere ti mo. 

14KOTA GBIA atene: “Ndali ti so lo mu tere ti lo kue na mbi, fade mbi yeke soo lo 
na kuâ, mbi yeke bata lo, ngbanga ti so lo hinga mbi. 

15Tongana lo iri mbi, fade mbi yeke kiri tënë na lo, mbi yeke duti na tere ti lo na 
ya ti ye ti ngangu so asi na lo; mbi yeke zi lo na ya ti ye ti sioni si mbi yeke sara 
titene a gonda lo. 

16Fade mbi yeke sara si gigi ti lo ague, ayo, alingbi na be ti lo; mbi yeke fa na lo 
so mbi yeke wasongo lo.” 

Abia (Psaumes) 92 

KOTA GBIA, sepelango mo ayeke nzoni mingi 
1Bia. A yeke he ni na lango ti wungo tere. 

2Ayeke nzoni mingi titene azo amu singila na mo KOTA GBIA, titene ala he bia ti 
gonda na iri ti mo Nzapa, mo so mo yeke na yayu kâ na ndö ti aye kue! 

3Ayeke nzoni mingi titene a fa nzoni be ti mo na azo na kota ndaperere, titene a 
fa na azo na bi so mo yeke bata tënë ti yanga ti mo. 

4Ayeke nzoni ala he bia ni na lege ti ye ti mozoko ti kamba baleoko nga na 
pikango kota kundi na kete kundi. 

5Biani, sarango ye ti mo azia ngia na be ti mbi mingi, KOTA GBIA! Na bango aye 
so maboko ti mo asara, mbi yeke dekongo na ngia. 

6KOTA GBIA, aye so mo sara ayeke kota mingi! Atënë ti be ti mo ali mingi! 

7Zo ti buba ahinga ye oko daa pepe, zo so li ti lo ayeke daa pepe ahinga nda ni 
oko pepe. 

8Ataa azo ti sioni ayeke mai tongana pere, ataa azo ti sarango sioni ayeke 
tongana kongo so asigigi, fade a yeke hunzi ala biani biani. 

9Me mo KOTA GBIA, mo so mo yeke na nduzu kâ, mo yeke ngba kpu na kpu. 

10KOTA GBIA, baa awato ti mo; baa, fade awato ti mo ayeke kui si azo ti sarango 
sioni kue ayeke kangbi kirikiri. 

11Mo mu na mbi ngangu tongana ti ngbä, mo tuku na li ti mbi yombo so afun 
nzoni. 

12Mbi baa na le ti mbi tingo ti awato ti mbi, mbi ma na mê ti mbi tënë ti azo ti 
sioni so aga ti tiri na mbi. 

13Zo ti mbirimbiri ayeke kono tongana keke ti mburu, lo yeke ga kota tongana 
keke ti sedre ti Liban. 

14Lo yeke tongana keke so a lu na ya ti gbagba ti kota da ti KOTA GBIA, lo yeke 
kono gi na ya ti gbagba ti Nzapa ti e. 

15Ataa so lo ga kangba awe, lo ngba lakue ti le, lo ngba na ngangu si akugbe ti lo 
angba fini ni. 

16Ye so laa afa biani atene, KOTA GBIA ayeke mbirimbiri: Lo yeke tongana kota 
têne so mbi luti na ndö ni ti bata tere ti mbi, mbeni ye ti kirikiri oko ayeke na lo 
pepe. 

Abia (Psaumes) 93 

KOTA GBIA ayeke taa gbia! 

1 KOTA GBIA ayeke gbia, lo yu gonda tongana bongo, lo kanga ngangu na tere ti 
lo tongana kamba ti ndö ti bongo. Biani, sese aluti ngangu, ye ayeke yingi ni pepe. 

2KOTA GBIA, ngbene ye giriri, a zia mbata ti mo ti gbia aluti ngangu, mo yeke daa 
ngu na ngu. 

3KOTA GBIA, abale asuku awe, abale asuku ngangu; abale ayeke kiri ti suku ahon 
ndoni! 

4KOTA GBIA so ayeke na nduzu kâ, ngangu ti lo ahon toto ti akota ngu, ahon 
angangu mapo ti kota ngu-ingo. 

5Ambela ti mo ayeke taa-tënë biani. KOTA GBIA, ayeke nzoni kota da ti mo aduti 
da so ayeke nde si ayeke nzoni kue kpu na kpu! 

Abia (Psaumes) 94 

Nzapa laa ayeke kiri na azo ti sioni peko ti sioni ti ala 

1 KOTA GBIA, Nzapa so ayeke kiri peko ti sioni na zo! Nzapa, mo so mo yeke kiri 
peko ti sioni na zo, fa tere ti mo na le ti azo! 

2Mo so mo yeke fâ ngbanga ti azo ti sese, londo si! Kiri na azo ti baba peko ti sioni 
alingbi na sioni so ala sara! 

3KOTA GBIA, azo ti sioni so, ala yeke ngba ti dodo na ngia ngbii asi lawa? Ala 
yeke ngba ngbii asi lawa? 

4Ala yeke diko atënë ti baba, ala yeke tene atënë ti zonga, ala yeke pika kate ti 
ala, azo ti sarango sioni so kue so. 

5KOTA GBIA, ala yeke nika azo ti mo, ala yeke sara pasi na azo so aga azo ti mo 
so. 

6Ala yeke fâ wali-mua nga na wande, ala yeke fâ anyindu. 

7 Na pekoni ala tene: “KOTA GBIA abaa ni oko pepe, Nzapa ti Jacob ahinga tënë 
ni oko pepe!” 

8Ala abuba zo so, mbeni zo ti buba ti lingbi na ala ayeke daa? Ala sara hange si! 
Ala, azo so li ti ala ayeke daa pepe so, ala yeke hinga ande ndo lawa? 

9KOTA GBIA so aleke mê so, lo lingbi ti ma ndo pepe? Lo so lo sara le so, lo lingbi 
ti baa ndo pepe? 

10Lo so lo fa nzoni lege na amara nde, lo lingbi ti pika ala pepe? Lo so lo mu 
hingango ndo na zo, 

11 KOTA GBIA ahinga tënë ti be ti azo: tënë ti be ti zo ayeke senge senge ye. 

12KOTA GBIA, ti lo nzoni, zo so mo fa nzoni lege na lo, zo so mo fa ye na lo na lege 
ti Ndia ti mo! 

13Na lango ti ye ti vundu, lo lingbi ti duti na siriri, ngbii asi na lango so a yeke zi 
du ndali ti azo ti sioni. 

14Biani, KOTA GBIA ayeke ke azo ti lo pepe, azo so aga azo ti lo, lo yeke zia ala 
pepe. 

15Fango ngbanga ayeke kiri ti ga mbirimbiri si azo ti vurungo be kue ayeke sara 
ye alingbi na ni. 

16Zo wa laa ayeke gbu ande koko ti mbi ti kanga lege na azo ti sioni so, zo wa? Zo 
wa laa ayeke mu mbage ti mbi ti kanga lege na azo ti sarango sioni so, zo wa? 

17Tongana KOTA GBIA amu fade maboko na mbi pepe, ka mbi hon hio na ndo so 
ndo ade daa ngii. 

18Lakue tongana mbi tene: “Mbi yeke ti”, KOTA GBIA, nzoni be ti mo ayeke gbu 
mbi na nduzu. 

19Tongana gba ti tënë ane be ti mbi, mo yeke de be ti mbi, mo yeke sara si tere ti 
mbi anzere. 

20Asioni zo so ayeke na li ti awafango-ngbanga si ayeke sara asioni ye so ndia 
ake tënë ni, fade mo yeke sara beoko na ala tongana nyen? 

21Ala bongbi ti sara sioni na zo ti mbirimbiri, ala fâ ngbanga ti kuâ na li ti zo so 
tënë ayeke na li ti lo pepe. 

22Me KOTA GBIA ayeke ngangu gbagba ti bira na tere ti mbi; Nzapa ti mbi ayeke 
tongana kota têne so mbi kpe daa ti bata tere ti mbi. 

23Lo kiri na ala peko ti sioni ti ala, lo yeke fâ ala kue na lege ti sioni ti ala wani; 
KOTA GBIA, Nzapa ti e ayeke fâ ala kue. 

Abia (Psaumes) 95 

Alingbi zo ti sepelango Nzapa ama yanga ti lo 

1Ala ga, e dekongo na ngia na KOTA GBIA, e pika maboko na li ti lo so lo yeke 
Kota Têne so e kpe daa ti soo kuâ. 

2E ga, e luti na le ti lo ti mu singila na lo, e pika mozoko ti gonda na lo, 

3ngbanga ti so KOTA GBIA ayeke kota Nzapa, lo yeke kota Gbia so ayeke na ndö 
ti anzapa kue. 

4Aye so ayeke na gbe ti sese ayeke na ya ti maboko ti lo, ali ti ahoto ayeke ti lo. 

5Kota ngu-ingo ayeke ti lo, lo laa lo sara ni; sese ayeke ti lo, maboko ti lo laa asara 
ni. 

6Ala li, e kuku, e kpo li ti e na sese, e voro lo; e kuku na gbe ti KOTA GBIA, lo so 
lo sara e. 

7 Biani, lo yeke Nzapa ti e; e yeke azo ti lo so lo yeke bata e, ataba so lo yeke fa 
lege na ala. Laso, ala ma tënë so lo tene: 

8 “Ala kpengba be ti ala pepe tongana ti so akotara ti ala asara ando na Meriba, 
tongana ti so akotara ti ala asara na lango so ala yeke na benyama ti Masa. 

9Kâ, akotara ti ala agi yanga ti mbi, ala tara be ti mbi, ataa so ala baa ye so mbi 
sara. 

10Na ya ti ngu baleosio, azo ti ngoi ni so asara ye so aso be ti mbi, nilaa mbi tene: 
‘Li ti azo so ague kirikiri awe, lege so mbi ye ala mu, ala hinga ni pepe.’ 

11Tongaso na ya ti ngonzo ti mbi, mbi deba yanga, mbi tene: ‘Kodro so mbi leke 
titene ala wu tere ti ala daa, fade ala yeke li na ya ni oko pepe.’ ” 

Abia (Psaumes) 96 

Ayeke nzoni e he fini bia na KOTA GBIA 
(1 Mbai 16.23-33) 

1Ala he fini bia na KOTA GBIA! Ala azo ti sese kue, ala he bia na KOTA GBIA. 

2Ala he bia na KOTA GBIA, ala mu singila na lo, ngbanga ti so lo yeke Nzapa ti ala. 
Na ya ti lango oko oko, ala fa so lo laa lo yeke soo zo na kuâ. 

3Ala tene tënë ti gonda ti lo na amara nde, ala tene tënë ti akota ye so lo sara na 
popo ti azo kue. 

4Biani, KOTA GBIA ayeke kota, lo lingbi titene azo asepela lo mingi! Lo yeke sara 
ye ti ziango mbeto na be ti zo si lo yeke na ndö ti anzapa kue. 

5Anzapa kue ti amara nde ayeke gi asenge senge ye, me KOTA GBIA laa asara 
yayu. 

6Gonda na nengo ti lo ti gbia ayeke na dawa ti lo, ngangu na gonda asi singo na 
ya ti kota da ti lo. 

7Ala, azo ti amara kue, ala mu na KOTA GBIA, ala mu na lo gonda na ngangu so 
alingbi na lo! 

8Ala mu na KOTA GBIA gonda so alingbi na iri ti lo. Ala ga na sandaga, ala li na 
ya ti gbagba ti kota da ti lo. 

9Ala kuku akpo li ti ala na sese na gbe ti KOTA GBIA na ndembe so gonda ti lo 
asigigi polele; ala azo ti sese kue, tere ti ala ado na dawa ti lo! 

10Ala tene na amara nde, atene: “KOTA GBIA laa ayeke gbia! Biani, sese aluti 
ngangu, ye ayeke yingi ni pepe. Lo yeke fâ ngbanga ti azo na legeni.” 

11Ayeke nzoni yayu asara ngia, ayeke nzoni sese adodo na ngia si kota ngu-ingo 
na aye so kue ayeke na ya ni atoto ngangu! 

12Ayeke nzoni yaka na aye so kue ayeke na ya ni aduti na ngia! Ayeke nzoni 
akeke kue ti gbako adekongo na ngia 

13na dawa ti KOTA GBIA! Biani, lo yeke ga, lo yeke ga ti fâ ngbanga ti azo ti sese; 
lo yeke fâ ngbanga ti azo ti dunia so mbirimbiri, lo yeke fâ ngbanga ti azo na lege 
ti taa-tënë. 

Abia (Psaumes) 97 

KOTA GBIA ayeke taa gbia 

1 KOTA GBIA ayeke gbia! Ayeke nzoni azo ti sese adodo na ngia, azo so kue ayeke 
na yongoro ndo aduti na ngia! 

2 Vukongo ndo na mbinda angoro lo kue, gere ti mbata ti lo ti gbia aluti na ndö ti 
ye ti mbirimbiri nga na ndö ti fango ngbanga na legeni. 

3Mbeni wâ ayeke tambula na dawa ti lo, wâ ni ayeke gbi awato ti lo mbage na 
mbage kue. 

4Awâ ti bekpa ti lo aza na ndö ti dunia kue, azo ti sese abaa ni si tere ti ala ado. 

5Tongana ti so puru ti wotoro ayeke ga ngu na le ti wâ, ahoto aga ngu na le ti 
KOTA GBIA, na le ti Kota Gbia so ayeke na ndö ti sese kue. 

6Yayu afa mbirimbiri ti lo, amara kue abaa gonda ti lo. 

7Azo so kue ayeke voro ayanda, ayeke nzoni kamene agbu le ti ala! Azo so ayeke 
pika kate ti ala ndali ti abuba yanda ni, ayeke nzoni kamene agbu le ti ala! Ala 
anzapa kue, ala kuku na gbe ti KOTA GBIA! 

8Azo ti Sion ama tënë ni si ala duti na ngia. Agbata ti Juda ayeke dodo na ngia 
ndali ti fango ngbanga ti mo KOTA GBIA. 

9Biani, mo KOTA GBIA laa mo yeke na yayu kâ na ndö ti aye kue, na ndö ti sese 
kue, mo yeke na nduzu na ndö ti anzapa kue. 

10Ala so ala ye KOTA GBIA, ala ke ye ti sioni; lo yeke bata fini ti azo ti lo, lo yeke 
zi ala na maboko ti azo ti sioni. 

11Fade lumiere ayeke za na ndö ti zo ti mbirimbiri si azo ti vurungo be ayeke 
wara ngia. 

12Ala azo ti mbirimbiri, ala duti na ngia ndali ti KOTA GBIA, ala sepela lo, ala dabe 
ti azo so lo yeke nde si lo yeke nzoni kue! 

Abia (Psaumes) 98 

Ala gonda KOTA GBIA so ayeke ga 
1Bia. 

Ala he fini bia na KOTA GBIA, ngbanga ti so lo sara akota ye. Na lege ti ngangu ti 
lo, na lege ti ngangu ti lo ti Nzapa, lo so benda awe. 

2KOTA GBIA afa songo benda ti lo na azo kue, lo fa nga mbirimbiri ti lo na le ti 
amara nde. 

3Lo dabe ti lo so lo bata tënë ti yanga ti lo si lo sara nzoni be na azo ti Israel. Na 
nda ti sese kue, azo abaa songo benda ti Nzapa ti e. 

4Ala azo ti sese kue, ala dekongo na ngia na KOTA GBIA; ala he bia na ngia, ala 
sungba mozoko na lo! 

5Ala pika kete kundi na KOTA GBIA, ala pika kundi, ala sara mozoko! 

6Ala huru tatalita, ala huru didi, ala dekongo na ngia na KOTA GBIA, Gbia ti e. 

7Ayeke nzoni kota ngu-ingo na aye so kue ayeke na ya ni atoto ngangu, sese na 
azo so kue ayeke na ndö ni adekongo ngangu! 

8Ayeke nzoni abale apika maboko na lo, ayeke nzoni ahoto abongbi oko ti 
dekongo na ngia 

9na dawa ti KOTA GBIA! Biani, lo yeke ga ti fâ ngbanga ti azo ti sese so. Fade lo 
yeke fâ ngbanga ti azo ti dunia so mbirimbiri, lo yeke fâ ngbanga ti azo na legeni. 

Abia (Psaumes) 99 

KOTA GBIA ayeke gbia, lo oko si lo yeke taa Nzapa 

1 KOTA GBIA ayeke gbia, tere ti azo ayeke do! Lo duti na ndö ti asheruben, sese 
ayeke yingi! 

2KOTA GBIA ayeke kota na Sion, lo yeke na nduzu na ndö ti amara kue. 

3Ayeke nzoni azo asepela iri ti mo so ayeke kota si ayeke zia mbeto na be ti zo. 

– Biani, mo yeke nde si mo yeke nzoni kue! 

4Ayeke nzoni azo agonda ngangu ti mo gbia, mo so mo ye fango ngbanga na 
legeni. Mo laa mo zia na sese atënë ti ndia. Mo laa mo zia na azo ti Israel tënë ti 
fango ngbanga na legeni na sarango ye ti mbirimbiri. 

5Ala azo, ala mu iri ti KOTA GBIA Nzapa ti e na nduzu, ala kuku akpo li ti ala na 
sese na dawa ti mbata ti gere ti lo. 

– Biani, lo yeke nde si lo yeke nzoni kue! 

6 Moïse na Aaron ayeke ando na popo ti awayango-sandaga ti lo; Samuel ayeke 
ando na popo ti azo so adi iri ti KOTA GBIA si lo yeke kiri tënë na ala. 

7 Na ya ti ngbongboro mbinda, lo yeke tene tënë na ala; ala sara ye alingbi na aye 
so lo hunda na ala, nga na andia so lo mu na ala. 

8KOTA GBIA Nzapa ti e, mo wani, mo yeke kiri ando tënë na ala; mo yeke Nzapa 
so mo yeke zi siokpari na li ti ala, me mo yeke kiri nga na ala peko ti sioni ti ala. 

9Ala mu iri ti KOTA GBIA Nzapa ti e na nduzu, ala kuku akpo li ti ala na sese na 
dawa ti hoto ti lo so ayeke nde si ayeke nzoni kue. 

– Biani, KOTA GBIA Nzapa ti e ayeke nde si ayeke nzoni kue! 

Abia (Psaumes) 100 

E yeke azo ti Nzapa 
1Bia ti mungo singila. 

Ala azo ti sese kue, ala dekongo na ngia na KOTA GBIA! 

2Ala sara kua na KOTA GBIA na ngia, ala ga na dawa ti lo na dodo na ngia. 

3Ayeke nzoni ala hinga atene, KOTA GBIA ayeke Nzapa. Lo laa lo sara e si e yeke 
azo ti lo. E yeke azo ti lo, e yeke tongana ataba ti lo so lo yeke bata ala. 

4Ala li na ayanga ti kota da ti lo na mungo singila na lo; ala li na ya ti gbagba ti 
kota da ti lo na hengo bia ti sepela lo. Ala mu singila na lo, ala gonda iri ti lo. 

5 Biani, KOTA GBIA ayeke nzoni, nzoni be ti lo angba kpu na kpu; lo ngba ti sara 
ye alingbi na tënë ti yanga ti lo ngu na ngu. 

Abia (Psaumes) 101 

Gbia ti kodro aleke be ti lo ti sara ye ti mbirimbiri 
1Bia ti David. 

Mbi ye ti he bia ti tene tënë ti nzoni be ti mo, ti tene tënë ti fango ngbanga ti mo 
ti mbirimbiri. KOTA GBIA, mbi ye ti he bia ti sepela mo. 

2Mbi ye ti hinga lege ti sarango ye ti azo so alingbi kue. Lawa laa mo yeke ga ande 
na mbage ti mbi? Na ya ti da ti mbi, mbi yeke sara ye na be so alingbi kue. 

3Fade mbi yeke zia le ti mbi angba na ndö ti ye ti sioni pepe. Be ti mbi ake sarango 
ye ti azo so ake mo, ngbanga ti mbi ayeke na sarango ye ti ala ni pepe. 

4Zo so be ti lo asi singo na atënë ti mayere, mbi ye lo ga nduru na tere ti mbi 
pepe; mbi ye ti hinga sioni ye oko pepe. 

5Zo ti tenengo mvene na iri ti amba ti lo na hondengo ni, fade mbi yeke kanga 
yanga ti lo. Zo so abaa amba ti lo tongana mbumbuse ye si baba ahon ndö ti lo, 
mbi lingbi ti kanga be ti mbi na lo pepe. 

6Na ya ti kodro, fade mbi yeke soro azo so alingbi titene ala duti na tere ti mbi; 
zo so tambula ti lo alingbi kue, lo laa lo yeke sara ande kua na mbi. 

7Zo so kua ti lo ayeke ti handango azo, fade lo yeke duti na ya ti da ti mbi pepe. 
Zo ti tenengo mvene ayeke ngba na le ti mbi pepe. 

8Lakue na ndaperere, mbi yeke kanga yanga ti azo ti sioni kue ti kodro; tongaso 
si mbi yeke zi azo ti sarango sioni so kue ayeke na gbata ti KOTA GBIA. 

Abia (Psaumes) 102 

Sambela ti mbeni zo ti mawa 
1Sambela ti zo ti mawa so ye ahon ndö ti lo si lo yeke dema tere ti lo na KOTA GBIA. 

2KOTA GBIA, ma sambela ti mbi, ayeke nzoni toto ti mbi asi na mo. 

3Na ngoi so ye ti ngangu asi na mbi, mo honde le ti mo na mbi pepe. Dingi mê ti 
mo, mo ma mbi. Na lango so mbi toto na mo, kiri tënë na mbi hio. 

4Biani, lango ti fini ti mbi ahon tongana guru ti wâ, abio ti mbi ayeke gbi tongana 
le ti wâ. 

5Be ti mbi awoko kue si mbi ga tongana pere so a fâ ni si ahole; nzara ti kobe 
akiri asara mbi pepe. 

6Ndali ti demango tere ti mbi, mbi nge, abio ti mbi kue na gigi. 

7Mbi kpa ndeke ti benyama, mbi ga tongana ndeke ti bi na ya ti agbagba da. 

8Lango agbu le ti mbi pepe, mbi yeke tongana kete ndeke so ayeke gi lo oko na li 
ti da. 

9Lakue awato ti mbi ayeke zonga mbi; ngonzo agbu ala sioni sioni na tere ti mbi 
si ala mu iri ti mbi ti deba na azo. 

10Mburu ti wâ aga kobe ti mbi ti tengo ni, ye so kue mbi yeke nyon abongbi na 
ngu ti le ti mbi. 

11Be ti mo aso si mo sara ngonzo na tere ti mbi, nilaa mo yo mbi na nduzu, mo bi 
mbi yongoro. 

12Lango ti fini ti mbi aga nduru ti hon tongana gbe ti de ti lakui, mbi yeke tongana 
pere so ahole. 

13Me ti mo KOTA GBIA, mo yeke ngba gbia kpu na kpu si azo ti angoi kue ayeke 
dabe ti ala na mo. 

14Mo ye Sion; fade mo yeke londo ti sara na lo, ngbanga ti so ngoi ti baa mawa ti 
lo asi awe. Biani, taa ngoi ni alingbi awe! 

15Ataa so atêne ti gbata ni atuku awe, be ti azo ti kua ti mo angba ti ye atêne ni; 
ala ngba ti baa mawa ti fuku ti sese ti gbata ni. 

16Fade amara nde ayeke kpe mbeto ti KOTA GBIA, agbia ti sese kue ayeke kpe 
mbeto ti gonda ti mo. 

17Na ndembe so KOTA GBIA ayeke kiri ti leke gbata ti Sion, azo ayeke baa lo na 
ya ti gonda ti lo. 

18Lo yeke ma sambela ti azo so ye atia ala, lo yeke ke ti ma sambela ti ala pepe. 

19Ayeke nzoni a su tënë ti ye so na mbeti ndali ti azo ti angoi so ayeke ga, tongaso 
si azo so akiri aga azo ti kodro oko ayeke sepela KOTA GBIA. 

20Na nduzu kâ, na ndo ti lo so ayeke nde si ayeke nzoni kue, KOTA GBIA aba tere 
ti lo ti baa ndo na ndö ti sese. Na yayu kâ, lo baa ndo na sese 

21ti ma demango tere ti azo ti kanga, ti zi azo so a fâ ngbanga ti kuâ na li ti ala. 

22Tongaso, fade azo ayeke vunga iri ti KOTA GBIA na ya ti gbata ti Sion kue; ala 
yeke vunga tënë ti sepelango lo na Jérusalem 

23na ndembe so azo ti amara nde na ti akodro kue ayeke bongbi ti voro KOTA 
GBIA. 

24Gi so mbi de na lege, KOTA GBIA asara si ngangu ti mbi ahunzi, lo kiri na lango 
ti fini ti mbi nduru. 

25Mbi tene: “Nzapa ti mbi, mo yeke na fini kpu na kpu! Mbi de ti si na ndambo ti 
lango ti fini ti mbi pepe; zi fini ti mbi ni hio tongaso pepe!” 

26Mo laa mo lu gere ti sese ando giriri, yayu ayeke ye so maboko ti mo asara. 

27Fade aye so kue ayeke buba, me ti mo, mo yeke ngba. Ala kue ayeke woko 
tongana gbagba bongo. Tongana ti so zo ayeke zi gbagba bongo ti yu mbeni nde, 
fade mo yeke sara si ala ga nde. 

28 Me ti mo, mo yeke lakue tongana ti so mo yeke, alango ti mo ayeke hunzi pepe. 

29Fade amolenge ti azo ti kua ti mo ayeke wara ndo ti duti daa si ahale ti ala 
ayeke ngba ande ngangu na le ti mo. 

Abia (Psaumes) 103 

Mbi ye ti mu singila na KOTA GBIA 
1Bia ti David. 

Mbi ye ti mu singila na KOTA GBIA! Na be ti mbi kue, mbi ye ti mu singila na 
Nzapa so ayeke nde si ayeke nzoni kue. 

2Biani, mbi ye ti mu singila na KOTA GBIA! Anzoni ye so lo sara na mbi, mbi ye ti 
girisa mbeni oko pepe. 

3Lo laa lo zi asioni so kue ayeke na li ti mbi, lo laa lo kai akobela ti mbi kue. 

4Lo laa lo zi mbi na ya ti kuâ, lo ye mbi mingi si lo sara nzoni be na mbi ahon 
ndoni. 

5Lo sara si na lango ti fini ti mbi kue, anzoni ye asi singo na mbi; lo sara si mbi 
kiri mbi wara ngangu tongana ti maseka si mbi duti na ngangu tongana ngoalo. 

6KOTA GBIA ayeke fâ ngbanga mbirimbiri, azo so amba ti ala asara ngangu na 
ala, lo yeke fâ ngbanga ti ala na legeni. 

7Aye so lo leke na be ti lo ti sara, lo fa ni na Moïse; akota ye so lo sara, lo fa ni na 
azo ti Israel. 

8 KOTA GBIA ayeke baa mawa ti zo, lo yeke sara nzoni be na zo; lo yeke sara 
ngonzo hio hio pepe, me nzoni be ti lo asi singo. 

9Lo yeke bi tënë na li ti zo lakue pepe, lo yeke bata tënë na be ti lo na tere ti zo 
biani biani pepe. 

10Lo sara ye na e alingbi na siokpari ti e pepe, lo futa e alingbi na asioni ti e pepe. 

11Tongana ti so le ti nduzu ayo mingi na sese, nzoni be ti lo ndali ti azo so akpe 
mbeto ti lo ayeke kota mingi legeoko tongaso. 

12Tongana ti so To ayo na Do, lo yeke zi aye ti kirikiri ti e, lo zia ni yongoro 
legeoko tongaso. 

13Tongana ti so babâ aye amolenge ti lo mingi, KOTA GBIA aye mingi azo so akpe 
mbeto ti lo legeoko tongaso. 

14Biani, lo hinga ye so a sara e na ni, lo dabe ti lo so e yeke gi fuku ti sese. 

15Fini ti zo ayeke tongana pere; zo ayeke tongana kongo ti ngonda so asigigi, 

16tongana pupu aya na ndö ni, kongo ni agirisa biani biani, zo ahinga ndo so 
ayeke fade daa pepe. 

17Me nzoni be ti KOTA GBIA angba ngbene ye kpu na kpu, lakue lakue ndali ti 
azo so akpe mbeto ti lo. Lo ngba ti sara ye ti mbirimbiri na amolenge ti amolenge 
ti ala, 

18ala so asara ye alingbi na tënë ti mbuki ti lo; ala so ayeke dabe ti ala ti sara ye 
alingbi na yanga so lo mu. 

19KOTA GBIA azia mbata ti lo ti gbia na yayu; lo yeke le-gbia na ndö ti aye kue. 

20Ala, a-ange ti lo, ala mu singila na KOTA GBIA! Ala so ayeke na ngangu si ala 
yeke sara ye na peko ti yanga ti lo, gi so lo zi yanga awe, ala yeke sara ye alingbi 
na ni. 

21Ala aturugu ti lo kue, ala azo ti kua ti lo so ayeke sara ye so be ti lo aye, ala mu 
singila na KOTA GBIA! 

22Ala, aye so kue lo sara, ala so ayeke na ndo so kue lo yeke gbia daa, ala mu 
singila na KOTA GBIA! Mbi nga, mbi ye ti mu singila na KOTA GBIA! 

Abia (Psaumes) 104 

Singila na Nzapa so asara ye kue ti dunia 

1Mbi ye ti mu singila na KOTA GBIA! KOTA GBIA Nzapa ti mbi, mo yeke kota 
mingi! Mo yu gonda na nengo tongana bongo; 

2vurungo ndo akanga tere ti mo tongana kota bongo; mo gbara ayayu tongana ti 
so zo ayeke gbara da ti bongo; 

3mo zia ada ti mo na ndö ti ayayu ni. Mo sara si ambinda aga pusu ti mbarata ti 
mo; mo yeke tambula na ndö ti pupu. 

4Mo sara si apupu aga awatokua ti mo si amenga ti wâ aga azo ti kua ti mo. 

5Mo sara si sese aluti ngangu na ndö ti agere ti lo; sese ni ayeke yingi laoko pepe. 

6Mo sara si kota ngu so ali mingi akanga ndö ti sese kue tongana ti so bongo 
akanga tere ti zo; angu aluti na ndö ti ahoto. 

7Mo suku na angu ni si ala kpe ahon; gi so ala ma toto ti bekpa ti mo, ala kpe 
ahon. 

8Ala ma na li ti ahoto, ala zu na apopo-hoto ngbii ala si na ndo so mo leke ndali 
ti ala. 

9Mo leke mbeni maka so angu ni alingbi ti hon ni pepe; ala yeke kiri ti mu ndö ti 
sese kue pepe. 

10Mo sara si ali ti ngu asigigi si aga ngu so ayeke sua na popo ti ahoto. 

11Anyama ti ngonda kue ayeke nyon ngu ni, alele ti ngonda ayeke nyon ni alingbi 
na ala. 

12Andeke ti nduzu asara ada ti ala na tere ti ngu ni; ala duti na popo ti akugbe ti 
keke si ala yeke he bia. 

13Na ndo ti duti ti mo kâ na nduzu, mo tokua ngu na ndö ti ahoto; mo sara si sese 
asi singo na anzoni ye ti mo. 

14Mo sara si pere amai ndali ti anyama, akugbe ti kasa so zo ayeke fâ yaka ni 
amai, tongaso si zo awara kobe ti lo so asigigi na ya ti sese: 

15vin asara si tere ti zo anzere, asara si le ti zo aza ahon mafuta so zo asara na le 
ti lo; kobe akiri amu ngangu na zo. 

16Akeke ti KOTA GBIA na akeke ti sedre ti Liban so lo lu, awara ngu alingbi na 
ala. 

17Andeke asara da ti ala na ya ni, kota ndeke awara ndo ti duti ti lo na ya ti keke 
ti sipre. 

18Akota hoto ayeke ndali ti angasa ti ngonda, akota têne ayeke ndo ti hondengo 
tere ti aleli. 

19KOTA GBIA asara nze ti fa alango ti amatanga, lâ ahinga ngbonga ti kuingo ti 
lo. 

20Mo sara vukongo ndo, so bi laa; na ndembe so laa anyama ti ngonda kue ayeke 
fono; 

21akete bamara ayeke toto ti gi nyama ti gbu, ala yeke hunda kobe ti ala na 
Nzapa. 

22Na ndembe so lâ ayeke sigigi, ala yeke kiri ti lango na ya ti adu ti ala; 

23zo ayeke sigigi na da ti lo ti gue na kua ti lo, lo sara kua ngbii asi na lakui. 

24KOTA GBIA, aye so mo sara ayeke mingi! Mo sara aye ni kue na lege ti ndara ti 
mo; sese asi singo na aye so mo sara. 

25Baa kota ngu-ingo laa: le ni akono mingi, zo alingbi ti baa nda ni pepe. Akota 
nyama na akete nyama so zo alingbi ti diko wungo ti ala pepe ayeke fono na ya 
ni. 

26Amangboko ayeke gue, ayeke ga na ndö ti kota ngu-ingo ni; Leviatan ayeke 
daa, lo so mo sara lo ti sara ngia na lo. 

27Azo na anyama so kue azia be ti ala na ndö ti mo titene mo mu na ala kobe na 
ngoi so alingbi. 

28Tongana mo mu ni na ala, ala wara; tongana mo zi maboko ti mo, ala te ya ti 
ala asi. 

29Me tongana mo honde le ti mo na ala, mbeto agbu ala ahon ndoni; tongana mo 
zi pupu so ayeke na ya ti ala, lango ti ala ayeke hunzi, ala kiri na ya ti fuku ti sese. 

30Tongana mo tokua pupu ti mo na ya ti ala, a kiri a sara ala na fini ni; mo sara si 
aye so kue ayeke na ndö ti sese akiri aga fini ni. 

31Ayeke nzoni gonda ti KOTA GBIA angba kpu na kpu! Ayeke nzoni be ti KOTA 
GBIA anzere ndali ti aye so lo sara! 

32Lo baa sese si sese ado; lo ndu ahoto, guru ti wâ asigigi daa. 

33Mbi ye ti he bia na KOTA GBIA na lango ti fini ti mbi kue; mbi ye ti pika mozoko 
ndali ti Nzapa ti mbi na ngoi so kue mbi de na fini. 

34Ayeke nzoni bia ti mbi anzere na lo; mbi ye ti duti na ngia ndali ti KOTA GBIA! 

35Ayeke nzoni azo ti siokpari ahon na ndö ti sese so biani biani, azo ti sioni akiri 
angba pepe! Biani, mbi ye ti mu singila na KOTA GBIA! Aleluya! 

Abia (Psaumes) 105 

Mbai ti akota ye so Nzapa asara na azo ti lo 
(1 Mbai 16.8-22) 

1Ala sepela KOTA GBIA! Ala to mbela ti fa atene, lo yeke Nzapa! Ala sara si amara 
ahinga tënë ti akota ye so lo sara! 

2Ala he bia na lo, ala pika mozoko na lo; ala tene tënë ti aye ti kpene so kue lo 
sara! 

3Ala so ayeke gi KOTA GBIA, ala pika kate ndali ti iri ti lo so ayeke nde si ayeke 
nzoni kue, ala duti na ngia! 

4Ala gi KOTA GBIA, ala gi ngangu ti lo, ala gi le ti lo lakue. 

5-6Ala, ahale ti Abraham, zo ti kua ti KOTA GBIA, ala, ahale ti Jacob, ala so KOTA 
GBIA asoro ala, ala dabe ti ala na aye ti kpene so lo sara; ala dabe ti ala na aye ti 
dongo be so lo sara, na atënë ti fango ngbanga so asigigi na yanga ti lo. 

7Lo laa lo yeke KOTA GBIA Nzapa ti e, lo yeke fâ ngbanga na ndö ti sese kue. 

8 Lo dabe ti lo lakue na tënë ti mbuki ti lo, tënë ti yanga ti lo so ague ngbii asi na 
ahale ti ala ti molongo saki oko; 

9mbuki so lo na Abraham asara, lo deba yanga ti lo na Isaac ti bata ni laa. 

10 Lo sara si mbuki ni aga tongana mbela ndali ti Jacob, tongana mbuki so angba 
lakue lakue ndali ti Israel, 

11lo tene: “Mbi yeke mu na mo sese ti Kanaan titene aga ti mo na ti ahale ti mo.” 

12Na ngoi ni so, ala wu mingi pepe, a lingbi ti diko wungo ti ala, ala yeke lani 
awande na sese ni. 

13Ala yeke londo na ndo ti ambeni mara, ala yeke gue na ndo ti ambeni mara nde; 
ala yeke londo na mbeni kodro-gbia, ala yeke gue na mbage ti ambeni kodro-
gbia. 

14Me Nzapa azia zo oko ti sara pasi na ala pepe, lo pika agbia ndali ti ala. 

15Lo tene: “Azo ti mbi so mbi soro ala so, ala ndu ala pepe, ala sara sioni na 
awayanga ti mbi pepe.” 

16 Lo sara si kota nzara aga na ya ti kodro ni, lo sara si kobe kue atia ala. 

17Lo tokua mbeni zo na dawa ti ala kozoni: Joseph, lo so ala ka lo tongana ngbaa. 

18A kanga gere ti lo na zingiri, a kanga ngbongboro wen na go ti lo 

19ngbii tënë so Nzapa azia na yanga ti lo, tënë ni asi alingbi na ni; tongaso, tënë 
ti KOTA GBIA afa so tënë ayeke na li ti Joseph pepe. 

20 Gbia ti kodro ni amu yanga titene a zi Joseph na ya ti zingiri; lo so lo sara 
komandema na ndö ti amara asara si a zi lo. 

21Lo zia Joseph makonzi na ndö ti da ti lo, lo zia lo ti baa ndo na ndö ti aye ti lo 
kue, 

22ti gbu akota zo ti lo ti ngba na tere ti lo tongana ti so be ti lo aye, ti fa lege ti 
ndara na awamungo-wango ti lo. 

23Na pekoni, Israel ague na Ezipte, Jacob ague, aduti na kodro ti Kam. 

24Nzapa asara si azo ti lo awu mingi si ala ga ngangu ahon awato ti ala. 

25 Lo sara si be ti azo ti Ezipte aga nde si ala ke azo ti lo; ala sara ye na azo ti kua 
ti lo na lege ti mayere. 

26Tongaso lo tokua Moïse, zo ti kua ti lo nga na Aaron so lo soro lo. 

27Na popo ti azo ti Ezipte, ala sara aye ti dongo be na iri ti Nzapa; na kodro ti 
Kam, ala sara aye ti kpene. 

28Nzapa atokua vukongo ndo si ndo avuko pitipiti na ya ti kodro ni; zo oko ake 
tënë ti lo pepe. 

29 Lo sara si ngu aga mene si lo fâ asusu ti ya ti ngu ni. 

30 Akongba amu ya ti kodro ti ala kue, ataa ya ti akubu ti yangbo ti gbia. 

31 Lo mu yanga si avuma so ayeke kpo zo kpongo na angungu amu ya ti kodro ti 
ala kue. 

32Titene lo tokua ngu-Nzapa na ala, lo tokua gi apembe ti bekpa, wâ nga na 
menga ti wâ na ndö ti kodro ti ala. 

33 Lo buba ayaka ti vinye na akeke ti fige ti ala, lo kungbi akeke so ayeke na sese 
ti ala. 

34Nzapa amu yanga si angadi aga nga na agbadola so zo alingbi ti diko wungo ti 
ala pepe. 

35 Ala te apere kue ti kodro ni, ala te nga ale ti kobe ti sese ni. 

36 Lo fâ akozo molenge kue ti azo ti kodro ni, akozo molenge so azo ni adu na 
ngoi so tere ti ala angba ngangu. 

37 Lo sara si azo ti lo asigigi na ya ti kodro ni na gba ti wen ti nginza na lôro, zo 
oko na popo ti amara ti lo awoko na lege pepe. 

38 Be ti azo ti Ezipte anzere mingi ndali ti hongo ti ala, ngbanga ti so mbeto ti ala 
asara azo ti Ezipte. 

39 Nzapa agbara ngbongboro mbinda ti bata ala; na bi, wâ ayeke za titene ala baa 
na ndo. 

40 Ala hunda lo, lo sara si adodoro aga; lo mu na ala kobe so alondo na yayu, ala 
te ya ti ala asi. 

41 Lo suru ya ti kota têne, ngu asigigi daa; ngu ni asua tongana bale na ya ti 
benyama. 

42 Lo dabe ti lo na zendo ti lo so ayeke nde si ayeke nzoni kue, zendo so lo mu na 
Abraham, zo ti kua ti lo. 

43Lo sara si azo ti lo asigigi na ngia na be ti ala, azo ti lo so lo soro ala, ala sigigi 
na dekongo na ngia. 

44 Na pekoni, lo mu na ala sese ti amara nde si ye ti peko ti kua ti amara ni aga ti 
ala. 

45Lo sara tongaso titene ala bata ambela ti lo si ala sara ye alingbi na andia ti lo. 
Aleluya! 

Abia (Psaumes) 106 

Nzoni be ti Nzapa angba lakue 
(106.1, 47-48:1 Mbai 16.34-36) 

1Aleluya! Ala sepela KOTA GBIA, ngbanga ti so lo yeke nzoni, nzoni be ti lo angba 
kpu na kpu! 

2Zo wa laa alingbi ti tene tënë ti akota ye so KOTA GBIA asara zo wa? Zo wa laa 
alingbi ti fa atënë ti gonda ti lo kue, zo wa? 

3Ti ala nzoni, azo so ayeke sara ye na lege ti ndia si ala yeke sara ye ti mbirimbiri 
na ngoi kue! 

4KOTA GBIA, mo so mo yeke sara nzoni be na azo ti mo, dabe ti mo na mbi. Mo 
so mo yeke Wasongo-zo, baa lege ti mbi si. 

5Tongaso si mbi lingbi ti baa ye ti nzoni so mo sara ndali ti azo so mo soro ala si 
mbi lingbi ti kangbi ngia so azo ti mo ayeke na ni si mbi lingbi ti pika kate ti mbi 
tongana ti azo so aga ye ti mo awe. 

6Tongana ti so akotara ti e asara, e sara siokpari, e sara ye ti kirikiri, e sara sioni. 

7 Na ndembe so akotara ti e ayeke na Ezipte, mo sara aye ti kpene, me ala manda 
ye na lege ni oko pepe; ala girisa gba ti anzoni ye so mo sara, ala tomboka na tere 
ti mo na tere ti kota ngu-ingo ti Asosongo. 

8Me KOTA GBIA asoo ala ti bata nengo ti lo, ti sara si azo ahinga ngangu ti lo. 

9Lo suku na kota ngu-ingo ti Asosongo ni si ngu ni ahole; lo sara si akotara ti e 
ahon na ya ti ngu so ali mingi tongana ti so zo ayeke tambula na benyama. 

10Lo soo ala na maboko ti azo so ake ala, lo zi ala na maboko ti awato. 

11 Ngu amene azo so ake ala si mbeni oko angba pepe. 

12 Tongaso ala ma na be na tënë ti lo si ala he bia ti sepela lo. 

13Me gi hio tongaso, ala girisa aye so lo sara, ye so lo leke na be ti lo ti sara, ala 
ku ni pepe. 

14Na benyama, nzara ti aye so atia ala ahon ndö ti ala; na ndo so ngu ayeke daa 
pepe, ala tara be ti Nzapa. 

15Lo mu na ala ye so ala hunda; na pekoni, lo bi sioni kobela na tere ti ala so ala 
yeke nge na ni gi na nduzu. 

16Kâ na ya ti bâbâ, ala sara kota be na tere ti Moïse nga na Aaron, zo so a zia lo 
nde ndali ti KOTA GBIA. 

17Sese asuru si amene Datan, akanga ndö ti azo ti bongbi ti Abiram. 

18 Wâ agbi bongbi ti azo ni, menga ti wâ agbi azo ti sioni so ahunzi ala. 

19 Na hoto ti Horeb, ala leke kete bagara, ala kuku ti voro yanda so ala sara na 
wen. 

20Ala zia Nzapa, lo so lo yeke gonda ti ala ti voro limo ti bagara so ayeke te gi 
pere. 

21Ala girisa Nzapa, wasongo ala, lo so lo sara akota ye na Ezipte, 

22lo sara aye ti kpene na kodro ti Kam, nga na aye ti ziango mbeto na be ti zo na 
tere ti kota ngu-ingo ti Asosongo. 

23Nilaa Nzapa atene, fade lo yeke fâ ala ti hunzi ala, me Moïse, zo so lo soro lo, 
aluti na le ti Nzapa ti sara si ngonzo ti lo akai si lo fâ ala pepe. 

24 Na pekoni, azo ni abaa pendere kodro ni tongana senge ye, ala ma na be na 
tënë ti Nzapa pepe. 

25Ala duti na gbe ti ada ti ala ti bongo si ala kasa ndo, ala ke ti ma yanga ti KOTA 
GBIA. 

26Tongaso lo yo maboko ti lo na nduzu, lo deba na ala, lo tene: ni yeke sara si ala 
kui na ya ti benyama, 

27 ni yeke kangbi ahale ti ala na ando nde nde, ni yeke sara si ala kui na popo ti 
amara nde. 

28 Na hoto ti Peor, ala mu tere ti ala na nzapa Baal, ala te anyama so a mu 
na sandaga na anzapa so ayeke na fini pepe. 

29Na lege ti sarango ye ti ala, ala zia ngonzo na be ti KOTA GBIA, ndani laa sioni 
kobela ti bubango kodro ati na ndö ti ala. 

30Tongaso Pinas alondo, lo fâ ya ti tënë ni si sioni kobela ni ahunzi. 

31Ye so lo sara so, KOTA GBIA adiko ni tongana ye ti mbirimbiri ngu na ngu, kpu 
na kpu. 

32 Na tere ti ngu ti Meriba, akotara ti e azia ngonzo na be ti Nzapa, ala sara si ye 
ti sioni asi na Moïse; 

33ala sara si be ti lo aso mingi si lo tene tënë, lo gbu li ti lo pepe. 

34 KOTA GBIA amu yanga na ala ti fâ azo ti Kanaan, me ala fâ azo ni pepe. 

35 Ala bongbi na azo ti amara nde si ala manda lege ti sarango ye ti azo ni. 

36Ala voro anzapa ti azo ni si ayanda ni aga kuku ti gbungo ala. 

37 Ala mu amolenge ti ala ti koli na ti wali na sandaga na asioni yingo. 

38 Ala tuku mene ti azo so asara sioni pepe, so ti tene mene ti amolenge ti ala ti 
koli na ti wali; ala mu amolenge ni na sandaga na anzapa ti azo ti Kanaan si mene 
ni asara si kodro ni aga sioni. 

39 Na lege ti sarango ye tongaso, ala wani aga sioni, sarango ye ti ala ni ayeke 
tongana sarango ye ti ndumba. 

40Ngonzo ti KOTA GBIA alondo tongana wâ na tere ti azo ti lo, azo so aga ye ti lo 
so, ala ga sioni mingi na le ti lo. 

41Lo zia ala na maboko ti amara nde; azo ti kengo ala laa asara komandema na 
ndö ti ala. 

42Awato ti ala asara ngangu na ala si ala ga buba na gbe ti awato ti ala ni. 

43Fani mingi KOTA GBIA azi ala, me ala ngba lakue ti sara gi ngangu li, ala yeke 
linda lindango na ya ti sioni ti ala. 

44Me tongana KOTA GBIA ama toto ti ala si lo baa ye ti ngangu so asi na ala, 

45lo dabe ti lo na tënë ti mbuki ti lo na ala; ndali ti kota nzoni be ti lo, lo zia lege 
ti ye so lo ye ti sara na ala. 

46 Lo sara si azo so agbu ala si ague na ala na kodro wande, azo ni akiri abaa 
mawa ti ala. 

47KOTA GBIA Nzapa ti e, mo soo e maa! Zi e na popo ti amara nde, mo bongbi e 
na ndo oko, tongaso fade e yeke sepela iri ti mo so ayeke nde si ayeke nzoni kue. 
Fade e yeke pika kate ti e, ngbanga ti so e yeke sepela mo. 

48Singila na KOTA GBIA, Nzapa ti Israel, ngbene ye lakue lakue, kpu na kpu! 
Ayeke nzoni azo kue atene: “Amen! Aleluya!” 

Abia (Psaumes) 107 

OKU BUKU 
Abia 107–150 

Ala sepela Nzapa, Wasongo-zo 

1Ala sepela KOTA GBIA, ngbanga ti so lo yeke nzoni, nzoni be ti lo angba kpu na 
kpu! 

2Ala so KOTA GBIA azi ala, ala so lo zi ala na maboko ti awato, ayeke nzoni ala 
tene tongaso. 

3Ala so lo mu ala na ya ti akodro kue ti To na ti Do, ti Banga na ti Mbongo si lo 
bongbi ala na ndo oko so, ayeke nzoni ala tene tongaso. 

4Ambeni ahon kirikiri na ya ti benyama, na ndo so ngu ayeke daa pepe, ala ye ti 
si na mbeni gbata so azo ayeke daa, me ala wara lege ni pepe. 

5Nzara ti kobe na ti ngu ahon ndö ti ala si be ti ala awoko mingi. 

6Tongaso na ya ti ye ti ngangu so asi na ala, ala dekongo na KOTA GBIA si lo zi 
ala na ya ti mbeto ti ala. 

7Lo fa na ala lege so ague mbirimbiri ti si na mbeni gbata so azo ayeke daa. 

8Ayeke nzoni ala sepela KOTA GBIA ndali ti nzoni be ti lo! Ala sepela lo ndali ti 
aye ti kpene so lo yeke sara ndali ti azo! 

9Biani, lo mu ngu na azo so go ti ala ahole, lo mu gba ti kobe na azo so ayeke kui 
na nzara. 

10Ambeni ayeke lango na ndo so avuko pitipiti, a kanga ala na zingiri si pasi ahon 
ndö ti ala, 

11ngbanga ti so ala ke ti sara ye alingbi na atënë ti yanga ti Nzapa; ye so Nzapa 
so ayeke na yayu kâ na ndö ti aye kue aleke na be ti lo ti sara, ala baa ni tongana 
mbumbuse ye. 

12Lo sara si ala woko kue na bango pasi, ala ti si zo oko ti mu maboko na ala 
ayeke daa pepe. 

13Tongaso na ya ti ye ti ngangu so asi na ala, ala dekongo na KOTA GBIA si lo soo 
ala na ya ti mbeto ti ala. 

14Lo zi ala na ndo so avuko pitipiti si lo fâ ya ti azingiri ti ala. 

15Ayeke nzoni ala sepela KOTA GBIA ndali ti nzoni be ti lo! Ala sepela lo ndali ti 
aye ti kpene so lo yeke sara ndali ti azo! 

16 Biani, lo kungbi ayanga ti da so a sara na bengba wen si lo fâ kota wen ti 
kangango na yanga ti da. 

17Ambeni aga azo ti buba ndali ti sarango ye ti kirikiri ti ala, ala ga azo ti mawa 
ndali ti sioni ti ala. 

18Kobe kue anzere na yanga ti ala pepe, ala ga nduru na kuâ. 

19Tongaso na ya ti ye ti ngangu so asi na ala, ala dekongo na KOTA GBIA si lo soo 
ala na ya ti mbeto ti ala. 

20Lo tokua tënë ti lo ti kai kobela ti ala, lo zi ala na ya ti kuâ so ala yeke daa. 

21Ayeke nzoni ala sepela KOTA GBIA ndali ti nzoni be ti lo! Ala sepela lo ndali ti 
aye ti kpene so lo yeke sara ndali ti azo! 

22Ayeke nzoni ala ya na lo sandaga ti mungo singila, ala dekongo na ngia ti fa 
tënë ti aye so lo sara. 

23Ambeni atambula na mangboko na le ti kota ngu-ingo, ala yeke sara kua na le 
ti kota ngu. 

24Azo so laa abaa aye so KOTA GBIA asara, na aye ti kpene so lo sara na le ti kota 
ngu-ingo ni. 

25Gi so lo tene tënë, kota pupu alondo ti ya, pupu ni asara si amapo alondo. 

26Amapo abi amangboko ni na le ti nduzu, akiri na ala yongoro na gbeni kâ; be ti 
azo ni kue afun ndali ti ye ti ngangu so asi na ala. 

27Li ti ala aga kirikiri si ala yeke tambula tongana zo so samba ahon ndö ti lo, ala 
hinga ye so ala lingbi ti sara pepe. 

28Tongaso na ya ti ye ti ngangu so asi na ala, ala dekongo na KOTA GBIA si lo zi 
ala na ya ti mbeto ti ala. 

29Lo sara si kota pupu ni akai si amapo ni ade. 

30Tere ti ala anzere, ngbanga ti so ndo akiri ade. KOTA GBIA ague na ala na ndo 
so ala ye ti gue daa. 

31Ayeke nzoni ala sepela KOTA GBIA ndali ti nzoni be ti lo! Ala sepela lo ndali ti 
aye ti kpene so lo yeke sara ndali ti azo! 

32Ayeke nzoni ala fa na ya ti bongbi ti azo ti kodro so lo yeke kota, ala sepela lo 
na ya ti bongbi ti akangba. 

33 Lo lingbi ti sara si abale aga benyama, ali ti ngu aga kuru sese, 

34sese so kobe ale daa nzoni aga sese ti ingo ndali ti sioni ti azo ti kodro ni. 

35Lo lingbi ti sara si benyama aga ndo so gba ti ngu ayeke daa si kuru sese aga 
sese so ali ti ngu ayeke daa. 

36Lo yeke sara si azo so nzara asara ala asara kodro kâ, ala leke gbata ti ala kâ, 

37ala lu akobe na yaka, ala sara yaka ti vinye si ala wara alengo ni. 

38Lo yeke sara tufa na ndö ti ala, lo yeke sara si ala wu mingi si wungo ti anyama 
ti ala akiri aga kete pepe. 

39Me wungo ti ambeni akiri na peko, ala ba na gbe ti pasi, na gbe ti mawa nga na 
gbe ti ye ti ngangu. 

40KOTA GBIA abi kamene na le ti akota zo, lo sara si ala tambula kirikiri na 
benyama so lege ayeke daa pepe. 

41Me azo so ye atia ala, lo yeke zi ala na ya ti pasi, lo yeke sara si asewa ti ala awu 
mingi tongana anyama ti ala. 

42Azo ti mbirimbiri abaa aye ni so si ala yeke na ngia, azo ti sioni kue ayeke kanga 
yanga ti ala. 

43Zo so ayeke na ndara, fade lo yeke gbu li ti lo na ndö ti aye ni si lo yeke hinga 
lo tene, KOTA GBIA ayeke sara nzoni be. 

Abia (Psaumes) 108 

Sambela ti ndaperere 
(108.2-6: 57.8-12; 108.7-14: 60.7-14) 

1Bia ti David. 

2 Nzapa ti mbi, mbi leke be ti mbi awe; mbi yeke he bia, mbi yeke pika mozoko 
na mo, mo so mo yeke gonda ti mbi! 

3Kota kundi na kete kundi, ala zingo na lango si! Mbi yeke sara si lumiere ti 
ndaperere azingo na lango. 

4 KOTA GBIA, fade mbi yeke mu singila na mo na popo ti azo; mbi yeke he bia ti 
gonda na mo na popo ti amara nde, 

5ngbanga ti so nzoni be ti mo akono ahon yayu, batango tënë ti yanga ti mo so 
mo yeke bata ague ngbii asi na ambinda. 

6Nzapa, ayeke nzoni mo fa so mo yeke kota, mo hon ayayu kue, ayeke nzoni 
gonda ti mo asu amu ndö ti sese kue! 

7Na lege ti ngangu ti mo, zi e, kiri tënë na mbi; tongaso si e azo ti mo so mo ye e 
mingi, fade e soo kuâ. 

8Na ya ti kota da ti lo so ayeke nde si ayeke nzoni kue, Nzapa atene tënë, lo tene: 
“Mbi so benda awe! Mbi yeke kangbi gbata ti Sishem na azo; mbi yeke haka popo-
hoto ti Sukot ti mu na azo. 

9Galaad ayeke ti mbi, Manase ayeke ti mbi. Mbi mu Efraim titene aga kpoto ti 
wen na li ti mbi; mbi mu Juda titene aga keke ti komandema ti mbi. 

10Moab ayeke tongana kota sembe so mbi yeke sukula ngu na ya ni; mbi bi poro 
ti gere ti mbi na ndö ti Edom ti fa so sese ni aga ti mbi biani awe. Mbi dekongo 
na ngia, ngbanga ti so mbi hon ndö ti azo ti Filistii na bira.” 

11Zo wa laa ayeke gue na mbi na gbata so ngangu gbagba ayeke na tere ni zo wa? 
Zo wa laa ayeke fa na mbi lege ti si na Edom, zo wa? 

12Gi mo oko Nzapa laa, mo so mo ke e awe so, mo so mo ke ti gue na aturugu ti e 
na bira so, mo laa mo lingbi fade ti sara ni. 

13Mu na e maboko, zi e na maboko ti awato ti e, ngbanga ti so maboko so zo 
ayeke mu na mba ti lo ayeke ye oko pepe. 

14Na Nzapa, fade e yeke sara akota ye: lo laa lo yeke do awato ti e na gere. 

Abia (Psaumes) 109 

Demango tere ti mbeni zo so azo abi tënë na li ti lo 
1Bia so ayeke ndali makonzi-bia. Bia ti David. 

Nzapa, mo so mbi yeke sepela mo so, mo kai kpoo pepe, 

2ngbanga ti so azo ti sioni na azo ti mvene azi yanga ti ala na tere ti mbi, ala yeke 
tene mvene na iri ti mbi. 

3Ala ngoro mbi kue na atënë ti sioni be, ala yeke tiri na mbi senge senge. 

4Ataa so mbi ye ala, ala yeke bi tënë na li ti mbi; me ti mbi, mbi ngba na ya ti 
sambela. 

5Mbi sara nzoni na ala, me ala kiri sioni na mbi; mbi ye ala, me be ti ala ake mbi. 

6Ala yeke tene: “Mu mbeni zo ti sioni, mo zia na ndö ti lo; sara si zo ti bingo tënë 
na li ti zo aluti na mbage ti maboko ti lo ti koli. 

7Na lango so a yeke fâ ngbanga ti lo, ayeke nzoni tënë ati na li ti lo, ayeke nzoni 
sambela ti lo aga siokpari! 

8 Ayeke nzoni lango ti fini ti lo akiri nduru, mbeni zo nde amu kua ni na peko ti 
lo! 

9Ayeke nzoni amolenge ti lo aga anyindu, wali ti lo aga wali-mua, 

10amolenge ti lo aga agodobe, azo ti iringo ye! Ayeke nzoni ala iri ye yongoro na 
ada ti lango ti ala so abuba kue so! 

11Ayeke nzoni zo so amu boon na lo agbu aye ti lo kue, awande agbu aye ti lo so 
kue lo wara na peko ti kua ti lo! 

12Ayeke nzoni zo oko angba ti sara nzoni be na lo pepe, amolenge ti lo so lo kui 
lo zia ala so, zo oko abaa mawa ti ala pepe! 

13Ayeke nzoni a zi ahale ti lo biani biani si na ya ti angu so ayeke ga na peko so, 
zo akiri ama iri ti ala pepe! 

14Ayeke nzoni a kiri adabe ti KOTA GBIA na asiokpari ti akotara ti lo, mbeni ye 
azi sioni ti mama ti lo pepe! 

15Ayeke nzoni KOTA GBIA adabe ti lo na siokpari ti ala lakue, lo zi iri ti azo ni na 
ndö ti sese so biani biani! 

16Biani, koli so adabe ti lo ti sara nzoni be na azo pepe, me lo sara ngangu na zo 
ti mawa, lo nika wayere so be ti lo afâ. 

17Lo ye lani gi ti deba azo, fadeso deba ni ati na li ti lo wani. Lo ye lani ti sara tufa 
na ndö ti azo pepe, fadeso tufa ni ahon yongoro na tere ti lo. 

18 Lo yu deba tongana kota bongo, fadeso deba ni ali na ya ti lo tongana ngu, ali 
na ya ti tere ti lo tongana mafuta. 

19Ayeke nzoni deba ni aga tongana bongo so lo kanga na tere ti lo, aga tongana 
kamba so lo yeke kanga na ndö ti bongo ti lo lakue!” 

20Andaa aye so kue so, KOTA GBIA ayeke kiri na ni na li ti azo ti bingo tënë na li 
ti mbi nga na ala so ayeke tene sioni tënë ti mbi. 

21Me mo, Kota Gbia NZAPA, sara nzoni na mbi ndali ti iri ti mo. Ndali ti nzoni be 
ti mo so ayeke nzoni, soo mbi. 

22Mbi yeke wayere, mbi yeke zo ti mawa, be ti mbi afâ ka na ya ni kâ. 

23Lango ti fini ti mbi aga nduru ti hon tongana gbe ti de ti lakui; a yeke tumba 
mbi tongana angadi. 

24Mbi ke kobe ngbii agere ti mbi awoko kue; mbi nge ngbii angba gi bio. 

25 Mbi ga ye ti ngia na le ti azo ni so. Na bango mbi, ala yeke yingi li ti ala. 

26Ga mo mu maboko na mbi, KOTA GBIA, Nzapa ti mbi! Soo mbi na lege ti nzoni 
be ti mo. 

27Ayeke nzoni azo ni ahinga atene, mo KOTA GBIA laa mo sara ye ni, mo laa mo 
sara ye so ndali ti mbi. 

28Ti azo ni, ala yeke deba mbi, me mo, mo yeke sara tufa na ndö ti mbi. Tongana 
ala londo ti tiri na mbi, fade kamene ayeke sara ala, me mbi, zo ti kua ti mo, mbi 
yeke duti na ngia. 

29Azo so ayeke bi tënë na li ti mbi so, ayeke nzoni nengo ti ala ati na sese si 
kamene aga tongana kota bongo so akanga tere ti ala. 

30Fade mbi yeke mu singila na KOTA GBIA na kota go, mbi yeke sepela lo na popo 
ti gba ti azo. 

31 Biani, lo luti na mbage ti maboko ti koli ti zo ti mawa titene lo soo lo na maboko 
ti azo so aye ti fâ ngbanga na li ti lo. 

Abia (Psaumes) 110 

Lo so lo yeke gbia si lo yeke nga wayango-sandaga 
1 Bia ti David. 

So tënë ti yanga ti KOTA GBIA so lo tene na Kota Gbia ti mbi laa: “Duti na mbage 
ti maboko ti mbi ti koli, mbi yeke sara titene awato ti mo aga tongana mbata ti 
gbe ti gere ti mo si.” 

2Fade KOTA GBIA ayeke sara titene ngangu komandema ti mo alondo na gbata 
ti Sion si ague na ndo kue. Sara komandema na ndö ti awato so angoro mo! 

3Na lango so mo bongbi aturugu ti mo ti gue na bira, azo ti mo, na be ti ala wani, 
amu peko ti mo. Na ndö ti ahoto so ayeke nde si ayeke nzoni kue, amaseka ayeke 
ga na mbage ti mo; ala kpa ngu ti pere ti kota ndaperere. 

4 KOTA GBIA adeba yanga ti lo, lo tene: “Mo yeke duti wayango-sandaga kpu na 
kpu tongana ti Melkisedeke.” KOTA GBIA ayeke kiri na ndö ti tënë ti lo pepe. 

5Kota Gbia ayeke na mbage ti maboko ti mo ti koli; na lango ti ngonzo ti lo, lo 
nika agbia. 

6Lo fâ ngbanga na li ti amara kue; akuâ ayeke gi na ndoni na ndoni; na ndö ti sese 
kue, lo nika azo ti li ni. 

7Na hongo ti lo, gbia ni ayeke nyon ngu so ayeke sua suango, ndani laa lo yeke 
tambula, li ti lo na nduzu. 

Abia (Psaumes) 111 

KOTA GBIA asara akota ye 

1Aleluya! Mbi ye ti sepela KOTA GBIA na be ti mbi kue! Mbi ye ti sepela lo na ya 
ti bongbi ti azo ti mbirimbiri nga na ya ti bongbi ti azo ti lo kue. 

2Aye so KOTA GBIA asara ayeke kota mingi; azo so aye ni anzere na ala, ala yeke 
gi ti hinga nda ni. 

3Aye so lo sara ayeke pendere mingi si ane mingi; batango tënë ti yanga ti lo so 
lo yeke bata angba kpu kpu. 

4Lo ye titene azo adabe ti ala na aye ti kpene so lo sara; KOTA GBIA ayeke sara 
nzoni be na zo si lo yeke baa mawa ti zo. 

5Lo mu kobe na azo so akpe mbeto ti lo; lo yeke dabe ti lo na mbuki ti lo lakue. 

6Lo fa na azo ti lo ngangu ti aye so lo sara: lo zi kodro ti amara nde na maboko ti 
ala ti mu na azo ti lo titene aga ye ti ala. 

7Aye so lo sara ayeke na legeni si ayeke mbirimbiri; andia ti lo kue alingbi titene 
zo azia be ti lo daa. 

8A lu ni si angba lakue lakue, kpu na kpu; a sara ni na lege ti mbirimbiri nga na 
lege ti taa-tënë. 

9KOTA GBIA atokua titene a zi azo ti lo na gbe ti ngbaa, lo na azo ti lo ni aga 
ambuki kpu na kpu. Iri ti lo ayeke nde si ayeke nzoni kue, ayeke zia mbeto na be 
ti zo. 

10 Kpengo mbeto ti KOTA GBIA ayeke tongo nda ti dutingo na ndara. Azo so kue 
akpe mbeto ti lo ayeke azo ti hingango ndo. Gonda ti lo angba kpu na kpu. 

Abia (Psaumes) 112 

Nzoni dutingo ti azo ti Nzapa 

1Aleluya! Ti lo nzoni, zo so ayeke kpe mbeto ti KOTA GBIA si atënë ti ndia ti KOTA 
GBIA anzere na lo! 

2Fade ahale ti lo ayeke ga angangu zo na sese ni, ngbanga ti so KOTA GBIA ayeke 
sara tufa na ndö ti azo ti mbirimbiri. 

3Mosoro na anzoni ye ayeke duti na da ti zo ni si sarango ye ti lo ti mbirimbiri 
ayeke ngba kpu na kpu. 

4Na ya ti vukongo ndo, lumiere ayeke za ndali ti zo so sarango ye ti lo ayeke na 
legeni; lo yeke zo ti mbirimbiri, lo yeke sara nzoni be na zo si lo yeke baa mawa 
ti zo. 

5Ayeke nzoni titene lo sara nzoni be na azo, lo mu boon na azo; lo yeke baa lege 
ti aye ti lo na legeni mbirimbiri. 

6Biani, mbeni ye ayeke yingi lo laoko pepe; azo ayeke dabe ti ala na zo ti 
mbirimbiri kpu na kpu. 

7Tongana lo ma sango ti asioni ye, lo yeke sara mbeto pepe; be ti lo aduti kpoo, 
lo zia be ti lo na ndö ti KOTA GBIA. 

8Be ti lo ado pepe, lo yeke sara mbeto pepe si lo yeke ku ti baa ye so ayeke ti ande 
na ndö ti awato ti lo. 

9 Lo mu ye mingi na azo ti mawa; mbirimbiri ti lo angba kpu na kpu. Fade ngangu 
ti lo na gonda ti lo ayeke gue guengo na nduzu. 

10Zo ti sioni ayeke baa lo, be ti lo ayeke so, lo yeke te pembe ti lo si lo yeke ti. Ye 
so zo ti sioni asara nzara ni, fade ye ni ayeke buba kue. 

Abia (Psaumes) 113 

Ayeke nzoni azo kue asepela KOTA GBIA! 

1 Aleluya! Ala azo ti kua ti KOTA GBIA, ala sepela! Ala sepela iri ti KOTA GBIA! 

2Ayeke nzoni azo amu singila na KOTA GBIA, ti londo fadeso ti gue na ni, kpu na 
kpu! 

3Ti londo na ndo so lâ ayeke londo daa asi na ndo so lâ ayeke kui daa, ayeke nzoni 
azo asepela iri ti KOTA GBIA! 

4KOTA GBIA ayeke yongoro na nduzu, na ndö ti amara kue, gonda ti lo ague ngbii 
ahon ayayu. 

5Zo wa laa ayeke tongana KOTA GBIA, Nzapa ti e? Lo duti na nduzu kâ, na ndö ti 
mbata ti lo ti gbia, 

6lo ba tere ti lo ti baa yayu na sese. 

7 Zo ti mawa so ayeke na ya ti fuku ti sese, lo mu lo na nduzu; zo so ye atia lo si 
lo yeke duti na ndö ti gba ti azende, lo zia lo na nduzu. 

8Lo zia lo duti na popo ti amakonzi, na popo ti amakonzi ti azo ti lo. 

9Lo sara si wali so ayeke wali ti dungo ni pepe aga wali ti da, lo ga mama ti 
amolenge si lo duti na ngia. Aleluya! 

Abia (Psaumes) 114 

Na ngoi so azo ti Israel alondo na Ezipte ti sigigi 

1 Na ngoi so azo ti Israel alondo na Ezipte ti sigigi, na ngoi so ahale ti Jacob alondo 
na popo ti azo so ayeke tene mbeni yanga ti kodro nde, 

2sese ti Juda aga ndo so a zia ni nde ndali ti Kota Gbia; sese ti Israel aga na gbe ti 
komandema ti lo. 

3 Kota ngu-ingo abaa ye ni si akpe; ngu ti Jourdain akiri na peko. 

4Akota hoto ahuru tongana akoli-taba si akete hoto ahuru tongana akete taba. 

5Kota ngu-ingo, nyen laa asara mo si mo kpe so? Ngu ti Jourdain, nyen laa asara 
mo si mo kiri na peko so? 

6Akota hoto, nyen laa asara ala si ala huru tongana akoli-taba so? Akete hoto, 
nyen laa asara ala si ala huru tongana akete taba so? 

7Mo sese, do na gbe ti Kota Gbia, do na gbe ti Nzapa ti Jacob. 

8 Lo laa lo yeke sara si kota têne aga lende si kpengbango têne aga li ti ngu. 

Abia (Psaumes) 115 

KOTA GBIA oko alingbi na gonda! 

1 KOTA GBIA, e pepe; e laa e lingbi na gonda pepe, me gonda ni alingbi na mo, 
ndali ti nzoni be ti mo nga ndali ti batango tënë ti yanga ti mo so mo yeke bata. 

2 Ngbanga ti nyen si amara nde ayeke hunda ndo, atene: “Nzapa ti ala ni ayeke 
na ndo wa?” 

3Nzapa ti e ayeke na yayu, lo yeke sara ye so kue be ti lo aye. 

4 Anzapa ti amara nde, a sara ala na wen ti nginza nga na lôro, maboko ti zo laa 
asara ala. 

5Ala yeke na yanga, me ala yeke tene tënë pepe; ala yeke na le, me ala yeke baa 
ndo pepe. 

6Ala yeke na mê, me ala yeke ma ndo pepe, ala yeke na hon, me ala yeke ma fion 
ti ye pepe. 

7Ala yeke na maboko, me ala yeke ndu ye pepe, ala yeke na gere, me ala yeke 
tambula pepe; mbeni tënë oko ayeke sigigi na yanga ti ala pepe. 

8Azo so asara anzapa ni, azo so azia be ti ala na ndö ti anzapa ni, ayeke nzoni ala 
ga tongana ala. 

9Ala azo ti Israel, ala zia be ti ala na ndö ti KOTA GBIA! 

– Lo laa lo yeke mu maboko na ala; lo yeke vala ti ala! 

10Ala ahale ti Aaron, ala zia be ti ala na ndö ti KOTA GBIA! 

– Lo laa lo yeke mu maboko na ala; lo yeke vala ti ala! 

11Ala so ayeke kpe mbeto ti KOTA GBIA, ala zia be ti ala na ndö ti KOTA GBIA! 

– Lo laa lo yeke mu maboko na ala; lo yeke vala ti ala! 

12KOTA GBIA adabe ti lo na e, fade lo yeke sara tufa na ndö ti e. Fade lo yeke sara 
tufa na ndö ti amara ti Israel, lo yeke sara tufa na ndö ti ahale ti Aaron. 

13 Lo yeke sara tufa na ndö ti azo so akpe mbeto ti lo, akete zo na akota zo. 

14Ayeke nzoni KOTA GBIA asara si ala wu mingi, ala na amolenge ti ala kue! 

15Ayeke nzoni KOTA GBIA so asara yayu na sese, asara tufa na ndö ti ala! 

16Yayu ayeke yayu ti KOTA GBIA, me ti sese, lo mu ni na azo. 

17Akuâ laa ayeke gonda KOTA GBIA pepe, azo so ague na ndo so ndo ade daa ngii 
laa ayeke gonda KOTA GBIA pepe. 

18Me ti e, e yeke mu singila na KOTA GBIA ti londo fadeso ti gue na ni, kpu na 
kpu. Aleluya! 

Abia (Psaumes) 116 

Mbeni zo so asoo kuâ agonda Nzapa 

1Mbi ye KOTA GBIA, ngbanga ti so lo ma mbi tongana mbi toto na lo. 

2Lo dingi mê ti lo na mbage ti mbi; na lango ti fini ti mbi kue, fade mbi yeke iri lo. 

3Kuâ akanga mbi na kamba ti lo awe, ndo ti akuâ agbu mbi na zingiri ti lo; ye ti 
ngangu asi na mbi si mbi yeke na vundu. 

4Nilaa mbi iri KOTA GBIA na iri ti lo ti voro lo, mbi tene: “KOTA GBIA, mbi gbu 
gere ti mo, ga, mo soo mbi na kuâ!” 

5KOTA GBIA ayeke sara nzoni be na zo si lo yeke sara ye ti mbirimbiri; Nzapa ti 
e ayeke baa mawa ti zo. 

6KOTA GBIA ayeke bata asenge zo; mbi woko kue si lo ga lo soo mbi. 

7Ayeke nzoni be ti mbi akiri aduti na siriri, ngbanga ti so KOTA GBIA asara 
anzoni ye mingi na mbi awe. 

8Biani, mo soo mbi na kuâ awe, mo mbo ngu ti le ti mbi, mo bata gere ti mbi 
titene mbi ti pepe. 

9Tongaso, fade mbi yeke tambula na dawa ti KOTA GBIA, na kodro ti azo so 
angba na fini. 

10 Ataa so mbi yeke tene ando, mbi tene: “Mawa ti mbi ahon ndoni”, mbi ngba ti 
zia be ti mbi na ndö ti mo. 

11Li ti mbi aga kirikiri si mbi tene: “Azo kue ayeke azo ti mvene.” 

12Nyen laa mbi yeke sara ande na KOTA GBIA na peko ti anzoni ye so kue lo sara 
na mbi so? 

13Fade mbi yeke ya kopo na nduzu ndali ti so lo soo mbi na ya ti ye ti sioni; fade 
mbi yeke iri KOTA GBIA na iri ti lo ti voro lo. 

14Mbi yeke sara ye so mbi deba yanga ti mbi ti sarango ni na KOTA GBIA, na le ti 
azo ti lo kue. 

15Kuâ ti azo ti KOTA GBIA ayeke kota ye mingi na le ti lo. 

16KOTA GBIA, mbi yeke zo ti kua ti mo, mbi yeke zo ti kua ti mo; mama ti mbi 
ayeke ando zo ti kua ti mo. Mo laa mo fâ ya ti akamba so akanga mbi. 

17Mbi yeke ya na mo sandaga ti mungo singila; mbi yeke iri KOTA GBIA na iri ti 
lo ti voro lo. 

18Mbi yeke sara ye so mbi deba yanga ti mbi ti sarango ni na KOTA GBIA, na le ti 
azo ti lo kue, 

19na ya ti gbagba ti kota da ti KOTA GBIA, na ya ti mo, Jérusalem! Aleluya! 

Abia (Psaumes) 117 

Amara kue ti dunia agonda KOTA GBIA 

1 Ala azo ti amara nde, ala sepela KOTA GBIA! Ala amara kue ti dunia, ala gonda 
lo! 

2Biani, nzoni be ti lo ndali ti e ahon ndoni; batango tënë ti yanga ti KOTA GBIA 
so lo yeke bata angba kpu na kpu. Aleluya! 

Abia (Psaumes) 118 

Akota ye so KOTA GBIA asara 

1 Ala mu singila na KOTA GBIA ngbanga ti so lo yeke nzoni. Biani, nzoni be ti lo 
angba kpu na kpu! 

2Ayeke nzoni azo ti Israel atene: “Biani, nzoni be ti lo angba kpu na kpu!” 

3Ayeke nzoni azo ti mara ti Aaron atene: “Biani, nzoni be ti lo angba kpu na kpu!” 

4Ayeke nzoni azo so akpe mbeto ti KOTA GBIA atene: “Biani, nzoni be ti lo angba 
kpu na kpu!” 

5So aye ti ngangu ahon ndö ti mbi, mbi iri KOTA GBIA, lo yeda si lo sara si mbi 
wu pupu. 

6 KOTA GBIA ayeke na mbage ti mbi, mbeto ayeke sara mbi pepe. Nyen laa zo 
alingbi ti sara na mbi, nyen? 

7KOTA GBIA ayeke na mbage ti mbi, lo yeke mu maboko na mbi. Azo so ake mbi, 
mbi yeke baa tingo ti ala na le ti mbi. 

8Titene zo akpe na KOTA GBIA ti bata tere ti lo, so ayeke nzoni ahon titene lo zia 
be ti lo na ndö ti azo! 

9Titene zo akpe na KOTA GBIA ti bata tere ti lo, so ayeke nzoni ahon titene lo zia 
be ti lo na ndö ti akota zo! 

10Azo ti amara kue angoro mbi, me mbi hunzi ala kue na iri ti KOTA GBIA. 

11Ala ngoro mbi, ala ngoro mbi, me mbi hunzi ala kue na iri ti KOTA GBIA. 

12Ala yeke tongana awotoro so angoro mbi, me ala mingo tongana wâ ti pere, 
ngbanga ti so mbi hunzi ala kue na iri ti KOTA GBIA. 

13Ala pusu mbi na ngangu titene mbi ti, me KOTA GBIA amu maboko na mbi. 

14KOTA GBIA ayeke ngangu ti mbi, mbi yeke he bia na lo, lo laa lo soo mbi! 

15Na ya ti ada ti azo ti mbirimbiri azo ayeke dekongo na ngia, ala yeke dekongo 
na tënë ti songo ala na kuâ, atene: “Maboko ti KOTA GBIA ti koli asara kota ye! 

16KOTA GBIA ayo maboko ti lo ti koli na nduzu, maboko ti KOTA GBIA ti koli 
asara kota ye!” 

17Mbi yeke kui ande pepe, mbi yeke ngba na fini ti fa na azo tënë ti aye so KOTA 
GBIA asara. 

18 Biani, KOTA GBIA apika mbi, me lo zia mbi titene mbi kui pepe. 

19Ala zi na mbi ayanga ti da, da so azo ti mbirimbiri ayeke li daa so; mbi yeke li 
daa ti mu singila na KOTA GBIA. 

20– Yanga ti da ti KOTA GBIA laa: ayeke nzoni azo ti mbirimbiri ali daa! 

21Mbi yeke mu singila na mo, ngbanga ti so mo yeda na iringo ndo ti mbi si mo 
soo mbi awe. 

22 Têne so azo ti sarango da ake ni, ni laa akiri aga ngangu têne ti gere ti da ni. 

23 Ye so KOTA GBIA asara ni laa. Ye ni ayeke ye ti kpene na le ti e! 

24Lango so KOTA GBIA asara ni so laa. Ayeke nzoni e duti na ngia, e sara ngia 
ndali ti lango ni! 

25 KOTA GBIA, e gbu gere ti mo, soo e na kuâ! KOTA GBIA, e gbu gere ti mo, sara 
titene e so benda! 

26 – Ayeke nzoni KOTA GBIA asara tufa na ndö ti lo so aga na iri ti KOTA GBIA! E 
so e yeke na ya ti kota da ti KOTA GBIA so, e sara tufa na ndö ti ala. 

27– KOTA GBIA ayeke Nzapa, lo mu na e lumiere ti lo titene e baa ndo nzoni. Ala 
azo, ala mu maboko ti akeke, ala ga, ala sara molongo ngbii asi na ayanga ti 
gbalaka ti sandaga ni. 

28Mo yeke Nzapa ti mbi, mbi mu singila na mo; Nzapa ti mbi, mbi yeke he bia ti 
fa kota ti mo. 

29Ala mu singila na KOTA GBIA, ngbanga ti so lo yeke nzoni. Biani, nzoni be ti lo 
angba kpu na kpu! 

Abia (Psaumes) 119 

Ndia ti KOTA GBIA ayeke nzoni mingi 

1Ti ala nzoni, azo so tambula ti ala alingbi kue si sarango ye ti ala alingbi na Ndia 
ti KOTA GBIA! 

2Ti ala nzoni, azo so asara aye so lo hunda na ala si ala mu be ti ala kue ti gi lo! 

3Ala sara ye ti sioni pepe, ala tambula gi na lege so lo fa na ala. 

4KOTA GBIA, mo laa mo mu andia ti mo na azo titene ala bata ni nzoni. 

5Ayeke nzoni tambula ti mbi ague mbirimbiri titene mbi sara ye alingbi na 
ambela ti mo. 

6Tongaso, fade kamene ayeke sara mbi pepe tongana mbi baa atënë ti ndia ti mo 
kue. 

7Fade mbi yeke mu singila na mo na be ti mbi kue tongana mbi manda ti hinga 
fango ngbanga ti mo ti mbirimbiri. 

8Mbi yeke sara ye alingbi na ambela ti mo; mo zia mbi biani biani pepe! 

9Fade maseka ayeke sara tongana nyen ti bata lege ti lo mbirimbiri? 

– Na lege ti sarango ye alingbi na tënë ti mo. 

10Mbi gi mo na be ti mbi kue; sara si mbi hon nde na atënë ti ndia ti mo pepe. 

11Mbi bata atënë ti yanga ti mo na be ti mbi, tongaso si mbi sara siokpari pepe ti 
ke mo. 

12KOTA GBIA, mbi mu singila na mo! Fa na mbi ambela ti mo. 

13Mbi diko na yanga ti mbi atënë ti ngbanga so kue mo fâ. 

14Ngia so mbi yeke na ni tongana mbi sara aye so mo hunda na mbi ahon ngia so 
mbi yeke na ni tongana mbi wara gba ti mosoro. 

15Mbi yeke gbu li ti mbi na ndö ti andia ti mo si le ti mbi ayeke ngba na ndö ti 
lege so mo ye mbi mu ni. 

16Ambela ti mo anzere na mbi mingi, fade mbi yeke girisa tënë ti mo pepe. 

17Sara nzoni na mbi, zo ti kua ti mo, titene mbi ngba na fini si mbi bata tënë ti 
mo. 

18Zi le ti mbi si mbi baa aye ti kpene so ayeke na ya ti ndia ti mo. 

19Mbi yeke wande na sese so, honde atënë ti ndia ti mo na mbi pepe. 

20 Na ngoi kue, nzara ti atënë ti fango ngbanga ti mo asara mbi mingi. 

21Mo suku na azo ti baba so a deba ala awe, ala so azia lege ti atënë ti ndia ti mo 
si ala yeke mu mbeni lege nde so. 

22Azo azonga mbi, ala baa mbi tongana mbumbuse ye; zi mbi na ya ni, ngbanga 
ti so mbi sara aye so kue mo hunda na mbi. 

23Ataa amakonzi aduti ti leke tënë na tere ti mbi, mbi zo ti kua ti mo, mbi yeke 
gbu li ti mbi na ndö ti ambela ti mo. 

24Aye so mo hunda na mbi anzere na mbi mingi, ni laa ayeke mu wango na mbi. 

25Mbi lango taa na ya ti fuku ti sese; sara si mbi kiri mbi duti na fini alingbi na 
tënë ti mo. 

26Mbi fa lege ti dutingo ti mbi na mo si mo kiri tënë na mbi; fa na mbi ambela ti 
mo. 

27Sara si mbi ma ya ti andia ti mo, tongaso si mbi gbu li ti mbi na ndö ti aye ti 
kpene ti mo. 

28Vundu ti be ti mbi asara si ngu ti le ti mbi ayuru; yo mbi na nduzu alingbi na 
tënë ti mo. 

29Bata mbi si mbi mu lege ti tenengo mvene pepe; na lege ti nzoni be ti mo, fa na 
mbi ndia ti mo. 

30Mbi soro ti mu lege ti taa-tënë; mbi yeke sara ye alingbi na atënë ti fango 
ngbanga ti mo. 

31Mbi mu be ti mbi kue ti sara aye so mo hunda na mbi; KOTA GBIA, sara si 
kamene agbu mbi pepe. 

32Mbi yeke kpe loro na lege so atënë ti ndia ti mo afa, ngbanga ti so mo sara si be 
ti mbi ade. 

33KOTA GBIA, fa na mbi lege ti ambela ti mo si mbi bata ni ngbii asi na ndani. 

34Sara si mbi hinga ndo si mbi sara ye alingbi na ndia ti mo; mbi mu be ti mbi 
kue ti sara ye alingbi na ni. 

35Sara si mbi mu lege ti atënë ti ndia ti mo; ye so anzere na be ti mbi laa. 

36Sara si mbi gi ti wara ye gi ndali ti mbi wani pepe, me mbi gi lege ti sara aye so 
mo hunda. 

37Sara si le ti mbi angba na ndö ti buba ye pepe, sara si mbi kiri mbi duti na fini 
ti mu lege so mo fa. 

38Ye so mo mu yanga ti sara ni na mbi, zo ti kua ti mo, sara ni si fade azo akpe 
mbeto ti mo. 

39Zonga so mbeto ni ayeke sara mbi so, pusu ni yongoro na tere ti mbi, ngbanga 
ti so atënë ti fango ngbanga ti mo ayeke nzoni. 

40Biani, nzara ti andia ti mo asara mbi mingi; sara si mbi kiri mbi duti na fini na 
lege ti mbirimbiri ti mo. 

41KOTA GBIA, sara si nzoni be ti mo aga na ndö ti mbi; soo mbi alingbi na tënë ti 
yanga ti mo. 

42Tongaso si mbi yeke na tënë ti tenengo ni na zo so ayeke zonga mbi, ngbanga 
ti so mbi zia be ti mbi na ndö ti tënë ti mo. 

43Zi taa-tënë kue na yanga ti mbi pepe, ngbanga ti so mbi yeke ku atënë ti fango 
ngbanga ti mo. 

44Fade mbi yeke bata ndia ti mo lakue lakue, kpu na kpu. 

45Mbeni ye ti kangango lege na mbi ayeke daa pepe, ngbanga ti so mbi yeke gi 
andia ti mo. 

46Na dawa ti agbia, mbi yeke tene tënë ti aye so mo hunda; kamene ayeke sara 
mbi pepe. 

47Mbi yeke wara ngia gi na lege ti atënë ti ndia ti mo so mbi ye mingi. 

48Mbi yo maboko ti mbi na nduzu na mbage ti atënë ti ndia ti mo so mbi ye mingi; 
mbi yeke gbu li ti mbi na ndö ti ambela ti mo. 

49Dabe ti mo na tënë so mo tene na mbi, zo ti kua ti mo; mbi zia be ti mbi ti ku 
tënë ni. 

50Ye so ayeke mu na mbi ngangu na ya ti ye ti mawa so asi na mbi laa: yanga so 
mo mu na mbi laa asara si mbi duti na fini. 

51Azo ti baba ahe mbi na ngia ahon ndoni, me mbi zia lege ti ndia ti mo pepe. 

52KOTA GBIA, mbi dabe ti mbi na atënë ti fango ngbanga ti mo ti ando, ni laa 
asara si be ti mbi ade. 

53Ngonzo agbu mbi ngangu mingi na tere ti azo ti sioni so azia lege ti ndia ti mo. 

54Ambela ti mo aga tongana abia ti mbi, na ngoi so kue mbi yeke tongana gene 
na ndö ti sese so. 

55KOTA GBIA, na bi, mbi yeke dabe ti mbi na mo titene mbi sara ye alingbi na 
ndia ti mo. 

56Ye so ayeke ti mbi wani ayeke titene mbi sara ye alingbi na andia ti mo. 

57KOTA GBIA, mbi tene: ye so aga ye ti mbi, ayeke titene mbi sara ye alingbi na 
atënë ti mo. 

58Na be ti mbi kue, mbi hunda mo ti sara nzoni na mbi; baa mawa ti mbi alingbi 
na yanga so mo mu. 

59Mbi gbu li ti mbi na ndö ti tambula ti mbi si mbi kiri na ndö ti ye so mo hunda 
na mbi. 

60Titene mbi ku kungo pepe, mbi hon daa hio ti bata atënë ti ndia ti mo. 

61Azo ti sioni agbu mbi na gbanda ti ala, me mbi girisa ndia ti mo pepe. 

62Na be ti bi, mbi yeke londo ti mu singila na mo ngbanga ti fango ngbanga ti mo 
ti mbirimbiri. 

63Mbi yeke sara songo na amba ti mbi so kue akpe mbeto ti mo, ala so asara ye 
alingbi na andia ti mo. 

64KOTA GBIA, nzoni be ti mo asi singo na ndö ti sese so; fa na mbi ambela ti mo. 

65KOTA GBIA, mo sara nzoni na mbi, zo ti kua ti mo, alingbi na tënë ti mo. 

66Fa na mbi lege ti hinga mbirimbiri nda ti aye, mu na mbi hingango ndo, 
ngbanga ti so mbi zia be ti mbi na ndö ti atënë ti ndia ti mo. 

67Kozo titene mbi baa pasi, mbi yeke gue ando kirikiri; me fadeso mbi yeke sara 
ye na lege ti tënë ti yanga ti mo. 

68Mo yeke nzoni si mo yeke sara nzoni na azo; fa na mbi ambela ti mo. 

69Azo ti baba abuba iri ti mbi na atënë ti mvene ti ala; me ti mbi, na be ti mbi kue, 
mbi yeke sara ye alingbi na andia ti mo. 

70Tënë ti ye oko agbu be ti azo ni pepe; me ti mbi, ndia ti mo anzere na mbi mingi. 

71Pasi so asi na mbi, asara nzoni na mbi, tongaso si mbi manda ambela ti mo. 

72Ndia so alondo na yanga ti mo ayeke nzoni na mbi ahon lôro na nginza kutu 
kutu. 

73Maboko ti mo asara mbi si agbu mbi na nduzu; sara si mbi hinga ndo si mbi 
manda atënë ti ndia ti mo. 

74Azo so akpe mbeto ti mo, be ti ala anzere na bango mbi, ngbanga ti so mbi zia 
be ti mbi ti ku tënë ti mo. 

75KOTA GBIA, mbi hinga, mbi tene, atënë ti fango ngbanga ti mo ayeke 
mbirimbiri, pasi so mo sara na mbi ayeke na legeni. 

76Sara si nzoni be ti mo azi mawa na be ti mbi, alingbi na yanga so mo mu na mbi, 
zo ti kua ti mo. 

77Fa na mbi so mo yeke baa mawa ti mbi, tongaso si mbi ngba na fini, ngbanga ti 
so ndia ti mo anzere na mbi mingi. 

78Sara si kamene agbu azo ti baba so ayeke sara pasi na mbi senge senge! Ti mbi, 
mbi yeke gbu li ti mbi na ndö ti andia ti mo. 

79Ayeke nzoni azo so ayeke kpe mbeto ti mo aga na mbi, fade ala yeke hinga aye 
so mo hunda na azo! 

80Na be ti mbi kue, ayeke nzoni mbi sara ye alingbi na ambela ti mo si kamene 
asara mbi pepe. 

81Mbi woko kue na kungo mo titene mo ga, mo soo mbi; mbi zia be ti mbi ti ku 
tënë ti mo. 

82Le ti mbi awoko na kungo tënë ti yanga ti mo si mbi tene: “Lawa laa mo yeke 
sara titene be ti mbi ade?” 

83Mbi yeke tongana bozo so a sara na poro ti nyama si azia na ndö ti wâ titene 
ahole, me mbi girisa ambela ti mo pepe. 

84Alango ti mbi, zo ti kua ti mo, angba oke? Lawa laa mo yeke fâ ande ngbanga 
na ndö ti azo so ayeke sara ngangu na mbi so? 

85Azo ti baba azi du titene mbi ti daa; ye so ala sara so alingbi na ndia ti mo pepe. 

86Atënë ti ndia ti mo kue ayeke taa-tënë; azo ayeke tumba peko ti mbi gi senge 
senge, mu na mbi maboko. 

87Mbi woko kue, angba gi kete ka a kinda mbi na sese; me mbi zia andia ti mo 
pepe. 

88Sara si mbi kiri mbi duti na fini alingbi na nzoni be ti mo, tongaso si mbi yeke 
bata aye so mo wani, mo hunda na mbi ti sarango ni. 

89KOTA GBIA, tënë ti mo aluti ngangu na yayu kpu na kpu. 

90Mo yeke bata tënë ti yanga ti mo ngu na ngu; mo lu gere ti sese si angba ti luti 
ngangu. 

91Ndali ti atënë ti fango ngbanga ti mo, aye so mo sara angba ngbii asi laso. Biani, 
dunia kue ayeke sara kua na mo. 

92Tongana ndia ti mo anzere fade na mbi mingi pepe, ka mbi kui na mawa awe. 

93Mbi yeke girisa andia ti mo laoko pepe, ngbanga ti so na lege ti ala, mo sara si 
mbi duti na fini. 

94Mbi yeke zo ti mo, soo mbi, ngbanga ti so mbi gi lege ti andia ti mo. 

95Azo ti sioni azia be ti ala ti ku ti fâ mbi, me mbi duti kpoo ti ma ya ti aye so mo 
hunda na mbi. 

96Aye so kue ayeke nzoni, mbi baa so nzoni ni ayeke gue ngbii ahunzi, me atënë 
ti ndia ti mo ayeke si na ndani pepe. 

97 Mbi ye ndia ti mo mingi! Mbi yeke gbu li ti mbi daa lakue. 

98Atënë ti ndia ti mo asara si mbi yeke na ndara mbi hon awato ti mbi, atënë ti 
ndia ni aga ye ti mbi kpu na kpu. 

99Mbi hinga ndo, mbi hon awafango-ye kue na mbi, ngbanga ti so mbi yeke gbu 
li ti mbi na ndö ti aye so mo hunda na mbi. 

100Mbi hinga nda ti aye mbi hon akangba kue, ngbanga ti so mbi sara ye alingbi 
na andia ti mo. 

101Mbi kpe alege ti sioni kue, tongaso si mbi sara ye alingbi na tënë ti mo. 

102Mbi zia peko na atënë ti fango ngbanga ti mo pepe, ngbanga ti so mo laa mo 
fa ye na mbi. 

103Atënë ti yanga ti mo anzere na yanga ti mbi mingi, anzere na yanga ti mbi 
ahon mafuta ti wotoro. 

104Ndali ti andia ti mo, mbi ga zo ti hingango nda ti aye, tongaso si mbi ke alege 
kue ti mvene. 

105 Tënë ti mo ayeke tongana lamba ndali ti gere ti mbi, lumiere so ayeke za na 
ndö ti lege so mbi yeke hon daa. 

106Mbi deba yanga ti mbi awe si mbi luti na ndö ni, mbi tene: mbi yeke sara ye 
alingbi na atënë ti fango ngbanga ti mo ti mbirimbiri. 

107KOTA GBIA, mbi baa pasi mingi; sara si mbi kiri mbi duti na fini alingbi na 
tënë ti mo. 

108 KOTA GBIA, yeda na sambela ti mbi so mbi ya na mo tongana sandaga so; fa 
na mbi atënë ti fango ngbanga ti mo. 

109Kuâ ayeke gi mbi mbage na mbage kue, me mbi girisa ndia ti mo pepe. 

110Azo ti sioni aleke kuku ti gbu na mbi, me mbi hon yongoro na andia ti mo 
pepe. 

111Aye so mo hunda na mbi aga ye ti mbi biani biani; aye ni ayeke zia ngia na be 
ti mbi. 

112Mbi mu be ti mbi kue ti sara ye alingbi na ambela ti mo; ye so mbi yeke wara 
na peko ni kpu na kpu laa. 

113Mbi ke azo ti be use use, me mbi ye ndia ti mo. 

114Mo laa mo yeke ndo ti hondengo tere ti mbi na vala ti batango mbi; mbi zia be 
ti mbi ti ku tënë ti mo. 

115Ala azo ti sarango sioni, ala hon yongoro na tere ti mbi, tongaso si fade mbi 
yeke sara ye alingbi na atënë ti ndia ti Nzapa ti mbi. 

116Gbu maboko ti mbi alingbi na tënë ti yanga ti mo si mbi ngba na fini; ndali ti 
so mbi zia be ti mbi ti ku mo, sara si kamene agbu mbi pepe. 

117Gbu mbi na nduzu si mbi soo kuâ, tongaso fade le ti mbi angba na ndö ti 
ambela ti mo. 

118Azo so kue azia lege ti ambela ti mo, mo ke ala, ngbanga ti so aye ti mayere ti 
ala ayeke gi mvene. 

119Mo zi azo ti sioni kue ti sese ti tuku ala tongana ti so a yeke tuku azende; mbi 
ye aye so mo hunda. 

120Tere ti mbi kue ayeke do na mbeto na dawa ti mo, mbeto ti atënë ti fango 
ngbanga ti mo asara mbi. 

121Mbi sara ye alingbi na fango ngbanga ti mbirimbiri; azo so ayeke sara ngangu 
na mbi so, mo zia mbi na maboko ti ala pepe. 

122Bata lege ti nzoni duti ti zo ti kua ti mo; ayeke nzoni azo ti baba asara ngangu 
na mbi pepe! 

123Le ti mbi awoko na kungo mo titene mo soo mbi na kuâ, nga na kungo atënë 
ti yanga ti mo so ayeke mbirimbiri. 

124Sara ye na mbi, zo ti kua ti mo alingbi na nzoni be ti mo; fa na mbi ambela ti 
mo. 

125Mbi yeke zo ti kua ti mo, sara si mbi hinga ndo, tongaso si mbi hinga aye so 
mo hunda na mbi. 

126KOTA GBIA, ngoi titene mo sara kua ti mo alingbi awe, ngbanga ti so azo ake 
ndia ti mo. 

127Mbi ye atënë ti ndia ti mo ahon lôro, ataa lôro ti nzoni ni. 

128Mbi baa so andia ti mo ayeke mbirimbiri, be ti mbi ake alege kue ti mvene. 

129Aye so mo hunda na azo, mbi baa ni tongana aye ti kpene, nilaa mbi yeke sara 
ye alingbi na ni. 

130Gingo nda ti atënë ti mo ayeke zi le ti zo, ayeke sara si senge zo ahinga nda ti 
aye. 

131Tongana ti so zo ayeke na nzara si lo zi yanga ti lo kota, nzara ti atënë ti ndia 
ti mo asara mbi mingi. 

132Turne tere ti mo na mbage ti mbi, baa mawa ti mbi, tongana ti so mo yeke sara 
ka na azo so aye mo. 

133Na lege ti tënë ti yanga ti mo, sara si mbi do sese ngangu; mo zia mbeni ye ti 
sioni ahon ndö ti mbi pepe. 

134Zi mbi na maboko ti azo so ayeke sara ngangu na mbi, tongaso si mbi sara ye 
alingbi na andia ti mo. 

135Baa mbi zo ti kua ti mo na nzoni le; fa na mbi ambela ti mo. 

136Ngu ti le ti mbi ayeke sua mingi, ngbanga ti so azo asara ye alingbi na ndia ti 
mo pepe. 

137KOTA GBIA, mo yeke mbirimbiri, atënë ti fango ngbanga ti mo ayeke na 
legeni. 

138Aye so mo hunda na azo ayeke mbirimbiri si ayeke taa-tënë biani. 

139Ngonzo agbi be ti mbi tongana wâ, ngbanga ti so awato ti mbi agirisa atënë ti 
mo. 

140A tara atënë ti yanga ti mo, mbeni ye ti sioni oko ayeke daa pepe, nilaa mbi zo 
ti kua ti mo, mbi ye ni mingi. 

141Ataa so mbi yeke kete si azo abaa mbi tongana mbumbuse ye, mbi girisa andia 
ti mo pepe. 

142Mbirimbiri ti mo ayeke mbirimbiri so ayeke lakue lakue, ndia ti mo ayeke taa-
tënë. 

143Ye ti ngangu asi na mbi si mbeto agbu mbi, me atënë ti ndia ti mo laa anzere 
na mbi mingi. 

144Aye so mo hunda ayeke mbirimbiri lakue lakue; sara si mbi ga zo ti hingango 
nda ti aye si fade mbi ngba na fini. 

145KOTA GBIA, mbi iri mo na be ti mbi kue, mo yeda, fade mbi yeke sara ye 
alingbi na ambela ti mo. 

146Mbi iri mo, soo mbi, fade mbi yeke sara ye alingbi na aye so mo hunda. 

147Kozo titene ndo ahan, mbi iri mo; mbi zia be ti mbi ti ku atënë ti mo. 

148Ade ndo ahan kue pepe, mbi zi le ti mbi ti gbu li ti mbi na ndö ti atënë ti yanga 
ti mo. 

149Na lege ti nzoni be ti mo, ma mbi; KOTA GBIA, sara si mbi kiri mbi duti na fini 
alingbi na atënë ti fango ngbanga ti mo. 

150Azo so ayeke tumba peko ti ye ti sioni ayeke ga nduru na mbi; ala yeke 
yongoro na ndia ti mo. 

151Me mo KOTA GBIA, mo yeke nduru na mbi, atënë ti ndia ti mo kue ayeke taa-
tënë. 

152Aye so mo hunda, mbi hinga ngbene ye giriri mbi tene, mo leke ni kpu na kpu. 

153Baa pasi ti mbi, zi mbi na ya ni, ngbanga ti so mbi girisa ndia ti mo pepe. 

154Gbu koko ti mbi, zi mbi na ya ti tënë alingbi na atënë ti yanga ti mo, tongaso 
si mbi kiri mbi duti na fini. 

155Ayeke ngangu na azo ti sioni ti soo kuâ, ngbanga ti so ala yeke gi lege ti ambela 
ti mo pepe. 

156KOTA GBIA, mo yeke baa mawa ti azo mingi; sara si mbi kiri mbi duti na fini 
alingbi na atënë ti fango ngbanga ti mo. 

157Azo so ayeke tumba peko ti mbi na azo so ayeke sara ngangu na mbi ayeke 
mingi; me aye so mo hunda na mbi so, mbi zia lege ni pepe. 

158Mbi baa azo so ake mo si be ti mbi aso, ngbanga ti so ala sara ye alingbi na 
atënë ti yanga ti mo pepe. 

159KOTA GBIA, baa lege so mbi ye na andia ti mo; sara si mbi kiri mbi duti na fini 
alingbi na nzoni be ti mo. 

160Tënë ti mo na ngbongboro ni kue ayeke taa-tënë, atënë ti fango ngbanga ti mo 
kue ayeke mbirimbiri si angba lakue lakue. 

161Amakonzi asara ngangu na mbi senge senge, me mbi yeke kpe gi mbeto ti 
atënë ti mo. 

162Tere ti mbi anzere ndali ti atënë ti yanga ti mo tongana ti zo so agbu ye na 
peko ti bira. 

163Mbi ke tënë ti mvene, ayeke sioni mingi na le ti mbi, me ndia ti mo laa mbi ye. 

164Na ya ti lango oko oko, mbi sepela mo fani mbarambara ndali ti fango ngbanga 
ti mo so ayeke mbirimbiri. 



1186 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

165Azo so aye ndia ti mo, ala yeke na taa siriri, mbeni ye ti kinda ala ayeke daa 
pepe. 

166KOTA GBIA, mbi zia be ti mbi ti ku titene mo soo mbi, tongaso si mbi sara ye 
alingbi na atënë ti ndia ti mo. 

167Mbi sara ye alingbi na aye so mo hunda na mbi; mbi ye aye ni ahon ndoni. 

168Mbi sara ye alingbi na andia ti mo nga na aye so mo hunda na mbi; aye so kue 
mbi yeke sara, mo baa ni. 

169KOTA GBIA, ayeke nzoni toto ti mbi ague, asi na mo; sara si mbi hinga ndo 
alingbi na tënë ti mo. 

170Ayeke nzoni demango tere ti mbi ague, asi na mo; zi mbi na ya ti sioni alingbi 
na atënë ti yanga ti mo. 

171Ayeke nzoni yanga ti mbi atene tënë ti sepelango mo, ngbanga ti so mo yeke 
fa na mbi ambela ti mo! 

172Ayeke nzoni mbi he bia ndali ti atënë ti yanga ti mo, ngbanga ti so atënë ti ndia 
ti mo ayeke mbirimbiri. 

173Ayeke nzoni mo mu na mbi maboko, ngbanga ti so mbi soro andia ti mo. 

174KOTA GBIA, nzara ti be ti mbi ayeke titene mo soo mbi; ndia ti mo anzere na 
mbi mingi. 

175Ayeke nzoni mbi ngba na fini ti sepela mo; fade atënë ti fango ngbanga ti mo 
ayeke mu maboko na mbi. 

176Mbi gue kirikiri tongana taba so agirisa; ayeke nzoni mo gi mbi, zo ti kua ti 
mo, ngbanga ti so mbi girisa atënë ti ndia ti mo pepe. 

Abia (Psaumes) 120 

Sambela ti zo so azo abi tënë na li ti lo senge senge 
1A yeke he bia so na ndembe ti guengo ni na Jérusalem. 

Na ya ti ye ti ngangu so asi na mbi, mbi iri KOTA GBIA si lo yeda na mbi. 

2“KOTA GBIA, zi mbi na maboko ti azo ti mvene, zi mbi na maboko ti azo so tënë 
ti yanga ti ala gi mvene so!” 

3Mbi hunda tere ti mbi, mbi tene: Ala azo so tënë ti yanga ti ala gi mvene so, sioni 
ti nyen laa Nzapa ayeke bi ande na ndö ti ala? 

4– Ye so KOTA GBIA ayeke bi ande na ndö ti ala ayeke ale ti kokora so yanga ni 
aza mingi si ale ti wâ ayeke daa. 

5Mawa na mbi so mbi lango na popo ti awande, mawa na mbi so mbi duti na 
popo ti azo ti sarango sioni so! 

6Mbi ninga mingi na popo ti azo so ake tënë ti siriri. 

7Mbi ye ti mbi tënë ti siriri! Me tongana mbi tene tënë ti siriri, ala londo ti ala gi 
na tënë ti bira. 

Abia (Psaumes) 121 

Zo ti mungo maboko na mbi ayeke zo wa? 
1A leke bia so ndali ti guengo ni na Jérusalem. 

Mbi yo le ti mbi na nduzu ti baa ndo na mbage ti ahoto: zo ti mungo maboko na 
mbi ayeke zo wa? 

2Zo ti mungo maboko na mbi ayeke KOTA GBIA, lo so lo sara yayu na sese. 

3Fade lo sara si gere ti mbi azene pepe; lo so lo yeke bata mo so, lango ayeke sara 
lo pepe. 

4Baa, lo so lo yeke bata azo ti Israel so, lango ayeke sara lo laoko pepe, lo yeke 
lango nga laoko pepe. 

5KOTA GBIA laa ayeke bata mo; lo yeke lakue nduru na tere ti mo, lo yeke 
tongana gbe ti de so ayeke bata mo. 

6Na kota lâ, fade sungo ti lâ ayeke sara sioni na mo pepe, na bi, sungo ti nze ayeke 
sara sioni na mo pepe. 

7Fade KOTA GBIA ayeke bata mo na ya ti asioni ye kue, fade lo yeke bata fini ti 
mo. 

8Fade KOTA GBIA ayeke bata mo na guengo ni nga na kiringo ni, ti londo fadeso 
ti gue na ni, kpu na kpu! 

Abia (Psaumes) 122 

Sambela ti hunda siriri ndali ti Jérusalem 
1A yeke he bia so na ndembe ti guengo ni na Jérusalem. Bia ti David. 

Be ti mbi anzere mingi, tongana a tene na mbi: “Ga e gue na da ti KOTA GBIA!” 

2E gue, e luti na ayanga ti gbagba ti mo, Jérusalem. 

3Jérusalem, gbata so a leke ni pendere, abongbi kue si aga gi gbata oko! 

4Na ndo so laa amara ti Israel, amara ti KOTA GBIA ayeke gue ti mu singila na 
KOTA GBIA alingbi na ye so lo hunda na ala ti sarango ni. 

5Na ndo so laa a zia ambata ti ahale ti gbia David si ala duti daa ti fâ ngbanga. 

6Azo, ala hunda siriri ndali ti Jérusalem! Ayeke nzoni azo so aye mo aduti nzoni! 

7Ayeke nzoni siriri aduti na ya ti gbagba ti mo si azo aduti nzoni na ya ti apendere 
da ti mo! 

8Ndali ti a-ita ti mbi na amba ti mbi, mbi yeke hunda fadeso titene siriri aduti na 
ya ti mo! 

9Ndali ti da ti KOTA GBIA, Nzapa ti e, mbi yeke gi lege ti nzoni duti ti mo. 

Abia (Psaumes) 123 

KOTA GBIA, baa mawa ti e! 
1A yeke he bia so na ndembe ti guengo ni na Jérusalem. 

Mbi yo le ti mbi na nduzu ti baa ndo na mbage ti mo, mo so mo yeke duti na yayu, 
na ndö ti mbata ti mo ti gbia. 

2 KOTA GBIA, Nzapa ti e, le ti e kue ayeke gi na mbage ti mo, tongana ti so le ti 
angbaa ayeke baa gi maboko ti awa ti ala so, wala tongana ti so ngbaa-wali ayeke 
baa gi maboko ti wa ti lo so. KOTA GBIA, e yeke baa ndo na mbage ti mo, ngbii 
mo baa mawa ti e si. 

3KOTA GBIA, baa mawa ti e, baa mawa ti e! Azo abaa e tongana mbumbuse ye 
ahon ndoni. 

4Azo so ayeke duti nzoni ayeke he e na ngia, azo ti baba ayeke baa e tongana 
mbumbuse ye; ye ni ahon ndö ti e awe! 

Abia (Psaumes) 124 

Tongana KOTA GBIA amu fade mbage ti e pepe… 
1A yeke he bia so na ndembe ti guengo ni na Jérusalem. Bia ti David. 

Tongana KOTA GBIA amu fade mbage ti e pepe, ka nyen laa ayeke si na e, nyen? 
Ayeke nzoni azo ti Israel akiri na ndö ti tënë ni, atene: 

2“Tongana KOTA GBIA amu fade mbage ti e pepe”, na ngoi so azo alondo ti tiri 
bira na e, 

3na ngonzo ti ala ti wâ so alondo na tere ti e so, ka ala mene e na fini ni awe. 

4Tongana KOTA GBIA amu fade mbage ti e pepe, ka ngu amu e, ahon na e, ka ngu 
so ayeke sua na ngangu so amene e awe; 

5ka angu so ayeke kporo kporongo so amene e awe. 

6E mu singila na KOTA GBIA so asara si e ga kobe ti tengo ti azo ni so pepe! 

7E sigigi na ya ti gbanda ti azo ni tongana ndeke so asigigi na ya ti gbanda so agbu 
lo. Ya ti gbanda ni asuru si e kpe, e hon. 

8Zo ti mungo maboko na e ayeke KOTA GBIA wani, lo so lo sara yayu na sese. 

Abia (Psaumes) 125 

Azo so azia be ti ala na ndö ti KOTA GBIA 
1A yeke he bia so na ndembe ti guengo ni na Jérusalem. 

Azo so azia be ti ala na ndö ti KOTA GBIA, ala yeke tongana hoto ti Sion so ayeke 
yingi laoko pepe si angba kpu na kpu. 

2KOTA GBIA ayeke ngoro azo ti lo tongana ti so ahoto angoro Jérusalem kue, ti 
londo fadeso ti gue na ni, kpu na kpu. 

3Fade mbeni sioni gbia alingbi ti sara komandema pepe na ndö ti kodro so aga 
ye ti azo ti mbirimbiri; tongaso pepe, fade azo ti mbirimbiri ni ayeke yoro tere ti 
ala na ya ti sioni. 

4KOTA GBIA, sara nzoni na azo ti nzoni, nga na azo so be ti ala ayeke mbirimbiri. 

5Me ti azo so agirisa nzoni lege ti mu lege ti kirikiri, ayeke nzoni KOTA GBIA 
atumba ala, ala na azo ti sarango sioni. Ayeke nzoni siriri aduti na Israel! 

Abia (Psaumes) 126 

Toto akiri aga ngia 
1A yeke he bia so na ndembe ti guengo ni na Jérusalem. 

So KOTA GBIA amu azo so a agbu ala a gue na ala na kodro wande si lo kiri na 
ala na Sion, e baa ye ni tongana bango-li. 

2Tongaso yanga ti e kue gi na ngia, bia ti songo benda na yanga ti e. Azo ti amara 
nde atene: “KOTA GBIA asara kota ye mingi ndali ti ala!” 

3Biani, KOTA GBIA asara kota ye mingi ndali ti e; be ti e anzere mingi. 

4KOTA GBIA, azo so a gbu ala na popo ti e a gue na ala na kodro wande so, mo 
kiri na ala; sara si ala ga tongana angu ti mbage ti Mbongo so akiri ayeke sua. 

5Zo so alu le ti kobe na ngu ti le, fade lo yeke ko le ti kobe ni na ngia. 

6Zo so ague ti lu le ti kobe na toto na yanga ti lo, fade lo yeke kiri na kodro na gba 
ti kobe, ngia na yanga ti lo. 

Abia (Psaumes) 127 

Tongana KOTA GBIA asara da pepe… 
1A yeke he bia so na ndembe ti guengo ni na Jérusalem. Bia ti Salomon. 

Tongana KOTA GBIA asara da pepe, azo ti sarango da ni ayeke baa pasi senge 
senge. Tongana KOTA GBIA abata gbata pepe, zo ti batango gbata ni ayeke sara 
sanziri senge senge. 

2Ala yeke londo hio na kota ndaperere, ala yeke sara kua ngbii ala yeke lango hio 
pepe, ala yeke baa pasi ngbii si ala wara kobe ti tengo ni; aye so kue ayeke gi 
senge senge. KOTA GBIA ayeke mu ye na zo ti lo so lo ye lo, ataa zo ni ayeke 
lango. 

3Biani, amolenge ayeke taa mosoro na ya ti sewa, mosoro so KOTA GBIA ayeke 
mu na zo; amolenge ti ya ti zo ayeke futa so zo ayeke wara. 

4Amolenge so koli adu na ngoi ti maseka ti lo, ala yeke tongana ale ti kokora na 
maboko ti ngangu zo ti bira. 

5Ti lo nzoni, zo so ya ti bozo ti kokora ti lo asi singo na ale ti kokora ni! Fade 
kamene ti tenengo tënë na awato ti lo ayeke sara lo pepe na ndo so a yeke leke 
ka atënë daa. 

Abia (Psaumes) 128 

Nzoni duti ti azo so ayeke kpe mbeto ti KOTA GBIA 
1A yeke he bia so na ndembe ti guengo ni na Jérusalem. 

Ti ala nzoni, azo so kue ayeke kpe mbeto ti KOTA GBIA si ala yeke mu lege so lo 
fa na ala! 

2Mo wani, mo yeke te ye ti peko ti kua ti maboko ti mo. Mo yeke duti nzoni si aye 
ti mo kue ayeke ga nzoni. 

3Na ya ti da ti mo, wali ti mo ayeke duti tongana keke ti vinye so ayeke le mingi 
mingi; na tere ti meza ti mo, amolenge ti mo ayeke duti tongana akeke ti olive. 

4Baa lege so KOTA GBIA ayeke sara tufa na ndö ti zo so akpe mbeto ti lo laa. 

5Ti londo na hoto ti Sion, ayeke nzoni KOTA GBIA asara tufa na ndö ti mo. Na 
lango so kue mo yeke ngba na fini, fade mo yeke baa maingo ti Jérusalem; 

6mo yeke baa amolenge ti amolenge ti mo. Ayeke nzoni siriri aduti na Israel! 

Abia (Psaumes) 129 

Azo asara ngangu na mbi fani mingi 
1A yeke he bia so na ndembe ti guengo ni na Jérusalem. 

So mbi de molenge ngbii asi fadeso, azo asara ngangu na mbi fani mingi. Ayeke 
nzoni azo ti Israel akiri na ndö ti tënë ni, atene: 

2“So mbi de molenge ngbii asi fadeso, azo asara ngangu na mbi fani mingi”; me 
ala hon ndö ti mbi pepe. 

3Ala suru peko ti mbi na ka tongana ti so zo ti fango yaka ayeke suru ya ti sese gi 
na yongoro ni ti hon na ni. 

4Me KOTA GBIA ayeke mbirimbiri, lo fâ ya ti akamba ti azo ti sioni. 

5Azo so kue ake Sion so, ayeke nzoni kamene agbu le ti ala si ala kiri na peko. 

6Ayeke nzoni ala ga tongana apere ti li ti da, apere ni ade ti sigigi kue pepe, me 
ahole awe! 

7Zo so afâ apere ni, alingbi ti si ya ti maboko ti lo pepe, zo so aro ni, alingbi ti sara 
gba ni oko pepe. 

8Azo so ayeke hon na lege ayeke tene na azo ni pepe, atene: “KOTA GBIA asara 
tufa na ndö ti ala!” E sara tufa na ndö ti ala na iri ti KOTA GBIA! 

Abia (Psaumes) 130 

Akpale ahon ndö ti mbi, mbi dekongo na KOTA GBIA 
1A yeke he bia so na ndembe ti guengo ni na Jérusalem. 

So akpale ahon ndö ti mbi, mbi dekongo na mo, KOTA GBIA. 

2Kota Gbia, ma dekongo ti mbi; dingi mê ti mo ti ma toto ti mbi! 

3KOTA GBIA, tongana mo ngba fade ti dabe ti mo na asioni ti azo, zo wa laa ayeke 
ngba na fini, zo wa, Kota Gbia? 

4Me mo laa mo yeke zi tënë na li ti azo, tongaso si azo akpe mbeto ti mo. 

5Mbi yeke ku KOTA GBIA, mbi yeke ku lo na be ti mbi kue, mbi zia be ti mbi ti ku 
tënë ti lo. 

6Kungo so mbi yeke ku KOTA GBIA ahon kungo so sanziri ayeke ku ndaperere; 
biani, ahon kungo so sanziri ayeke ku ndaperere. 

7Azo ti Israel, ala zia be ti ala ti ku KOTA GBIA, ngbanga ti so lo yeke na nzoni be; 
lege so lo yeke soo na azo ayeke gbani gbani. 

8 Lo laa lo yeke soo azo ti Israel ti zi asioni ti ala kue. 

Abia (Psaumes) 131 

KOTA GBIA, mbi yeke zo so baba ahon ndö ti lo pepe 
1A yeke he bia so na ndembe ti guengo ni na Jérusalem. Bia ti David. 

KOTA GBIA, mbi yeke zo ti baba pepe, mbi ye gi kota ndo pepe. Mbi yeke kpe na 
peko ti akota ye pepe, wala aye so ahon ngangu ti mbi pepe. 

2Me mbi kai si mbi duti kpoo tongana molenge so ayeke na kate ti mama ti lo, lo 
nyon me, ya ti lo asi. Be ti mbi ade tongana ti molenge so. 

3Ala azo ti Israel, ala zia be ti ala ti ku KOTA GBIA, ti londo fadeso ti gue na ni, 
kpu na kpu. 

Abia (Psaumes) 132 

Sion, ndo ti KOTA GBIA nga na Gbata ti David 
1A yeke he bia so na ndembe ti guengo ni na Jérusalem. 

KOTA GBIA, dabe ti mo na David, dabe ti mo na pasi so kue lo baa. 

2David laa adeba yanga ti lo na KOTA GBIA; lo mu zendo na ngangu Nzapa ti 
Jacob, lo tene: 

3“Da ti bongo so mbi yeke lango daa so, mbi yeke li na ya ni oko pepe, mbi yeke 
lango na ndö ti gbogbo ti mbi oko pepe, 

4mbi yeke zia lango agbu le ti mbi oko pepe, mbi yeke kanga le ti mbi pepe, 

5ngbii mbi wara mbeni ndo ndali ti KOTA GBIA, mbeni da ndali ti ngangu Nzapa 
ti Jacob si!” 

6 E ma a tene, sanduku ti mbuki ayeke na Efrata; e wara ni nduru na Yaar. 

7Ala ga, e gue na ya ti da ti KOTA GBIA, e kuku na dawa ti mbata ti gere ti lo, e 
voro lo. 

8KOTA GBIA, londo mo ga na ndo ti duti ti mo, mo na sanduku ti mbuki ti mo so 
ngangu ti mo ayeke daa so! 

9Ayeke nzoni awayango-sandaga ti mo amu tënë ti songo zo na kuâ, ala yu ni 
tongana bongo; ayeke nzoni azo ti mo adekongo na ngia. 

10 Zo so mo soro lo si mo zia lo gbia so, mo tumba lo pepe; sara tongaso ndali ti 
David, zo ti kua ti mo. 

11 KOTA GBIA adeba yanga ti lo na David, lo tene taa-tënë, lo yeke kiri ti tene 
mbeni tënë nde pepe: “Mbeni molenge ti mo laa mbi yeke zia lo na ndö ti mbata 
ti mo ti gbia. 

12Tongana amolenge ti mo asara ye alingbi na tënë ti mbuki ti mbi si ala sara nga 
aye so mbi hunda na ala si mbi fa na ala, fade amolenge ti ala ayeke duti na ndö 
ti mbata ti mo ti gbia kpu na kpu.” 

13Biani, KOTA GBIA asoro hoto ti Sion awe, lo ye titene hoto ni aga ndo ti duti ti 
lo. 

14Lo tene: “So ayeke ndo ti wungo tere ti mbi kpu na kpu; ndo ti dutingo ti mbi 
laa, ndo so mbi ye laa. 

15Mbi yeke sara si agogoro ti Sion asi singo na kobe, mbi yeke mu kobe na azo ti 
mawa ti lo, ala te kobe alingbi na ala. 

16Mbi yeke mu tënë ti songo zo na kuâ ti yu na awayango-sandaga ti lo tongana 
bongo, tongaso azo ti lo ayeke dekongo na ngia. 

17 Na Sion, mbi yeke sara si mbeni ngangu gbia abaa gigi. Na ya ti sewa ti gbia so 
mbi soro lo so, mbi yeke zia wâ na ya ti lamba si wâ ni ayeke mingo pepe. 

18Mbi yeke sara si kamene ahon ndö ti awato ti lo si kpoto ti lo ti gbia ayeke za 
zango na li ti lo.” 

Abia (Psaumes) 133 

So ayeke nzoni ye mingi titene a-ita aduti na beoko 
1A yeke he bia so na ndembe ti guengo ni na Jérusalem. Bia ti David. 

Baa, so ayeke nzoni ye mingi si anzere mingi titene a-ita aduti na ndo oko, na 
beoko. 

2Ye ni ayeke tongana mafuta so afun yombo so a tuku na li ti Aaron si ayeke yuru 
ti gue na kua ti yanga ti lo, ti gue na go ti bongo ti lo. 

3Ye ni ayeke tongana ngu ti pere ti ndö ti hoto ti Hermon so ayeke zu na ndö ti 
hoto ti Sion. Na ndo so laa KOTA GBIA ayeke sara tufa na ndö ti azo si lo yeke mu 
na azo fini, kpu na kpu. 

Abia (Psaumes) 134 

Azo ti KOTA GBIA, ala gonda lo! 
1A yeke he bia so na ndembe ti guengo ni na Jérusalem. 

Ala ga, e mu singila na KOTA GBIA, ala so kue ayeke azo ti kua ti KOTA GBIA, ala 
so ayeke luti na da ti KOTA GBIA na bi kue. 

2Ala yoro maboko ti ala na mbage ti da ti KOTA GBIA, da ti lo so ayeke nde si 
ayeke nzoni kue; ala mu singila na lo! 

3Ti londo na Sion, ayeke nzoni KOTA GBIA so asara yayu na sese asara tufa na 
ndö ti mo. 

Abia (Psaumes) 135 

Mbi hinga so KOTA GBIA ayeke kota 

1Aleluya! Ala sepela KOTA GBIA! Ala azo ti kua ti KOTA GBIA, ala sepela lo, 

2ala so ayeke luti na ya ti da ti KOTA GBIA, na ya ti gbagba ti da ti Nzapa ti e. 

3Ala sepela KOTA GBIA, ngbanga ti so lo yeke nzoni! Ala he bia ti gonda iri ti lo, 
ngbanga ti so lo yeke wara azo na ngia! 

4Biani, KOTA GBIA asoro Jacob ndali ti lo wani, lo soro Israel titene aga ye ti lo 
wani. 

5Biani, mbi hinga so KOTA GBIA ayeke kota; Kota Gbia ti e ayeke na ndö ti anzapa 
kue. 

6Ye so kue be ti KOTA GBIA aye, lo yeke sara ni na yayu nga na sese, na ya ti akota 
ngu-ingo nga na ya ti akota du so ali mingi. 



1194 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

7Lo sara si ambinda alondo kâ na nda ti sese si ague na nduzu; lo sara wâ ti bekpa 
titene ngu-Nzapa apika, lo sigigi na pupu na ndo so lo bata ni daa. 

8 Lo laa lo fâ akozo molenge-koli na Ezipte, akozo molenge ti azo na ti anyama. 

9 Lo sara aye ti kpene na aye ti dongo be na popo ti azo ti mo, Ezipte, na gbia 
Faraon na azo ti kua ti lo kue. 

10Lo fâ gba ti amara, lo fâ nga angangu gbia: 

11 Sihon, gbia ti azo ti mara ti Amori, Og, gbia ti Bashan na agbia ti akodro ti 
Kanaan kue. 

12Lo zi sese ti azo ni na maboko ti ala, lo mu ni na azo ti Israel, azo ti lo titene aga 
ye ti ala. 

13KOTA GBIA, iri ti mo ayeke ngba lakue, KOTA GBIA, azo ayeke dabe ti ala na 
mo ngu na ngu. 

14Biani, KOTA GBIA ayeke fâ ngbanga ti azo ti lo na legeni, lo yeke baa mawa ti 
azo ti kua ti lo. 

15 Anzapa ti amara nde, a sara ala na wen ti nginza nga na lôro; maboko ti zo laa 
asara ala. 

16Ala yeke na yanga, me ala yeke tene tënë pepe; ala yeke na le, me ala yeke baa 
ndo pepe; 

17ala yeke na mê, me ala yeke ma ndo pepe; ala yeke wu nga pupu kete na yanga 
ti ala pepe. 

18Azo so asara anzapa ni, azo so azia be ti ala na ndö ti anzapa ni, ayeke nzoni 
ala ga tongana ala! 

19 Ala amara ti Israel, ala mu singila na KOTA GBIA! Ala ahale ti Aaron, ala mu 
singila na KOTA GBIA! 

20Ala amara ti Lévi, ala mu singila na KOTA GBIA! Ala so ayeke kpe mbeto ti 
KOTA GBIA, ala mu singila na KOTA GBIA! 

21Ti londo na Sion, ayeke nzoni azo amu singila na KOTA GBIA so ndo ti duti ti lo 
ayeke na Jérusalem! Aleluya! 

Abia (Psaumes) 136 

Singila na Nzapa, Wasongo azo ti Israel 

1 Ala azo, ala mu singila na KOTA GBIA, ngbanga ti so lo yeke nzoni. 

– Biani, nzoni be ti lo angba kpu na kpu! 

2Ala mu singila na Nzapa ti anzapa! 

– Biani, nzoni be ti lo angba kpu na kpu! 

3Ala mu singila na Kota Gbia ti akota gbia! 

– Biani, nzoni be ti lo angba kpu na kpu! 

4Lo oko laa lo sara akota ye ti kpene! 

– Biani, nzoni be ti lo angba kpu na kpu! 

5 Lo sara yayu na lege ti ndara. 

– Biani, nzoni be ti lo angba kpu na kpu! 

6 Lo sara si sese aluti na ndö ti angu. 

– Biani, nzoni be ti lo angba kpu na kpu! 

7Lo sara akota ye so ayeke su na le ti nduzu: 

– Biani, nzoni be ti lo angba kpu na kpu! 

8lâ ti duti makonzi na kota lâ, 

– Biani, nzoni be ti lo angba kpu na kpu! 

9 nze na atongoro ti duti amakonzi na bi. 

– Biani, nzoni be ti lo angba kpu na kpu! 

10 Lo fâ akozo molenge-koli na Ezipte, 

– Biani, nzoni be ti lo angba kpu na kpu! 

11 lo mu azo ti Israel na popo ti ala, lo sigigi na ala. 

– Biani, nzoni be ti lo angba kpu na kpu! 

12lo sara so na lege ti ngangu ti maboko ti lo, na lege ti maboko ti lo so lo yoro. 

– Biani, nzoni be ti lo angba kpu na kpu! 

13Lo kangbi ya ti kota ngu-ingo ti Asosongo, 

– Biani, nzoni be ti lo angba kpu na kpu! 

14lo sara si azo ti Israel ahon na popo ni, 

– Biani, nzoni be ti lo angba kpu na kpu! 

15 Lo tuku gbia Faraon na aturugu ti lo na ya ti kota ngu-ingo ti Asosongo. 

– Biani, nzoni be ti lo angba kpu na kpu! 

16Lo fa lege na azo ti lo na ya ti benyama. 

– Biani, nzoni be ti lo angba kpu na kpu! 

17Lo fâ akota gbia. 

– Biani, nzoni be ti lo angba kpu na kpu! 

18Lo fâ angangu gbia: 

– Biani, nzoni be ti lo angba kpu na kpu! 

19 Sihon, gbia ti azo ti mara ti Amori, 

– Biani, nzoni be ti lo angba kpu na kpu! 

20 na Og, gbia ti Bashan. 

– Biani, nzoni be ti lo angba kpu na kpu! 

21Lo mu sese ti ala titene aga ti azo ti lo, 

– Biani, nzoni be ti lo angba kpu na kpu! 

22lo mu na azo ti Israel, azo ti kua ti lo titene aga ye ti ala. 

– Biani, nzoni be ti lo angba kpu na kpu! 

23So ye ahon ndö ti e, lo dabe ti lo na e. 

– Biani, nzoni be ti lo angba kpu na kpu! 

24Lo zi e na maboko ti awato ti e. 

– Biani, nzoni be ti lo angba kpu na kpu! 

25 Lo yeke mu kobe na aye so kue ayeke na fini. 

– Biani, nzoni be ti lo angba kpu na kpu! 

26Ala mu singila na Nzapa ti yayu! 

– Biani, nzoni be ti lo angba kpu na kpu! 

Abia (Psaumes) 137 

Kâ na yanga ti abale ti Babilone 

1Kâ na yanga ti abale ti Babilone, e duti si e yeke toto na ndembe so be ti e ati na 
ndö ti Sion. 

2E zia akundi ti e na nduzu na ya ti akeke ti yanga ti ngu ni. 

3Kâ, azo so agbu e na ya ti bira si aga na e ge so ahunda na e ti he bia; azo so asara 
ngangu na e ahunda na e ti he bia ti ziango ngia na be ti zo, ala tene: “Ala he na e 
mbeni bia ti Sion!” 

4Me so e yeke ge na sese ti awande so, fade e yeke he bia ti KOTA GBIA tongana 
nyen? 

5Jérusalem, tongana mbi girisa mo, ayeke nzoni maboko ti mbi ti koli akui! 

6Tongana mbi dabe ti mbi na mo pepe, tongana mbi ye aye so kue anzere na mbi 
ahon Jérusalem, ayeke nzoni menga ti mbi ahole holengo na yanga ti mbi. 

7KOTA GBIA, dabe ti mo na azo ti Edom; ando, na ngoi so ye ti ngangu asi na 
Jérusalem, ala tene: “Kungbi ni, kungbi ni ngbii asi na agere ni kue!” 

8 Mo gbata ti Babilone, so mo yeke ku titene a hunzi mo biani biani so! Ti lo nzoni, 
zo so ayeke sara na mo alingbi na ye so mo sara na e! 

9Ti lo nzoni, zo so ayeke mu akete molenge ti mo ti nika ala na ndö ti kota têne! 

Abia (Psaumes) 138 

Mbi ye ti mu singila na mo na be ti mbi kue 
1Bia ti David. 

Mbi ye ti mu singila na mo na be ti mbi kue; mbi yeke he bia ti sepela mo na dawa 
ti anzapa 

2Mbi kuku, mbi kpo li ti mbi na sese na mbage ti kota da ti mo so ayeke nde si 
ayeke nzoni kue, mbi yeke mu singila na mo ndali ti nzoni be ti mo nga ndali ti 
tënë ti yanga ti mo so mo yeke bata. Biani, aye so mo mu yanga ti sarango ni, mo 
yeke sara ni ahon ye so e yeke ku na mbage ti mo. 

3Na lango so mbi iri mo, mo yeda na mbi, mo mu ngangu na be ti mbi, mo kiri 
ngangu na ya ti tere ti mbi. 

4KOTA GBIA, ayeke nzoni agbia ti sese kue amu singila na mo, ngbanga ti so ala 
ma atënë ti yanga ti mo. 

5Ayeke nzoni ala he bia na KOTA GBIA ndali ti alege ti sarango ye ti lo, ala tene: 
“Gonda ti KOTA GBIA ayeke kota mingi!” 

6Ataa so KOTA GBIA ayeke na nduzu kâ, lo yeke baa azo so asara tere ti ala kete, 
lo hinga zo ti baba, ataa so lo ngba yongoro kâ. 

7Tongana mbi yeke hon na ya ti aye ti ngangu, mo yeke sara si mbi kiri mbi duti 
na fini, ataa so awato ti mbi asara ngonzo na tere ti mbi; mo yoro maboko ti mo, 
mo soo mbi na lege ti ngangu ti mo. 

8Fade KOTA GBIA ayeke sara ye kue ndali ti mbi. KOTA GBIA, nzoni be ti mo 
angba kpu na kpu! Aye so maboko ti mo asara, mo zia ni pepe. 

Abia (Psaumes) 139 

KOTA GBIA, mo hinga mbi nzoni mingi 
1Bia so ayeke ndali ti makonzi-bia; bia ti David. 

KOTA GBIA, mo baa ndo na ya ti be ti mbi kâ, mo hinga mbi nzoni. 

2Tongana mbi londo, mo hinga; tongana mbi duti, mo hinga. Aye so mbi yeke 
leke na be ti mbi kâ, mo hinga ni kozoni awe. 

3Tongana mbi yeke tambula, mo hinga; tongana mbi yeke lango, mo hinga. Alege 
ti mbi kue, mo hinga. 

4Tënë ade ti sigigi na yanga ti mbi pepe, mo KOTA GBIA, mo hinga ni kue awe. 

5Mo yeke na peko ti mbi, mo yeke na dawa ti mbi, mo ngoro mbi kue; mo zia 
maboko ti mo na ndö ti mbi. 

6Hingango so mo hinga mbi so ahon gbungo-li ti mbi, ayeke kota ye mingi, mbi 
lingbi ti ma ya ni pepe. 

7Ndo wa laa mbi lingbi ti gue daa si mbi hon yongoro na mo so? Ndo wa laa mbi 
lingbi ti kpe daa si mo baa mbi pepe so? 

8Tongana mbi ma ti gue na yayu, mo laa! Tongana mbi lango na ndo ti akuâ, mo 
yeke kâ! 

9Tongana mbi huru tongana ndeke ti gue na ndo so lâ ayeke londo daa, wala mbi 
gue ti lango na ndo so lâ ayeke kui daa, 

10kâ kue, maboko ti mo ayeke fa lege na mbi, mo gbu mbi ngangu. 

11Mbi lingbi ti tene: “Ayeke nzoni vukongo ndo akanga ndö ti mbi, vurungo ndo 
so ayeke na tere ti mbi aga vukongo ndo!” 

12Me ti mo, ataa vukongo ndo ayeke tongana vurungo ndo, bi ayeke za tongana 
kota lâ. Na le ti mo, vukongo ndo na vurungo ndo kue ayeke gi legeoko. 

13Mo laa mo sara mbi na aye ti tere ti mbi kue; mo laa mo sara mbi na ya ti mama 
ti mbi. 

14KOTA GBIA, mbi mu singila na mo ngbanga ti so mo sara mbi na lege ti ye ti 
kpene; aye so mo sara ayeke aye ti dongo be. Biani, mbi hinga ni nzoni. 

15Na ndembe so mo yeke sara mbi na hondengo ni si mo yeke tengbi aye ti tere 
ti mbi daa oko na oko yongoro na gbe ti sese kâ, abio ti mbi ahonde na le ti mo 
pepe. 

16Ataa so tere ti mbi ade ti ga tere ti zo biani pepe, mo baa mbi awe. A su wungo 
ti alango ti mbi na ya ti mbeti ti mo, alango so mo diko ndali ti mbi, ataa so mbeni 
oko ade ti to nda ni pepe. 

17Nzapa, atënë ti be ti mo ayeke ngangu mingi na mbi ti ma ya ni; tongana a 
bongbi ni kue, ala wu ahon ndoni! 

18Mbi ye fade ti diko ni, me ala wu ahon mbutu. Ataa mbi diko ni kue fade, mbi 
lingbi ti hinga nda ti mo pepe. 

19Nzapa, tongana mo fâ fade azo ti sioni, mo hunzi ala, ka ayeke nzoni mingi! Ala 
azo ti tukungo mene, ala hon yongoro na tere ti mbi! 

20Awato ti mo ayeke mu iri ti mo ti handa na azo, ala yeke di iri ti mo ti sara na 
sioni ye. 

21KOTA GBIA, azo so be ti ala ake mo so, be ti mbi ake ala pepe tongana nyen? 
Azo so ayeke tiri na mo so, be ti mbi aso na ala pepe tongana nyen? 

22Be ti mbi ake ala biani biani; ala ga taa awato ti mbi. 

23Nzapa, baa ndo na ya ti be ti mbi kâ si mo hinga mbi nzoni; tara be ti mbi si mo 
hinga atënë so aso be ti mbi. 

24Mo baa wala mbi mu mbeni sioni lege; mo fa na mbi lege so angba kpu na kpu. 

Abia (Psaumes) 140 

Sambela ti zo so azo ayeke tene asioni tënë na iri ti lo 
1Bia so ayeke ndali ti makonzi-bia. Bia ti David. 

2 KOTA GBIA, zi mbi na maboko ti zo ti sarango sioni; bata mbi si zo ti sarango 
ngangu na azo asara ngangu na mbi pepe. 

3Ala yeke leke na be ti ala gi ye ti sioni, lakue, ala yeke gi lege ti sara bira. 

4 Ala leke menga ti ala titene aza tongana ti ngbo; tënë ti yanga ti ala ayeke sara 
sioni tongana ngu ti yanga ti ngbo. Luti kete 

5KOTA GBIA, bata mbi si mbi ti na maboko ti azo ti sioni pepe; bata mbi si zo ti 
sarango ngangu na azo asara ngangu na mbi pepe, azo so ayeke leke na be ti ala 
ti sara si mbi ti so. 

6Azo ti baba azia kuku na hondengo ni na dawa ti mbi, ala leke akamba na 
gbanda na tere ti lege, ala leke kuku ti gbu na mbi. Luti kete 

7Mbi tene na KOTA GBIA, mbi tene: “Mo yeke Nzapa ti mbi. KOTA GBIA, dingi mê 
ti mo, mo ma toto ti mbi. 

8NZAPA, Kota Gbia, mo yeke ngangu so ayeke soo mbi; mo laa mo bata li ti mbi 
na lango ti bira. 

9KOTA GBIA, ye so azo ti sioni asara nzara ni, mo mu ni na ala pepe; ye so ala 
leke na be ti ala ti sarango ni, mo sara si ali ngu, ngbanga ti so, fade ala yeke 
gonda tere ti ala.” Luti kete 

10Sioni tënë so azo so ayeke bi na li ti mbi, ayeke nzoni tënë ni akiri gi na li ti ala 
wani. 

11Ayeke nzoni ale ti wâ atuku na ndö ti ala! Ayeke nzoni a bi ala na ya ti wâ, na 
ya ti kota du so ala lingbi ti londo daa ti sigigi pepe! 

12Alingbi azo ti sioni yanga angba na sese so pepe; fade sioni ayeke tumba hio 
hio peko ti zo ti sarango ngangu na azo! 

13Mbi hinga so KOTA GBIA ayeke fâ ngbanga ti zo ti mawa mbirimbiri, lo yeke fâ 
ngbanga ti azo so ye atia ala na legeni. 

14Biani, fade azo ti mbirimbiri ayeke mu singila na mo, azo so ayeke sara ye na 
legeni ayeke duti na gbe ti le ti mo. 

Abia (Psaumes) 141 

KOTA GBIA, bata yanga ti mbi 
1Bia ti David. 

KOTA GBIA, mbi iri mo, ga hio, mo mu na mbi maboko! Tongana mbi iri mo, dingi 
mê ti mo, mo ma mbi! 

2 Ayeke nzoni sambela ti mbi aga tongana dukani so guru ni ayeke ma na nduzu 
na dawa ti mo; maboko ti mbi so mbi yoro na nduzu aga tongana sandaga ti lakui. 

3KOTA GBIA, zia mbeni sanziri na yanga ti mbi, bata yanga ti mbi si mbi tene 
sioni tënë pepe. 

4Sara si be ti mbi ague na lege ti sioni pepe, sara si mbi sara aye ti sioni pepe 
legeoko na azo ti sarango sioni. Ayeke nzoni anzerengo kobe ti ala andu yanga ti 
mbi pepe. 

5Tongana zo ti mbirimbiri apika mbi, andaa lo sara nzoni be na mbi laa. Tongana 
lo suku na mbi, andaa nzoni mafuta laa lo tuku na li ti mbi, mbi lingbi ti ke ni 
pepe. Me mbi yeke ngba ti sambela, ataa so ala yeke sara sioni na mbi. 

6Na ndembe so a zia amakonzi ti azo ni na ndö ti kota têne ti bi ala na gbeni, na 
ndembe so laa awato ti mbi ayeke hinga atene, tënë so mbi tene ayeke taa-tënë. 

7Tongana ti so zo ayeke de ya ti sese si lo yeke zi du daa, fade ndo ti akuâ ayeke 
zi yanga ti lo ti mene abio ti ala so akangbi kirikiri so. 

8Me le ti mbi ayeke baa gi mo, NZAPA, Kota Gbia; mbi kpe ti honde tere ti mbi 
nduru na mo, mo zia mbi kui pepe! 

9Bata mbi si mbi ti na ya ti gbanda so a leke ti gbu na mbi so pepe, bata mbi si 
kuku ti azo ti sarango sioni agbu mbi pepe. 

10Ayeke nzoni azo ti sioni ati na ya ti kuku ti ala wani, me mbi yeke sigigi ti mbi 
daa. 

Abia (Psaumes) 142 

Sambela ti zo so a sara ngangu na lo 

1Bia ti fango ye na zo; bia ti David. Sambela ti lo na ndembe so lo yeke na ya ti du ti 

têne. 

2Mbi dekongo ngangu na KOTA GBIA; mbi dekongo ngangu ti voro tere ti mbi na 
KOTA GBIA. 

3Mbi tuku na dawa ti lo adema ti mbi kue; mbi fa na lo aye ti ngangu so kue asi 
na mbi. 

4Na ndembe so be ti mbi awoko kue, mo laa mo hinga ndo so mbi yeke gue daa. 
Na ndö ti lege so mbi yeke hon daa, azo azia kuku ti gbu na mbi. 

5Baa ndo na mbage ti maboko ti mbi ti koli si: zo oko ti hinga mbi ayeke daa pepe. 
Mbeni ndo titene mbi kpe daa ti bata tere ti mbi ayeke daa pepe, tënë ti fini ti 
mbi agbu be ti zo oko pepe. 

6Mbi dekongo na mo KOTA GBIA, mbi tene: “Mo laa mo yeke ndo so mbi kpe daa 
ti honde tere ti mbi; mo laa mo yeke mosoro ti mbi na ndö ti sese so e yeke na 
fini daa so!” 

7Dingi mê ti mo, mo ma dekongo ti mbi, ngbanga ti so mbi woko kue awe. Zi mbi 
na maboko ti azo so ayeke tumba peko ti mbi, ngbanga ti so ala yeke ngangu 
ahon mbi. 

8Zi mbi na ya ti kanga so mbi yeke daa, tongaso si mbi yeke mu singila na mo. 
Tongana mo sara nzoni na mbi, fade azo ti mbirimbiri ayeke bongbi ti ngoro mbi. 

Abia (Psaumes) 143 

KOTA GBIA, fâ ngbanga na li ti mbi pepe 
1Bia ti David. 

KOTA GBIA, ma sambela ti mbi, dingi mê ti mo, mo ma totongo tere ti mbi. Ndali 
ti so mo yeke bata tënë ti yanga ti mo si mo yeke mbirimbiri, kiri tënë na mbi! 

2 Mbi yeke zo ti kua ti mo, fâ ngbanga na li ti mbi pepe, ngbanga ti so na le ti mo, 
zo ti mbirimbiri ayeke daa pepe. 

3Wato atumba peko ti mbi, lo kinda mbi na sese, lo do ya ti mbi; lo sara si mbi 
lango na ya ti vukongo ndo tongana azo so akui ando so. 

4Be ti mbi awoko kue awe, ngangu atia na be ti mbi kue awe. 

5Mbi dabe ti mbi na alango ti giriri, mbi gbu li ti mbi na ndö ti aye so kue mo sara, 
be ti mbi ati na ndö ti aye so maboko ti mo asara. 

6Mbi yoro maboko ti mbi na mbage ti mo, mbi laa na dawa ti mo tongana sese so 
aye ngu. Luti kete 

7KOTA GBIA, kiri tënë na mbi hio, be ti mbi awoko kue awe! Honde le ti mo na 
mbi pepe, tongaso pepe, fade mbi yeke ga tongana azo so ayeke li na ya ti du ti 
kuâ. 

8Gi na ndaperere, tene na mbi tënë ti nzoni be ti mo, ngbanga ti so mbi zia be ti 
mbi na ndö ti mo; fa na mbi lege so mbi lingbi ti tambula daa, ngbanga ti so mbi 
yeke baa ndo gi na mo. 

9KOTA GBIA, zi mbi na maboko ti awato ti mbi; mbi kpe na mo ti honde tere ti 
mbi. 

10Fa na mbi lege ti sara ye so be ti mo aye, ngbanga ti so mo yeke Nzapa ti mbi. 
Ayeke nzoni yingo ti mo so ayeke nzoni afa na mbi lege so ague na sese so a leke 
ni nzoni. 

11KOTA GBIA, ndali ti iri ti mo, sara si mbi ngba na fini; na lege ti mbirimbiri ti 
mo, zi mbi na ya ti ye ti ngangu. 

12Na lege ti nzoni be ti mo, fade mo yeke hunzi awato ti mbi, mo yeke sara si azo 
so kue be ti ala ake mbi akui, ngbanga ti so mbi yeke zo ti kua ti mo. 

Abia (Psaumes) 144 

Sambela ti gbia 
1Bia ti David. 

Mbi mu singila na KOTA GBIA, Kota Têne so mbi luti na ndö ni ti bata tere ti mbi! 
Lo laa lo fa na mbi lege ti tiringo bira, lo leke mbi nzoni titene mbi hinga lege ti 
tiringo bira. 

2Lo yeke mbuki ti mbi, lo yeke tongana ngangu gbagba na tere ti mbi, lo yeke 
ngangu gbagba so mbi kpe daa ti honde tere ti mbi, lo yeke wasongo mbi, lo 
yeke vala ti mbi; mbi honde tere ti mbi nduru na lo. Lo laa lo zia azo ti mbi na 
gbe ti komandema ti mbi. 

3 KOTA GBIA, zo ayeke nyen si tënë ti lo agbu be ti mo tongaso? Zo ayeke nyen 
titene mo dabe ti mo na lo? 

4Zo ayeke tongana pupu senge, alango ti fini ti lo ayeke tongana gbe ti de so 
ayeke hon hongo. 

5KOTA GBIA, dingi le ti nduzu, mo zu na sese; ndu ahoto si guru asigigi daa. 

6Tokua wâ ti bekpa, mo kangbi ya ti ala kirikiri, bi ale ti kokora ti mo si ala kpe 
kirikiri. 

7So mo ngba na nduzu kâ, yoro maboko ti mo, mo soo mbi; zi mbi na ya ti kota 
ngu, zi mbi na maboko ti awande. 

8Atënë ti yanga ti ala gi mvene, ala yeke yoro maboko ti ala ti koli na nduzu ti 
deba yanga ti ala, me ala yeke sara ye alingbi na ni pepe. 

9Nzapa, mbi ye ti he fini bia na mo, mbi ye ti he bia ti sepela mo na kundi ti kamba 
baleoko. 

10Mo laa mo sara si agbia aso benda; mo laa mo zi David, zo ti kua ti mo, na yanga 
ti sioni yongoro zeme. 

11Soo mbi, zi mbi na maboko ti awande! Atënë ti yanga ti ala gi mvene si ala yeke 
yoro maboko ti ala ti koli na nduzu ti deba yanga ti ala, me ala yeke sara ye 
alingbi na ni pepe. 

12Ayeke nzoni amolenge ti e ti koli akono nzoni na ya ti maseka ti ala tongana 
akeke so akono nzoni! Amolenge ti e ti wali aga tongana angbongboro têne so a 
sara ni na kode si ayeke sara pendere ti ya ti yangbo ti agbia! 

13Ayeke nzoni ya ti agogoro ti e asi singo na anzoni ye nde nde, ataba ti e so ayeke 
na ya ti apere, adu saki saki, gbani gbani! 

14Ayeke nzoni abagara ti e adu gbani gbani, ala kui pepe si ala du amolenge na 
kuâ ni pepe! Ayeke nzoni zo akiri ama dekongo ti mbeto pepe na ndö ti abalabala 
ti e! 

15Ti ala nzoni, amara so ayeke na aye ni so kue! Ti ala nzoni, amara so KOTA 
GBIA ayeke Nzapa ti ala! 

Abia (Psaumes) 145 

Nzapa, mo yeke gbia kpu na kpu! 
1Bia ti sepelango Nzapa; bia ti David. 

Nzapa ti mbi, gbia ti mbi, fade mbi yeke he bia ti fa so mo yeke kota! Mbi yeke 
mu singila na mo kpu na kpu! 

2Mbi yeke mu singila na mo lakue lakue, mbi yeke sepela iri ti mo kpu na kpu. 

3 KOTA GBIA ayeke kota, lo lingbi titene azo asepela lo gbani gbani; zo alingbi ti 
hinga nda ti kota ti lo pepe. 

4Fade azo ti ngoi oko oko ayeke tene tënë ti akota ye so mo sara na azo ti ambeni 
ngoi so ayeke ga na peko! 

5Mbi yeke kiri ti tene tënë ti aye ti kpene ti mo, tënë ti gonda ti mo na ti nengo ti 
mo ti gbia. 

6Fade azo ayeke tene tënë ti aye ti kpene so mo sara na lege ti ngangu ti mo, mbi 
yeke tene peko ti akota ye so mo sara! 

7Fade azo ayeke tene tënë ti dabe ti ala na gba ti anzoni ye so mo sara, ala yeke 
dekongo na tënë ti mbirimbiri ti mo! 

8 KOTA GBIA ayeke sara nzoni be na zo si lo yeke baa mawa ti zo; lo yeke sara 
ngonzo hio hio pepe, nzoni be ti lo asi singo. 

9KOTA GBIA ayeke sara nzoni na azo kue, lo yeke baa mawa ti aye so kue lo sara. 

10KOTA GBIA, fade aye so kue mo sara ayeke sepela mo si azo ti mo ayeke mu 
singila na mo! 

11Ala yeke tene tënë ti lengo-gbia ti mo so ayeke na gonda si ala yeke tene peko 
ti akota ye so mo sara. 

12Ala yeke sara si azo ahinga akota ye so mo sara nga na lengo-gbia ti mo so 
ayeke na gonda si ayeke za zango so. 

13Lengo-gbia ti mo ayeke ngba lakue lakue, komandema ti mo ayeke na ndö ti 
azo ti angoi kue. Nzapa ayeke sara ye alingbi na atënë ti yanga ti lo kue, aye so 
kue lo yeke sara afa so lo yeke sara nzoni be. 

14Azo so ayeke ti, KOTA GBIA ayeke gbu ala titene ala ngba na nduzu; azo so kue 
ati na sese, lo yeke mu ala na nduzu. 

15Le ti azo kue ayeke baa ndo gi na mo, ala kue azia be ti ala ti ku mo titene mo 
mu na ala kobe na ngoi so alingbi. 

16 Tongana mo zi maboko ti mo, mo yeke mu kobe na aye so kue ayeke na fini 
alingbi na nzara ti ala. 

17KOTA GBIA ayeke mbirimbiri na ya ti sarango ye ti lo kue, aye so kue lo yeke 
sara afa so lo yeke bata tënë ti yanga ti lo. 

18KOTA GBIA ayeke nduru na azo so kue ayeke iri lo ti mu maboko na ala, ala so 
kue ayeke iri lo na be ti ala kue. 

19Azo so akpe mbeto ti lo, lo yeke mu na ala ye so be ti ala aye; lo yeke ma toto ti 
ala si lo yeke soo ala. 

20KOTA GBIA ayeke bata azo so kue aye lo, me lo yeke hunzi azo ti sioni kue. 

21Fade mbi yeke he bia ti sepela KOTA GBIA; ayeke nzoni azo kue amu singila na 
lo, lo so lo yeke nde si lo yeke nzoni kue, kpu na kpu. 

Abia (Psaumes) 146 

KOTA GBIA ayeke bata azo so ayeke na ngangu pepe 

1Aleluya! Mbi ye ti sepela KOTA GBIA! 

2Na lango ti fini ti mbi kue, mbi ye ti sepela KOTA GBIA; na ngoi so kue mbi yeke 
ngba na fini, mbi ye ti he bia na Nzapa ti mbi. 

3Ala azo, ala zia be ti ala na ndö ti amakonzi pepe; amakonzi ayeke asenge zo, ala 
lingbi ti soo zo pepe. 

4Na ndembe so pupu ti azo ni ayeke sigigi, ala yeke kiri na ya ti sese; na lango ni 
so, aye so ala leke na be ti ala ti sarango ni, aye ni ayeke kui legeoko na ala. 

5Ti lo nzoni, zo so Nzapa ti Jacob ayeke mu maboko na lo si lo zia be ti lo ti ku 
KOTA GBIA, Nzapa ti lo! 

6 KOTA GBIA asara yayu na sese, kota ngu-ingo na aye so kue ayeke na ya ni; lo 
yeke bata tënë ti yanga ti lo kpu na kpu. 

7Azo so asara ngangu na ala, lo yeke fâ ngbanga ti ala na legeni. Lo yeke mu kobe 
na azo so nzara asara ala, KOTA GBIA ayeke zi azo ti kanga. 

8KOTA GBIA ayeke zi le ti azo so le ti ala akanga. Azo so ati na sese, KOTA GBIA 
ayeke mu ala na nduzu; KOTA GBIA aye azo ti mbirimbiri. 

9KOTA GBIA ayeke bata awande, lo yeke mu maboko na nyindu nga na wali-mua, 
me lo yeke sara si azo ti sioni agirisa lege. 

10KOTA GBIA ayeke gbia kpu na kpu. Sion, lo yeke Nzapa ti mo ngu na ngu! 
Aleluya! 

Abia (Psaumes) 147 

Nzapa ayeke na komandema na ndö ti aye kue 

1Aleluya! Hengo bia na Nzapa ti e ayeke nzoni ye mingi, sepelango lo nzoni 
anzere mingi! 

2 KOTA GBIA ayeke leke Jérusalem, lo yeke bongbi azo ti Israel so a gbu ala a gue 
na ala na kodro wande. 

3Azo so be ti ala afâ ka, lo laa lo yeke kai ni, lo yeke kanga ka ti ala. 

4Lo yeke diko atongoro, lo yeke mu iri na ala oko oko kue. 

5KOTA GBIA ti e ayeke kota, lo yeke na ngangu mingi; nda ti hingango ye ti lo 
ayeke daa pepe. 

6KOTA GBIA ayeke mu asenge zo na nduzu, lo yeke kiri azo ti sioni ngbii asi na 
sese. 

7Ala azo, ala he bia na KOTA GBIA ti mu singila na lo; ala pika kundi na Nzapa ti 
e. 

8Lo laa lo sara si mbinda amu le ti nduzu kue, lo leke ngu-Nzapa ndali ti sese; lo 
sara si apere asigigi na ndö ti ahoto. 

9Lo yeke mu kobe na anyama, nga na amolenge ti kpakpo na ndembe so ala yeke 
toto nzara. 

10Lo baa ngangu ti mbarata tongana senge ye, ngangu ti zo ti kpengo loro anzere 
na be ti lo pepe. 

11Me be ti KOTA GBIA anzere na azo so ayeke kpe mbeto ti lo, ala so azia be ti ala 
ti ku titene lo sara nzoni be na ala. 

12Jérusalem, gonda KOTA GBIA! Sion, sepela Nzapa ti mo! 

13Biani, lo sara si angbongboro wen ti yanga ti gbagba ti mo akiri akpengba; lo 
sara tufa na ndö ti amolenge ti mo so ayeke na ndo ti mo. 

14Lo mu siriri na sese ti mo, lo mu na mo taa nzoni ble alingbi na mo. 

15 Yanga so lo mu, lo tokua na ndö ti sese, na loro, tënë ti lo ahon. 

16Lo sara si neze atuku na sese tongana vuru kua ti tere ti taba, lo kangbi ale ti 
neze ni na ndo kue tongana mburu ti wâ. 

17Lo fâ ya ti apembe ti bekpa ti lo nduru nduru si lo bi ni. So lo sara si de asara 
mingi mingi so, zo wa laa alingbi ti gbu le ni, zo wa? 

18Gi so lo mu yanga, apembe ti bekpa aga ngu; lo sara si pupu aya si ngu asua. 

19Lo fa tënë ti lo na Jacob, lo fa ambela ti lo nga na atënë ti ndia ti lo na Israel. 

20Aye ni so, lo sara ni na ambeni mara pepe, amara ni ahinga atënë ti ndia ti lo 
pepe. Aleluya! 

Abia (Psaumes) 148 

Ayeke nzoni dunia kue asepela KOTA GBIA 

1Aleluya! Ala so ayeke na yayu kâ, ala sepela KOTA GBIA! Ala so ayeke yongoro 
na nduzu kâ, ala sepela KOTA GBIA! 

2Ala a-ange ti lo kue, ala sepela lo! Ala aturugu ti lo kue so ayeke na yayu, ala 
sepela lo! 

3Lâ na nze, ala sepela lo! Ala atongoro so ayeke za zango, ala sepela lo! 

4 Ala ayayu so ahon ayayu kue, ala angu so ayeke na ndö ti yayu, ala sepela lo! 

5Ayeke nzoni ala kue asepela iri ti KOTA GBIA, ngbanga ti so lo mu yanga si ala 
baa gigi! 

6Lo zia ala ti ngba kpu na kpu, lo lu andia ndali ti ala, ngangu ti andia ni ayeke 
ngba lakue lakue. 

7Ala so ayeke na sese, ala sepela KOTA GBIA! Ala akota nyama ti gbe ti ngu, na 
ala akota du so ali mingi, ala sepela KOTA GBIA! 

8Ala wâ na pembe ti bekpa, neze na guru ti le ti ngu, ala sepela lo! Ala, na kota 
pupu so ayeke sara ye na peko ti yanga ti lo, ala sepela lo! 

9Ala akota hoto na akete hoto, ala sepela lo! Ala akeke so ale lengo, ala akeke ti 
sedre, ala sepela lo! 

10Ala anyama ti ngonda, ala anyama ti kodro kue, ala sepela lo! Ala anyama so 
ayeke hara, ala andeke, ala sepela lo! 

11Ala agbia ti sese, ala amara kue, ala sepela lo! Ala akota zo, ala amakonzi ti sese 
kue, ala sepela lo! 

12Ala amaseka-koli na amaseka-wali, ala akangba na amolenge, ala sepela lo! 

13Ayeke nzoni ala sepela iri ti KOTA GBIA, ngbanga ti so lo oko laa lo yeke kota 
mingi, gonda ti lo amu ndö ti sese na yayu kue! 

14Israel, azo ti lo ayeke nduru na lo. Lo sara si ala mu li ti ala na nduzu, ala wara 
ngangu. Ndani laa, ala mu be ti ala na lo si ala yeke sepela lo! Aleluya! 

Abia (Psaumes) 149 

Nzapa amu nengo na azo ti lo 

1Aleluya! Ala he fini bia na KOTA GBIA! Ala he bia ti sepela lo na ya ti bongbi ti 
azo ti lo! 

2Ayeke nzoni azo ti Israel aduti na ngia ndali ti lo so lo sara ala! Ayeke nzoni azo 
ti Sion adodo na ngia ndali lo, lo yeke gbia ti ala! 

3Ayeke nzoni ala dodo ti sepela iri ti lo; ala pika ngo na kundi ti gonda lo. 

4Biani, be ti KOTA GBIA anzere na azo ti lo; lo yeke soo asenge zo ti lo ti mu na 
ala nengo. 

5Ayeke nzoni azo ti Nzapa adodo na ngia ti gonda lo. Ataa na ndö ti gbogbo ti ala, 
ala dekongo na ngia! 

6Ala he bia na kota go ti sepela Nzapa, ala gbu na maboko ti ala yongoro zeme so 
yanga ni aza mbage na mbage! 

7Tongaso, fade ala yeke kiri peko ti sioni na amara nde, ala yeke pika amara, 

8ala yeke kanga agbia ti azo ni na zingiri, ala yeke kanga akota zo ti azo ni na 
olongbo, 

9ala yeke fâ ngbanga na ndö ti azo ni alingbi na tënë so a su na mbeti awe. Ye so 
KOTA GBIA ayeke sara ti ne azo ti lo kue laa. Aleluya! 

Abia (Psaumes) 150 

Ala sepela KOTA GBIA! 

1Aleluya! Ala sepela KOTA GBIA na ndo so a zia nde ndali ti lo! Ala sepela lo na 
le ti nduzu, ndo ti ngangu ti lo! 

2Ala sepela lo ndali ti akota ye so lo sara! Ala sepela lo ndali ti so lo yeke kota, lo 
hon aye kue! 

3Ala huru didi ti sepela na lo! Ala pika kete kundi na kota kundi ti sepela na lo! 

4Ala pika ngo, ala dodo ti sepela na lo! Ala sepela lo na aye ti mozoko ti kamba 
na ngoli! 

5Ala sepela lo na wen so atoto mingi, ala sepela lo na wen so atoto ngangu! 

6Ala, aye so kue ayeke na fini, ala sepela KOTA GBIA! Aleluya! 

  



1209 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Amato 

Amato 1 

1 Amato ti Salomon, molenge ti David, gbia ti Israel. 

Nda ti mbeti so 

2Nda ti amato so ayeke ti fa na zo lege ti sarango ye na ndara nga na lege ti 
sarango ye alingbi na anzoni wango so a mu na lo. Amato ni ayeke mu lege na zo 
ti ma gbe ti atënë so ane mingi. 

3Ala yeke fa na zo lege ti nzoni hingango ndo, lege ti sarango ye ti mbirimbiri, ti 
kpengo ndia nga na ti sarango ye na legeni. 

4Amato ni ayeke sara titene zo so le ti lo ahan pepe, le ti lo ahan; ala yeke sara 
nga titene amaseka ahinga ndo si ala wara nzoni gbungo-li. 

5Zo ti ndara so ayeke ma amato so, fade hingango ye ti lo ayeke kono ahon ti 
kozoni; zo so ahinga ndo, fade lo yeke manda anzoni kode so ayeke fa na lo nzoni 
lege. 

6Lo yeke ma ya ti ambeni mato so atënë ni ali, lo yeke ma gbe ti ambeni tënë so 
ane si lo yeke ma ya ti akpengbango tënë ti azo ti ndara. 

7 Kpengo mbeto ti KOTA GBIA ayeke tongo nda ti hingango ye. Gi azo ti buba laa 
abaa ndara na anzoni wango na le ti ala tongana mbumbuse ye. 

Hange na asioni kamarade 

8Molenge ti mbi, mo ma wango ti babâ ti mo; aye so mama ti mo ayeke fa na mo, 
mo bi na peko ti mê ti mo pepe. 

9Fade aye ni ayeke duti tongana pendere kpoto na li ti mo wala tongana pendere 
ye ti go na go ti mo. 

10Molenge ti mbi, tongana asioni kamarade aye ti handa mo titene mo sara sioni, 
ayeke nzoni mo ke. 

11Ala lingbi ti tene na mo: “Ga na peko ti e! E gue, e honde tere ti e titene e fâ azo 
so ayeke hon na lege. Azo so asara ye oko na e pepe so, e fâ ala senge senge! 

12E mene ala na fini ni tongana ti so du ti kuâ ayeke mene akuâ; e mene ala na 
ngbongboro ni, titene ndo ti akuâ ni amene ala. 

13Fade e yeke wara aye nde nde ti ngangu ngere si ya ti ada ti e ayeke si singo na 
aye so e gbu. 

14Ga, mo yeke wara ti mo aye ni nga. E kue, e yeke duti gi na bozo ti nginza oko!” 

15Molenge ti mbi, mo na azo tongaso atambula pepe, mo na ala afono pepe. 

16Biani, ala yeke mu loro ti gue ti sara sioni; ala yeke nduru nduru ti tuku mene. 

17Tongana zo abi gbanda si ndeke abaa lo na bingo ni, fade ndeke ni ayeke ti na 
ya ti gbanda ni pepe. 

18Me ti azo ti fango azo ni, ala bi gbanda ndali ti ala wani, ala honde tere ti ala ti 
sara sioni na ala wani. 

19Biani, azo so ayeke wara ye na lege ti nzi, baa ye so ayeke ku ala laa: a yeke zi 
fini ti ala. 

Ndara ato mbela ti iri azo ti buba 

20Ndara ayeke dekongo na ndö ti alege, lo yeke tene tënë na kota go na ndo so 
azo ayeke bongbi daa. 

21Lo iri ndo na ndo so azo abongbi daa gbani gbani. Lo to mbela na atënë ti lo na 
ndo so azo ti gbata ayeke leke ka atënë ti ala daa, lo tene: 

22“Ala azo so le ti ala ahan pepe so, ala ye ti ngba tongaso ngbii asi lawa? Ala azo 
ti hengo ndo, ala yeke ngba ti he ndo ngbii asi lawa? Ala azo so ahinga ndo pepe 
so, ala yeke ke ti hinga ye ngbii asi lawa? 

23So mbi yeke gboto mê ti ala so, ala ma ni si! Tongana ala ma ni, fade mbi yeke 
sara si yingo ti mbi aga na ndö ti ala, mbi yeke sara si ala hinga tënë ti mbi. 

24Mbi iri ala, me ala ke. Mbi yoro maboko ti mbi na ala, me zo oko abaa ndo daa 
pepe. 

25Awango ti mbi kue, ala ke ni; mbi gboto mê ti ala, ala yeda pepe. 

26Ndani laa, fade mbi yeke he ala na ngia tongana ye ti ngangu asi na ala; mbi 
yeke he ala tongana kota mbeto agbu ala. 

27Biani, fade kota mbeto ayeke ga na ndö ti ala tongana kota pupu; ye ti ngangu 
ayeke ti na ndö ti ala tongana ngangu pupu ti ngu-Nzapa; pasi na ye ti mawa 
ayeke hon ndö ti ala. 

28 Na lango ni so, fade ala yeke iri mbi titene mbi mu maboko na ala, me mbi yeke 
kiri tënë na ala pepe; ala yeke gi mbi, me ala yeke wara mbi pepe. 

29Aye ni ayeke duti tongaso, ngbanga ti so ala ke ti hinga ye; ala ye ti kpe mbeto 
ti KOTA GBIA pepe. 

30Ala ye tënë ti awango ti mbi pepe; aye so kue mbi gboto mê ti ala daa, ala baa 
ni tongana senge ye. 

31Fade ala yeke ko lengo ti sarango ye ti ala; apialo ti ala ayeke fun sen na hon ti 
ala. 

32Ngangu li ti azo so li ti ala ayeke daa pepe laa ayeke fâ ala; kangango le na ndö 
ti akpale laa ayeke fâ azo so ahinga ndo pepe. 

33Me zo so ama mbi, mbeni ye ti sioni ayeke si na lo pepe, lo yeke duti kpoo, 
mbeto ti sioni ye ayeke sara lo oko pepe.” 

Amato 2 

Ndara akanga lege na zo ti sara sioni 

1Molenge ti mbi, yeda na atënë ti mbi; bata andia ti mbi nzoni tongana ti so zo 
ayeke bata ye ti ngangu ngere. 

2Dingi mê ti mo, mo ma atënë ti ndara, gi lege ngangu ti ma ya ni. 

3Biani, gi hingango ye; sara ngangu ti wara hingango ndo! 

4 Gi ndara tongana ti so zo ayeke gi nginza; gi ni ngangu tongana ti so zo ayeke 
gi mbeni mosoro so ahonde. 

5Tongana mo sara tongaso, fade mo yeke hinga nda ti kpengo mbeto ti KOTA 
GBIA, mo yeke wara lege ti hinga Nzapa. 

6 KOTA GBIA laa ayeke mu ndara na zo; hingango ye na hingango ndo alondo na 
lo. 

7KOTA GBIA ayeke bata anzoni ye ndali ti azo ti mbirimbiri; lo yeke tongana vala 
ndali ti azo so sarango ye ti ala ayeke na legeni. 

8Lo yeke bata azo so ayeke sara ye na lege ti ndia; lo yeke bata lege ti azo so abata 
be ti ala kue na lo. 

9Molenge ti mbi, tongana mo ma mbi, fade mo yeke hinga, mo tene, sarango ye 
ti mbirimbiri, sarango ye na lege ti ndia na sarango ye na legeni ayeke sara si zo 
abaa nzoni daa. 

10Fade ndara ayeke li na ya ti be ti mo, hingango ye ayeke zia ngia na be ti mo. 

11Nzoni gbungo-li ayeke sara si sioni ye awara mo pepe, hingango ndo ayeke 
bata mo. 

12Aye use so ayeke sara si mo kpe lege ti sioni sarango ye; ala yeke zi mo na 
maboko ti azo ti tenengo mvene; 

13ala yeke zi nga mo na maboko ti azo so azia lege ti mbirimbiri titene ala mu 
lege so avuko. 

14Be ti azo ni ayeke na ngia na sarango sioni; tere ti ala anzere na asioni sarango 
ye ti kirikiri. 

15Lege ti sarango ye ti ala ayeke kirikiri si lege so ala mu aba bango. 

16Tongaso, mo yeke kpe lege ti wali so ayeke ti mo pepe, wali wande so ayeke 
tene anzerengo tënë. 

17 Lo do koli ti lo ti maseka, lo zia; tongaso lo buba lege ti mbuki na Nzapa ti lo. 

18Sioni dutingo ti lo ayeke gue na lo na kuâ; alege ti sarango ye ti lo ayeke gue na 
lo na ndo ti akuâ. 

19Azo so kue ague na ndo ti lo ayeke kiri pepe; lege so ayeke gue na zo na fini, 
ala yeke wara ni mbeni pepe. 

20Tongaso, ayeke nzoni mo mu lege ti dutingo ti azo ti nzoni; mo sara ye tongana 
ti azo ti mbirimbiri. 

21Biani, fade azo ti mbirimbiri ayeke lango na ya ti kodro so; azo so dutingo ti ala 
ayeke na legeni ayeke ngba daa. 

22Me ti azo ti sioni, a yeke zi ala na ya ti kodro ni; azo ti handango amba ti ala, a 
yeke tumba ala daa. 

Amato 3 

Ndara nga na mango yanga ti Nzapa 

1Molenge ti mbi, aye so mbi fa na mo, mo girisa ni pepe; bata atënë ti ndia ti mbi 
na ya ti be ti mo. 

2Tongaso, fade gigi ti mo ague, ayo, mo yeke duti na fini aninga si mo yeke duti 
na siriri. 

3Ayeke nzoni mo zia ti sara nzoni be pepe, mo zia ti bata tënë ti yanga ti mo pepe; 
mo kanga ni na go ti mo tongana ye ti go, mo su ni na be ti mo tongana mbeti. 

4Tongaso, fade Nzapa na azo ayeke ye tënë ti mo; ala yeke gonda mo ndali ti 
zingo le ti mo. 

5Mo zia be ti mo na ndö ti hingango ndo ti mo wani pepe, me mo zia be ti mo kue 
na ndö ti KOTA GBIA. 

6Na ya ti sarango ye ti mo kue, mo dabe ti mo na lo; lo laa lo yeke leke lege so 
fade mo yeke tambula daa. 

7 Mo baa tere ti mo wani tongana zo ti ndara pepe, me mo kpe mbeto ti KOTA 
GBIA; mo zia lege ti sioni ye. 

8Fade ayeke ga yoro ndali ti tere ti mo; ayeke sara si mo kiri mo wara ngangu. 

9Mo ne KOTA GBIA na mungo na lo aye ti mo; mo mu na lo akozo le ti kobe ti mo. 

10Tongaso, fade agogoro ti mo ayeke si singo na kobe; ndo so mo yeke bata vin 
ti mo daa, vin ayeke si singo daa si ayeke tuku. 

11Molenge ti mbi, tongana KOTA GBIA agboto mê ti mo, mo ke pepe; tongana lo 
suku na mo, mo baa ni tongana mbumbuse ye pepe. 

12 Biani, zo so KOTA GBIA aye lo, lo yeke suku na lo tongana ti so babâ ayeke 
suku na molenge ti lo so lo ye lo mingi. 

Ndara ayeke mu anzoni ye na zo 

13Ti lo nzoni, zo so awara ndara si lo ga zo ti hingango ndo! 

14Tongana zo awara ndara, lo yeke baa nzoni daa ahon warango nginza; nzoni 
ye so lo wara daa ahon lôro. 

15 Ndara ahon atêne ti ngangu ngere. Na popo ti aye so kue zo asara nzara ni, 
mbeni ye ti lingbi na ni ayeke daa pepe. 

16Na mbage, ndara ayeke mu na zo fini so ayo; na mbeni mbage, lo yeke mu nga 
na lo mosoro na gonda. 

17Alege so lo yeke gue na zo daa anzere mingi; sioni ye oko ayeke si na zo na 
alege ni so pepe. 

18 Ndara ayeke tongana keke so ayeke mu fini na azo so asara ye alingbi na ni. Lo 
yeke zia ngia na be ti azo so awara ni. 

19Na lege ti ndara ti lo, KOTA GBIA asara sese; na lege ti hingango ye ti lo, lo leke 
yayu. 

20 Na lege ti hingango ye ti lo, ngu so ayeke yongoro na gbe ti sese kâ asigigi, 
mbinda asara si ngu apika. 

KOTA GBIA ayeke bata zo ti ndara 

21Molenge ti mbi, ayeke nzoni hango le na nzoni gbungo-li aga aye ti tere ti mo; 
alingbi mo zia ni laoko pepe. 

22Fade ala yeke sara si mo duti na taa fini nga na fini so anzere. 

23Tongaso, mo yeke tambula, mbeni ye ti sara mo ayeke daa pepe; mbeni ye ti 
gbu gere ti mo titene mo ti ayeke daa pepe. 

24Tongana mo yeke gue ti lango, mbeto ti mbeni ye oko ayeke sara mo pepe; 
tongana mo lango, lango ni ayeke nzere mingi. 

25Ye ti mbeto so ayeke si gburrr wala azo ti sioni so ayeke tuku na ndö ti mo, 
fade mo yeke sara mbeto ti ala pepe. 

26Biani, fade KOTA GBIA ayeke bata mo nzoni; lo yeke zia titene kuku agbu gere 
ti mo pepe. 

Ayeke nzoni mo ye mba ti mo zo 

27Tongana mo lingbi ti sara nzoni na zo so ye atia lo, alingbi mo ke ti sara ni pepe. 

28Tongana ye ayeke daa titene mo mu na mba ti mo fafadeso, mo tene na lo pepe, 
mo tene: “Ita, mo gue. Kekereke si mbi mu na mo ye ni.” 

29Mba ti mo so aduti nduru na mo si lo zia be ti lo na ndö ti mo so, mo gbu li ti 
mo ti sara sioni na lo pepe. 

30Zo so asara sioni na mo pepe, mo papa na lo senge senge pepe. 

31Azo ti sarango ngangu na amba ti ala, mo sara kota be na tere ti ala pepe; mo 
manda lege ti sarango ye ti ala pepe. 

32Biani, be ti KOTA GBIA ake mingi azo so ake lege ti lo, me lo yeke fa atënë ti be 
ti lo na azo ti mbirimbiri. 

33KOTA GBIA ayeke deba da ti azo ti sioni, me lo yeke sara tufa na ndö ti da ti azo 
ti mbirimbiri. 

34 Lo yeke he azo ti hengo ndo, me lo yeke sara nzoni be na azo so asara tere ti 
ala kete. 

35Ye so ayeke ga ti azo ti ndara ayeke gonda; me ti azo ti buba, kamene ayeke 
gbu le ti ala. 

Amato 4 

Lege ti warango ndara na ti batango ni 

1Amolenge, ala ma wango ti babâ ti ala. Ala zia be ti ala kue ti hinga nda ti aye. 

2Biani, aye so mbi fa na ala so ayeke nzoni mingi; aye so mbi yeke fa na ala so, 
ala zia lege ni pepe. 

3Mbi nga, mbi yeke lani nzoni molenge ti babâ ti mbi; mama ti mbi aye mbi mingi 
tongana oko molenge. 

4Lani, babâ ti mbi ayeke fa na mbi aye tongaso: “Bata atënë ti mbi na be ti mo; 
sara ye alingbi na atënë ti yanga ti mbi si fade mo ngba na fini. 

5Sara kue ti wara ndara na hingango nda ti ye. Be ti mo agirisa na atënë ti yanga 
ti mbi pepe; mo hon nde na atënë ni pepe. 

6Mo zia ndara pepe, fade lo yeke bata mo. Mo ye ndara, fade lo yeke bata mo si 
sioni ye asi na mo pepe. 

7Tongo nda ti ndara ayeke so: mo sara kue ti wara ndara. Ye so kue mo wara, mo 
mu ni ti wara na hingango nda ti aye. 

8Gbu ndara na tere ti mo, fade lo yeke sara si mo ga kota; gbu ndara na kate ti 
mo, lo yeke sara si mo wara gonda. 

9Lo yeke zia mbeni pendere kpoto na li ti mo; lo yeke zia na li ti mo mbeni ye ti 
pendere so aza zango.” 

Mo kpe lege ti sarango ye ti azo ti sioni 

10 Molenge ti mbi, ma mbi! Mo sara ye alingbi na atënë ti mbi si fade gigi ti mo 
ague, ayo. 

11Mbi fa na mo lege ti dutingo na ndara; mbi fa na mo lege ti sarango ye ti 
mbirimbiri. 

12Tongaso, mo yeke tambula, mbeni ye ti kanga lege na mo ayeke daa pepe; mo 
kpe loro, mo yeke ti pepe. 

13Wango so a mu na mo, mo bata ni ngangu, mo zia lege ni pepe. Mo bata ni, 
ngbanga ti so fini ti mo laa! 

14Mo mu peko ti sarango ye ti azo ti sioni pepe, mo mu lege ti azo ti sarango sioni 
pepe. 

15Mo zia lege ti ala ni, mo hon daa pepe! Mo kpe lege ti ala ni, mo hon ti mo hongo! 

16Biani, azo ni ayeke lango pepe ngbii ala sara sioni si. Lango ayeke gbu le ti ala 
pepe ngbii ala kinda mbeni zo si. 

17Sarango sioni aga kobe ti ala ti tengo ni; sarango ngangu na azo aga samba so 
ayeke sara ala. 

18Lege ti dutingo ti azo ti mbirimbiri ayeke tongana lumiere ti ndaperere, lo yeke 
su ngbii lo su ngangu ngangu na bekombite. 

19Me lege ti dutingo ti azo ti sioni ayeke tongana bi so avuko pitipiti. Ye so ala 
pika gere ti ala daa ti ti, ala baa ni pepe. 

Nzoni lege ti dutingo ti zo 

20Molenge ti mbi, mo ma tënë ti mbi, dingi mê ti mo, mo ma atënë so mbi yeke 
tene na mo. 

21Mo girisa ni pepe; mo bata ni na ya ti be ti mo. 

22Atënë ni ayeke mu fini nga na seni na azo so kue ayeda na ni. 

23Mo sara hange na atënë so ayeke na be ti mo kâ, ngbanga ti so lege ti fini ti mo 
alondo daa. 

24Mo zia atënë ti mvene asigigi na yanga ti mo pepe, mo tene asioni tënë na iri ti 
amba ti mo pepe. 

25Ayeke nzoni mo baa gi ya ti le ti zo; mo baa ndo mbirimbiri gi na dawa ti mo. 

26 Mo gbu li ti mo mbirimbiri kozo si mo mu mbeni lege; ayeke nzoni mo mu lege 
so mbeni sioni ye oko alingbi ti si na mo daa pepe. 

27Mo zia lege ni ti hon mbage na mbage pepe; mo kpe lege ti sioni ye. 

Amato 5 

Hange na wali ti gingo akoli kirikiri 

1Molenge ti mbi, mo ma atënë ti ndara ti mbi; dingi mê ti mo na atënë ti hingango 
ndo ti mbi. 

2Tongaso, fade mo yeke bata atënë ti mbi so ayeke sara si le ti mo ahan si mo 
yeke hinga nda ti atënë so mo yeke tene. 

3Biani, wali ti mbeni zo nde, atënë ti yanga ti lo anzere tongana mafuta ti wotoro, 
atënë ti lo ni awoko zo ahon mafuta. 

4Me agbe ti tënë ti lo ni asee tongana sengo pere, ayeke kpo zo tongana yongoro 
zeme so yanga ni aza mbage na mbage. 

5 Lege ti dutingo ti lo ayeke gue na kuâ; agere ti lo ayeke gue na ndo ti akuâ. 

6Lege so ayeke gue na zo na fini, lo mu ti lo ni pepe; lo girisa lege awe, me lo 
hinga pepe. 

7Fadeso, amolenge ti mbi, ala ma mbi si; ala ke atënë ti mbi pepe. 

8Mo ngba yongoro na tere ti mara ti wali tongaso; mo ga nga nduru na yanga ti 
da ti lo pepe. 

9Tongaso pepe, fade lo yeke bi nengo ti mo na sese si mbeni koli so ayeke baa 
mawa ti zo pepe, ayeke buba fini ti mo; 

10awande laa ayeke te ye, ya ti ala asi na lege ti ngangu kua ti mo; azo nde laa 
ayeke baa nzoni na peko ti kua ti mo. 

11Na ndani, fade mo yeke dema tongana ngangu ahunzi na ya ti tere ti mo kue. 

12Fade mo yeke tene: “Azo agboto mê ti mbi, mbi ke ngbanga ti nyen? Azo asuku 
na mbi, mbi yeda pepe ngbanga ti nyen? 

13Mbi ke ti ma yanga ti awafango-ye ti mbi ngbanga ti nyen? Mbi dingi mê ti mbi 
ti ma ala pepe ngbanga ti nyen? 

14Angba kete ka akpale ti ngangu ahon ndö ti mbi na ya ti bongbi ti azo ti mbi.” 

Mo ye wali ti ngoi ti maseka ti mo 

15Wali ti mo ayeke tongana li ti ngu ti mo wani; mo nyon gi ngu so asigigi na ya 
ti li ti ngu ti mo ni! 

16Mo zia ngu ti li ti ngu ti mo asua na gigi pepe; mo zia ni asua na ndö ti abalabala 
pepe! 

17Mo bata ngu ni gi ndali ti mo oko, mo kangbi ni na awande pepe! 

18Mo sara si li ti ngu ti mo awara ngia. Ayeke nzoni mo wara ngia ti mo gi na lege 
ti wali so mo mu lo na ngoi so mo de maseka. 

19Lo yeke woko be ti mo tongana tagba; lo yeke pendere tongana dengbe. Ayeke 
nzoni pendere ti tere ti lo azia ngia na be ti mo lakue! Ayeke nzoni nzara ti lo 
asara mo lakue tongana ti so samba ayeke sara zo! 

20Molenge ti mbi, ngbanga ti nyen si nzara ti wali ti mbeni zo nde asara mo 
tongana ti so samba asara zo? Ngbanga ti nyen si mo gbu wali so ayeke ti mo 
pepe na kate ti mo? 

21KOTA GBIA abaa lege ti dutingo ti azo oko oko kue. Lo baa sarango ye kue ti 
ala mbirimbiri. 

22Sarango ye ti kirikiri ti zo wani laa akanga lo; siokpari ti lo agbu lo tongana 
kuku. 

23Fade zo ni ayeke kui, ngbanga ti so a gboto mê ti lo gbaa; kota buba ti lo ayeke 
sara lo tongana samba. 

Amato 6 

Zia ti mu zendo ti futa yongo na li ti mba ti mo 

1Molenge ti mbi, mo mu zendo ti futa yongo na li ti mba ti mo? Mo mu zendo ti 
sara na mbeni wande? 

2Tongana mo sara tongaso, andaa tënë ti yanga ti mo aga kuku ti gbungo mo 
awe; atënë ti yanga ti mo agbu mo awe. 

3Titene mo zi tere ti mo na maboko ti mba ti mo ni, ye so mo lingbi ti sara ayeke 
so: gue, mo baa lo, mo voro tere ti mo na lo, mo so li ti lo. 

4Mo woko na lege ni pepe; lango agbu le ti mo pepe ngbii mo baa ye ti peko ni si. 

5Zi tere ti mo na ya ti kuku ni tongana dengbe; zi tere ti mo na ya ti gbanda ni 
tongana ndeke. 

Zia lege ti sopo 

6Mo zo ti sopo, gue, mo baa amini! Mo baa lege ti sarango ye ti ala kpoo, fade mo 
yeke ga zo ti ndara! 

7Amini ayeke na kapita pepe, ala yeke na zo ti baa ndo na ndö ti ala pepe, ala 
yeke nga na zo ti sara komandema na ndö ti ala pepe. 

8Me na ngoi so alingbi, ala yeke bongbi akobe; na ngoi ti fango ale ti kobe, ala 
yeke bongbi akobe ti bata ni. 

9Me ti mo zo ti sopo, mo yeke ngba ti lango ngbii asi lawa? Lawa laa mo yeke 
zingo na lango? 

10Mo ye ti lango kete si, le ti mo aye ti ne na lango kete si, mo ye ti kanga maboko 
ti mo kete si, mo ye ti lango na sese kete si. 

11 So mo ngba ti sara tongaso, yere ayeke ga na ndö ti mo tongana zo so ahara ti 
nzi ye; pasi ayeke ga na ndö ti mo tongana zo ti gbungo ye ti azo na ngangu. 

Tënë na ndö ti zo ti mvene 

12Zo so ayeke diko atënë ti mvene na ndo kue, lo yeke mbumbuse zo; lo yeke zo 
ti sarango sioni. 

13Lo yeke te le na zo, lo yeke sara gere ti lo ti iri na zo, lo yeke fa ye na lege ti ali 
ti maboko ti lo. 

14Gi atënë ti kirikiri laa ayeke na be ti lo; lo yeke gbu li ti lo lakue ti sara sioni ye; 
lo yeke bi tënë ti papa na popo ti azo. 

15Ndani laa, fade ye ti ngangu ayeke si na lo gi hio tongaso, a yeke buba dutingo 
ti lo gi hio tongaso, mbeni ye ti sara si lo kiri lo ga nzoni ayeke daa pepe. 

Aye so KOTA GBIA ake ni 

16Aye omene ayeke daa so KOTA GBIA ake ni; mbarambara ni ayeke nga daa so 
ayeke sioni mingi na le ti lo: 

17le so abaa ndo na baba, yanga so ayeke tene mvene, maboko so ayeke tuku 
mene ti azo so tënë ayeke na li ti ala pepe; 

18be so ayeke gi lege ti sara asioni ye, gere so ayeke kpe hio ti sara sioni; 

19zo so ayeke na tere ti mbeni tënë, me na pekoni lo tene mvene na le ti ngbanga, 
nga na zo so ayeke bi tënë ti papa na popo ti a-ita. 

Ala sara hange na gingo akoli wala awali ti amba ti ala 

20Molenge ti mbi, mo bata andia ti babâ ti mo; aye so mama ti mo ayeke fa na 
mo, mo bi na peko ti mê ti mo pepe. 

21Bata atënë ni lakue na be ti mo; mo kanga ni na go ti mo tongana ye ti go. 

22Fade atënë ni ayeke fa lege na mo tongana mo yeke tambula na lege; ala yeke 
bata mo tongana mo yeke lango; tongana mo zingo na lango, ala yeke mu na mo 
wango. 

23Biani, andia ayeke tongana lamba, fango ye ayeke tongana lumiere. Tongana 
zo agboto mê ti mo ti mu na mo wango, andaa lo ye ti zia mo na lege ti fini. 

24 Atënë ni ayeke gbanzi mo na tere ti asioni wali nga na tere ti anzerengo tënë 
ti wali so ayeke ti mo pepe. 

25Mo sara nzara ti mara ti wali tongaso ndali ti pendere ti lo pepe; ayeke nzoni 
le ti lo so lo yeke sara ti handa na akoli so, agboto mo pepe. 

26Biani, ti wali-ndumba, kete nginza alingbi lo awe; me wali ti mbeni koli nde 
ayeke mu fini ti mo kue. 

27Zo alingbi ti mu wâ azia na ya ti bozo ti bongo ti lo si bongo ni agbi pepe? 

28Zo alingbi ti tambula na ndö ti ale ti wâ si azö gere ti lo pepe? 

29Ye ni ayeke nga tongaso ndali ti zo so ague na peko ti wali ti mba ti lo; zo so 
andu wali so, peko ni ayeke ngba senge pepe. 

30Zo so anzi kobe ngbanga ti nzara ti ya ti lo, azo ayeke kasa lo pepe. 

31Me tongana a gbu lo, alingbi lo kiri na ye ni fani mbarambara; ataa akungba ti 
ya ti da ti lo kue, alingbi lo ga na ni. 

32Ti zo so alango na wali ti zo, li ti lo ayeke daa pepe. Zo so asara tongaso abuba 
fini ti lo wani. 

33Fade a yeke pika lo, lo yeke ga buba na le ti azo si kamene ti ye ni ayeke ngba 
lakue na le ti lo. 

34Biani, mbanda ayeke sara si ngonzo ti wâ alondo na be ti koli ti wali ni; na lango 
so koli ni ayeke kiri na peko ti sioni ni, lo yeke baa mawa ti zo pepe. 

35Nginza so a yeke futa na koli ni, lo yeke yeda na ni pepe. Ataa mo mu gba ti 
anzoni ye na lo, lo yeke ke. 

Amato 7 

Hange na wali ti zo so ayeke handa amaseka-koli 

1Molenge ti mbi, bata atënë ti mbi; bata andia ti mbi nzoni tongana ti so zo ayeke 
bata ye ti ngangu ngere. 

2Tongana mo ye ti ngba na fini, alingbi mo bata andia ti mbi. Aye so mbi fa na 
mo, mo bata ni tongana mboma ti le ti mo. 

3Kanga atënë so na ali ti maboko ti mo, su ni na be ti mo tongana mbeti. 

4Mo baa ndara tongana ita ti mo ti wali; mo baa hingango nda ti ye tongana 
mbeni sewa ti mo. 

5Fade atënë ni ayeke gbanzi mo na tere ti wali ti zo; ala yeke gbanzi mo na tere 
ti wali wande so ayeke handa mo na lege ti anzerengo tënë ti lo. 

6Mbeni lâ, mbi luti na fenetere ti da ti mbi si mbi yeke baa ndo na du ti fenetere 
ni. 

7Mbi baa ambeni zo so le ti ala ahan pepe; mbi baa na popo ti ala mbeni maseka-
koli so li ti lo ayeke daa pepe. 

8Lo yeke hon na lege, nduru na ndo so wali ni so ayeke daa. Lo mu lege ti gue na 
da ti wali ni. 

9Ye ni ayeke na lakui, so lâ ato nda ti linda awe, ndo ato nda ti vuko si ayeke vuko 
pitipiti. 

10Wali ni aga awara lo, lo yu bongo tongana wali-ndumba, be ti lo asi singo na 
tënë ti handa. 

11Lo yeke tene tënë na mbeto pepe, kamene ayeke sara lo oko pepe; ngbonda ti 
lo agbu sese na yanga-da ti lo pepe. 

12Lo yeke fono na ndö ti alege nga na ndo so azo abongbi daa; lo yeke honde tere 
ti lo na ndo kue ti ku koli. 

13Lo gbu maseka-koli ni, lo su yanga ti lo; na kamene pepe, lo tene na lo: 

14“Mbi mu lani zendo ti mu na Nzapa sandaga ti mungo singila; laso mbi mu ni 
awe. 

15Ndani laa mbi sigigi ti wara mo so. Mbi gi fade mo mingi si mbi wara mo so. 

16Mbi leke gbogbo ti mbi awe, mbi zia balangeti ti anzoroko nde nde na ndö ni; 
mbi zia nga na ndö ni bongo so a sara na len ti Ezipte. 

17Mbi tuku na ndö ti gbogbo ni yombo so a sara na mire, na aloes nga na kanele. 

18Ga e sara ngia ti kubu ngbii asi na ndaperere! Ayeke nzoni tere ti e anzere na 
lege ti bongbingo ti e. 

19Koli ti mbi ayeke na kodro pepe, lo hon na mbeni yongoro tambula awe. 

20Lo mu gba ti nginza si lo hon na ni, lo yeke kiri ande gi na ndembe so nze ayeke 
su ngangu.” 

21Na lege ti atënë ti handa ti lo, lo sara si maseka-koli ni ayeda na lo. Ndali ti 
anzerengo tënë ti yanga ti lo, lo sara si maseka-koli ni ague na peko ti lo. 

22Gi hio tongaso, lo mu peko ti wali ni tongana bagara so a yeke gue na lo na ndo 
ti fango lo. Lo ga tongana buba zo so a akanga lo ti pika lo 

23ngbii mbeni le ti kokora akoro be ti lo. Lo ga tongana ndeke so ahuru ti ti na ya 
ti gbanda, me lo hinga ni pepe. 

24Fadeso amolenge ti mbi, ala ma mbi si; ala dingi mê ti ala ama tënë ti mbi! 

25Ayeke nzoni be ti ala ahanda ala ti mu peko ti mara ti wali tongaso pepe! Ala 
mu peko ti lo pepe ngbanga ti ala girisa lege. 

26Lo sara si azo mingi awara ka si ala ti. Andaa azo so lo fâ ala so, ala kue ayeke 
angangu koli. 

27Guengo na da ti lo ayeke mungo lege ti gue na ndo ti akuâ, ayeke lingo na ndo 
ti akuâ. 

Amato 8 

Ndara akiri ato mbela ti iri azo 

1 Ndara ayeke to mbela ti iri azo, hingango ye atene tënë na kota go. Ala azo, ala 
ma ni pepe? 

2Na ndö ti akete hoto so ayeke na tere ti lege, na asangbi-lege, Ndara aluti na 
nduzu. 

3Na tere ti ayanga ti gbagba, na ndo so azo ti gbata ni ayeke bongbi daa, lo yeke 
dekongo, lo tene: 

4“Ala azo laa, mbi yeke iri ala; mbi yeke tene tënë so na ala kue. 

5Ala azo so le ti ala ahan pepe so, ala gi lege ti hinga ye. Ala so ahinga ndo pepe 
so, ala manda lege ti duti na hingango ndo. 

6Ala ma mbi si, mbi yeke na mbeni kota tënë ti tene na ala; mbi yeke tene tënë 
so polele. 

7Biani, mbi yeke tene taa-tënë, ngbanga ti so mbi ke na kuru go asioni tënë. 

8Atënë so kue mbi yeke tene ayeke mbirimbiri; tënë ti mayere wala tënë ti handa 
ayeke na ya ni pepe. 

9Zo ti hingango ndo ayeke ma ya ti atënë ti mbi polele; na le ti azo ti hingango 
ye, atënë ni ayeke taa na legeni. 

10Ala soro wango ti mbi, me nginza pepe; ayeke nzoni ala ye hingango ye ahon 
lôro ti nzoni ni. 

11 Biani mbi Ndara, mbi yeke nzoni mbi hon pendere têne ti ngangu ngere. Na 
popo ti aye so kue azo aye, mbeni oko ti lingbi na mbi ayeke daa pepe.” 

Ndara afa tere ti lo na azo 

12“Mbi Ndara, mbi na hingango ndo, e yeke duti na ndo oko. Mbi hinga ti sara ye 
na lege ti gbungo-li. 

13Kpengo mbeto ti KOTA GBIA ayeke ti ke sioni ye. Baba, pikango kate, asioni 
sarango ye na atënë ti mvene, mbi ke ni. 

14Kua ti mbi ayeke ti mu wango na azo; mbi yeke mu lege na ala ti sara aye ti ala 
nzoni. Mbi laa mbi yeke hingango nda ti aye; ngangu ayeke ti mbi. 

15Mbi laa mbi yeke mu lege na agbia ti le-gbia nga na akota zo ti kodro ti leke 
andia mbirimbiri. 

16Mbi laa mbi yeke mu lege na amakonzi, na akota zo nga na azo so kue ayeke fâ 
ngbanga mbirimbiri ti sara komandema. 

17Mbi, mbi ye azo so aye mbi. Azo so ayeke gi mbi, fade ala yeke wara mbi. 

18Mbi yeke mu na azo mosoro na gonda, anzoni ye so angba lakue nga na futa so 
alingbi. 

19Aye so mbi yeke mu na azo ayeke nzoni ahon lôro ti nzoni ni; ye so zo awara 
na pekoni ayeke kota ahon wen ti nginza ti nzoni ni. 

20Mbi yeke tambula na ndö ti lege ti mbirimbiri, na ndö ti lege so alingbi na ndia. 

21Kâ, mbi yeke sara si azo so aye mbi awara anzoni ye; mbi yeke sara si da ti ala 
asi singo na mosoro. 

22KOTA GBIA asara mbi kozo ti aye so lo sara, kozoni na tanga ti aye so kue lo 
sara giriri. 

23Lo sara mbi ngbene ye kâ na tongo nda ti aye, kozoni si dunia abaa gigi. 

24Na ndembe so a du mbi, akota ngu ayeke daa pepe; ali ti ngu so ngu ayeke sigigi 
daa ayeke nga daa pepe. 

25A du mbi kozo titene ahoto abaa gigi, kozo titene a sara akete hoto. 

26Na ngoi ni kâ, ade KOTA GBIA asara sese na ayaka pepe; ade lo sara fuku ti sese 
ti dunia so pepe. 

27Mbi yeke ando daa na ndembe so lo leke yayu si lo suru ye kerebende na tere 
ti ngu so ali; 

28na ndembe so lo zia ambinda na le ti nduzu si lo mu ngangu na ali ti ngu titene 
asua; 

29na ndembe so lo leke maka titene akota ngu-ingo aluti daa, lo mu yanga titene 
ngu ahon ni pepe. Mbi yeke ando daa na ndembe so lo leke gere ti sese. 

30Na ngoi ni so, mbi yeke na tere ti lo tongana mbeni wakode-kua. Lakue, mbi 
yeke zia ngia na be ti lo; lakue, mbi yeke sara ngia na dawa ti lo. 

31Mbi duti na ndö ti sese so lo sara si mbi yeke sara ngia; mbi yeke wara ngia ti 
mbi na popo ti azo.” 

Ti lo nzoni zo so ama Ndara 

32“Fadeso amolenge ti mbi, ala ma mbi si! Ti ala nzoni, azo so ayeke sara ye 
alingbi na atënë ti mbi! 

33Ala ma awango ti mbi si ala ga azo ti ndara; ala baa ni tongana senge ye pepe. 

34Ti lo nzoni, zo so ama mbi, zo so ayeke bata yanga ti da ti mbi lakue; lo yeke 
sara sanziri na tere ti yanga ti da ti mbi. 

35Biani, zo so awara mbi, awara fini awe; be ti KOTA GBIA ayeke nzere na lo. 

36Me zo so asara sioni ti ke mbi, lo wani, lo zia ka na tere ti lo; azo so kue be ti 
ala ake mbi, ala ye kuâ.” 

Amato 9 

Ndara atisa azo ti ga na matanga ti tengo kobe 

1 Ndara aleke angbongboro yongoro gere ti da mbarambara; lo sara da ti lo awe. 

2Lo fâ anyama ti sara na matanga, lo sara pendere vin, lo zia akobe kue na ndö ti 
meza. 

3Lo tokua azo ti kua ti lo ti wali ti iri azo na ndo so ayeke na nduzu ti gbata ni, lo 
tene: 

4“Ala azo so le ti ala ahan pepe so, ala ga na mbage ge!” Lo tene na azo so ahinga 
ndo pepe so, lo tene: 

5“Ala ga, ala te kobe ti mbi, ala nyon vin so mbi leke ni awe so! 

6Ala zia lege ti azo so le ti ala ahan pepe so si fade ala duti na fini! Ala mu lege so 
ala lingbi ti wara hingango ye daa!” 

Zo ti ndara na zo ti hengo ndo 

7Zo so agboto mê ti zo ti hengo ndo, ye so lo yeke wara na pekoni ayeke so a yeke 
baa lo tongana mbumbuse zo. Zo so asuku na zo ti sioni, lo yeke wara gi zonga. 

8Mo gboto mê ti zo ti hengo ndo pepe, tongaso pepe, fade lo yeke ke mo; me 
tongana mo gboto mê ti zo ti ndara, fade lo yeke ye mo. 

9Mu wango na zo ti ndara si fade lo ga zo ti ndara ahon ti kozoni. Fa ye na zo ti 
mbirimbiri si hingango ye ti lo akiri akono ahon ti kozoni. 

10Kpengo mbeto ti KOTA GBIA ayeke tongo nda ti dutingo na ndara. Hingango lo 
so ayeke nde si ayeke nzoni kue, taa hingango ye laa. 

11 Biani, ndali ti mbi Ndara, fade gigi ti mo ayeke gue, ayo si mbi yeke zia ambeni 
ngu na ndö ti ngu ti mo. 

12Tongana mo yeke zo ti ndara, mo laa mo yeke baa nzoni na pekoni. Tongana 
mo yeke zo ti hengo ndo, gi mo wani laa mo yeke wara ye ti pekoni. 

Buba atisa azo ti ga na matanga ti tengo kobe 

13Buba ayeke tongana wali so ayeke tene tënë na mbeto pepe, so li ti lo ayeke 
daa pepe si lo hinga ye oko pepe. 

14Lo duti na yanga ti da ti lo, na ndo so ayeke na nduzu ti gbata ni. 

15Kâ, lo yeke iri azo so ayeke hon ti ala hongo na lege. Lo iri ala, lo tene: 

16“Azo so le ti ala ahan pepe so, ala ga na mbage ge!” Lo tene na azo so ahinga 
ndo pepe so, lo tene: 

17“Ngu so a nzi ni nzingo ayeke pendere mingi; kobe so azo ate na hondengo ni 
anzere mingi.” 

18Andaa azo ni ahinga pepe atene, akuâ ayeke kâ; azo so Buba atisa ala so, ala 
hinga pepe atene, ala li na ndo ti akuâ awe. 

Amato 10 

Amato nde nde ndali ti nzoni lege ti dutingo ti zo 

1 Amato ti Salomon. Molenge ti ndara ayeke mu ngia na babâ ti lo; me molenge 
ti buba ayeke zia vundu na be ti mama ti lo. 

2Amosoro so zo awara na lege ti sioni ayeke sara nzoni na lo pepe; me sarango 
ye ti mbirimbiri ayeke zi zo na ya ti kuâ. 

3KOTA GBIA ayeke zia zo ti mbirimbiri ti kui nzara pepe; me lo yeke gbanzi lege 
na zo ti sioni ti wara ye so lo sara nzara ni. 

4Zo so maboko ti lo ane na kua, lo yeke ga wayere; me zo so maboko ti lo ayapu 
na kua, lo yeke ga zo ti mosoro. 

5Zo so abongbi ale ti kobe na ngoi ti fango le ni, lo yeke zo ti ndara; me zo so 
alango na ngoi ni so, a yeke baa lo tongana mbumbuse zo. 

6Tufa ayeke ga na ndö ti zo ti mbirimbiri; me atënë ti zo ti sioni ahonde aye ti 
sarango ngangu na zo. 

7Zo ti mbirimbiri, be ti azo ayeke girisa na lo pepe; me ti zo ti sioni, be ti azo 
ayeke girisa na lo biani biani. 

8Zo so ayeke na nzoni gbungo-li, lo yeke yeda na andia so a fa na lo; me zo so 
ayeke diko abuba tënë, lo yeke gi titene gigi ti lo abuba. 

9Zo so sarango ye ti lo ayeke na legeni, ye ti sioni alingbi ti si na lo oko pepe; me 
zo so ayeke sara ye na lege ti mayere, fade azo ayeke sigigi na nda ti lo. 

10Zo so ate le na amba ti lo, lo zia vundu na be ti azo; me zo so ayeke diko abuba 
tënë, lo yeke gi titene gigi ti lo abuba. 

11 Atënë ti zo ti mbirimbiri ayeke tongana li ti ngu so ayeke mu fini na zo; me 
atënë ti zo ti sioni ahonde aye ti sarango ngangu na zo. 

12 Kengo zo ayeke du papa; me ndoye ayeke kanga ndö ti sioni ye kue. 

13Atënë ti ndara asigigi na yanga ti zo so ahinga ye; me ti zo so li ti lo ayeke daa 
pepe, lo lingbi gi na pika. 

14Azo ti ndara abata hingango ye ti ala tongana mosoro; me atënë ti zo ti buba 
ayeke buba ndo hio. 

15Amosoro ti zo ti mosoro ayeke tongana ngangu gbagba na tere ti lo; me mawa 
ti wayere ayeke buba lo. 

16Futa ti zo ti mbirimbiri ayeke sara titene lo ngba na fini; me futa ti zo ti sioni 
ayeke gue na lo na lege ti siokpari. 

17Zo so ama wango, lo yeke mu lege ti fini; me zo so ake titene a gboto mê ti lo, 
lo girisa lege. 

18Zo so ahonde tënë ti kengo amba ti lo, lo yeke zo ti tenengo mvene; zo so adu 
mvene na li ti azo, lo yeke zo so li ti lo ayeke daa pepe. 

19Zo so ayeke diko atënë gbani gbani, gbaa lo yeke sara sioni; me zo so ayeke 
bata yanga ti lo, lo yeke zo ti ndara. 

20Atënë ti zo ti mbirimbiri ahon wen ti nginza ti nzoni ni; atënë ti be ti zo ti sioni 
ayeke ye oko pepe. 

21Atënë ti zo ti mbirimbiri ayeke sara nzoni na gba ti azo; me azo ti buba ayeke 
kui, ngbanga ti so li ti ala ayeke daa pepe. 

22Tufa ti KOTA GBIA laa ayeke sara si zo awara mosoro; ngangu so zo asara azia 
ye oko daa pepe. 

23Ti zo ti buba, sarango sioni ayeke tongana ye ti ngia ti lo; me ti zo ti hingango 
ndo, ndara ayeke tongana ye ti ngia ti lo. 

24Ye so zo ti sioni asara mbeto ni, ni laa ayeke si na lo; me ye so azo ti mbirimbiri 
aye, a yeke mu ni na ala. 

25Tongana ngangu pupu ahon awe, zo ti sioni ayeke daa mbeni pepe! Me zo ti 
mbirimbiri aluti ti lo ngangu lakue. 

26Tongana ti so kpingo ye asara pembe ti zo si guru asara le ti zo, zo ti sopo ayeke 
sara nga tongaso na wa ti lo. 

27 Kpengo mbeto ti KOTA GBIA asara si gigi ti zo ague, ayo; me azo ti sioni ayeke 
kui hio mingi. 

28Ye so azo ti mbirimbiri alingbi ti ku ayeke ngia; me ye so azo ti sioni azia be ti 
ala ti ku, ala yeke ku ni gbaa. 

29Lege ti KOTA GBIA ayeke tongana ngangu gbagba na tere ti zo so sarango ye ti 
lo ayeke na legeni; me lege ni ayeke buba fini ti azo ti sarango sioni. 

30Mbeni ye ti kinda zo ti mbirimbiri ayeke duti daa pepe; me azo ti sioni ayeke 
ngba na ya ti kodro ni pepe. 

31Atënë ti ndara ayeke sigigi na yanga ti zo ti mbirimbiri; me fade a yeke fâ 
menga ti azo ti tenengo mvene. 

32Zo ti mbirimbiri ayeke tene tënë na nzoni be; me azo ti sioni ayeke tene gi 
mvene. 

Amato 11 

1 Kilo so ayeke na legeni pepe, be ti KOTA GBIA ake ni mingi; me be ti lo anzere 
ndali ti kilo so ayeke na legeni. 

2Tongana zo aga zo ti baba, aninga pepe lo ga zo ti kamene; me zo ti ndara ayeke 
zo so asara tere ti lo kete. 

3Sarango ye na legeni ayeke fa lege na azo ti mbirimbiri; me sarango ye ti kirikiri 
ayeke buba fini ti azo ti handango ndo. 

4Na lango ti fango ngbanga, mosoro ayeke sara ye oko ndali ti zo pepe; me 
sarango ye ti mbirimbiri laa ayeke zi zo na ya ti kuâ. 

5Mbirimbiri ti zo so sarango ye ti lo ayeke na legeni ayeke sara si fini ti lo aduti 
mbirimbiri; me sarango sioni ti zo ti sioni asara si lo ti. 

6Mbirimbiri ti azo ti mbirimbiri ayeke zi ala na ya ti kpale; me azo ti handango 
ndo ati na ya ti kuku ti aye so ala yeke sara nzara ni. 

7So zo ti sioni akui, ye so lo zia be ti lo daa ti ku ahon; ziango be so lo zia na ndö 
ti mosoro ti lo ahon nga. 

8A yeke zi zo ti mbirimbiri na ya ti ye ti ngangu; na plase ti lo, zo ti sioni ati na ya 
ni. 

9Zo so ake Nzapa ayeke sara sioni na amba ti lo na lege ti atënë ti yanga ti lo; me 
azo ti mbirimbiri ayeke soo kuâ na lege ti hingango ye. 

10Tongana ye ti azo ti mbirimbiri aga nzoni, azo ti gbata ni ayeke na ngia; 
tongana azo ti sioni akui, azo ti gbata ni ayeke dekongo na ngia. 

11Ndali ti anzoni sarango ye ti ala, azo ti mbirimbiri asara si aye ti nzoni aga na 
ya ti gbata ti ala. Me azo ti sioni ayeke buba gbata ni na lege ti atënë ti yanga ti 
ala. 

12Zo so akasa mba ti lo, li ti lo ayeke daa pepe; me zo so ahinga ndo, lo kai ti lo 
kpoo. 

13Zo so ayeke fono ti du mvene na li ti azo, lo yeke sigigi na atënë so ahonde. Me 
zo so mo lingbi ti zia be ti mo na ndö ti lo, lo yeke sigigi na tënë ni oko pepe. 

14Tongana zo ti fango nzoni lege na azo ti kodro ayeke daa pepe, kodro ni ayeke 
gue ti ti. Ndali ti gba ti awamungo-wango si kodro ayeke sigigi na ya ti akpale. 

15Zo so amu zendo ti futa yongo na peko ti mbeni wande, fade zo ni ayeke wara 
vundu daa. Ayeke fade nzoni titene zo ni amu zendo pepe si be ti lo aduti kpoo. 

16Wali so ayeke na nzoni be, azo ayeke gonda lo. Koli so ayeke na ngangu, lo yeke 
wara mosoro. 

17Zo so asara nzoni be na azo, lo sara nzoni na lo wani; me zo so asara ngangu 
na azo, lo sara sioni na lo wani. 

18Futa so zo ti sioni awara ayeke senge ye; me zo so asara ye ti mbirimbiri, lo 
yeke wara nzoni ye na peko ni biani. 

19Zo so aleke na be ti lo ti sara ye ti mbirimbiri, fade lo yeke ngba na fini; me zo 
so ayeke kpe na peko ti sarango sioni ye, lo yeke gue na le ti kuâ. 

20Be ti KOTA GBIA ake mingi azo so be ti ala asi singo na atënë ti mayere; me be 
ti lo anzere na azo so sarango ye ti ala ayeke na legeni. 

21Taa-tënë, fade zo ti sioni ayeke wara ngbanga ti sioni ti lo; me azo ti mbirimbiri 
kue ayeke sigigi daa. 

22Wali so ayeke pendere si lo yeke zo ti buba, lo yeke tongana kati ti lôro so a zia 
na hon ti nguru. 

23Nzara ti be ti azo ti mbirimbiri ayeke gi ye oko: sarango nzoni ye. Me ti azo ti 
sioni, ye so ala yeke ku ayeke gi ngonzo. 

24Ambeni zo ayeke mu ye mingi na amba ti ala si ala ga azo ti mosoro ahon ndoni. 
Me ambeni zo agbanzi ye gi ndali ti ala wani si ala ga awayere. 

25Zo so ayeke mu ye na azo na nzoni be, fade lo yeke wara anzoni ye gbani gbani 
na peko ni. Zo so amu ngu na azo ti nyon, a yeke mu nga na lo ngu ti nyon. 

26Zo so ayeke bongbi ale ti kobe ti bata ni batango, fade azo ti kodro ayeke deba 
lo. Me zo so ayeke ka ale ti kobe ni, azo ti kodro ayeke sara tufa na ndö ti lo. 

27Zo so ayeke gi lege ti sara nzoni, azo ayeke gonda lo; me zo so ayeke gi lege ti 
sara sioni, fade sioni ayeke si na lo. 

28Zo so azia be ti lo na ndö ti amosoro ti lo, fade lo yeke ti; me azo ti mbirimbiri 
ayeke mai tongana keke so akugbe ni angba fini ni. 

29Zo so aga na kpale na ya ti sewa ti lo, fade lo yeke wara ye oko pepe titene aga 
ti lo wani. Zo ti buba ayeke ga ngbaa ti zo ti ndara. 

30Sarango ye ti zo ti mbirimbiri ayeke tongana keke so ayeke mu fini na zo. Zo 
so ayeke na ndara, fade lo yeke woko be ti azo titene ala mu peko ti lo. 

31Zo ti mbirimbiri awara futa ti lo na sese so awe; ayeke nzoni azo ahinga biani 
atene, fade zo ti sioni na zo ti siokpari ayeke wara nga ye so alingbi na ala! 

Amato 12 

1Zo so aye titene a gboto mê ti lo, lo ye ti manda ye; zo so ake titene a suku na lo, 
lo yeke zo ti buba. 

2Nzapa ayeke sara nzoni be na zo ti sarango nzoni; me lo yeke fâ ngbanga na li ti 
zo ti sarango ye na mayere. 

3Zo ayeke luti ngangu ndali ti sioni sarango ye pepe; me azo ti mbirimbiri ayeke 
tongana keke so agunda ni ali sese nzoni. 

4Wali so ane ayeke sara gonda ti koli ti lo; me wali so ayeke sara ye ti kamene, lo 
yeke tongana sioni kobela so ayeke te zo na ya ti bio. 

5Tënë ti be ti azo ti mbirimbiri ayeke sarango ye na lege ti ndia; me ti azo ti sioni, 
ala ye gi handango azo. 

6Atënë ti yanga ti azo ti sioni ayeke tongana kuku so ayeke fâ zo; me atënë ti azo 
ti mbirimbiri ayeke zi ala na kuâ. 

7Tongana a kinda azo ti sioni na sese, ala yeke daa mbeni pepe; me sewa ti azo 
ti mbirimbiri ayeke ngba ti kpengba. 

8Azo ayeke gonda zo ndali ti hingango ndo ti lo; me zo so be ti lo asi singo na aye 
ti kirikiri, azo ayeke baa lo tongana mbumbuse zo. 

9Zo so asara tere ti lo kete, me lo yeke na zo ti kua oko, lo yeke nzoni lo hon zo 
so abaa tere ti lo tongana kota zo, me kobe atia lo. 

10Zo ti mbirimbiri ahinga ye so lo lingbi ti mu na anyama ti lo; me azo ti sioni 
ayeke baa mawa ti ti ala pepe. 

11Zo so ayeke fâ yaka, fade lo yeke na gba ti kobe; me zo so ayeke tumba peko ti 
asenge senge ye, li ti lo ayeke daa pepe. 

12Zo ti sioni asara nzara ti ye so asioni zo awara; me azo ti mbirimbiri ayeke 
tongana keke so agunda ni agbu sese si ale anzoni lengo ni. 

13Atënë ti yanga ti zo ti sioni wani ayeke gbu lo tongana sioni kuku; me zo ti 
mbirimbiri ayeke sigigi ti lo yamba na ya ti ye ti ngangu. 

14Atënë so zo atene alingbi ti sara si lo baa nzoni na pekoni legeoko tongana ti 
so zo ayeke wara futa na peko ti kua so lo sara. 

15Sarango ye ti zo ti buba ayeke lakue nzoni na le ti lo wani; me zo so ayeke ma 
wango ayeke zo ti ndara. 

16Zo ti buba ayeke sara si azo ahinga ngonzo ti lo hio; me zo ti hango le ayeke 
honde ngonzo ti be ti lo. 

17Zo so ayeke tene taa-tënë, lo yeke zia lege na ye ti mbirimbiri; me zo so adu 
mvene na le ti ngbanga, lo yeke zia lege na tënë ti handa. 

18Zo so ayeke diko atënë gbani gbani, atënë ni ayeke kpo zo tongana yongoro 
zeme; me atënë ti azo ti ndara ayeke tongana yoro ti kaingo na kobela. 

19Taa-tënë ayeke ngba lakue; me tënë ti mvene ayeke ninga gi nzene-ngbonga. 

20Azo so aleke na be ti ala ti sara sioni, be ti ala asi singo na tënë ti handa; me azo 
so ayeke mu wango ndali ti siriri, ala yeke na ngia. 

21Zo ti mbirimbiri, ye ti sioni ayeke si na lo pepe; me akpale gbani gbani ahon 
ndö ti azo ti sioni. 

22Be ti KOTA GBIA ake mingi azo ti mvene; me lo ye azo so ayeke sara ye na lege 
ti taa-tënë. 

23Zo ti hango le ayeke honde ye so lo hinga; me azo ti buba afa polele tënë ti buba 
ti ala. 

24Zo so maboko ti lo agbu kua ngangu, fade lo yeke sara komandema; me zo ti 
sopo ayeke ga ngbaa. 

25Gingo be asara si be ti zo awoko; me nzoni tënë asara si be ti lo asi singo na 
ngia. 

26Zo ti mbirimbiri ayeke fa nzoni lege na mba ti lo; me lege ti zo ti sioni asara si 
lo girisa lege. 

27Zo ti sopo ayeke wara nyama ti zongo ni pepe; me zo so agbu kua ngangu, so 
ayeke nzoni ye mingi ndali ti lo. 

28Fini ayeke na ndo so sarango ye ti mbirimbiri ayeke daa; zo so amu lege so, lo 
yeke kui pepe. 

Amato 13 

1Molenge ti ndara ama ye so babâ ti lo agboto mê ti lo daa; me molenge ti hengo 
ndo ake titene a suku na lo. 

2Atënë so zo atene alingbi ti sara si lo wara nzoni ye na pekoni; me ti azo ti kango 
zo, gi nzara ti sarango ngangu na zo laa ayeke na be ti ala. 

3Zo so ayeke bata yanga ti lo, lo yeke bata fini ti lo wani; me zo so ayeke diko 
atënë gbani gbani, lo yeke buba fini ti lo. 

4Zo ti sopo asara nzara ti ye, me lo yeke wara ni pepe; me azo so ayeke gbu kua 
ngangu, ala yeke wara aye gbani gbani. 

5Zo ti mbirimbiri ake tënë ti mvene; me zo ti sioni ayeke bi buba na tere ti azo si 
lo yeke zia kamene na le ti ala. 

6Sarango ye ti mbirimbiri ayeke bata zo so dutingo ti lo ayeke na legeni; me 
siokpari ayeke buba fini ti azo ti sioni. 

7Ambeni zo asara tere ti ala tongana azo ti mosoro, andaa ala yeke na ye oko 
pepe. Ambeni zo asara tere ti ala tongana awayere, me ala yeke na ye mingi. 

8Mosoro ti zo alingbi ti soo fini ti lo; me ti wayere, mbeni zo ti gi lege ti sara sioni 
na lo ayeke daa pepe. 

9Zo ti mbirimbiri ayeke tongana lumiere so aza si azo awara ngia; zo ti sioni 
ayeke tongana lamba so aga nduru ti mingo. 

10Kuru baba ayeke sara si papa alondo; me ndara ayeke ye ti azo ti mango 
wango. 

11Mosoro so zo awara na loro ayeke ninga pepe; me mosoro so zo awara ni kete 
na kete ayeke wu. 

12Ye so zo azia be ti lo daa ti ku si asi hio pepe, ye ni asara si be ti lo awoko. Me 
tongana zo awara ye so lo sara nzara ni, ye ni ayeke ga tongana keke so amu fini 
na zo. 

13Zo so abaa wango tongana mbumbuse ye, lo yeke buba fini ti lo wani. Me zo so 
asara ye alingbi na atënë ti ndia, lo yeke wara nzoni ye ti pekoni. 

14 Fango ye ti zo ti ndara ayeke tongana li ti ngu so ayeke mu fini na zo; ayeke 
sara si zo akpe aye ti sioni so aye ti gbu lo tongana kuku si ayeke fâ lo. 

15Zo ti hingango ndo, be ti azo anzere na lo; me azo ti kango amba ti ala, lege ti 
ala ague kirikiri. 

16Zo ti hango le ayeke gbu li ti lo kozo titene lo sara mbeni ye; me zo ti buba 
ayeke fa buba ti lo na le ti azo kue. 

17Sioni zo ti tokua aga na kpale na ndö ti azo; me nzoni zo ti tokua asara si aye 
akiri aga nzoni. 

18Zo so ake titene a gboto mê ti lo, fade lo yeke ga wayere si azo ayeke baa lo 
tongana mbumbuse zo; me zo so aye titene a suku na lo, azo ayeke ne lo. 

19Zo kue aye titene ye so ni sara nzara ni, ni wara ni! Ndani laa, be ti azo ti buba 
ake ti ala ti zia lege ti sioni ye. 

20Zo so ayeke fono na azo ti ndara, fade lo yeke ga zo ti ndara; me zo so ayeke 
sara kamarade na azo ti buba, lo yeke baa sioni daa. 

21 Sioni ye ayeke tumba peko ti azo ti siokpari; ti azo ti mbirimbiri, gi nzoni ye 
laa ala yeke wara daa. 

22Zo ti nzoni ayeke zia anzoni ye na peko ti kuâ ti lo na ahale ti lo; me mosoro ti 
zo ti siokpari ayeke ngba ndali ti azo ti mbirimbiri. 

23Kobe adu gbani gbani na yaka ti awayere; me ambeni akui ndali ti so sarango 
ye na legeni ayeke daa pepe. 

24Zo so ake ti pika molenge ti lo na zaza, andaa lo ye molenge ni pepe; me zo so 
aye molenge ti lo, lo yeke so ngbonda ti molenge ni hio. 

25Zo ti mbirimbiri ayeke te kobe, ya ti lo asi; me zo ti sioni ayeke kui nzara. 

Amato 14 

1Wali ti ndara ayeke leke sewa ti lo nzoni; me wali ti buba ayeke buba ya ti sewa, 
lo wani. 

2Zo so sarango ye ti lo ayeke na legeni, lo yeke kpe mbeto ti KOTA GBIA; me zo 
so ayeke mu lege ti kirikiri, lo baa KOTA GBIA tongana mbumbuse ye. 

3Na ya ti atënë ti zo ti buba, atënë ti baba laa ayeke sigigi daa; me atënë ti azo ti 
ndara ayeke bata ala. 

4Zo so ayeke na abagara ti fango na yaka pepe, ya ti gogoro ti lo angba senge; me 
zo ayeke wara gba ti kobe ndali ti angangu bagara. 

5Zo so ayeke na tere ti mbeni tënë si mo lingbi ti zia be ti mo na ndö ti lo, lo yeke 
tene mvene pepe; me zo so ayeke tene mbeni tënë nde na so lo yeke fade na tere 
ni, lo yeke du gi mvene. 

6Zo ti hengo ndo ayeke gi ti wara ndara, me lo lingbi ti wara ni pepe; zo ti 
hingango ye ayeke manda ye hio mingi. 

7Kpe yongoro na tere ti zo ti buba, ngbanga ti so mbeni nzoni ye titene lo fa na 
mo ayeke daa pepe. 

8Zo ti hango le ayeke sara hange na lege ti dutingo ti lo: so zo ti ndara laa. Me zo 
ti buba ayeke handa azo: so zo ti buba laa. 

9Azo ti buba ayeke sara sioni ye, me tënë ni ayeke so ala oko pepe. Ti azo so 
sarango ye ti ala ayeke na legeni, ala yeke sara nzoni be na popo ti ala. 

10Vundu ti be ti zo, lo wani laa lo hinga ni; ngia ti be ti lo, mbeni zo nde alingbi ti 
kangbi ni na lo pepe. 

11 Fade a yeke kungbi na sese da ti azo ti sioni; me azo so sarango ye ti ala ayeke 
na legeni, da ti ala ayeke si singo na anzoni ye. 

12Mbeni zo alingbi ti baa ti lo atene, lege ti sarango ye ti ni ayeke mbirimbiri, 
andaa ayeke lege so ague na kuâ. 

13Mbeni zo alingbi ti he ngia, me na be ti lo kâ tënë ayeke so lo. Na ndani, ngia 
alingbi ti ga vundu. 

14Zo so sarango ye ti lo ayeke kirikiri, fade lo yeke wara ye ti pekoni. Zo ti nzoni 
ayeke baa nzoni ahon lo. 

15Zo so le ti lo ahan pepe, lo yeda na atënë so kue a tene na lo; me zo ti hango le 
agbu li ti lo kozo si lo gue na mbeni ndo. 

16Mbeto ti sioni ye ayeke sara zo ti ndara; lo yeke kpe lege ni. Me zo ti buba 
alondo ti sara ye hio hio, ngbanga ti so lo baa lo tene, mbeni ye ti sioni ti si na ni 
ayeke daa pepe. 

17Zo so ayeke sara ngonzo hio hio, lo yeke sara aye ti buba. Be ti azo ake zo ti 
sarango ye na mayere. 

18Azo so le ti ala ahan pepe, fade buba ayeke ga ye ti ala; me ye so azo ti hango le 
ayeke wara ayeke hingango ye. 

19Fade asioni zo ayeke kuku na gbe ti azo ti nzoni si azo ti sioni ayeke ku na 
yanga-da ti azo ti nzoni. 

20Azo ake wayere, ataa akamarade ti lo; me azo so aye zo ti mosoro ayeke mingi. 

21Zo so abaa mba ti lo tongana mbumbuse zo, andaa lo sara siokpari; me ti lo 
nzoni, zo so ayeke baa mawa ti awayere! 

22Zo so aleke na be ti lo ti sara sioni ye, lo girisa lege biani. Me zo so aleke na be 
ti lo ti sara nzoni ye, azo ayeke sara nzoni be na lo si ala yeke zia be ti ala na ndö 
ti lo. 

23Kua kue, futa ni ayeke daa; me zo so ayeke diko gi atënë senge senge, lo yeke 
ga wayere. 

24Mosoro ayeke nzoni ye so azo ti ndara ayeke wara; me ye ti buba ti azo ti buba 
ayeke gi ye ti buba. 

25Zo so ayeke na tere ti mbeni tënë si mo lingbi ti zia be ti mo na ndö ti lo, lo yeke 
soo fini ti azo; me zo so ayeke du mvene, lo yeke zo ti handango azo. 

26Zo so ayeke kpe mbeto ti KOTA GBIA, sioni ye oko ayeke si na lo pepe; KOTA 
GBIA ayeke ndo ti batango tere ti amolenge ti lo. 

27 Kpengo mbeto ti KOTA GBIA ayeke tongana li ti ngu so ayeke mu fini na zo; 
ayeke sara si zo akpe aye ti sioni so aye ti gbu lo tongana kuku si ayeke fâ lo. 

28Iri ti gbia ti mbeni kodro ayeke gue na nduzu tongana azo ti kodro ti lo ayeke 
gbani gbani; kodro so azo ayeke daa pepe, gbia ni ati awe. 

29Zo so asara ngonzo hio hio pepe, lo hinga ndo mingi; me zo so be ti lo ayeke wâ 
wâ, lo yeke fa buba ti lo na le ti azo. 

30Be so ayeke na siriri ayeke mu nzoni tere na zo; me sarango mbanda ayeke 
tongana mbeni sioni kobela so ayeke te zo na ya ti bio. 

31Zo so asara ngangu na wayere, lo zonga Nzapa so asara lo; me zo so abaa mawa 
ti zo ti mawa, andaa lo ne Nzapa. 

32Zo ti sioni ayeke ti ndali ti sioni sarango ye ti lo; ti zo ti mbirimbiri, ataa lo gue 
ti kui, be ti lo awoko pepe. 

33Ndara ayeke duti na be ti zo ti hingango ndo. Me alingbi ti wara ndara na popo 
ti azo ti buba laa? 

34Sarango ye ti mbirimbiri amu iri ti kodro na nduzu; me siokpari ayeke ye ti 
kamene ndali ti amara. 

35Be ti gbia anzere na zo ti kua so ahinga kua ti lo; me lo yeke sara ngonzo na 
tere ti zo ti kua so azia kamene na le ti lo. 

Amato 15 

1Kiringo tënë na nzoni be asara si ngonzo ade; me tënë ti songo be asara si 
ngonzo alondo. 

2Tënë ti azo ti ndara ayeke zia nzara ti mandango ye na be ti zo; me ti azo ti buba, 
gi abuba tënë laa ayeke sigigi na yanga ti ala. 

3Le ti KOTA GBIA asi na ndo kue; lo yeke baa azo ti sioni na azo ti nzoni. 

4Tënë so ayeke mu ngangu na be ti zo ayeke tongana keke so ayeke mu fini na 
zo; tënë ti handa asara si be ti zo afun. 

5Zo ti buba abaa ye so babâ ti lo agboto mê ti lo daa tongana mbumbuse ye; me 
zo so aye titene a suku na lo, lo yeke zo ti hango le. 

6Ya ti da ti zo ti mbirimbiri asi singo na mosoro; me aye so zo ti sioni awara aga 
na akpale na ndö ti lo. 

7Atënë ti zo ti ndara ayeke mu lege na zo ti hinga ye; me gbungo-li ti zo ti buba 
ayeke mbeni ye nde! 

8Be ti KOTA GBIA ake mingi sandaga ti azo ti sioni; me be ti lo anzere na sambela 
ti azo ti mbirimbiri. 

9Be ti KOTA GBIA ake mingi lege ti sarango ye ti azo ti sioni; me lo ye azo so 
ayeke gi lege ti sara ye ti mbirimbiri. 

10Zo so azia nzoni lege, fade a yeke pika lo ngangu. Zo so ake titene a gboto mê ti 
lo, lo yeke kui. 

11Aye so asi na ndo ti akuâ, na ya ti kota du so alinda mingi, KOTA GBIA ahinga 
ni kue. Ye so ayeke na ya ti be ti zo, lo lingbi ti hinga ni pepe? 

12Zo ti hengo ndo aye titene a gboto mê ti lo pepe; lo yeke gue ti baa azo ti ndara 
pepe. 

13Be ti zo so ayeke na ngia asara si le ti lo ayeke na ngia; me tongana zo ayeke na 
vundu, be ti lo awoko kue. 

14Zo so ayeke gbu li ti lo ayeke gi lege ti hinga ye; me ti azo ti buba, ye ti buba laa 
aga kobe ti ala ti tengo ni. 

15Ti zo ti mawa, alango kue ayeke sioni; me zo so gigi anzere na lo, lo yeke na ya 
ti matanga lakue. 

16Kete ye so zo ayeke na ni si lo kpe mbeto ti KOTA GBIA, so laa ayeke nzoni ahon 
gba ti mosoro so gingo be mingi ayeke daa. 

17Tengo kugbe ti kasa na ndo so yengo tere ayeke daa ayeke nzoni ahon tengo 
bagara ti mafuta na ndo so kengo tere ayeke daa. 

18Zo so be ti lo wâ wâ asara si papa alondo; me zo so ayeke kanga be ti lo asara 
si tiri akai. 

19Lege ti zo ti sopo asi singo na akeke ti ki; me lege ti azo ti mbirimbiri, a de ni 
nzoni. 

20Molenge ti ndara ayeke mu ngia na babâ ti lo; me zo ti buba abaa mama ti lo 
tongana mbumbuse zo. 

21Zo so li ti lo ayeke daa pepe awara ngia na lege ti aye ti buba; me zo so ahinga 
ndo amu lege so ayeke mbirimbiri. 

22Tongana zo ahunda wango na amba ti lo pepe, apialo ti lo ayeke li ngu; me 
tongana azo ti mungo wango ayeke daa mingi, apialo ni ayeke ga nzoni. 

23Titene zo akiri tënë nzoni, so laa anzere. Tënë so zo atene na ndembe so 
alingbi, so ayeke nzoni mingi! 

24Zo ti ndara ayeke mu lege so ague na nduzu ti duti na fini; lo yeke kpe lege so 
azu na gbeni, na ndo ti akuâ. 

25KOTA GBIA ayeke kungbi na sese da ti azo ti baba; me lo yeke bata sese ti wali-
mua titene zo andu ni pepe. 

26Be ti KOTA GBIA ake mingi tënë ti sioni pialo; me atënë so zo atene na nzoni 
be, sioni ye oko ayeke daa pepe. 

27Zo so ayeke wara mosoro na legeni pepe, lo yeke ga na kpale na ya ti sewa ti 
lo. Me zo so ake tënë ti petengo goro, lo yeke ngba na fini. 

28Zo ti mbirimbiri ayeke gbu li ti lo kozoni si lo kiri tënë; me zo ti sioni ayeke de 
na gigi asioni tënë. 

29KOTA GBIA angba yongoro na tere ti azo ti sioni; me lo yeke ma sambela ti azo 
ti mbirimbiri. 

30Le ti zo so ayeke na ngia ayeke mu ngia na be ti zo; nzoni sango ayeke mu 
ngangu na zo. 

31Zo so adingi mê ti lo ti ma atënë ti gbotongo mê so ayeke mu fini na zo, lo yeke 
duti na popo ti azo ti ndara. 

32Zo so ake wango abi tere ti lo na sese; me zo so aye titene a gboto mê ti lo, lo 
yeke ga zo ti hingango ndo. 

33 Kpengo mbeto ti KOTA GBIA ayeke fa na zo lege ti dutingo na ndara. Kozo 
titene zo awara gonda, ayeke nzoni lo sara tere ti lo kete si. 

Amato 16 

KOTA GBIA laa ayeke mu maboko na zo ti sara ye nzoni 

1Azo ayeke leke apialo, me tanga ti tënë ni kue ayeke na yanga ti KOTA GBIA. 

2Zo oko oko ayeke baa na le ti lo atene, aye so kue ni yeke sara ayeke nzoni; me 
KOTA GBIA laa ayeke baa atënë ti be ti zo. 

3Ye so mo yeke sara, mo zia ni na maboko ti KOTA GBIA si fade apialo ti mo ayeke 
ga nzoni. 

4Ye so kue KOTA GBIA asara, nda ni ayeke daa. Ataa zo ti sioni, lo sara lo ti ku na 
lango ti ye ti sioni. 

5Be ti KOTA GBIA ake azo ti baba mingi. Biani, fade peko ni ayeke ngba senge na 
ala pepe. 

6Zo so asara nzoni be na amba ti lo si azo alingbi ti zia be ti ala na ndö ti lo, a yeke 
zi sioni ti lo. Kpengo mbeto ti KOTA GBIA asara si zo akpe lege ti sioni ye. 

7Tongana KOTA GBIA ayeda na lege ti sarango ye ti mbeni zo, ataa awato ti zo 
ni, lo yeke leke songo na popo ti lo na ala. 

8Kete ye ti zo so lo wara na legeni, so laa ayeke nzoni ahon gba ti mosoro so zo 
awara na lege ti likisi. 

9Zo ayeke leke na be ti lo ti mu mbeni lege, me KOTA GBIA laa ayeke mu ngangu 
na lo ti tambula daa. 

Tënë na ndö ti agbia 

10Gbia ayeke tene tënë na lege ti ngangu so a mu na lo. Tongana lo yeke fâ ya ti 
ngbanga, lo yeke mu mbage ti zo pepe. 

11Kilo so ayeke mbirimbiri nga na sembe ni kue ayeke ti KOTA GBIA; lo laa lo 
yeke baa tënë ti akilo kue. 

12Be ti agbia ake mingi tënë ti sarango ye ti sioni, ngbanga ti so sarango ye ti 
mbirimbiri laa ayeke sara si mbata ti ala aluti mbirimbiri. 

13Be ti gbia anzere na azo so ayeke tene tënë ti mbirimbiri; lo ye azo so ayeke 
tene taa-tënë. 

14Tongana ngonzo asara gbia, lo lingbi ti fâ zo; me zo ti ndara alingbi ti de be ti 
lo. 

15Tongana ngia amu yanga ti gbia, azo ayeke duti na fini; nzoni be ti lo ayeke 
tongana ngu-Nzapa so ayeke sara titene tere ti zo ade. 

Lege ti dutingo ti zo na popo ti amba ti lo 

16 Titene zo awara ndara, so laa ayeke nzoni ahon titene lo wara lôro ti nzoni ni. 
Titene zo awara hingango ndo, so laa ayeke nzoni ahon titene lo wara wen ti 
nginza. 

17Azo so sarango ye ti ala ayeke na legeni, ala yeke kpe lege ti sioni ye; zo so aye 
ti bata fini ti lo, lo yeke sara hange na lege ti dutingo ti lo. 

18Kuru baba ayeke gue na zo titene lo baa sioni; zo so abaa mba ti lo tongana 
senge zo, lo yeke gue ti ti. 

19Titene zo aduti tongana senge zo na popo ti azo ti mawa, so laa ayeke nzoni 
ahon titene lo na azo ti baba akangbi na popo ti ala akungba so ala gbu na peko 
ti bira. 

20Zo so agbu li ti lo nzoni na ndö ti mbeni ye, lo yeke baa nzoni daa; zo so azia be 
ti lo na ndö ti KOTA GBIA, ti lo nzoni! 

21Zo so ayeke gbu li ti lo na ndara, lo yeke zo ti hingango ye. Zo so atene 
anzerengo tënë na mba ti lo, fade mba ti lo ni ayeke yeda na lo. 

22Hingango ndo ayeke tongana li ti ngu so ayeke mu fini na zo so ayeke na ni. Me 
pika so azo ti buba ayeke wara ayeke ye ti buba ti ala wani. 

23Zo so ayeke gbu li ti lo na ndara, lo yeke gbu li ti lo kozoni si lo tene tënë; azo 
kue ayeke yeda na lo tongana lo tene tënë. 

24Anzerengo tënë ayeke tongana mafuta ti wotoro; anzere na yanga ti zo si ayeke 
sara titene zo aduti na nzoni tere. 

25 Mbeni zo alingbi ti baa atene, lege ti sarango ye ti ni ayeke mbirimbiri, andaa 
lege ni ayeke gue na kuâ. 

26Nzara ti ya ti zo ti kua ayeke pusu lo ti sara kua; nzara laa ayeke gue na lo ti 
sara kua. 

27Mbumbuse zo aleke na be ti lo ti sara sioni ye; atënë ti yanga ti lo ayeke gbi zo 
tongana wâ. 

28Zo ti handango ndo ayeke sara si papa alondo; zo so ayeke du mvene na li ti 
azo, lo yeke bi kangbi na popo ti akamarade. 

29Zo ti sarango ngangu na zo, lo yeke handa amba ti lo si lo yeke gue na ala na 
sioni lege. 

30Zo so akanga le ti lo si lo te poro ti yanga ti lo titene lo leke na be ti lo ti sara 
sioni, andaa lo sara ni awe. 

31Vuru kua ti li ayeke tongana pendere kpoto so amu nengo na zo; zo so awara 
ni ayeke zo so atambula na lege ti mbirimbiri. 

32Zo so ayeke sara ngonzo hio hio pepe, lo yeke nzoni lo hon mbeni ngangu zo ti 
bira. Zo so akanga anzara ti be ti lo, lo yeke nzoni lo hon zo so amu mbeni gbata 
na bira. 

33Azo ayeke bi ye ti hinga na nda ti ye; tanga ti tënë kue ayeke na yanga ti KOTA 
GBIA. 

Amato 17 

1Tengo holengo nduru mapa na ndo so siriri ayeke daa ayeke nzoni ahon tengo 
kobe ti matanga na ya ti da so gba ti tënë asi singo daa. 

2Zo ti kua so le ti lo ahan, lo yeke mu ndo ti molenge ti da so azia kamene na le ti 
azo. Fade zo ti kua ni ayeke wara akungba na peko ti kuâ ti babâ ni legeoko na 
tanga ti amolenge ni. 

3A yeke tara lôro nga na wen ti nginza na ya ti wâ; me KOTA GBIA laa ayeke tara 
be ti zo. 

4Zo ti sarango sioni ayeke dingi mê ti lo ti ma gi asioni tënë; zo ti mvene ayeke 
zia mê ti lo kpoo ti ma gi atënë ti mvene. 

5Zo so ahe wayere, andaa lo he lo so asara lo. Zo so, tongana mbeni ye ti ngangu 
asi na mba ti lo si tere ti lo anzere daa, fade a yeke zia peko ni senge na lo pepe. 

6Ye so ayeke sara nengo ti atara ayeke amolenge ti amolenge ti ala; ye so ayeke 
sara gonda ti amolenge ayeke ababâ na amama ti ala. 

7Pendere tënë alingbi na buba zo pepe; âdu ti kota zo, atënë ti mvene alingbi na 
lo oko pepe. 

8Ambeni zo abaa ti ala petengo goro tongana waraga so ayeke zi lege na ala; ala 
baa atene, ndo so kue ala yeke gue daa, aye ti ala kue ayeke ga nzoni. 

9Zo so ayeke zi tënë na li ti azo, lo yeke gi titene ala ye lo; me zo so ayeke kiri na 
ndö ti tënë ni, fade amba ti lo ayeke ke lo. 

10Tongana a suku na zo ti hingango ndo fani oko, nzoni ye ti peko ni ayeke daa 
ahon ti zo ti buba so a pika lo fani ngbangbo oko. 

11Zo ti sioni ayeke gi gi lege ti bi wusuwusu; tongaso, fade a yeke tokua asioni ye 
mingi na ndö ti lo. 

12Tengbingo tere na mama ti mbeni sioni nyama so a zi amolenge ti lo na tere ti 
lo, so laa ayeke nzoni ahon tengbingo tere na zo so ahinga ndo pepe si sarango 
aye ti buba ahon ndö ti lo. 

13Zo so ayeke kiri sioni ndali ti nzoni, akpale ayeke zia da ti lo laoko pepe. 

14Tongo nda ti papa ayeke tongana zingo lege na kota ngu ti buba ndo; kozo 
titene tiri aga ngangu, mo zia lege ni! 

15Zo so amu mbeni zo so tënë ayeke na li ti lo tongana zo ti mbirimbiri, lo na zo 
so amu zo ti mbirimbiri tongana zo so tënë ayeke na li ti lo, ala use kue, be ti 
KOTA GBIA ake ala mingi. 

16Nginza ayeke sara nyen na maboko ti zo ti buba? Lo ye ti vo na ndara? Ka so li 
ti lo ayeke daa pepe so! 

17Zo so aye mba ti lo, lo yeke ye lo na ngoi kue. A du ita titene lo mu maboko na 
ya ti ye ti ngangu. 

18 Zo so li ti lo ayeke daa pepe laa ayeke mu zendo ti futa yongo na peko ti mba 
ti lo. 

19Zo so aye tënë ti papa, andaa lo ye siokpari; zo so azi yanga ti lo ti tene tënë ti 
baba, gigi ti lo ayeke buba. 

20Zo so ayeke na be ti kirikiri, lo yeke baa nzoni pepe; zo so ayeke tene sioni tënë 
na tere ti amba ti lo, lo yeke ti na ya ti akpale. 

21Zo so adu molenge so ahinga ndo pepe, lo yeke gi na vundu; ngia atia babâ so 
molenge ti lo ayeke molenge ti buba. 

22Be ti zo so ayeke na ngia asara si kobela ti lo akai; me be ti zo so ayeke na vundu 
asara si ngangu atia lo. 

23Zo ti sioni amu goro so a pete na lo na hondengo ni ti sara si mbirimbiri fango 
ngbanga aduti daa pepe. 

24Le ti zo ti hingango ye angba lakue na ndö ti ye ti ndara; me zo so ahinga ndo 
pepe, le ti lo angba na ndö ti ye so nda ni ayeke daa pepe. 

25Molenge so ahinga ndo pepe ayeke zia vundu na be ti babâ ti lo; lo yeke zia 
mawa na be ti mama ti lo. 

26Ti diko lamande na li ti zo ti mbirimbiri ayeke nzoni pepe; ti pika akota zo 
ayeke na legeni pepe. 

27Zo so le ti lo azi, lo yeke diko tënë mingi pepe; zo so aduti gi kpoo ayeke zo ti 
hingango ndo. 

28Ataa zo ti buba, tongana lo duti kpoo, azo alingbi ti baa lo tongana zo ti ndara; 
tongana lo zi yanga pepe, azo alingbi ti baa lo tongana zo ti hingango ndo. 

Amato 18 

1Zo so aye ti duti gi lo oko, lo yeke gi gi nzoni ti lo wani. Tongana a ye ti mu na lo 
wango, lo yeke sara ngonzo. 

2Mango ya ti ye anzere na zo ti buba pepe; me lo ye ti fa na le ti azo kue gi atënë 
ti be ti lo. 

3Tongana sioni zo aga, bango mba tongana mbumbuse zo nga aga; tongana 
zonga aga, kamene nga aga. 

4Nda ti atënë ti zo ali tongana kota ngu; atënë ni ayeke tongana ngu so ayeke sua, 
tongana li ti ngu so ayeke mu ndara na zo. 

5Tongana zo ake ti fâ ya ti ngbanga ti zo ti mbirimbiri si lo mu gi mbage ti zo ti 
sioni, so ayeke nzoni pepe. 

6Atënë ti zo ti buba ayeke sara si tiri alondo; atënë ti yanga ti lo ayeke pusu azo 
ti pika tere. 

7Tënë ti zo ti buba ayeke buba fini ti lo wani; atënë ti yanga ti lo aga kuku ndali 
ti lo wani. 

8Atënë ti mvene so zo adu na iri ti mba ti lo ayeke tongana mbeni nzerengo kobe; 
atënë ni ayeke li zo ngbii asi na be ti lo. 

9Zo so asara sopo na kua ti lo, lo yeke ita ti zo so abuba kua ni. 

10KOTA GBIA ayeke tongana ngangu gbagba na tere ti azo; zo ti mbirimbiri ayeke 
kpe na ya ni ti bata tere ti lo. 

11Ti zo ti mosoro, mosoro ti lo ayeke tongana ngangu gbagba ti batango lo. Na ya 
ti gbungo-li ti lo, lo baa lo tene, mosoro ni ayeke tongana ngangu gbagba na tere 
ti lo. 

12Kozo titene zo ati biani biani, be ti lo asi singo na baba. Kozo titene zo awara 
gonda, ayeke nzoni lo sara tere ti lo kete si. 

13Zo so akiri tënë hio kozo titene lo ma tënë nzoni, lo yeke fa buba ti lo na gigi si 
lo yeke zia kamene na le ti lo wani. 

14Zo so nzara ti be ti lo ayeke ti ngba na fini, fade lo yeke hon ndö ti kobela so 
ayeke sara lo. Me tongana be ti lo awoko, zo wa laa ayeke kiri ti mu ngangu na 
lo, zo wa? 

15Zo ti gbungo-li ayeke gi lege ti hinga ye; zo ti ndara ayeke gi lege ti ma atënë so 
ayeke fa ye na lo. 

16Akadoo ayeke zi yanga-da kota na zo; ayeke sara si lege azi na lo ti baa akota 
zo. 

17Zo so amu tënë kozo na le ti ngbanga, azo abaa atene, atënë ti lo ayeke na 
legeni; me tongana mbeni zo nde aga, atënë ti lo ayeke gue nde na ti kozo zo ni. 

18Azo ayeke bi ka dee ti kai na papa; ala yeke bi nga ni ti fâ ngbanga na popo ti 
angangu zo. 

19Ayeke ngangu ti ga nduru na tere ti mbeni ita so be ti lo aso tongana ti so ayeke 
ngangu ti li na ya ti mbeni gbata so ngangu gbagba ayeke na tere ni. Atënë ti papa 
ayeke tongana ngbongboro wen so a yeke kanga na yanga-da ti kota zo. 

20Zo alingbi ti wara kobe ti yanga ti lo na lege ti atënë ti lo; atënë so lo tene alingbi 
ti sara si ya ti lo asi. 

21Zo alingbi ti ngba na fini wala ti kui na lege ti atënë ti yanga ti lo. Zo so aye tënë, 
fade lo yeke wara ye ti peko ni. 

22Zo so awara wali, andaa lo wara nzoni ye; so nzoni be laa KOTA GBIA asara na 
lo. 

23Wayere ayeke tene tënë na vorongo tere; me zo ti mosoro ayeke kiri tënë 
ngangu ngangu. 

24Zo so ayeke na gba ti akamarade, ye so alingbi ti ga kota kungba na ndö ti lo; 
me taa kamarade ayeke sara na mo ahon ita ti mo. 

Amato 19 

1Wayere so fini ti lo ayeke na legeni, lo yeke nzoni lo hon zo ti buba so ayeke 
tene gi atënë ti mayere. 

2Tongana zo agbu li ti lo pepe, so ayeke nzoni pepe. Zo so ayeke sara ye na loro 
na loro, gbaa lo yeke sara ye ti kirikiri. 

3Sarango ye ti buba ayeke buba gigi ti zo; na pekoni, be ti lo aso na KOTA GBIA. 

4Mosoro ti zo asara si azo so aye lo awu wungo; me ti wayere, ataa zo oko so aye 
lo, ayeke do lo ti zia. 

5Zo so atene mvene na le ti ngbanga, fade pekoni ayeke ngba na lo senge pepe; 
zo so atene mvene, lo nga lo yeke sigigi na ya ti ngbanga pepe. 

6Azo mingi ayeke tene anzerengo tënë ti handa na akota zo; azo kue aye tënë ti 
zo so ayeke mu kadoo na azo. 

7A-ita ti wayere kue ayeke ke lo; ti akamarade ti lo, ye ni ahon ndoni: ala yeke 
kpe lo kpengo. Tongana lo ye ti tene tënë na ala, andaa peko ti ala ayo awe. 



1241 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

8Zo so ayeke manda ti gbu li ti lo nzoni, lo yeke sara nzoni na lo wani; zo so asara 
ngangu kue ti hinga ndo, lo yeke baa nzoni daa. 

9Zo so atene mvene na le ti ngbanga, fade pekoni ayeke ngba na lo senge pepe. 
Zo so atene mvene, ti lo ahunzi awe. 

10Titene zo ti buba aduti na gba ti apendere ye, so alingbi na lo pepe; titene ngbaa 
ayeke sara komandema na ndö ti amakonzi, so alingbi nga kete pepe. 

11Zo ti hingango ndo ayeke sara ngonzo hio hio pepe; tongana azo asara sioni na 
lo si lo baa ni tongana ye pepe, tongaso laa lo yeke ne tere ti lo. 

12Ngonzo ti gbia ayeke tongana toto ti bamara; me nzoni be ti lo ayeke tongana 
ngu ti ndö ti pere. 

13Molenge ti buba ayeke ga na kpale na ndö ti babâ ti lo. Wali so aye tënë ti papa, 
lo yeke tongana li ti da so akoro si ngu ayeke yuru daa lakue. 

14Na peko ti kuâ ti ala, ababâ ayeke zia da na nginza na amolenge ti ala, me KOTA 
GBIA laa ayeke mu wali ti ndara na zo. 

15Sopo ayeke sara si zo ati na ya ti kota lango; zo so asara kua pepe, nzara ayeke 
fâ lo. 

16Zo so ayeke sara ye alingbi na atënë ti ndia, lo yeke bata fini ti lo. Zo so ayeke 
bata lege ti dutingo ti lo pepe, fade lo yeke kui. 

17Zo so abaa mawa ti wayere, andaa boon laa zo ni asara na KOTA GBIA; fade 
KOTA GBIA ayeke kiri peko ni na lo. 

18So ngoi angba titene mo mu maboko na molenge ti mo, ayeke nzoni mo pika lo 
na zaza. Me ngonzo ague na mo ngbii titene mo fâ lo pepe. 

19Zo so be ti lo wâ wâ, alingbi lo futa mbeni lamande. Tongana a diko lamande 
na li ti lo pepe, andaa a yeke pusu lo ti kiri ti sara ngonzo. 

20Mo ma awango, mo yeda na aye so a yeke fa na mo; na ndani, fade mo yeke ga 
zo ti ndara. 

21Apialo asi singo na ya ti be ti zo; me ye so KOTA GBIA aleke na be ti lo ti sara, 
ni laa ayeke si. 

22Ye so a yeke ku na mbage ti zo ayeke sarango nzoni be. Dutingo wayere ayeke 
nzoni ahon dutingo zo ti mvene. 

23 Kpengo mbeto ti KOTA GBIA asara si zo aduti na fini; zo so asara ni, fini ti lo 
ayeke si singo na anzoni ye si sioni ye oko ayeke si na lo pepe. 

24Zo ti sopo ayeke yoro maboko ti lo na ya ti sembe ti kobe, me lo yeke kiri na 
maboko ni na yanga ti lo pepe. 

25Mo pika zo ti hengo ndo, tongaso si zo so li ti lo ayeke daa pepe so, le ti lo ahan. 
Mo suku na zo ti hingango ndo, fade lo yeke hinga ye ahon ti kozo. 

26Molenge so asara ngangu na babâ ti lo si lo tumba mama ti lo, lo yeke molenge 
so azia kamene na le ti azo si lo bi buba na tere ti ala. 

27Molenge ti mbi, tongana mo ye ti ma wango pepe, mo do lege ti mandango ye, 
mo zia ma! 

28Mbumbuse zo so a iri lo ti fa na gbe ti ngbanga peko ti ye so lo baa, fade lo yeke 
he fango ngbanga ti mbirimbiri hengo. Gi sarango asioni ye laa anzere na be ti 
azo ti sioni. 

29A leke ngbanga ndali ti azo ti hengo ndo; pika ayeke ku ngbonda ti azo ti buba 
kungo. 

Amato 20 

1Vin asara si zo aga zo ti hengo ndo; samba ayeke pusu zo ti sara wusuwusu. Zo 
so samba ayeke sara lo, lo lingbi ti ga zo ti ndara pepe. 

2Ngonzo ti wâ ti gbia ayeke tongana toto ti bamara so ayeke zia kota mbeto na 
be ti zo; zo so asara si ngonzo ti gbia alondo, lo gi kuâ na tere ti lo wani. 

3Zo so ayoro tere ti lo na ya ti tiri pepe, lo yeke ne tere ti lo; me ti azo ti buba, 
tere ti ala ayeke do dongo ti li na ya ti tiri. 

4Na ngoi ti fango yaka, zo ti sopo aye ti fâ yaka pepe; na ngoi ti fango ale ti kobe, 
lo yeke gue ti gi kobe, me lo yeke wara ye oko pepe. 

5Atënë ti be ti zo ali tongana kota ngu; zo so ahinga ndo laa alingbi ti sigigi na ni. 

6Azo mingi ayeke gonda tere ti ala atene, ani yeke nzoni; me zo wa laa alingbi ti 
wara zo so lo lingbi ti zia be ti lo na ndö ti lo? 

7Zo ti mbirimbiri so fini ti lo ayeke na legeni, amolenge ti lo ayeke baa nzoni na 
peko ti lo! 

8Tongana gbia aduti ti fâ ngbanga si mbeni ye ti sioni ayeke daa, fafade le ti lo 
ayeke ti na ndö ni. 

9Zo wa laa alingbi ti tene: “Mbi sara si be ti mbi avuru! A sukula siokpari ti mbi 
awe!”, zo wa? 

10Akilo na asembe ti hakango na ye so ayeke na legeni pepe, be ti KOTA GBIA 
ake ni mingi. 

11Alingbi ti hinga atene, lege ti dutingo ti mbeni maseka ayeke nzoni si ayeke 
mbirimbiri gi na lege ti sarango ye ti lo. 

12Mê so ayeke ma na ndo nga na le so ayeke baa na ndo, ala use kue, KOTA GBIA 
laa asara ala. 

13Tongana mo ye ti ga wayere, mo lango na ngoi kue! Me tongana mo ye ti te 
kobe, ya ti mo asi, mo zi le ti mo ngaan, mo baa ndo! 

14Zo ti vongo ye atene: “Ngere ni ayeke ngangu mingi!” Me tongana lo mu lege ti 
hon, lo yeke na ngia, ngbanga ti so lo wara nzoni ngere. 

15Lôro na atêne ti ngangu ngere ayeke gbani gbani; me ye so warango ni ayeke 
ngangu ayeke tënë so ayeke fa hingango ndo na zo. 

16Tongana mbeni zo aga abaa mo titene mo sara boon na mbeni wande, alingbi 
mo mu bongo ti zo so aga abaa mo so; mo bata bongo ni, ngbanga ti so lo mu 
zendo ti sara boon na mbeni wande. 

17Kobe so zo anzi anzere na lo, me na pekoni, kobe ni aga mbutu so asi yanga ti 
lo. 

18Tongana mo hunda anzoni wango, fade apialo ti mo ayeke ga nzoni; kozo titene 
mo londo ti gue na bira, ayeke nzoni mo leke gere ni nzoni si. 

19Zo so afono na iri ti amba ti lo, lo yeke fa nga na gigi atënë so ahonde; mo kpe 
lege ti azo so ayeke diko atënë gbani gbani. 

20Zo so adeba babâ na mama ti lo, fini ti lo akpa lamba so amingo na bi. 

21Mosoro so zo awara hio hio na kozo lango, gbanda mosoro ni ayeke sara nzoni 
na lo pepe. 

22Mo tene na be ti mo pepe, mo tene: “Sioni so a sara na mbi so, fade mbi yeke 
kiri peko ni si!” Me mo zia be ti mo na ndö ti KOTA GBIA, fade lo yeke soo mo. 

23 Kilo so ayeke na legeni pepe, be ti KOTA GBIA ake ni mingi; kilo so ayeke 
mbirimbiri pepe, ayeke nzoni pepe. 

24Ndali ti KOTA GBIA, zo ayeke mu nzoni lege; me zo alingbi ti hinga ndo so lo 
yeke gue daa tongana nyen? 

25 Tongana zo amu zendo ti mu ye na Nzapa, ayeke nzoni lo gbu li ti lo mbirimbiri 
kozoni si. Tongana lo mu zendo ni si lo gbu li ti lo na peko, fade ayeke ga kuku 
ndali ti lo. 

26Gbia so ayeke na ndara ayeke kangbi azo ti sioni kirikiri; lo yeke nika ala 
nikango. 

27Yingo ti zo ayeke lamba so KOTA GBIA amu na lo si ayeke za na ya ti be ti lo kâ. 

28Sarango nzoni be na batango tënë ti yanga ayeke bata gbia. Na lege ti nzoni be 
si sarango komandema ti lo ayeke kpengba. 

29Ye so ayeke sara gonda ti amaseka ayeke ngangu ti ala; ye so ayeke sara nengo 
ti ambakoro ayeke vuru kua ti li ti ala. 

30Tongana a pika zo si lo wara ka, ka ni alingbi ti ga tongana yoro ti kaingo na 
sioni ti lo; pikango zo alingbi nga ti sukula ya ti be ti lo. 

Amato 21 

1Tënë ti be ti gbia ayeke na ya ti maboko ti KOTA GBIA tongana kete ngu so ayeke 
sua. KOTA GBIA ayeke hon na atënë ti be ni na ndo so kue be ti lo wani aye. 

2Zo oko oko ayeke baa na le ti lo atene, aye so kue ni yeke sara ayeke na legeni; 
me KOTA GBIA laa ayeke baa atënë ti be ti zo. 

3Sarango ye ti mbirimbiri na sarango ye na legeni anzere na KOTA GBIA ahon 
mungo sandaga. 

4Le so abaa zo tongana mbumbuse ye nga na kate so asuku na baba, aye so afa 
polele na gigi siokpari ti zo. 

5Zo so agbu li ti lo na ndö ti ye so lo ye ti sara, fade lo yeke wara ye gbani gbani; 
me zo so asara ye na loro na loro, ye ayeke tia lo. 

6Azo so aye ti wara mosoro na lege ti tenengo mvene ayeke gi kuâ; ye so ala wara 
ayeke tongana guru so pupu amu ahon na ni. 

7Ye ti ngangu so azo ti sioni ayeke sara asara si fini ti ala agirisa, ngbanga ti so 
ala ke ti sara ye alingbi na tënë ti ndia. 

8Zo so tënë ayeke na li ti lo, lege ti lo ayeke gue kirikiri; me zo so tënë ayeke na 
li ti lo pepe, sarango ye ti lo ayeke na legeni. 

9Ti lango na gigi na gbe ti mbeni gbefa ayeke nzoni ahon ti lango na ya ti da oko 
na wali so aye tënë ti papa mingi. 

10Nzara ti be ti zo ti sioni ayeke gi ti sara sioni; ataa kamarade ti lo, lo yeke sara 
nzoni be na lo pepe. 

11Tongana a pika zo ti hengo ndo, zo so le ti lo ahan pepe ayeke wara ndara. 
Tongana a fa ye na zo ti ndara, lo yeke kiri ti hinga ye mingi ahon ti kozoni. 

12Le ti zo ti mbirimbiri angba na ndö ti aye so ayeke si na da ti azo ti sioni; lo 
yeke pusu ala ti ti na ya ti kpale. 

13Zo so akanga mê ti lo ti ma toto ti zo ti mawa, na ndembe so zo ni ayeke 
dekongo, zo oko ti mango lo ayeke nga daa pepe. 

14Kadoo so a yeke mu na hondengo ni ayeke sara si ngonzo ti zo ade; nzoni ye so 
a yeke pete na ya ti maboko ti zo ayeke kai ngonzo ti wâ ti lo. 

15Sarango ye alingbi na tënë ti ndia ayeke zia ngia na be ti zo ti mbirimbiri; me 
ayeke zia kota mbeto na be ti zo ti sarango asioni ye. 

16Zo so azia lege ti hingango ndo, fade lo yeke gue ti wu tere ti lo na ya ti bongbi 
ti akuâ. 

17Zo so aye ti sara matanga mingi, fade aye mingi ayeke tia lo; zo so aye gi samba 
na apendere kobe, lo yeke ga zo ti mosoro laoko pepe. 

18Pasi so alingbi fade ti si na azo ti mbirimbiri nga na azo so sarango ye ti ala 
ayeke na legeni, fade pasi ni ayeke kiri ti ti na ndö ti azo ti sioni nga na azo ti 
sarango ye na mayere. 

19Ti duti na benyama ayeke nzoni ahon ti duti na ndo oko na wali so aye ngonzo 
na tënë ti papa mingi. 

20Na da ti zo ti ndara, gba ti anzoni ye na apendere kobe ayeke daa; me zo ti buba 
abuba ti lo aye ni kue. 

21Zo so ayeke gi lege ti sara ye ti mbirimbiri nga na nzoni be, fade gigi ti lo ague, 
ayo; azo ayeke sara ye na lo na lege ti mbirimbiri si ala yeke ne lo. 

22Mbeni gbata so ngangu gbagba ayeke na tere ni, zo ti ndara alingbi ti li daa, lo 
mu ni senge. Gbagba so azo ti gbata ni azia fade be ti ala na ndö ni, lo yeke kungbi 
ni kue na sese. 

23Zo so abata yanga ti lo nga na menga ti lo, lo bata nga tere ti lo titene ye ti 
ngangu asi na lo pepe. 

24Zo ti baba so abaa azo tongana mbumbuse ye, a iri lo “zo-ti-hengo-ndo”; 
sarango ye na kuru baba ahon ndö ti lo. 

25Nzara ti aye nde nde ayeke fâ zo ti sopo, ngbanga ti so lo ye ti sara kua pepe. 

26Ti londo na ndaperere ngbii asi na lakui, sarango nzara ti aye ahon ndö ti lo; 
me zo ti mbirimbiri amu ye na azo, lo gbanzi tanga ni pepe. 

27Sandaga ti azo ti sioni ayeke ye ti sioni mingi. Sandaga so ayeke sioni ahon 
ndoni ayeke ti so ala mu na sioni be. 

28Zo so atene mvene na le ti ngbanga, fade lo yeke kui; me zo so ahinga ti ma 
tënë, fade azo ayeke mu tënë na lo lakue. 

29Zo ti sioni asara tere ti lo tongana zo so alingbi awe; me zo ti mbirimbiri ayeke 
sara si mbeni ye ayeke yingi dutingo ti lo pepe. 

30Ataa ndara ti zo, ataa hingango ye ti zo, ataa gbungo-li ti zo, aye so kue ayeke 
ye oko pepe na le ti KOTA GBIA. 

31A yeke leke ambarata ti ku na lango ti bira; me KOTA GBIA oko laa ayeke sara 
si zo aso benda. 

Amato 22 

1Titene iri ti zo awu nzoni, so laa ayeke nzoni ahon titene lo duti na gba ti 
mosoro. Titene azo aye lo, so laa ayeke nzoni ahon titene lo duti na wen ti nginza 
na lôro. 

2Ye so abongbi zo ti mosoro na wayere ayeke so: KOTA GBIA laa asara ala use 
kue. 

3Zo ti hango le, tongana lo baa sioni ye ayeke ga, lo yeke honde tere ti lo. Ti azo 
so le ti ala ahan pepe, ala yeke hon ti ala hongo; tongaso, ala yeke wara ye ti 
pekoni. 

4Zo so asara tere ti lo kete, andaa lo kpe mbeto ti KOTA GBIA; ye so lo yeke wara 
na pekoni ayeke mosoro, azo ayeke ne lo si gigi ti lo ague, ayo. 

5Aki na akuku ayeke na lege ti zo ti sarango ye ti kirikiri; zo so aye ti bata fini ti 
lo, ayeke nzoni lo kpe lege ti aye ni. 

6Na ngoi so molenge angba kete, mo fa nzoni lege na lo; ataa lo ga mbakoro, fade 
lo yeke zia lege ni pepe. 

7Zo ti mosoro asara komandema na ndö ti awayere; zo so ahunda boon, lo ga 
ngbaa ti zo so asara boon ni na lo. 

8Zo so alu sioni ye, lengo ni so lo yeke ko ayeke kpale; ngangu so lo yeke sara na 
sioni na azo, fade ayeke hunzi. 

9Zo so ayeke sara nzoni be na azo, fade tufa ayeke ga na ndö ti lo, ngbanga ti so 
lo mu kobe na awayere. 

10Tumba zo ti hengo ndo, tongaso si tënë ti papa, tënë ti tiri na abuba tënë akai. 

11Zo so aye tënë ti azo ti vurungo be si lo yeke tene tënë na nzoni be, lo yeke ga 
kamarade ti gbia. 

12Le ti KOTA GBIA akpengba na ndö ti hingango ye, me lo yeke buba ya ti tënë ti 
zo ti handango ndo. 

13Zo ti sopo atene: “Bamara ayeke na gigi! Fade lo yeke fâ mbi taa na be ti lege!” 

14 Anzerengo tënë ti awali ti azo ayeke tongana kuku. Azo so be ti KOTA GBIA 
aso na ala, ala yeke ti na ya ni. 

15Kua ti amolenge ayeke sarango aye ti buba. Me tongana a pika ngbonda ti ala, 
fade ala yeke zia lege ni. 

16Zo so asara ngangu na wayere, lo sara si wayere ni aga kota zo. Zo so amu ye 
na zo ti mosoro, fade ye atia lo. 

Ambeni wango nde nde 

17Dingi mê ti mo, mo ma tënë ti azo ti ndara; gbu li ti mo mbirimbiri na ndö ti ye 
so mbi hinga si mbi yeke fa na mo. 

18Tongana mo bata aye ni so na be ti mo si mo yeke tene tënë ni lakue na azo, 
fade be ti mo ayeke nzere. 

19Mbi ye titene mo zia be ti mo na ndö ti KOTA GBIA. Ndani laa, mo nga, mbi yeke 
fa aye ni so na mo laso. 

20Mbi su na mbeti ndali ti mo awango nde nde na atënë ti gbungo-li so wungo ni 
ayeke nduru na baleota. 

21Fade aye ni ayeke sara titene mo hinga ye so ayeke mbirimbiri na ye so ayeke 
taa-tënë; tongaso si mo lingbi ti kiri ti fa peko ti tënë na legeni na zo so atokua 
fade mo. 

22Mo mu aye ti wayere na ngangu pepe, ngbanga ti so lo yeke na ngangu pepe. 
Na le ti ngbanga, mo sara ngangu na zo ti mawa pepe. 

23Biani, fade KOTA GBIA ayeke gbu koko ti ala; azo so azi aye ti awayere na ti azo 
ti mawa ni so, fade KOTA GBIA ayeke zi fini ti ala. 

24Zo so be ti lo gi wâ wâ, mo na lo asara kamarade pepe; zo so ayeke na ngonzo 
ti wâ mingi, mo na lo afono pepe. 

25Tongaso pepe, fade mo yeke manda lege ti sarango ye ti ala si mo ti na ya ti 
kuku titene mo kui. 

26 Ambeni zo ayeke mu zendo ti futa yongo na peko ti amba ti ala; alingbi mo duti 
oko ti azo ni so pepe, 

27ngbanga ti so tongana mo yeke na ye ti futa na ni pepe, ataa gbogbo ti mo, fade 
a yeke zi ni na gbe ti mo. 

28Atêne so akotara ti mo alu ando ti sara na maka ti yaka, mo zi ni ti pusu na 
dawa pepe. 

29Mo baa mbeni zo so ayeke sara kua ti lo nzoni? Fade lo yeke ngba ti sara kua 
na asenge zo pepe, me lo yeke gue ti sara kua na agbia. 

Amato 23 

1Tongana mo na mbeni kota zo aduti ti te kobe, mo gbu li ti mo nzoni na ndö ti 
zo so ayeke na dawa ti mo. 

2Tongana mo yeke te ka kobe mingi, mo kanga nzara ti mo. 

3Sara nzara ti anzoni kobe ti lo pepe: akobe ti handango mo laa! 

4Mo hunzi ngangu ti mo kue ndali ti gingo mosoro pepe: zia ti gbu li ti mo na ndö 
ni. 

5Gi so le ti mo ayeke ti na ndö ti mosoro ni tongaso, lo hon ti lo awe. Biani, nginza 
aleke akpangi ti lo wani so lo yeke huru na ni na le ti nduzu ti hon 
tongana ngoalo. 

6Mo te kobe ti zo ti sioni be pepe; sara nzara ti anzoni kobe ti lo pepe. 

7Biani, be ti lo ayeke nde na tënë so lo yeke tene. Lo lingbi ti tene na mo: “Mo te, 
mo nyon”, me na be ti lo kâ, ye ni ayeke nde. 

8Na pekoni, kobe so mo te so, fade mo yeke de ni na sese. Andaa anzerengo tënë 
so kue mo tene fade na lo so, mo tene ni gi senge senge. 

9Tene tënë na zo ti buba pepe: fade lo yeke baa hingango ndo ti mo tongana 
senge senge ye. 

10Atêne so a lu ando ti sara na maka ti yaka, mo zi ni ti pusu na dawa pepe; mo 
nzi mbage ti sese ti anyindu pepe. 

11Biani, wagbungo-koko ti ala ayeke ngangu: fade lo yeke mu mbage ti ala na le 
ti ngbanga ti bi tënë na li ti mo. 

12Gbu li ti mo nzoni na ndö ti aye so a gboto mê ti mo daa; dingi mê ti mo, mo ma 
atënë ti hingango ye. 

13Mbeto ti pika molenge ti mo asara mo pepe. Tongana mo pika lo na zaza, fade 
lo yeke kui pepe. 

14Na pikango lo, mo yeke soo lo na kuâ. 

Awango nde nde so babâ amu na molenge ti lo 

15Molenge ti mbi, tongana mo ga zo ti ndara, fade be ti mbi ayeke duti na ngia. 

16Tere ti mbi kue ayeke nzere tongana mo tene tënë so ayeke na legeni. 

17Sara kota be na tere ti azo ti siokpari pepe; me mo kpe mbeto ti KOTA GBIA 
lakue. 

18Biani, nzoni ye ayeke daa ndali ti gigi ti mo ti kekereke si ye so mo zia be ti mo 
ti ku, mo yeke ku ni gbaa pepe. 

19Ti mo, molenge ti mbi, mo ma mbi si mo ga zo ti ndara, tongaso si fade mo yeke 
mu lege so ayeke mbirimbiri. 

20Azo so ayeke nyon samba ahon ndoni, wala ala so ayeke te nyama ahon ndoni, 
mo duti na popo ti ala pepe. 

21Biani, azo so ayeke nyon ye ahon ndoni, wala ala so ayeke te ye ahon ndoni, ala 
yeke ga awayere. Ndali ti so ala ye lango mingi, fade ala yeke yu gi agbagba 
bongo. 

22Mo ma babâ ti mo; lo laa lo du mo. Ataa mama ti mo aga mbakoro, mo baa lo 
tongana mbumbuse zo pepe. 

23Gi lege ti tene taa-tënë, ti wara ndara, nzoni wango na hingango ndo. Tongana 
mo wara ni awe, alingbi mo buba ni kirikiri pepe. 

24Ye so ayeke mu ngia na babâ si tere ti lo anzere ayeke so lo du molenge so 
ayeke zo ti mbirimbiri si lo yeke zo ti ndara. 

25Zia ngia na be ti babâ na mama ti mo; ayeke nzoni wali so adu mo so adodo na 
ngia! 

26Molenge ti mbi, mo zia be ti mo na ndö ti mbi; mo duti na ngia ti mu tapande ti 
mbi. 

27 Biani, wali-ndumba ayeke tongana kota du so ali; wali ti zo ayeke tongana du 
ti ngu so yanga ni ayeke kete. 

28Tongana ti so azo ti nzi ayeke sara, lo nga lo yeke honde tere ti lo ti ku mbeni 
zo. Lo sara si akoli mingi aga akoli ti handango awali ti ala. 

Tënë na ndö ti zo ti nyongo samba 

29Zo wa laa pasi ahon ndö ti lo, zo wa? Zo wa laa gingo be ahon ndö ti lo, zo wa? 
Zo wa laa ayeke papa ka mingi na azo, zo wa? Zo wa laa demango tere ahon ndö 
ti lo, zo wa? Zo wa laa ayeke wara aka na tere ti lo senge senge, zo wa? Zo wa laa 
ayeke baa ndo use use, zo wa? 

30Gi azo so ayeke mu ka ngoi ti ala mingi ti duti na tere ti samba; azo so ayeke 
gue lakue ti gi angangu samba ti nyon. 

31Vin so abe bengo si ayeke za zango na ya ti kopo so, mo baa ni na nzara ni pepe. 
Tongana mo nyon ni, ayeke nzere na lege ti go ti mo. 

32Me na ndani, ayeke te mo tongana ngbo si ayeke kpo mo tongana sioni ngbo. 

33Mo yeke baa aye kirikiri na le ti mo; aye kirikiri ayeke ga na li ti mo si mo yeke 
tene atënë kirikiri. 

34Mo yeke baa mo tene, mo yeke na le ti kota ngu-ingo; mo yeke duti tongana zo 
so alango na ngbonda ti mangboko. 

35Fade mo yeke tene: “A pika mbi, me aso oko pepe! A pika mbi, me mbi hinga 
ye oko daa pepe! Mbi ye ti zingo na lango hio ti kiri ti nyon mbeni samba si!” 

Amato 24 

Zo ti ndara na zo ti sioni 

1Sara kota be na tere ti azo ti sioni pepe; mo gi lege ti sara kamarade na ala pepe. 

2Biani, ala yeke gbu li ti ala gi ti buba ndo; ala yeke tene gi tënë ti asioni ye so ala 
ye ti sara. 

3Na lege ti ndara si zo ayeke sara da; da ni ayeke luti mbirimbiri na lege ti 
hingango ndo ti lo; 

4na lege ti hingango ye si ya ti akubu ti da ni asi singo na aye ti ngangu ngere nga 
na apendere ye. 

5Zo ti ndara ayeke ngangu zo; zo ti hingango ye asara titene ngangu ti lo akiri 
akono ahon ti kozoni. 

6Kozo titene mo londo ti gue na bira, ayeke nzoni mo leke gere ni nzoni si. Ndali 
ti gba ti awamungo-wango si kodro ayeke sigigi na ya ti akpale. 

7Ayeke ngangu na zo ti buba ti ma ya ti atënë ti ndara. Na ndo so azo ayeke leke 
ka atënë daa, alingbi lo zi yanga oko pepe! 

8Zo so ayeke gbu li ti lo lakue ti sara sioni ye, a yeke iri lo “zo ti mayere”. 

9Ye so zo ti buba agbu li ti lo daa ayeke lakue gi siokpari; zo ti hengo ndo, be ti 
azo ake lo mingi. 

10Tongana be ti mo awoko na lango so ye ti ngangu asi na mo, andaa ngangu ti 
mo ayeke kete biani! 

11Azo so a fâ ngbanga ti kuâ na li ti ala, mo zi ala na ya ti kuâ ni; azo so a gboto 
ala ti gue na ala ti fâ ala senge senge, mo soo ala. 

12 Mo lingbi ti tene: “Mbi hinga fade pepe!” Me lo so abaa atënë ti be ti zo, lo yeke 
hinga ni senge. Lo yeke baa mo, lo hinga ye kue; fade lo yeke futa zo oko oko 
alingbi na ye so lo sara! 

13Molenge ti mbi, mo su mafuta ti wotoro, ngbanga ti so ayeke sara nzoni na mo; 
fade ayeke nzere na yanga ti mo. 

14Me alingbi mo hinga nzoni so, fade ndara ayeke duti legeoko tongaso ndali ti 
mo! Tongana mo yeke na ni, fade ye ayeke ga nzoni ndali ti gigi ti mo ti kekereke 
si ye so mo zia be ti mo ti ku, mo yeke ku ni gbaa pepe. 

15Mo zo ti sioni, mo honde tere ti mo pepe titene mo buba da ti zo ti mbirimbiri; 
aye so ayeke na ndo ti lango ti lo, mo nzi ni pepe. 

16Biani, zo ti mbirimbiri alingbi ti ti fani mbarambara, me fade lo yeke londo. Azo 
ti sioni ayeke ti ti ala biani biani na ya ti kpale. 

17Tongana wato ti mo ati, mo duti na ngia ndali ni pepe; tongana lo ti na ya ti 
kpale, mo huru na ngia pepe. 

18Tongaso pepe, fade KOTA GBIA ayeke baa ye so mo sara so na sioni le si lo yeke 
zia lege ti sarango ngonzo na tere ti wato ti mo. 

19Azo ti sarango sioni, mo sara ngonzo na tere ti ala pepe; mo sara kota be na 
tere ti azo ti sioni pepe. 

20Mbeni nzoni ye ndali ti gigi ti ala ti kekereke ayeke daa pepe; fini ti ala ayeke 
tongana lamba so ayeke mingo. 

21Molenge ti mbi, mo kpe mbeto ti KOTA GBIA nga na ti gbia ti kodro. Azo so aye 
titene ye kue aga nde so, mo na ala aduti na ndo oko pepe. 

22Biani, ye ti ngangu alingbi ti ga na ndö ti ala gi hio tongaso. Zo wa laa ahinga 
kpale so KOTA GBIA na gbia ti kodro alingbi ti tokua na ndö ti ala? 

Ambeni wango nde nde so azo ti ndara akiri amu na azo 

23Ambeni tënë so azo ti ndara akiri atene ayeke so: Mungo mbage ti zo na le ti 
ngbanga ayeke nzoni pepe. 

24Tongana mbeni wafango-ngbanga atene na zo so tënë ayeke na li ti lo, atene: 
“Tënë ayeke na li ti mo pepe”, azo ti kodro ayeke deba wafango-ngbanga ni; 
amara ayeke ke lo. 

25Me azo so ayeke fâ ngbanga na li ti zo ti sioni so, azo ayeke sara tufa na ndö ti 
ala si ala yeke duti nzoni na gigi ti ala. 

26Zo so akiri tënë na lege ti taa-tënë na mba ti lo, lo yeke biani zo ti yengo zo. 

27Mo sara akua ti mo so ayeke na gigi; mo fâ nga yaka ti mo ti ku na lango ti fango 
ale ti kobe kozoni si mo to nda ti sara da ti mo. 

28Mo bi tënë na li ti mba ti mo senge senge pepe. Mo ye ti handa ndo na lege ti 
atënë ti yanga ti mo? 

29Mo tene pepe: “Ye so lo sara na mbi so, mbi yeke sara gi ni na lo; mbi yeke kiri 
na zo peko ti ye so lo sara na mbi so!” 

Tënë na ndö ti zo ti sopo 

30Mbeni lâ, mbi hon na tere ti yaka ti mbeni zo ti sopo; mbi hon na tere ti yaka 
ti vinye ti mbeni zo so li ti lo ayeke daa pepe. 

31Mbi baa so, akamba ti ki na asioni pere amu le ti yaka ni kue; gbagba so a sara 
na tere ti yaka ni atuku kue na sese. 

32Mbi gbu li ti mbi na ndö ti ye so mbi baa so; na pekoni, ye so mbi manda daa 
ayeke so: 

33Mo ye ti lango kete si, le ti mo aye ti ne na lango kete si, mo ye ti kanga maboko 
ti mo kete si, mo ye ti lango na sese kete si. 

34 So mo ngba ti sara tongaso, yere ayeke ga na ndö ti mo tongana zo so ayeke 
fono senge senge; pasi ayeke ga na ndö ti mo tongana zo ti gbungo ye ti azo na 
ngangu. 

Amato 25 

1So ayeke ambeni mato ti Salomon so azo ti tere ti Ezekias, gbia ti Juda, asu na 
mbeti. 

Ambeni mato nde nde 

2Gonda ti Nzapa ayeke ti honde aye; gonda ti agbia ayeke ti gi nda ti aye. 

3Ndo so le ti nduzu ague ngbii aluti daa, ndo so sese ali ngbii aluti daa, zo agi nda 
ni gbaa. Legeoko nga, zo alingbi ti gi nda ti atënë ti be ti gbia pepe. 

4Zi zende na tere ti wen ti nginza si fade zo ti sarango aye ti kode alingbi ti sara 
na mbeni ye ti pendere. 

5Zi azo ti sioni na tere ti gbia si fade lengo-gbia ti lo akpengba na lege ti sarango 
ye ti mbirimbiri. 

6Mo pika kate ti mo na le ti gbia pepe; mo mu ndo ti akota zo pepe. 

7 Tongana a tene na mo: “Ga mo duti na li ni ge”, so laa ayeke nzoni ahon titene 
a zia mo na peko kâ na dawa ti mbeni kota zo. 

8Ye so mo baa na le ti mo, mo mu tënë ni hio ti gue na ni na gbe ti ngbanga pepe. 
Tongaso pepe, tongana zo so tënë ni abaa lo ague, abi kamene na le ti mo, fade 
mo yeke kiri ti sara nyen? 

9Tongana mo na mba ti mo awara tënë, ayeke nzoni mo na lo aleke tënë ni; me 
tënë so mbeni zo atene na mo na hondengo ni, mo sigigi na ni pepe. 

10Tongaso pepe, tongana zo ni ama so mo sigigi na tënë ni, lo yeke zonga mo si 
abuba tënë so mo tene ayeke ngba ti gue. 

11Tënë so zo atene si alingbi taa na ngoi ni ayeke tongana aye ti pendere so a 
sara na lôro si a zia alimo so a sara na wen ti nginza daa. 

12Wango so zo ti ndara amu na azo so azia mê ti ala kpoo ti ma tënë ayeke 
tongana bage ti lôro nga na ye ti go ti lôro ti nzoni ni. 

13Na ngoi ti fango ale ti kobe, ngu ti de ayeke sara si tere ti zo ade nzoni. Legeoko 
nga, zo ti tokua so asara kua ti lo na legeni ayeke de be ti zo ti tokuango lo. 

14Zo so amu zendo ti mu mbeni nzoni ye na mba ti lo si lo mu ni pepe, lo yeke 
tongana mbinda na pupu so ayeke ga, me aga na ngu-Nzapa pepe. 

15Na lege ti kangango be ti ku, zo alingbi ti woko be ti mbeni wafango-ngbanga 
ti yeda na mbeni tënë. Atënë so ayeke de be ti zo alingbi ti zi angangu ye so ayeke 
kanga lege. 

16Tongana mo wara mafuta ti wotoro, mo su ni alingbi na mo; tongana mo su 
ahon ndoni, fade mo yeke de ni kue. 

17Mo gue na ndo ti mba ti mo lakue lakue pepe, tongaso pepe, fade mo yeke fun 
sen na hon ti lo si lo yeke ke mo. 

18Zo so atene mvene na tere ti mba ti lo na le ti ngbanga, lo yeke tongana kota 
martoo, wala yongoro zeme, wala le ti kokora so yanga ni aza. 

19Na ndembe ti ye ti ngangu, ziango be na ndö ti zo ti kango amba ti lo ayeke 
tongana tengo kobe na apembe so afun, wala lutingo na ndö ti gere so abuba 
awe. 

20Hengo bia na mê ti zo so be ti lo ayeke na vundu ayeke tongana ti so zo azi 
bongo na tere ti lo na ngoi ti de, wala tongana ti so zo azia kpingo vin na le ti ka. 

21Tongana nzara asara wato ti mo, mo mu na lo kobe lo te; tongana nzara ti ngu 
asara lo, mo mu na lo ngu, lo nyon. 

22 Tongana mo sara tongaso, ye ni ayeke tongana ale ti wâ laa mo zia na li ti lo, 
tongaso fade KOTA GBIA ayeke kiri peko ni na mo. 

23Tongana ti so pupu ti Banga ayeke ga na ngu-Nzapa, tenengo sioni tënë na 
hondengo ni na tere ti zo asara si ngonzo ti lo alondo. 

24Ti lango na gigi na gbe ti mbeni gbefa ayeke nzoni ahon ti lango na ya ti da oko 
na wali so aye tënë ti papa mingi. 

25Nzoni sango so alondo na yongoro ndo si aga ayeke tongana ngu ti de ndali ti 
zo so nzara ti ngu ahon ndö ti lo. 

26Zo ti mbirimbiri so awoko tere ti lo na dawa ti zo ti sioni ayeke tongana li ti 
ngu nga na du ti ngu so azende ayeke daa. 

27Sungo mafuta ti wotoro gbani gbani ayeke nzoni pepe; gingo lege ti duti na 
gonda gbani gbani ayeke nga nzoni pepe. 

28Zo so ayeke ngangu na lo titene lo kanga ngonzo ti lo, lo yeke tongana mbeni 
gbata so ngangu gbagba ayeke na tere ni pepe. 

Amato 26 

Tënë na ndö ti zo ti buba 

1Titene ngangu de asara na ngoi ti ndo-wâ, wala titene ngu apika na ngoi ti fango 
ale ti kobe, so ayeke na legeni pepe. Legeoko nga, gondango iri ti zo ti buba ayeke 
na legeni pepe. 

2Tongana ti so kete ndeke ayeke huru ti gue na ando nde nde si lo yeke duti na 
sese pepe, tongana ti so hirondele ayeke huru na le ti nduzu, dengo ba na zo 
senge senge ayeke sara ye oko pepe. 

3Zaza alingbi na mbarata, kamba alingbi titene a kanga na yanga ti lele si pika 
alingbi na ngbonda ti zo ti buba. 

4Mo kiri tënë na zo ti buba pepe alingbi na buba ti lo; tongaso pepe, mo yeke kpa 
lo. 

5Mo kiri tënë na zo ti buba alingbi na buba ti lo; tongaso pepe, lo yeke baa tere ti 
lo tongana zo ti ndara. 

6Zo so atokua zo ti buba, ye ni akpa tongana lo fâ gere ti lo wani; lo yeke wara 
tënë ngangu mingi. 

7 Amato so asigigi na yanga ti azo ti buba ayeke sara ye oko na zo pepe, legeoko 
tongana gere ti zo so abuba asara mbeni ye oko na lo pepe. 

8Gondango zo ti buba ayeke legeoko tongana kangango têne na yanga ti mvingi. 

9Mato so asigigi na yanga ti zo ti buba ayeke tongana maboko ti keke ti ki na 
maboko ti zo so samba ahon ndö ti lo. 

10Zo so amu kua na zo ti buba, wala na zo so ayeke hon hongo na lege, lo yeke 
tongana makonzi so apika azo kue si ala wara ka. 

11 Zo ti buba so akiri na ndö ti asarango ye ti buba ti lo, lo yeke tongana mbo so 
akiri ti te kobe so lo de ni na sese awe. 

12Tongana mo baa mbeni zo so abaa tere ti lo wani tongana zo ti ndara, ye so mo 
lingbi ti hinga ayeke so: nzoni ye so mo lingbi ti ku na mbage ti zo ti buba ayeke 
mingi ahon ti zo tongaso. 

Tënë na ndö ti zo ti sopo 

13Zo ti sopo atene: “Sioni nyama ayeke na lege! Bamara aluti na be ti lege!” 

14Zo ti sopo ayeke turne na ndö ti gbogbo tongana ti so yanga-da ayeke turne na 
ndö ti awen ti gbungo na yanga-da ni. 

15Zo ti sopo ayeke yoro maboko ti lo na ya ti sembe ti kobe, me ayeke ngangu na 
lo ti kiri na maboko ti lo ni na yanga ti lo. 

16Zo ti sopo abaa tere ti lo wani tongana zo ti ndara; lo baa ti lo atene, lo hon azo 
mbarambara so ahinga ndo si ala lingbi ti kiri tënë na legeni. 

Ambeni mato nde nde 

17Zo so ahon hongo na lege si lo yoro tere ti lo na ya ti tënë so abaa lo pepe, lo 
yeke tongana zo so aye ti gbu mbo na mê ti lo. 

18Zo ti buba so ayeke tokua na mbage kue ale ti wâ nga na ale ti kokora ti fango 
zo, 

19lo yeke tongana zo so ayeke handa amba ti lo si na pekoni lo tene na ala: “Mbi 
sara ti mbi fade gi ngia senge!” 

20Tongana keke ti wâ ahunzi, wâ ayeke mingo; tongana zo ti dungo mvene ayeke 
daa mbeni pepe, papa ayeke kai. 

21Tongana ti so pindiri ti wâ asara si le ti wâ angba ti te, tongana ti so keke ti wâ 
asara si wâ angba ti za, zo so ayeke gi tënë mingi asara si papa alondo ngangu. 

22Atënë ti mvene so zo adu na iri ti mba ti lo ayeke tongana mbeni nzerengo 
kobe; atënë ni ayeke li zo ngbii asi na be ti lo. 

23Tongana zo ti sioni be atene tënë ti ndoye, akpa wen ti nginza so puru ni angba 
daa si a mu ni ti zia na tere ti ta ti sese. 

24Zo ti kengo azo ahonde tere ti lo na peko ti atënë ti lo; na ya ti be ti lo kâ, lo leke 
atënë ti handa. 

25Ataa lo tene tënë na nzoni be, mo zia be ti mo na ndö ni pepe, ngbanga ti so aye 
ti sioni mingi asi singo na ya ti be ti lo. 

26Na lege ti mayere, lo lingbi ti honde tënë ti kengo azo, me fade sioni ti lo ayeke 
sigigi na le ti azo kue polele. 

27Zo so azi du, fade lo yeke ti daa; zo so arule têne, fade têne ni akiri ti ti na ndö 
ti lo. 

28Zo ti tenengo mvene na amba ti lo ayeke zia ka na be ti ala: lege ti kengo ala 
laa. Zo so ayeke tene anzerengo tënë ti handa na amba ti lo, lo sara si aye kue 
abuba. 

Amato 27 

1 Pika kate ti mo ndali ti ye ti kekereke pepe, ngbanga ti so ye so ayeke si laso, 
mo de ti hinga ni pepe. 

2Mo zia mbeni zo nde agonda mo; mo zia wande si asara ni, me mo wani pepe! 

3Têne na mbutu ane; me ngonzo ti zo so li ti lo ayeke daa pepe ane ahon aye use 
so kue. 

4Ngonzo ti wâ ayeke sioni mingi, ngonzo ayeke buba ye mingi; me zo wa laa 
alingbi ti luti na le ti mbanda ti zo? 

5Sukungo na zo na le ti lo ayeke nzoni ahon yengo tere so ahonde le ni hondengo. 

6Titene mbeni zo so mo na lo aye tere mingi aso be ti mo, so laa ayeke nzoni ahon 
titene mbeni wato asu ngbangba ti mo gbani gbani. 

7Zo so ya ti lo asi awe, ataa mafuta ti wotoro, lo yeke ke ni; me zo so nzara asara 
lo, ataa kobe asee tongana nyen, kobe ni ayeke nzere na yanga ti lo. 

8Zo so azia kodro ti lo ti hon na ando kirikiri, lo yeke tongana ndeke so azia da ti 
lo ti hon na ando kirikiri. 

9Mafuta na yombo ayeke zia ngia na be ti zo; me zo so aye mo si be ti lo awoko 
na mo, so laa ayeke nzoni ahon wango so mo mu na mo wani. 

10Zo so mo na lo aye tere, wala zo so babâ ti mo na lo aye tere, mo zia lo pepe. 
Tongana mbeni ye ti ngangu asi na mo, mo gue na ndo ti ita ti mo pepe. Zo so 
ayeke nduru na mo ayeke nzoni ahon ita ti mo so ayeke na yongoro ndo. 

11Molenge ti mbi, mo duti na ndara si fade be ti mbi aduti na ngia. Tongana mbeni 
zo akasa mbi, fade mbi yeke wara lege ti kiri tënë na lo. 

12Zo ti hango le, tongana lo baa sioni ye ayeke ga, lo yeke honde tere ti lo. Ti azo 
so le ti ala ahan pepe, ala yeke hon ti ala hongo; tongaso, ala yeke wara ye ti 
pekoni. 

13Tongana mbeni zo aga abaa mo titene mo sara boon na mbeni wande, alingbi 
mo mu bongo ti zo so aga abaa mo so; mo bata bongo ni, ngbanga ti so lo mu 
zendo ti sara boon na mbeni wande. 

14Zo so aga na kota ndaperere si abara mba ti lo na kota go, fade barango ndo ti 
lo ni ayeke duti tongana zongango ndo. 

15Wali so aye tënë ti papa, lo yeke tongana li ti da so akoro si ngu-Nzapa so apika 
ayeke yuru daa lakue. 

16Zo so aye ti kanga lege na lo ayeke tongana zo so aye ti kanga lege na pupu 
wala ti gbu mafuta na ya ti maboko ti lo. 

17A yeke mu wen ti sara na yanga ti wen titene aza; titene zo aga nzoni, ayeke 
nzoni lo ga nduru na amba ti lo. 

18Zo so abata keke ti fige ti lo nzoni, fade lo yeke te ale ni. Zo ti kua so abata wa 
ti lo nzoni, fade azo ayeke ne zo ti kua ni. 

19Tongana ti so zo ayeke baa le ti lo wani na ya ti ngu, a yeke hinga tënë so ayeke 
na be ti zo gi na ndö ti le ti lo. 

20Ndo ti akuâ na kota du so alinda mingi, ya ni asi laoko pepe. Legeoko nga, nzara 
ti warango ye ayeke hunzi na be ti zo laoko pepe. 

21A yeke tara lôro na wen ti nginza na ya ti wâ; me ye so a yeke hinga zo na ni 
ayeke nzoni tënë so azo ayeke tene na ndö ti lo. 

22Ataa mo pika zo ti buba na ya ti kpu tongana ti so a yeke pika ale ti kobe, mo 
yeke sara gbaa, asarango ye ti buba ti lo ayeke ngba lakue na tere ti lo. 

23Ayeke nzoni mo hinga dutingo ti ataba na angasa ti mo nzoni; mo bata anyama 
ti mo nzoni. 

24Biani, mosoro ayeke ngba lakue pepe; kpoto ti gbia alondo na babâ ti si na 
molenge wala na ata ti lo pepe. 

25Mo fâ apere ti yaka si na ndembe so afini pere ayeke sigigi, ayeke nzoni mo ro 
aholengo pere so ayeke na ndö ti ahoto. 

26Mo bata ataba titene mo mu kua ti tere ti ala mo leke na bongo ti yungo ni; mo 
bata akoli-ngasa ti vo na yaka. 

27Na lege ti angasa ti mo, mo yeke wara ngu ti me gbani gbani titene aga kobe ti 
mo, ti azo ti sewa ti mo na ti azo ti kua ti mo ti wali. 

Amato 28 

1Zo ti sioni ayeke kpe, ataa zo oko atumba peko ti lo pepe; me zo ti mbirimbiri 
ayeke tongana bamara so ayeke na mbeto oko pepe. 

2Tongana wusuwusu ayeke na ya ti kodro, amakonzi ayeke daa mingi; me 
tongana gbia ti kodro ayeke zo ti hingango ye si lo yeke na ndara, fade kodro ni 
ayeke duti kpoo si aluti mbirimbiri. 

3Mbeni kota zo so ye atia lo si lo yeke sara ngangu na awayere, lo yeke tongana 
ngu-Nzapa so abuba kobe ti yaka kue. 

4Azo so azia lege ti Ndia, ala yeke gonda azo ti sioni; me azo so abata lege ti Ndia, 
ala yeke kanga lege na azo ti sioni ni. 

5Azo ti sioni ahinga nda ti sarango ye ti mbirimbiri oko pepe; me azo so ayeke gi 
KOTA GBIA, ala hinga nda ni kue. 

6Wayere so ayeke sara ye na legeni, lo yeke nzoni lo hon zo so sarango ye ti lo 
ayeke kirikiri, ataa lo yeke zo ti mosoro. 

7Molenge so ayeke sara ye alingbi na Ndia, lo yeke zo ti hingango ye; me lo so lo 
yeke mu peko ti azo ti sarango ye ti kamene, lo yeke zia kamene na le ti babâ ti 
lo. 

8Mbeni zo aye ti ga zo ti mosoro; lo yeke sara boon ti nginza na azo titene azo ni 
azia gba ti nginza na ndö ni si akiri na ni na lo. Me fade mosoro ni so ayeke gue 
na maboko ti zo so ayeke baa mawa ti awayere. 

9Zo so akanga mê ti lo ti ma atënë ti Ndia, ataa sambela ti lo, be ti KOTA GBIA 
ayeke ke ni. 

10Zo so asara si azo ti mbirimbiri amu sioni lege, fade lo yeke ti na ya ti kuku ti 
lo wani. Me azo so sarango ye ti ala ayeke na legeni, ye so ayeke ga ti ala ayeke 
nzoni duti. 

11Zo ti mosoro abaa tere ti lo tongana zo ti ndara; me wayere so ahinga ndo, fade 
lo yeke hinga nda ti zo ti mosoro ni. 

12Tongana azo ti mbirimbiri abaa nzoni, kota ngia ayeke daa; me tongana azo ti 
sioni asi na kota ndo, azo kue ayeke honde tere ti ala. 

13Zo so ahonde asioni ti lo, aye ti lo ayeke ga nzoni pepe; me zo so afa ni na gigi 
si lo zia lege ni, fade Nzapa ayeke sara nzoni be na lo. 

14Ti lo nzoni, zo so akpe lakue mbeto ti sarango sioni ye! Me zo so akpengba be 
ti lo, fade lo yeke ti na ya ti kpale. 

15Sioni makonzi so asara ngangu na azo ti kodro so ayeke na ya ti mawa, lo yeke 
tongana bamara so atoto, wala tongana sioni nyama so ahuru ti gbu nyama. 

16Makonzi so ahinga ndo pepe, kua ti lo gi ti mu ye ti azo na ngangu. Me zo so be 
ti lo ake tënë ti warango ye na lege ti nzi, fade gigi ti lo ague, ayo. 

17Zo so ngbanga ti kuâ ti mbeni zo ayeke na li ti lo, lo yeke kpe ngbii ti li na da ti 
kanga; ayeke nzoni zo oko akanga lege na lo pepe. 

18Zo so ayeke sara ye na lege ti taa-tënë, fade lo yeke soo kuâ; me zo so ayeke 
sara ye ge nde si lo yeke sara kâ nde, oko ti asarango ye ni ayeke sara si lo ti. 

19Zo so ayeke fâ yaka, fade lo yeke na gba ti kobe; me zo so ayeke tumba peko ti 
asenge senge ye, yere ayeke hon ndö ti lo. 

20Zo so abata tënë ti yanga ti lo, fade a yeke sara tufa gbani gbani na ndö ti lo; me 
zo so aye ti ga zo ti mosoro na loro, a yeke zia peko ni na lo senge pepe. 

21Mungo mbage ti mbeni zo oko ayeke nzoni pepe. Gi ndali ti kete nduru mapa, 
ambeni zo ayeke sara mara ti siokpari so. 

22Zo so be ayeke sara lo, lo yeke kpe kpengo na peko ti mosoro; me lo hinga pepe 
atene, fade yere ayeke ti na ndö ti lo. 

23Zo so asuku na amba ti lo, mbeni lâ, ala yeke baa so nzoni ye laa lo sara na ani; 
zo ni ayeke nzoni ahon zo so atene anzerengo tënë ti handa na zo. 

24Zo so anzi babâ na mama ti lo si lo tene: “So siokpari laa pepe”, zo ni ayeke 
legeoko na zo ti fango zo! 

25Zo so kota be ahon ndö ti lo, lo sara si papa alondo; me zo so azia be ti lo na 
ndö ti KOTA GBIA, fade lo yeke duti na aye gbani gbani. 

26Zo so ayeke zia be ti lo na ndö ti gbungo-li ti lo wani, lo yeke zo ti buba; me zo 
so ayeke sara ye na lege ti ndara, fade lo yeke sigigi na ya ti kuâ. 

27Zo so ayeke mu ye na awayere, fade ye ayeke tia lo pepe; me zo so ayeke baa 
ndo na ala pepe, azo mingi ayeke deba lo. 

28Tongana azo ti sioni asi na kota ndo, azo kue ayeke honde tere ti ala. Tongana 
azo ti sioni ni akui, azo ti mbirimbiri ayeke ga gbani gbani. 

Amato 29 

1Zo so a gboto mê ti lo si lo ngba ti sara ngangu li, fade a yeke kinda lo gi hio 
tongaso, mbeni ye ti sara titene lo kiri lo ga nzoni ayeke daa pepe. 

2Tongana azo ti mbirimbiri awu mingi, azo ti kodro ayeke na ngia; me tongana 
zo ti sioni laa ayeke na ndö ti mbata ti gbia, azo ayeke dema. 

3Zo so aye tënë ti ndara, lo yeke zia ngia na be ti babâ ti lo; me zo so ayeke fono 
na awali-ndumba, lo yeke buba nginza ti lo kue. 

4Gbia so asara ye na lege ti mbirimbiri, ye ayeke ga nzoni na ya ti kodro; me lo 
so lo hunda lapo ahon ndoni, lo yeke buba kodro. 

5Zo so atene anzerengo tënë ti handa na mba ti lo, lo zia gbanda na lege ti lo. 

6Siokpari ti zo ti sioni ayeke gbu lo tongana kuku; me zo ti mbirimbiri ayeke na 
ngia si lo yeke dodo na ngia. 

7Zo ti mbirimbiri ayeke gbu koko ti awayere; me zo ti sioni ayeke na li pepe ti 
hinga tënë ni. 

8Azo so abaa amba ti ala tongana ambumbuse zo ayeke bi wâ na ya ti gbata; me 
azo ti ndara asara si ngonzo ade. 

9Tongana zo ti ndara ague na zo ti buba na ngbanga, ataa lo sara ngonzo, ataa lo 
he ngia, fade lo yeke duti kpoo laoko pepe. 

10Azo ti fango zo ake zo so sarango ye ti lo ayeke na legeni; me azo ti mbirimbiri 
agi lege ti bata fini ti zo so. 

11Zo ti buba ayeke fa polele ngonzo ti lo kue; me zo ti ndara ayeke kanga ngonzo 
ti lo, lo yeke sara nga si ngonzo ni ade. 

12Tongana mbeni makonzi adingi mê ti lo ti ma gi atënë ti mvene, azo ti gbe ti lo 
kue ayeke ga azo ti sioni. 

13Ye so abongbi wayere na zo ti sarango ngangu na azo ayeke so: KOTA GBIA laa 
amu na ala use kue le ti baa na ndo. 

14Gbia so ayeke fâ ngbanga ti azo ti mawa na legeni, fade lengo-gbia ti lo ayeke 
luti ngangu lakue. 

15Pikango molenge na sukungo na lo asara si lo duti na ndara; me molenge so 
azia lo gi senge tongaso, lo yeke zia kamene na le ti mama ti lo. 

16Tongana azo ti sioni awu mingi, sarango sioni ye ayeke wu nga mingi; me fade 
azo ti mbirimbiri ayeke baa tingo ti azo ti sioni. 

17Mo pika molenge ti mo na zaza si fade mo wara lege ti duti kpoo; lo yeke sara 
ande titene be ti mo asi singo na ngia. 

18Kodro so wayanga-Nzapa ayeke daa pepe ayeke duti gi na ya ti wusuwusu. Ti 
lo nzoni, zo so asara ye alingbi na Ndia! 

19Gi na lege ti atënë senge si zo alingbi ti mu wango na zo ti kua pepe. Biani, lo 
lingbi ti ma atënë ni, me fade lo yeke sara ye alingbi na ni pepe. 

20Tongana mo baa mbeni zo so ayeke gbu li ti lo pepe si lo yeke tene tënë, ye so 
mo lingbi ti ku na mbage ti zo ti buba ayeke nzoni ahon ti zo tongaso. 

21Zo ti kua ti mo so mo sara nzoni na lo ahon ndoni, ti londo na ngoi so lo ngba 
molenge ngbii si lo ga kota zo, mbeni lâ, lo yeke baa akungba so mo yeke na ni 
tongana ye so ayeke ga ande ti lo. 

22Zo ti ngonzo asara si papa alondo; zo so be ti lo gi wâ wâ asara si siokpari awu 
ahon ndoni. 

23Kuru baba ti zo asara si azo abaa lo tongana kete zo; me zo so asara tere ti lo 
kete, azo ayeke gonda lo. 

24 Zo so asara songo na zo ti nzi, zo ni asara sioni gi na lo wani. Lo ma tënë ti 
dengo ba so aye ti ga na ndö ti lo so kue, me lo ke ti fa zo ti nzi ni. 

25Sarango mbeto ti azo ayeke tongana kuku ndali ti zo; me zo so azia be ti lo na 
ndö ti KOTA GBIA, ye oko ayeke sara lo pepe. 

26Azo mingi ayeke gi lege ti ga nzoni na le ti makonzi ti ala, me gi KOTA GBIA oko 
laa ayeke fâ ngbanga ti zo oko oko na legeni. 

27Be ti azo ti mbirimbiri ake azo ti kirikiri mingi; be ti azo ti sioni ake azo so 
sarango ye ti ala ayeke na legeni. 

Amato 30 

Akota tënë ti Agur 

1So ayeke akota tënë ti Agur, molenge ti Yake. Nengo tënë ti koli so lo tene na 
Itiel, Itiel na Ukal ayeke so: 

2“Biani, buba ti mbi ahon ti azo kue, hingango ndo so zo ayeke na ni, mbi yeke na 
ni pepe. 

3Mbi manda ndara laoko pepe; lo so ayeke nde si ayeke nzoni kue so, mbi de ti 
hinga tënë na ndö ti lo pepe. 

4Zo wa laa ague na yayu si lo londo kâ lo zu na sese, zo wa? Zo wa laa agbu pupu 
laoko na ya ti maboko ti lo, zo wa? Zo wa laa akanga ngu laoko na ya ti bongo ti 
lo, zo wa? Zo wa laa aleke nda ti sese kue, zo wa? Iri ti lo ayeke nyen? Iri ti 
molenge ti lo ayeke nyen? Mo hinga ni? 

5“Atënë ti Nzapa kue ayeke taa-tënë. Nzapa ayeke tongana vala ndali ti azo so 
akpe na lo ti bata tere ti ala. 

6Mo zia mbeni tënë na ndö ti atënë ti lo pepe. Tongaso pepe, fade lo yeke suku 
na mo si lo yeke baa mo tongana zo ti mvene. 

7“Nzapa ti mbi, mbi hunda gi aye use na mo. Mo mu aye ni so na mbi kozoni si 
mbi kui. 

8Mo zi na ya ti fini ti mbi aye ti kirikiri na atënë ti mvene. Mo sara si mbi ga 
wayere pepe wala zo ti mosoro nga pepe; mo mu na mbi gi kobe so alingbi na 
mbi. 

9Biani, tongana mbi yeke na gba ti aye, mbi lingbi ti bere tënë ti mo, mbi tene: 
‘KOTA GBIA ni ayeke zo wa?’ Wala tongana mbi yeke wayere, mbi lingbi ti nzi 
ye. Tongaso, fade mbi yeke buba iri ti Nzapa ti mbi. 

10“Mo tene mvene na iri ti mbeni zo ti kua na le ti wa ti lo pepe; tongaso pepe, 
fade lo yeke deba mo si tënë ni aga na li ti mo. 

11“Ambeni zo ayeke daa so ayeke deba babâ ti ala si ala yeke tene nzoni tënë na 
ndö ti mama ti ala pepe. 

12“Ambeni zo ayeke daa so ayeke baa tere ti ala tongana azo ti vurungo be, ataa 
so ade a sukula sioni ti ala pepe. 

13“Ambeni zo ayeke daa so baba ahon ndö ti ala si ala yeke baa amba ti ala 
tongana ambumbuse ye. 

14 “Ambeni zo ayeke daa so pembe ti ala ayeke tongana yongoro zeme si abio ti 
ngbangba ti ala ayeke tongana zeme. Azo ni ayeke te azo ti mawa ti kodro ni si 
ala ye ti zi awayere na popo ti azo.” 

Amato na lege ti animoro 

15Nikpa ayeke na amolenge ti lo ti wali use so ayeke tene: “Mu na mbi! Mu na 
mbi!” Aye ota ayeke daa so nzara ni ahunzi laoko pepe, osio ni ayeke nga daa so 
atene laoko pepe, atene: “Awe!”; aye ni ayeke tongana: 

16ndo ti akuâ, wali ti dungo ni pepe, sese so ngu ayeke daa pepe na wâ so ayeke 
tene laoko pepe: “Awe!” 

17Zo so ahe babâ ti lo si lo ke ti ma yanga ti mama ti lo, fade akpakpo ti tere ti 
ngu ayeke koro le ti lo si angoalo ayeke te lo. 

18Aye ota ayeke daa so mbi gi li ti mbi daa gbaa, osio ni ayeke nga daa so mbi de 
ti hinga nda ni pepe: 

19lege ti ngoalo na le ti nduzu, lege ti ngbo na ndö ti kota têne, lege ti mangboko 
na le ti kota ngu-ingo na lege ti koli na tere ti mbeni maseka-wali. 

20Lege ti sarango ye ti wali ti gingo koli ti amba ti lo ayeke so: so lo te kobe awe, 
lo yeke mbo yanga ti lo, na pekoni lo tene: “Mbi sara sioni ye oko pepe!” 

21Aye ota ayeke daa so asara si sese ado, osio ni ayeke nga daa so zo ayeke kanga 
be ti lo daa gbaa: 

22ngbaa so aga gbia, buba zo so ayeke te kobe gbani gbani, 

23wali so azo ake lo si lo mu koli na zo ti kua ti wali so amu ndo ti wa ti lo. 

24Na ndö ti dunia so, mara ti anyama osio ayeke daa, ala yeke kete mingi, me ala 
yeke na ndara mingi; ayeke anyama tongana: 

25amini: ala yeke na ngangu pepe, me na ngoi ti fango ale ti kobe, ala yeke bongbi 
akobe ti ala ti bata ni; 

26aleli: ala yeke na ngangu pepe, me ala sara ada ti ala na popo ti atêne; 

27agbadola: ala yeke na gbia pepe, me ala yeke tambula na lege ti molongo ti ala; 

28akada: zo alingbi ti gbu ala na maboko ti lo senge, me ala yeke gue ngbii asi na 
yangbo ti gbia. 

29Aye ota so ayeke na fini ayeke daa, ala yeke tambula na baba, osio ni ayeke nga 
daa so ayeke pendere mingi; aye ni ayeke tongana: 

30bamara: mbeto ti mbeni ye oko ayeke sara lo pepe, lo yeke kiri na peko na 
dawa ti mbeni ye oko pepe; 

31koli-kondo: lo yeke tambula na baba, wala koli-ngasa, na gbia so atambula na 
le ti aturugu ti lo. 

32Tongana mo sara ye ti buba na lege ti pikango kate ti mo, me na pekoni mo gbu 
li ti mo daa, ayeke nzoni mo kiri mo zi yanga ti mo ti tene tënë pepe. 

33Biani, tongana zo amu ngu ti me ti bagara si apika ya ni, dubere ayeke sigigi 
daa. Tongana zo apika hon ti mba ti lo, mene ayeke sigigi daa, tongana zo azingo 
ngonzo ti mba ti lo, tiri ayeke londo. 

Amato 31 

Awango so a mu na gbia 

1So ayeke awango so mama ti Lemuel, gbia ti Masa amu na lo: 

2“Molenge ti mbi, taa molenge ti ya ti mbi! Mo yeke molenge ti zendo so mbi mu; 
mo ma mbi si. 

3Mo buba ngangu ti mo na tere ti awali pepe; awali so ayeke buba lege ti agbia 
so, mo zia fini ti mo na maboko ti ala pepe. 

4Lemuel, nyongo vin alingbi na agbia pepe; nyongo angangu samba alingbi na 
amakonzi pepe. 

5Tongana ala nyon samba ahon ndö ti ala, fade ala yeke girisa tënë ti ndia si ala 
yeke fâ ngbanga ti asenge zo na legeni pepe. 

6Ngangu samba alingbi na zo so aga nduru ti kui, wala na zo so vundu ahon ndö 
ti lo. 

7Lo nyon samba ni si fade lo yeke wara lege ti girisa mawa ti lo; lo yeke kiri ti 
dabe ti lo na vundu ti lo pepe. 

8Me ti mo, alingbi mo tene tënë ti gbu koko ti azo so alingbi ti tene tënë pepe. 
Azo so ambeni zo ado ala azia, alingbi mo duti wagbungo-koko ti ala. 

9 Mo tene tënë, mo fâ ngbanga ti azo na legeni! Gbu koko ti awayere na ti azo ti 
mawa!” 

Tënë na ndö ti wali so alingbi 

10Zo wa laa ayeke wara wali so alingbi, zo wa? Wali so alingbi ane na le ti azo 
ahon atêne ti ngangu ngere! 

11Koli ti lo ayeke zia be ti lo na ndö ti lo; anzoni ye ayeke tia koli ni pepe. 

12Na lango ti fini ti lo kue, lo yeke sara gi nzoni na koli ti lo, me lo yeke sara sioni 
pepe. 

13Lo yeke gi ti wara kua ti tere ti taba nga na len ti sara na bongo; lo yapu na 
sarango kua na maboko ti lo wani. 

14Lo yeke tongana mangboko ti azo ti dengo buze; lo mu akobe ti lo na yongoro 
ndo si lo ga na ni. 

15So ndo angba kâ, lo londo awe; lo to kobe na asewa ti lo si lo fa na azo ti kua ti 
lo ti wali kua so ala lingbi ti sara. 

16Lo gbu li ti lo na ndö ti mbeni yaka; na pekoni, lo vo ni. Na lege ti nginza so lo 
wara, lo yeke lu yaka ti vinye. 

17Lo yeke gbu kua na ngangu ti tere ti lo kue; ayeke ngangu na lo ti duti senge 
tongaso. 



1264 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

18Lo baa so dengo buze ti lo ayeke gue gi na nduzu; na bi kue, lamba ti lo ayeke 
mingo pepe. 

19Lo yeke leke akamba ti sarango na abongo; lo wani, lo yeke sara abongo. 

20Maboko ti lo akpengba na mungo ye na zo ti mawa pepe; lo yeke mu ye na 
wayere. 

21Mbeto titene de asara azo ti da ti lo asara lo pepe, ngbanga ti so ala kue ayeke 
na abongo ti de. 

22Lo sara abalangeti ndali ti lo wani; abongo ti lo ayeke na len ti nzoni ni si a kpo 
apendere nzoroko daa. 

23Azo ti kodro ane koli ti lo mingi, tongana lo yeke duti na ya ti bongbi ti akangba 
ti kodro ni. 

24Lo yeke fu abongo ti kango ni; lo yeke ka akamba ti ndö ti bongo na azo ti dengo 
buze so ayeke hon na lege. 

25Lo yeke na ngangu si azo ane lo. Tongana lo gbu li ti lo na ndö ti ye ti kekereke, 
be ti lo ayeke na ngia. 

26Lo yeke tene tënë na ndara si lo yeke mu wango na azo na nzoni be. 

27Lo yeke baa lege ti aye so kue ayeke si na ya ti da ti lo; lo ye ti duti gi senge 
tongaso pepe. 

28Amolenge ti lo ayeke ga ti bi kongo na li ti lo; koli ti lo ayeke gonda lo. 

29Lo tene: “Awali mingi alingbi, me mo hon ala kue!” 

30Pendere ayeke handa zo; pendere ti tere ayeke ninga pepe. Gi wali so akpe 
mbeto ti KOTA GBIA, wali so alingbi titene azo agonda lo laa. 

31Alingbi a mu na lo ye ti peko ti kua so lo sara. Alingbi azo ti kodro ni kue agonda 
lo ndali ti akua so lo sara! 

Zo ti bongbingo azo 

Zo ti bongbingo azo 1 

Gigi so ayeke gi senge senge 

1Tënë so ayeke tënë ti Zo ti bongbingo azo, molenge ti David, gbia ti Jérusalem. 

2Ye kue ayeke senge senge; Zo ti bongbingo azo atene: ye kue ayeke senge senge, 
ye kue ayeke gi senge senge. 

3Akua so kue zo ayeke baa pasi na sarango ni na ndö ti sese so, nyen laa lo yeke 
wara na peko ni, nyen? 

4Azo ti mbeni ngoi ayeke hon, azo ti mbeni ngoi nde ayeke ga; me sese angba ti 
lo lakue. 

5Lâ ayeke sigigi, lâ ayeke kui; na pekoni, lâ ayeke kiri hio na ndo so lo yeke sigigi 
daa. 

6Pupu ayeke ya, ague na mbage ti Mbongo, ague na mbage ti Banga. Pupu ayeke 
ya, angoro si akiri gi na lege so lo hon daa kozo. 

7 Abale kue ayeke sua atuku na ya ti kota ngu-ingo; me kota ngu-ingo asi pepe. 
Na ndo so abale ni ayeke sua ti gue daa, ndo ni laa ala ngba ti sua ti gue daa. 

8Aye kue afun sen, zo alingbi ti zi yanga daa mbeni pepe. Le ti zo abaa aye mingi, 
me ade alingbi na lo pepe. Mê ti zo ama atënë mingi, me ade alingbi na lo pepe. 

9Ye so asi ando, ayeke kiri ti si ande. Ye so a sara ando, a yeke kiri ti sara ni ande. 
Mbeni fini ye ayeke na ndö ti sese so pepe! 

10Tongana mbeni ye ayeke daa si azo atene: “Baa, so fini ye laa!”, andaa ye ni so 
ayeke ti lo daa giriri kozoni na e. 

11Ye so asi giriri, mbeni zo oko na popo ti e ti dabe ti lo na ni ayeke daa pepe. Ye 
so azo so aga na peko ti e ayeke sara ande, mbeni zo oko so aga na peko ti ala 
gbanda ti dabe ti lo na ni ayeke daa pepe. 

Ye so asi na Zo ti bongbingo azo 

12Mbi Zo ti bongbingo azo, mbi yeke ando gbia na ndö ti azo ti Israel, na 
Jérusalem. 

13Aye so kue ayeke si na ndö ti sese so, mbi zia be ti mbi kue ti gi nda ni, ti ma ya 
ni na lege ti ndara ti mbi. So ayeke kua ti pasi so Nzapa amu na asenge zo ti sese 
ti sarango ni! 

14Mbi baa aye so kue a yeke sara na ndö ti sese so. Me ye kue ayeke gi senge 
senge si ayeke tumbango peko ti pupu senge. 

15Ye so aba bango, zo alingbi ti sara si aluti mbirimbiri pepe. Ye so ayeke daa 
pepe, zo alingbi ti diko ni pepe. 

16Mbi tene na be ti mbi, mbi tene: “Mbi sara si ndara ti mbi akono si amai ahon 
ti ala so kue ale-gbia kozo ti mbi na ndö ti Jérusalem.” Mbi manda aye ti ndara 
mingi, mbi hinga aye ti gigi so mingi. 

17Mbi zia be ti mbi kue ti hinga ye ti ndara, ye ti buba na ye ti buburu. Mbi kiri 
mbi baa so ye ni ayeke nga tumbango peko ti pupu senge. 

18Zo so ayeke na ndara mingi, lo yeke na vundu mingi. Zo so ayeke gi hingango 
ndo mingi, pasi ti lo ayeke ga mingi. 

Zo ti bongbingo azo 2 

1Mbi tene na be ti mbi, mbi tene: “Ayeke nzoni mbi gi ti wara ngia, mbi tara 
nzerengo ye ti gigi so!” Me ye so nga ayeke gi senge senge. 

2Mbi tene: “Hengo ngia ayeke ye ti buba!”; mbi tene nga: “Ngia ayeke sara nzoni 
ti nyen?” 

3Mbi leke na be ti mbi ti mu tere ti mbi na nyongo vin; ti sara ye tongana ti azo ti 
buba, ataa so mbi ngba ti sara ye na lege ti ndara. Mbi ye fade ti hinga nzoni ye ti 
nyen azo alingbi ti sara na ndö ti sese so, na ngoi so ala de na fini. 

4Mbi sara akota kua mingi: mbi sara ada ti mbi wani, mbi fâ ayaka ti vinye; 

5mbi fâ ayaka ti pendere kongo na ti keke, mbi lu mara ti akeke nde nde so kue 
a yeke te le ni tengo. 

6Mbi zi alende ti to ngu ni ti tuku na ndö ti gba ti akeke so mbi lu. 

7Mbi vo angbaa ti koli na ti wali; amolenge so ala du ayeke sara kua na da ti mbi. 
Mbi wara gba ti abagara, ataba na angasa ahon ti azo so kue ale-gbia na 
Jérusalem kozo ti mbi. 

8Mbi bongbi wen ti nginza na lôro mingi; mbi bongbi mosoro ti agbia na ti akodro 
so ayeke na gbe ti mbi. Mbi yeke na akoli na awali ti hengo bia. Mbi wara nga ye 
so ayeke zia ngia mingi na be ti zo: mbi mu awali gbani gbani. 

9 Mbi ga kota zo, mbi wara ye mingi ahon azo so kue ale-gbia na Jérusalem kozo 
ti mbi. Me ndara ti mbi angba na mbi. 

10Aye so kue le ti mbi abaa si mbi sara nzara ni, mbi hon daa ti sara ni. Mbi sara 
angia kue, mbi ke mbeni oko pepe. Be ti mbi awara ngia ndali ti akua so kue mbi 
sara; angangu kua so kue mbi sara, mbi wara nzoni ye ti pekoni si aga ye ti mbi. 

11 Tongaso, mbi kiri mbi gbu li ti mbi na ndö ti akua so kue mbi sara na pasi so 
kue mbi baa na sarango ni. Mbi baa so aye so kue ayeke gi senge senge si ayeke 

tumbango peko ti pupu senge. Aye so kue azo ayeke sara na ndö ti sese so, ala 
yeke wara ye na pekoni pepe. 

12Mbi kiri mbi gbu li ti mbi ti hinga ye ti ndara, ye ti buba na ye ti buburu. Nilaa 
mbi hunda tere ti mbi, mbi tene: zo so ayeke ga gbia na peko ti mbi, fade lo yeke 
sara nyen? Lo yeke sara gi ye so azo so aga kozo ti lo asara. 

13Mbi baa so nzoni ye so zo ayeke wara na peko ti ndara ahon ti buba, tongana 
ti so nzoni ye so zo ayeke wara ndali ti vurungo ndo ahon ti vukongo ndo. 

14Zo ti ndara ayeke baa ndo so lo yeke gue daa; zo ti buba ayeke tambula na ya 
ti vukongo ndo. Me mbi baa so ala use kue, gi ye oko laa ayeke ku ala. 

15Mbi tene na be ti mbi, mbi tene: “Ye so asi na zo ti buba, gi ni laa ayeke si ande 
na mbi. Mbi yeke fade zo ti ndara mingi ngbanga ti nyen?” Mbi kiri mbi tene na 
be ti mbi, mbi tene: “Ye so nga ayeke gi senge senge.” 

16Aye so kue ayeke si, na ya ti alango so ayeke ga, azo ayeke girisa ni kue. Zo ti 
ndara na zo ti buba, fade ala use kue ayeke kui; iri ti ala ayeke ngba lakue lakue 
na popo ti azo pepe. So kue ngbanga ti nyen? 

17Tongaso, nzara ti gigi so ahunzi na mbi awe. Biani, aye so kue azo ayeke sara 
na ndö ti sese so anzere na mbi oko pepe. Ye so kue ayeke gi senge senge si ayeke 
tumbango peko ti pupu senge. 

18Akua so kue mbi baa pasi ndali ni na ndö ti sese so, nzara ni ahunzi na be ti 
mbi awe, ngbanga ti so fade mbi yeke zia aye ni na zo so ayeke ga na peko ti mbi. 

19Zo ni so ayeke ande zo ti ndara wala zo ti buba; e hinga? Me akua so kue mbi 
baa pasi na sarango ni, akua so mbi sara na ndara na ndö ti sese so, fade ayeke 
ga ye ti lo. Ye so nga ayeke gi senge senge. 

20Tongaso be ti mbi awoko ndali ti akua so mbi baa pasi na sarango ni na ndö ti 
sese so. 

21Mbeni zo abaa pasi na sarango kua na ndara, na kode si kua ni aga nzoni. Me a 
mu ye ti lo ni na zo so asara kua ndali ni oko pepe. Ye so nga ayeke gi senge 
senge; so ayeke sioni ye mingi. 

22Zo asara kua ngangu, lo baa pasi na ndö ti sese so, nyen laa angba na lo, nyen? 

23 Alango ti fini ti lo kue gi pasi; akua so kue lo sara aga gi na vundu. Ataa na bi, 
be ti lo gi na nduzu. Ye so nga ayeke gi senge senge. 

24 Ye ti nzoni ndali ti zo ayeke daa pepe, gi tengo ye na nyongo ye, dutingo na 
ngia na peko ti kua so lo sara. Mbi baa so ye so kue alondo nga na Nzapa. 

25Biani, tongana Nzapa ayeda pepe, zo wa laa alingbi ti wara ye ti tengo ni, wala 
ti duti na ngia? 

26 Nilaa, zo so ayeke nzoni na le ti Nzapa, Nzapa ayeke mu na lo ndara, hingango 
ndo na ngia. Me ti zo ti siokpari, Nzapa ayeke mu na lo kua ti bongbingo ye ndali 
ti zo so ayeke nzoni na le ti lo. Ye so nga ayeke gi senge senge si ayeke tumbango 
peko ti pupu senge. 

Zo ti bongbingo azo 3 

Ye oko oko ayeke na ngoi ti lo 

1Aye so kue ayeke si na ndö ti sese so, ye oko oko ayeke na ngoi ti lo. 

2Ngoi ti dungo ayeke daa, ngoi ti kuâ ayeke daa; ngoi ti lungo ye ayeke daa, ngoi 
ti gbotongo ye so a lu ayeke daa. 

3Ngoi ti fango zo ayeke daa, ngoi ti kaingo kobela na tere ti zo ayeke daa; ngoi ti 
kungbingo da ayeke daa, ngoi ti sarango da ayeke daa. 

4Ngoi ti toto ayeke daa, ngoi ti hengo ngia ayeke daa; ngoi ti demango tere ayeke 
daa, ngoi ti dodo ayeke daa. 

5Ngoi ti bingo têne ayeke daa, ngoi ti bongbingo têne ayeke daa; ngoi ti sungo 
ngbangba ayeke daa, ngoi ti sungo ngbangba pepe ayeke daa. 

6Ngoi ti gingo ye ayeke daa, ngoi ti girisango ye ayeke daa; ngoi ti batango ye 
ayeke daa, ngoi ti bingo ye ayeke daa. 

7Ngoi ti surungo bongo ayeke daa, ngoi ti fungo bongo ayeke daa; ngoi ti kaingo 
kpoo ayeke daa, ngoi ti tenengo tënë ayeke daa. 

8Ngoi ti yengo zo ayeke daa, ngoi ti kengo zo ayeke daa; ngoi ti bira ayeke daa, 
ngoi ti siriri ayeke daa. 

9Zo so asara kua, nyen laa lo yeke wara na peko ti pasi so lo baa, nyen? 

10Mbi baa kua so Nzapa amu na azo ti sarango ni. 

11Ye so kue Nzapa asara, ye oko oko ayeke pendere na ngoi ti lo. Lo zia na be ti 
azo tënë ti ye so ayeke ngba lakue lakue. Me zo alingbi ti hinga pepe nda ti ye so 
Nzapa ato nda ti sarango ni ngbii asi na ndani. 

12Mbi hinga, mbi tene, mbeni nzoni ye ndali ti zo ayeke daa pepe, gi ti duti na 
ngia na ti duti nzoni. 

13Tongana zo ate, anyon si lo duti na ngia na peko ti kua so kue lo sara, so 
matabisi ti Nzapa laa. 

14 Mbi hinga, mbi tene, ye so kue Nzapa asara ayeke ngba lakue lakue. Alingbi zo 
azia mbeni ye daa pepe, alingbi zo azi nga mbeni ye daa pepe. Nzapa asara 
tongaso titene azo akpe mbeto ti lo. 

15Ye so ayeke daa fadeso, ayeke ye so asi kozoni awe; ye so ayeke si ande, ayeke 
ye so asi kozoni awe. Nzapa ayeke sara si ye so ahon awe, akiri asi. 

Ye kue ayeke hunzi na kuâ 

16Mbi kiri mbi baa ndo na ndö ti sese so: na ndo so a yeke fâ ngbanga daa, 
sarango ye ti sioni ayeke daa; na ndo so mbirimbiri alingbi ti duti daa, sarango 
ye ti sioni ayeke daa. 

17Mbi tene na be ti mbi, mbi tene: fade Nzapa ayeke fâ ngbanga ti zo ti mbirimbiri 
na ti zo ti sioni, ngbanga ti so ye oko oko na kua oko oko ayeke na ngoi ti lo. 

18Ti azo, mbi tene na be ti mbi, mbi tene: Nzapa aye ti tara be ti ala si ala wani 
ahinga atene, ala hon anyama pepe. 

19Biani, ye so ayeke si na azo, gi ni laa ayeke si na anyama. Ye so ayeke si na ala 
use kue ayeke legeoko: zo ayeke kui, nyama nga ayeke kui. Ala use kue ayeke wu 
gi pupu oko. Zo ahon nyama pepe. Biani, ye kue ayeke gi senge senge. 

20 Ye kue ayeke gue gi na ndo oko; ye kue alondo na ya ti fuku ti sese, ye kue 
ayeke kiri na ya ti fuku ti sese. 

21Zo wa laa ahinga atene, yingo ti zo ayeke gue na nduzu si yingo ti nyama ayeke 
zu na sese, zo wa? 

22Tongaso mbi baa mbi tene, alingbi tere ti zo anzere na lege ti kua so lo sara; 
mbeni nzoni ye ti hon so ayeke daa pepe. Ye so aga ti lo laa. Biani, zo wa laa ayeke 
sara ande titene lo kiri lo baa ye so ayeke si na peko ti lo, zo wa? 

Zo ti bongbingo azo 4 

Na ndö ti dunia so, aye ayeke gue kirikiri 

1Mbi kiri mbi baa ye ti ngangu so azo ayeke sara na amba ti ala na ndö ti sese so. 
A yeke sara ngangu na azo; me mbeni zo ti de be ti ala ayeke daa pepe. Azo so 
ayeke sara ngangu na amba ti ala laa ayeke na komandema; mbeni zo ti de be ti 
azo so a yeke sara ngangu na ala so ayeke daa pepe. 

2Ti mbi, mbi baa so, azo so akui awe so, ti ala ayeke nzoni ahon ti azo so angba 
na fini. 

3 Zo so ade ti du lo pepe, ti lo nzoni ahon ti ala kue, ngbanga ti so lo baa pepe 
sioni ye so azo ayeke sara na ndö ti sese so. 

4Mbi kiri mbi baa so akua so azo ayeke baa pasi na sarango ni, ala ye ti ga nzoni 
ti hon amba ti ala. Ye so nga ayeke gi senge senge si ayeke tumbango peko ti 
pupu senge. 

5Taa-tënë, zo ti buba so akanga maboko ti lo, lo yeke kui nzara. 

6Me kete ye so asi ya ti maboko oko si ayeke mu wungo tere, so laa ayeke nzoni 
ahon gba ti ye so asi ya ti maboko use na peko ti kua so zo abaa pasi na sarango 
ni si ayeke tumbango peko ti pupu senge. 

7Na ndö ti sese so, mbi kiri mbi baa mbeni ye so ayeke gi senge senge: 

8mbeni zo ayeke daa so lo yeke gi lo oko, mbeni zo ayeke na tere ti lo pepe; lo 
yeke na molenge pepe, wala na ita pepe. Lo yeke sara kua, lo wu tere pepe; me 
nzara ti warango mosoro mingi angba na be ti lo. Lo hunda tere ti lo, lo tene: 
“Akua so kue mbi sara, mbi yeke sara ni ndali ti zo wa?” Mbi gbanzi tere ti mbi ti 
sara ngia, mbi yeke sara ni ndali ti zo wa? Ye so nga ayeke gi senge senge; so 
ayeke sioni ye. 

9Azo use ayeke nzoni ahon zo oko. Ndali ti so ala yeke use, futa so ala yeke wara 
na peko ti kua ti ala ayeke nzoni. 

10Tongaso, tongana mbeni ati, mba ti lo ayo lo na nduzu. Me mawa na zo so ayeke 
gi lo oko. Tongana lo ti, mbeni zo ti yo lo na nduzu ayeke daa pepe. 

11Tongana ala use alango na ndo oko, tere ti ala ayeke mu wâ; me tongana zo 
alango gi lo oko, tere ti lo ayeke mu wâ tongana nyen? 

12Tongana zo ayeke gi lo oko, mbeni zo ti ngangu alingbi ti kinda lo. Tongana ala 
yeke use, ala lingbi ti gbu le ni na zo ti ngangu ni. Tongana zo abongbi kamba ota 
ti ga kamba oko, ya ti kamba ni ayeke fâ hio pepe. 

13Molenge so ayeke zo ti ndara si lo yeke na mosoro pepe, lo hon mbeni gbia so 
aga mbakoro awe si ayeke ma wango pepe, ngbanga ti so lo yeke zo ti buba. 

14Ataa tongana molenge ni asigigi na da ti kanga titene lo le-gbia, ataa tongana a 
du lo wayere na kodro so fade lo yeke duti gbia daa, 

15mbi baa azo so kue ayeke na fini si ala yeke tambula na ndö ti sese so, ala mu 
peko ti molenge so alondo ti le-gbia na peko ti kozo gbia ni. 

16Azo so kue lo yeke na li ti ala awu ahon ndoni. Me azo so a du ala na peko ayeke 
wara ande ngia ndali ti gbia ni pepe. Ye so nga ayeke gi senge senge si ayeke 
tumbango peko ti pupu senge. 

E diko gba ti atënë na Nzapa pepe 

17Sara hange na tambula ti mo tongana mo yeke gue na da ti Nzapa. Mo gue ti 
ma tënë. So ayeke nzoni ahon mungo sandaga tongana ti azo ti buba. Ala hinga 
ti ala atene, sioni laa ala yeke sara so pepe. 

Zo ti bongbingo azo 5 

1Yanga ti mo ayapu na tenengo tënë hio hio pepe. Mo do tere ti mo ti mu zendo 
na Nzapa pepe, ngbanga ti so Nzapa ayeke na yayu si mo yeke ti mo na sese. 
Tongaso, ayeke nzoni mo diko gba ti atënë pepe. 

2 Biani, zo so agi be ti lo mingi, fade lo yeke baa li ti lo; zo so adiko gba ti atënë, 
fade lo yeke tene abuba tënë. 

3Tongana mo mu zendo ti sara mbeni ye na Nzapa, ayeke nzoni mo sara ye ni 
hio, ngbanga ti so Nzapa aye azo ti buba pepe. Tongana mo mu zendo awe, ayeke 
nzoni mo sara ye ni. 

4Tongana mo mu zendo pepe, so ayeke nzoni ahon titene mo mu zendo si mo 
sara ye ni pepe. 

5Mo zia lege na yanga ti mo ti bi tënë na li ti mo pepe. Mo tene na watokua pepe, 
mo tene: “Mbi girisa yanga ti mbi.” Ndani nyen ti sara si Nzapa asara ngonzo 
ndali ti tënë ti yanga ti mo si lo buba aye so mo sara? 

6Ndo so bango-li ayeke daa mingi nga na ndo so gba ti atënë ayeke daa mingi, 
asenge senge ye ayeke daa mingi. Ndani laa, alingbi mo kpe mbeto ti Nzapa. 

Ambeni kota zo ayeke sara ye na legeni pepe 

7Na ya ti kodro, tongana mo baa a yeke sara ngangu na wayere, a yeke fâ ngbanga 
mbirimbiri pepe, zo ayeke kpe ye ti mba ti lo pepe, alingbi li ti mo akpe pepe. Na 
ndö ti mbeni kota zo, mbeni kota zo so ahon lo ayeke daa. Na ndö ti akota zo use 
so, ambeni kota zo so ahon ala ayeke daa. 

8Sese ayeke mu ye na azo kue. Ataa gbia ti kodro ayeke wara ye ti lo gi na lege ti 
fango yaka. 

Mosoro ayeke senge ye 

9Zo so aye nginza, nzara ni ayeke hunzi na be ti lo pepe. Zo so aye mosoro, nzara 
ni ayeke ngba lakue na be ti lo. Ye so nga ayeke gi senge senge. 

10Tongana aye ti zo awu mingi, azo ti tengo ni akiri awu mingi. Nzoni ye ti nyen 
laa lo yeke wara na pekoni, nyen? Gi ti baa ni na le! 

11Ataa zo ti kua ate kobe mingi, wala mingi pepe, lo yeke lango nzoni. Me zo ti 
mosoro ayeke lango pepe ndali ti gba ti mosoro ti lo. 

12Mbi baa na ndö ti sese so mbeni sioni ye so ayeke zia vundu na be: mbeni zo 
abata nginza mingi si nginza ni akiri aga kpale na tere ti lo. 

13Lo buba mosoro ni na lege ti sioni dengo buze. Tongana lo du molenge-koli, 
mbeni ye oko ayeke ngba na maboko ti lo pepe. 

14Tongana ti so lo sigigi ndumbu na ya ti mama ti lo, fade lo yeke zia sese so ti 
kiri gi tongaso. Lo wara ye oko na peko ti kua ti lo pepe; lo yeke mu ye oko na 
maboko ti lo ti gue na ni pepe. 

15 So nga ayeke sioni ye so ayeke zia vundu na be ti zo. Lo yeke gue ti lo gi 
tongana ti so lo ga. Nzoni ye ti nyen laa lo wara na peko ti kua so lo baa pasi na 
sarango ni so? Ye ni ahon na ya ti pupu. 

16Na ndoni, lango ti fini ti lo kue ayeke hon gi na ya ti vukongo ndo; lo yeke duti 
na ya ti vundu, na ya ti pasi na songo be. 

17Ti mbi, nzoni ye so mbi baa na ya ti fini ti zo ayeke so: lo te, lo nyon, lo wara 
ngia na peko ti kua so kue lo baa pasi na sarango ni na ya ti alango so Nzapa amu 
na lo na ndö ti sese so. Ye so aga ti lo laa. 

18Tongana Nzapa amu mosoro nga na aye mingi na zo si lo zia zo ni na ndö ni 
titene lo te, lo mu ti lo na ya ni, lo wara ngia ndali ti kua so lo baa pasi na sarango 
ni, so matabisi ti Nzapa laa. 

19Me tongana Nzapa angba ti zia ngia na be ti zo ni, zo ni ayeke gbu li ti lo mingi 
na ndö ti fini ti lo pepe. 

Zo ti bongbingo azo 6 

1Mbi kiri mbi baa na ndö ti sese so mbeni sioni ye; sioni ye ni ayeke kota mingi 
ndali ti azo. 

2Nzapa amu na mbeni zo mosoro, na aye mingi, azo ayeke ne lo, aye so kue lo 
sara nzara ni, lo wara ni. Me Nzapa azia lege na lo ti te ye ni pepe, mbeni zo nde 
laa ayeke te ni. Ye so nga ayeke gi senge senge; so ayeke sioni ye mingi. 

3Mbeni zo alingbi ti du amolenge ngbangbo oko si lo lango ngu mingi na ndö ti 
sese so. Me tongana lo duti nzoni pepe si a wara nzoni ndo ti lu kuâ ti lo daa pepe, 
mbi tene: molenge so a du lo na kuâ ni aduti nzoni ahon zo ni so. 

4Biani, molenge ni aga senge senge; lo yeke hon na ya ti vukongo ndo si iri ti lo 
ayeke ngba gi na ya ti vukongo ndo. 

5Ataa lâ, lo baa ni pepe, lo hinga nga ye oko daa pepe. Lo wu tere ti lo nzoni ahon 
mbeni zo ni so. 

6Ataa zo ni asara ngu saki use, lo yeke duti nzoni pepe. Biani, ye kue ayeke hunzi 
gi na kuâ pepe? 

7Akua so kue zo ayeke sara, lo yeke sara ni ndali ti kobe ti yanga ti lo. Me laoko 
nzara ni ahunzi na be ti lo pepe. 

8Nyen laa zo ti ndara ahon zo ti buba na ni, nyen? Wayere so ahinga lege ti 
dutingo ni na popo ti azo, nzoni ye ti nyen laa lo wara daa, nyen? 

9Titene zo abaa ye gi na le, so ayeke nzoni ahon titene lo sara nzara ni. Ye so nga 
ayeke gi senge senge si ayeke tumbango peko ti pupu senge. 

Wango ti ndara 

10Ye so ayeke ando daa, iri ni ayeke daa si e hinga ye so iri ni zo. Lo lingbi ti gi 
tënë na lo so ayeke ngangu ahon lo pepe. 

11Dikongo gba ti atënë ayeke gi senge senge. Nzoni ye ti nyen laa zo ayeke wara 
daa, nyen? 

12Fini ti zo ayeke hon tongana gbe ti de. Na ya ti akete lango so lo de na fini, fini 
so ayeke gi senge senge so, zo wa laa ahinga ye so ayeke nzoni ndali ti lo? Ye so 
ayeke si ande na peko ti lo na ndö ti sese so, zo wa laa ayeke fa peko ni na lo, zo 
wa? 

Zo ti bongbingo azo 7 

1 Titene iri ti zo awu nzoni, so ayeke nzoni ahon yombo ti ngangu ngere; lango ti 
kuâ ti zo ayeke nzoni ahon lango ti dungo lo. 

2Guengo na ndo so a yeke toto kuâ daa ayeke nzoni ahon guengo na ndo so a 
yeke sara matanga daa. Biani, fini ti zo ayeke hunzi gi na kuâ; alingbi azo so ade 
na fini agbu li ti ala daa. 

3Vundu ayeke nzoni ahon hengo ngia. Ataa so le ti zo ayeke na vundu, be ti lo 
alingbi ti duti na ngia. 

4Be ti azo ti ndara ayeke na ndo so a yeke toto kuâ daa; me be ti azo ti buba ayeke 
na ndo so a yeke sara ngia daa. 

5Mango zo ti ndara so agboto mê ti mo ayeke nzoni ahon mango zo ti buba so 
ahe bia ti gonda na mo. 

6Hengo ngia ti zo ti buba ayeke tongana toto ti ki so ayeke gbi na gbe ti tawa. Ye 
so nga ayeke gi senge senge. 

7Zo ti ndara so ato nda ti sara ngangu na azo, lo yeke ga zo ti buba; petengo goro 
ayeke buba ya ti li ti zo. 

8Hunzingo mbeni ye ayeke nzoni ahon tongo nda ni; kangango be ayeke nzoni 
ahon sarango baba. 

9Alingbi mo sara ngonzo hio hio pepe; azo ti buba laa ayeke sara ngonzo hio hio. 

10Mo tene pepe, mo tene: “Nyen laa asara si aye atambula ando nzoni ahon ti 
fadeso?” Hundango mara ti ndo tongaso ayeke na lege ti ndara pepe. 

11 Ndara ayeke nzoni alingbi na ye so zo awara na peko ti kuâ ti mbeni sewa. 
Ndara ayeke sara nzoni na azo so ayeke na fini. 

12Ndara ayeke bata zo tongana ti so nginza ayeke bata zo. Ndara asara si gigi ti 
zo ague, ayo, nilaa ayeke nzoni, zo aduti na ndara. 

13Mo baa ye so Nzapa asara. Ye so lo sara si aba bango, zo wa laa alingbi ti sara 
si aluti mbirimbiri? 

14Na lango so ye ti mo atambula nzoni, ayeke nzoni mo duti na ngia. Na lango so 
ye ti vundu asi na mo, ayeke nzoni mo gbu li ti mo, mo tene: “Nzapa asara alango 
use so kue legeoko, tongaso si zo alingbi ti hinga ye so ayeke ga ande na peko 
pepe.” 

15Na ndembe so mbi de na fini, fini so ayeke gi senge senge, mbi baa ye kue: 
mbeni zo ti mbirimbiri ayeke kui na lege ti sarango ye ti mbirimbiri ti lo; mbeni 
zo ti sioni ayeke ngba na fini na lege ti sarango sioni ye ti lo. 

16Mo sara ye ti mbirimbiri ahon ndoni pepe, mo baa tere ti mo tongana zo ti 
ndara ahon ndoni pepe. Ngbanga ti nyen si mo yeke fâ tere ti mo senge senge? 

17Mo duti sioni zo ahon ndoni pepe, mo ga zo ti buba pepe. Ngbanga ti nyen si 
mo ye ti kui kozo na lango ti kuâ ti mo? 

18Ayeke nzoni mo ye mbeni wango si mo ke mbeni pepe, ngbanga ti so zo so 
ayeke kpe mbeto ti Nzapa awara lege ti sara aye so kue. 

19Ndara ayeke sara si zo ti ndara ayeke na ngangu mingi ahon amakonzi baleoko 
so ayeke na ya ti mbeni gbata. 

20 Biani, na ndö ti sese so, mbeni zo ti mbirimbiri oko ayeke daa pepe, so lo yeke 
sara gi nzoni si lo sara siokpari pepe. 

21Atënë so kue azo ayeke tene, mo zia be ti mo na ndö ni pepe. Tongaso pepe, 
fade mo yeke ma asioni tënë so zo ti kua ti mo atene na tere ti mo. 

22Mo wani, mo hinga so, fani mingi, mo nga, mo tene asioni tënë na tere ti amba 
ti mo awe. 

23Mbi tara aye so kue na lege ti ndara. Mbi tene: “Mbi ye ti sara ye na lege ti 
ndara”. Me ndara ni angba yongoro na mbi. 

24Nda ti gigi so ayo mingi, alinda mingi! Zo wa laa alingbi ti hinga nda ni kue, zo 
wa? 

25Tongaso mbi zia be ti mbi kue ti hinga ye, ti gi nda ti ye, ti gi ndara, ti gbu li ti 
mbi na legeni. Mbi hinga so dutingo sioni zo wala zo so li ti lo ayeke daa pepe 
ayeke ye ti buba. 

26 Ye so mbi baa ayeke so: wali so ayeke tongana kuku ti gbu zo ayeke sioni mingi 
ahon kuâ. Be ti lo ayeke tongana gbanda. Maboko ti lo ayeke tongana kamba so 
ayeke gbu mo. Zo so asara ye so anzere na be ti Nzapa ayeke kpe na maboko ti 
wali ni. Me zo ti siokpari ayeke ti na ya ti maboko ti lo. 

27Zo ti bongbingo azo atene, aye so mbi baa si mbi gi ndani oko na oko kue, 
gbungo-li ti mbi ayeke tongaso: 

28ye so mbi ngba ti gi, ade mbi wara ni pepe. Na popo ti akoli saki oko, mbi wara 
koli oko so alingbi; me na popo ti awali kue, mbi wara wali oko pepe. 

29Gi ye oko so mbi baa ayeke so: Nzapa asara azo kue na legeni; me ala wani laa 
aga na gba ti akpale na ndö ti ala. 

Zo ti bongbingo azo 8 

1Zo wa laa ayeke tongana zo ti ndara? Zo wa laa ahinga ti fa nda ti tënë so: “Ndara 
ti zo asara si ndö ti le ti lo aza zango si kangango ndö ti le ti lo ahon”? 

Mango yanga ti gbia 

2Mbi tene: E ma yanga ti gbia ndali ti dengo ba so e de na dawa ti Nzapa. 

3E zia gbia hio ti hon pepe; ye so ayeke ye ti sioni, e ngba na ya ni pepe, ngbanga 
ti so gbia ayeke sara ye so be ti lo aye. 

4Biani, tënë ti gbia ayeke na ngangu; zo wa laa alingbi ti tene na lo: “Nyen laa mo 
yeke sara so?” 

5Zo so asara ye alingbi na tënë ti ndia, fade sioni ye ayeke wara lo pepe. Zo ti 
ndara ahinga na be ti lo atene, na ngoi so a diko, fade fango ngbanga ayeke duti 
daa. 

6Biani, ye oko oko ayeke na ngoi ti lo si ngoi ti fango ngbanga ti ye oko oko ayeke 
daa. Me kota mawa ayeke daa ndali ti zo: 

7lo hinga ye so ayeke si ande pepe. Zo wa laa ayeke fa ande na lo lango so ye ni 
ayeke si? 

8Zo oko ayeke na komandema na ndö ti fini ti lo pepe; pupu so ayeke mu na lo 
fini, lo lingbi ti gbanzi ni pepe. Zo oko ayeke na komandema na ndö ti lango ti 
kuâ ti lo pepe. Tongana bira aga, turugu oko alingbi ti gboto tere ti lo ti hon pepe. 
Zo ti sioni, fade sioni ti lo ni alingbi ti soo lo pepe. 

Gbungo-li na ndö ti dutingo ti zo 

9Aye so kue so, mbi baa ni, mbi gbu li ti mbi na ndö ti aye so kue azo ayeke sara 
na ndö ti sese so. Mbeni ngoi ayeke daa so zo ayeke na komandema na ndö ti 
mba ti lo ti sara sioni na lo. 

10Tongaso mbi baa azo alu kuâ ti azo ti sioni. Ala yeke gue lakue na kota da ti 
Nzapa. Me na ya ti gbata, be ti azo agirisa na sarango ye ti ala. Ye so nga ayeke gi 
senge senge. 

11Zo so asara sioni, a yeke fâ ngbanga na li ti lo hio pepe. Ndani laa azo ayeke na 
nzara ti sara sioni. 

12Zo ti siokpari alingbi ti sara sioni fani ngbangbo oko, ataa so kue lango ti fini ti 
lo angba ti gue yongoro. Me mbi hinga, mbi tene: “Azo so akpe mbeto ti Nzapa, 
fade ala yeke duti nzoni. 

13 Fade zo ti sioni ayeke duti nzoni pepe. Lo yeke hon hongo tongana gbe ti de; 
lango ti fini ti lo ayeke gue yongoro pepe, ngbanga ti so lo yeke kpe mbeto ti 
Nzapa pepe.” 

14Me na ndö ti sese so, ambeni ye ti senge senge ayeke daa: sioni so a lingbi fade 
ti sara na azo ti sioni, a kiri a sara ni na azo ti mbirimbiri; nzoni so a lingbi fade 
ti sara na azo ti mbirimbiri, a kiri a sara ni na azo ti sioni. Mbi tene tënë ni awe: 
ye so nga ayeke gi senge senge. 

15 Ti mbi, mbi gonda dutingo na ngia, ngbanga ti so na ndö ti sese so, ye so ayeke 
nzoni ndali ti zo ayeke tengo ye na nyongo ye, dutingo na ngia; mbeni ye ti hon 
so ayeke daa pepe. Aye so kue ayeke na tere ti kua so lo baa pasi na sarango ni 
na ya ti alango ti fini ti lo so Nzapa amu na lo na ndö ti sese so laa. 

16Mbi zia be ti mbi ti gi ti hinga nda ti ndara, ti baa ye so azo ayeke sara na ndö 
ti sese so. Mbi baa so, ataa zo ake ti lango na bi nga na kota lâ, 

17lo lingbi ti hinga nda ti ye so Nzapa asara pepe. Lo lingbi ti sara kue ti gi nda ni, 
fade lo yeke hinga ni pepe. Ataa zo ti ndara atene ni hinga ye ni, lo lingbi ti hinga 
nda ni pepe. 

Zo ti bongbingo azo 9 

1Biani, mbi gbu li ti mbi na ndö ti aye so kue si mbi baa ye so: azo ti mbirimbiri 
na azo ti ndara nga na akua so ala yeke sara ayeke na ya ti maboko ti Nzapa. 
Titene zo ahinga atene, fade a yeke ye lo wala a yeke ke lo, lege ni ayeke daa 
pepe. Aye kue alingbi ti si na lo. 

2Ye kue ayeke gi legeoko ndali ti azo kue. Gi oko ye so ayeke si na zo ti 
mbirimbiri, gi ni laa ayeke si na zo ti sioni; gi ni laa ayeke si na zo so ayeke nzoni, 
zo so ayeke nzoni na zo so ayeke sioni; ye so ayeke si na zo so ayeke mu sandaga, 
ayeke si nga na zo so ayeke mu sandaga pepe. Zo ti nzoni na zo ti siokpari, ye ti 
ala kue gi legeoko. Zo so adeba yanga ti lo na zo so asara mbeto ti deba yanga ti 
lo, ye ti ala nga gi legeoko. 

3Na ndö ti sese so, mbeni sioni ye ayeke so: gi oko ye ayeke si na azo kue. Ndani 
laa be ti azo asi singo na aye ti sioni. So ala de na fini, ala sara ye tongana azo ti 
buba. Me na ndani, ala yeke gue na ndo ti akuâ. 

4Azo so ade na fini laa alingbi ti zia be ti ala ti ku mbeni ye. Mbo so ade na fini 
ayeke nzoni ahon bamara so akui awe. 

5Biani, azo so ade na fini ahinga atene, fade ala yeke kui. Me akuâ ahinga ye oko 
pepe; ti ala, ala yeke kiri ti wara futa pepe, ngbanga ti so be ti azo agirisa na ala 
awe. 

6Yengo tere ti ala na kengo tere ti ala na kota be ti ala ahunzi awe. Aye so kue 
azo ayeke sara na ndö ti sese so, ala yeke ti ala na ya ni mbeni pepe. 

7Tongaso, mo gue, mo te kobe ti mo na ngia, mo nyon vin ti mo na ngia na be ti 
mo, ngbanga ti so Nzapa ayeda na aye so mo sara awe. 

8Ayeke nzoni mo yu apendere bongo lakue, mo girisa ti sara yombo na li ti mo 
pepe. 

9 Na ya ti akete lango so ayeke gi senge senge, sara ngia na wali ti mo so mo ye 
lo; ye so Nzapa amu na mo na ndö ti sese so na ya ti alango so ayeke gi senge 
senge laa. Ye so aga ti mo na popo ti akua so mo baa pasi na sarango ni na ndö ti 
sese so laa. 

10Kua so kue mo yeke na ngangu ti sara, mo sara ni, ngbanga ti so na ndo ti akuâ 
so mo yeke gue ande daa, mbeni kua, wala gbungo-li, wala hingango ndo, wala 
ndara ayeke daa pepe. 

Ndara ayeke sara ka ye kue pepe 

11Mbi kiri mbi baa ambeni ye na ndö ti sese so. Azo so ayeke kpe loro mingi, ala 
yeke so benda lakue pepe; akpengba zo ayeke kinda amba ti ala na bira lakue 
pepe. Azo ti ndara ayeke wara kobe ti tengo ni lakue pepe; azo ti hingango ndo 
ayeke wara mosoro lakue pepe; azo so ahinga ye mingi laa, azo ayeke gonda ala 
lakue pepe. Azo so kue so, mbeni lâ ala lingbi ti duti nzoni, mbeni lâ ye ti vundu 
alingbi ti si na ala. 

12Lango so ye ti vundu ayeke si na zo, lo hinga ni pepe. Ye ti sioni ayeke wara azo 
biaku tongana ti so gbanda agbu susu, wala tongana ti so kuku agbu ndeke. 

13Mbi kiri mbi baa mbeni ye na ndö ti sese so; ye ni ayeke kota ye mingi na le ti 
mbi na ndö ti tënë ti ndara: 

14mbeni kete gbata ayeke ando daa; azo ti gbata ni ayeke mingi pepe. Mbeni lâ, 
mbeni kota gbia aga ti tiri bira na ala. Gbia ni na aturugu ti lo angoro gbata ni si 
ala leke angangu ye ti bira na tere ni. 

15Na ya ti gbata ni, mbeni wayere so ayeke zo ti ndara ayeke daa. Lo laa lo lingbi 
fade ti soo gbata ni na lege ti ndara ti lo, me be ti azo ati na ndö ti wayere so pepe. 

16Nilaa mbi tene, ndara ayeke nzoni ahon ngangu. Me tongana zo ti ndara ayeke 
wayere, azo ayeke baa ndara ti lo tongana mbeni ye oko pepe; ala yeke ma nga 
atënë ti lo pepe. 

17Dutingo kpoo ti ma tënë so zo ti ndara atene, ayeke nzoni ahon mango tënë ti 
makonzi so lo dekongo na popo ti azo ti buba. 

18Ndara ayeke nzoni ahon aye ti bira; me zo ti siokpari oko alingbi ti buba anzoni 
ye mingi. 

Zo ti bongbingo azo 10 

1Kuâ ti avuma so ati na ya ti mafuta ti zo ti sarango yombo asara si mafuta ni 
abuba si akpi. Kete buba ye ayeke buba ndara ti zo na nengo ti zo. 

2Gbungo-li ti zo ti ndara ayeke gue na lo na nzoni lege; me gbungo-li ti zo ti buba 
ayeke gue na lo na sioni lege. 

3Tongana zo ti buba atambula na ndö ti lege, li ti lo aga kirikiri; lo sara si azo 
ahinga atene, lo yeke zo ti buba. 

4Tongana makonzi ti mo asara ngonzo na tere ti mo, ayeke nzoni mo do ndo ti 
kua ti mo, mo zia pepe. Be ti mo aduti kpoo, tongaso si mo kanga lege na ambeni 
sioni sarango ye. 

5Mbeni sioni ye so mbi baa na ndö ti sese so ayeke so: makonzi alingbi ti girisa 
tere ti lo, lo sara mbeni ye nde; 

6lo mu azo ti buba na nduzu mingi si akota zo aduti na gbeni. 

7Mbi baa angbaa atambula na ndö ti ambarata si amakonzi atambula na gere 
tongana angbaa. 

8 Zo so azi du, gbaa lo wani, lo yeke ti na ya ni; zo so akungbi gbagba na sese, 
gbaa ngbo ayeke te lo. 

9Zo so azi têne, gbaa lo yeke wara ka; zo so asuru keke, gbaa lo yeke wara sioni 
na lege ni. 

10Tongana yanga ti do aza pepe si a leke yanga ni pepe, tongana mbeni zo amu 
ni ti de na ye, alingbi lo mu ngangu ti lo kue ti de na ye ni. Me zo so asara ye na 
ndara, fade ye ti lo ayeke ga nzoni. 

11Zo so ahinga ti handa ngbo, tongana lo handa ngbo ni kozoni pepe si ngbo ni 
ate lo, nzoni ye ti nyen laa lo yeke wara na peko ni, nyen? 

E diko gba ti tënë pepe 

12Tënë ti yanga ti zo ti ndara anzere na be ti azo; me tënë ti yanga ti zo ti buba 
afâ lo. 

13Kozo tënë ti lo ayeke buba tënë si tënë ti lo ti ndani ayeke bi tomboka na li ti 
zo. 

14Zo ti buba ayeke diko gba ti tënë. Me zo ahinga ye so ayeke si ande pepe; ye so 
ayeke si na peko ti lo, zo wa laa ayeke fa peko ni na lo, zo wa? 

15Kete kua agbu yanga ti zo ti buba ngbii lo woko kue; ataa lege ti guengo na 
kodro, lo hinga ni pepe. 

16Mawa na kodro so gbia ni ade molenge si amakonzi ti kodro ni amu ngoi ti ala 
kue gi ti tengo kobe! 

17Ti lo nzoni, kodro so gbia ni ayeke molenge ti kota zo si amakonzi ti kodro ni 
ayeke te kobe na ngoi so alingbi. Ala yeke te kobe ni ti wara ngangu, me titene 
ala nyon samba ahon ndoni pepe. 

18Zo so ayeke zo ti sopo, li ti da ti lo ayeke ti; zo so ayeke sara kua na wokongo 
tere, li ti da ti lo ayeke yuru. 

19Titene akota zo asara ngia, ala yeke te pendere kobe. Vin asara si tere ti ala 
anzere; nginza ayeke mu ye kue na ala. 

20Mo kasa gbia na ya ti be ti mo pepe. Mo kasa zo ti mosoro pepe, ataa na ya ti 
kubu ti mo, ngbanga ti ndeke amu tënë ni ti hon na ni si lo fa peko ni na zo. 

Zo ti bongbingo azo 11 

Ambeni wango nde nde 

1Mo bi mapa ti mo na le ti ngu, gbanda gbaa, mo yeke kiri ti wara ni. 

2Mo mu mbage ti aye ti mo na azo mbarambara wala miombe, ngbanga ti sioni 
ye so ayeke si na ndö ti sese so, mo hinga ni pepe. 

3Tongana mbinda ane nengo, fade ngu-Nzapa ayeke pika. Tongana mbeni keke 
ati na mbage ti maboko ti koli wala na mbage ti maboko ti wali, keke ni ayeke 
ngba na ndo so lo ti daa. 

4Zo so angba ti ku pupu aya ahon si, lo yeke lu le ti kobe pepe; zo so angba ti ku 
mbinda ahon si, lo yeke fâ le ti kobe pepe. 

5Pupu so ayeke mu fini na zo, mo hinga lege ni pepe; lege so molenge ayeke kono 
na ya ti mama ti ngo, mo hinga nga ni pepe. Legeoko nga, Nzapa so asara aye kue 
so, mo lingbi nga ti hinga lege so lo sara na aye ni pepe. 

6Na ndaperere, mo lu ale ti kobe ti mo; mo ngba gi ti sara kua ngbii asi na lakui. 
Mo hinga pepe kua wa laa ayeke ga ande nzoni, wala akua ni kue! 

7Vurungo ndo anzere; dutingo na fini ayeke nzoni ye mingi. 

8Tongana zo alango ngu mingi, ayeke nzoni lo duti na ngia ndali ti angu ni oko 
oko kue. Me ayeke nzoni lo dabe ti lo so mingi ti alango ni ayeke ti vukongo ndo. 
Aye so kue ayeke si so ayeke gi senge senge. 

Wango ndali ti amaseka 

9Maseka-koli, na ngoi so mo de maseka, mo sara ngia biani. Ayeke nzoni be ti mo 
aduti na ngia na ngoi ti maseka ti mo. Sara ye so be ti mo aye; sara ye so le ti mo 

abaa. Me ayeke nzoni mo hinga, mo tene, Nzapa ayeke iri ande mo na ngbanga 
ndali ti aye oko oko so mo sara. 

10Zi vundu na be ti mo, zi sioni na ya ti fini ti mo, ngbanga ti so ngoi ti maseka na 
ngangu ti maseka ayeke gi senge senge. 

Zo ti bongbingo azo 12 

1Na ngoi so mo de maseka, ayeke nzoni mo dabe ti mo na lo so asara mo. Dabe ti 
mo na lo kozoni si alango ti pasi asi, so ti tene ngoi so fade mo yeke tene: “Dunia 
ni anzere na mbi oko pepe”. 

2Dabe ti mo na lo kozoni si lâ na sungo ti lâ, nze na atongoro avuko si mbinda 
akiri amu ndo kue. 

3Na ngoi ni so, fade asanziri so ayeke bata da, tere ti ala ayeke do; azo ti ngangu, 
peko ti ala aba bango; awali so ayeke nika ale ti kobe ayeke zia ti sara kua ti ala, 
ngbanga ti so ala yeke mingi pepe; awali so ayeke baa ndo na gigi na le ti 
fenetere, le ti ala avuko. 

4Na ngoi ni so, fade ayanga ti da so abaa ndo na ndö ti lege ayeke kanga; toto ti 
kpu ayeke kai, toto ti ndeke ayeke sara si zo azingo; amolenge-wali kue azia ti 
he bia. 

5Na ngoi ni so, fade mbeto ti guengo na li ti hoto ayeke sara zo; kota mbeto ayeke 
sara zo na ndö ti lege; fade kua ti li ti zo ayeke vuru tongana tukia; tambula ti zo 
ayeke ne nengo tongana gbadola so ate ye ahon ndoni. Aye so asara si kobe 
anzere, nzerengo ni ahon. Tongaso laa zo ayeke gue na ndangba ndo ti lango ti 
lo. Awali so ahinga ti toto kuâ ayeke ku na ndö ti lege ti toto kuâ. 

6Dabe ti mo na lo so asara mo kozoni si kamba ti wen ti nginza azi, kozoni si kopo 
ti lôro afâ, kozoni si ta ti sese afâ na li ti ngu, kozoni si kamba ti gbotongo na ngu 
afâ ati na ngbonda ti du ti ngu. 

7Na ngoi ni so, fade tere ti zo ayeke kiri na ya ti fuku ti sese, ngbanga ti so a mu 
zo na ya ti fuku ti sese. Na pekoni, yingo ayeke kiri na Nzapa so amu yingo na zo. 

8Zo ti bongbingo azo atene: “Ye kue ayeke senge senge; ye kue gi senge senge.” 

Tanga ti tënë 

9Ye so zo ti bongbingo azo asara ayeke so: lo kiri lo fa hingango ye na azo. Lo 
ma amato mingi, lo gi nda ni si lo leke ni na legeni. 

10Zo ti bongbingo azo asara kue ti wara anzerengo tënë. Lo su atënë ni 
mbirimbiri na mbeti, atënë ni ayeke taa-tënë. 

11Atënë ti azo ti ndara ayeke tongana keke so yanga ni ayo yongo ti kpongo na 
bagara ti sara si lo tambula. Azo so abongbi atënë ni na mbeti, ala yeke tongana 

pondi so a pika na ya ti keke si alinda ngangu. So matabisi ti Nzapa laa, lo oko so 
lo yeke bata azo tongana ataba ti lo. 

12Molenge ti mbi, mo sara hange si mo zia mbeni ye na ndö ni pepe. Sungo ambeti 
ayeke hunzi laoko pepe; mandango mbeti mingi ayeke woko tere ti zo. 

13Atënë so kue e tene ge so, kota tënë ni ayeke so: kpe mbeto ti Nzapa, mo sara 
ye alingbi na andia ti lo, ngbanga ti so gi ye so zo alingbi ti sara ni laa. 

14Biani, aye so kue zo ayeke sara, ataa na hondengo ni, nzoni ni wala sioni ni, 
fade Nzapa ayeke iri zo na ngbanga. 

B. ti abia 

B. ti abia 1 

1Bia so apendere ahon abia kue. Bia ti Salomon. 

Lisoro na popo ti koli na wali so aye tere 
(Wali ni) 

2Su yanga ti mbi, su yanga ti mbi ma! Yengo so mo ye na mbi anzere ahon vin, 

3afun pendere ahon ayombo ti mo. Iri ti mo ayeke yombo so afun amu ndo kue, 
ndani laa amaseka-wali aye mo mingi so. 

4Gbu maboko ti mbi, e kpe loro. Gbia ti mbi, gue na mbi na ya ti kubu ti mo, e sara 
si tere ti e anzere, e sara si e duti na ngia ndali ti mo. Ngia so mo sara na tere ti 
mbi so, e gonda ni ahon vin. Taa-tënë, amaseka-wali aye mo na legeni. 

5Amaseka-wali ti Jérusalem, Mbi vuko vukongo, me mbi yeke pendere tongana 
ada ti azo ti Kedar ti bongo, tongana aridoo ti da ti Salomon. 

6Poro ti tere ti mbi so avuko vukongo so, ala zia be ti ala daa pepe: lâ laa avuko 
tere ti mbi ni. A-ita ti mbi ti koli asara ngonzo na tere ti mbi, ala gbu mbi na 
ngangu ti bata ayaka ti vinye. Me yaka ti vinye ti mbi wani, mbi wara lege ti 
batango ni pepe. 

7Mo so mbi ye mo so, fa na mbi ndo so mo yeke gue na anyama ti mo daa titene 
ala wu tere na bekombite. Tongaso si mbi tambula kirikiri pepe na tere ti 
anyama ti amba ti mo. 

(Awabatango-taba) 

8Mo so mo yeke pendere mo hon awali kue so, tongana mo hinga pepe, mo mu 
peko ti gere ti ataba, mo fa lege na akete nyama ti mo, ngbii asi na tere ti agbefa 
ti awabatango-taba. 

(Koli ni) 

9Mo kamba ti be ti mbi, mbi baa mo tongana pendere mbarata so ayeke kpe na 
pusu ti gbia ti Ezipte. 

10So pendere ngbangba laa mo yeke na ni na popo ti aye ti mê so! So pendere go 
laa mo yeke na ni na popo ti aye ti go so! 

(Awabatango-taba) 

11E yeke mu lôro ti sara na aye ti mê na mo, e yeke kpo anzoroko ti wen ti nginza 
na tere ni. 

(Wali ni) 

12Na ngoi so kue gbia ti mbi ayeke duti ti te ye ti lo, fion ti yombo ti nare ti mbi 
ayeke fun, amu ndo kue. 

13Kamba ti be ti mbi ayeke tongana kete kete bozo ti yombo ti mire so ayeke 
lango na kate ti mbi. 

14Kamba ti be ti mbi ayeke tongana kongo so afun nzoni na yaka ti En-Gedi. 

(Koli ni) 

15Mo pendere mingi, mo so mbi ye mo so, mo pendere mingi! Le ti mo apendere 
tongana ambipa. 

(Wali ni) 

16Kamba ti be ti mbi, mo pendere mingi, mo pendere ahon ndoni! Fini pere laa 
ayeke gbogbo ti e. 

17Akeke ti sedre ayeke tongana da ti e, akeke ti sipre ayeke tongana dere ti da ti 
e. 

B. ti abia 2 

1Mbi yeke kongo ti Saron mbi yeke pendere kongo ti apopo-hoto. 

(Koli ni) 

2Tongana pendere kongo na popo ti akamba ti ki, wali so mbi ye lo so ayeke 
tongaso na popo ti amaseka-wali. 

(Wali ni) 

3Tongana keke ti pome na popo ti akeke ti gbako, kamba ti be ti mbi ayeke 
tongaso na popo ti amaseka-koli. Mbi ye ti duti na gbe ti de ti lo; le ti keke ti lo 
anzere nzerengo na yanga ti mbi. 

4Lo mu mbi, lo gue na mbi na ya ti da ti matanga, ye so a su na nduzu na yanga ti 
da ni ayeke “Mbi ye mo”. 

5Ala mu na mbi agatoo ti ale ti vinye, ala mu na mbi anzerengo le ti keke, mbi te 
si amu na mbi ngangu, ngbanga ti so yengo so mbi ye mo so asara mbi kobela. 

6Maboko ti lo ti wali ayeke lango na gbe ti li ti mbi si maboko ti lo ti koli agbu 
mbi na tere ti lo. 

(Koli ni) 

7Ala amaseka-wali ti Jérusalem, mbi voro ala na iri ti adengbe nga na iri ti awuga 
ti ngonda, wali ti mbi so mbi ye lo so, ala zingo yengo tere pepe, ala zingo yengo 
tere so ayeke na be ti mbi so pepe kozo titene yengo tere ni ayeda. 

Lo laa lo yeke ga so 
(Wali ni) 

8So go ti kamba ti be ti mbi laa mbi yeke ma so! Baa, lo laa lo yeke ga so! Lo yeke 
huru na ndö ti akota hoto, lo yeke huru na ndö ti akete hoto. 

9Kamba ti be ti mbi ayeke tongana dengbe, lo yeke tongana molenge ti wuga. 
Baa, lo laa lo yeke na peko ti dere ti da ti e so, lo yeke baa ndo na le ti fenetere, 
lo yeke baa ndo na popo ti wen ti le ti fenetere. 

10Kamba ti be ti mbi atene na mbi, lo tene: “Wali ti mbi so mbi ye mo so, londo, 
mo ga si! 

11Biani, ngoi ti de ahon awe; ngu-Nzapa akai awe, ahon awe. 

12Akongo asigigi na ndö ti sese, ngoi ti hengo bia asi awe. Azo ayeke ma toto ti 
ambipa na ya ti ngonda. 

13Ale ti keke ti fige abe awe si kongo ti yaka ti vinye afun amu ndo kue. Wali ti 
mbi so mbi ye mo so, mo so mo yeke pendere mingi so, londo, mo ga si! 

14Mbipa ti mbi, mo so mo honde tere ti mo na ya ti adu ti têne so asuru so, na 
popo ti atêne so ayo na nduzu so, fa na mbi le ti mo, mbi baa si! Tene tënë, mbi 
ma go ti mo si! Biani, go ti mo apendere mingi si le ti mo apendere mingi.” 

(Mama ni) 

15Ala gbu na e anyama ti gbungo kondo, akete nyama ti gbungo kondo so ayeke 
buba ayaka ti vinye so. Andaa ngoi so ayaka ti vinye ti e amu kongo laa. 

(Wali ni) 

16Kamba ti be ti mbi ayeke ti mbi si mbi yeke ti lo. Lo gue na anyama ti lo ti te 
pere na popo ti akongo. 

17Kozo titene pupu ti lakui alondo si gbe ti de ahon, mo kamba ti be ti mbi, mo 
kiri ma! Mu loro tongana dengbe, tongana molenge ti wuga na ndö ti ahoto so 
akangbi tere. 

B. ti abia 3 

Wali ni abaa li ti lo 
(Wali ni) 

1Na ndö ti gbogbo ti mbi na bi, mbi gi lo so be ti mbi aye lo mingi, mbi gi lo, me 
mbi wara lo pepe. 

2Fade mbi yeke londo, mbi yeke hon na ya ti gbata, na ndö ti alege nga na le ti 
akodro. Fade mbi yeke gi lo so be ti mbi aye lo; mbi gi lo, me mbi wara lo pepe. 

3Asanziri so ayeke hon na ya ti gbata awara mbi si mbi hunda ala, mbi tene: “Lo 
so be ti mbi aye lo so, ala baa lo?” 

4Mbi hon gi kete si mbi wara lo so be ti mbi aye lo so. Mbi gbu lo, maboko ti mbi 
angba na tere ti lo, mbi gue na lo ngbii na ya ti da ti mama ti mbi, na ya ti kubu 
so mama ti mbi amu ngo ti mbi daa. 

5Ala amaseka-wali ti Jérusalem, mbi voro ala na iri ti adengbe nga na iri ti awuga 
ti ngonda, ala zingo yengo tere pepe, ala zingo yengo tere so ayeke na be ti mbi 
so pepe kozo titene yengo tere ni ayeda. 

(Wali ni) 

6Zo wa laa alondo na benyama si lo yeke ga tongana ngbongboro guru so? Zo wa 
laa asara na tere ti lo yombo ti mire, ti dukani nga na ayombo ti azo ti dengo buze 
ti kodro wande so? 

7Baa tipoi ti Salomon laa; angangu turugu baleomene angoro ni kue, angangu 
turugu ti Israel. 

8Ala kue ayeke na yongoro zeme, ala manda lege ti tiringo bira nzoni. Zo oko oko 
akanga yongoro zeme ti lo na ngbonda ti lo ti bata na tere ti lo ndali ti sioni ti bi. 

9Gbia Salomon atene na azo ti sara tipoi ti lo ti dutingo daa na keke ti Liban. 

10Lo mu yanga si a sara gere ni na wen ti nginza, a sara peko ni na lôro, a leke ya 
ti tipoi ni na pendere bengba bongo. Amaseka-wali ti Jérusalem aleke nzoroko 
na ya ni ndali ti so ala ye lo mingi. 

11Ala amaseka-wali ti Sion, ala ga, abaa gbia Salomon. Lo yu kpoto ti gbia so 
mama ti lo amu na lo na lango ti mungo wali ti lo. Na lango ni so be ti lo asi singo 
na ngia. 

B. ti abia 4 

(Koli ni) 

1Mo pendere mingi, mo so mbi ye mo so, mo pendere mingi! Na gbe ti mapia-
bongo so mo bi na li ti mo, le ti mo apendere tongana ambipa. Kua ti li ti mo 
ayeke tongana gba ti angasa so alondo na li ti hoto ti Galaad ti zu na sese. 

2Pembe ti mo ayeke tongana gba ti ataba so a fâ kua ti tere ti ala, so alondo na 
ndo so a sukula ala daa fafadeso ti ga. Ala kue ayeke na a-ita ti ala ti ngbo. Mbeni 
oko na popo ti ala so ayeke na ita pepe, ayeke daa pepe. 

3Poro ti yanga ti mo ayeke tongana kamba ti bengba bongo si yanga ti mo 
apendere. Na gbe ti mapia-bongo so mo bi na li ti mo, ngbangba ti mo ayeke 
tongana ndambo ti grenade. 

4Go ti mo ayeke tongana da ti David so lo sara ni pendere mingi, da so a sara ni 
ti bata aye ti bira daa. A kanga avala saki oko na tere ni, kue gi angbongboro vala 
ti angangu turugu. 

5Ame ti mo use ayeke tongana amolenge use ti wuga, amolenge ti dengbe so a 
du ala angbo, so ayeke te pere na popo ti kongo. 



1286 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

6Kozo titene pupu ti lakui alondo, tongana gbe ti de ahon, fade mbi yeke gue na 
ndö ti hoto ti mire, mbi yeke gue na ndö ti kete hoto ti dukani. 

7Mo pendere ahon ndoni, mo so mbi ye mo so; mbeni sioni ye oko ayeke na tere 
ti mo pepe. 

8Mo so mo yeke ga wali ti mbi so, londo na hoto ti Liban, mo ga na tere ti mbi; 
londo na hoto ti Liban, mo ga na tere ti mbi si! Londo na li ti ahoto ti Amana, na 
li ti hoto ti Senir nga na ti Hermon, mo zu hio si! Mo zia du ti abamara, mo zia li 
ti ahoto ti ze so, mo hon. 

9Mo sara si be ti mbi afâ, ndali ti mo ita ti mbi ti wali, mo so mo yeke ga wali ti 
mbi so. Mo sara si be ti mbi afâ, gi na lege so mo bi le ti mo ti baa mbi, gi na lege 
ti lenge oko ti go ti mo. 

10Ita ti mbi ti wali, mo so mo yeke ga wali ti mbi so, yengo so mo ye na mbi ayeke 
nzoni mingi, yengo so mo ye na mbi ayeke nzoni ahon vin. Fungo ti yombo ti mo 
afun nzoni ahon fungo ti ayombo kue. 

11Mo so mo yeke ga wali ti mbi so, tongana mbi su yanga ti mo, mo baa mo tene 
mafuta ti wotoro ayeke daa, mafuta ti wotoro na ngu ti me ayeke na gbe ti menga 
ti mo. Fungo ti abongo ti mo ayeke nzoni tongana fungo ti gbako ti Liban. 

12Ita ti mbi ti wali, mo so mo yeke ga wali ti mbi so, mo yeke yaka ti mbi wani, 
mo yeke li ti ngu ti mbi, mo yeke ndo so ngu ayeke sigigi daa, so a bata ndali ti 
mbi. 

13Mo yeke tongana yaka ti paradi so ade pendere mingi. Anzoni lengo ti keke 
ayeke daa; akongo so afun nzoni mingi nga na yombo ti nare; 

14yombo ti nare, safran na kanele, akeke nde nde so a sara ka na dukani; mire na 
aloes, nga na ayombo kue ti nzoni ni. 

15Biani, mo yeke li ti ngu ti ayaka, mo yeke du ti ngu so ayeke sua, alondo na 
Liban si ayeke sua. 

(Wali ni) 

16Mo pupu ti Banga, mo londo! Mo pupu ti Mbongo, mo ga hio si! Ala ya na ndö 
ti yaka ti mbi si fion ti yaka ni afun amu ndo kue. Mo kamba ti be ti mbi, ga, mo 
li na ya ti yaka ti mo, mo te anzoni lengo ti yaka ni. 

B. ti abia 5 

(Koli ni) 

1Ita ti mbi ti wali, mo so mo yeke ga wali ti mbi so, mbi yeke li na yaka ti mbi, 
mbi yeke ko mire ti mbi nga na yombo ti mbi, mbi yeke te da ti wotoro ti mbi, 
mbi yeke su mafuta ti wotoro ti mbi; mbi yeke nyon vin ti mbi, na ngu ti me ti 
mbi. 

(Azo ti hengo bia) 

A-ita, ala te ye, ala nyon ye, ala sule ndali ti yengo tere. 

Wali ni azi yanga-da na lo, andaa lo hon awe 
(Wali ni) 

2Mbi yeke lango, me be ti mbi ayeke ku. Mbi ma kamba ti be ti mbi apika yanga 
ti da. 

(Koli ni) 

Zi na mbi yanga ti da, ita ti mbi ti wali, mo so mbi ye mo mingi so, mbipa ti mbi, 
mo wali ti mbi so mo yeke nzoni kue so. Ngu ti pere akanga li ti mbi kue, kua ti li 
ti mbi kue ayeke na ngu ti pere ti bi. 

(Wali ni) 

3Mbi zi nduzu-bongo ti mbi awe, mbi yeke kiri ti yu ni tongana nyen? Mbi sukula 
gere ti mbi awe, mbi yeke kiri ti sara na sarate tongana nyen? 

4Kamba ti be ti mbi ayoro maboko ti lo na du ti yanga ti da, be ti mbi ado ndali ti 
lo. 

5Mbi londo ti zi yanga ti da ni na lo. Mire asi singo na maboko ti mbi, yombo ti 
mire ayeke yuru na ali ti maboko ti mbi, na ndö ti angbongboro wen ti yanga ti 
da ni. 

6Mbi zi yanga ti da na kamba ti be ti mbi. Me lo turne peko na mbi, lo hon ti lo. 
Be ti mbi afâ. Mbi gi lo, me mbi wara lo pepe; mbi iri lo, me lo yeda pepe. 

7Asanziri so ayeke tambula na ya ti gbata awara mbi, asanziri so ayeke bata 
ngangu gbagba so; ala pika mbi, ala zia ka na tere ti mbi, ala zi mapia-bongo so 
ayeke na ndö ti go ti mbi. 

8Ala amaseka-wali ti Jérusalem, mbi voro ala mingi, tongana ala wara tere na 
kamba ti be ti mbi, tënë ti nyen laa ala yeke tene ande na lo? Ala tene: yengo so 
mbi ye lo so asara mbi kobela. 

(Amaseka-wali ni) 

9Mo wali so mo pendere mo hon awali kue so, kamba ti be ti mo ahon ambeni 
koli na nyen si mo yeke voro e tongaso so? 

(Wali ni) 

10Kamba ti be ti mbi, lo pendere mingi, lo be bengo; akoli saki baleoko alingbi na 
lo pepe. 

11Li ti lo ayeke tongana lôro ti nzoni ni, kua ti li ti lo apendere mingi, avuko 
vukongo tongana kpakpo. 

12Le ti lo ayeke tongana ambipa so ayeke na yanga ti ngu. Ala yeke duti na yanga 
ti kopo si ala yeke sukula tere ti ala na ya ti ngu ti me. 



1288 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

13Ngbangba ti lo ayeke tongana yaka ti yombo, yaka so a lu apere so ayeke fun 
nzoni daa. Poro ti yanga ti lo ayeke tongana apendere kongo so mire ayeke sigigi 
daa. 

14Maboko ti lo ayeke tongana aye ti maboko ti lôro so a zia topaze na tere ni. 
Tere ti lo ayeke tongana pembe ti doli so a zia safir na tere ni. 

15Gere ti lo ayeke tongana angbongboro vuru têne ti marbre so aluti na ndö ti 
gere ni so ayeke na lôro ti nzoni ni. Ndö ti le ti lo ayeke tongana ahoto ti Liban, 
lo pendere tongana keke ti sedre. 

16Tongana lo su yanga ti mbi, anzere nzerengo, tere ti lo kue laa mbi ye ni. Ala 
amolenge-wali ti Jérusalem, baa kamba ti be ti mbi laa, koli so mbi ye lo mingi so 
laa. 

B. ti abia 6 

(Amaseka-wali ni) 

1Mo wali so mo pendere mo hon awali kue so, kamba ti be ti mo ague na ndo wa? 
Lege wa laa kamba ti be ti mo amu? Tongaso, fade e na mo, e gue ti gi lo. 

(Wali ni) 

2Kamba ti be ti mbi ague na yaka ti lo, na ndo so akongo ti yombo ayeke daa. Kâ, 
lo yeke wara kobe ti lo ti tengo ni si lo yeke ko apendere kongo. 

3Ti mbi, mbi yeke ti kamba ti be ti mbi si kamba ti be ti mbi ayeke ti mbi. Lo yeke 
gue na anyama ti lo ti te pere na popo ti akongo. 

Tënë na ndö ti wali ni 
(Koli ni) 

4Mo wali so mbi ye mo so, mo pendere mingi tongana gbata ti Tirsa, mo pendere 
tongana Jérusalem, mo so songo tongana aturugu so ayeke tiri bira. 

5Kiri mo baa mbi pepe, ngbanga ti so le ti mo asara si li ti mbi aga kirikiri. Kua ti 
li ti mo ayeke tongana gba ti angasa so alondo na ndö ti hoto ti Galaad ti zu na 
sese. 

6Pembe ti mo avuru tongana gba ti amama ti taba so alondo na ndo so a sukula 
ala daa ti ga. Ala kue ayeke na a-ita ti ala ti ngbo, mbeni oko na popo ti ala aduti 
gi lo oko pepe. 

7Na gbe ti mapia-bongo so mo bi na li ti mo, ngbangba ti mo akpa ndambo ti 
grenade. 

8Gbia alingbi ti duti na awali baleomene, andeko balemiombe nga na amaseka-
wali gbani gbani. 

9Ti mbi, gi lo oko wali na ndö ti dunia so, mbipa ti mbi, wali ti mbi so ayeke nzoni 
kue. Gi lo oko molenge-wali so mama ti lo adu lo, molenge so mama ni aye lo 

mingi. Amaseka-wali abaa lo, ala tene na lo: ti mo nzoni-oo! Awali ti gbia na 
andeko ti gbia ayeke gonda lo: 

10“Wali wa laa ayeke sigigi na ngia tongana lâ ti ndaperere so, lo pendere 
tongana nze so? Wali wa laa tere ti lo ayeke za zango tongana lâ, lo so songo 
tongana aturugu so ayeke tiri bira so?” 

11Mbi gue na yaka so a lu akeke so a yeke te ale ni, ti baa akeke so asigigi na tere 
ti ngu, ti baa wala afini kugbe asigigi daa awe, ti baa wala afini maboko asigigi na 
tere ti keke ti vinye awe, wala akeke ti grenade asara kongo awe. 

12Mbi hinga li ti mbi daa oko pepe, be ti mbi ayeke do ndali ti lo lakue, mbi so 
mbi yeke molenge-wali ti sewa ti akota zo. 

B. ti abia 7 

(Awali na amaseka-wali) 

1Sulamite, mo kiri, mo kiri, mo kiri si e lingbi ti baa mo. Ngbanga ti nyen ala ye ti 
baa Sulamite na ngoi so lo yeke dodo si bongbi use ti azo ayeke baa lo so? 

(Koli ni) 

2Molenge ti gbia, gere ti mo apendere mingi na ya ti poro ti mo! Ndö ti ngbonda 
ti mo ayeke tongana aye ti go so zo ti lekengo ye na kode laa aleke ni. 

3Turungu ti mo ayeke tongana mbeni kangu so nzoni vin alingbi ti hunzi na ya 
ni pepe. Ya ti mo apendere tongana gba ti ble so kongo angoro tere ni kue. 

4Ame ti mo use ayeke tongana amolenge use ti wuga, ayeke tongana amolenge 
ti dengbe so a du ala angbo. 

5Go ti mo ayeke tongana da so a leke ni pendere mingi na pembe ti doli. Le ti mo 
aza tongana le ti ngu ti Heshebon so ayeke na yanga ti kota gbata ni. Hon ti mo 
apendere tongana da ti Liban so ayeke bata ndo si abaa ndo le na le na Damas. 

6Li ti mo aluti na nduzu tongana hoto ti Karmel. Kua ti li ti mo ayeke za tongana 
bengba bongo; tongana mbeni gbia abaa ni, be ti lo kue angba gi daa. 

7Mo pendere mingi, mo pendere ahon ndoni, mo so mbi ye mo mingi so, mo so 
mo yeke zia ngia na be ti mbi so! 

8Tere ti mo aluti mbirimbiri tongana keke ti mburu; ame ti mo apendere tongana 
ali ti mburu ni. 

9Mbi tene: “Fade mbi yeke ko na ndö ti keke ti mburu, mbi yeke ro ale ti mburu 
ni.” Ayeke nzoni ame ti mo aduti ndali ti mbi tongana gba ti ale ti vinye si fungo 
ti pupu ti hon ti mo afun pendere tongana anzoni le ti keke. 

10Mbi su yanga ti mo, asara mbi tongana nzoni vin! 

(Wali ni) 

Biani, nzoni vin so a bata ndali ti kamba ti be ti mbi, anzere na yanga ti e so e 
yeke lango. 

11Ti mbi, mbi yeke ti kamba ti be ti mbi si be ti lo kue ayeke gi na mbage ti mbi. 

Ngia ndali ti yengo tere 
(Wali ni) 

12Mo kamba ti be ti mbi, mo ga si! E sigigi, e gue na yaka, e gue, e lango na kete 
kodro. 

13Na kota ndaperere, fade e yeke gue na ayaka ti vinye ti baa wala afini maboko 
asigigi na tere ti keke ni awe, ti baa wala akete kete kugbe asigigi daa, wala akeke 
ti grenade amu kongo awe. Kâ, fade mbi yeke sara ngia na tere ti mo. 

14Fungo ti amandragore afun pendere amu ndo kue. Na yanga ti da ti e, e yeke 
na anzoni le ti keke nde nde, afini ni na angbene ni. Mbi bata ni ndali ti mo, kamba 
ti be ti mbi. 

B. ti abia 8 

1Tongana mo yeke fade ita ti mbi ti koli so mo nyon me ti mama ti mbi, ka mbi 
wara tere na mo na gigi, ka mbi su ngbangba ti mo si azo alingbi ti baa mbi 
tongana mbumbuse zo pepe; 

2ka mbi fa lege na mo, mbi gue na mo na ya ti da ti mama ti mbi si mo fa na mbi 
lege ti yengo tere. Ka mbi mu na mo vin so a tuku yombo daa mo nyon, ka mbi 
mu na mo ngu ti le ti grenade ti mbi, mo nyon. 

3Maboko ti lo ti wali ayeke lango na gbe ti li ti mbi si maboko ti lo ti koli ayeke 
gbu mbi na tere ti lo. 

4Ala amaseka-wali ti Jérusalem, mbi voro ala, ala zingo yengo tere pepe, ala zingo 
yengo tere so ayeke na be ti mbi so pepe kozo titene yengo tere ni ayeda. 

(Amaseka-wali ni) 

5Wali wa laa alondo na benyama si ayeke ga, lo gbu kamba ti be ti lo na tere ti lo 
so? 

Ngangu ti yengo tere 
(Wali ni) 

Mbi zingo mo na gbe ti keke ti pome, ndo so mama ti mo amu ngo ti mo daa, ndo 
so mama ti mo adu mo daa. 

6Bata mbi nduru na kate ti mo tongana ye ti kpongo na nzoroko so a su iri ti mo 
na ndö ni, tongana ye ti kpongo na nzoroko so mo yu na maboko ti mo. Biani, 
yengo tere ayeke na ngangu tongana kuâ; nzara ti be ayeke nga ye so aso sioni 
tongana ndo so akuâ ayeke daa; zo alingbi ti sara ye oko na lo pepe. Yengo tere 
ayeke gbi ndo tongana wâ, lo yeke sungba tongana bekpa. 

7Akota ngu alingbi ti mingo wâ ti yengo tere pepe si ngu ti abale alingbi nga ti 
mene yengo tere pepe. Tongana mbeni zo amu amosoro kue ti da ti lo ti vo na 
yengo tere, fade azo abaa lo tongana mbumbuse zo biani. 

(A-ita ti koli) 

8E yeke na ngambe ti e ti wali, me ti lo ade ti sigigi pepe. E yeke sara ande nyen 
na ita ti e ti wali ni na lango so koli atene tënë ti mungo lo? 

9Tongana lo yeke fade ngangu gbagba, ka e mu wen ti nginza, e sara na aye ti 
pendere na ndö ti gbagba ni. Tongana lo yeke fade yanga ti gbagba, ka e mu keke 
ti sedre, e kanga na ni. 

(Wali ni) 

10Mbi yeke ngangu gbagba si ame ti mbi ayeke tongana ada so ayo na nduzu. 
Andaa na le ti lo, mbi yeke tongana wali so ayeke ga na siriri. 

(Koli ni) 

11Salomon ayeke na mbeni yaka ti vinye na Baal-Hamon; lo zia yaka ni na 
maboko ti azo ti batango ni. Fade zo oko oko ayeke mu ale ti nginza saki oko 
ndali ti le ti vinye ni. 

12Salomon, mo lingbi ti bata ale ti nginza saki oko so senge; mo mu ale ti nginza 
ngbangbo use na azo ti batango vinye ti mo. Yaka ti vinye ti mbi, mbi wani, mbi 
yeke bata ni. 

13Maseka-wali, mo so mo duti na ya ti pendere yaka so, akamarade azia mê ti ala 
ti ma go ti mo, mo tene tënë si mbi ma: 

14“Mo so mo yeke kamba ti be ti mbi so, mu loro tongana dengbe wala tongana 
molenge ti wuga na ndö ti ahoto so yombo ayeke daa.” 

Ésaïe 

Ésaïe 1 

KOZO MBAGE NI 
1–39 

1So ayeke tënë ti aye so Ésaïe, molenge ti Amoz abaa na ya ti mbeni ye tongana 
bango-li: aye ni ayeke na ndö ti kodro ti Juda nga na ndö ti gbata ti Jérusalem. Lo 
baa ni na ngoi so Ozias, Yotam, Ahaz na Ezekias ayeke agbia ti Juda. 

Azo so ayeke ma tënë pepe 

2Yayu, mo ma! Sese, mo dingi mê ti mo, mo ma! KOTA GBIA laa ayeke tene tënë 
so: “Mbi bata amolenge, ala kono na gbe ti mbi, me ala tomboka na tere ti mbi. 

3Bagara ahinga wa ti lo; lele ahinga ndo so wa ti lo ayeke mu na lo kobe ti tengo 
ni daa. Me azo ti Israel ahinga ndo pepe, li ti azo ti mbi ayeke daa pepe.” 

Mbeni ye oko angba na Juda pepe 

4 Ae! Ala azo ti mara ti sarango siokpari, ala azo ti fango zo, ala ahale ti sioni, ala 
amolenge ti kirikiri! Ala zia KOTA GBIA awe; ala ke Nzapa ti Israel, lo so lo yeke 
nde si lo yeke nzoni kue; ala zia peko ti ala na lo. 

5So ala ngba ti sara ngangu li so, fade lo yeke kiri ti pika ala na ndo wa? Li ti ala 
kue gi ka, be ti ala kue gi kobela. 

6Ti londo na gere ti ala ngbii asi na li ti ala, mbeni ndo so angba nzoni ayeke daa 
pepe. Tere ti ala kue amboko na ka, tere ti ala kue asuru na ka, le ti aka ni azi 
kota, a sukula ni pepe, a kanga ni pepe, a zia yoro daa pepe. 

7Sese ti ala aga gi ngonda, wâ agbi agbata ti ala kue. Awande ate akobe ti yaka ti 
ala kue gi na le ti ala; awande abuba kodro ni, ala kinda ni, ye oko angba pepe. 

8Gbata ti Sion angba gi lo oko tongana kete da na ya ti yaka ti vinye, tongana 
kpangba ti yanga ti yaka ti kugbe ti kasa, tongana gbata so awato angoro ni kue. 

9 Tongana KOTA GBIA so ayeke na ndö ti dunia kue abata fade ambeni zo oko 
oko na ya ti kodro ni pepe, ka e ga tongana Sodome, ka e kpa Gomore. 

Sioni lege ti vorongo Nzapa 

10Ala amakonzi so akpa ala ti Sodome, ala ma tënë ti KOTA GBIA si! Ala azo so 
akpa azo ti Gomore, ala dingi mê ti ala, ala ma tënë ti Nzapa ti e. 

11 KOTA GBIA atene: “Gba ti asandaga ti ala so, mbi yeke sara na ni nyen? Akoli-
taba so ala mu na sandaga so a yeke gbi ni kue na wâ nga na mafuta ti akete 
bagara afun sen awe. Mene ti akoli-bagara, ti ataba na ti akoli-ngasa anzere na 
be ti mbi oko pepe. 

12So ala ga aluti na le ti mbi so, zo wa laa airi ala ti do ya ti gbagba ti mbi, zo wa? 

13Ala zia mbi na abuba sandaga ti ala ni; be ti mbi ake dukani ti ala mingi. 
Amatanga ti fini nze, amatanga ti wungo tere na abongbi nde nde, mbi ye ti kiri 
ti ma tënë ni na mê ti mbi pepe. Sarango amatanga na sarango siokpari, ala 
bongbi ni kue gi oko, mbi lingbi ti yeda na ni tongana nyen? 

14 Amatanga ti fini nze ti ala na amatanga nde nde, mbi ke ni na be oko. Amatanga 
ni aga kungba na ndö ti mbi; mbi woko na yongo ni awe. 

15Tongana ala yoro maboko ti ala na nduzu ti sambela, mbi yeke bi le ti mbi na 
ngonda. Ataa ala sambela tongana nyen, mbi yeke ma ala pepe, ngbanga ti so 
maboko ti ala atuku mene mingi. 

16Ala sukula tere ti ala, ala sara titene ala ga nzoni! Asioni ye so ala sara, ala zi ni 
na le ti mbi, ala zia ti sara sioni. 

17Ala manda ti sara nzoni ye; ala gi lege ti fâ ngbanga ti mbirimbiri. Ala kanga 
lege na zo so asara ngangu na azo; ala fâ ngbanga ti nyindu na legeni; ala gbu 
koko ti wali-mua.” 

Ala zia ti sara ngangu li! 

18 KOTA GBIA atene: “Ala ga, e leke tënë. Tongana siokpari ti ala abe tongana 
mene, fade ayeke kiri ti vuru tongana tukia. Tongana siokpari ti ala abe tongana 
ngu ti karakanzi, fade ayeke kiri ti vuru tarara. 

19Tongana ala yeda si ala ma tënë ti mbi, fade ala yeke te anzoni kobe ti kodro 
ni. 

20Me tongana ala ke si ala sara ngangu li, ala yeke kui ande kuâ ti yongoro zeme.” 
Tënë so asigigi na yanga ti KOTA GBIA laa. 

A zi sioni ti Jérusalem 

21So nyen! Gbata so lani azo ayeke bata tënë ti Nzapa daa so, asara tongana nyen 
si aga tongana wali-ndumba so? Lani na ya ti gbata ni, azo ayeke sara ye na 
legeni, ala yeke fâ ngbanga ti mbirimbiri. Me fadeso, gbata ni asi singo na azo ti 
fango zo! 

22Jérusalem, soko ate wen ti nginza ti mo awe, vin ti mo ti ngangu ngere, a tuku 
ngu na ya ni awe. 

23Amakonzi ti mo ayeke azo ti ngangu li, ala yeke sara songo na azo ti nzi. Ala 
kue aye tënë ti goro, ala yeke kpe na peko ti aye so azo ayeke mu na ala na 
hondengo ni; ala yeke fâ ngbanga ti nyindu na legeni pepe, tënë ti wali-mua 
ayeke gbu be ti ala pepe. 

24Ndani laa, so tënë ti yanga ti Kota Gbia NZAPA laa, lo so lo yeke na ndö ti dunia 
kue, ngangu Nzapa ti Israel atene: “Mawa na ala, azo so ake mbi! Fade mbi yeke 
nika ala nikango, mbi yeke kiri peko ti sioni na awato ti mbi. 

25Jérusalem, fade mbi yeke ga na tere ti mo; mbi yeke sukula sioni ti mo tongana 
ti so a yeke kporo wen na ya ti wâ na taa nzoni kode ni ti zi zende na tere ni, mbi 
yeke zi asioni ti mo kue. 

26Mbi yeke kiri ti mu na mo awafango-ngbanga tongana ti ando; mbi yeke kiri ti 
mu na mo awamungo-wango tongana ti kozoni. Na pekoni, fade azo ayeke mu 
iri na mo, atene: ‘Gbata ti fango ngbanga ti mbirimbiri’, ‘Gbata so abata be ti lo 
Nzapa’.” 

27Fade a yeke soo Sion na lege ti fango ngbanga ti mbirimbiri; azo ti gbata ni so 
azia ngbene lege ti sarango ye ti ala, a yeke soo ala na lege ti sarango ye na legeni. 

28Me azo ti ngangu li na azo ti siokpari, fade a yeke kungbi ala; azo so azia KOTA 
GBIA, gigi ti ala ayeke hunzi. 

29Biani, akeke so ala yeke voro ni si ala ye ni mingi so, fade kamene ayeke sara 
ala ndali ni. Apendere ndo so ala soro ti voro ayanda daa so, kamene ayeke gbu 
le ti ala ndali ni. 

30Fade ala yeke ga tongana akeke so akugbe ni ahole awe; ala yeke ga tongana 
apendere ndo so ngu ahole daa awe. 

31Zo ti ngangu ayeke ga tongana holengo pere, kua ti lo ayeke ga tongana akete 
kete le ti wâ; zo ni na kua ti lo kue, wâ ayeke gbi ala kue legeoko, zo oko ti mingo 
ni ayeke daa pepe. 

Ésaïe 2 

1So ayeke tënë ti aye so Ésaïe, molenge ti Amoz abaa na ya ti mbeni ye tongana 
bango-li: aye ni ayeke na ndö ti kodro ti Juda nga na ndö ti gbata ti Jérusalem. 

Amara kue ayeke gue na Jérusalem 
(Mish 4.1-3) 

2Mbeni lâ, gbanda, hoto so kota da ti KOTA GBIA ayeke na ndö ni ayeke luti 
ngangu na ndö ti akota hoto kue; hoto ni ayeke yo na nduzu ahon akete hoto kue 
si amara nde kue ayeke gue kâ tongana ngu so ayeke sua. 

3Fade amara gbani gbani ayeke gue kâ si ala yeke tene: “Ala ga, e gue na li ti hoto 
ti KOTA GBIA, na kota da ti Nzapa ti Jacob. Lo yeke fa na e lege so lo ye titene e 
mu, e yeke tambula na alege ti lo.” Biani, ndia ti KOTA GBIA alondo na Sion, tënë 
ti lo alondo na Jérusalem. 

4 Lo yeke fâ ngbanga na popo ti amara nde, lo yeke leke tënë na popo ti amara 
gbani gbani. Amara ni ayeke mu ayongoro zeme ti ala ti sara na akpoka; ala yeke 
mu alikongo ti ala ti sara na azeme ti fango na ale ti kobe. Mbeni mara ayeke kiri 
ti mu yongoro zeme na tere ti mbeni mara pepe; azo ayeke kiri ti manda lege ti 
tiringo bira pepe. 

5 Ahale ti Jacob, ala ga e tambula na ya ti lumiere ti KOTA GBIA! 

Lango ti KOTA GBIA, lango ti fango ngbanga 

6 KOTA GBIA, mo ke azo ti mo, ahale ti Jacob awe, ngbanga ti so azo ti bango nda 
ti aye alondo na mbage ti To aga, ala si singo na ya ti kodro ti azo ti mo. Azo ti 
gingo nda ti atongoro asi singo daa, tongana ti so ala yeke gbani gbani na ya ti 
kodro ti Filistii. Azo ti mo na awande ayeke fono oko. 

7Wen ti nginza na lôro asi singo na ya ti kodro ni, zo alingbi ti diko wungo ti 
mosoro ni pepe; ambarata asi singo na ya ti kodro ni, zo alingbi ti diko apusu ti 
mbarata ni pepe. 

8Ayanda asi singo na ya ti kodro ni. Azo ayeke kuku ti voro ye so maboko ti ala 
wani asara; ala yeke kuku na gbe ti ye so maboko ti ala wani aleke. 

9Ndani laa, fade azo ayeke ba li ti ala na sese, kamene ayeke gbu le ti ala. KOTA 
GBIA, zi siokpari na li ti ala pepe! 

10 Ala gue, ahonde tere ti ala na popo ti atêne! Ala li na gbe ti sese ti kpe ngonzo 
ti KOTA GBIA, ti kpe gonda ti lo so ayeke kota ahon ndoni! 

11Fade kamene ayeke gbu le ti zo ti baba, a yeke zia zo ti pikango kate na kete 
ndo. Na lango ni so, gi KOTA GBIA oko laa azo ayeke ya iri ti lo. 

12Biani, KOTA GBIA so ayeke na ndö ti dunia kue, mbeni lango ti lo ayeke ga so 
lo yeke fâ ngbanga na li ti azo ti pikango kate, azo so ayeke ya iri ti ala nga na azo 
so abaa atene, ala hon amba ti ala so; lo yeke kiri ala na kete ndo. 

13Lo yeke fâ ngbanga na li ti akeke ti sedre ti Liban so ayo na nduzu mingi nga 
na akeke ti shene ti Bashan. 

14Lo yeke fâ ngbanga na li ti akota hoto kue nga na li ti akete hoto so kue ayo na 
nduzu. 

15Lo yeke fâ ngbanga na li ti akota da so kue ayo na nduzu nga na li ti akota 
gbagba ti bira kue. 

16 Lo yeke fâ ngbanga na li ti akota mangboko ti Tarsis nga na li ti apendere 
mangboko. 

17Fade kamene ayeke gbu azo ti baba; a yeke kiri na azo ti pikango kate na kete 
ndo. Na lango ni so, gi KOTA GBIA oko laa azo ayeke ya iri ti lo. 

18Fade ayanda kue ayeke daa mbeni pepe. 

19Na ndembe so KOTA GBIA ayeke londo ti zia mbeto na be ti azo ti sese so, ala 
yeke li na ya ti adu ti têne nga na ya ti adu ti sese ti kpe ngonzo ti lo, ti kpe gonda 
ti lo so ayeke kota ahon ndoni. 

20Na lango ni so, azo ayeke mu ayanda ti ala ti wen ti nginza na ti lôro so ala yeke 
kuku ti voro ni so, ti bi ni na akolofia nga na anyama-ti-ngia. 

21Na ngoi so lo yeke londo ti zia mbeto na be ti azo ti sese so, ala yeke li na ya ti 
adu ti têne nga na popo ti atêne so ya ni asuru, ti kpe kota ngonzo ti KOTA GBIA 
nga na gonda ti lo so ayeke kota ahon ndoni. 

22Ala zia be ti ala na ndö ti zo pepe! Fini ti lo ayeke gi pupu so ayeke sigigi na hon 
ti lo. Lo yeke nyen? 

Ésaïe 3 

Wusuwusu na ya ti kodro ti Juda 

1Biani, Kota Gbia NZAPA so ayeke na ndö ti dunia kue ayeke zi na ya ti gbata ti 
Jérusalem nga na ya ti kodro ti Juda aye so kue ayeke mu ngangu na azo: lo yeke 
zi kobe na ngu, 

2akpengba turugu na asenge turugu, awafango-ngbanga na awayanga-Nzapa, 
azo ti bango nda ti aye na akangba, 

3aturugu ti kota kamba na akota zo ti kodro, awamungo-wango, azo ti sarango 
mazi nga na akota zo ti yoro. 

4 KOTA GBIA atene: “Fade mbi yeke mu gi amolenge ti duti amakonzi na ndö ti 
ala, ala yeke sara komandema ti mbana na ndö ti ala.” 

5Azo ayeke sara ngangu na amba ti ala na popo ti ala, zo oko oko ayeke sara 
ngangu na mba ti lo. Molenge ayeke londo ti tiri na kangba; senge zo ayeke londo 
ti tiri na kota zo. 

6Mbeni zo ayeke gbu ita ti lo na da ti babâ ti lo si atene na lo: “Mo laa kota bongo 
angba na mo; mo ga makonzi ti e ma! Aye so abuba awe so, mo duti komandema 
na ndö ni!” 

7Me na lango ni so, zo ni ayeke kiri tënë, atene: “Mbi yeke wanganga pepe; kobe 
wala bongo ayeke na da ti mbi pepe. Ala lingbi ti zia mbi makonzi pepe.” 

8Jérusalem ati awe, kodro ti Juda abuba awe. Ala ke KOTA GBIA na lege ti tënë ti 
yanga ti ala nga na sarango ye ti ala; ala sara ngangu li na KOTA GBIA so ayeke 
na gonda. 

9Ala yeke mu mbage ti ambeni zo, so laa ayeke bi tënë na li ti ala; ala yeke sara 
asiokpari gi polele tongana ti azo ti Sodome, ala yeke sara ni na hondengo ni 
pepe. So mawa na ala! Ala wani ayeke leke ye ti mawa ndali ti ala. 

10Ala lingbi ti tene: ti zo ti mbirimbiri nzoni! Fade lo yeke baa nzoni na peko ti 
aye so lo sara. 

11Me ti zo ti sioni, so mawa na lo! Fade ye ti lo kue ayeke ga sioni, a yeke sara na 
lo alingbi na asarango ye ti lo. 

12KOTA GBIA atene: “Azo ti mbi, azo so ayeke sara ngangu na ala ayeke gi 
amolenge, awali laa ayeke sara komandema na ndö ti ala. Azo ti mbi, azo so 
ayeke fa lege na ala asara si ala girisa lege, ala yeke fa na ala sioni lege.” 

Fango ngbanga na ndö ti azo ti li ni 

13 KOTA GBIA alondo ti fâ ngbanga; lo luti ti fâ ngbanga na li ti amara. 

14KOTA GBIA ague na akangba na amakonzi ti azo ti lo na ngbanga, lo tene: “Ala 
laa abuba yaka ti vinye; aye so ala nzi na maboko ti azo ti mawa, ala zia ni na ya 
ti ada ti ala. 

15Ala yeke nika azo ti mbi ngbanga ti nyen? Ala yeke sara ngangu na awayere 
ngbanga ti nyen? So tënë ti yanga ti Kota Gbia NZAPA so ayeke na ndö ti dunia 
kue laa!” 

Apendere wali ti Jérusalem 

16 KOTA GBIA atene: “Awali ti Sion, so fango tere na ala! Ala yeke bi go ti ala si 
ala yeke tambula, le ti ala ayeke za ti handa na akoli. Ala yeke tambula ze ze si 
alenge so ala kanga na gere ti ala ayeke toto.” 

17Ndani laa, fade KOTA GBIA ayeke sara si li ti ala kue gi na koto-mo-lango, ndö 
ti le ti ala angba gi senge. 

18Na lango ni so, fade KOTA GBIA ayeke zi aye ti pendere ti ala: alenge ti gere, 
aye ti gbungo na kua ti li nga na aye ti go so akpa nze, 

19aye ti mê, aye ti maboko, alafayi, 

20abongo so a yeke kanga na li tongana kpoto, aye ti go so ayeke za zango, 
akamba ti ndö ti bongo, awaraga na akamba ti batango na tere, 

21abage, akati ti hon, 

22abongo ti matanga, azarabia, anduru yanga ti bongo so a yeke kanga na go na 
abongo so a yeke rule na go, abozo ti maboko, 

23atatara, anduzu bongo so a sara na len, abongo ti gbeni nga na abongo ti bingo 
na tere. 

24Afungo ka laa ayeke mu plase ti yombo, senge kamba laa ayeke mu plase ti 
pendere kamba ti ndö ti bongo, kiongo kua ti li laa ayeke mu plase ti pendere 
pete, agbagba bongo laa ayeke mu plase ti abongo ti matanga. Kamene laa ayeke 
mu plase ti sarango pendere. 

Awali-mua ti Jérusalem 

25Jérusalem, fade akoli ti mo ayeke kui kuâ ti yongoro zeme, akpengba turugu ti 
mo ayeke kui na ya ti bira. 

26Na ya ti gbata ni kue, gi demango tere na totongo akuâ. Gbata ni aga tongana 
wali so aye ti lo kue agirisa si lo yeke duti na sese. 

Ésaïe 4 

1Na lango ni so, fade awali mbarambara ayeke gbu koli oko si ala tene na lo, 
atene: “E wani, e yeke gi kobe ti yanga ti e; e wani, e yeke vo bongo ti yungo ti e. 
Me e hunda gi ye oko: mo zia iri ti mo na ndö ti e ti zi kamene na le ti e.” 

Azo ti Jérusalem so angba na fini 

2Na lango ni so, fade KOTA GBIA ayeke sara titene mbeni kete keke asigigi 
pendere si aga ye ti gonda. Ye so kodro ni ayeke le ayeke ga ye ti nengo ndali ti 
azo ti Israel so angba na fini nga na ye ti mungo gonda na ala. 

3Tongaso, azo so ayeke ngba na Jérusalem na tanga ti azo so angba na fini 
na Sion, fade a yeke mu na ala mbeni iri so atene: “Azo so a zia ala nde ndali ti 
KOTA GBIA”; so ti tene azo so kue KOTA GBIA asu iri ti ala na ya ti mbeti ti lo 
titene ala duti na fini na Jérusalem. 

4KOTA GBIA ayeke tokua yingo ti fango ngbanga nga na yingo so ayeke gbi ye 
tongana wâ ti zi sioni ti azo ti Sion, ti sukula Jérusalem ndali ti mene so atuku na 
ya ti gbata ni. 

5 Na pekoni, lo yeke sara mbeni mbinda na kota lâ na ndö ti hoto ti Sion kue nga 
na ndö ti azo so kue ayeke bongbi na ndö ti hoto ni; lo yeke sara mbeni 
ngbongboro guru ti wâ so ayeke za na bi. Gonda ti KOTA GBIA ayeke duti na ndö 
ti aye ni kue. 

6Gonda ni ayeke ga tongana li ti da ti mu de na azo na ngoi ti ndo-wâ na kota lâ; 
ayeke ga tongana ndo ti batango tere na ndo ti hondengo tere ndali ti kota pupu 
nga na ngu-Nzapa. 

Ésaïe 5 

Yaka ti vinye ti KOTA GBIA 

1Mbi ye ti he bia ndali ti mba ti mbi; bia ni atene tënë ti mba ti mbi so mbi ye lo 
mingi nga na yaka ti vinye ti lo. Mba ti mbi so mbi ye lo mingi so, yaka ti vinye ti 
lo ayeke daa. Yaka ni ayeke na ndö ti mbeni hoto; sese ni awoko pendere. 

2 Lo de ya ti sese, lo zi atêne na ya ni, lo lu pendere keke ti vinye daa. Lo sara da 
so ayo na nduzu taa na be ti yaka ni. Lo zi du ti petengo na ale ti vinye daa. Lo 
yeke ku fade anzoni lengo ni, me yaka ni ale gi afungo ni. 

3Mba ti mbi ni atene: “Fadeso, ala azo ti Jérusalem, na ala azo ti Juda, ala fâ 
ngbanga na popo ti mbi na yaka ti vinye ti mbi. 

4Yaka ti vinye ti mbi ni, nyen laa mbi yeke kiri ti sara ahon ye so mbi sara na lo 
awe so? Mbi ku fade anzoni lengo ni; ngbanga ti nyen si lo le afungo ni so-oo? 

5Fadeso, mbi yeke fa na ala ye so mbi yeke sara na yaka ti vinye ti mbi ni: Mbi 
yeke zi gbagba so ayeke na tere ni si anyama aga ate akeke ti yaka ni kirikiri. Mbi 
yeke kungbi gbagba ni na sese si azo aga ado akeke ti vinye ni. 

6Fade mbi yeke zia yaka ni aga ngonda; zo ti fango aguruma ni ayeke daa pepe, 
zo ti sukulango gbe ni ayeke daa pepe; aki na asioni kamba ti aki ayeke suku amu 
ndö ni kue. Fade mbi yeke mu yanga na ambinda ti gbanzi ngu ti pika na ndö ti 
yaka ni.” 

7Andaa yaka ti vinye ti KOTA GBIA, lo so lo yeke na ndö ti dunia kue, ayeke azo 
ti Israel. Azo ti mara ti Juda laa ayeke ye so lo lu si lo ye ni mingi. Lo ku fade titene 
azo ni afâ ngbanga na legeni, me ala fâ ngbanga ti mbana kirikiri. Lo ku fade 
titene azo ni asara ye alingbi na ndia, me gi dekongo ti azo ti mawa laa mo yeke 
ma. 

Azo so airi ngonzo ti Nzapa na ndö ti ala 
(És 10.1-4) 

8Mawa na ala, azo so amu mbeni da ti tengbi na da ti ala, ala mu mbeni yaka ti 
tengbi na yaka ti ala! Ala sara tongaso ngbii, ala mu sese ni kue si ala duti gi ala 
oko na ya ti kodro ni. 

9Mbi ma na mê ti mbi KOTA GBIA so ayeke na ndö ti dunia kue adeba, atene: 
“Biani, fade gba ti apendere kota da so ayeke tuku kue na sese; azo ayeke lango 
na ya ni pepe. 

10Tongana ala fâ kota yaka ti vinye so akono hektare ota, fade ala yeke wara gi 
litere baleoku ti vin; tongana ala lu kilo ngbangbo oko ti ble, fade ala yeke wara 
gi kilo baleoko.” 

11Mawa na ala, azo so alondo na kota ndaperere ti mu loro na peko ti angangu 
samba! Ti londo na ndaperere ngbii asi na lakui, samba ni angba ti sara ala. 

12Na ya ti matanga ti ala, ala yeke pika kundi na kete kundi, ala yeke pika ngo, 
ala yeke huru ngoli. Me ala yeke baa ndo pepe na ye so KOTA GBIA asara, ala 
yeke baa kua so lo sara pepe. 

13Ndani laa KOTA GBIA atene: “Fade a yeke gbu azo ti mbi ti gue na ala na kodro 
wande, ngbanga ti so ala hinga ndo pepe. Akota zo ayeke kui nzara si asenge zo 
ayeke kui nzara ti ngu.” 

14Tongaso, fade ndo ti akuâ ayeke zi yanga ti lo kota, lo yeke zi ni akono ahon 
ndoni. Akota zo ti kodro na asenge zo ti gbata ni ayeke li na ya ni, ala na aye ti 
wusuwusu ti ala, na ngia ti ala kue. 

15Azo kue ayeke ba li ti ala na sese, azo ayeke kiri na kete ndo; kamene ayeke 
gbu le ti azo ti baba. 

16KOTA GBIA so ayeke na ndö ti dunia kue, a yeke ya iri ti lo na lege ti fango 
ngbanga ti lo; Nzapa so ayeke nde si ayeke nzoni kue, lo yeke fa so lo yeke nde si 
lo yeke nzoni kue na lege ti mbirimbiri ti lo. 

17Fade ataba ayeke te pere na ya ti gbata so abuba kue so tongana ndo ti tengo 
pere ti ala; angasa so akono nzoni ayeke te pere na ndo ni so. 

18Mawa na ala, azo so ayeke gboto siokpari na peko ti ala na kamba ti mvene! 
Ala yeke gboto sioni ti ala tongana ti so a yeke gboto pusu ti mbarata. 

19Ala yeke tene: “Ye so KOTA GBIA aye ti sara so, ayeke nzoni lo sara ni hio e baa 
ma! Pialo so Nzapa ti Israel so ayeke nde si ayeke nzoni kue aye ti sara so, ayeke 
nzoni lo sara ni si e hinga tënë ni ma!” 

20Mawa na ala, azo so abaa ye ti sioni si ala tene ye ti nzoni laa! Ala baa ye ti nzoni 
si ala tene ye ti sioni laa. Ala mu vukongo ndo tongana vurungo ndo, ala mu 
vurungo ndo tongana vukongo ndo. Ala mu ye so asee sengo, tongana ye so 
anzere, ala mu ye so anzere nzerengo tongana ye so asee. 

21Mawa na ala, azo so abaa tere ti ala tongana azo ti ndara, azo so abaa tere ti ala 
tongana azo ti hingango ndo! 

22Mawa na ala, azo so amu ngangu ti ala kue gi ti nyongo samba, ala so akpengba 
gi ti bongbi mara ti asamba nde nde ti nyon! 

23Tongana a pete goro na ala, ala yeke zi zo so tënë ayeke na li ti lo, zo so tënë 
ayeke na li ti lo pepe, ala yeke ke titene a fâ ngbanga ti lo na legeni. 

24Ndani laa, fade ala yeke ga tongana pere so wâ agbi ni, ala yeke ga tongana 
holengo pere so menga ti wâ agbi ni kue. Ala yeke duti tongana pere so gunda ni 
afun na ya ti sese, tongana kongo so pupu ahon na ni tongana fuku ti sese. Biani, 
ye so KOTA GBIA so ayeke na ndö ti dunia kue afa, ala ke ni; tënë ti Nzapa ti 
Israel, lo so lo yeke nde si lo yeke nzoni kue, ala baa ni tongana mbumbuse ye. 

Ngonzo ti KOTA GBIA 
(És 9.7-20) 

25Ndani laa ngonzo ti KOTA GBIA alondo tongana wâ na tere ti azo ti lo. Lo yo 
maboko ti lo na nduzu ti pika ala. Ahoto ayingi, kuâ ti azo ni alango na ndö ti lege 
tongana zende. Ataa so kue, ngonzo ti KOTA GBIA akai pepe, maboko ti lo angba 
gi na nduzu. 



1301 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

26KOTA GBIA ayo bendere na nduzu ndali ti amara so alango yongoro lo huru 
yanga ti lo na ala si ala londo na nda ti sese kâ aga. Baa, ala mu loro si ala si hio. 

27Mbeni zo na popo ti ala awoko pepe, mbeni zo apika gere ti lo pepe titene lo ti, 
lango asara mbeni zo oko pepe, zo oko alango nga pepe, kamba ti ndö ti bongo ti 
mbeni zo oko azi pepe si kamba ti poro ti mbeni zo oko afâ nga pepe. 

28Ala leke yanga ti ale ti kokora ti ala aza, ala gboto ya ti kamba ti kokora ti ala. 
Asokoto ti gere ti ambarata ti ala akpengba tongana têne, gere ti apusu ti 
ambarata ti ala ayeke turne wirrr tongana ngangu pupu. 

29Toto ti aturugu ti ala ayeke tongana ti mama ti bamara, toto ti ala ayeke 
tongana ti akete bamara, ala gbu nyama si ala yeke dekongo; ala yeke gue na 
nyama ni si mbeni zo alingbi ti gboto ni na maboko ti ala pepe. 

30Me na lango ni so, mbeni toto ayeke londo ti ga na tere ti ala tongana toto ti 
kota ngu-ingo. Tongana zo abaa ndo na ndö ti sese, fade lo yeke baa gi vukongo 
ndo na ye ti ngangu; angbongboro mbinda ayeke kanga sungo ti lâ. 

Ésaïe 6 

KOTA GBIA airi Ésaïe ti ga zo ti kua ti lo 

1Na ngu so gbia Ozias akui, mbi baa Kota Gbia aduti na ndö ti mbata ti gbia so 
ayo na nduzu mingi. Yanga ti yongoro bongo ti lo asi ya ti kota da ti Nzapa kue. 

2Ambeni serafen aluti na nduzu na ndö ti lo. Serafen oko oko ayeke na kpangi 
omene: akpangi use ayeke titene ala kanga na le ti ala, ambeni use ayeke titene 
ala kanga na agere ti ala si ambeni use ayeke titene ala huru na ni. 

3 Ala yeke dekongo na amba ti ala, atene: “KOTA GBIA ayeke nde, lo yeke nde, lo 
yeke nde si lo yeke nzoni kue, KOTA GBIA so ayeke na ndö ti dunia kue so! Ndö 
ti sese kue asi singo na gonda ti lo!” 

4 Dekongo ti ala ni asara si yanga ti da ayingi na kadere ni kue; ya ti kota da ti 
Nzapa asi singo na guru ti wâ. 

5Tongaso mbi tene: “Mawa na mbi, mbi kui awe! Mbi yeke zo so tënë ti yanga ti 
mbi ayeke sioni, mbi yeke lango na popo ti azo so tënë ti yanga ti ala ayeke sioni. 
Mbi baa na le ti mbi wani Gbia, KOTA GBIA so ayeke na ndö ti dunia kue.” 

6Mbeni serafen oko amu wen ti gbungo na ye, agbu na le ti wâ so ayeke na ndö 
ti gbalaka. Serafen ni ahuru, aga na mbage ti mbi. 

7Lo ndu yanga ti mbi na le ti wâ ni si lo tene: “Gi so ye so andu yanga ti mo awe, 
a zi sioni ti mo awe, a zi siokpari na li ti mo awe.” 

8Tongaso mbi ma go ti Kota Gbia, atene: “Zo wa laa mbi yeke tokua lo, zo wa? Zo 
wa laa ayeke gue ti tene peko ti tënë ti yanga ti e, zo wa?” Mbi kiri tënë, mbi tene: 
“Mbi laa, mo tokua mbi!” 

9Lo tene na mbi: “Gue mo tene na azo so, mo tene: ‘Ala yeke ma ndo nzoni, me 
ala yeke ma ya ti tënë ni pepe; ala yeke baa ndo nzoni, me ala yeke baa ye oko 
pepe.’ 

10 Mo sara si be ti azo ni akpengba, mo sara si mê ti ala na le ti ala akanga; mo 
sara si ala baa ndo pepe, ala ma ndo pepe. Tongaso si tënë ali be ti ala pepe, ala 
zia ngbene lege ti sarango ye ti ala pepe, ala kiri na mbi pepe si kobela ti ala akai 
pepe.” 

11Tongaso mbi hunda ndo, mbi tene: “KOTA GBIA, ye ni so ayeke gue ngbii asi 
lawa?” Lo kiri tënë, lo tene: “Ye ni ayeke gue ngbii asi na ndembe so a buba 
agbata kue, zo oko ayeke ngba na ya ti agbata ni pepe, zo oko ayeke ngba na ya 
ti da pepe, sese ayeke buba kue si ayeke ga ngonda. 

12“Biani, fade KOTA GBIA ayeke zi azo na ya ti kodro ni si lo yeke tokua ala na 
mbeni yongoro ndo. Sese mingi ayeke ngba senge senge. 

13Tongana zo oko na popo ti azo baleoko angba na ya ti kodro ni, fade a yeke gbi 
lo na wâ tongana keke ti shene wala ti terebente so a de na sese. Me nduru gere 
ni na agunda ni angba si ayeke tongana ngoangoa so ayeke nde si ayeke nzoni 
kue.” 

Ésaïe 7 

Tënë ndali ti gbia Ahaz 

1Na ngoi so Ahaz, molenge ti Yotam, molenge ti Ozias ayeke gbia ti Juda, Resen, 
gbia ti Sirii na Peka, molenge ti Remalia, gbia ti Israel, alondo ti gue ti tiri bira na 
azo ti Jérusalem. Me ala wara lege ti mu gbata ni pepe. 

2Azo ague, atene tënë ni na gbia Ahaz, mbeni hale ti David, lo na azo ti yangbo ti 
lo, ala tene: “Azo ti sese ti Sirii ali na sese ti Efraim awe.” Be ti Ahaz na ti azo ti 
kodro ti lo ato nda ti do tongana akeke ti gbako so pupu ayeke yingi ni. 

3 KOTA GBIA atene na Ésaïe: “Mo mu molenge ti mo Shear-Yashub na tere ti mo, 
mo gue, mo wara tere na Ahaz. Lo yeke nduru na tere ti du so ngu ayeke sua daa 
ti gue na ndo so a yeke bata ngu daa na nduzu; du ni ayeke na lege ti yaka ti azo 
ti sukulango bongo. 

4Fade mo yeke tene na lo: ‘Hange! Mo duti kpoo, mo sara mbeto pepe. Ayeke 
nzoni be ti mo ado pepe, ngbanga ti Resen, zo ti Sirii so nga na Peka. Agbia use 
so akpa gi anduru keke so guru ti wâ angba ti sigigi daa kete kete. 

5Mbi hinga so azo ti Sirii na Peka na aturugu ti Efraim aleke na be ti ala ti sara 
sioni na mo. Ala tene: 

6E gue, e tiri bira na Juda! E zia mbeto na be ti azo ni! E gbu ala na ngangu ti ga 
na mbage ti e! E zia molenge ti Tabeel gbia na ndö ti kodro ni!’ ” 

7Me tënë so Kota Gbia NZAPA atene ayeke so: “Fade ye ni aga taa-tënë pepe; ye 
ni ayeke si pepe. 

8Biani, Damas ayeke li-kodro ti Sirii, Resen ayeke gbia gi na Damas. Angba ngu 
baleomene na oku titene azo aga ti buba sese ti Efraim kue; Efraim ayeke kiri ti 
ngba mara pepe. 

9Samarii ayeke li-kodro ti Efraim, Peka ayeke gbia gi na Samarii. Tongana ala ma 
na be pepe, fade ala yeke gbu le ni pepe.” 

Emmanuel 

10 KOTA GBIA akiri atene na Ahaz: 

11“Mo hunda na KOTA GBIA, Nzapa ti mo mbeni ye so afa atene, ye ni ayeke si 
biani. Mo hunda titene ye ni alondo yongoro na ndo ti akuâ wala yongoro na 
nduzu kâ si aga.” 

12Ahaz akiri tënë: “Mbi yeke hunda ye oko pepe; mbi ye ti tara be ti KOTA GBIA 
pepe.” 

13Tongaso Ésaïe atene: “Ala ahale ti David, ala ma mbi si! So ala ngba ti so li ti 
azo so, alingbi na ala pepe si ala ye ti so li ti Nzapa ti mbi so? 

14Tongaso, fade KOTA GBIA wani ayeke fa na ala mbeni ye: maseka-wali ayeke 
mu ngo, lo yeke du molenge-koli, lo yeke di iri ti lo Emmanuel. 

15Kobe ti molenge ni ayeke duti ngu ti me nga na mafuta ti wotoro, ngbii lo hinga 
ti ke ye ti sioni na ti soro ye ti nzoni. 

16Kozo titene molenge ni ahinga ti ke ye ti sioni na ti soro ye ti nzoni, sese ti agbia 
use so mo yeke sara mbeto ti ala so, fade sese ni ayeke ngba senge senge. 

17Ti mo, na azo ti mo na azo ti sewa ti mo, fade KOTA GBIA ayeke sara titene 
ambeni lango ti kpale aga na ndö ti ala. Alango ni ayeke duti ande alango so zo 
ade abaa ni laoko pepe, ti londo na ngoi so Israel na Juda akangbi. Ye so aye ti 
sara tënë ti gbia ti Asirii.” 

Fade azo ti Asirii ayeke mu ya ti kodro kue 

18Na lango ni so, fade KOTA GBIA ayeke huru yanga ti lo ti iri avuma so ayeke 
yongoro kâ, na ndo so kota bale ti Ezipte ayeke tuku na ya ti kota ngu-ingo; lo 
yeke iri nga awotoro so ayeke na sese ti Asirii. 

19Ala yeke ga si ala kue ayeke duti na popo ti ahoto so têne ayeke daa, na popo 
ti atêne so asuru, na popo ti akeke so agbu tere nga na ando so kue anyama ayeke 
te pere daa. 

20Na lango ni so, KOTA GBIA ayeke iri zeme na mbage ti bale ti Efrate 

– zeme ni ayeke gbia ti Asirii –. Fade lo yeke kio kua ti li ti ala na kua ti tere ti ala; 
lo yeke kio nga kua ti yanga ti ala. 

21Na lango ni so nga, zo oko oko ayeke bata mama ti bagara oko na amama ti 
ngasa use. 

22Ndali ti anyama ni, ngu ti me ayeke duti gbani gbani, azo alingbi ti nyon ngu ti 
me ni. Biani, azo so ayeke ngba na ya ti kodro ni, kobe ti ala ayeke duti ngu ti me 
na mafuta ti wotoro. 

23Na lango ni so nga, yaka ti vinye so a lu gere ni saki oko si ngere ni ayeke ale ti 
nginza saki oko, fade yaka ni ayeke ga ndo ti aki na ti akamba ti ki. 

24Fade azo ayeke mu akokora na ale ti kokora ti ga ti gi anyama na ya ti yaka ni, 
ngbanga ti so kodro ni kue ayeke ga ndo ti aki na ti akamba ti ki. 

25Ti yaka so ayeke na li ti ahoto so azo ayeke de lani na kpoka, fade mbeto ayeke 
sara azo ti gue kâ ndali ti aki na akamba ti ki. Biani, yaka ni ayeke ga ndo so 
abagara ayeke te pere daa, ndo so ataba ayeke fono daa. 

Ésaïe 8 

Hio, mo nzi ye na peko ti bira! 

1 KOTA GBIA atene na mbi: “Mo mu kota le ti têne, mo de mbeti na ndö ni kota 
kota: ‘Maher-Shalal-Hash-Baz’, (so ti tene: ‘Hio-mo-nzi-ye-na-peko-ti-bira-Ti-
na-ndö-ti-ye-mo-nzi-ni’)” 

2Mbi fa kota le ti têne ni na azo so zo alingbi ti zia be na ndö ti ala titene ala baa 
ni; azo ni ayeke: Uria, wayango-sandaga nga na Zakarii, molenge ti Yeberekia. 

3Na pekoni, mbi na wali ti mbi so lo yeke wayanga-Nzapa, e duti koli na wali; lo 
mu ngo si lo du molenge-koli. KOTA GBIA atene na mbi: “Mo di iri ti molenge ni 
‘Maher-Shalal-Hash-Baz’. 

4Biani, kozoni titene molenge ni ahinga ti tene: ‘babâ’ na ‘mama’, fade azo ayeke 
mu amosoro ti gbata ti Damas na aye so ala gbu na peko ti bira na Samarii ti gue 
na ni na gbia ti Asirii.” 

Azo ti Asirii aga ti mu kodro na bira 

5 KOTA GBIA akiri atene na mbi: 

6“Azo ti Juda ake ngu ti Siloe so ayeke sua yeke-yeke; be ti ala anzere ndali ti gbia 
Resen na gbia Peka, molenge ti Remalia. 

7Ndali ti ye so ala sara so, fade KOTA GBIA ayeke sara titene bale ti Efrate asuku, 
aga na tere ti ala. Bale ni ayeke gbia ti Asirii na ngangu ti lo kue. Ngu ni ayeke 
londo na ndo so lo yeke daa, lo yeke suku ti hon yanga ti sese ti mu ndo kue. 

8 Ngu ni ayeke sua na ya ti kodro ti Juda, ayeke suku, ayeke mu ya ti kodro ni, 
ayeke suku ngbii agbu zo na go ti lo. Ngu ni ayeke suku mbage na mbage si ayeke 
mu ndö ti kodro ti mo kue, Emmanuel.” 

Asenge pialo ti azo 

9Ala azo, ala do na mbeto, fade a yeke nika ala! Ala azo so alango yongoro, ala 
dingi mê ti ala, ala ma! Ala leke tere ti ala ti tiri bira, fade a yeke nika ala! Ala leke 
tere ti ala ti tiri bira, fade a yeke nika ala! 

10 Ala leke apialo ma, fade ayeke li ngu. Ala tene tënë mingi mingi ma, fade a yeke 
sara ye oko pepe, ngbanga ti so Nzapa ayeke na e. 

Têne so azo ayeke pika gere ti ala daa 

11 KOTA GBIA agbu mbi ngangu si lo mu na mbi wango titene mbi sara ye 
tongana ti azo so pepe. Tënë so lo tene na mbi ayeke so: 

12“Ye so kue azo so ayeke iri ni ‘mango tere ti kinda gbia’, ala iri ni tongaso pepe; 
ye so azo ni ayeke sara mbeto ni, ala sara mbeto ni pepe, ala duti na mbeto ni 
pepe. 

13 Ayeke nzoni ala hinga atene, KOTA GBIA so ayeke na ndö ti dunia kue laa 
ayeke nde si lo yeke nzoni kue, lo laa ala lingbi ti sara mbeto ti lo, lo laa ala lingbi 
ti duti na mbeto ti lo. 

14Ndali ti akodro-gbia use ti Israel, lo yeke duti ndo so a zia ni nde ndali ti Nzapa, 
lo yeke duti têne so azo ayeke pika gere ti ala daa, kota têne so ayeke sara titene 
azo ati, gbanda na kuku ndali ti azo so alango na Jérusalem. 

15Ndali ti lo, azo mingi aye ti ti, ala yeke ti si ya ti tere ti ala ayeke kungbi. Ala 
yeke ti na ya ti kuku si kuku ni ayeke gbu ala.” 

Ngoi so tënë kue akai si azo ayeke ku 

16Tënë so mbi tene, mo bata ni nzoni; wango so mbi mu, le ti mo akpengba na 
ndö ni; mo fa ni gi na adisiple ti mbi. 

17 Mbi yeke ku KOTA GBIA, lo so lo bi le ti lo yongoro na ahale ti Jacob; mbi zia 
be ti mbi ti ku lo. 

18Mbi na amolenge so KOTA GBIA amu na mbi, e yeke tongana mbeni ye so ayeke 
fa ye so ayeke si na Israel. E yeke tongana ye ti kpene ndali ti KOTA GBIA so 
ayeke na ndö ti aye kue, lo so lo yeke duti na ndö ti hoto ti Sion. 

19 Ambeni zo ayeke tene: “Ala gue, ahunda yingo ti akuâ nga na azo so ayeke fa 
ye so ayeke si kekereke, azo ni ayeke huru yanga ti ala si ala yeke tene tënë na 

gbe ti go ti ala. Mbeni mara alingbi ti gue ti baa anzapa ti lo pepe? Ala lingbi ti 
tene tënë na akuâ ndali ti azo so ade na fini pepe?” Tongana azo ni atene na ala 
amara ti tënë tongaso, 

20fade ala yeke kiri tënë na ala, atene: “E yeke kiri gi na ndö ti wango ti KOTA 
GBIA na tënë so lo tene.” Zo so atene tënë tongaso pepe, fade lo yeke baa lumiere 
ti ndaperere pepe. 

Vukongo ndö so ayeke zia kota mbeto na be ti zo 

21Fade azo ayeke hon na ya ti kodro ni, na kota pasi na nzara. Ndali ti so nzara 
ahon ndö ti ala, ala yeke sara ngonzo, ala yeke deba gbia ti ala na Nzapa ti ala. 
Ala yeke baa ndo na nduzu. 

22Na pekoni, ala yeke baa ndo na sese: gi ye ti ngangu na vukongo ndo, vukongo 
ndo so ayeke zia kota mbeto na be ti zo, vukongo ndo so avuko pitipiti. 

23Zo so vukongo ndo ni akanga lo, lo lingbi ti sigigi na ya ni pepe. 

A du na e molenge 

Ando, KOTA GBIA azia kamene na le ti azo ti sese ti Zabulon na ala ti sese ti 
Neftali. Me gbanda, lo yeke mu nengo na lege so ayeke na tere ti kota ngu-ingo, 
sese so ayeke na mbage ti ngu ti Jourdain kâ nga na Galile, sese ti amara nde. 

Ésaïe 9 

1 Azo so atambula na ya ti vukongo ndo, ala baa kota lumiere. Azo so aduti na 
ndo so avuko pitipiti, lumiere aza na ndö ti ala awe. 

2 KOTA GBIA, mo sara si azo awara ngia mingi, mo sara si ngia ti ala asi singo. 
Ala sara ngia na dawa ti mo tongana ti so azo ayeke sara ngia na ngoi ti fango ale 
ti kobe; ala sara ngia tongana ti so azo ayeke dekongo na ngia na ngoi so azo 
ayeke kangbi aye so ala gbu na peko ti bira. 

3 Biani, zuge so lani ane azo ni, keke so a yeke pika na peko ti ala, nduru keke so 
makonzi ti kua ti ala ayeke pika na ala, mo fâ ya ni tongana ti so mo sara ando na 
lango so mo kinda azo ti Madian. 

4Aporo ti gere kue ti awato so ala yeke do na sese, akota bongo ti de kue so mene 
amu tere ni, fade a yeke bi na le ti wâ titene wâ agbi ni kue. 

5Biani, a du na e molenge awe, a mu na e molenge-koli awe. Nzapa azia 
komandema na maboko ti lo. Fade a yeke di iri ti lo: Zo ti kpene, Wamungo-
wango, Nzapa ti ngangu, Babâ ti lakue lakue, Makonzi ti siriri. 

6 Fade lengo-gbia ti lo ayeke mu ndo ti gue na ni, lo yeke mu siriri so ayeke hunzi 
pepe, lo yeke duti na ndö ti mbata ti gbia David si lo yeke le-gbia na kodro ti lo. 
Lo yeke sara titene kodro-gbia ni akpengba na lege ti sarango ye so ayeke na 
legeni nga na lege ti sarango ye ti mbirimbiri, ti to nda ni laso ti gue na ni ngbii 

kpu na kpu. Ye so KOTA GBIA so ayeke na ndö ti dunia kue ayeke sara na lege ti 
kota nzara ti be ti lo laa. 

Ngonzo ti KOTA GBIA 
(5.25) 

7 KOTA GBIA atokua mbeni tënë na tere ti azo ti Jacob, tënë ni ati na ndö ti Israel. 

8 Fade azo kue, azo ti kodro-gbia ti Efraim nga na azo ti Samarii, ala kue ayeke 
hinga tënë ni. Baba ahon ndö ti ala si ala tene: 

9“Abiriki ti ada atuku awe, fade e yeke kiri ti sara ada ni na têne so a de tere ni 
dengo. A de akeke ti sikomor na sese awe, fade e yeke kiri ti lu akeke ti sedre na 
plase ni.” 

10Tongaso KOTA GBIA airi awato ti Resen ti ga na tere ti azo ti Israel; lo pusu azo 
so ake ala ti ga na tere ti ala: 

11Azo ti Sirii na mbage ti To, azo ti Filistii na mbage ti Do. Ala te azo ti Israel 
tengo. Ataa so kue, ngonzo ti KOTA GBIA akai pepe, maboko ti lo angba gi na 
nduzu. 

12KOTA GBIA apika azo ti lo, me ala kiri na mbage ti lo pepe; KOTA GBIA so ayeke 
na ndö ti dunia kue, ala gi lo pepe. 

13Tongaso, gi na ya ti lango oko, KOTA GBIA azi na Israel li na damba, maboko ti 
mburu na pere ti sosongo. 

14 Akangba na akota zo ti kodro, li ni laa; awayanga-nzapa ti mvene, damba ni 
laa. 

15Azo so afa lege na azo ni so, ala fa na azo ni sioni lege; azo so azo ni afa lege na 
ala so, ala mu sioni lege. 

16Ndani laa KOTA GBIA ayeke baa mawa ti amaseka ti azo ni so pepe; anyindu ti 
ala nga na awali-mua ti ala, lo yeke baa mawa ti ala pepe. Biani, ala kue ake 
Nzapa, ala yeke azo ti sarango sioni; atënë ti yanga ti ala kue gi buba tënë. Ataa 
so kue, ngonzo ti KOTA GBIA akai pepe, maboko ti lo angba gi na nduzu. 

17Biani, sioni ti azo ni ayeke gbi ye tongana wâ so ayeke gbi aki na akamba ti ki. 
Wâ ni ati na ya ti gbako si ngbongboro guru ayeke londo ti gue na nduzu. 

18Ndali ti ngonzo ti KOTA GBIA so ayeke na ndö ti dunia kue, wâ agbi kodro ni 
kue; azo ni aga tongana ye so wâ agbi ni. Zo oko abaa mawa ti mba ti lo pepe. 

19Zo ayeke fâ kasa ti mbage ti maboko ti koli ti te, me nzara ayeke ngba ti sara 
lo; lo yeke te na mbage ti maboko ti wali, me ya ti lo ayeke si pepe. Zo oko oko 
ayeke te kasa ti tere ti lo wani. 

20Azo ti mara ti Manase ayeke te azo ti mara ti Efraim, azo ti mara ti Efraim ayeke 
te azo ti mara ti Manase. Amara use so kue abongbi ti ga na tere ti azo ti mara ti 

Juda. Ataa so kue, ngonzo ti KOTA GBIA akai pepe, maboko ti lo angba gi na 
nduzu. 

Ésaïe 10 

Azo so asara si ngonzo ti KOTA GBIA alondo 
(5.8-24) 

1Mawa na azo so ayeke lu asioni ndia, ala so ayeke su andia ni na mbeti ti sara si 
azo aga azo ti mawa! 

2Ala yeke kanga lege titene a fâ ngbanga ti asenge zo na legeni, ala yeke gbanzi 
azo ti mbi so ayeke awayere na ye so ayeke ti ala. Ala yeke te awali-mua, ala yeke 
nzi aye ti anyindu. 

3Na lango ti fango ngbanga, fade ala yeke sara nyen? Na ngoi so kota pupu so 
ayeke buba ye kue alondo yongoro ti ga, fade ala yeke sara nyen? Ala yeke kpe 
na ndo ti zo wa titene lo mu maboko na ala? Ala yeke zia amosoro ti ala na ndo 
wa? 

4 Mbeni ye ti ala ti sarango ni ayeke daa pepe, gi titene ala ba tere ti ala na popo 
ti azo ti kanga, wala ala ti na sese na popo ti akuâ. Ataa so kue, ngonzo ti KOTA 
GBIA akai pepe, maboko ti lo angba gi na nduzu. 

Azo ti Asirii asara ye ahon ndoni awe 

5 KOTA GBIA atene: “Mawa na Asirii! Lo yeke tongana nduru keke ti ngonzo ti 
mbi; tongana lo gbu keke so na maboko ti lo, andaa sioni ngonzo ti mbi laa. 

6Mbi tokua lo na tere ti amara so ake mbi, mbi tokua lo ti gue hio na tere ti azo 
so asara si ngonzo ti mbi alondo. Mbi tokua lo ti nzi ye ti azo ni, ti gbu aye ti ala 
tongana ti so a yeke gbu ye na peko ti bira, ti do ala na gbe ti gere tongana ti so 
zo ayeke do ya ti potopoto na ndö ti lege. 

7Me gbungo-li ti gbia ti Asirii ayeke tongaso pepe, tënë ti be ti lo ayeke nde. Lo 
leke na be ti lo ti fâ azo kue, ti hunzi amara mingi mingi. 

8Lo tene: ‘Amakonzi ti aturugu ti mbi kue ayeke agbia pepe? 

9Ye so asi na gbata ti Kalne, ni laa asi na gbata ti Karkemish pepe? Ye so asi na 
gbata ti Hamat, ni laa asi na gbata ti Arpad na ti Samarii nga na Damas pepe? 

10Mbi zia maboko na ndö ti akodro ti anzapa nde, akodro so ayanda ti ala ahon 
ti Jérusalem na ti Samarii. 

11Ye so mbi sara na Samarii na anzapa ti lo, mbi lingbi ti sara ni na Jérusalem na 
ayanda ti lo pepe?’ ” 

12Tongana KOTA GBIA ahunzi ande akua ti lo kue na li ti hoto ti Sion nga na 
Jérusalem awe, fade lo yeke ga na tere ti gbia ti Asirii ndali ti kuru baba ti lo nga 
ndali ti bango azo tongana mbumbuse ye. 

13Biani, gbia ni atene: “Mbi sara aye so kue na ngangu ti mbi nga na ndara ti mbi 
wani, ngbanga ti so mbi hinga ndo. Mbi buba akatikati ti akodro ti amara, mbi 
nzi amosoro ti ala. Tongana ngangu koli, mbi kinda agbia na ndö ti mbata ti ala. 

14Tongana ti so zo ayeke gbu da ti ndeke, mbi ro amosoro ti amara. Tongana ti 
so zo ayeke ro apara so mama ni ado azia, mbi ro aye so kue ayeke na ndö ti sese; 
mbeni zo oko ti yingi kpangi ti lo ayeke daa pepe, wala ti zi yanga ti lo ti ndeke 
ayeke daa pepe, wala ti toto ayeke daa pepe.” 

15Do ayeke pika kate ti lo na zo so amu do ni ti sara na kua? Sii ayeke fa baba na 
zo so ayeke sara kua na ni? Ye ni ayeke tongana nduru keke so ayingi fade zo so 
ayo keke ni na nduzu, wala tongana keke so ayo fade na nduzu zo so amu ni ti 
sara na kua! 

16Ndani laa, Kota Gbia NZAPA so ayeke na ndö ti dunia kue ayeke tokua kobela 
na tere ti azo ti lo so akono titene ala nge. Na gbe ti gonda ti ala, fade mbeni ye 
ayeke gbi tongana wâ so ayeke gbi ye. 

17Fade lumiere ti Israel ayeke ga wâ; lo so ayeke nde si ayeke nzoni kue ayeke 
ga menga ti wâ so ayeke zö si ayeke gbi akamba ti ki na aki gi na ya ti lango oko. 

18Lo yeke gbi apendere gbako ti ala kue kue kue nga na ayaka so kue akeke so a 
yeke te le ni tengo ayeke daa. Ala yeke ga tongana zo ti kobela so ange kue. 

19Wungo ti akeke ti gbako ti Asirii ayeke ngba gi kete, kete molenge laa alingbi 
ti diko ni. 

Azo ti Israel so angba na fini 

20Na lango ni so, tanga ti azo ti Israel na azo ti mara ti Jacob so angba na fini 
ayeke kiri ti zia be ti ala pepe na ndö ti azo so apika ala. Me ala yeke zia be ti ala 
kue na ndö ti KOTA GBIA, Nzapa ti Israel, lo so lo yeke nde si lo yeke nzoni kue. 

21Tanga ti azo so angba, ala so ayeke ti mara ti Jacob ayeke kiri na Nzapa ti 
ngangu. 

22Israel, ataa wungo ti azo ti mo ayeke tongana wungo ti mbutu ti yanga ti kota 
ngu-ingo, fade gi tanga ti azo so angba laa ayeke kiri na KOTA GBIA. A leke tënë 
ti bubango ye kue awe, fango ngbanga ti mbirimbiri ayeke mu ndo kue tongana 
ngu so asuku. 

23 Biani, Kota Gbia NZAPA, lo so lo yeke na ndö ti dunia kue aleke tënë ti bubango 
ye kue awe, fade lo yeke sara ye ni na ya ti kodro ni kue. 

Ala sara mbeto ti Asirii pepe 

24Tënë so Kota Gbia NZAPA so ayeke na ndö ti dunia kue atene ayeke so: “Ala, 
azo ti mbi so ayeke lango na Sion, ala sara mbeto ti azo ti Asirii pepe. Azo ni apika 
ala na nduru keke, ala mu keke na tere ti ala tongana ti so azo ti Ezipte asara 
ando na ala. 

25Biani, gi na ya ti kete ngoi, sioni ngonzo ti mbi so alondo na tere ti ala ayeke 
kai. Me ngonzo ti mbi ni ayeke kiri ti hunzi azo ni kue.” 

26Fade KOTA GBIA so ayeke na ndö ti dunia kue ayeke mu fimbo ti pika na azo ti 
Asirii tongana ti so lo pika ando azo ti Madian na tere ti kota têne ti Oreb. Lo yeke 
yoro keke ti lo na nduzu tongana ti so lo yoro ando na ndö ti kota ngu-ingo na 
Ezipte. 

27Na lango ni so, kungba so ayeke na ndö ti go ti ala, azo ti mbi, ayeke zi; zuge so 
ane na go ti ala ayeke fâ ndali ti konongo ti ala. 

Wato aga nduru na Jérusalem 

28Wato asi nduru na Ayat, lo hon na ya ti Migron si lo zia akungba ti lo na Mikmas. 

29Ala hon na lege so ange ngengo si ala tene: “Na bi so, e yeke lango na Geba.” Na 
Rama, azo ayeke do na mbeto. Na Gibea, gbata ti Saul, azo ayeke kpe. 

30Azo ti Galim, ala dekongo ma! Azo ti Laisha, ala ma si! Azo ti Anatot, ala yeke 
azo ti mawa! 

31Azo ti Madmena akpe kirikiri, azo ti Gebim agi ndo ti honde tere daa. 

32Gi na lango ni so, wato aluti na Nob. Lo yoro maboko ti so na ndö ti hoto ti Sion, 
kete hoto ti Jérusalem. 

33Baa, Kota Gbia NZAPA, lo so lo yeke na ndö ti dunia kue, lo fâ amaboko ti keke 
na ngangu; lo de na sese akeke so ayo na nduzu, lo kinda na sese akeke so ayo 
mingi na nduzu. 

34Akeke ti gbako ati na gbe ti do ti lo, apendere keke ti Liban ati. 

Ésaïe 11 

David ti fini ni 

1Fade mbeni kete keke ayeke sigigi na tere ti nduru keke ti Yese; kete keke ayeke 
sigigi na gere ni. 

2Fade yingo ti KOTA GBIA ayeke duti na ndö ti lo: yingo ti ndara na ti hingango 
popo ti nzoni na sioni, yingo ti mungo wango na ti ngangu, yingo ti hingango ndo 
na ti kpengo mbeto ti KOTA GBIA. 

3Yingo ni ayeke zia na be ti lo ti duti na kpengo mbeto ti KOTA GBIA. Lo yeke fâ 
ngbanga na lege ti ye so zo ayeke baa bango pepe, lo yeke leke tënë na lege ti ye 
so zo ama mango pepe. 

4 Me azo so ye atia ala, lo yeke fâ ngbanga ti ala mbirimbiri; awayere so ayeke na 
ya ti kodro, lo yeke leke tënë ti ala na legeni. Tënë ti yanga ti lo ayeke pika kodro 
ni tongana keke so ayeke pika ye, pupu ti yanga ti lo ayeke fâ azo ti sioni. 

5 Fade sarango ye ti mbirimbiri ayeke duti tongana kamba ti ndö ti bongo ti lo, 
sarango ye lakue na legeni ayeke duti tongana kamba so lo kanga na ngbonda ti 
lo. 

6Tongaso, fade mbo ti ngonda na molenge ti taba ayeke duti na ndo oko, ze na 
molenge ti ngasa ayeke lango na ndo oko. Molenge ti bagara na ti bamara ayeke 
te ye na ndo oko; molenge-koli laa ayeke fa lege na ala. 

7Mama ti bagara na urse ayeke te ye na ndo oko, amolenge ti ala ayeke lango na 
ndo oko. Bamara ayeke te pere tongana bagara. 

8Molenge so angba ti nyon me ayeke sara ngia na yanga ti du ti ngbo; kete 
molenge ayeke yoro maboko ti lo na ya ti du ti longo. 

9 Na ndö ti hoto so kue ayeke nde si ayeke nzoni kue, fade sioni ye na buba ye 
ayeke duti daa pepe, ngbanga ti so hingango KOTA GBIA ayeke si singo na ya ti 
kodro ni tongana ti so ngu asi singo na ya ti kota ngu-ingo. 

10 Na lango ni so, lo so ayeke molenge ti Yese ayeke ga bendere ndali ti azo ti 
sese. Amara nde ayeke gi lo; ndo so lo yeke duti daa, gonda ti Nzapa ayeke mu ni 
kue. 

Kiringo ti azo ti Israel na kodro ti ala 

11Na lango ni so, KOTA GBIA ayeke yoro maboko ti lo ti fani use ti zi tanga ti azo 
ti lo ti kiri na ala na kodro ti ala: azo ti lo so angba na fini na sese ti Asirii, ti 
Ezipte, ti Patros, ti Kush, ti Elam, ti Shinear nga na ti Hamat na ala so ayeke na ya 
ti azoa so ayeke na le ti kota ngu-ingo. 

12Fade lo yeke yo bendere na nduzu ndali ti azo ti amara nde, lo yeke bongbi azo 
ti Israel so a gbu ala a gue na ala na kodro wande, lo yeke bongbi na ndo oko azo 
ti Juda so akangbi na ndangoro osio ti sese kue. 

13Kota be ti Efraim na tere ti Juda ayeke hunzi, a yeke fâ awato ti Juda kue; Efraim 
ayeke kiri ti sara kota be na tere ti Juda pepe; Juda ayeke kiri ti duti awato ti 
Efraim pepe. 

14Na mbage ti Do, ala yeke ti na ndö ti azo ti Filistii; na mbage ti To, ala kue ayeke 
nzi ye ti amara so ayeke na benyama: azo ti mara ti Edom na ti Moab ayeke ti na 
gbe ti ala, azo ti mara ti Amon ayeke ga angbaa ti ala. 

15KOTA GBIA ayeke sara si kota ngu-ingo ti Ezipte ahole. Lo yeke yoro maboko 
ti lo na ndö ti bale ti Efrate; lo yeke wu kota pupu si ya ti bale ni akangbi maboko 
ni mbarambara, zo alingbi ti hon daa na gere senge. 

16Mbeni lege ayeke duti daa ndali ti tanga ti azo ti lo, azo ti lo so angba na fini na 
sese ti Asirii. Lege ni ayeke duti tongana lege so azo ti Israel amu ni ando na ngoi 
so ala londo na Ezipte ti sigigi. 

Ésaïe 12 

Bia ti sepelango Nzapa, Wasongo-zo 

1Na lango ni so, fade mo yeke tene: “KOTA GBIA, mbi mu na mo singila, ngbanga 
ti so mo sara lani ngonzo na tere ti mbi, me ngonzo ni ade awe, mo de be ti mbi 
awe. 

2Baa, Nzapa, wasongo mbi laa; mbi zia be ti mbi na ndö ti lo, mbeto ayeke kiri ti 
sara mbi pepe. Biani, KOTA GBIA laa ayeke ngangu ti mbi, lo laa mbi yeke he bia 
na lo, lo laa lo soo mbi.” 

3Ala yeke to ngu na ngia na li ti ngu so ayeke soo zo na kuâ. 

4Na lango ni so, ala yeke tene: “Ala mu singila na KOTA GBIA, ala mu iri lo ti lo 
na nduzu! Ala tene na azo kue tënë ti akota ye so lo sara, ala dabe ti azo kue na 
iri ti lo so ayeke kota. 

5Ala he bia na KOTA GBIA, ngbanga ti so lo sara akota ye. Ala tene tënë ni na azo 
ti sese kue!” 

6Ala, azo so alango na Sion, ala dekongo na ngia, ala dodo na ngia, ngbanga ti so 
Nzapa ti Israel so ayeke na popo ti ala, lo yeke kota, lo yeke nde si lo yeke nzoni 
kue. 

Ésaïe 13 

Ti Babilone ahunzi awe 

1 Nengo tënë na ndö ti Babilone; ye so Ésaïe, molenge ti Amoz abaa na ya ti mbeni 
ye tongana bango-li. 

2 KOTA GBIA atene: “Na ndö ti hoto so ndö ni ayeke senge, ala ya bendere na 
nduzu, ala dekongo na aturugu, ala sara maboko na ala titene ala ga na yanga ti 
da ti akota zo. 

3Mbi wani, mbi mu yanga na azo so mbi zia ala nde ndali ti mbi. Mbi iri akpengba 
turugu ti mbi, ala so ayeke wara ngia na lege ti nengo ti mbi; mbi iri ala titene ala 
fa ngonzo ti mbi.” 

4Ala ma go ti azo na ndö ti hoto, go ni ayeke tongana go ti gba ti azo. Ala ma 
wusuwusu na ya ti akodro-gbia, amara nde so abongbi ayeke sara wusuwusu. 
KOTA GBIA so ayeke na ndö ti dunia kue ayeke hon ti baa aturugu ti lo oko na 
oko so ayeke gue ti tiri bira. 

5Aturugu ni alondo na kodro yongoro si aga, ala londo yongoro kâ na nda ti sese. 
KOTA GBIA na azo so ayeke fa ngonzo ti lo ayeke ga ti buba kodro ni kue. 

6 Ala dekongo na vundu maa! Lango ti KOTA GBIA aga nduru awe; lango ni ayeke 
tongana mbeni kota kpale so ayeke buba ndo kue; kpale ni alondo na lo so 
ngangu ti lo ahon angangu kue. 

7Ndani laa amaboko kue awoko, be ti zo oko oko afun kue. 

8Kota mbeto agbu ala, gere ti ala akui, ya ti tere ti ala aso songo. Ala yeke ba tere 
ti ala tongana wali so ayeke du molenge. Ala yeke baa le ti tere si li ti ala kue 
akpe, le ti ala kue gi na ngonzo. 

9Baa lango ti KOTA GBIA ayeke ga, lango so ayeke baa mawa ti zo pepe, lango ti 
sioni ngonzo, lango ti ngonzo ti wâ. Lango ni ayeke sara si sese aga ngonda, ayeke 
fâ azo ti siokpari kue. 

10 Fade atongoro ti le ti nduzu na ala so abongbi tere na ndo oko ayeke kiri ti za 
pepe. Gi na sigingo ti lâ tongaso, le ti lâ ni ayeke vuko si nze ayeke kiri ti su pepe. 

11KOTA GBIA atene: “Fade mbi yeke fâ ngbanga na ndö ti azo ti dunia ndali ti 
sioni ti ala, na ndö ti azo ti sioni ndali ti sioni ti ala. Mbi yeke kai baba ti azo ti 
sioni yanga, mbi yeke hunzi baba ti azo ti nikango amba ti ala. 

12 Mbi yeke sara titene warango zo aga ngangu tongana warango lôro ti nzoni ni, 
wala warango lôro ti Ofir.” 

13Ndani laa, fade yayu ayeke yingi si gere ti sese ayeke do na lege ti ngonzo ti 
KOTA GBIA so ayeke na ndö ti dunia kue, na lango so ngonzo ti lo ni ayeke londo 
tongana wâ. 

14Tongaso, tongana dengbe so zo ayeke tumba peko ti lo, tongana ataba so zo ti 
batango ala ayeke daa pepe, fade zo oko oko ayeke mu lege ti gue na mbage ti 
azo ti lo, zo oko oko ayeke kpe ti kiri na kodro ti lo. 

15Azo so kue a yeke wara ala, fade a yeke kpo ya ti ala na likongo, azo so kue a 
yeke gbu ala, a yeke fâ ala na yongoro zeme. 

16A yeke do ya ti amolenge ti ala taa na le ti ala, a yeke nzi aye ti da ti ala, a yeke 
gbu awali ti ala na ngangu ti lango na ala. 

17KOTA GBIA atene: “Mbi yeke tokua azo ti mara ti Medii na tere ti ala; azo ni 
ayeke sara nzara ti nginza pepe, ala yeke nga na nzara ti lôro pepe. 

18Ala yeke fâ amaseka na kokora ti ala, akete molenge so a du ala fini ni, azo ni 
ayeke zia ala pepe; mawa ti amolenge ayeke sara ala pepe.” 

19Babilone, gbata so apendere ahon ambeni gbata ti kodro ni, azo ti Babilone 
ayeke pika kate ti ala ndali ni, fade Nzapa ayeke buba ni tongana ti so lo buba 
ando agbata ti Sodome na Gomore. 

20Zo ayeke kiri ti lango na gbata ti Babilone pepe; ngu na ngu, zo ayeke kiri ti 
duti daa pepe. Ataa azo ti tambulango ka na benyama, ala yeke kiri ti sara ada ti 

ala ti bongo kâ pepe; ataa azo ti batango nyama, ala yeke sara si anyama ti ala 
alango kâ pepe. 

21Me anyaû ti ngonda laa ayeke lango kâ, andeke ti bi ayeke si singo na ya ti ada 
ti azo ni. Anaamo ayeke lango na ya ti gbata ni, angasa ayeke dodo na ya ni. 

22Agbongo ayeke lango na ya ti ayangbo ti gbata ni si anzagua ayeke lango ti ala 
na ya ti akota da ti ngia ti gbata ni. Ngoi ti Babilone aga nduru awe, lango ni asi 
awe; a yeke kiri ti zia mbeni lango na ndö ni pepe. 

Ésaïe 14 

Kiringo ti azo ti Israel na kodro ti ala 

1Biani, fade KOTA GBIA ayeke baa mawa ti Jacob; lo yeke kiri ti soro Israel. Lo 
yeke zia azo ti Israel ti duti na kodro ti ala wani. Awande ayeke bongbi oko na 
ala si ala kue ayeke ga azo ti Jacob. 

2Amara nde ayeke ga ti mu azo ti Israel ti kiri na ala na kodro ti ala. Na sese so 
ayeke ti KOTA GBIA, azo ti Israel ayeke mu amara ni ti ga angbaa ti ala, akoli na 
awali. Azo so lani agbu azo ti Israel na kanga so, fade azo ti Israel ayeke gbu ala 
ti ga azo ti kanga; ala yeke sara komandema na ndö ti azo so asara lani ngangu 
na ala. 

Lengo-gbia ti gbia ti Babilone ahunzi awe 

3Israel, na peko ti apasi so mo baa, na aye ti ngangu nde nde so asi na mo nga na 
ngangu kua ti ngbaa so lani a zia mo na gbe ni, mbeni lâ, KOTA GBIA ayeke sara 
titene mo wu tere ti mo. 

4Fade mo yeke he bia so na iri ti gbia ti Babilone, mo tene: Ye ni tongana nyen! 
Zo ti sarango ngangu na azo ayeke fadeso na ndo wa? Ngangu so lo yeke sara na 
azo so ahunzi awe! 

5KOTA GBIA akungbi keke ti azo ti sioni awe, lo fâ ya ti keke ti azo ti komandema. 

6Zo so lani, na lege ti sioni ngonzo ti lo, lo yeke pika azo, lo yeke pika ala, lo wu 
tere ti lo pepe; lo so na lege ti ngonzo ti lo, lo yeke nika amara nde, lo yeke sara 
ngangu na ala, lo baa mawa ti ala pepe. 

7Fadeso, sese kue awu tere si aduti kpoo. Azo ayeke dekongo na ngia. 

8Ataa akeke ti sipre ayeke na ngia ndali ti tingo ti lo, akeke ti sedre ti Liban atene: 
“Ngbene ye so mo yeke na du ti kuâ so, zo ti dengo e na sese ayeke daa mbeni 
pepe!” 

9Na gbeni kâ, ndo ti akuâ ayingi ti yamba mo na gango ti mo. Ndali ti mo, lo yeke 
zingo akuâ, akota zo ti sese so; lo sara si agbia kue ti amara nde alondo na ndö ti 
mbata ti ala ti gbia. 

10Ala kue amu tënë si ala tene na mo: “Mo nga, mo yeke na ngangu pepe tongana 
e. Fadeso mo ga tongana e awe!” 

11Na lege ti toto ti kundi ti mo, a bi nengo ti mo ti gbia na ndo ti akuâ. Gbogbo ti 
mo ayeke puru, angusu ayeke balangeti ti mo. 

12 Mo, tongoro ti ndaperere so mo yeke za zango so, asara tongana nyen laa mo 
londo na nduzu kâ, mo ti na sese? Mo so ando mo yeke kinda amara so, asara 
tongana nyen laa a bi mo na sese? 

13Mo yeke tene ando na be ti mo, mo tene: “Mbi yeke ma ngbii mbi si na yayu, 
mbi yeke zia mbata ti mbi ti gbia na ndö ti atongoro ti Nzapa. Mbi yeke duti na 
ndö ti hoto so anzapa ayeke wara tere daa, yongoro kâ na mbage ti Banga. 

14Mbi yeke ma na ndö ti ambinda, mbi yeke ga tongana Nzapa so ayeke na yayu 
kâ na ndö ti aye kue.” 

15 Me a zu na mo na ndo ti akuâ, ngbii asi na gbe ti du kâ. 

16Azo so ayeke baa mo, le ti ala ayeke ngba gi ti baa mo kpoo. Ala yeke dabe ti 
ala na mo si ala tene: “Koli so ando ayeke yingi sese so, lo so ando lo yeke sara si 
akodro-gbia ado so, lo laa biani? 

17Lo so ando lo yeke sara si dunia aga benyama so, lo so ando lo yeke buba 
agbata si lo yeke ke ti zi azo ti kanga ti lo so, lo laa biani?” 

18Agbia kue ti amara nde, biani, ala kue kue kue, ala lango na nengo tere, zo oko 
oko na ya ti du ti kuâ ti lo. 

19Me ti mo, a bi mo na gigi yongoro na du ti kuâ ti mo tongana molenge so a du 
lo na kuâ ni si azo abaa lo tongana fungo ye. Mo yeke tongana kuâ so azo ado na 
gbe ti gere ti ala; mo yeke na popo ti azo so a fâ ala, azo so a kpo ala na yongoro 
zeme si a bi ala na ndö ti têne so ayeke na ngbonda ti du kâ. 

20Me fade a yeke lu kuâ ti mo na popo ti ala pepe, ngbanga ti so mo buba kodro 
ti mo, mo fâ azo ti mo. Fade a yeke kiri ti di iri ti sioni mara ti mo oko pepe. 

21Ala leke tere ti ala ti fâ amolenge ndali ti sioni so ababâ ti ala asara. Alingbi ala 
kiri alondo ti mu sese pepe, alingbi ala kiri ti sara si agbata asi singo na ndö ti 
dunia so pepe. 

22So tënë ti yanga ti KOTA GBIA so ayeke na ndö ti dunia kue laa: “Fade mbi yeke 
londo na tere ti azo ti Babilone, mbi yeke zi iri ti Babilone, na tanga ti azo ti gbata 
ni so angba na fini, amolenge ti ala nga na ahale ti ala. So tënë ti yanga ti KOTA 
GBIA laa. 

23Fade mbi yeke sara titene Babilone aga ndo ti potopoto, ndo so abelu ayeke 
lango daa. Mbi yeke zi Babilone na balee so ayeke zi azende kue. So tënë ti yanga 
ti KOTA GBIA so ayeke na ndö ti dunia kue laa.” 

KOTA GBIA ayeke buba ngangu ti azo ti Asirii 

24 KOTA GBIA so ayeke na ndö ti dunia kue adeba yanga ti lo, atene: “Ye so mbi 
leke na be ti mbi ti sarango ni ayeke si; ye so mbi ye ti sara, mbi yeke sara ni. 

25 Fade mbi yeke buba ngangu ti azo ti Asirii taa na ya ti kodro ti mbi; mbi yeke 
do ala na gbe ti gere ti mbi na ndö ti ahoto ti mbi. Ala zia ando anengo kungba na 
ndö ti azo ti mbi tongana zuge, fade mbi yeke zi ni. Ala zia ando nengo kungba 
na ndö ti go ti azo ti mbi, mbi yeke zi ni na ndö ti go ti ala.” 

26 Baa yanga so KOTA GBIA amu ndali ti sese kue laa! Baa ngangu so lo ye ti sara 
na amara kue laa. 

27Tongana KOTA GBIA so ayeke na ndö ti dunia kue amu yanga, zo wa laa alingbi 
ti buba ya ni, zo wa? Tongana lo yoro maboko ti lo ti pika zo, zo wa laa alingbi ti 
gbanzi lo, zo wa? 

Nengo tënë na ndö ti azo ti Filistii 

28Na ngu so gbia Ahaz akui na ni, nengo tënë so asigigi, atene: 

29 Ala azo ti Filistii kue, keke so lani ayeke pika ala, ya ni afâ awe; me alingbi tere 
ti ala anzere ndali ni pepe. Biani, fade mbeni sioni ngbo ayeke sigigi na ya ti ngbo 
so akui awe; na ya ti para ti sioni ngbo ni, mbeni sioni nyama so akpa ngunde si 
ayeke huru hurungo na le ti nduzu ayeke sigigi. 

30Fade awayere ayeke te ye nzoni, azo ti mawa ayeke wu tere nzoni, mbeni ye ti 
sarango ala ayeke daa pepe. Me ti ala azo ti Filistii, fade mbi yeke sara 
titene ahale ti ala akui nzara si tanga ti azo ti ala so angba na fini, a yeke fâ ala. 

31Ala ayanga ti gbata, ala dema tere ti ala ma! Ala agbata, ala dekongo ma! Sese 
ti Filistii kue awoko kue awe: mbeni ngbongboro guru ti wâ alondo na Banga si 
ayeke ga. Na mbage ti awato, ala kue abongbi tere ti ala, zo oko angba na peko 
pepe. 

32Azo so azo ti Filistii atokua ala so, tënë ti nyen laa a yeke kiri na ni na ala? Tënë 
ni ayeke so: KOTA GBIA wani laa alu gere ti Sion. Na ndo so laa asenge zo ti lo 
ayeke duti daa, mbeni ye ti sioni ti sara ala ayeke daa pepe. 

Ésaïe 15 

Nengo tënë na ndö ti Moab 
(15–16: baa na Jér 48) 

1Nengo tënë na ndö ti Moab. Gbata ti Ar-Moab, a buba ni gi na bi ni oko, ye oko 
angba na ya ni pepe. Gbata ti Kir-Moab, a buba ni gi na bi ni oko, ye oko angba 
na ya ni pepe. 

2Azo ti Dibon ague ti toto na ndo so a leke na nduzu ti voro anzapa nde daa. Na 
Nebo nga na Medeba, azo ti Moab ayeke he bia ti demango tere. A kio kua ti li ti 
azo kue, a fâ kua ti yanga ti azo kue. 

3 Na ndö ti abalabala, azo ayu bongo ti mua. Na li ti ada nga na ndo so gba ti azo 
ayeke wara tere daa, azo kue ayeke he abia ti demango tere si ala yeke toto. 

4Na Heshebon nga na Elale, azo ayeke dekongo; azo angba kâ na Yahas ama go 
ti ala. Ndani laa aturugu ti Moab adekongo, be ti ala awoko kue. 

5Mbi dema na vundu ndali ti Moab. Azo ni akpe ngbii asi na Soar nga na Eglat-
Selisia. Ala yeke toto si ala yeke ma hoto ti Luhit. Na lege ti guengo na Horonaim, 
ala yeke dekongo, atene: “Ye kue abuba awe!” 

6Ngu ti Nimrim ahole kue; pere ahole, pere ni akiri asigigi pepe, fini pere ayeke 
daa mbeni pepe. 

7Ndani laa anzoni ye so angba, aye so ala bata, ala mu, afâ ngu ti Akeke-ti-yanga-
ti-ngu na ni. 

8Na tere ti sese ti Moab kue, azo ayeke dekongo. Abia ti demango tere ti ala ague 
ngbii asi na Eglaim, ague ngbii asi na du ti ngu ti Elim. 

9Ngu so ayeke na Dimon asi singo na mene. KOTA GBIA atene: “Mbi yeke kiri ti 
tokua mbeni kpale na Dimon: fade bamara ayeke ga na tere ti tanga ti azo ti Moab 
so akpe, ala so angba na fini na ya ti kodro ni.” 

Ésaïe 16 

Moab ahunda na Jérusalem ti mu na lo maboko 

1Amakonzi ti Moab atene: “Kâ na gbata ti Kota-têne-ti-benyama, ala tokua koli-
taba na kota zo ti kodro ni, na gbia ti Juda, na hoto ti Sion.” 

2Awali ti Moab ayeke luti na ndo so a yeke fâ ngu ti Arnon daa na gere. Ala kpa 
andeke so akpe, andeke so a tumba ala na da ti ala. 

3Azo ti Moab ahunda na Jérusalem, atene: “Mo mu na e wango, mo mu yanga 
biani. Taa na kota lâ, mo gbara gbe-de ti mo na ndö ti e ti bata e tongana bi so 
ayeke gbara gbe-de ti lo. Azo ti e so akpe so, mo honde ala, mo ka ala pepe. 

4Azo ti e so akpe kodro ti ala so, mo zia lege na ala ti duti na ndo ti mo. Mo mu 
mbeni ndo na ala titene ala honde tere ti ala daa ndali ti zo ti bubango ndo. Mbeni 
lâ, zo ti nikango azo ayeke daa mbeni pepe, bubango ndo ayeke hunzi, zo ti 
sarango ngangu na azo ayeke hon na ya ti kodro ni. 

5Tongaso, ndali ti nzoni be ti mo, fade mbata ti gbia ti hale ti David ayeke 
kpengba. Lo yeke duti ti fâ ngbanga mbirimbiri, lo yeke sara ye na lege ti ndia, lo 
yeke nduru ti fâ ngbanga mbirimbiri.” 

Jérusalem alingbi ti sara ye oko ndali ti Moab pepe 

6E ma tënë ti baba ti Moab awe; baba ti lo so ahon ndoni, pikango kate ti lo, bango 
azo tongana mbumbuse ye, kuru baba ti lo so ahon ndoni, fango tere ti lo so 
ayeke senge senge. 

7Me fadeso, azo ti Moab ayeke dema tere ndali ti Moab. Ala kue ayeke he bia ti 
demango tere ndali ti agatoo so a sara na le ti vinye so a sara na Kir-Heres. Na 
vundu na be, ala yeke dema. 

8Ayaka ti Heshebon ahole kue, ayaka ti vinye ti Sibma ahole nga kue: vin ti ala 
ayeke kinda ando amakonzi ti amara nde. Ayaka ni ague ngbii asi na Yazer, amu 
ndo ngbii asi na benyama; amaboko ti akeke ni ague ngbii asi na mbage ti kota 
ngu ti Gba-ti-ingo kâ. 

9Ndani laa, mbi na azo ti Yazer e yeke toto ndali ti yaka ti vinye ti Sibma. Mo 
Heshebon, mo Elale, ngu ti le ti mbi ayeke yuru gbani gbani na ndö ti ala tongana 
ngu so ayeke sua. Biani, dekongo ti bira ati na ndö ti ale ti vinye ti ala nga na ale 
ti kobe ti ala. 

10 Ngia na nzerengo tere ahunzi awe na ya ti ayaka so akeke so a yeke te le ni 
tengo ayeke daa. Na ya ti ayaka ti vinye, zo ayeke kiri ti ma bia ti ngia pepe, zo 
ayeke kiri ti ma dekongo na ngia pepe. Zo ayeke kiri ti pete vin pepe na ya ti du 
so a yeke pete ale ti vinye daa, dekongo na ngia akai awe. 

11Ndani laa mbi yeke toto na vundu ndali ti Moab tongana kundi so atoto. Be ti 
mbi aso mingi ndali ti Kir-Heres. 

12A yeke baa azo ti Moab so awoko kue si ala yeke gue na ndo so a leke na nduzu 
ti voro anzapa ti ala daa; ala yeke gue na ndo so a zia ni nde ndali ti nzapa ti ala 
titene ala sambela, me kue gbaa. 

13Baa tënë so KOTA GBIA atene ando giriri na ndö ti Moab laa. 

14Fadeso, KOTA GBIA atene: “Na peko ti ngu ota, so ti tene mbeni lango oko 
ayeke ti na ndö ni pepe, akota zo ti Moab na gba ti azo ti kodro ni ayeke ngba zo 
pepe. Gi azo kete laa ayeke ngba ande, wungo ti ala ayeke kpa ye oko pepe.” 

Ésaïe 17 

Nengo tënë na ndö ti Damas nga na ndö ti Israel 

1 Nengo tënë na ndö ti Damas. Baa, Damas ayeke kiri ti ngba gbata pepe, gi gba 
ti atêne laa ayeke ngba. 

2Agbata so ayeke na gbe ti Damas, fade ayeke ngba senge senge biani biani. 
Agbata ni ayeke ga ndo so ataba na angasa ayeke te pere daa si ala yeke lango 
daa, zo oko ti zia mbeto na be ti ala ayeke daa pepe. 

3Gbagba ti bira so ayeke na tere ti Efraim ayeke kiri ti ngba pepe, gbia ayeke kiri 
ti ngba na Damas pepe. Tanga ti azo ti Sirii so angba so, ala yeke kpa nga ye oko 

pepe tongana azo ti Israel. So tënë ti yanga ti KOTA GBIA so ayeke na ndö ti dunia 
kue laa. 

4Na lango ni so, nengo ti Israel ayeke ti na gbeni; lo so lani lo kono konongo so, 
lo yeke kiri ti nge ngengo. 

5Lango ni so ayeke duti tongana lango na peko ti so zo afâ ale ti kobe, lo bongbi 
ale ti ble si lo kanga agba ti le ni awe. Biani, ayeke duti tongana lango na peko ti 
so zo abongbi ale ti kobe awe na popo-hoto ti azo ti mara ti Refa. 

6Azo kete laa ayeke ngba na Israel tongana ti so ale ti keke ayeke ngba gi kete na 
ya ti keke, tongana ti so zo afâ ale ti olive awe, gi ale ni use wala ota laa ayeke 
ngba na li ti keke ni, wala ale ni osio wala oku laa ayeke ngba na tere ti amaboko 
ti keke ni. So tënë ti yanga ti KOTA GBIA, Nzapa ti Israel laa. 

7Na lango ni so, azo ayeke baa ndo na mbage ti lo so lo sara ala, ala yeke yo le ti 
ala na nduzu na mbage ti Nzapa ti Israel so ayeke nde si ayeke nzoni kue. 

8Ala yeke kiri ti baa ndo pepe na mbage ti agbalaka so maboko ti ala wani asara. 
Akeke so ala leke aluti na nduzu si ala yeke voro ni, wala ata ti wen so ala zia nde 
titene ala zö dukani na ya ni, ala yeke kiri ti baa ndo daa pepe. 

9Na lango ni so, agbata so a sara gbagba ti bira na tere ni, fade azo ayeke do ni 
azia tongana ti so azo ado ando agbako nga na ali ti ahoto azia na gango ti azo ti 
Israel. Agbata ni ayeke ga ngonda. 

10Biani, Israel, be ti mo agirisa na Nzapa, wasongo mo awe. Lo so lo yeke Kota 
Têne, ndo so mo kpe daa ti bata tere ti mo, mo dabe ti mo na lo mbeni pepe. 
Ndani laa mo sara si apendere kongo amai, mo lu ale ti kobe ti awande. 

11Lango so mo lu na aye ni, mo yeke baa ni ayeke kono; gi na ndaperere, ye so 
mo lu so, mo baa ni ayeke mai. Me na ngoi so mo ye ti fâ ale ni, ale ni ahon awe, 
yoro ti kai na kobela ayeke daa pepe. 

Amara asara wusuwusu 

12So mawa ti nyen! Gba ti amara ayeke sara wusuwusu, wusuwusu ni ayeke 
tongana toto ti kota ngu-ingo. Amara nde ayeke sara wusuwusu, wusuwusu ni 
ayeke tongana toto ti ngu so ayeke sua ngangu. 

13Wusuwusu ti amara nde ayeke tongana toto ti kota ngu. KOTA GBIA asuku na 
ala, ala kpe yongoro, lo tumba ala tongana holengo pere so pupu ti li ti hoto ahon 
na ni, tongana fuku ti sese so kota pupu ahon na ni. 

14Na lakui, ala yeke zia kota mbeto na be ti azo; me kozo titene ndo ahan, mbeni 
ye oko akiri angba pepe. Azo so ayeke gbu aye ti e, baa ye so ayeke si ande na ala 
laa; azo so ayeke nzi aye ti e, baa ye so ayeke si ande na ala laa. 

Ésaïe 18 

Nzapa agboto mê ti alembe ti Etiopii 

1So mawa ti nyen! Kodro so amangboko ti lo ayeke na abongo use so a kanga na 
li ni, kodro so ayeke na tere ti bale ti Etiopii! 

2Mo so mo yeke tokua alembe ti tambula na le ti kota ngu ti Nil si ala yeke 
tambula na ya ti ango so a sara na sosongo! Ala alembe so ayeke gue tokua hio 
hio so, ala kiri na mbage ti azo ti mara so ayo mingi si poro ti tere ti ala ayeke za 
zango so, azo so ayeke zia mbeto na be ti azo na ndo so ngbii asi na ndo kue, 
mara so ayeke na ngangu si ayeke nika awato ti ala so. Ala kiri na kodro ti ala so 
abale ahon na ya ni so. 

3Ala azo so kue alango na ndö ti dunia, ala so amu ndö ti sese, na ndembe so a 
yeke yo bendere na nduzu na ndö ti ahoto, ala baa ndo! Na ndembe so a yeke 
huru didi, ala ma! 

4Biani, tënë so KOTA GBIA atene na mbi ayeke so: “Kâ na nduzu, na ndo so mbi 
yeke duti daa, mbi duti kpoo, mbi yeke baa ndo tongana ti so ndo amu wâ mingi 
na kota lâ, tongana ti so mbinda ti ngu ayeke na ndö ti pere na ngoi ti fango ale 
ti kobe.” 

5Kozo titene a fâ ale ti kobe, tongana kongo ti vinye asigigi awe, tongana kongo 
ni aga le ti vinye si ato nda ti be, a yeke mu nzenze ti fâ na akete maboko ti keke 
so aduti senge senge na tere ti keke ni, a yeke zi aguruma ni nga na akugbe ni. 

6Fade a yeke do aye so kue ti zia na angoalo ti li ti hoto nga na asioni nyama ti 
ngonda. Angoalo ni ayeke gue ti duti kâ na ngoi ti ndo-wâ; asioni nyama ni ayeke 
gue ti duti kâ na ngoi ti de. 

7Na ngoi ni so, fade azo ayeke ga na anzoni ye na KOTA GBIA so ayeke na ndö ti 
dunia kue; azo ni ayo mingi, poro ti tere ti ala ayeke za zango, ala yeke zia mbeto 
na be ti azo na ndo so ngbii asi na ndo kue, ala yeke nika awato ti ala, abale ahon 
na ya ti kodro ti ala. Fade a yeke ga na anzoni ye na li ti hoto ti Sion, ndo so KOTA 
GBIA so ayeke na ndö ti dunia kue ayeke duti daa. 

Ésaïe 19 

Ye aga kirikiri na azo ti Ezipte 

1Nengo tënë na ndö ti Ezipte. Baa KOTA GBIA ayeke tambula na ndö ti mbinda 
so ayeke hon hio hio, lo yeke ga na Ezipte. Ayanda ti Ezipte ayeke do na mbeto 
na dawa ti lo; be ti azo ti Ezipte afun kue. 

2 KOTA GBIA atene: “Mbi yeke pusu azo ti Ezipte na tere ti amba ti ala, zo oko 
oko ayeke tiri na ita ti lo, zo oko oko ayeke tiri na mba ti lo mbeni gbata ayeke 
tiri na mbeni gbata, mbeni kodro-gbia ayeke tiri na mbeni kodro-gbia. 

3Fade be ti azo ti Ezipte ayeke woko, mbi yeke buba ya ti apialo ti ala. Tongaso, 
ala yeke gue ti hunda ayanda, ayingo ti akuâ na azo so ayeke baa nda ti aye. 

4Mbi yeke zia azo ti Ezipte na gbe ti komandema ti mbeni makonzi so aso mingi; 
mbeni gbia ti ngangu ayeke sara komandema na ndö ti ala.” So tënë ti yanga ti 
Kota Gbia NZAPA so ayeke na ndö ti dunia kue laa. 

5Fade ngu ti Nil ayeke hole, bale ayeke hole kasakasa. 

6Ngu ti ya ti akota du ayeke fun, akete ngu ti Ezipte ayeke kiri na gbeni si ayeke 
hole. Asosongo na apere ti yanga ti ngu ayeke hole. 

7Apere so ayeke na yanga ti ngu ti Nil na ala so ayeke na ndo so ngu ti Nil ayeke 
tuku daa na ya ti kota ngu-ingo, na ayaka so kue a lu na tere ti ngu ni, ala kue 
ayeke hole. Pupu ayeke mu ni ti hon na ni, ye oko ayeke ngba pepe. 

8Azo ti gingo susu ayeke dema, azo ti bingo yango na ya ti ngu ti Nil ayeke toto 
tere ti ala, azo so ayeke bi gbanda na ya ti ngu ni, ngangu ayeke hunzi na ala kue. 

9Azo so ayeke sara kua ti len, kamene ayeke gbu le ti ala; awali so ayeke sua ya 
ti akamba ni na akoli so ayeke kpo bongo, gingo be ayeke hon ndö ti ala. 

10Azo so ayeke kpo bongo, ngangu ayeke na ala pepe; azo so ayeke sara kua ti 
nginza, be ti ala awoko kue. 

11Amakonzi ti gbata ti Soan ayeke azo ti buba mingi, azo ti ndara so ayeke mu 
wango na Faraon, ala yeke bongbi ti azo so li ti ala ayeke daa pepe. Asara tongana 
nyen laa ala tene na Faraon: “Mbi yeke molenge ti azo ti ndara, molenge ti agbia 
ti giriri”? 

12Gbia Faraon, azo ti ndara ti mo ni ayeke na ndo wa? Ye so KOTA GBIA so ayeke 
na ndö ti dunia kue aleke na be ti lo ti ga na ni na tere ti Ezipte so, ayeke nzoni 
ala fa ni na mo titene mo hinga! 

13Amakonzi ti Soan aga azo ti buba awe, amakonzi ti Manfis ahanda tere ti ala. 
Amakonzi ti akete mara laa ayeke gue na Ezipte na sioni lege. 

14KOTA GBIA azia na ya ti Ezipte yingo ti turnengo li ti zo. Biani, amakonzi ni 
ayeke hon na Ezipte kirikiri na ya ti aye so kue kodro ni ayeke sara. Ezipte ayeke 
tongana zo so samba ahon ndö ti lo si lo yeke hon kirikiri na ya ti ye so lo de awe. 

15 Na Ezipte, zo oko ayeke kiri ti sara ye pepe, ataa li ni, ataa damba ni, ataa 
maboko ti mburu na pere ti sosongo. 

Kekereke ti Ezipte 

16Na lango ni so, azo ti Ezipte ayeke ga tongana awali; ala yeke do na mbeto na 
ndembe so KOTA GBIA so ayeke na ndö ti dunia kue ayeke yoro maboko ti lo ti 
be le na ala. 

17Sese ti Juda ayeke ga mbeni ye ti ziango mbeto na be ti azo ti Ezipte. Lakue 
tongana mbeni zo adabe ti ala na ye so asi na Juda, tere ti ala ayeke do ndali ti ye 
so KOTA GBIA so ayeke na ndö ti dunia kue aleke na be ti lo ti sara na ala. 

18Na lango ni so, fade agbata ayeke duti oku na Ezipte so azo ayeke tene yanga ti 
hebro daa, so azo adeba yanga ti ala kâ ti ga azo ti KOTA GBIA so ayeke na ndö ti 
dunia kue. Oko ti agbata ni, iri ni ayeke duti Gbata-ti-lâ. 

19Na lango ni so, fade gbalaka ti KOTA GBIA ayeke duti taa na be ti kodro ti 
Ezipte, mbeni ngbongboro têne so azo aleke si aluti na nduzu ndali ti KOTA GBIA 
ayeke duti na katikati ti kodro ni. 

20So ayeke mbeni ye so ayeke fa atene, KOTA GBIA so ayeke na ndö ti dunia kue 
ayeke na ya ti kodro ti Ezipte. Tongana azo ti Ezipte adekongo na KOTA GBIA 
ndali ti azo so ayeke sara ngangu na ala, fade lo yeke tokua mbeni wasongo ala 
so ayeke gbu koko ti ala si ayeke zi ala. 

21KOTA GBIA ayeke sara si azo ti Ezipte ahinga lo; na lango ni so, ala yeke hinga 
lo si ala yeke sara na lo na mungo na lo asandaga nga na anzoni ye. Ala yeke mu 
zendo na KOTA GBIA si ala yeke sara ye ti peko ti zendo ni. 

22Tongaso, KOTA GBIA ayeke pika azo ti Ezipte. Lo yeke pika ala, me lo yeke kai 
kobela ti ala: fade ala yeke kiri na KOTA GBIA, lo yeke ma ala si lo yeke kai kobela 
ti ala. 

23Na lango ni so, mbeni lege ayeke londo na Ezipte ti si na Asirii. Azo ti Asirii 
ayeke gue na Ezipte si azo ti Ezipte ayeke gue na Asirii. Ala kue ayeke bongbi ti 
voro KOTA GBIA. 

24Na lango ni so, Israel ayeke duti ota kodro na popo ti akodro ti Ezipte na ti 
Asirii so na lege ti ala, KOTA GBIA ayeke sara tufa na ndö ti dunia kue. 

25 KOTA GBIA so ayeke na ndö ti dunia kue ayeke sara tufa ni, atene: “Mbi sara 
tufa na ndö ti Ezipte, azo ti mbi, na ndö ti Asirii so mbi sara na maboko ti mbi 
wani nga na ndö ti Israel, ye so aga ye ti mbi.” 

Ésaïe 20 

Ésaïe ayeke tambula tere ti lo senge, gere ti lo senge 

1Ye ni asi na ngu so Sargon, gbia ti Asirii atokua turugu ti kota kamba ti lo ti gue 
ti tiri bira na gbata ti Asdod si lo mu gbata ni. 

2Ngu ota kozoni, KOTA GBIA atene tënë na azo na lege ti Ésaïe, molenge ti Amoz, 
lo tene: “Gue mo zi bongo ti mua so mo kanga na ngbonda ti mo, mo zi nga poro 
na gere ti mo.” Ésaïe asara ye ni si lo tambula tere ti lo senge, gere ti lo senge. 

3Na ngoi so a mu gbata ti Asdod, KOTA GBIA atene tënë na lege ti Ésaïe, atene: 
“Baa, ngu ota laa Ésaïe, zo ti kua ti mbi atambula tere ti lo senge, gere ti lo senge. 
Ye ni afa mbeni ye so ayeke si, ye ti gbotongo mê ndali ti Ezipte na Etiopii. 

4Fade gbia ti Asirii ayeke gbu azo ti Ezipte ti gue na ala na kodro wande, lo yeke 
gbu azo ti Etiopii ti gue na ala na kodro ti lo: amaseka na ambakoro. Lo yeke gue 

na ala tere ti ala senge, gere ti ala senge, ngbonda ti ala senge. Fade ayeke duti 
ye ti kamene na azo ti Ezipte! 

5Azo so azia be ti ala ando na ndö ti Etiopii, azo so ayeke pika kate ti ala ndali ti 
maboko so Ezipte ayeke mu na ala, fade kamene ayeke gbu le ti ala.” 

6Na lango ni so, azo so ayeke lango na yanga ti kota ngu-ingo so ayeke tene: “Azo 
so lani e zia be ti e na ndö ti ala so, baa ye so asi na ala laa! E ye lani ti honde tere 
ti e na ndo ti ala, titene ala mu na e maboko, titene ala zi e na maboko ti gbia ti 
Asirii! Fadeso e yeke sara tongana nyen?” 

Ésaïe 21 

Babilone ati awe 

1Nengo tënë na ndö ti benyama so ayeke nduru na kota ngu-ingo. Tongana ti so 
kota pupu afâ ya ti sese ti mbage ti Mbongo, wato alondo na benyama si ayeke 
ga, lo londo na kodro so ayeke zia mbeto na be ti azo. 

2Na ya ti mbeni ye tongana bango-li, mbi baa mbeni ye so ayeke sioni mingi: zo 
so lani ayeke na ya ti mbuki, lo ga zo ti kango azo, zo ti bubango ye ayeke sara 
kua ti lo. KOTA GBIA atene: “Azo ti Elam, ala londo na bira ma! Azo ti Medii, ala 
ngoro gbata ni na bira! Mbi yeke sara titene dema kue akai.” 

3Ndani laa tere ti mbi ayeke do na mbeto, tere ti mbi ayeke so tongana ti wali so 
aga nduru ti du. Ye so mbi ma so asara si li ti mbi aga kirikiri, ye so mbi baa so 
azia kota mbeto na be ti mbi. 

4Li ti mbi aga kirikiri, mbeto ahon ndö ti mbi. Mbi yeke ku fade lakui ti wu pupu, 
me lakui ni akiri aga ye ti zia kota mbeto na be ti mbi. 

5A leke meza awe, a zia asanziri ti baa ndo, azo ayeke te, ala yeke nyon. Mo ye ti 
baa, mbeni zo adekongo: “Aturugu ti kota kamba, ala londo! Ala zia mafuta na 
tere ti avala ti ala!” 

6Biani, KOTA GBIA atene tënë tongaso na mbi: “Gue, mo zia sanziri titene lo tene 
tënë ti ye so fade lo yeke baa. 

7Tongana lo baa pusu ti mbarata so ambarata use laa ayeke gboto ni, wala lo baa 
mbeni zo na ndö ti lele, wala lo baa mbeni zo na ndö ti zambala, alingbi sanziri 
ni asara hange, le ti lo akpengba nganganga!” 

8Sanziri ni adekongo, atene: “Kota zo, mbi ngba na ndo ti kua ti mbi na kota lâ 
kue, mbi luti na yanga ti kua ti mbi na bi kue. 

9 Ala baa, mbeni koli ayeke ga, lo duti na ndö ti pusu ti mbarata so ambarata use 
laa ayeke gboto ni. Lo kiri lo dekongo, lo tene: ‘Babilone ati awe! Babilone ati 
awe! Ayanda kue ti anzapa so ayeke na ya ti gbata ni ayeke lango na sese; ya ni 
afâ kete kete.’ ” 

10Ala azo ti mbi so a pika ala tongana ble na ndö ti lakere so, tënë so mbi ma na 
yanga ti KOTA GBIA so ayeke na ndö ti dunia kue, Nzapa ti Israel, tënë ni laa mbi 
yeke fa na ala so. 

Ndo aga nduru ti han? 

11Nengo tënë na ndö ti Duma. Ti londo na Seir, mbeni go adekongo na mbi, atene: 
“Sanziri, bi aga nduru ti hunzi awe? Sanziri, bi aga nduru ti hunzi awe?” 

12Sanziri ni akiri tënë: “Ndo ayeke han si na pekoni, ndo ayeke kiri ti vuko. 
Tongana ala ye ti kiri ti hunda ndo, ala hunda senge! Ala lingbi ti kiri ti ga mbeni 
lâ.” 

Azo ti Dedan na ti Kedar akpe 

13Nengo tënë na ndö ti Arabii. Ala azo ti Dedan so ayeke tambula na lege so, ala 
yeke lango ande na benyama ti Arabii. 

14Ala azo so ayeke lango na Tema, ala mu ngu ague na ni na azo so nzara ti ngu 
ayeke sara ala; ala gue na kobe na azo so ayeke kpe. 

15Biani, azo ni akpe bira, ala kpe yongoro zeme so ayeke nduru ti fâ ala, ala kpe 
kokora so a gboto na tere ti ala, ala kpe kpale so bira ayeke ga na ni. 

16Biani, KOTA GBIA atene tënë tongaso na mbi: “Na ya ti ngu oko, so ti tene 
mbeni lango oko ayeke ti na ndö ni pepe, fade gonda ti Kedar ayeke hunzi. 

17Na popo ti gba ti azo ti pikango kokora nga na angangu turugu ti Kedar, gi azo 
kete laa ayeke ngba ande.” Tënë so KOTA GBIA, Nzapa ti Israel atene laa. 

Ésaïe 22 

Nzapa agboto mê ti Jérusalem 

1Nengo tënë na ndö ti popo-hoto, ndo so mbeni ye asigigi daa na ya ti mbeni ye 
tongana bango-li. Jérusalem, nyen laa asara si azo ti mo kue ama na li ti da so? 

2Ngbanga ti nyen si wuluwulu na wusuwusu asi singo na ya ti gbata ni? Azo ti 
mo so akui so, ala kui kuâ ti yongoro zeme pepe, a fâ ala na ya ti bira pepe. 

3Aturugu ti mo ti kota kamba kue akpe, azo ti pikango kokora agbu aturugu ni ti 
ga azo ti kanga. Azo so kue awato awara ala, awato ni agbu ala ti ga azo ti kanga, 
ataa ala so akpe yongoro. 

4Ndani laa mbi tene na ala: “Ala zia mbi, mbi toto ngangu mingi. Kota kpale asi 
na azo ti mbi, ala tara ti de be ti mbi pepe. 

5Biani, laso Kota Gbia, NZAPA so ayeke na ndö ti dunia kue atokua ye ti ziango 
kota mbeto na be ti e, lo sara si e ti na gbe ti awato si ye aga kirikiri na e.” Na 
popo-hoto, ndo so ye asigigi daa na ya ti mbeni ye tongana bango-li, kota gbagba 
ati na sese awe; dekongo ti azo ague ngbii asi na li ti ahoto. 

6Aturugu ti Elam ayo bozo ti akokora; ala yeke na ndö ti apusu ti mbarata nga na 
ndö ti ambarata. Aturugu ti Kir aleke avala ti ala. 

7Jérusalem, apusu ti mbarata ti bira asi singo na ya ti apendere popo-hoto ti mo; 
azo ti kpengo na mbarata aleke tere ti ala ti tiri bira na yanga ti gbata ti mo. 

8 Mbeni ye so ayeke bata kodro ti Juda ayeke daa mbeni pepe. Na lango ni so, ala 
baa ndo awe na mbage ti aye ti bira so a bata na ya ti da so iri ni “Gbako”. 

9Adu so kue azo akoro na tere ti gbagba so ayeke bata Gbata ti David, ala baa ni 
awe. Ala to ngu awe, abata na ya ti du so ayeke na gbeni. 

10Ala diko ada ti Jérusalem awe, ala kungbi ambeni da ni na sese ti sara si gbagba 
ti gbata ni akpengba ngangu. 

11Ala leke mbeni ndo ti batango ngu na popo ti agbagba use so awe ndali ti ngu 
ti ngbene du ti batango ngu. Me lo so asara si aye so abaa gigi, ala baa ndo na 
mbage ti lo pepe. Lo sara aye ni ngbene ye aninga awe, me ala baa lo pepe. 

12Na lango ni so, Kota Gbia, NZAPA so ayeke na ndö ti dunia kue, airi ala ti toto, 
ti dema tere, ti kio kua ti li ti ala, ti yu bongo ti mua. 

13 Andaa ala yeke dodo, ala yeke sara ngia: ala fâ abagara, ala fâ ataba, ala te 
nyama, ala nyon vin. Ala tene: “E te, e nyon, ngbanga ti so kekereke, e yeke kui.” 

14Me KOTA GBIA so ayeke na ndö ti dunia kue atene na mê ti mbi tënë so angba 
na hondengo, atene: “Mbi deba yanga ti mbi, mbi tene, sioni so ala sara so, a yeke 
zi tënë ni na li ti ala laoko pepe, ngbii ala kui.” Tënë so Kota Gbia, NZAPA so ayeke 
na ndö ti dunia kue atene laa. 

Fade a yeke zi Shebna na ndo ti kua ti lo 

15Tënë so Kota Gbia NZAPA so ayeke na ndö ti dunia kue atene na mbi ayeke so: 
“Gue mo wara Shebna so, lo so lo yeke baa ndo na ndö ti azo nga na aye ti da ti 
gbia, makonzi ti yangbo ti gbia, mo tene: 

16Nyen laa mo yeke na ni ge, nyen? Zo wa laa ayeke sewa ti mo ge si mo zi du ti 
kuâ ndali ti mo, mo leke ni ngbii asi na nduzu, mo zi ndangba ndo ti lango ti mo 
na ya ti têne so? 

17Mo koli-ngangu so, fade KOTA GBIA ayeke bi mo yongoro, lo yeke kanga mo 
tongana gba 

18si lo yeke tokua mo titene mo rule tongana ndembo na ya ti mbeni kodro so 
akono. Kâ, mo yeke kui ande, mo na apendere pusu ti mbarata ti mo kue, mo so 
mo yeke zia kota kamene na le ti makonzi ti mo!” 

19KOTA GBIA atene: “Fade mbi yeke tumba mo na ndo ti kua ti mo, mbi yeke zi 
mo na kota ndo ti mo. 

20Na lango ni so, fade mbi yeke iri zo ti kua ti mbi Eliakim, molenge ti Hilkia. 

21Mbi yeke mu kota bongo ti kua ti mo ti yu na lo, mbi yeke mu kamba ti ndö ti 
bongo ti mo ti kanga na ngbonda ti lo, mbi yeke zi komandema ti mo ti mu na lo. 
Lo yeke ga babâ ti azo ti Jérusalem na ti azo ti Juda. 

22 Mbi yeke mu na lo kerere ti yanga ti da ti David. Tongana lo zi yanga ti da ni, 
zo oko ti kanga ni ayeke daa pepe, tongana lo kanga yanga ti da ni, zo oko ti zi ni 
ayeke daa pepe. 

23Mbi yeke sara titene lo kpengba na ndo so lo yeke daa tongana kota pondi so a 
pika si alinda na ndo so akpengba kpengbango.” 

24Azo ti sewa ti lo kue, akota zo na akete zo, a yeke kanga ala na tere ti lo tongana 
ti so a yeke kanga akungba ti ya ti da na tere ti pondi so a pika si alinda na ya ti 
dere; a yeke kanga akungba ni, ti londo na akete du ti sembe ti si na akota sembe. 
So nengo kungba! 

25So tënë ti yanga ti KOTA GBIA so ayeke na ndö ti dunia kue laa: “Na lango ni 
so, wen so a pika si alinda na ndo so akpengba, fade a yeke zi, a yeke kungbi si 
ayeke ti na sese, anengo kungba so a kanga na tere ni ayeke buba.” KOTA GBIA 
laa atene tënë so. 

Ésaïe 23 

Sese ti Fenisii ayeke buba 

1Nengo tënë na ndö ti Tir. “Ala amangboko ti Tarsis, ala he bia ti demango tere! 
Biani, a buba ndo ti lutingo ti amangboko ti Tir awe, ada ayeke daa mbeni pepe.” 
So ala londo na zoa ti Shipre, ala kiri laa ala ma tënë ni. 

2“Ala duti kpoo, ala azo so ayeke lango na tere ti ngu so, ala azo ti dengo buze ti 
gbata ti Sidon, ala so ayeke tokua azo ti ala ti vo ye 

3na le ti kota ngu-ingo so. Kobe so azo ayeke lu ando na yanga ti ngu ti Nil, kobe 
so azo ayeke fâ na yanga ti bale, aye ni kue ayeke ga ti Sidon. Gbata ni ayeke ando 
gara ti amara nde.” 

4Mo gbata ti Sidon, kamene agbu le ti mo awe, mo so mo yeke ngangu gbagba na 
tere ti kota ngu-ingo so! Biani, kota ngu-ingo atene: “Mbi ke titene ya ti mbi aso, 
mbi ke ti du molenge. Mbi ye ti bata amolenge-koli pepe, mbi ye ti sara si 
amolenge-wali aga zo pepe.” 

5Na ndembe so Ezipte ayeke ma tënë ni ande, kota vundu ayeke gbu be ti ala, 
tongana ti so lani vundu agbu be ti ala na mango tënë ti tingo ti gbata ti Tir. 

6 Ala fâ kota ngu-ingo ni ngbii ala si na Tarsis; ala azo so ayeke lango na tere ti 
ngu so, ala he bia ti demango tere! 

7Taa gbata ti ala so laa? Gbata so azo ayeke sara ando ngia mingi daa, gbata so 
abaa gigi aninga awe si ayeke tokua azo ti gue ti zia ando ti dengo buze na ya ti 
ambeni kodro yongoro so? 

8Zo wa laa amu yanga si a sara ye tongaso na tere ti Tir, zo wa? Tir so ayeke 
kangbi ando kpoto ti gbia na azo, azo ti dengo buze ti lo ayeke amolenge ti gbia, 
azo ti dengo buze ti lo ayeke akota zo ti dunia so. 

9 KOTA GBIA so ayeke na ndö ti dunia kue laa aleke na be ti lo ti mingo baba ti 
azo so azo ayeke gonda ala, ti bi kamene na le ti akota zo ti dunia so. 

10Mo Tir, mo fâ yaka na sese ti mo, tongana ti so a yeke sara na tere ti bale ti Nil, 
ngbanga ti so ndo ti lutingo ti amangboko ayeke daa mbeni pepe. 

11KOTA GBIA asuku ngangu na kota ngu-ingo; lo sara si akodro ti agbia ayingi, 
lo mu yanga si a kungbi agbagba ti bira ti Kanaan. 

12Lo tene: “Ala azo ti Sidon, ngia ti ala ahunzi awe, ala yeke tongana maseka-wali 
so koli asuru lo awe. Ataa ala gue, afâ kota ngu-ingo ngbii ala si na Shipre, kâ, ala 
lingbi nga ti wu tere ti ala pepe. 

13Ala baa kodro ti azo ti Babilone: azo ni ayeke daa mbeni pepe. Asirii asara si 
kodro ni aga ndo ti anyama ti ngonda. Azo ti Asirii aleke ada so ayo na nduzu ti 
tiri bira na kodro ni, ala kungbi ayangbo ti kodro ni, ala sara si kodro ni aga ndo 
ti gba ti atêne. 

14Ala amangboko ti Tarsis, ala he bia ti demango tere, ngbanga ti so a buba 
ngangu gbagba ti ala awe.” 

15Na lango ni so, fade be ti azo ayeke girisa na Tir na ya ti ngu balembarambara, 
ngu so alingbi na lango ti fini ti mbeni gbia. Na peko ti ngu balembarambara ni, 
tënë so a he na ya ti bia so na tere ti wali-ndumba ayeke si na Tir: 

16Mo wali-ndumba, mo so be ti azo agirisa na mo awe so, mo mu kundi ti mo, mo 
tambula mo ngoro gbata ni. Mo pika kundi ni nzoni, mo he abia gbani gbani 
titene azo akiri adabe ti ala na mo. 

17Na peko ti ngu balembarambara ni, fade KOTA GBIA ayeke ga na mbage ti Tir. 
Gbata ni ayeke kiri ti wara nginza na lege ti sarango aye ti ndumba na akodro-
gbia ti dunia. 

18Me aye so gbata ni ayeke wara nga na futa ti lo, a yeke zia ni nde ndali ti KOTA 
GBIA. A yeke bongbi ni pepe, a yeke bata ni pepe. Aye so lo wara so, a yeke vo na 
kobe na azo so ayeke duti na dawa ti KOTA GBIA, ala te ya ti ala asi; a yeke vo 
nga na apendere bongo na ala. 

Ésaïe 24 

Sese ayeke buba kue 

1 KOTA GBIA ayeke buba sese kue, lo yeke buba aye ti ndö ni kue. Lo yeke sara 
titene aye ti ndö ti sese asanze, lo yeke kangbi azo ti ndö ti sese ni kirikiri. 

2Ye so ayeke si na wayango-sandaga, gi ni laa ayeke si na senge zo; ayeke si na 
wa ti zo ti kua nga na zo ti kua ti lo; ayeke si na wali so ayeke wa ti zo ti kua nga 
na zo ti kua ti lo ti wali; ayeke si na zo ti kango ye nga na zo ti vongo ye; ayeke si 
na zo ti mungo yongo na amba ti lo nga na zo so ahunda yongo ni; ayeke si na zo 
so ayeke mu ye na amba ti lo ti wara mbeni ye na ndö ni nga na zo so afuta ye si 
azia mbeni na ndö ni. 

3Sese abuba biani biani awe; azo anzi aye ti sese ni kue ahon na ni. Biani, ye ni 
asi alingbi na peko ti tënë ti yanga ti KOTA GBIA. 

4Sese ayeke na mua, abuba kue. Dunia ati biani biani si ayeke buba. Le ti nduzu 
na sese ati legeoko. 

5Azo so alango na ndö ti sese asara si sese ni aga sioni, ngbanga ti so ala do andia 
na gbe ti gere ti ala, ala sanze atënë ti ndia, ala ke tënë ti mbuki so abongbi ala 
na Nzapa lakue lakue. 

6Ndani laa Nzapa adeba sese ni si abuba, azo so alango na ndö ni ayeke wara ye 
ti peko ti sioni ti ala, ala yeke kui si ala ngba gi kete. 

7Fini vin ayeke na mua, keke ti vinye ahole kue; azo so kue be ti ala ayeke lani na 
ngia, ala yeke dema fadeso. 

8Toto ti ngo so ayeke zia lani ngia na be ti azo akai awe, dekongo na ngia ti azo 
ahunzi awe, toto ti kundi so ayeke zia ngia na be ti azo akai awe. 

9Azo akiri ahe bia pepe ti nyon na vin, angangu samba asee sengo na yanga ti azo 
ti nyongo ni. 

10Gbata so abuba kue so ati awe, lege ti li na ya ti ada ayeke daa mbeni pepe. 

11Na ndö ti alege, azo ayeke toto tere ti ala, ngbanga ti so vin atia, ngia kue ahunzi 
awe, nzerengo tere ahon na ya ti kodro ni. 

12Na ya ti gbata ni, gi gba ti atêne laa angba, yanga ti gbagba ni akungbi awe, 
abuba kue awe. 

13Biani, na ndö ti sese, na popo ti amara, ye ayeke ngba gi kete tongana ti so ale 
ti keke ti olive ayeke ngba gi kete na ya ti keke ni na peko ti so a fâ ale ti olive ni 
awe, tongana ti so a fâ ale ti vinye si ahunzi awe. 

Ngia so ayeke ninga gi kete 

14Tanga ti azo so angba na fini amu go ti ala na nduzu ti he bia, ala yeke fa gonda 
ti KOTA GBIA; ala londo na ya ti akodro ti mbage ti Do si ayeke ga, ala yeke 
dekongo na ngia, ala tene: 

15“Ala so ayeke na mbage ti To, ala gonda KOTA GBIA. Ala so ayeke na ya ti azoa 
ti kota ngu-ingo, ala he bia ti gonda na iri ti KOTA GBIA, Nzapa ti Israel.” 

16Na nda ti sese kâ, e yeke ma bia so: “Gonda na Nzapa so ayeke mbirimbiri!” Ti 
mbi, mbi tene: “Ti mbi ahunzi awe! Ti mbi ahunzi awe! So mawa na mbi!” Azo ti 
kango zo ayeke sara kua ti ala. Ala yeke ka amba ti ala! Azo ti kango zo ayeke 
sara kua ti ala. 

17 Kota mbeto, kota du na gbanda, ye so ayeke ndali ti ala, azo ti sese so. 

18 Zo so ayeke kpe dekongo so ayeke zia kota mbeto na be ti zo, lo yeke ti na ya 
ti kota du; zo so ayeke londo ya ti du ni ti sigigi, lo yeke ti na ya ti gbanda. 
Fenetere ti yayu azi kota, gere ti sese ayingi. 

19Sese ayeke suru kirikiri, ayeke sungba si ayeke yingi ngangu. 

20Sese ayeke hon mbage na mbage tongana zo so samba ahon ndö ti lo, ayeke 
yingi tongana mbeni kete da. Siokpari ti azo ane na ndö ti lo si lo ti, lo lingbi ti 
londo pepe. 

Lengo-gbia ti Nzapa ayeke to nda ni 

21Na lango ni so, fade KOTA GBIA ayeke ga na tere ti aye mingi mingi ti yayu; lo 
yeke ga na tere ti agbia ti sese. 

22Fade a yeke bongbi ala tongana azo ti kanga ti zia ala na ya ti kota du. A yeke 
zia ala na da ti kanga. Lango mingi na pekoni, ala yeke fa peko ti ye so ala sara 
na le ti ngbanga. 

23Le ti nze ayeke be na kamene, kamene ayeke gbu le ti lâ. Biani, KOTA GBIA so 
ayeke na ndö ti dunia kue, lo yeke duti gbia na Jérusalem nga na ndö ti hoto 
ti Sion. Gonda ti lo ayeke za na dawa ti akangba ti gbata ni. 

Ésaïe 25 

KOTA GBIA, ndo ti batango tere ti azo ti lo 

1 KOTA GBIA, mo yeke Nzapa ti mbi, mbi yeke ya iri ti mo, mbi yeke sepela iri ti 
mo, ngbanga ti so mo sara aye ti dongo be. Mo leke tënë ti aye ni na be ti mo 
ngbene ye aninga, aluti ngangu si akpengba. 

2Mo sara si gbata ni aga gba ti atêne. Gbata so a sara ngangu gbagba na tere ni, 
mo sara si abuba kue. Yangbo ti awande akpa gbata mbeni pepe, zo ayeke kiri ti 
leke ni laoko pepe. 

3Ndani laa mbeni ngangu mara ayeke gonda mo, gbata ti amara so ayeke sara 
ngangu na azo ayeke kpe mbeto ti mo. 

4Biani, mo yeke ndo so azo so ayeke na ngangu pepe ayeke kpe daa ti bata tere 
ti ala, mo yeke ndo ti batango tere ti awayere so ye ti ngangu asi na ala. Mo yeke 
tongana gbefa ti bata zo ndali ti ngu-Nzapa, gbe ti de ti bata zo ndali ti ndo-wâ. 

Biani, pupu ti yanga ti azo ti sarango ngangu na zo ayeke tongana ngangu pupu 
ti ngu-Nzapa so apika tere ti da, 

5tongana sungo ti lâ na ndö ti kuru sese. Mo yeke kai wusuwusu ti awande. Mo 
yeke kai ngia ti azo ti sarango ngangu na zo tongana ti so mbinda ayeke kanga le 
ti lâ. 

Matanga ndali ti azo kue 

6Na ndö ti hoto ti Sion, KOTA GBIA so ayeke na ndö ti dunia kue ayeke leke 
matanga ndali ti azo kue, matanga ti nyama ti mafuta na ti vin ti nzoni ni, ti 
nyama ti mafuta so awoko pendere na vin so ayeke nzoni mingi. 

7Na ndö ti hoto so, lo yeke zi bongo ti mua so akanga ndö ti azo kue, lo yeke zi 
nga bongo so a bi na ndö ti amara kue. 

8 Lo yeke mingo kuâ biani biani. Kota Gbia NZAPA ayeke mbo ngu ti le ti azo kue; 
lo yeke zi kamene na le ti azo ti lo na ndö ti sese so kue. KOTA GBIA laa atene 
tënë so. 

Ngia na azo ti Israel, vundu na azo ti Moab 

9Na lango ni so, fade azo ayeke tene: “KOTA GBIA laa ayeke Nzapa ti e. E zia be ti 
e lani ti ku lo si lo soo e. KOTA GBIA laa e zia be ti e ti ku lo. Ayeke nzoni e duti 
na ngia, e dodo na ngia, ndali so lo soo e awe! 

10Maboko ti KOTA GBIA ayeke na ndö ti hoto so.” Me a yeke do Moab na gbe ti 
gere na ndo so lo yeke daa, tongana ti so a yeke do holengo pere na ndo so puru 
ti bagara ayeke daa. 

11Kâ, Moab ayeke yoro maboko ti lo tongana ti zo ti tingo ngu. Ataa lo sara 
ngangu tongana nyen, KOTA GBIA ayeke sara si baba ti lo akiri na gbeni. 

12Ngangu gbagba so ayo na nduzu, kota gbagba ti bira ti mo so, KOTA GBIA ayeke 
kungbi ni na sese, lo yeke fâ ni kue si lo yeke bi ni na ya ti fuku ti sese. 

Ésaïe 26 

Ngangu gbata 

1Na lango ni so, na kodro ti Juda, azo ayeke he bia so: “Gbata ti e ayeke ngangu 
gbata. KOTA GBIA asara gbagba ti ya ni na gbagba ti use ni na tere ni ti bata na 
e. 

2 Alingbi ala zi ayanga ti gbagba ni si mara so ama yanga ti Nzapa, mara so asara 
ye alingbi na tënë ti lo, alingbi ti li na ya ti gbata ni. 

3Na zo so be ti lo aduti kpoo, KOTA GBIA, mo yeke mu na lo siriri, ngbanga ti so 
lo zia be ti lo na ndö ti mo. 

4Ala zia be ti ala na ndö ti KOTA GBIA lakue lakue, ngbanga ti so KOTA GBIA 
ayeke tongana kota têne so aluti kpu na kpu. 

5Azo so lani alango na ndo so ayeke na nduzu, lo kinda ala na sese; gbata so zo 
alingbi ti li daa pepe, lo kungbi ni na sese, lo sara si alango na ya ti fuku ti sese. 

6Awayere na asenge zo ayeke do gbata ni na gbe ti gere ti ala.” 

Sambela ti angoi ti ndani 

7 KOTA GBIA, zo ti mbirimbiri, lege ti lo ayeke mbirimbiri; mo yeke sara si lege 
ti zo ti mbirimbiri aba pepe. 

8Biani, KOTA GBIA, lege so mo mu yanga titene e hon daa, e zia be ti e ti ku mo. 
Ye so nzara ni agbu be ti e ayeke ti dabe ti e na mo. 

9Na bi, be ti mbi ayeke na nzara ti mo, mbi yeke gi mo na be ti mbi kue. Tongana 
mo fâ ngbanga ti mo na li ti azo ti sese so, azo ti dunia ayeke manda ti sara ye ti 
mbirimbiri. 

10Me tongana a de ngbanga na li ti azo ti sioni pepe, ala yeke manda ti sara ye ti 
mbirimbiri pepe. Ataa kodro so a yeke sara ka ye na legeni, azo ti sioni ni ayeke 
sara sioni, ala yeke baa ngangu ti mo KOTA GBIA pepe. 

11 KOTA GBIA, mo yo maboko ti mo na nduzu ti pika ala, me ala baa ni pepe. Fade 
ala yeke baa so mo yeke na nzara mingi ti sara na azo ti mo, tongaso kamene 
ayeke gbu le ti ala. Wâ so a leke ndali ti awato ti mo ayeke gbi azo ni. 

12KOTA GBIA, mo yeke mu na e siriri, aye so kue e yeke sara, mo laa mo yeke 
sara ni ndali ti e. 

13KOTA GBIA, Nzapa ti e, ambeni makonzi nde so ayeke mo pepe, ala laa asara 
komandema na ndö ti e. Me gi mo oko laa e yeke di iri ti mo. 

14Azo ni so akui awe so, ala yeke kiri ti duti na fini pepe, ala yeke kiri ti londo 
pepe. Mo ga na tere ti ala si mo hunzi ala kue, mo sara si azo akiri adabe ti ala na 
ala mbeni pepe. 

15KOTA GBIA, mo sara si mara ti e awu mingi, mo fa gonda ti mo; mo sara si mara 
ti e awu mingi, mo sara ya ti kodro ti e akono na mbage kue. 

16KOTA GBIA, na ya ti ye ti ngangu, e baa ndo na mbage ti mo. Na ndembe so mo 
pika e, e yeke sambela mo na gbe ti go ti e. 

17KOTA GBIA, e yeke na dawa ti mo tongana mama ti ngo so aga nduru ti du, lo 
yeke baa pasi si na ya ti songo tere, lo yeke dekongo. 

18E nga, e mu ngo, e baa pasi; so e du, e du gi pupu. E sara mbeni ye ti soo sese 
pepe, e ga na afini zo na ndö ti dunia pepe. 

Akuâ ayeke zingo 

19Azo ti mbi, azo ti ala so akui so, ala yeke kiri ti duti na fini, ala yeke zingo na 
kuâ. Ala azo so alango na ya ti fuku ti sese, ala zingo, ala dekongo na ngia! 
Biani, KOTA GBIA ayeke tokua na ala ngu ti pere so ayeke mu lumiere, ndali ti 
ngu ti pere ni, sese ayeke sara si akuâ akiri ti duti na fini. 

20Azo ti mbi, ala gue na da ti ala, ala kanga yanga ti da ni na li ti ala. Ala honde 
tere ti ala na ya ti kete ngoi ngbii ngonzo ti KOTA GBIA ahon si. 

21Baa, KOTA GBIA alondo na ndo ti lo ti sigigi. Lo yeke hunda na azo ti sese ti fa 
peko ti asioni ti ala. Sese ayeke fa na gigi mene so atuku, azo so a fâ ala, sese 
ayeke kiri ti honde kuâ ti ala pepe. 

Ésaïe 27 

A so benda na ndö ti kota sioni nyama 

1 Na lango ni so, KOTA GBIA ayeke mu kota yongoro zeme so yanga ni aza mingi 
si akpengba ti ga na tere ti Leviatan, ngbo so ayeke kpe kpengo; Leviatan, ngbo 
so ayeke na mayere mingi. Lo yeke fâ sioni nyama so ayeke na ya ti kota ngu-
ingo so. 

KOTA GBIA na yaka ti vinye ti lo 

2 Na lango ni so, ala he bia ndali ti yaka ti vinye so vin ti lo anzere mingi. 

3“Mbi KOTA GBIA laa mbi yeke bata yaka ni. Lakue, mbi yeke tuku ngu na ndö 
ni. Bi na lâ, mbi yeke bata yaka ni titene zo ali ti sara sioni na ni pepe. 

4Mbi ngba ti sara ngonzo na tere ti yaka ni pepe. Me tongana mbi wara aki na 
akamba ti ki na ni, mbi yeke ti na ndö ti ala ti bi wâ daa. 

5Me tongana mbeni zo amu mbi tongana gbagba ti batango lo, lo yeke sara si mbi 
na lo, e duti na siriri; biani, mbi na lo, e yeke duti na siriri!” 

A zi tënë na li ti azo ti Israel 

6Na ya ti angoi so ayeke ga, fade mara ti Jacob ayeke ga tongana keke so agunda 
ni asigigi, Israel ayeke ga tongana keke so kugbe asigigi daa, akongo ni asigigi; 
ale ti keke ni ayeke mu ndö ti dunia kue. 

7Azo so lani apika azo ti KOTA GBIA so, lo pika azo ti lo ni tongana ala? Azo so 
lani afâ azo ti KOTA GBIA so, lo fâ azo ti lo ni tongana ala? 

8Ên-en! Me lo fâ ngbanga na li ti ala, lo tumba ala, ala gue na kodro wande. Na 
lege ti ngangu pupu ti yanga ti lo, na mbeni lango ti pupu ti To, lo tumba ala. 

9 Lege so a yeke zi sioni na li ti Jacob laa; ye so ayeke si na peko ti zingo siokpari 
na li ti lo ni ayeke so: fade a yeke nika atêne kue ti agbalaka tongana ti so a yeke 
nika mbamba si aga fuku. Akeke so azo aleke aluti na nduzu si ala yeke voro ni, 

wala ata ti wen so ala zia nde titene ala zö dukani na ya ni ayeke kiri ti ngba na 
nduzu pepe. 

10Gbata so a sara ngangu gbagba ti bira na tere ni, zo oko ayeke na ya ni mbeni 
pepe; azo ado azia si aga tongana benyama. Kâ, akete bagara ayeke ga ti te pere, 
ala yeke wu tere kâ si ala yeke te akugbe so asigigi. 

11Tongana amaboko ti keke ahole, a yeke fâ ni si awali ayeke ga ti ro ni ti sara na 
wâ. Biani, azo so ahinga ndo pepe. Ndani laa lo so lo sara ala abaa mawa ti ala 
pepe, lo so lo sara ala azi tënë na li ti ala pepe. 

Azo so a gbu ala ague na ala na kodro wande ayeke kiri 

12 Na lango ni so, KOTA GBIA ayeke pika ale ti kobe titene ale ni asigigi, ti londo 
na bale ti Efrate ngbii asi na ngu ti Ezipte. Ti ala azo ti Israel, lo yeke ro ala oko 
na oko tongana ti so a yeke ro ale ti kobe. 

13Na lango ni so, mbeni kota didi ayeke toto. Tongaso azo so agirisa ando na sese 
ti Asirii, na azo so akangbi na sese ti Ezipte, ala kue ayeke kiri. Ala yeke ga ti kuku 
na gbe ti KOTA GBIA na Jérusalem, na li ti hoto so ayeke nde si ayeke nzoni kue. 

Ésaïe 28 

Ngangu pupu aya na ndö ti Samarii 

1So mawa na gbata ti Samarii so akpa kpoto ti gbia! Azo ti Efraim so ayeke 
angbaa ti samba ayeke pika kate ti ala ndali ni. Gbata ni ayeke na nduzu ti popo-
hoto so akobe ayeke le daa mingi. Gbata ni akpa kongo so awoko awe si a zia na 
li ti azo ti sara pendere ti ala, azo so anyon vin si ahon ndö ti ala. 

2Baa mbeni zo ti ngangu, zo so mbeto asara lo pepe ayeke ga; KOTA GBIA laa 
atokua lo. Zo ni akpa kota pupu ti ngu-Nzapa so asara si apembe ti bekpa atuku, 
lo kpa ngu-Nzapa so ayeke buba ndo, kota ngu-Nzapa so apika si amu ndo kue. 
Zo ni ayeke sara ye gi na ngangu ngangu si lo yeke kinda aye kue na sese. 

3Gbata so ayeke tongana kpoto ti gbia si azo ti Efraim, angbaa ti samba so ayeke 
pika kate ti ala ndali ni, fade a yeke do ni na gbe ti gere. 

4Kongo so awoko awe si ayeke sara pendere ti gbata ni, gbata so ayeke na nduzu 
ti popo-hoto so akobe ayeke le daa mingi so, fade ayeke ga tongana le ti fige so 
abe kozo na ngoi ti fango ale ti kobe. Gi so mbeni zo abaa le ti fige ni, lo mu ni si 
hio lo mene ni. 

5Na lango ni so, fade KOTA GBIA so ayeke na ndö ti dunia kue, lo wani, lo yeke 
ga tongana kpoto ti gbia so ayeke za zango, lo yeke ga tongana anzoni ye ti 
pendere ndali ti azo ti lo so angba na fini. 

6Lo yeke mu yingo ti mbirimbiri na awafango-ngbanga; lo yeke mu ngangu na 
azo so ayeke tumba awato so ayeke na yanga ti gbata ni. 

Angbaa ti samba so ayeke he wayanga-Nzapa 

7Ndali ti vin so asara ala, ataa awayango-sandaga na awayanga-Nzapa agirisa 
lege. Ndali ti ngangu samba, ala yeke tambula kirikiri. Samba asara si ala girisa 
lege. Ndali ti vin, li ti ala aga kirikiri, tongana ala baa ye na ya ti mbeni ye tongana 
bango-li, ala yeke girisa lege, ala hinga li ti ala na ngbanga so ala yeke fâ pepe. 

8Ndö ti meza kue asi singo na ye so ala de, ndo kue gi zende! 

9Ala yeke hunda ndo, atene: “Ésaïe ayeke fa ti lo ye ni na zo wa? Lo yeke fa nda 
ti atënë ti Nzapa ni na zo wa? Na amolenge so a zi ala na yanga ti me fafadeso? 
Na akete molenge so a gbanzi ala na me fafadeso? 

10Ala ma lo: ‘BA-BA, BABA, MA-MA, MAMA, GE, KÂ, GE, KÂ!’ ” 

11Biani, fadeso KOTA GBIA ayeke tene tënë na azo so na lege ti guguma, na yanga 
ti kodro ti awande. 

12 Lo tene ando na ala, lo tene: “Baa, ndo ti wungo tere ti ala laa! Zo so awoko, ala 
zia lo, lo wu tere ti lo. Ndo ti dutingo kpoo laa.” Me ala ye ti ma pepe. 

13Ndani laa, fade KOTA GBIA ayeke tene na ala gi oko tënë so: “BA-BA, BABA, 
MA-MA, MAMA, GE, KÂ, GE, KÂ.” Tongaso, tongana ala yeke tambula, ala yeke ti 
na mbage ti peko ti ala si bio ti ala ayeke kungbi. Ala yeke ti na ya ti kuku si a 
yeke gbu ala. 

Ngangu têne ti gere ti da 

14Ala so ayeke he azo si ala yeke sara komandema na ndö ti azo ti Jérusalem so, 
ala ma tënë ti KOTA GBIA si! 

15“Ala yeke tene: E na kuâ e ga ambuki awe, e na ndo ti akuâ, e leke tënë awe. 
Tongana ye ti ngangu ayeke si ande, ye ni ayeke wara e pepe. Biani, tenengo 
mvene aga ndo so e yeke kpe daa ti bata tere ti e, handango azo ayeke ndo ti 
hondengo tere ti e.” 

16 Ndani laa, tënë so Kota Gbia NZAPA atene ayeke so: “Baa, mbi zia na Sion têne 
so mbi tara ni awe, ngangu têne ti gere ti da so a lu ni ngangu. Zo so aluti na ndö 
ni, fade lo yeke ti pepe. 

17Mbi yeke mu sarango ye na legeni tongana kamba ti hakango na ye, ye ti 
mbirimbiri tongana kamba ti amason.” Me fade pembe ti bekpa ayeke zi ndo ti 
batango tere ti ala ti mvene ti hon na ni, ngu ayeke suku ti mu ndo ti hondengo 
tere ti ala. 

18Mbuki so ala na kuâ asara so, fade ya ni ayeke fâ; lekengo tënë so ala na ndo ti 
akuâ aleke so ayeke luti pepe. Tongana ye ti ngangu asi ande, fade ayeke nika 
ala. 

19Na ngoi so kue ye ti ngangu ni ayeke si, fade ayeke wara ala. Biani, ye ni ayeke 
hon na ndaperere, na kota lâ nga na bi. Gi so azo ayeke ma tënë ni, kota mbeto 
ayeke hon ndö ti ala. 

20Biani, ye ni ayeke duti tongana ti so mbeni mato atene: gbogbo ni ayeke nduru 
mingi titene zo alango na ndö ni, le ti balangeti ni ayeke kete mingi titene zo abi 
na ndö ti lo. 

21Fade KOTA GBIA ayeke sara ye tongana ti so lo sara na li ti hoto ti Perasim; lo 
yeke do na ngonzo tongana ti so lo sara na popo-hoto ti Gabaon, na ndembe so 
lo yeke sara kua ti lo, kua ti lo so zo ahinga li ti lo daa pepe, kua ti lo ti ndima. 

22Fadeso, ala zia lege ti hengo ndo, tongaso pepe, kamba so akanga na ala, ayeke 
kiri ti kanga ala ngangu. Biani, Kota Gbia NZAPA so ayeke na ndö ti dunia kue 
atene na mbi atene, lo leke na be ti lo ti buba kodro ni biani biani. 

Ndara ti zo ti fango yaka na ndara ti Nzapa 

23Ala dingi mê ti ala, ala ma mbi! Ala duti kpoo, ala ma tënë ti mbi! 

24Zo ti fango yaka so aye ti lu ale ti kobe, lo yeke mu ngoi kue ti de ya ti sese? Lo 
yeke mu ngoi kue ti suru alege, ti pika ya ti angbongboro sese? 

25Kozoni, lo yeke leke sese ni nzoni si; ye ni ayeke tongaso pepe? Na pekoni, lo 
yeke bi ale ti kugbe ti kasa, lo yeke lu ale ti ble na ale ti bondo nga na ale ti orze 
na ndo so alingbi na ni. Ti hunzi na ni, lo yeke lu ambeni le ti kobe nde na yanga 
ti yaka ni. 

26Nzapa ti lo laa afa na lo lege ti sarango ye ni, lo laa lo fa na lo ye ni. 

27Zo ayeke mu wen so apondi ayeke na le ni ti zi na ale ti nizele pepe; zo ayeke 
mu gere ti pusu ti zi na ale ti kumine pepe. Me lo yeke mu keke si lo yeke pika na 
ale ti nizele na ti kumine ni. 

28Titene zo asara mapa, lo yeke nika ale ti ble, me lo yeke ngba gi ngbango ti pika 
ni pepe. Tongana lo mu gere ti pusu na ambarata ti hon na ni na ndö ti ale ti kobe, 
ayeke nika ale ti kobe ni pepe. 

29Ye so kue alondo na KOTA GBIA so lo yeke na ndö ti dunia kue, lo so wango ti 
lo ayeke sara si be ti zo ado, ndara ti lo ayeke kota. 

Ésaïe 29 

Jérusalem aye ti ti, me a zi lo hio 

1 KOTA GBIA atene: “So mawa na mo Ariel, Ariel, gbata so David aga ti tiri bira 
na mo so! Ngu na ngu, mo lingbi ti sara amatanga na lege ti amolongo ni, 

2me mbi KOTA GBIA, mbi yeke nika mo, Ariel. Fade demango tere na dema ayeke 
hon ndö ti mo si mo yeke ga tongana duke, ndo so a yeke gbi asandaga daa ndali 
ti mbi. 

3Mbi yeke sara bâbâ ti ngoro mo kue; mbi yeke zia aturugu ti ngoro mo, mbi yeke 
sara gbagba na tere ti mo ti tiri bira na mo. 

4Fade mo yeke ti taa na gbeni, asara si tënë ti mo ayeke londo na gbe ti sese si 
asigigi; go ti mo so alondo na ya ti fuku ti sese si asigigi, azo ayeke ma ni nzoni 
pepe. Azo ayeke ma go ti mo ni tongana go ti mbeni toro so ayeke tene tënë na 
gbe ti go ti lo na ya ti fuku ti sese. 

5Gba ti awato ti mo ayeke duti tongana kete le ti fuku ti sese; gba ti azo so asara 
ngangu na mo ayeke ga tongana holengo pere so pupu amu ahon na ni.” Mo ye ti 
baa, 

6KOTA GBIA so ayeke na ndö ti dunia kue ayeke ga ti mu maboko na mo na lege 
ti toto ti bekpa, na lege ti ye so atoto ngangu, na ya ti ngangu pupu, na ya ti pupu 
ti ngu-Nzapa nga na wâ so ayeke gbi ye kue. 

7Gba ti azo so ayeke tiri bira lani na mo Ariel, fade ala kue ayeke hon tongana 
bango-li. Azo so kue ayeke sara gbagba na tere ti mo ti tiri bira na mo, azo so 
ayeke pete mo mbage na mbage, fade ala kue ayeke hon tongana ti so zo ayeke 
baa ye na ya ti mbeni ye tongana bango-li. 

8Zo so nzara asara lo, lo baa li ti lo, lo yeke te kobe, me tongana lo zingo, ye oko 
ayeke na ya ti lo pepe; wala zo so nzara ti ngu asara lo, lo baa li ti lo, lo yeke nyon 
ngu, me tongana lo zingo, lo woko kue, lege ti go ti lo ahole kasakasa. Ye ni ayeke 
duti tongaso ndali ti gba ti azo so ayeke tiri lani bira na hoto ti Sion. 

Bubango le, nyongo samba ahon ndoni 

9Li ti ala akpe, tënë ahunzi na yanga ti ala! Ala ga awaziba, ala ngba gi tongaso! 
Samba ahon ndö ti ala, me samba laa ala nyon pepe. Ala tambula kirikiri, me 
ngangu samba laa asara ala pepe. 

10 Biani, KOTA GBIA asara si yingo ti kota lango aga na ndö ti ala. Lo kanga le ti 
awayanga-Nzapa ti ala, lo bi bongo na le ti azo ti bango nda ti aye ti ala. 

11Na ala, aye so kue Nzapa afa ayeke tongana tënë so a su na ya ti mbeti so a 
kanga yanga ni si a kpo nzoroko na ndö ni. A mu mbeti ni na zo so ahinga ti diko 
mbeti si a tene na lo: “Diko mbeti so!” Me zo ni akiri tënë: “Mbi lingbi ti diko ni 
pepe, ngbanga ti so a kpo nzoroko na ndö ti mbeti ni.” 

12Tongaso a mu mbeti ni na zo so ahinga ti diko mbeti pepe si a tene na lo: “Diko 
mbeti so!” Me zo ni akiri tënë: “Mbi hinga ti diko mbeti pepe.” 

KOTA GBIA ayeke ngba ti sara aye ti dongo be 

13 KOTA GBIA atene: “Azo so ayeke ga nduru na mbi gi na lege ti atënë senge, ala 
yeke ne mbi gi na atënë ti yanga senge, me be ti ala ayeke yongoro na mbi. 
Kpengo so ala yeke kpe mbi ayeke gi na lege ti ndia so azo afa na ala. 

14 Ndani laa, fade mbi yeke ngba ti sara si li ti azo so akpe na lege ti aye ti dongo 
be. Fade a yeke buba ndara ti azo ti ndara, a yeke honde hingango ndo ti azo ti 
hingango ndo.” 

Na le ti ala, KOTA GBIA ayeke zo wa? 

15So mawa na azo so ayeke sara ye na gbe mingo si ala yeke honde apialo ti ala 
na KOTA GBIA so! Ala yeke sara aye ti ala na ya ti vukongo ndo, ala yeke tene: 
“Zo wa laa abaa e, zo wa? Zo wa laa ahinga ye so e sara, zo wa?” 

16 So buba tënë ti nyen laa ala yeke tene so! Fade a yeke mu wasarango-ta ti 
lingbi na sese ti sarango na ta ni? Ye so zo asara, fade ye ni atene na zo ti sarango 
lo, atene: “Lo laa lo sara mbi pepe”? Fade ta ti sese atene na zo ti sarango lo, 
atene: “Lo hinga ndo pepe”? 

KOTA GBIA ayeke sara si aye aga nde 

17Gi na ya ti kete ngoi, fade gbako ti Liban ayeke kiri ti ga yaka ti akeke so a yeke 
te le ni tengo si yaka ni ayeke kiri ti ga mbeni gbako. 

18Na lango ni so, azo so mê ti ala akanga, fade ala yeke ma atënë so a tene na ya 
ti mbeti; azo so le ti ala abuba ayeke sigigi na ya ti vukongo ndo so avuko pitipiti 
si ala yeke baa ndo. 

19Azo so ayeke sara tere ti ala kete ayeke wara ngia so ayeke gue guengo na 
nduzu ndali ti KOTA GBIA; azo so yere ti ala ahon ndoni ayeke dodo na ngia ndali 
ti Nzapa ti Israel so ayeke nde si ayeke nzoni kue. 

20Biani, azo so ayeke sara ngangu na azo, ti ala ayeke hunzi; azo so ayeke he azo, 
a yeke mingo ala; azo so ayeke gi lege ti sara sioni na azo, a yeke hunzi ala biani 
biani: 

21azo ni ayeke azo so ayeke bi tënë ti mvene na li ti azo, ala so ayeke zia kuku 
titene awafango-ngbanga ati daa, ala so ayeke fâ ngbanga na li ti azo so asara ye 
oko pepe. 

22Ndani laa, tënë so KOTA GBIA atene na azo ti Jacob, lo so lo soo Abraham ayeke 
so: “Fadeso, kamene ayeke kiri ti sara azo ti Jacob pepe, kamene ayeke kiri ti gbu 
le ti ala pepe. 

23Biani, tongana ala na amolenge ti ala ayeke baa ande ye so mbi yeke sara na 
popo ti ala, fade ala yeke hinga atene mbi, mbi yeke taa Nzapa, Nzapa ti Jacob so 
ayeke nde si ayeke nzoni kue; ala yeke do na mbeto na dawa ti mbi, Nzapa ti 
Israel. 

24Azo so lani li ti ala aga kirikiri, fade ala yeke ga azo ti hingango ndo; azo so lani 
ayeke ke tënë mingi, ala yeke yeda titene a fa ye na ala.” 

Ésaïe 30 

Poroso so Nzapa ake tënë ni 

1Mawa na amolenge ti ngangu li! So tënë ti yanga ti KOTA GBIA laa. Ala yeke leke 
apialo so alondo na mbi pepe; ala yeke sara ambuki kirikiri so be ti mbi aye tënë 
ni pepe. Ala yeke sara si siokpari aga na ndö ti tere, na ndö ti tere. 

2Ala mu lege ti gue na Ezipte, me ala hunda mbi pepe. Ala yeke gi titene Faraon 
aga tongana ngangu gbagba ti batango ala, ala yeke gi ndo ti hondengo tere ti ala 
na gbe ti de ti Ezipte! 

3Me Faraon so ala baa lo tongana gbagba ti batango ala so, lo yeke zia kamene 
na le ti ala; gbe ti de ti Ezipte so ala yeke gi ti honde tere daa so, fade ayeke zia 
kota kamene na le ti ala. 

4Amakonzi ti ala asi na Soan awe, alembe ti ala asi na Hanes awe. 

5Fade kamene ayeke gbu le ti ala kue ndali ti azo so alingbi ti sara ye oko ndali ti 
ala pepe. Azo ni ayeke mu maboko na ala pepe, azo ni ayeke sara nzoni ye oko 
na ala pepe, me azo ni ayeke zia gi kota kamene na le ti ala, ala yeke bi buba na 
tere ti ala. 

Azo so ague ti ma tere na Ezipte ti mu maboko na ala 

6Nengo tënë na ndö ti anyama so ayeke na benyama ti Mbongo. Sese so azo ni 
ayeke hon daa ayeke sese ti vundu, sese ti ziango mbeto na be ti zo, sese so 
bamara na mama ti bamara, sioni ngbo nga na kota sioni nyama so akpa ngunde 
ayeke lango daa. Azo ni akanga akungba ti ala na amosoro ti ala na ndö ti alele 
nga na ndö ti azambala si ala yeke gue na ni na azo so alingbi ti sara nzoni ye oko 
na zo pepe. 

7Biani, maboko so Ezipte amu ayeke ye senge, alingbi ti sara ye oko pepe. Ndani 
laa mbi di iri ti kodro ni “Rahab so angba gi ndo oko”. 

Gbotongo mê ndali ti ngoi so ayeke ga 

8 KOTA GBIA atene na Ésaïe: “Fadeso, mo su aye so na le ti mbeni têne, mo su ni 
na ya ti mbeni mbeti, na dawa ti azo ti Jérusalem. Gbanda, fade ayeke duti ye so 
ayeke dabe ti ala na aye ni lakue lakue.” 

9Biani, azo so ayeke azo ti ngangu li, ala yeke amolenge ti handango zo, ye so 
KOTA GBIA afa na ala, ala ye ti ma pepe. 

10Ala tene na azo ti bango nda ti aye, atene: “Ala baa ye pepe!” Ala tene na 
awayanga-Nzapa: “Ala tene na e taa-tënë pepe, me gi anzerengo tënë; ala tene 
na e gi ye so anzere na be ti e, ataa ye ni ayeke mvene. 

11Ala zia nzoni lege, ala hon yamba, ala londo na ndö ti nzoni lege. Ala kiri atene 
na e tënë ti Nzapa ti Israel pepe, lo so lo yeke nde si lo yeke nzoni kue so!” 

Ye so abuba awe, abuba awe 

12Ndani laa Nzapa ti Israel, lo so lo yeke nde si lo yeke nzoni kue atene: “Ala ke 
tënë ti mbi awe, ala zia be ti ala gi na ndö ti azo so ayeke sara ngangu na ala si 
ayeke tene mvene na ala; azo ni so laa ala luti na ndö ti ala. 

13Nilaa, sioni sarango ye so ayeke ga ande tongana yongoro dere ti da so du 
akoro na ya ni. Mbeni ye asuku daa si mo ye ti baa, dere ni akungbi, atuku na 
sese. 

14Ya ti dere ni afâ kete kete tongana ta ti wasarango-ta; zo alingbi ti kiri ti leke 
ni pepe. Zo alingbi ti mu mbeni fango ni ti mu na le ti wâ na ya ti duke pepe wala 
ti to na ngu na ya ti du ti ngu pepe.” 

Ala duti kpoo, ala zia be ti ala na ndö ti mbi 

15Biani, Kota Gbia NZAPA ti Israel, lo so lo yeke nde si lo yeke nzoni kue, tënë so 
lo tene ayeke so: Ala lingbi ti soo kuâ gi tongana ala kiri na mbi si ala duti kpoo. 
Ala yeke wara ngangu gi tongana ala duti kpoo si ala zia be ti ala na ndö ti mbi. 
Me ala ye pepe. 

16Ala tene: “E ke awe! E yeke mu mbarata ti kpe ti hon.” Nzoni! Fade ala yeke kpe 
ti hon. Ala tene nga: “E yeke ko na ndö ti mbarata so ayeke mu loro mingi.” Nzoni! 
Me azo so ayeke tumba peko ti ala ayeke mu loro mingi! 

17Wato oko ayeke be le na azo saki oko na popo ti ala. Awato oku ayeke be le na 
ala si ala kue ayeke kpe. Na ndani, azo so ayeke ngba, ala yeke luti tongana keke 
ti bendere na ndö ti hoto, tongana bendere na ndö ti kete hoto. 

Ngoi ti songo zo na kuâ 

18Me KOTA GBIA ayeke ku mbeni ngoi ti sara nzoni be na ala, lo yeke londo ti 
baa mawa ti ala. Biani, KOTA GBIA ayeke Nzapa ti mbirimbiri. Ti ala nzoni, azo 
so kue azia be ti ala na ndö ti lo! 

19Mo, zo ti Sion, mo so mo yeke lango na Jérusalem, fade mo yeke kiri ti toto 
pepe. Tongana mo dekongo na lo, lo yeke sara nzoni be na mo. Gi so lo ma mo, lo 
yeke kiri tënë na mo. 

20Na ngoi ti ye ti vundu, KOTA GBIA ayeke mu na mo kobe. Na ngoi ti ye ti 
ngangu, lo yeke mu na mo ngu ti nyongo ni. Lo so lo yeke fa ye na mo, lo yeke 
kiri ti honde tere ti lo pepe, fade mo yeke baa lo na le ti mo. 

21Na ndembe so mo ye ti hon na mbage ti maboko ti koli wala na mbage ti 
maboko ti wali, mo yeke ma na peko ti mo mbeni go so ayeke tene: “Baa lege ni 
laa, mo mu ni!” 

22Anzapa ti mo so a leke na keke si a zia wen ti nginza na tere ni, ayanda ti mo 
so a kporo lôro si a zia na tere ni, fade mo yeke baa ni tongana ye so ayeke sioni. 
Mo yeke tuku ni tongana fungo ye si mo yeke tene: “Ala hon kâ!” 

23Fade KOTA GBIA ayeke tokua ngu-Nzapa na ndö ti ale ti kobe so mo lu. Kobe 
so sese ayeke mu na mo ayeke duti gbani gbani si ayeke nzere mingi. Na lango 
ni so, anyama ti mo ayeke gue ti te pere na ndo so akono. 

24Abagara na alele so ayeke fâ yaka ayeke te anzoni pere so a tuku ingo daa. A 
mu pao na ye ti pengo na ale ti kobe si a gbara na pere ni na sese. 

25Na lango so a yeke fâ azo kue, na ndembe so ada so ayo na nduzu mingi ayeke 
tuku na sese, gba ti ngu ayeke sua na ndö ti akota hoto nga na ndö ti akete hoto 
kue. 

26Na lango so KOTA GBIA ayeke kanga le ti ka ti azo ti lo si lo yeke sara titene ka 
ni amu, fade nze ayeke su tongana lâ, lumiere ti lâ ti lango oko ayeke lingbi na 
lumiere ti lâ ti lango mbarambara. 

KOTA GBIA ayeke ga ti pika azo ti Asirii 

27Baa, KOTA GBIA wani alondo yongoro si lo yeke ga. Ngonzo ti lo ayeke tongana 
wâ so ayeke nika ye si ayeke gbi ndo. Yanga ti lo asi singo na ngonzo; menga ti 
lo ayeke tongana wâ so ayeke gbi ye kue. 

28Pupu ti yanga ti lo ayeke tongana ngu so ayeke sua, asuku ngbii asi na go ti zo. 
Pupu ni ayeke ga ti yengere amara nde na mbeni yengere ti fango zo. Lo yeke zia 
na yanga ti azo ni mbeni kamba ti gue na ala kirikiri. 

29Ti ala azo ti Jérusalem, fade ala yeke he bia tongana ti so a yeke he bia ti 
matanga na bi. Be ti ala ayeke duti na ngia tongana ti azo so ayeke tambula 
alingbi na toto ti ngoli si ala yeke gue na li ti hoto ti KOTA GBIA, na mbage ti Kota 
Têne ti Israel. 

30KOTA GBIA ayeke sara titene azo ama go ti lo so ayeke toto ngangu, lo yeke 
sara titene azo abaa maboko ti lo so lo yo na nduzu ti pika na azo. Lo yeke fa sioni 
ngonzo ti lo na popo ti menga ti wâ so ayeke gbi ye kue, na popo ti kota ngu-
Nzapa, nga na popo ti apembe ti bekpa so atuku. 

31Na mango go ti KOTA GBIA, fade azo ti Asirii ayeke do na mbeto na gbe ti nduru 
keke so KOTA GBIA ayeke pika na ala. 

32Pika oko oko so KOTA GBIA ayeke pika ala, a yeke pika ngo na kundi na gbe ni. 
Tongana lo yeke yingi maboko ti lo, lo yeke tiri bira na ala. 

33A leke gba ti keke ti wâ kozoni awe; keke ni ayeke nga ndali ti gbia. Na ya ti du 
so akono si alinda mingi, a zia gba ti akeke angoro na ni ti tingo na wâ. Tongaso, 
pupu ti yanga ti KOTA GBIA so ayeke tongana sufre so ayeke sua ayeke bi wâ 
daa. 

Ésaïe 31 

Azo ti Ezipte ayeke gi asenge zo ti sese! 

1Mawa na azo so ayeke gue na Ezipte titene a mu maboko na ala! Ala zia be ti ala 
na ndö ti ambarata, na ndö ti apusu ti mbarata, ngbanga ti so apusu ni ayeke 
gbani gbani; ala zia be ti ala na ndö ti azo ti kpengo na mbarata, ngbanga ti so ala 
yeke na ngangu mingi. Me ala yeke baa ndo na mbage ti Nzapa ti Israel pepe, lo 
so lo yeke nde si lo yeke nzoni kue; ala yeke gi KOTA GBIA pepe. 

2Me lo nga, lo yeke na kode: lo yeke sara si ye ti mawa aga, tënë so lo tene, lo tene 
awe. Lo londo ti ga na tere ti bongbi ti azo ti sioni nga na tere ti azo ti sarango 
sioni so a iri ala ti ga ti mu maboko. 

3Azo ti Ezipte ayeke gi asenge zo, ala yeke anzapa pepe; ambarata ti ala ayeke gi 
anyama, ala yeke yingo pepe. Tongana KOTA GBIA ayoro maboko ti lo, zo so aye 
fade ti mu maboko na mba ti lo ayeke pika gere ti lo ti ti, zo so ahunda fade titene 
mba ti lo amu maboko na lo, lo yeke ti; ala use kue ayeke kui. 

KOTA GBIA, wabatango Jérusalem 

4Tënë so KOTA GBIA atene na mbi laa: “Tongana bamara wala kete bamara 
ayeke toto ti bata nyama so lo gbu ti te, ataa azo airi gba ti awabatango-taba ti 
ga na tere ti lo, mbeto ti dekongo ti ala asara lo pepe, lo yeke zia nyama ni ndali 
ti wusuwusu ti ala pepe. Ye ni ayeke duti ande legeoko tongaso ndali ti mbi KOTA 
GBIA so mbi yeke na ndö ti dunia kue, mbi yeke zu na ndö ti hoto ti Sion, ti tiri 
bira kâ.” 

5Tongana ti so ndeke ayeke zi ya ti akpangi ti lo fade KOTA GBIA so ayeke na ndö 
ti dunia kue ayeke bata Jérusalem. Lo yeke bata lo si lo yeke zi lo, lo yeke kanga 
lege na kpale ti si na lo si lo yeke soo lo. 

6Ala azo ti Israel, ala ke lani KOTA GBIA mingi! Ala kiri fadeso na mbage ti lo ma! 

7Na lango ni so, zo oko oko ayeke bi anzapa ti lo so lo sara na wen ti nginza wala 
na lôro, anzapa so maboko ti lo ti siokpari asara ni so. 

8Fade azo ti Asirii ayeke ti na yanga ti yongoro zeme so ayeke ti zo pepe; yongoro 
zeme so ayeke fâ ala ayeke ti zo pepe. Azo ti Asirii ayeke kpe na le ti yongoro 
zeme ni, a yeke gbu amaseka ti ala ti koli ti sara akua ti ngbaa. 

9Lo so lo yeke na ngangu mingi, lo yeke do na mbeto si lo yeke kpe, be ti 
amakonzi ti aturugu ti lo ayeke woko kue, ala yeke do bendere ti ala ti zia ti hon. 
So tënë ti yanga ti KOTA GBIA laa, lo so wâ ti lo ayeke na Sion, kota wâ ti lo ayeke 
za na Jérusalem. 

Ésaïe 32 

Gbia so ayeke sara nzoni 

1Fade mbeni gbia ayeke le-gbia na lege ti mbirimbiri, amakonzi ayeke sara 
komandema alingbi na ndia. 

2Ala oko oko ayeke duti tongana mbeni gbefa so zo ayeke bata tere ti lo daa ndali 
ti pupu, tongana ndo so zo ayeke kpe ti honde tere ti lo daa ndali ti ngu-Nzapa, 
tongana ngu so ayeke sua na ndö ti holengo sese, tongana gbe ti de ti kota têne 
na kodro so ngu ayeke daa pepe. 

3 Le ti azo so alingbi fade ti baa ndo ayeke kiri ti kanga pepe, mê ti azo so alingbi 
fade ti ma ndo ayeke kiri ti ma ndo nzoni. 

4Azo so ahinga ti gbu li ti ala pepe ayeke to nda ti ma ya ti tënë, azo ti guguma 
ayeke tene tënë hio, ala yeke tene tënë, le ni avuru. 

5A yeke kiri ti di iri ti zo ti buba pepe, atene “ne-ne zo”. A yeke kiri ti tene na zo 
ti handango ndo pepe, atene “zo ti nzoni be.” 

6Biani, zo ti buba ayeke tene abuba tënë, lo yeke zia be ti lo gi ti sara sioni, lo 
yeke sara aye so ayeke sioni mingi si lo yeke tene asioni tënë na tere ti KOTA 
GBIA. Zo so nzara asara lo, lo yeke mu na lo kobe pepe, zo so nzara ti ngu asara 
lo, lo yeke mu na lo ngu ti nyongo ni pepe. 

7Ti zo ti handango ndo, kua ti lo ayeke ti sarango sioni mingi na zo: lo yeke leke 
aye na mayere ti sara sioni na wayere na tenengo mvene na li ti wayere ni. Andaa 
wayere ni ahunda gi ye so ayeke ti lo. 

8Me ne-ne zo ayeke leke na be ti lo ti sara gi nzoni ye, lo yeke sara gi ye so ane. 

A gboto mê ti awali ti Jérusalem 

9Ala awali so ye ti songo ala ayeke daa pepe so, ala londo, ala ma mbi si! Ala 
amaseka-wali so abaa tere ti ala atene, ala lingbi awe so, ala dingi mê ti ala, ala 
ma mbi si! 

10Ala so abaa tere ti ala atene, ala lingbi awe so, na peko ti ngu oko na ambeni 
lango na ndö ni, fade tere ti ala ayeke do, ngbanga ti so fango ale ti vinye ahunzi 
awe, fango ale ti kobe ayeke daa mbeni pepe. 

11Ala awali so ye ti songo ala ayeke daa pepe so, alingbi ala do na mbeto. Ala 
awali so abaa tere ti ala atene, ala lingbi awe so, alingbi tere ti ala ado, ala zi 
bongo na tere ti ala, tere ti ala angba ndumbu, ala kanga bongo ti mua na 
ngbonda ti ala. 

12Ala zia maboko na ndö ti go ti ala ti fa vundu ti be ti ala, ala toto ndali ti 
apendere yaka ti ala, ndali ti akeke ti vinye so lani ayeke le mingi so, 

13ndali ti sese ti azo ti mbi so aki na akeke ti ki amu ndö ni kue. Ataa ada so lani 
azo ayeke duti na ngia daa na agbata so azo ayeke sara matanga daa mingi, aki 
na akeke ti ki ni amu ni kue. 

14Yangbo ti gbia, azo ado azia awe, gbata so wuluwulu ayeke daa lani, azo akpe 
ni kue awe. Vaka ti Ofel na da so ayo na nduzu ayeke ga du ti hondengo tere kpu 
na kpu, ndo so alele ti ngonda ayeke sara ngia daa nga na ndo so anyama ayeke 
te pere daa. 

Aye kue ayeke kiri ti ga nde 

15Mbeni lâ, fade KOTA GBIA ayeke tokua yingo ti lo na ndö ti e. Tongaso, 
benyama ayeke ga yaka so a lu akeke so a yeke te lengo ni si yaka ni ayeke ga 
mbeni gbako. 

16Na ya ti benyama, azo ayeke sara ye na lege ti ndia; na ya ti yaka so a lu akeke 
so a yeke te le ni tengo, azo ayeke fâ ngbanga mbirimbiri. 

17Sarango ye ti mbirimbiri ayeke du siriri, ayeke sara si azo aduti kpoo, mbeni 
ye ti sioni ayeke si na ala pepe kpu na kpu. 

18Fade azo ti KOTA GBIA ayeke duti na ndo so siriri ayeke daa, na ya ti ada so zo 
alingbi ti zia be ti lo na ndö ni, na ndo so ayeke nzoni si ayeke kpoo. 

19Fade pembe ti bekpa ayeke ti na ndö ti gbako, gbata ayeke ti. 

20Me ti ala nzoni, ala so ayeke lu ale ti kobe na ndo so kue ngu ayeke daa, ala yeke 
zia lege na bagara nga na lele ti tambula ti be ti ala! 

Ésaïe 33 

Mawa na zo ti bubango ye! 

1Mawa na mo, mo so mo yeke buba ye si ade a buba mo pepe so! Mawa na mo, 
mo so mo yeke ka azo si ade ti ka mo pepe so! Tongana mo buba aye kue awe, 
fade a yeke buba nga mo. Tongana mo ka azo kue awe, fade a yeke ka nga mo. 

2 KOTA GBIA, baa mawa ti e! E zia be ti e ti ku mo. Lakue na ndaperere, mo ga 
ngangu ti e, mo ga wasongo e na ndembe ti ye ti ngangu. 

3So azo ama wuluwulu ti mo, ala kpe; gi so mo londo, amara nde akangbi kirikiri. 

4Tongaso, azo ayeke ro aye na peko ti bira tongana ti so akete gbadola ayeke ro 
aye. Azo ayeke tuku na ndö ti aye ni tongana ti so agbadola ayeke tuku na ndö ti 
aye. 

5A ya iri ti KOTA GBIA, ngbanga ti so lo yeke duti na nduzu kâ. Lo sara si sarango 
ye na legeni na fango ngbanga ti mbirimbiri asi singo na ya ti Jérusalem kue. 

6Ti ala azo ti KOTA GBIA, na ya ti fini ti ala, mbeni ye ti sioni alingbi ti si na ala 
pepe. Dutingo na ndara na hingango Nzapa ayeke nzoni ye so ayeke soo ala; 
kpengo mbeto ti KOTA GBIA, so mosoro ti ala laa! 

KOTA GBIA ayeke ga na tere ti azo ti lo 

7Baa, azo ti Ariel laa ayeke dekongo na ndö ti lege so. Awatokua ti siriri laa ayeke 
toto ngangu mingi so. 

8Ndö ti alege ade dengo, zo oko ayeke hon na ndö ti akete lege pepe. A buba tënë 
ti ya ti mbuki awe, azo so ayeke na tere ti tënë ti mbuki ni, a bi ala yongoro awe, 
zo oko ti ne mba ti lo ayeke daa pepe. 

9Sese ni ayeke na mua, ayeke hole holengo. Agbako ti Liban ahole kue si kamene 
ahon ndö ti ala. Lando ti Saron ahole kasakasa. Ahoto ti Bashan na ti Karmel, 
akeke ayeke daa mbeni pepe. 

10 KOTA GBIA atene: “Fadeso mbi yeke londo, fadeso mbi yeke luti na nduzu, 
fadeso, mbi yeke sara titene azo aya iri ti mbi. 

11Apialo so ala leke ayeke tongana holengo pere; tongana apialo ni abaa gigi awe, 
aga gi pere. Pupu ti yanga ti ala wani ayeke gbi ande ala tongana wâ. 

12Wâ ayeke gbi amara nde si ala yeke ga gi mburu ti wâ. Wâ ayeke gbi ala 
tongana aki so a fâ ni si a tuku na le ti wâ. 

13Ala so ayeke na yongoro ndo, ala ma tënë ti ye so mbi sara! Ala so ayeke nduru 
ge, ala hinga ngangu ti mbi!” 

14Na Sion, azo ti siokpari ado na mbeto, tere ti azo ti sioni ado. Ala yeke hunda 
tere ti ala, atene: “Wâ so ayeke gbi ye kue so, zo wa na popo ti e alingbi ande ti 
luti na tere ni, zo wa? Zo wa na popo ti e alingbi ti luti na tere ti kota wâ so ayeke 
gbi lakue lakue so zo wa?” 

15– Zo so ayeke sara ye ti mbirimbiri si lo yeke tene taa-tënë; zo so ake ti wara ye 
na lege ti sarango ngangu na azo, zo so ake titene a pete na lo goro, zo so akanga 
mê ti lo titene lo ma atënë ti fango zo pepe, zo so akanga le ti lo titene lo baa ye 
ti sioni pepe. 

16Zo tongaso ayeke duti na nduzu kâ. Ndo ti batango tere ti lo ayeke atêne so 
ayeke tongana ngangu gbagba. A yeke mu na lo kobe ti tengo ni, ngu ti nyongo 
ni ayeke tia lo pepe. 

A zi Jérusalem na ya ti kpale awe 

17Fade le ti mo ayeke baa gbia na ya ti pendere ti lo, mo yeke baa kota le ti sese 
ni kue. 

18Mo yeke gbu li ti mo na ndö ti ye so ayeke zia lani mbeto na be ti mo si mo yeke 
hunda tere ti mo, mo tene: “Azo so lani ayeke baa ndo na ndö ti akua so, ala yeke 
fadeso na ndo wa? Azo so lani ayeke diko nginza ti lapo so, ala yeke fadeso na 
ndo wa? Azo so lani ayeke baa lege ti angangu gbagba so, ala yeke fadeso na ndo 
wa?” 

19Azo ti baba so, ala so ayeke tene yanga ti kodro so zo ayeke ma ya ni pepe, ala 
so ayeke tene guguma so zo alingbi ti ma ni pepe, mo yeke kiri ti baa ala pepe. 

20Mo baa Sion, gbata so ando e yeke sara amatanga ti e daa, mo baa Jérusalem, 
ndo so azo ayeke duti daa kpoo; gbata ni ayeke ga tongana da ti bongo so ayeke 
kiri ti zi ni pepe, a yeke kiri ti gboto awen so a kpo ti gbu na da ni pepe, a yeke 
kiri ti zi akamba ni pepe. 

21Kâ laa KOTA GBIA ayeke fa na e gonda ti lo. Ndo ni kâ ayeke duti ndo ti 
akota bale na ti akota ngu. Amangboko ti bira ayeke hon na le ti ngu ni pepe, 
apendere kota mangboko ayeke fâ ngu ni pepe. 

22Biani, KOTA GBIA ayeke fâ ngbanga na popo ti e, lo laa lo yeke fa na e ndia. 
KOTA GBIA ayeke gbia ti e, lo laa lo yeke soo e. 

23Akamba so a kanga na tere ti amangboko, a zi ni awe; akamba ni akiri agbu 
keke ti mangboko ni pepe; a yeke kiri ti gboto bendere ni na nduzu pepe. Ndani 
laa azo ayeke kangbi na popo ti ala gba ti aye so ala gbu na peko ti bira. Ataa azo 
ti bubango gere ayeke gue ti nzi aye. 

24Mbeni zo oko so alango na Jérusalem ayeke tene pepe: “Tere ti mbi aso.” A yeke 
zi siokpari na li ti azo ti gbata ni. 

Ésaïe 34 

Nzapa afâ ngbanga na ndö ti Edom 

1Ala amara nde, ala ga nduru ge, ala ma tënë! Ala azo ti dunia kue, ala dingi mê 
ti ala, ala ma tënë! Ayeke nzoni sese na aye so kue ayeke na ndö ni ama tënë, 
dunia na aye so kue ayeke sigigi daa ama tënë. 

2Ngonzo ti KOTA GBIA ayeke tuku na ndö ti amara kue, sioni ngonzo ti lo ayeke 
tuku na ndö ti aturugu ti ala kue. Lo zia ala titene a fâ ala, ahunzi ala, lo zia ala 
titene a fâ ala kue. 

3A bi kuâ ti ala kirikiri, kuâ ti ala ayeke fun sioni sioni, mene ti ala ayeke sua na 
ndö ti ahoto tongana ngu so ayeke sua. 

4 Aye so kue ayeke na le ti nduzu ayeke hon kirikiri, le ti nduzu ayeke rule tere ti 
lo tongana mbeni mbeti. Aye so kue ayeke na le ti nduzu ayeke tuku tongana 
aholengo kugbe ti keke ti vinye wala ti keke ti fige. 

5Na yayu kâ, yongoro zeme ti KOTA GBIA ayeke tongana zo so anyon samba ahon 
ndö ti lo Baa yongoro zeme ni ayeke ti na ndö ti azo ti Edom, na ndö ti azo so 
KOTA GBIA azia ala titene a fâ ala, a hunzi ala. 

6Mene amu tere ti yongoro zeme ti KOTA GBIA kue, mafuta amu tere ni kue, mo 
baa mo tene, mene ti akete taba na ti akoli-ngasa, mo baa mo tene, mafuta ti ya 

ti akoli-taba. Na Bosra, li-kodro ni, a mu sandaga na KOTA GBIA. Na kodro ti 
Edom, a fâ azo kue. 

7Gi na oko ndembe ni, angbä ayeke ti, akete bagara na akoli-bagara ayeke ti na 
sese. Sese anyon mene si aga tongana zo so samba ahon ndö ti lo, mafuta amu 
ndö ti sese kue. 

8 Ti KOTA GBIA, lango ni so ayeke lango titene lo kiri na peko ti sioni ti azo ti 
Edom na ala; ngu ni so ayeke ngu titene lo so lo yeke gbu koko ti Sion, lo kiri na 
peko ti sioni ti awato ti Sion na ala. 

9Angu ti Edom ayeke ga angu ti gudron, sese ti lo ayeke ga sufre. Kodro ni ayeke 
ga gudron so ayeke gbi. 

10 Na bi wala na kota lâ, gudron ni ayeke mingo pepe. Guru ti wâ ayeke londo daa 
lakue lakue. Ngu na ngu, kodro ni ayeke ngba benyama, zo oko ayeke kiri ti hon 
na ya ni pepe. 

11Kodro ni ayeke ga ti andeke ti bi na ti abelu; akete ndeke ti bi na akpakpo ayeke 
lango daa. KOTA GBIA ayeke gboto kamba ti haka na ni si lo yeke buba ni; lo yeke 
haka ni, ayeke ga senge, ye oko ayeke daa pepe. 

12Akota zo ti kodro ni ayeke duti daa mbeni pepe ti soro mbeni gbia, amakonzi 
kue ayeke hunzi. 

13Akamba ti ki ayeke sigigi na yangbo ti gbia, asioni pere na akeke ti ki ayeke mu 
ndö ti ngangu gbagba. Kodro ni ayeke ga ndo ti lango ti anzagua, ndo so anaamo 
ayeke duti daa. 

14Anyaû ti ngonda na agbongo ayeke wara tere kâ, akoli-ngasa ayeke wara amba 
ti ala kâ. Sioni yingo ti bi ayeke duti kâ; kâ, lo yeke wara ndo ti wungo tere. 

15Na ndo so laa ngbo ayeke sara du ti lo, lo yeke du apara ti lo, lo yeke lango na 
ndö ni ngbii lo zi ni, lo yeke bata amolenge ni na gbe ti lo. Na ndo so nga, angoalo 
ayeke bongbi tere. 

16Tongana ala gi na ya ti mbeti ti KOTA GBIA, fade ala yeke diko tënë so: Na popo 
ti anyama so kue, mbeni oko angba na peko pepe, mbeni oko so ake ti ga ayeke 
daa pepe. KOTA GBIA laa amu yanga na ala, yingo ti lo laa abongbi ala. 

17Lo laa lo bi mbeni ye ndali ti ala oko oko, lo mu kamba ti hakango na ye ti 
kangbi sese na ala. Sese ni ayeke ga ti ala kpu na kpu, ala yeke duti daa ngu na 
ngu. 

Ésaïe 35 

Kiringo ti azo ti Israel na Jérusalem 

1Ayeke nzoni benyama na kuru sese aduti na ngia! Ayeke nzoni lando so ngu 
ayeke daa pepe adodo na ngia, lo du apendere kongo! 

2 Ayeke nzoni akongo ni amu ndö ti sese ni. Ayeke nzoni sese ni ahuru na ngia, 
lo dodo na ngia si lo dekongo na ngia! KOTA GBIA amu na lo pendere ti hoto ti 
Liban awe, zango ti hoto ti Karmel na ti lando ti Saron. Tongaso, azo ayeke baa 
gonda ti KOTA GBIA, ala yeke baa nga zango ti Nzapa ti e. 

3 Ala sara si maboko so awoko, akiri awara ngangu; ala sara si alikunu so awoko, 
akiri akpengba. 

4Ala tene na azo so be ti ala awoko so, atene: “Ala gbu ngangu, ala sara mbeto 
pepe! Baa, Nzapa ti ala laa. Lo ga ti kiri peko ti sioni na azo so asara sioni, ti futa 
awato ti ala ndali ti sioni so awato ni asara na ala. Lo wani, lo ga ti soo ala.” 

5Tongaso, fade awaziba ayeke kiri ti baa ndo; azo so mê ti ala akanga ayeke kiri 
ti ma ndo. 

6 Azo so gere ti ala abuba, ala yeke huru tongana dengbe, yanga ti buburu ayeke 
zi si lo yeke dekongo na ngia. Biani, ngu ayeke sigigi na ya ti benyama, ngu ayeke 
sua na lando so ngu ayeke daa pepe. 

7Mbutu so amu wâ mingi ayeke kiri ti ga kota ngu, sese so ngu atia daa ayeke kiri 
ti ga ali ti ngu. Ndo so lani anzagua ayeke lango daa, asosongo na apere ti ya ti 
ngu asigigi daa. 

8Na ndo so, a yeke suru mbeni lege so a di iri ni “Lege so a zia nde”. Zo ti sioni 
oko alingbi ti hon daa pepe, a yeke bata ni ndali ti azo ti KOTA GBIA titene ala 
tambula daa. Azo ti buba ayeke girisa lege na ndo so pepe. 

9Na lege so, zo ayeke tengbi na bamara pepe, mbeni sioni nyama oko ayeke si kâ 
pepe, zo ayeke wara sioni nyama oko kâ pepe. Gi azo so KOTA GBIA azi ala laa 
ayeke mu lege ni so. 

10Azo so KOTA GBIA ayeke zi ande ala, ala yeke mu lege ni so ti kiri. Na singo ti 
ala na Sion, ala yeke dekongo na ngia. Ngia so ayeke hunzi laoko pepe, ayeke su 
na ndö ti le ti ala. Ngia so ahon ndoni ayeke si be ti ala singo, pasi na demango 
tere ayeke hon. 

Ésaïe 36 

Gbia ti Asirii aye ti tiri bira na Jérusalem 
(2 Agbia 18.13,17-37) 

1Na ngu baleoko na osio ni so Ezekias ayeke le-gbia na Juda, Senakerib, gbia ti 
Asirii aga ti tiri bira na agbata kue ti Juda so a sara ngangu gbagba na tere ni si 
lo mu agbata ni. 

2Andaa gbia ti Asirii ayeke na gbata ti Lakish. Lo ngba kâ si lo tokua na Jérusalem 
makonzi ti aturugu ti batango lo na gba ti aturugu; lo tokua ala na gbia Ezekias. 
Turugu ni aluti na tere ti du so ngu ayeke sua daa ti gue na ndo so a yeke bata 
ngu daa na nduzu; du ni ayeke na lege ti yaka ti azo ti sukulango bongo. 

3Tongaso, Eliakim, molenge ti Hilkia, makonzi ti yangbo ti gbia, lo na wakuasu 
Shebna nga na Yoa, molenge ti Asaf, zo ti tenengo peko ti tënë ti yanga ti gbia, 
asigigi ti wara lo. 

4Makonzi ti aturugu ti batango gbia ti Asirii atene na ala: “Ala gue, atene na 
Ezekias, atene: Tënë so kota gbia, gbia ti Asirii atene ayeke so: ‘So ziango be ti 
nyen laa mo zia na ndö ti ye so! 

5Mbi tene na mo, ye mo leke ti tiri bira na ngangu ayeke gi asenge tënë ti yanga! 
Zo wa laa mo zia be ti mo na ndö ti lo si mo tomboka na tere ti mbi so? 

6 Baa, mo zia be ti mo na ndö ti Ezipte so ayeke tongana sosongo so afâ awe. 
Tongana zo agbu ni ti luti daa, ayeke kpo ya ti maboko ti lo. Faraon, gbia ti Ezipte 
ayeke nga tongaso ndali ti azo so kue azia be ti ala na ndö ti lo. 

7Gbaa, mo yeke tene na mbi, mo tene: Ala zia be ti e na ndö ti KOTA GBIA, Nzapa 
ti ala. Me mo Ezekias laa, mo zi lani ando so a leke na ndö ti ahoto ti voro lo daa; 
mo zi nga agbalaka ti lo si mo mu yanga na azo ti Juda nga na azo ti Jérusalem ti 
voro KOTA GBIA gi na dawa ti gbalaka so! 

8Fadeso mo na gbia ti mbi, gbia ti Asirii atö, e baa: fade mbi yeke mu na mo 
ambarata saki use tongana mo lingbi ti wara azo ti kpengo na ala! 

9Na popo ti azo ti kua ti gbia ti mbi, ataa gi kete ni oko, mo lingbi ti tumba lo? Mo 
so mo zia be ti mo gi na ndö ti Ezipte titene mo wara apusu ti mbarata na azo ti 
kpengo na ni so! 

10 KOTA GBIA biani laa ayeda titene gbia ti mbi ague ti tiri bira na kodro so si a 
buba ni! KOTA GBIA laa atene na lo: Mo gue, mo tiri bira na kodro so, mo buba 
ni kue!’ ” 

11Tongaso Eliakim, Shebna nga na Yoa atene na makonzi ti aturugu ti batango 
gbia, atene: “E gbu gere ti mo, mo tene tënë na e, azo ti gbe ti mo, na yanga ti 
arameen, ngbanga ti so e yeke ma ni. Me mo tene tënë ni na yanga ti hebro pepe, 
ngbanga ti azo so aduti na ndö ti gbagba ti gbata ni.” 

12 Me makonzi ti aturugu ni akiri tënë: “Gbia ti mbi atokua mbi ti tene tënë so gi 
na ala nga na gbia ti ala oko? Tënë ni ayeke nga ndali ti azo so aduti na ndö ti 
gbagba ti gbata ni, azo so fade ayeke te puru ti ala wani si ala yeke nyon inon ti 
ala tongana ti so ala na gbia ti ala ayeke sara ni ande.” 

13Na pekoni, makonzi ti aturugu ti batango gbia ti Asirii aluti na nduzu si lo 
dekongo na kota go na yanga ti hebro, lo tene: “Ala ma tënë ti kota gbia, gbia ti 
Asirii si! 

14Tënë so gbia atene ayeke so: ‘Ala zia Ezekias ahanda ala pepe, lo lingbi ti zi ala 
pepe. 

15Lo hunda na ala titene ala zia be ti ala na ndö ti KOTA GBIA, atene: Fade KOTA 
GBIA ayeke zi e biani biani; fade gbata so ayeke ti na maboko ti gbia ti Asirii pepe. 
So mvene laa. 

16Ala ma tënë ti Ezekias pepe, me ala ma gi tënë so gbia ti Asirii ayeke tene na 
ala; lo tene: Ala sara songo na mbi, ala zia tere ti ala na maboko ti mbi si fade zo 
oko oko na popo ti ala ayeke te le ti vinye ti lo na le ti keke ti fige ti lo si lo yeke 
nyon ngu ti du ti ngu ti lo. 

17Na pekoni, mbi yeke ga ti mu ala, ti gue na ala na mbeni sese so ayeke tongana 
sese ti ala, sese so ble na fini vin ayeke daa, sese so kobe na vin asi singo daa. 

18Ala zia Ezekias ahanda ala pepe, atene: Fade KOTA GBIA ayeke zi e! Anzapa ti 
amara nde, mbeni oko awara lege ti zi kodro ti lo wani na maboko ti gbia ti Asirii 
awe? 

19Anzapa ti Hamat na ti Arpad ayeke na ndo wa? Anzapa ti Sefarvaim ayeke na 
ndo wa? Mbeni nzapa azi gbata ti Samarii na maboko ti mbi awe? 

20Na popo ti anzapa kue ti akodro so, nzapa wa laa azi kodro ti lo na maboko ti 
mbi si fade KOTA GBIA alingbi ti zi Jérusalem na maboko ti mbi?’ ” 

21Azo ni kue azi yanga oko pepe; zo oko akiri tënë pepe, ngbanga ti so yanga so 
gbia amu fade ayeke so: “Fade ala kiri tënë na lo pepe.” 

22Na pekoni, Eliakim, molenge ti Hilkia, makonzi ti yangbo ti gbia, lo na wakuasu 
Shebna nga na Yoa, molenge ti Asaf, zo ti tenengo peko ti tënë ti yanga ti gbia 
asuru bongo na tere ti ala. Ala kiri na tere ti Ezekias si ala tene na lo peko ti tënë 
ti makonzi ti aturugu ti batango gbia ti Asirii. 

Ésaïe 37 

Ezekias atokua azo ti hunda wayanga-Nzapa Ésaïe 
(2 Agbia 19.1-7) 

1So gbia Ezekias ama ala awe, lo suru bongo na tere ti lo, lo yu bongo ti mua si lo 
gue na ya ti kota da ti KOTA GBIA. 

2Na pekoni, lo tokua Eliakim, makonzi ti yangbo ti gbia, lo na wakuasu Shebna 
nga na ambakoro wayango-sandaga na ndo ti wayanga-Nzapa Ésaïe, molenge ti 
Amoz. Ala kue ayu bongo ti mua. 

3Ala tene na lo: “Tënë so Ezekias atene ayeke so: ‘Lango ti laso ayeke lango ti ye 
ti ngangu, lango ti kota kpale, lango ti kota kamene. Azo ayeke tene: molenge aga 
nduru ti sigigi na ya ti mama ti lo, me ngangu atia mama ni ti du molenge ni. 

4Gbia ti Asirii atokua makonzi ti aturugu ti lo ti zonga Nzapa so ayeke na fini. E 
hinga pepe, wala KOTA GBIA, Nzapa ti mo ama tënë ti zonga ni si lo pika lo ndali 

ti asioni tënë so lo tene so! Ti mo Ésaïe, sambela Nzapa ndali ti tanga ti azo so 
angba na fini so.’ ” 

5Azo ti kua ti gbia Ezekias aga nduru na tere ti Ésaïe 

6si lo tene na ala: “Ala gue, atene na wa ti ala, atene: ‘Tënë so KOTA GBIA atene 
ayeke so: zonga so azo ti kua ti gbia ti Asirii azonga na mbi si mo ma tënë ni so, 
sara mbeto ni pepe. 

7Gbia ayeke ma mbeni tënë; mbi yeke tokua mbeni yingo na ya ti lo si lo yeke 
kiri na kodro ti lo. Mbi yeke sara titene lo kui kuâ ti yongoro zeme na kodro ti lo 
wani.’ ” 

Senakerib akiri agi yanga ti Ezekias 
(2 Agbia 19.8-13) 

8Makonzi ti aturugu ti Asirii ama a tene, gbia ti Asirii alondo na gbata ti Lakish, 
lo ga na gbata ti Libna si lo yeke tiri bira na azo ti gbata ni. Makonzi ni aga si lo 
wara gbia ni kâ. 

9Me gbia ti Asirii ama a tene, Tiraka, gbia ti Etiopii ayeke ga ti tiri bira na lo. Gi 
so lo ma tënë so, lo tokua azo na Ezekias, lo tene: 

10“Tënë so ala yeke tene na Ezekias, gbia ti Juda ayeke so: Ayeke nzoni Nzapa ti 
mo so mo zia be ti mo mingi na ndö ti lo so ahanda mo pepe, atene: ‘Fade 
Jérusalem ayeke ti na maboko ti gbia ti Asirii pepe!’ 

11Mo wani, mo ma ye so agbia ti Asirii asara na akodro kue; mo ma lege so ala fâ 
azo ti akodro kue, zo oko angba na fini pepe. Mo baa ti mo, mo tene, fade a yeke 
zi mo ma? 

12So ababâ ti mbi abuba ando agbata tongana: Gozan, Haran, Resef nga na gbata 
ti Telasar so azo ti sese ti Bet-Eden ayeke lango ando daa so, anzapa ti ala azi ala 
na maboko ti ababâ ti mbi ni? 

13Agbia ti Hamat, ti Arpad, ti Lair, ti Sefarvaim, ti Hena na ti Ava ayeke na ndo 
wa?” 

Ezekias asambela Nzapa 
(2 Agbia 19.14-19) 

14Ezekias amu mbeti ni na maboko ti awatokua ni, lo diko ni si lo gue na ya ti 
kota da ti KOTA GBIA. Lo zi ya ti mbeti ni na le ti KOTA GBIA. 

15Na pekoni, lo sambela KOTA GBIA, lo tene: 

16“KOTA GBIA, mo so mo yeke na ndö ti dunia kue, Nzapa ti Israel, mo so mo 
yeke duti na ndö ti asheruben, gi mo oko mo yeke Nzapa na ndö ti akodro-gbia 
ti sese kue, ngbanga ti so mo laa mo sara yayu na sese. 

17KOTA GBIA, dingi mê ti mo, mo ma si! KOTA GBIA, zi le ti mo, mo baa ye si! Mo 
ma atënë so Senakerib atokua ni ti zonga Nzapa so ayeke na fini so! 

18KOTA GBIA, taa-tënë, agbia ti Asirii ahunzi amara nde kue si ala buba akodro 
ti amara ni. 

19Agbia ni abi anzapa ti azo ni na le ti wâ. Andaa, anzapa ni ayeke taa Nzapa pepe, 
me ala yeke gi ye so maboko ti zo laa asara ni na keke nga na têne; nilaa agbia ti 
Asirii abuba anzapa ni kue. 

20Me mo KOTA GBIA, Nzapa ti e, soo e na maboko ti Senakerib; tongaso si 
akodro-gbia ti sese kue ahinga atene, gi mo oko KOTA GBIA laa mo yeke Nzapa.” 

Ésaïe atene na Ezekias peko ti kiringo tënë ti KOTA GBIA 
(2 Agbia 19.20-34) 

21Tongaso, Ésaïe, molenge ti Amoz atokua azo na Ezekias, atene: “Tënë so KOTA 
GBIA, Nzapa ti Israel, lo so mo sambela lo ndali ti Senakerib, gbia ti Asirii atene 
ayeke so: 

22Baa, tënë so KOTA GBIA atene na tere ti lo ayeke so: Pendere maseka-wali, 
gbata ti Sion abaa mo tongana mbumbuse zo, lo yeke he mo na ngia. Pendere 
maseka-wali, gbata ti Jérusalem ayeke yingi li ti lo si ayeke he mo na peko ti mo. 

23Zo wa laa mo zonga lo si mo bi buba na tere ti lo so, zo wa? Zo wa laa mo 
dekongo na li ti lo si mo baa lo tongana mbumbuse zo so, zo wa? Mo sara ye so 
na mbi Nzapa ti Israel, mbi so mbi yeke nde si mbi yeke nzoni kue! 

24Na lege ti azo ti kua ti mo, mo zonga mbi, Kota Gbia. Mo tene: ‘Mbi Senakerib, 
na gba ti apusu ti mbarata ti mbi, mbi gue na li ti akota hoto, mbi gue ngbii mbi 
si taa na ya ti gbako ti Liban. Mbi de ayongoro keke ti sedre ti gbako ni; mbi de 
apendere keke ti sipre ti gbako ni. Mbi si taa na li ti ahoto ni kâ; na ndo so akeke 
asi singo daa. 

25Mbi zi adu ti ngu si mbi nyon ngu ti adu ni. Mbi yeke do angu ti Ezipte kue na 
gbe ti gere ti mbi si ahole.’ 

26Senakerib, mo hinga pepe? Mbi leke aye so ngbene ye aninga awe, mbi leke 
pialo ni na be ti mbi giriri. Fadeso mbi yeke sara aye ni. Ti mo, ayeke ti sara si 
agbata so ngangu gbagba ayeke na tere ni aga gba ti atêne. 

27Azo so ayeke lango na ya ti gbata ni, ala yeke na ngangu pepe, kota mbeto ahon 
ndö ti ala, kamene ahon ndö ti ala. Ala yeke tongana pere ti yaka, ala yeke 
tongana fini pere ti ngonda, ala yeke tongana pere so asigigi na li ti da, wala 
tongana sese so ayeke daa kozo titene le ti kobe asigigi daa. 

28Mbi hinga ye kue na ndö ti mo: tongana mo yeke duti, tongana mo yeke sigigi 
na da ti mo, tongana mo yeke kiri na da ti mo, nga tongana mo yeke sara ngonzo 
na tere ti mbi. 

29Biani, mo sara ngonzo na tere ti mbi, zongango mbi so mo zonga mbi so, mbi 
ma tënë ni awe. Ndani laa, fade mbi yeke yoro kongi ti wen na hon ti mo, mbi 

yeke yoro kamba ti wen na yanga ti mo. Fade mbi yeke zia mo gi na oko lege so 
mo mu ti ga ge so ti kiri na ndo ti mo. 

30“Ti mo Ezekias, ye so ayeke fa na mo ye so ayeke si ande ayeke so: na ngu so, 
azo ayeke te le ti kobe so asigigi na be ti lo wani. Na ngu ti peko, ala yeke te gi 
mara ni. Me na ota ngu ni, fade ala yeke lu ale ti kobe, ala yeke fâ ale ti kobe ni, 
ala yeke lu yaka ti vinye si ala yeke te alengo ni. 

31Tanga ti azo ti kodro ti Juda so ayeke ngba na fini ayeke duti ande tongana keke 
so agunda ni ali sese si amaboko ni ale lengo. 

32Biani, tanga ti azo so angba na fini ayeke sigigi na Jérusalem, azo so awara lege 
ti kpe ayeke londo na ndö ti hoto ti Sion.” Baa, ye so KOTA GBIA so ayeke na ndö 
ti dunia kue ayeke sara na lege ti kota nzara ti be ti lo laa. 

33Ndani laa, tënë so KOTA GBIA atene na ndö ti gbia ti Asirii ayeke so: “Fade lo 
yeke li na ya ti gbata so pepe, lo yeke bi ale ti kokora kâ pepe, lo yeke gbu vala ti 
tiri na ni pepe, lo yeke bongbi sese aga koto na tere ti gbata ni pepe. 

34Lege so lo mu lani ti ga, gi ni laa lo yeke mu ti kiri. Fade lo yeke li na ya ti gbata 
so pepe; so tënë ti yanga ti KOTA GBIA laa. 

35Fade mbi yeke bata gbata so si mbi yeke soo ni ndali ti mbi nga ndali ti David, 
zo ti kua ti mbi.” 

Azo ti Asirii ague awe, Senakerib akui 
(2 Agbia 19.35-37) 

36 Ange ti KOTA GBIA asi na ya ti bâbâ ti azo ti Asirii si lo fâ aturugu 185 000. So 
azo alondo na kota ndaperere, ala baa gi akuâ kue laa ayeke lango na sese so! 

37Tongaso Senakerib, gbia ti Asirii alondo na ya ti bâbâ ni, lo kiri na gbata ti 
Ninive si lo duti kâ. 

38 Mbeni lâ, so lo yeke sambela na ya ti da ti nzapa ti lo Nisrok, amolenge ti lo 
Adramelek na Sareser afâ lo na yongoro zeme si ala kpe ague na sese ti Arara. 
Molenge ti lo Asaradon laa aga gbia na peko ti lo. 

Ésaïe 38 

Tere ti Ezekias aso, kobela ti lo akai 
(2 Agbia 20.1-11) 

1Na ngoi ni so, tere ti Ezekias aso nduru na kuâ. Wayanga-Nzapa Ésaïe, molenge 
ti Amoz aga abaa lo si atene na lo: “Tënë so KOTA GBIA atene ayeke so: Mo leke 
tënë ti aye ti da ti mo biani, ngbanga ti so mo yeke kui, mo yeke ngba na fini 
pepe.” 

2Tongaso Ezekias azia le ti lo na mbage ti dere ti da si lo sambela KOTA GBIA, 

3lo tene: “Ae! KOTA GBIA, mbi gbu gere ti mo, mo dabe ti mo so mbi sara ye na 
le ti mo na lege ti taa-tënë si mbi sara ni na be ti mbirimbiri. Mbi sara nga ye so 
ayeke nzoni na le ti mo.” Na pekoni Ezekias atoto mingi. 

4Tongaso, tënë ti KOTA GBIA asi na Ésaïe, atene: 

5“Gue mo tene na Ezekias, mo tene: Tënë so KOTA GBIA, Nzapa ti David, kotara 
ti mo atene ayeke so: ‘Mbi ma sambela ti mo awe, mbi baa ngu ti le ti mo awe. 
Baa, mbi yeke zia ngu baleoko na oku na ndö ti lango ti fini ti mo. 

6Fade mbi yeke zi mo nga na gbata so na maboko ti gbia ti Asirii. Mbi yeke bata 
gbata so.’ ” 

7Ésaïe atene na lo: “Ye so ayeke fa ande na mo atene, KOTA GBIA ayeke sara ye 
alingbi na tënë so lo tene ayeke so: 

8Na ndö ti eskalie ti Ahaz so ayeke fade na lâ, gbe ti de azu daa awe. Nilaa KOTA 
GBIA ayeke sara titene gbe ti de ni akiri na peko alingbi na bingo gere baleoko.” 
Biani, gbe ti de ni akiri na peko alingbi na bingo gere baleoko na ndö ti eskalie ti 
Ahaz so gbe ti de ti lâ azu fade na ndö ni so. 

Na peko ti so kobela ti Ezekias akai, lo sambela 

9Na peko ti so tere ti Ezekias, gbia ti Juda aso si kobela ti lo akai, bia so lo leke 
ayeke so: 

10Lani mbi tene na be ti mbi, mbi tene: so ade mbi te gigi mingi pepe, alingbi mbi 
hon. Angu so alingbi fade na mbi ti duti na fini, mbi yeke sara ni na ndo ti akuâ. 

11Mbi kiri mbi tene na be ti mbi, mbi tene: na ndö ti sese so azo angba na fini daa 
so, mbi yeke kiri ti baa KOTA GBIA pepe, mbi yeke kiri ti baa le ti mbeni zo pepe 
na popo ti azo ti dunia so. 

12Da ti mbi so mbi duti na ya ni, a zi ni si a gue na ni yongoro na tere ti mbi, 
tongana gbefa ti wabatango-taba. Tongana ti so zo ti lekengo bongo ayeke rule 
bongo ti lo so ahunzi, fini ti mbi ahunzi legeoko tongaso. A fâ kamba ti bongo ni 
awe. KOTA GBIA, na kota lâ ngbii asi na lakui, mo hunzi na mbi awe. 

13Kozo si ndo ahan, mbi yeke ye oko pepe. KOTA GBIA afâ ya ti abio ti mbi kue 
tongana ti so bamara ayeke sara. Na kota lâ ngbii asi na lakui, mo hunzi na mbi 
awe. 

14Mbi dekongo tongana hirondele so ayeke huru mbage na mbage, mbi toto 
tongana mbipa. Le ti mbi awoko kue na bango ndo na nduzu na mbage ti mo. 
KOTA GBIA, ye ahon ndö ti mbi awe, ga, mo mu maboko na mbi! 

15So KOTA GBIA laa asara ye ni so, fade mbi tene nyen na lo si lo kiri tënë na 
mbi? Lango akpe le ti mbi ndali ti vundu so ayeke na be ti mbi. 

16KOTA GBIA, ye so asi na mbi ando so, mo hinga ni kue, nilaa mo sara si mbi 
ngba na fini; mo kiri ngangu na mbi, mo bata mbi na fini. 

17Vundu ti be ti mbi akiri aga siriri. Biani, mo ye mbi mingi, nilaa mo sara si mbi 
li na du ti kuâ pepe; mo bi asiokpari ti mbi kue yongoro na peko ti mo. 

18Na ndo ti akuâ, zo oko ti gondango mo ayeke daa pepe, akuâ alingbi ti sepela 
mo pepe. Azo so azu na du ti kuâ awe, ala lingbi ti zia be ti ala na ndö ti tënë ti 
yanga ti mo mbeni pepe. 

19Me gi azo so ayeke na fini laa alingbi ti gonda mo, tongana mbi laso. Ababâ 
ayeke sara si amolenge ti ala ahinga so mo yeke bata tënë ti yanga ti mo. 

20KOTA GBIA, mo soo mbi awe. Tongaso, e yeke pika mozoko ti gonda na mo na 
lango ti fini ti e kue, na ya ti da ti mo, KOTA GBIA. 

21Andaa Ésaïe atene: “Ayeke nzoni ala ga na mbeni gba ti holengo le ti fige so 
akpa gatoo so a nika ni nikango, ala zia na le ti ka ni si kobela ti lo akai.” 

22Ezekias ahunda ndo, atene: “Nyen laa ayeke fa na mbi atene, fade mbi yeke kiri 
ti gue na ya ti kota da ti KOTA GBIA?” 

Ésaïe 39 

Ezekias awara alembe so alondo na Babilone 
(2 Agbia 20.12-19) 

1 Na ngoi ni so, Merodak-Baladan, gbia ti Babilone, molenge ti Baladan, ama a 
tene, tere ti Ezekias aso si lo wara ngangu awe. Tongaso lo tokua na lo mbeti nga 
na akadoo. 

2Tere ti Ezekias anzere mingi ndali ti gango ti alembe ni. Lo fa na ala ada so lo 
yeke bata amosoro ti lo daa, wen ti nginza, lôro, yombo na mafuta ti yombo. Lo 
fa nga na ala ndo so lo yeke bata aye ti bira ti lo daa, nga na aye so kue ayeke na 
ya ti kubu so a bata amosoro ti lo daa. Ezekias afa aye ti yangbo ti lo kue na aye 
ti kodro ti lo kue na ala; lo honde mbeni ye oko pepe. 

3Na pekoni, wayanga-Nzapa Ésaïe aga awara gbia Ezekias si ahunda lo, atene: 
“Azo so atene na mo nyen? Ala londo na ndo wa?” Ezekias akiri tënë: “Ala londo 
na yongoro ndo, na Babilone, ti ga ti baa mbi.” 

4Ésaïe atene: “Nyen laa ala baa na ya ti yangbo ti mo, nyen?” Ezekias akiri atene: 
“Ala baa aye so kue ayeke na ya ti yangbo ti mbi: aye ti ya ti kubu ti da so a bata 
amosoro ti mbi daa; mbi honde mbeni ye oko na ala pepe.” 

5Tongaso Ésaïe atene na Ezekias: “Mo ma tënë ti KOTA GBIA so ayeke na ndö ti 
dunia kue: 

6‘Mbeni lango ayeke ga so a yeke mu aye ti yangbo ti mo kue, na aye so kue agbia 
so aga kozo ti mo abongbi ando ngbii asi laso, ti gue na ni na Babilone. Biani, 
KOTA GBIA atene, fade mbeni ye oko ayeke ngba ge pepe. 

7 Na popo ti amolenge ti mo, ala so mo wani, mo du ala, fade a yeke mu ambeni 
ti gue na ala titene ala ga ambaiwa na yangbo ti gbia ti Babilone.’ ” 

8Ezekias akiri tënë na Ésaïe: “Tënë ti KOTA GBIA so mo tene so ayeke nzoni.” 
Biani, Ezekias atene na be ti lo: “Na lango so kue mbi yeke ngba na fini, fade e 
yeke duti na siriri si mbeni sioni ye oko ayeke si na e pepe.” 

Ésaïe 40 

USE MBAGE NI 
TËNË TI DENGO BE TI AZO TI ISRAEL 

40–55 
Ala de be ti azo ti mbi 

1Nzapa ti ala atene: Ala de be ti azo ti mbi, ala de be ti azo ni. 

2 Ala tene tënë ti mu ngangu na be ti Jérusalem, ala dekongo na lo atene: “Kua ti 
lo ti ngbaa ahunzi awe, a zi sioni ti lo na li ti lo awe. Biani, asioni so lo sara, KOTA 
GBIA asara si lo wara futa ni fani use.” 

3 Mbeni go adekongo, atene: “Na benyama, ala suru lege ndali ti KOTA GBIA; na 
lando so ngu ayeke daa pepe, ala leke lege mbirimbiri ndali ti Nzapa ti e! 

4Ndo so ayeke na popo-hoto, ayeke nzoni a tuku sese daa asi, a de na sese ahoto 
na akete hoto! Ayeke nzoni akete hoto aga kpangbara sese, ando so ayeke na 
nduzu aga popo-hoto. 

5 Tongaso, fade gonda ti KOTA GBIA ayeke sigigi polele si azo ti sese kue ayeke 
baa ni. Tënë so asigigi na yanga ti KOTA GBA laa.” 

6Mbeni go atene: “Dekongo!” Me mbi kiri tënë: “Mbi dekongo ni, mbi tene nyen?” 
Go ni akiri atene: “Azo kue ayeke tongana pere, pendere ti ala ayeke tongana 
kongo ti ngonda. 

7Tongana pupu ti KOTA GBIA ahon na ndö ni, pere ni ayeke hole si kongo ni 
ayeke ti. Biani, azo ayeke tongana pere. 

8 Pere ayeke hole, kongo ayeke ti, me tënë ti Nzapa ti e ayeke ngba kpu na kpu.” 

Nzoni tënë 

9Mo gbata ti Sion, mo so mo yeke ga na nzoni tënë, mo ma na li ti kota hoto. Mo 
Jérusalem, mo so mo yeke ga na nzoni tënë, mo yo go ti mo na nduzu na ngangu 
ti mo kue. Mo yo go ti mo na nduzu, sara mbeto pepe. Tene na agbata ti Juda: 
“Baa, Nzapa ti ala laa! 

10Baa Kota Gbia NZAPA laa. Lo yeke ga na ngangu kue; ngangu ti lo alingbi titene 
lo sara komandema. Futa ti lo ayeke na maboko ti lo, lo yeke ga na ye so lo wara 
na peko ti kua ti lo. 

11 Tongana wabatango-taba, lo yeke gue na ataba ti lo na ndo ti tengo pere, lo 
yeke sara maboko ti lo ti bongbi ala; lo yeke yo akete taba ni na ya ti maboko ti 
lo, lo yeke gue yeke-yeke na ataba so ayeke mu me na amolenge ti ala.” 

Nzapa ayeke na ndara si lo yeke kota na ndö ti aye kue 

12Zo wa laa ahaka ngu ti kota ngu-ingo na ya ti maboko ti lo, zo wa? Zo wa laa azi 
ya ti ali ti maboko ti lo si lo sara konde ti konongo ti yayu, zo wa? Zo wa laa azia 
fuku ti sese na ya ti sembe ti hinga nengo ni, zo wa? Zo wa laa azia ahoto na akete 
hoto na ndö ti kilo si lo haka ala, zo wa? 

13 Zo wa laa alingbi ti haka yingo ti KOTA GBIA, zo wa? Zo wa laa alingbi ti mu 
wango na lo? 

14Zo wa laa Nzapa abaa lo titene zo ni azi le ti lo si lo fâ ngbanga nzoni, zo wa? 
Zo wa laa afa na lo hingango nda ti aye, zo wa? Zo wa laa afa lege ti hingango ndo 
na lo, zo wa? 

15Na le ti lo, amara nde ayeke tongana kete kete ngu so alondo na ya ti tawa si 
ati! Ala yeke tongana le ti fuku ti sese so a zia na ndö ti kilo. Azo so ayeke na 
yongoro ndo ayeke tongana kete le ti fuku ti sese so ane pepe. 

16Anyama kue ti Liban alingbi pepe titene a mu na sandaga so a yeke gbi ni kue 
na wâ. Akeke ni alingbi nga pepe titene a sara na wâ ti gbi na sandaga ni. 

17Na le ti KOTA GBIA, azo ti mara kue ayeke ye oko pepe; ala yeke gi senge senge 
ye, ala yeke tongana pupu senge. 

Ye oko ti lingbi na Nzapa ayeke daa pepe 

18Ala ye ti haka Nzapa na zo wa? Limo ti nyen laa ala baa alingbi na lo? 

19 Yanda? Wakode-kua laa akporo wen si asara na ni; zo ti sarango ye na kode 
azia lôro na tere ni, lo zia na go ti lo aye ti go so a sara na wen ti nginza. 

20Zo so yere ahon ndö ti lo si lo lingbi ti mu mara ti matabisi tongaso pepe, lo 
yeke soro keke so alingbi ti fun pepe. Na pekoni, lo yeke gi nzoni wakode-kua so 
alingbi ti sara yanda so alingbi ti yingi pepe. 

21Ala hinga tënë so pepe? Ala ma tënë so pepe? A fa tënë ni na ala ngbene ye na 
tongo nda ni pepe? Ala hinga nda ti ziango gere ti dunia pepe? 

22 KOTA GBIA azia mbata ti lo ti gbia na nduzu kâ, na ndö ti sese, lo yeke baa azo 
tongana agbadola. Lo gbara le ti nduzu tongana kota bongo, lo zi ya ni titene aga 
da ti bongo so lo yeke duti daa. 

23Lo sara si amakonzi ti dunia so aga ye oko pepe, lo sara si awafango-ngbanga 
ti sese so aga senge senge ye. 

24Ataa a iri ala na kua gi fafadeso, ataa ala gbu mbata ti kua ti ala gi fafadeso, ataa 
gere ti ala ade ti li sese pepe, mo ye ti baa, KOTA GBIA ahuru pupu na ndö ti ala. 
Tongaso, ala hole si ngangu pupu ahon na ala tongana holengo pere. 

25Nzapa so ayeke nde si ayeke nzoni kue ahunda ndo, atene: “Ala haka mbi na zo 
wa? Zo wa laa alingbi na mbi, zo wa?” 

26Ala yo le ti ala na nduzu, ala baa ndo: Zo wa laa asara atongoro, zo wa? Zo wa 
laa asara si ala yeke tambula na molongo tongana aturugu so, zo wa? Lo yeke iri 
ala oko oko kue na iri ti ala. Na lege ti kota ngangu ti lo nga na kota komandema 
ti lo, tongoro oko so ake ti ga na iringo ndo ti lo ayeke daa pepe. 

KOTA GBIA akiri ngangu na azo so awoko 

27Jacob, ngbanga ti nyen si mo tene tënë tongaso? Israel, ngbanga ti nyen si mo 
tene: “Ye so asi na mbi so, KOTA GBIA abaa ni pepe. Nzoni fango ngbanga ti mbi, 
le ti Nzapa ti mbi ati na ndö ni pepe”? 

28Mo hinga pepe? Mo ma tënë ni pepe? KOTA GBIA ayeke Nzapa so angba lakue 
lakue; lo laa lo sara sese, alondo na mbeni yanga ni asi na mbeni yanga ni. 
Ngangu atia ti lo laoko pepe, lo woko laoko pepe. Hingango ye ti lo, zo oko alingbi 
ti gi nda ni pepe. 

29Zo so awoko awe, lo yeke mu ngangu na zo ni; zo so ngangu ti lo ahunzi kue, lo 
yeke kiri ngangu na lo. 

30Ataa amaseka, ngangu ayeke hunzi na ala si ala yeke woko; ataa angangu 
maseka ayeke ti. 

31Me azo so azia be ti ala na ndö ti KOTA GBIA, ala yeke wara fini ngangu; ala 
yeke huru tongana ngoalo. Ala mu loro, me ala yeke woko pepe, ala tambula, me 
ngangu ayeke hunzi na ala pepe. 

Ésaïe 41 

Zo so kota gbia azia lo na lege 

1 KOTA GBIA atene: “Ala azo ti azoa, ala kai kpoo, ala ma mbi si! Ala azo, ala duti 
na ngangu, ala pusu nduru si ala tene tënë! E kue, e gue legeoko na ngbanga. 

2Mbeni zo alondo na mbage ti To si lo yeke ga; lo so benda na ndo so kue lo yeke 
hon daa. Zo wa laa azia lo na lege si lo ga so, zo wa? Zo wa laa azia amara nde na 
maboko ti lo, zo wa? Zo wa laa azia agbia na gbe ti komandema ti lo, zo wa? 
Yongoro zeme ti lo asara si ala ga tongana fuku ti sese, kokora ti lo asara si ala 
kangbi kirikiri tongana holengo pere so pupu amu ahon na ni. 



1358 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

3Zo ni so ayeke tumba peko ti ala, lo yeke hon, mbeni sioni oko awara lo pepe, 
gere ti lo andu sese pepe. 

4Zo wa laa asara aye so kue, zo wa? Lo laa lo sara si aye abaa gigi, ngbene ye na 
tongo nda ni. Mbi laa mbi yeke KOTA GBIA. Mbi yeke lo so ayeke kozoni, mbi 
yeke ngba tongaso na tere ti aye ti ndangba ni. 

5Azo ti azoa abaa lo, mbeto agbu ala. Azo so ayeke na nda ti sese aga nduru, tere 
ti ala ayeke do dongo. 

6Zo oko oko amu maboko na mba ti lo; mbeni zo atene na mba ti lo: ‘Gbu ngangu!’ 

7Wakode-kua ayeke mu ngangu na zo so ayeke kporo lôro na wâ ti sara na alimo; 
zo so ayeke sara si tere ti wen aza zango ayeke mu ngangu na zo ti pikango ndao. 
Lo yeke tene tënë ti kua ti lo, lo tene: ‘Kua ni ayeke nzoni!’ Na pekoni, lo yeke 
pika limo ni na pondi titene ayingi pepe.” 

Israel, sara mbeto pepe! 

8 “Ti mo Israel, zo ti kua ti mbi, mo Jacob so mbi soro mo, mo yeke hale ti 
Abraham, kamarade ti mbi. 

9Mo so mbi mu mo na nda ti sese kâ si mbi ga na mo, mo so mbi iri mo ngbene 
ye so mo ngba na nda ti sese yongoro; mbi tene na mo, mbi tene: ‘Mo yeke zo ti 
kua ti mbi, mbi soro mo, mbi ke mo pepe.’ 

10Mo sara mbeto pepe, ngbanga ti so mbi yeke na mo. Mo baa ndo na mbeto pepe, 
ngbanga ti so mbi yeke Nzapa ti mo. Mbi yeke sara titene mo kpengba, mbi yeke 
ga ti mu maboko na mo; biani, mbi yeke bata mo na lege ti maboko ti mbi ti koli 
so ayeke so benda. 

11Baa, azo so kue asara ngonzo na tere ti mo, fade kamene ayeke gbu le ti ala si 
ala yeke ti buba. Azo so agi tënë na mo, ala yeke kiri ti ngba pepe, ala yeke kui. 

12Ataa azo so aye ti tiri na mo, mo yeke gi ala, me mo yeke wara ala pepe. Azo so 
ayeke tiri bira na mo, ala yeke ngba ye oko pepe, ala yeke senge ye. 

13Biani, mbi KOTA GBIA, mbi yeke Nzapa ti mo; mbi gbu maboko ti mo ti koli, 
mbi tene na mo, mbi tene: ‘Sara mbeto pepe, mbi laa mbi yeke mu maboko na 
mo.’ ” 

Mbi yeke ga ti mu maboko na mo 

14“Jacob, sara mbeto pepe, mo so mo yeke tongana ngusu, Israel, mo so mo yeke 
tongana makongo. Mbi yeke ga ti mu na mo maboko, so tënë ti yanga ti KOTA 
GBIA laa. Mbi laa mbi yeke zi mo, mbi Nzapa ti Israel so mbi yeke nde si mbi yeke 
nzoni kue. 

15Baa, mbi yeke sara titene mo ga tongana fini wen so apondi ayeke na le ni si 
aza mingi. Fade mo yeke nika ahoto, mo yeke sara si ala ga fuku ti sese; mo yeke 
sara si akete hoto aga tongana poro ti le ti kobe. 

16Mo yeke pe ya ti ala si pupu ayeke mu ala ti hon na ala; kota pupu ayeke kangbi 
ya ti ala kirikiri. Me ti mo, mo yeke dodo na ngia ndali ti KOTA GBIA, mo yeke 
pika kate ti mo ndali ti Nzapa ti Israel, lo so lo yeke nde si lo yeke nzoni kue.” 

Ngu ayeke duti na ndo so ahole kasakasa 

17Azo ti mawa na awayere ayeke gi ngu, me ala wara ni pepe. Nzara ti ngu ahole 
menga ti ala. Me mbi KOTA GBIA, mbi yeke kiri tënë na ala; mbi Nzapa ti Israel, 
mbi yeke zia ala pepe. 

18Ndö ti ahoto so keke ayeke daa pepe, mbi yeke sara titene bale asigigi daa; ndo 
so ayeke na popo-hoto, mbi yeke sara titene ngu asigigi daa. Mbi yeke sara titene 
holengo sese aga ndo so kota ngu ayeke daa si kuru sese aga li ti ngu. 

19Na benyama, fade mbi yeke lu mara ti akeke nde nde, akota ni na akete ni. Ando 
so ngu ayeke daa pepe, mbi yeke lu na ndo oko mara ti akeke nde nde. 

20Tongaso, fade azo kue ayeke baa, azo kue ayeke hinga, ala kue ayeke ma ya ni 
atene, aye so kue, maboko ti KOTA GBIA laa asara ni, Nzapa ti Israel so ayeke 
nde si ayeke nzoni kue. 

Ayanda ayeke ye oko pepe 

21 KOTA GBIA, Gbia ti Jacob atene: “Ala anzapa ti amara nde, ala ga afa nda ti tënë 
ti ala! Ala fa ye so ala sara awe, e baa! 

22Ala ga, ala tene na e ye so ayeke si ande. Ye so ahon awe, ala fa na e, ye ni ayeke 
lani tongana nyen? Fade e yeke gbu li ti e daa si e yeke baa ye so ayeke si na 
pekoni. Wala ala fa na e ye ti kekereke si e hinga ye so ayeke si ande. 

23Ala fa na e ye so ayeke si gbanda si e hinga, e tene, ala yeke taa anzapa. Ala sara 
gi mbeni ye ti nzoni wala ti sioni, tongaso si e baa ni si fade e ne ala! 

24Me ala yeke ye oko pepe, ye so kue ala yeke sara ayeke taa senge senge. Zo so 
asoro ala tongana anzapa, lo yeke fungo zo tongana anzapa ni. 

25Na mbage ti Banga kâ, mbi soro mbeni zo, mbi zia lo na lege si lo yeke ga. Na 
mbage ti To, mbi iri lo na iri ti lo; lo yeke do azo ti komandema na gere tongana 
ti so zo ayeke do potopoto, tongana ti so wasarango-ta ayeke do ya ti sese ti 
sarango na ta. 

26Zo wa laa afa tënë ni na tongo nda ni titene e hinga ni, zo wa? Zo wa laa afa 
tënë ni giriri si e tene: ‘Tënë ni ayeke taa-tënë’? Zo oko afa tënë ni pepe, zo oko 
azi yanga pepe, zo oko ama nga tënë ti ala pepe. 

27 Mbi KOTA GBIA laa mbi yeke kozoni, mbi fa na Sion, mbi tene: ‘Baa aye ni laa!’ 
Mbi tokua na Jérusalem mbeni zo ti gango na nzoni tënë. 

28Mbi baa ndo, me zo oko ayeke daa pepe. Na popo ti anzapa ni, mbeni oko ti mu 
wango ayeke daa pepe! Tongana ala yeke fade daa si mbi hunda ala, ka ala kiri 
tënë na mbi. 

29Ala kue ayeke ye oko pepe: kua ti ala ayeke senge senge, ayanda ti ala ayeke 
pupu senge, ye ayeke daa pepe!” 

Ésaïe 42 

Zo ti kua ti KOTA GBIA (kozo bia) 

1 KOTA GBIA atene: “Baa, zo ti kua ti mbi laa, lo so mbi gbu lo na maboko ti lo, lo 
so mbi soro lo, mbi wara ngia na lege ti lo. Mbi zia Yingo ti mbi na ndö ti lo, fade 
lo yeke sara si sarango ye ti mbirimbiri abaa gigi ndali ti amara nde. 

2Lo yeke dekongo pepe, lo yeke tene tënë na kota go pepe, zo ayeke ma go ti lo 
na ndö ti alege pepe. 

3Sosongo so a ba na sese awe, lo yeke fâ ni pepe; lamba so wâ ni aye ti mingo, lo 
yeke mingo ni pepe. Me lo yeke fa taa lege ti sarango ye ti mbirimbiri na azo. 

4 Ngangu ti lo ayeke hunzi pepe, be ti lo ayeke woko pepe ngbii lo fa lege ti 
sarango ye ti mbirimbiri na ndö ti sese. Azo ti azoa ayeke zia be ti ala ti ku fango 
ye ti lo.” 

Lumiere ndali ti amara nde 

5 Nzapa, KOTA GBIA asara yayu, lo gbara le ti nduzu; lo gbara sese na aye so kue 
asigigi daa, lo mu fini na azo so ayeke na ndö ti sese, lo mu pupu ti wungo ni na 
azo ti ndö ti sese ni; tënë so lo tene ayeke so: 

6 “Mbi KOTA GBIA laa mbi iri mo na lege ti mbirimbiri. Mbi gbu mo na maboko ti 
mo, mbi bata mo si mbi zia mo titene na lege ti mo, mbi na azo e ga ambuki; mbi 
zia mo titene mo duti lumiere ti amara kue. 

7Mo yeke zi le ti awaziba, mo yeke zi azo ti kanga na da ti kanga, mo yeke sigigi 
na azo so ayeke na ya ti sururu, ala so ayeke ku na ya ti vukongo ndo.” 

8 Mbi yeke KOTA GBIA, so iri ti mbi laa. Gonda so ayeke ti mbi, mbi yeke zia na 
mbeni zo nde pepe; nengo so ayeke ti mbi, mbi yeke zia na ayanda pepe. 

9 Akozo ye so asi ahon awe. Fadeso, mbi yeke kiri ti fa na ala afini ni. Kozo si ye 
ni asi, mbi yeke tene tënë ni na ala. 

KOTA GBIA afa ngangu ti lo na awato ti lo 

10Ala he fini bia na KOTA GBIA. Ala so ayeke na nda ti sese kâ, ala he bia ti sepela 
lo; ala so ayeke tambula na le ti kota ngu-ingo, ala so ayeke na ya ti kota ngu-
ingo, na ala so ayeke lango na ya ti azoa, ala he bia ti sepela lo. 

11Ala azo ti benyama na ala azo ti agbata ti benyama, ala he bia! Ala azo ti akete 
kodro ti Kedar, ala he bia! Ala azo so alango na gbata ti Kota têne, ala dekongo 
na ngia! Na ndö ti hoto, ala dekongo na ngia! 

12Ayeke nzoni azo agonda KOTA GBIA; azo ti azoa, ala he bia na kota go ti sepela 
lo! 

13KOTA GBIA ayeke sigigi tongana kpengba turugu; lo yeke tongana zo ti tiringo 
bira so nzara ti tiringo bira ayeke kporo kporongo na be ti lo. Lo dekongo ti bira, 
lo dekongo ngangu si lo hon ndö ti awato ti lo. 

Apialo ti KOTA GBIA 

14 KOTA GBIA atene: “Mbi duti kpoo aninga mingi awe, mbi kanga yanga ti mbi, 
mbi kanga be ti mbi. Me fadeso, mbi yeke ga ti dekongo tongana wali na ndembe 
ti dungo ni, mbi dema, mbi wu ngangu, mbi wu nzoni pepe. 

15Mbi yeke buba ahoto na akete hoto; mbi yeke sara si apere ni ahole, mbi yeke 
sara si abale aga kuru sese; mbi yeke sara si ngu ti alende ahole. 

16Mbi yeke sara si awaziba atambula na ndö ti lege so ala hinga pepe; mbi yeke 
sara si ala hon na ndö ti alege so ala hinga pepe. Na dawa ti ala, mbi yeke sara si 
vukongo ndo aga lumiere, lege so aba bango aluti mbirimbiri. Apialo so, fade mbi 
yeke sara ni, mbi yeke zia ni oko pepe. 

17Azo so azia be ti ala na ndö ti ayanda si ala yeke tene na anzapa so a kporo wen 
si a sara na ni, atene: ‘Ala laa ayeke anzapa ti e’, fade azo ni so ayeke kiri na peko, 
kamene ayeke hon ndö ti ala.” 

Awaziba, azo ti kangango mê 

18 Ala, azo ti kangango mê, ala ma! Ala, awaziba, ala zi le ti ala, ala baa ndo! 

19Zo wa laa ayeke waziba? Ayeke zo ti kua ti mbi pepe? Zo wa laa ayeke zo ti 
kangango mê? Ayeke watokua ti mbi so mbi tokua lo so pepe? Zo wa laa ayeke 
waziba tongana zo ti tenengo peko ti tënë ti yanga ti Nzapa? Zo wa laa ayeke zo 
ti kangango mê tongana zo ti kua ti KOTA GBIA? 

20Lo baa aye mingi, me lo bata ye oko pepe; mê ti lo azi, me lo ma ndo oko pepe. 

21Ndali ti mbirimbiri ti lo wani, KOTA GBIA aye ti fa so Ndia ti lo ayeke kota si 
ayeke pendere mingi. 

22Me fadeso ala yeke azo so a nzi aye ti ala kue, a mu aye na tere ti ala kue. A 
kanga ala kue na ya ti kota du, a honde ala na da ti kanga. A nzi aye ti ala kue, zo 

oko ti zi ala ayeke daa pepe. A mu aye na tere ti ala kue, zo oko ayeke daa pepe 
ti tene: “Ala kiri na aye ni!” 

23Na popo ti ala, zo wa laa ayeke dingi mê ti lo ti ma tënë so? Zo wa laa ayeke zia 
mê ti lo kpoo ti ma tënë gbanda? 

24Zo wa laa azia Jacob na maboko ti azo so amu aye na tere ti lo kue so? Zo wa 
laa azia Israel na maboko ti azo so anzi aye ti lo kue so? Ayeke KOTA GBIA pepe? 
Biani, e sara lani siokpari so ake lo; azo ti lo atambula na lege ti lo pepe, ala ma 
tënë ti Ndia ti lo pepe. 

25Ndani laa KOTA GBIA atuku na ndö ti Israel ngonzo ti lo ti wâ nga na sioni ye 
ti bira. Bira ni abi wâ na tere ti ala mbage na mbage kue, me Israel ahinga ye oko 
daa pepe. Wâ ni agbi azo ni, me tënë ni agbu be ti ala pepe. 

Ésaïe 43 

1Me fadeso mo Jacob, lo so lo sara mo, mo Israel, lo so lo leke mo, tënë so KOTA 
GBIA atene ayeke so: “Mo sara mbeto pepe, mbi zi mo awe, mbi iri mo na iri ti 
mo, mo yeke ti mbi. 

2Tongana mo hon na ya ti kota ngu, fade mbi yeke na mo; tongana mo fâ abale, 
abale ni ayeke mene mo pepe. Tongana mo hon na ya ti wâ, wâ ni ayeke gbi mo 
pepe, menga ti wâ ni ayeke ndu mo pepe. 

3Biani, mbi KOTA GBIA, mbi yeke Nzapa ti mo, Nzapa ti Israel so ayeke nde si 
ayeke nzoni kue, mbi yeke wasongo ala. Mbi mu Ezipte ti ga ye ti vongo na mo, 
mbi mu Etiopii na Seba ti sanze na mo. 

4Mbi sara tongaso, ngbanga ti so na le ti mbi, ngere ti mo ayeke ngangu, mo ne 
na le ti mbi si mbi ye mo. Tongaso, mbi mu azo na plase ti mo, mbi mu amara ti 
sanze na mo. 

5Mo sara mbeto pepe, ngbanga ti so mbi yeke na mo. Kâ na mbage ti To, mbi yeke 
sara titene ahale ti mo akiri; kâ na mbage ti Do, mbi yeke bongbi azo ti mo na 
ndo oko. 

6Fade mbi yeke tene na Banga: ‘Kiri na ala’, mbi yeke tene na Mbongo: ‘Gbanzi 
ala pepe.’ Amolenge ti mbi ti koli so ayeke na yongoro ndo, mo kiri na ala; 
amolenge ti mbi ti wali so ayeke na nda ti sese kâ, mo kiri na ala. 

7Mo kiri na azo so kue iri ti mbi ayeke na ndö ti ala, ala so mbi sara ala, so mbi 
leke ala si mbi sara ala titene ala gonda mbi.” 

Ala yeke azo ti tenengo tënë ti ye so ala hinga na ndö ti mbi 

8Azo so le ti ala ayeke daa, me ala yeke baa ndo pepe so, azo so mê ti ala ayeke 
daa, me ala ma ndo pepe so, ala sigigi na ala. 

9 Ayeke nzoni amara kue abongbi, ayeke nzoni amara abongbi tere! Na popo ti 
ala, zo wa laa alingbi ti fa na e ye so ayeke si ande, zo wa? Zo wa laa alingbi ti 
tene tënë ti ye so asi awe, zo wa? Ayeke nzoni ala fa azo so ayeke fade na tere ti 
aye ni, ala fa atene, tënë ti ala ayeke na legeni! Ayeke nzoni azo so ayeke na tere 
ti aye ni ayeda, atene: “Ye ni ayeke taa-tënë!” 

10Ala laa ayeke azo ti tenengo tënë ti ye so ala hinga na ndö ti mbi, so tënë ti 
yanga ti KOTA GBIA laa; ala laa ayeke azo ti kua ti mbi so mbi soro ala. Mbi ye 
titene ala hinga mbi, ala zia be ti ala na ndö ti mbi si ala hinga biani so mbi yeke 
Nzapa. Kozo ti mbi, mbeni nzapa oko ayeke daa pepe, na peko ti mbi, mbeni 
nzapa oko ayeke duti daa pepe. 

11Mbi laa mbi yeke KOTA GBIA, gi mbi oko. Mbeni wasongo-zo nde ayeke daa 
pepe, gi mbi oko. 

12Mbi laa mbi soo azo na kuâ, mbi laa mbi fa tënë ni, mbi sara si ala hinga tënë 
ni. Na ndo ti ala, a yeke wara mbeni nzapa nde pepe, gi mbi oko. Ala laa ayeke 
azo ti tenengo tënë ti ye so ala hinga na ndö ti mbi atene, mbi yeke Nzapa, so 
tënë ti yanga ti KOTA GBIA laa. 

13Ngbene ye na lango ni so, mbi yeke Nzapa, zo oko alingbi ti gboto ye na maboko 
ti mbi pepe. Ye so mbi yeke sara, zo wa laa alingbi ti buba ni? 

Mbi tokua mbeni zo ndali ti ala 

14 KOTA GBIA so azi ala na gbe ti ngbaa, Nzapa ti Israel, lo so lo yeke nde si lo 
yeke nzoni kue, baa, tënë so lo tene ayeke so: “Ndali ti ala, mbi tokua mbeni zo ti 
tiri bira na Babilone. Fade mbi yeke kinda ala si ala kue aga tongana azo so ayeke 
kpe. Tongaso, fade dekongo ti ngia ti azo ti Babilone ayeke ga bia ti demango 
tere. 

15Mbi yeke KOTA GBIA, Nzapa ti ala so ayeke nde si ayeke nzoni kue, lo so lo sara 
Israel, Gbia ti ala.” 

Fini lege na ya ti benyama 

16Ando, KOTA GBIA asuru lege na ya ti kota ngu-ingo, lo suru lege na popo ti ngu 
so ayeke sua ngangu ngangu. 

17Lo sara si apusu ti mbarata na ambarata, aturugu nga na angangu zo ti bira 
amu lege ti gue na bira. Ala ti, ala kiri alondo pepe, ala mingo si ala ga tongana 
meshe ti lamba so agbi kue. 

18 Tënë so KOTA GBIA atene ayeke so: “Ye so asi kozoni awe so, ala kiri adabe ti 
ala na ni pepe, ye so ayeke ti ngoi ti giriri, ala girisa ni. 

19 Baa, mbi yeke sara mbeni fini ye, fini ye ni aga nduru ti si awe; ade ala baa ni 
pepe? Biani, mbi yeke suru lege na ya ti benyama, mbi yeke sara titene abale 
asua na ndo so ahole holengo. 

20Fade anyama ti ngonda, anzagua na anaamo ayeke gonda mbi, ngbanga ti so 
mbi sara si ngu asua na ndo so ngu ayeke daa pepe, abale asua na ndo so ahole 
holengo. Biani, mbi ye ti mu ngu ti nyongo ni na azo ti mbi so mbi soro ala. 

21Azo so mbi leke ala ndali ti mbi, ala yeke he bia ti sepela na mbi.” 

Ngbanga na popo ti Nzapa na Israel 

22 KOTA GBIA atene: “Israel, mbi laa mo iri mbi pepe; me mo Jacob, be ti mo 
awoko na mbi awe. 

23Ataba ti mo so a yeke gbi ni kue na wâ na sandaga so, mo ga na ni na mbi pepe, 
mo mu ni ti gonda na mbi pepe. Mbi gbu mo na ngangu pepe ti ga ngbaa na 
mungo na mbi asandaga, wala mbi so li ti mo pepe ti zö na mbi dukani. 

24Ndali ti mbi laa mo vo pere ti yombo ti kota ngere so pepe, ndali ti mbi laa mo 
zö mafuta ti anyama ti mo titene ya ti mbi asi na ni pepe. Me na lege ti siokpari 
ti mo, mo gbu mbi ti ga ngbaa ti mo; mo woko mbi na lege ti asioni ti mo. 

25Me mbi, gi mbi oko, mbi wani laa mbi yeke zi siokpari na li ti mo; fade mbi yeke 
kiri ti dabe ti mbi na sioni ti mo pepe. 

26Dabe ti mbi na sioni so mo baa mbi sara si e kue legeoko, e gue na ngbanga! Mo 
wani, mo fa oko na oko so tënë ti mo ayeke legeni. 

27Kozo kotara ti mo asara siokpari awe, azo ti tenengo peko ti tënë ti yanga ti mo 
atomboka na tere ti mbi. 

28Tongaso mbi bi buba na tere ti amakonzi so ayeke sara kua na ndo so a zia ni 
nde ndali ti mbi, mbi zia Jacob titene a fâ lo, mbi zia Israel na maboko ti awato ti 
lo titene ala zonga lo. 

Ésaïe 44 

1Me fadeso Jacob, zo ti kua ti mbi, mo ma! Israel, mo so mbi soro mo, mo ma! 

2 KOTA GBIA so asara mo, lo so lo leke mo gi so mo de na ya ti mama ti mo, lo so 
lo yeke mu maboko na mo, tënë so lo tene ayeke so: Jacob, zo ti kua ti mbi, sara 
mbeto pepe, mo Yeshurun so mbi soro mo. 

3Biani, fade mbi yeke tuku ngu na ndö ti sese so ayeke na nzara ti ngu, mbi yeke 
sara titene akete ngu asua na ndö ti holengo sese. Mbi yeke tokua yingo ti mbi 
na ndö ti amolenge ti mo si mbi yeke sara tufa na ndö ti ahale ti mo. 

4Fade ala yeke sigigi si ala yeke kono tongana sosongo na ya ti ngu, tongana 
akeke na yanga ti ngu so ayeke sua. 

5Mbeni zo oko ayeke tene: ‘Mbi yeke ti KOTA GBIA’, mbeni ayeke mu iri ti Jacob, 
mbeni nde ayeke su na ndö ti maboko ti lo: ‘Mbi yeke zo ti KOTA GBIA’ si lo yeke 
mu iri ti Israel ti zia na ndö ti lo.” 

Kite na kite na abuba nzapa 

6 KOTA GBIA, Gbia ti Israel, lo so lo yeke zi azo ti lo, lo so lo yeke na ndö ti dunia 
kue, tënë so lo tene ayeke so: “Mbi yeke kozoni, mbi yeke ndangba ni. Mbeni 
Nzapa nde ayeke pepe, gi mbi oko. 

7Zo wa laa alingbi na mbi, zo wa? Alingbi lo dekongo, lo fa na mbi nda ti aye ni, 
ngbene ye so mbi sara akozo mara! Alingbi lo fa na mbi aye so asi awe nga na 
aye so ayeke si ande. 

8Ala azo ti mbi, ala sara mbeto pepe, tere ti ala ado pepe! Mbi tene tënë so na ala 
ngbene ye giriri, mbi fa ni na ala, ala hinga awe. Ala laa ayeke azo ti tenengo tënë 
ti ye so ala hinga na ndö ti mbi. Mbeni Nzapa nde ayeke daa? Gi mbi oko pepe? 
Mbeni Kota Têne nde so aluti ngangu ayeke daa pepe; mbi hinga mbeni oko 
pepe.” 

Azo ti lekengo ayanda 

9Azo so ayeke leke ayanda, ala kue ayeke ye oko pepe. Alimo ti anzapa so ala mu 
nengo na ala so ayeke sara ye oko na ala pepe. Ayanda ni alingbi fade ti baa ye 
so azo ni ayeke sara, me ala yeke baa ndo pepe, ala hinga ndo pepe, ala yeke zia 
kamene na le ti azo ni. 

10So ye ti buba ti nyen titene zo aleke mbeni nzapa, wala lo kporo wen ti sara na 
yanda so lo yeke wara ye na peko ni pepe! 

11Azo so kue amu peko ti ayanda ni, fade kamene ayeke gbu le ti ala. Azo ti kode 
so asara ayanda ni, ala yeke gi asenge zo. Ayeke nzoni ala kue abongbi tere, ala 
ga aluti: fade mbeto ayeke hon ndö ti ala, kamene ayeke sara ala kue! 

12Zo ti pikango ndao ayeke za yanga ti do, lo sara kua ni na le ti wâ so ate mingi, 
lo mu martoo si lo leke na tere ti wen ni, lo pika ni ngangu. Me tongana nzara 
asara lo, ngangu ahunzi na lo. Tongana lo nyon ngu pepe, baa lo woko awe. 

13Sarapande agboto kamba ti haka na nduru keke ti lo, lo suru lege ni na kree, lo 
de tere ti keke ni na zeme, lo kpaka tere ni na rabo titene aza. Lo sara si keke ni 
aga tongana zo, aga pendere limo so akpa zo si a zia ni ti duti na ya ti mbeni da. 

14Lo fâ keke ti sedre, lo soro keke ti shene wala ti terebente na popo ti akeke ti 
ngonda. Lo lu keke ti pen, ngu-Nzapa apika na ndö ni si ayeke kono. 

15Azo ayeke mu nga keke ni ti tingo na wâ, ala yeke sara na wâ ti duti na tere ni, 
wala ti to na kobe. Ala yeke mu nga gi oko keke ni ti leke na mbeni nzapa titene 
ala voro lo; ala yeke leke mbeni yanda so ala yeke kuku na gbe ti lo. 

16Ala yeke mu mbeni mbage ti keke ni ti sara na wâ; ala yeke zö na nyama si ala 
yeke te ya ti ala asi. Wala ala yeke duti na tere ti wâ ni si ala tene: “En-heen! Tere 
ti mbi ato nda ti mu wâ; so pendere wâ!” 

17Na mbeni mbage ti keke ni, ala yeke sara na mbeni nzapa, mbeni yanda so ala 
yeke kuku na gbe ti lo, ala yeke voro lo si ala yeke sambela lo, atene: “Mo yeke 
nzapa ti e, soo e!” 

18Azo ni so ahinga ye oko pepe, ala hinga ndo oko pepe. Biani, le ti ala na gbungo-
li ti ala akanga awe, ala lingbi ti baa ndo pepe, ala lingbi ti hinga nda ti ye pepe. 

19Zo oko ayeke gbu li ti lo wani pepe, zo oko ayeke hinga ndo nzoni pepe, zo oko 
ayeke hinga nda ti ye nzoni pepe si lo tene na be ti lo wani, lo tene: “Mbage ti 
keke so, mbi sara na wâ, mbi to kobe ti mbi na le ti wâ ni, mbi zö nyama so mbi 
te. Na tanga ti mbage ti keke ni, mbi sara na ye so zo alingbi ti baa na le ti lo fani 
use pepe. Mbi yeke kuku na gbe ti nduru keke!” 

20Azo ni so amu tere ti ala gi na senge mburu ti wâ; gbungo-li ti ala ti kirikiri 
asara si ala girisa lege. Nzapa ti ala ni alingbi ti zi ala pepe. Me azo ni wani ayeke 
tene pepe: “Ye so ayeke na ya ti maboko ti mbi so, ayeke gi ye ti mvene.” 

Mo yeke zo ti kua ti mbi, be ti mo agirisa na ni pepe 

21“Jacob, dabe ti mo na tënë so: Israel, mo yeke zo ti kua ti mbi; mbi leke mo 
titene mo ga zo ti kua ti mbi. Fade be ti mbi ayeke girisa na mo pepe. 

22Asioni ti mo, mbi mbo ni tongana mbinda ti le ti nduzu; asiokpari ti mo, mbi zi 
ni tongana mbinda so ayeke hon hongo. Kiri na mbi, ngbanga ti so mbi soo mo 
awe.” 

23Biani, KOTA GBIA ayeke sara ye. Tongaso yayu, mo dekongo na ngia; gbe ti 
sese so alinda mingi, mo dodo na ngia! Ahoto, ala dekongo na ngia; ala agbako, 
ala na akeke ti ala, ala dekongo na ngia. Biani, KOTA GBIA azi Jacob awe, lo fa 
gonda ti lo na sese ti Israel. 

KOTA GBIA so asara dunia ayeke makonzi ti ye kue 

24Israel, KOTA GBIA so azi mo, lo so lo leke mo gi so mo de na ya ti mama ti mo, 
tënë so lo tene ayeke so: “Mbi KOTA GBIA laa mbi sara ye kue; mbi oko laa mbi 
gbara le ti nduzu, mbi oko laa mbi gbara sese; zo wa laa ayeke lani na tere ti mbi, 
zo wa? 

25 Fadeso mbi yeke mingo aye ti dongo be ti azo ti fango nda ti ye na mvene; mbi 
yeke sara si azo ti bango nda ti aye atene tënë kirikiri. Mbi yeke sara si azo ti 
ndara akiri na peko; mbi yeke sara si hingango ye ti ala aga buba ye. 

26Mbi yeke sara ye alingbi na tënë so zo ti kua ti mbi atene; mbi yeke sara si 
apialo so awatokua ti mbi atene tënë ni aga nzoni. Tënë so mbi tene na ndö ti 
Jérusalem ayeke so: ‘Fade azo ayeke kiri ti lango na ya ni’. Tënë so mbi tene na 
ndö ti agbata ti Juda ayeke so: ‘Fade a yeke kiri ti leke ni; aye so a kungbi na sese, 
fade mbi yeke kiri ti leke ni na nduzu.’ 

27Mbi mu yanga na ngu so alinda mingi, mbi tene: ‘Hole! Mbi yeke sara si abale 
ti mo ahole nga.’ 

28Tënë so mbi tene na ndö ti Sirus ayeke so: ‘Lo yeke wabatango-taba ti mbi. Ye 
so mbi ye, fade lo yeke sara si aga nzoni. Lo yeke mu yanga titene a kiri aleke 
Jérusalem, titene a kiri alu gere ti kota da ti Nzapa.’ ” 

Ésaïe 45 

Nzapa asoro Sirus ti sara kua ti lo 

1Tënë so KOTA GBIA atene na Sirus, gbia so lo soro lo ayeke so: “Mbi gbu mo na 
maboko ti mo ti koli ti kinda amara nde na gbe ti mo, ti zi na maboko ti agbia 
komandema ti ala, ti zi ayanga ti gbagba ti agbata so akanga kangango na dawa 
ti mo. 

2Fade mbi wani, mbi yeke tambula na dawa ti mo, alege so ayeke kûtukûtu, mbi 
yeke sara si aga kpangbara; ayanga ti gbagba so a sara na bengba wen, mbi yeke 
kungbi ni. Kota wen ti kangango na yanga ti gbagba, mbi yeke fâ ya ni. 

3Mbi yeke mu na mo amosoro so alu na gbe ti sese nga na amosoro so ahonde. 
Tongaso si mo hinga, mo tene, mbi laa mbi yeke KOTA GBIA. Sirus, mbi iri mo 
taa na iri ti mo, mbi so mbi yeke Nzapa ti Israel. 

4Ndali ti Jacob, zo ti kua ti mbi, ndali ti Israel so mbi soro lo, mbi iri mo taa na iri 
ti mo. Ataa so mo hinga mbi pepe, mbi mu nengo na mo. 

5Mbi laa mbi yeke KOTA GBIA, mbeni nde ayeke daa pepe. Mbeni Nzapa nde 
ayeke pepe, gi mbi oko. Ataa so mo hinga mbi pepe, mbi leke mo ndali ti bira. 

6Tongaso, ti londo na To asi na Do, azo ayeke hinga atene, mbeni nzapa nde 
ayeke daa pepe, gi mbi oko. Mbi laa mbi yeke KOTA GBIA, mbeni nde ayeke daa 
pepe. 

7Mbi yeke sara vurungo ndo, mbi yeke sara vukongo ndo. Mbi yeke sara si ye aga 
nzoni, mbi yeke sara si mawa aga. Mbi laa mbi yeke KOTA GBIA so mbi yeke sara 
aye so kue. 

8Ayayu, na nduzu kâ, ala sara si mbirimbiri atuku na ndö ti sese tongana ngu ti 
pere! Ambinda, ala sara si mbirimbiri asua tongana ngu-Nzapa so ayeke sua! 
Ayeke nzoni ya ti sese asuru si tënë ti songo zo na kuâ amu kongo, sarango ye ti 
mbirimbiri asigigi tongana fini keke! Mbi KOTA GBIA laa mbi sara ye so.” 

Sese ti sarango na ta na wasarango-ta ni 

9 Mawa na zo so aye ti tiri na zo so asara lo! Zo ayeke tongana ta ti sese na popo 
ti ambeni ta ti sese. Sese ti sarango na ta alingbi ti tene na zo so ayeke sara lo, 
atene: “Nyen laa mo yeke sara so?” Ta ti sese alingbi ti tene na zo ti sarango lo, 
atene: “Mo sara ye ni na legeni pepe!”? 

10Mawa na zo so atene na babâ ti lo: “Mara ti molenge ti nyen laa mo du so?” 
Wala lo tene na mama ti lo: “Nyen laa mo du so?” 

11 KOTA GBIA, Nzapa ti Israel, Nzapa so ayeke nde si ayeke nzoni kue, lo so lo 
sara Israel, tënë so lo tene ayeke so: “Ala laa ayeke hunda mbi tënë na ndö ti 
kekereke ti amolenge ti mbi? Ala laa ayeke mu yanga na mbi na ndö ti ye so mbi 
sara? 

12Mbi laa mbi sara sese si mbi sara zo na ndö ni. Maboko ti mbi wani laa agbara 
le ti nduzu si mbi yeke sara komandema na ndö ti aye ti le ti nduzu kue kue kue. 

13Mbi laa mbi soro koli so na lege ti mbirimbiri. Alege so kue lo yeke hon daa, 
mbi yeke sara si aga kpangbara. Lo laa lo yeke kiri ti leke Jérusalem, gbata ti mbi. 
Azo ti mbi so a gbu ala, a gue na ala na kodro wande, lo laa lo yeke zia lege na ala 
ti kiri. Ala yeke mu na lo mbeni ye oko pepe, wala ala yeke futa nga lo pepe. Tënë 
so KOTA GBIA so ayeke na ndö ti dunia kue atene laa.” 

Israel, Nzapa ayeke na ndo ti mo 

14Tënë so KOTA GBIA atene ayeke so: “Israel, lengo ti kua ti azo ti Ezipte, ye ti 
ngere ti azo ti Etiopii, azo ti Seba, ayongoro zo so, ala so kue ayeke hon na ndo ti 
mo, ala yeke ga ti mo. Fade a yeke kanga ala kangango na zingiri si ala yeke 
tambula na peko ti mo; ala yeke kuku na gbe ti mo si ala yeke tene tënë so na mo 
tongana sambela: ‘Nzapa ayeke gi na ndo ti mo oko, mbeni nzapa nde ayeke daa 
pepe, gi lo oko.’ ” 

15Nzapa ti Israel, mo laa mo yeke soo zo; mo yeke taa Nzapa so mo yeke na 
hondengo ni. 

16Azo so ayeke leke ayanda, kamene ahon ndö ti ala, kamene agbu le ti ala. Ala 
ba li ti ala na sese na kamene si ala yeke hon. 

17Me KOTA GBIA asoo azo ti Israel, lo soo ala ndali ti lakue lakue. Fade kamene 
ayeke sara ala pepe, kamene ayeke gbu le ti ala pepe lakue lakue, kpu na kpu. 

Nzapa afa polele tënë ti songo azo 

18 KOTA GBIA asara yayu; lo yeke Nzapa so lo sara sese, lo leke ni, lo sara si 
akpengba. Lo sara sese ni titene ndö ni angba senge pepe, lo sara ni titene azo 
alango daa. Tënë so lo tene ayeke so: “Mbi laa mbi yeke KOTA GBIA, mbeni nde 
ayeke daa pepe. 

19Mbi tene tënë na hondengo ni pepe, na mbeni ndo na sese so avuko vukongo. 
Mbi tene na ahale ti Jacob pepe, mbi tene: Ala gi mbi na ndo so angba senge! Mbi 
KOTA GBIA, mbi yeke tene tënë ti ye so ayeke mbirimbiri, mbi yeke tene tënë ti 
ye so ayeke na legeni.” 

Amara nde ayeke mu be ti ala na Nzapa 

20Ala, amara nde so angba na fini, ala bongbi tere ti ala, ala ga! Ala ga legeoko. 
Azo so ayeke yo ayanda ti ala ti keke, ala so ayeke sambela nzapa so alingbi ti 
soo zo pepe, ala hinga ndo pepe. 

21Ala ga afa so tënë ti ala ayeke na legeni! Ala bongbi, ala leke tënë na popo ti ala. 
Ye so asi laso, zo wa laa atene tënë ni kozoni si ye ni asi? Zo wa laa afa tënë ni 
ngbene ye giriri? Mbi KOTA GBIA laa mbi sara aye so pepe? Mbeni Nzapa nde 
ayeke daa pepe, gi mbi oko; mbeni Nzapa so ayeke mbirimbiri si ayeke soo zo 
ayeke daa pepe, gi mbi oko. 

22Ala azo so kue ayeke lango na nda ti sese, ala kiri na mbage ti mbi si fade mbi 
soo ala. Biani, mbi yeke Nzapa, mbeni nde ayeke daa pepe. 

23 Mbi deba na iri ti mbi wani, tënë so asigigi na yanga ti mbi ayeke taa-tënë; mbi 
yeke sanze ye oko daa pepe: fade azo ayeke kuku na gbe ti mbi, azo kue ayeke 
deba yanga ti ala na iri ti mbi. 

24Ala yeke tene tënë na ndö ti mbi, atene: “Gi na lege ti KOTA GBIA oko si sarango 
ye ti mbirimbiri na ngangu ayeke daa.” Azo so kue atiri na mbi, fade ala yeke ga 
na mbage ti mbi, kamene ayeke hon ndö ti ala. 

25Me na lege ti KOTA GBIA, ahale ti Israel kue ayeke ga mbirimbiri, ala yeke pika 
kate ti ala ndali ni. 

Ésaïe 46 

Anzapa ti Babilone ati na gbe ti taa Nzapa 

1Bel akuku awe, Nebo ati awe. A zia ayanda ti ala na ndö ti anyama, na ndö ti 
abagara. Ando, ala yeke yo ayanda ni ti tambula na ni na ya ti amatanga; fadeso 
aga nengo kungba na ndö ti anyama so awoko awe. 

2Anzapa ni akuku, ala ti legeoko; ala lingbi ti soo ayanda ti ala pepe, ala wani, ala 
gue na ngbaa. 

3Azo ti Jacob, ala ma mbi, ala, atanga ti azo ti Israel so angba na fini so! Gi so ala 
de na ya ti mama ti ala, mbi bata ala, gi so a du ala, mbi yo ala. 

4Mbi yeke ngba gi tongaso ngbii asi na mbakoro ti ala; mbi yeke yo ala ngbii kua 
ti li ti ala avuru. Mbi laa mbi sara ala, mbi laa mbi yeke yo ala. Biani, mbi yeke 
ngba ti yo ala si mbi yeke soo ala. 

5Ala lingbi ti haka mbi na zo wa? Zo wa laa alingbi na mbi, zo wa? Zo wa laa ala 
lingbi ti haka mbi na lo si ala tene: mbi na lo, e lingbi tere? 

6Ambeni zo ayeke sigigi na lôro ti bozo ti ala kue, ala yeke haka wen ti nginza na 
kilo, ala yeke futa mbeni wakode-kua ti kporo lôro ti sara na mbeni nzapa. Na 
pekoni, ala yeke kuku na gbe ti lo ti voro lo. 

7Ala yeke zia nzapa ni na ndö ti go ti ala, ala yo lo, ague na lo si azia lo na ndo ti 
lo. Nzapa ni ayeke ngba gi na ndo ni so, lo yeke gue na mbeni ndo pepe. Ataa zo 
adekongo na lo, lo yeke kiri tënë pepe. Lo lingbi ti soo zo ni pepe na ya ti ye ti 
ngangu. 

Ngoi ti zingo zo na ya ti kpale angba yongoro pepe 

8Ala dabe ti ala na ye so, ala kiri asara ye ti koli! Ala azo ti ngangu li, ala gbu li ti 
ala! 

9Ala dabe ti ala na ye so ahon awe so, aye so asi ando giriri so: Biani, mbi laa mbi 
yeke Nzapa, mbeni nde ayeke daa pepe. Mbeni Nzapa tongana mbi ayeke daa 
pepe. 

10Aye so ayeke si ande, mbi fa tënë ni gi na tongo nda ni. Ye so ade ti si pepe, mbi 
tene tënë ni ngbene ye aninga awe. Mbi tene: “Pialo ti mbi ayeke si alingbi na ni. 
Ye so kue mbi ye ti sara, mbi yeke sara ni.” 

11Na mbage ti To, mbi iri mbeni ndeke so ayeke te anyama. Yongoro na nda ti 
sese kâ, mbi iri mbeni zo, lo laa lo yeke sara si apialo ti mbi asi alingbi na ni. Tënë 
so mbi tene, ye ni ayeke si! Pialo so mbi leke, mbi yeke sara ni! 

12Ala azo ti kpengbango be, ala so angba yongoro na tere ti ye so ayeke 
mbirimbiri so, ala ma mbi! 

13Mbi yeke sara titene mbirimbiri ti mbi aga; akiri angba yongoro pepe. Tënë ti 
songo zo na kuâ aga nduru awe. Mbi yeke ga na tënë ti songo zo na Sion. Biani, 
mbi yeke ga na ye so ayeke pendere mingi na Israel. 

Ésaïe 47 

Tingo ti Babilone 

1 KOTA GBIA atene: “Babilone, pendere gbata, mo zu, mo duti na ya ti fuku ti 
sese; kua ti mo ti gbia-wali ahunzi awe! Gbata ti azo ti Babilone, mo duti taa na 
sese, ngbanga ti so a yeke kiri ti iri mo pepe: ‘Babilone, wali so maboko ti lo ayeke 
ndu ye oko pepe’, ‘Babilone, wali-ndomo’. 

2Mo mu atêne ti nikango na ye, mo nika na farini. Mo zi bongo na le ti mo, mo yo 
yanga ti bongo ti mo na nduzu, mo fa gere ti mo na gigi, mo fâ abale. 

3Fade tere ti mo ayeke ngba senge, azo ayeke baa tere ti mo ti kamene. Sioni so 
mo sara so, mbi yeke kiri peko ni na mo. Zo oko ti gbanzi mbi ayeke daa pepe.” 

4Zo ti zingo e, iri ti lo ayeke KOTA GBIA, lo so lo yeke na ndö ti dunia kue; lo yeke 
Nzapa ti Israel so ayeke nde si ayeke nzoni kue. 

5Mo gbata ti azo ti Babilone, mo duti, mo kai kpoo, mo honde tere ti mo na ya ti 
vukongo ndo. Biani, fade a yeke kiri ti iri mo pepe: “Gbia-wali so ayeke na ndö ti 
akodro-gbia”. 

6Mbi sara lani ngonzo na tere ti azo ti mbi. Tongaso mbi zia kamene na le ti azo 
so ayeke ti mbi si mbi zia ala na maboko ti mo. Me mo baa mawa ti ala oko pepe, 
mo sara si komandema ti mo ane tongana zuge na ndö ti ambakoro. 

7Mo tene lani: “Mbi yeke ngba gbia-wali lakue lakue.” Me mo gbu ti li ti mo pepe 
na ndö ti aye so ayeke si, mo dabe ti mo pepe na ndö ti ye so ayeke si ande. 

8Fadeso, ma tënë so si! Mo wali so mo ye ngia mingi so, mo so mo duti kpoo si 
mo tene fade na be ti mo, mo tene: “Mbi so, mbeni zo ti lingbi na mbi ayeke daa 
pepe, gi mbi awe! Mbi yeke ga ande wali-mua pepe, amolenge ti mbi ayeke kui 
pepe.” 

9 Baa, fade aye ti mawa use so ayeke si na mo: gi hio tongaso, na ya ti lango oko, 
amolenge ti mo ayeke kui, mo yeke ga nga wali-mua. Ataa gba ti azo ti mo ti yoro, 
ataa ngangu ti azo ti mazi ti mo, fade aye so kue ayeke si na mo. 

10Mo zia be ti mo na ndö ti asioni sarango ye ti mo, mo tene: “Zo oko abaa mbi 
pepe.” Me sioni ndara ti mo na sioni hingango ndo ti mo laa ahanda mo. Mo tene 
na be ti mo, mo tene: “Mbi so, mbeni zo ti lingbi na mbi ayeke daa pepe, gi mbi 
awe!” 

11Baa, fade mbeni ye ti mawa ayeke ti na ndö ti mo, mo yeke hinga lege so mo 
yeke sigigi na ya ni pepe. Baa, mbeni kpale ayeke ti na ndö ti mo, mo yeke hinga 
lege ti bata tere ti mo daa pepe. Mbeni ngangu pupu ayeke ga na ndö ti mo biaku, 
mo yeke hinga li ti mo na ni pepe. 

12Tongaso, mo ngba ti sara yoro ti mo nga na aye ti mazi ti mo ma! Mo to nda ti 
sarango aye ni so ngbene ye so mo de maseka. E hinga pepe, mo lingbi ti wara 
ye na peko ni, e hinga pepe, mo lingbi ti zia mbeto na be ti azo! 

13Mo woko awe na bango azo ti gingo nda ti atongoro! Ala yeke baa le ti nduzu 
si nze na nze ala yeke fa ye so alingbi ti si na mo. Ayeke nzoni ala ga, ala soo mo! 

14Ala yeke tongana pere, fade wâ ayeke gbi ala kue. Ala lingbi ti zi tere ti ala na 
ya ti menga ti wâ ni pepe. Wâ ni so ayeke ale ti wâ so e yeke to na kobe pepe, 
wala wâ so zo ayeke duti na tere ni titene tere ti lo amu wâ pepe. 

15Baa ye so ayeke si ande na azo so mo baa pasi senge senge ti bango ala ngbene 
ye so mo de maseka. Fade ala yeke hon kirikiri, zo oko oko na lege ti lo; zo oko ti 
soo mo ayeke daa pepe. 

Ésaïe 48 

KOTA GBIA afa tënë ti afini ye 

1Ala azo ti Jacob, ala ma! Ala so iri ti Israel ayeke na ndö ti ala, ala so a du ala na 
Juda, ala ma! Ala yeke deba yanga ti ala na iri ti KOTA GBIA, ala yeke sepela 
Nzapa ti Israel, me na lege ti taa-tënë pepe nga na lege ti mbirimbiri pepe. 

2Be ti ala anzere titene a iri ala “Azo ti gbata so ayeke nde si ayeke nzoni kue”; 
ala yeke luti na ndö ti Nzapa ti Israel, lo so iri ti lo ayeke “KOTA GBIA so ayeke 
na ndö ti dunia kue”. Ala ma tënë so si: 

3 “Akozo ye so asi awe so, mbi fa tënë ni na ala ngbene ye giriri. Tënë ni asigigi 
na yanga ti mbi, mbi tene tënë ni, ala ma awe. Mo ye ti baa, mbi sara mbeni ye si 
aye ni asi. 

4Mbi hinga kue, ala yeke azo ti ngangu li, li ti ala akpengba tongana wen, li ti ala 
akpengba mingi. 

5Ndani laa mbi fa na ala tënë ti aye so ngbene ye giriri. Mbi tene tënë ni na ala 
kozo si aye ni asi, tongaso si ala tene pepe: ‘Yanda ti mbi laa asara ye ni, nzapa ti 
mbi so a leke lo na keke, wala na bengba wen laa amu yanga si ye ni abaa gigi.’ 

6Ye so mbi fa tënë ni lani na ala, ala ma ni awe, ala baa so ye ni asi awe. Ti ala, 
fade ala yeke fa tënë ni pepe? Fadeso, mbi yeke fa tënë ti afini ye na ala, afini ye 
so angba na hondengo ni si ala hinga ni pepe so. 

7Aye ni ayeke angbene ye ti giriri pepe, fadeso laa mbi yeke sara ni. Ngbene ye 
ngbii asi laso, ala de ti ma tënë ti aye ni pepe, tongaso si ala tene pepe: ‘E hinga 
tënë ni kozoni awe.’ 

8Taa-tënë, ala ma tënë ni pepe, ala hinga tënë pepe, ala zi mê ti ala ti ma tënë ni 
laoko pepe. Mbi hinga, mbi tene, ala yeke azo ti kango zo. Gi so ala de na ya ti 
mama ti ala, a iri ala ‘Azo ti ngangu li’. 

9Me ndali ti so mbi yeke Nzapa, mbi kanga ngonzo ti mbi. Ndali ti sepelango so 
alingbi na mbi, mbi kanga be ti mbi na ala, mbi zia lege ti hunzingo ala biani biani. 

10Mbi tara ala, me na ya ti wâ pepe tongana ti so a yeke tara wen ti nginza na ya 
ti wâ ti zi sioni daa. Me mbi tara ala na ya ti wâ ti aye ti vundu. 

11Ndali ti mbi wani, ndali ti mbi wani laa, mbi sara aye ni so. Biani, mbi ke titene 
a buba iri ti mbi; mbi ke nga titene gonda ti mbi aga ti mbeni zo nde.” 

Zo so ayeke sara ande titene pialo ti KOTA GBIA abaa gigi 

12 KOTA GBIA atene: “Jacob, ma mbi! Israel, mbi laa mbi iri mo. Mbi ngba lakue 
Nzapa: mbi yeke kozoni, mbi yeke ndangba ni. 

13Na maboko ti mbi wani, mbi zia gere ti sese; na maboko ti mbi ti koli, mbi gbara 
le ti nduzu: gi so mbi iri ala, ala ga aluti. 

14Ala kue, ala bongbi tere ti ala, ala ma! Mbi yeke na mbeni zo so mbi ye lo mingi. 
Lo laa lo yeke sara ande titene ye so mbi ye ti sara na Babilone aga taa-tënë; lo 
laa lo yeke sara si azo ti Babilone ahinga ngangu ti mbi. Me na popo ti ala, zo wa 
laa afa tënë so, zo wa? 

15Mbi, mbi oko laa mbi tene tënë ni. Mbi iri lo, mbi sara si lo ga; aye so lo yeke 
sara, fade ayeke ga nzoni.” 

16Ala ga nduru na mbi, ala ma tënë so: Ngbene ye na tongo nda ni, mbi tene tënë 
na hondengo ni pepe. Na ngoi so aye ni so asi, mbi yeke daa. Fadeso, Kota Gbia 
NZAPA atokua mbi, lo mu na mbi yingo ti lo. 

Tongana mo ma fade mbi! 

17 KOTA GBIA, lo so lo zi mo, Nzapa ti Israel so ayeke nde si ayeke nzoni kue, tënë 
so lo tene ayeke so: “Mbi KOTA GBIA, Nzapa ti mo, mbi laa mbi yeke fa na mo ye 
so mo lingbi ti baa nzoni daa. Mbi laa mbi yeke gue na mo lege so mo yeke 
tambula daa. 

18Yanga so mbi mu lani, tongana mo ma fade ni, ka siriri ti mo ayeke ga 
tongana bale, ka mbirimbiri ti mo ayeke ga tongana amapo ti kota ngu-ingo! 

19 Ka ahale ti mo ayeke ga tongana mbutu ti yanga ti kota ngu-ingo, ka amolenge 
ti ya ti mo ayeke ga tongana le ti mbutu; na dawa ti mbi, ka a zi iri ti ala pepe, a 
mingo iri ti ala pepe.” 

Ala londo na Babilone, ala sigigi 

20 Ala londo na Babilone asigigi! Ala londo hio na popo ti azo ni, ala kpe! Ala 
dekongo na ngia, ala fa tënë so, ala to mbela na ni ngbii asi na nda ti sese kue, ala 
tene: “KOTA GBIA azi Jacob, zo ti kua ti lo awe.” 

21 Na ya ti benyama so lo fa lege na azo ti lo, nzara ti ngu asara ala pepe. Ndali ti 
ala, lo sara si ngu asigigi na ya ti têne; lo suru ya ti têne ni si ngu asigigi daa. 

22 KOTA GBIA atene: “Siriri ayeke ndali ti azo ti sioni pepe.” 

Ésaïe 49 

Zo ti kua ti KOTA GBIA (use bia) 

1 Ala so ayeke lango na yongoro ndo, ala ma mbi! Ala so ayeke na yongoro ndo, 
ala dingi mê ti ala, ala ma! Kozo titene a du mbi, KOTA GBIA airi mbi; gi so mbi 
de na ya ti mama ti mbi, lo di iri ti mbi. 

2 Lo sara si tënë ti yanga ti mbi aga tongana yongoro zeme so yanga ni aza mingi. 
Lo honde mbi na gbe ti de ti maboko ti lo. Lo sara si mbi ga tongana le ti kokora 
so yanga ni aza, lo honde mbi na ya ti bozo ti ale ti kokora ti lo. 

3Lo tene na mbi: “Israel, mo laa mo yeke zo ti kua ti mbi; na lege ti mo, mbi yeke 
fa gonda ti mbi.” 

4Ti mbi, mbi tene fade, mbi tene: “Mbi baa pasi na sarango kua senge senge, mbi 
hunzi ngangu ti mbi kue senge senge, ye ti peko ni oko ayeke daa pepe.” 

Andaa KOTA GBIA laa ayeke baa lege ti nzoni fango ngbanga ti mbi, futa ti mbi 
ayeke na maboko ti Nzapa ti mbi. 

5Me fadeso, KOTA GBIA atene tënë awe, lo so mbi de na ya ti mama ti mbi si lo 
leke mbi titene mbi ga zo ti kua ti lo. Lo ye titene mbi mu ahale ti Jacob, mbi ga 
na ala na mbage ti lo, mbi bongbi azo ti Israel na tere ti lo. Mbi ne mingi na le ti 
KOTA GBIA, Nzapa ti mbi ayeke ngangu ti mbi. 

6 Lo tene na mbi: “Titene mo ga gi zo ti kua ti mbi ti yo azo ti mara ti Jacob na 
nduzu, ti mu tanga ti azo ti Israel so angba na fini ti ga na ala, so alingbi pepe. 
Mbi yeke sara titene mo ga lumiere ti amara kue, tongaso si mbi yeke soo azo na 
kuâ ngbii asi na nda ti sese kue.” 

Kiringo ti azo ti Israel na kodro ti ala 

7Mo so lani azo abaa mo tongana mbumbuse zo, so be ti azo kue ake mo, mo so 
mo yeke ngbaa ti azo ti sarango ngangu na zo, KOTA GBIA, lo so lo zi azo ti lo, 
Nzapa ti Israel so ayeke nde si ayeke nzoni kue, tënë so lo tene na mo ayeke so: 
“Tongana agbia ayeke baa ande mo, ala yeke londo na ndö ti mbata ti ala; 
tongana amakonzi ayeke baa mo, ala yeke kuku akpo li ti ala na sese na dawa ti 
mo.” Ye ni ayeke si ndali ti KOTA GBIA so ayeke sara ye alingbi na tënë ti yanga 
ti lo, ndali ti Nzapa ti Israel so ayeke nde si ayeke nzoni kue, lo so lo soro mo. 

8Tënë so KOTA GBIA atene ayeke so: “Na ndembe so alingbi, mbi kiri tënë na mo; 
na lango ti songo azo na kuâ, mbi mu na mo maboko. Mbi bata mo titene na lege 
ti mo, mbi na azo, e ga ambuki. Mbi yeke yo kodro ti Israel na nduzu, mbi yeke 
kiri ti kangbi na azo sese so lani ayeke ti ala si abuba so. 

9Mbi tene na azo ti kanga: ‘Ala sigigi!’ Mbi tene na azo so aduti na ya ti vukongo 
ndo: ‘Ala sigigi, ala ga na ya ti lumiere!’ Ala yeke duti tongana ataba so ayeke te 
pere na tere ti lege, ala yeke wara kobe ti ala na ndö ti ahoto kue. 

10 Nzara ti kobe na nzara ti ngu ayeke kiri ti sara ala pepe; pupu ti wâ ti benyama 
na sungo ti lâ ayeke zö ala pepe. Biani, mbi yeke baa mawa ti ala si mbi yeke fa 
lege na ala, mbi yeke gue na ala na ndo so li ti ngu ayeke daa. 

11Mbi yeke sara titene ahoto kue aga nzoni lege, mbi yeke kiri ti kanga adu ti 
alege. 

12Baa! Ala londo yongoro si ala yeke ga: ambeni alondo na mbage ti Banga, 
ambeni na mbage ti Do, ambeni na mbage ti Mbongo, na mbage ti Ezipte.” 

13Yayu, he bia na ngia! Sese, dodo na ngia! Ahoto, ala dekongo na ngia! Biani, 
KOTA GBIA asara si be ti azo ti lo akiri ade, lo baa mawa ti azo so ayeke baa pasi. 

Be ti mbi ayeke girisa na mo pepe 

14 Sion atene: “KOTA GBIA ado mbi azia awe! Be ti Kota Gbia ti mbi agirisa na 
mbi awe!” 

15Me KOTA GBIA akiri tënë: “Be ti wali alingbi ti girisa na molenge ti lo so angba 
ti nyon me? Molenge so asigigi na ya ti lo, lo yeke zia ti baa mawa ti lo? Ataa be 
ti mama ni agirisa na molenge ni, mbi, be ti mbi ayeke girisa na mo laoko pepe. 

16Baa, mbi kpaka iri ti mo na ya ti maboko ti mbi; agbagba ti bira ti mo ayeke na 
gbe ti le ti mbi lakue. 

17Azo so ayeke kiri ti leke mo amu loro ti ga; me azo so akungbi mo, ala so abuba 
mo, ala yeke hon yongoro na tere ti mo. 

18Yo le ti mo na nduzu, mo baa ndo na tere ti mo: amolenge ti mo kue abongbi, 
ala yeke ga na mbage ti mo. KOTA GBIA atene: Fini ti mbi! Amolenge ni ayeke ga 
ande tongana ye ti go so zo ayeke zia na go ti lo; ala yeke ga tongana pendere 
kamba ti ndö ti bongo so wali so aye ti mu koli ayeke kanga na ya ti lo. 

19Ti fadeso, mo yeke na popo ti aye so abuba awe, kodro ti mo aga ngonda awe, 
sese so aga ndo ti gba ti atêne; fade ndo ni ayeke ga kete mingi, ayeke lingbi na 
azo so ayeke lango daa pepe. Me azo so lani abuba mo so ayeke hon yongoro na 
tere ti mo. 

20Amolenge so lani a gbanzi ala na mo so, ala yeke tene ande na mo, atene: ‘Ndo 
ni ayeke kete mingi ndali ti e, mo pusu si e lingbi ti wara mbeni ndo ti duti daa.’ 

21Tongaso, fade mo yeke hunda tere ti mo, mo tene: ‘Amolenge so kue so, zo wa 
laa adu ala na mbi, zo wa? A gbanzi mbi lani na amolenge, mbi yeke wali ti dungo 
ni pepe, a gbu mbi lani, a gue na mbi na kodro wande, a zia gi mbi oko. Zo wa laa 
abata ala so, zo wa? Mbi ngba lani gi mbi oko, amolenge so, ala yeke lani na ndo 
wa?’ ” 

22Tënë so Kota Gbia NZAPA atene ayeke so: “Baa, mbi yeke sara maboko na 
amara nde, mbi yeke yo bendere na nduzu na mbage ti azo. Azo ni ayeke yo 
amolenge ti mo ti koli na ya ti maboko ti ala ti ga na ala, ala yeke yo amolenge ti 
mo ti wali na ndö ti go ti ala ti ga na ala. 

23Agbia ayeke ga ababâ ti batango ala, amolenge ti agbia ti wali ayeke ga amama 
ti batango ala. Agbia ni ayeke kuku, akpo li ti ala na sese na dawa ti mo, ala yeke 
su sese so ayeke na tere ti gere ti mo. Tongaso fade mo yeke hinga, mo tene: mbi 
yeke KOTA GBIA; azo so azia be ti ala na ndö ti mbi, kamene ayeke gbu le ti ala 
pepe.” 

24Ye so ngangu zo ti bira agbu na bira, zo alingbi ti zi ni na maboko ti lo? Ngbaa 
so zo ti sarango ngangu na azo agbu lo zo alingbi ti gboto ngbaa ni na maboko ti 
lo? 

25Biani, tënë so KOTA GBIA atene ayeke so: “Ngbaa so ngangu zo ti bira agbu lo, 
mbi yeke gboto ngbaa ni na maboko ti lo. Ye so zo ti sarango ngangu na azo agbu 
na bira, mbi yeke gboto ni na maboko ti lo. Jérusalem, mbi wani laa mbi yeke tiri 
na azo so atiri na mo si mbi yeke soo amolenge ti mo. 

26Azo so asara ngangu na mo, mbi yeke sara titene ala te kasa ti tere ti ala wani, 
ala yeke nyon mene ti ala si ahon ndö ti ala tongana zo so anyon fini vin si ahon 
ndö ti lo. Tongaso, fade azo kue ayeke hinga atene, mbi yeke KOTA GBIA, 
wasongo mo, wazingo mo, mbi, ngangu Nzapa ti Jacob!” 

Ésaïe 50 

Nzapa na azo ti lo akangbi tere pepe 

1Tënë so KOTA GBIA atene ayeke so: “Ala tene: mbi tumba Jérusalem, mama ti 
ala. Me mbeti ti kangbingo tere ni ayeke na ndo wa? Ala fa ni na mbi! Ala tene 
nga: mbi ka ala na ngbaa ti futa boon na li ti mbi; zo wa laa mbi ka ala na lo, zo 
wa? Tongana a ka ala, ayeke ndali ti sioni ti ala; tongana a tumba mama ti ala, 
ayeke ndali ti ngangu li ti ala. 

2Mbi ga, mbi wara zo oko pepe, ngbanga ti nyen? Mbi iri ndo, zo oko ayeda pepe, 
ngbanga ti nyen? Maboko ti mbi ayeke nduru mingi titene mbi zi ala? Ngangu laa 
atia mbi titene mbi soo ala? Gi so mbi suku, kota ngu-ingo ahole; mbi sara 
si abale aga kuru sese. Ndali ti so ngu ayeke daa pepe, asusu ayeke kui nzara ti 
ngu si ala yeke fun. 

3Mbi yu yayu na vukongo ndo, mbi yu na lo bongo ti mua.” 

Zo ti kua ti KOTA GBIA (ota bia) 

4Kota Gbia NZAPA afa na mbi tënë so mbi lingbi ti tene, titene mbi hinga lege ti 
mu ngangu na zo so awoko. Lakue na ndaperere, lo yeke zingo mbi, lo yeke zi mê 
ti mbi titene mbi ma ndo tongana adisiple. 

5Kota Gbia NZAPA azi mê ti mbi, mbi sara ngangu li pepe, mbi kiri na peko pepe. 

6 Mbi zia peko ti mbi na azo so ayeke pika mbi, mbi yoro ngbangba ti mbi na azo 
so ayeke gboto kua ti yanga ti mbi. Azo so ayeke zonga mbi si ala yeke tuku ngu 
ti yanga na le ti mbi, mbi honde le ti mbi na ala pepe. 

7Kota Gbia NZAPA laa ayeke mu na mbi maboko, ndani laa zongango ndo ti ala 
asara ye oko na mbi pepe. Mbi sara si ndö ti le ti mbi akpengba tongana têne. 
Mbi hinga, mbi tene, fade kamene ayeke sara mbi pepe. 

8 KOTA GBIA ayeke nduru na mbi, lo so lo yeke sara si mbi ga mbirimbiri. Zo wa 
laa aye ti bi tënë na li ti mbi, zo wa? Ayeke nzoni mbi na lo, e gue na ngbanga! Zo 
wa laa aye ti ga wato ti mbi na le ngbanga, zo wa? Ayeke nzoni lo ga na dawa ti 
mbi! 

9 Kota Gbia NZAPA laa ayeke mu na mbi maboko. Zo wa laa alingbi ti fâ ngbanga 
na li ti mbi? Biani, fade awato ti mbi ayeke buba kue tongana gbagba bongo so 
akangi ate ni kue. 

Mango yanga ti zo ti kua ti KOTA GBIA 

10Mbeni zo ti kpengo mbeto ti KOTA GBIA ayeke na popo ti ala? Alingbi lo ma 
yanga ti zo ti kua ti lo. Tongana mbeni zo ayeke tambula na ya ti vukongo ndo si 
lumiere oko ayeke daa pepe, alingbi lo zia be ti lo na ndö ti KOTA GBIA wani, lo 
luti na ndö ti Nzapa ti lo. 

11Me ti ala so kue ayeke tingo wâ, ala so agbu ale ti kokora so wâ ayeke na yanga 
ni, ala gue na ya ti menga ti wâ ti ala ni nga na popo ti ale ti kokora so ala tingo 
wâ daa so. Ye so KOTA GBIA aleke ti ku na ala laa; ala yeke kui na ya ti kota pasi. 

Ésaïe 51 

Zingo azo so ayeke ngba kpu na kpu 

1 KOTA GBIA atene: “Ala so ayeke gi titene a soo ala, ala so ayeke gi mbi, ala ma 
mbi si! Ala baa kota têne so a de tere ni si a sara na ala; ala gbu li ti ala na ndö ti 
du ti têne so a gboto ala na ya ni si a sigigi na ala. 

2Ala baa Abraham, babâ ti ala, ala baa Sara so adu ala. Biani, Abraham ayeke lani 
gi lo oko si mbi iri lo. Mbi sara tufa na ndö ti lo si lo ga kotara ti gba ti azo.” 

3KOTA GBIA abaa mawa ti Sion, lo baa mawa ti aye ti lo so kue abuba. Ndo ti lo 
so ayeke tongana benyama, lo yeke sara si aga tongana yaka ti Eden; ndo ti lo so 
ngu ayeke daa pepe, lo yeke sara si aga yaka ti KOTA GBIA. Na ya ti gbata ni, fade 
azo ayeke duti na ngia si ala yeke sara ngia, ala yeke he bia ti gondango Nzapa si 
ala yeke pika mozoko. 

4KOTA GBIA atene: “Ala azo ti mbi, ala ma mbi nzoni! Ala azo ti mara ti mbi, ala 
zi mê ti ala, ala ma mbi! Mbi laa mbi yeke mu ndia na azo, fango ngbanga so mbi 
yeke sigigi na ni ayeke ga lumiere ndali ti azo. 

5Zingo azo so mbi yeke zi ala aga nduru awe, songo azo na kuâ so mbi yeke soo 
ala asigigi awe. Mbi yeke fâ ngbanga ti azo na ngangu. Fade azo ti azoa ayeke zia 
be ti ala ti ku mbi, ala yeke ku ngangu ti maboko ti mbi. 

6Ala yo le ti ala, ala baa ndo na yayu, na pekoni, ala baa ndo na sese: fade yayu 
ayeke hon tongana guru ti wâ, sese ayeke buba tongana gbagba bongo, azo ti ndö 
ti sese ni ayeke kui tongana avuma. Me zingo azo ayeke ngba kpu na kpu, songo 
azo so mbi yeke ga ti soo ala ayeke ngba lakue lakue. 

7Ala so ahinga ye so ayeke mbirimbiri, ala so ndia ti mbi ayeke na be ti ala, ala 
ma mbi! Tongana azo ahe ala, ala sara mbeto ni pepe, be ti ala ado ndali ti zonga 
ti ala pepe. 

8Fade kangi ayeke te ala tongana ti so lo yeke te bongo, kangi ayeke te ala 
tongana ti so lo yeke te bongo so a sara na kua ti tere ti taba. Me songo so mbi 
yeke ga ti soo azo na kuâ ayeke ngba lakue, zingo azo ayeke ngba kpu na kpu.” 

KOTA GBIA, zingo si! 



1378 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

9Zingo, zingo hio si! Maboko ti KOTA GBIA, mo fa ngangu ti mo! Zingo tongana ti 
so mo sara ando, tongana ti so mo sara na ngoi ti azo ti giriri. Mo laa mo fâ ando 
Rahab pepe? Mo laa mo kpo ando kota sioni nyama so akpa ngunde so pepe? 

10Kota ngu-ingo na kota ngu so alinda mingi so, mo ando laa mo sara si ahole 
pepe? Mo ando laa mo suru lege na ya ti kota ngu-ingo si azo so mo zi ala awe so 
ahon daa pepe? 

11Azo so KOTA GBIA azi ala, fade ala yeke kiri; ala yeke dekongo na ngia si ala 
yeke linda na ni na Sion. Ngia so angba lakue lakue ayeke za na ndö ti le ti ala, 
nzerengo tere so asi singo ayeke duti na ala, pasi na demango tere ayeke kpe ti 
hon. 

Azo ti mbi, zo wa laa ala yeke sara mbeto ti lo so? 

12 KOTA GBIA atene: “Mbi, mbi laa mbi yeke de be ti ala. Azo ti mbi, ala yeke sara 
mbeto ti zo so ayeke kui kuingo so ngbanga ti nyen? Fini ti lo ayeke tongana pere. 

13Be ti ala agirisa na KOTA GBIA awe; lo laa lo sara ala, lo laa lo gbara yayu si lo 
zia gere ti sese. Lakue tere ti ala ayeke do na mbeto na dawa ti ngonzo ti zo ti 
sarango ngangu na azo, mo baa mo tene, lo lingbi ti fâ ala. Fadeso, ngonzo ti zo ti 
sarango ngangu na azo ni ayeke na ndo wa? 

14Zo ti kanga so ye ahon ndö ti lo, fafadeso, a yeke zi lo; lo yeke kui na ya ti sururu 
ti lo pepe, kobe ayeke kiri ti tia lo pepe. 

15Mbi laa mbi yeke KOTA GBIA, Nzapa ti ala. Mbi yeke yingi le ti kota ngu-ingo; 
mbi yeke sara si amapo ni atoto. Iri ti mbi ayeke KOTA GBIA so ayeke na ndö ti 
dunia kue. 

16Mbi gbara yayu, mbi zia gere ti sese si mbi tene na azo ti Sion: ‘Ala laa ayeke 
azo ti mbi; mbi zia tënë ti mbi na yanga ti ala, mbi bata ala na gbe ti de ti maboko 
ti mbi.’ ” 

Jérusalem, kiri mo zingo si 

17 Jérusalem, zingo, zingo hio si! Londo! KOTA GBIA amu lani na mo kopo so 
ngonzo ti lo asi ya ni; mo nyon ni, mo nyon ni kue, ni laa asara si li ti mo aga 
kirikiri so. 

18Na popo ti amolenge so kue mo du ala, mbeni oko so afa lege na mo ayeke daa 
pepe; na popo ti amolenge so kue mo bata ala, mbeni oko so agbu maboko ti mo 
ayeke daa pepe. 

19Aye ti mawa use so asi na mo awe: aye ti mo kue abuba si kpale ati na ndö ti 
mo; kota nzara na bira afâ azo ti mo. Zo wa laa ayeke dema mo, zo wa? Zo wa laa 
ayeke de be ti mo, zo wa? 

20Amolenge ti mo alango na sese na ndö ti alege kue. Ala yeke tongana atagba so 
ati na ya ti gbanda, ala ngba na ya ni, me ala lingbi ti sara ye oko pepe; ala yeke 
na gbe ti ngonzo ti KOTA GBIA, Nzapa ti mo abe le na ala. 

21Ndani laa, ayeke nzoni mo ma tënë so, mo Jérusalem, gbata ti mawa: samba 
asara mo, me samba laa mo nyon pepe. 

22Kota Gbia ti mo, KOTA GBIA Nzapa ti mo, lo so lo yeke gbu koko ti azo ti lo, tënë 
so lo tene ayeke so: “Kopo so ayeke sara si li ti mo aga kirikiri, kopo so ngonzo ti 
mbi ayeke na ya ni, mbi yeke zi ni na maboko ti mo. Fadeso, mo yeke kiri ti nyon 
ni pepe. 

23Mbi yeke mu kopo ni na azo so lani ayeke sara pasi na mo. Ala yeke tene lani 
na mo, atene: ‘Lango na sese, e tambula na ndö ti mo!’ Mo yeke zia lani peko ti 
mo si aga tongana sese, wala tongana lege so azo ayeke hon daa.” 

Ésaïe 52 

Jérusalem, zingo! 

1 Sion, zingo, zingo hio si! Mo fa ngangu ti mo! Jérusalem, gbata so ayeke nde si 
ayeke nzoni kue, yu apendere bongo ti mo! Biani, azo so afâ ganza pepe nga na 
azo so aga sioni awe ayeke kiri ti si na ndo ti mo pepe. 

2Jérusalem, londo na ya ti fuku ti sese, mo yengere tere ti mo, kiri mo duti na ndo 
ti mo. Gbata ti Sion, zo ti kanga, zi kamba so a kanga na go ti mo! 

3Biani, tënë so KOTA GBIA atene ayeke so: “Lani so a ka ala tongana angbaa, a 
futa mbeni ye pepe; fade a yeke futa nginza nga pepe ti zi ala.” 

4Tënë so Kota Gbia NZAPA akiri atene ayeke so: “Kozoni, azo ti mbi ague na 
Ezipte ti duti kâ tongana awande. Na ndani, azo ti Asirii asara ngangu na ala 
mingi. 

5 Fadeso, nyen laa mbi yeke wara na peko ni, nyen? A mu azo ti mbi a gue na ala 
na ngbaa, a futa mbeni ye pepe. Azo so asara komandema na ndö ti ala adekongo 
ti songo benda – so tënë ti yanga ti KOTA GBIA laa. Lakue, ala yeke zonga iri ti 
mbi. 

6Ndani laa, na lango ni so, azo ti mbi ayeke hinga iri ti mbi; ala yeke hinga atene, 
mbi laa mbi tene: Mbi laa mbi yeke ga so!” 

KOTA GBIA akiri na Jérusalem 

7 So ayeke nzoni ye mingi ti baa zo so aga na nzoni tënë na li ti ahoto! Lo yeke fa 
tënë ti siriri, tënë ti nzoni dutingo ti zo nga na tënë ti songo zo na kuâ. Lo yeke 
tene na Jérusalem: “Nzapa ti mo ayeke le-gbia!” 

8Azo so mo zia ala ti sara sanziri so, mo ma go ti ala! Ala kue yanga oko, ala yeke 
dekongo na ngia, ngbanga ti so ala baa na le ti ala wani KOTA GBIA so ayeke kiri 
na Sion. 

9Ando ti Jérusalem so abuba so, ala dekongo na ngia! KOTA GBIA ayeke de be ti 
azo ti lo, lo yeke zi Jérusalem na gbe ti ngbaa. 

10Na le ti amara nde kue, KOTA GBIA amu lege na maboko ti lo ti sara kua ti lo 
so ayeke nde si ayeke nzoni kue. Fade azo ti nda ti sese kue ayeke baa lege so 
Nzapa ti e ayeke soo e na kuâ. 

Ala londo na Babilone ahon 

11Ala so ayeke yo akungba so a zia nde ndali ti kua ti KOTA GBIA, ala hon, ala 
hon, ala londo na Babilone, ala hon! Ye so ayeke sioni, ala ndu ni pepe. Ala bata 
tere ti ala nzoni na sigingo ti ala. 

12Ti so ni, ala yeke sigigi na loro pepe; ala yeke sigigi na ya ti kodro ni pepe 
tongana azo ayeke kpe kpengo, ngbanga ti so KOTA GBIA laa ayeke tambula na 
dawa ti ala; Nzapa ti Israel laa ayeke tambula na peko ti ala. 

Zo ti kua ti KOTA GBIA (osio bia) 

13 KOTA GBIA atene: “Baa zo ti kua ti mbi laa; aye so kue lo yeke sara ayeke ga 
nzoni. Lo yeke gue guengo na nduzu, azo ayeke ya iri ti lo si ala yeke ne lo ahon 
ndoni. 

14Na bango lo, azo mingi asara mbeto ahon ndoni, ngbanga ti so a buba ndö ti le 
ti lo; lo kiri lo kpa zo pepe. 

15 Me fadeso, li ti azo ti mara mingi akpe ndali ti lo, tënë ahunzi na yanga ti agbia. 
Biani, ye so a tene ando tënë ni na ala pepe, ni laa ala yeke baa ni; ye so ala ma 
ando tënë ni pepe, ni laa ala yeke baa ni.” 

Ésaïe 53 

1 Zo wa laa ayeda na tënë so e ma? Zo wa laa ahinga ngangu ti maboko ti KOTA 
GBIA? 

2Na le ti KOTA GBIA, zo ti kua ni akono tongana mbeni kete keke so ayeke sigigi, 
tongana gunda ti keke so ayeke sigigi na ya ti holengo sese. Lo kpa zo pepe, 
pendere ti lo so ayeke gboto zo ti baa ndo na mbage ti lo ayeke daa pepe. Mbeni 
nzoni ye na tere ti lo so anzere na e ayeke daa pepe. 

3Azo abaa lo tongana mbumbuse zo, azo ado lo azia. Lo yeke zo so ye aso lo, lo 
hinga ye so iri ni pasi. Lo kpa zo so mbeni zo alingbi ti baa lo na le fani use pepe. 
E baa lo tongana mbumbuse zo, e ne lo oko pepe. 

4 Andaa pasi ti e laa lo yo ni, kobela ti e laa lo yo na ndö ti lo. Ti e, e baa e tene, 
Nzapa laa abi kpale na tere ti lo, Nzapa laa apika lo si abi buba na tere ti lo. 

5Me ti lo, ndali ti sioni ti e laa a kpo lo na ka, ndali ti siokpari ti e laa a nika lo. 
Pika so lo wara asara si e duti na siriri; ndali ti aka ti lo laa tere ti e aga nzoni. 

6 E kue, e yeke lani tongana ataba so akangbi kirikiri, zo oko oko amu lege ti lo 
wani. Me KOTA GBIA asara si asioni ti e kue ati na ndö ti lo. 

7Azo asara ngangu na lo, lo sara tere ti lo kete, lo zi yanga oko pepe. Lo yeke 
tongana kete taba so a yeke gue na lo na ndo ti fango anyama; lo yeke tongana 
taba so ayeke buburu na dawa ti azo ti fango kua ti tere ti lo, lo zi yanga oko pepe. 

8Azo agbu lo, ala fâ ngbanga na li ti lo si ala fâ lo. Me na popo ti azo ti ngoi ti lo, 
zo wa laa abaa mawa ti lo, zo wa? Biani, a zi lo na ndö ti sese ti azo so angba na 
fini; a pika lo ndali ti sioni ti azo ti mbi. 

9 A zia lo na du ti kuâ legeoko na azo ti sioni; a lu lo na ndo ti azo ti mosoro, ataa 
so lo sara sioni oko pepe, ataa so tënë ti mvene asigigi na yanga ti lo oko pepe. 

10Me KOTA GBIA ayeda ti nika lo na lege ti pasi. Zo so lani amu fini ti lo 
na sandaga ndali ti azo, KOTA GBIA akiri na lo na kozo ndo ti lo. Fade zo ti kua ti 
lo ayeke baa ahale ti lo si lo yeke kiri ti te gigi aninga. Na lege ti lo, KOTA GBIA 
ayeke sara ye so be ti lo aye. 

11Ndali ti pasi so lo baa, fade lo yeke baa lumiere; ndali ti hingango ye ti lo, lo 
yeke te gigi aninga. Zo ti kua ti mbi so ayeke zo ti mbirimbiri ayeke sara ande si 
gba ti azo aga azo ti mbirimbiri, ngbanga ti so lo yo sioni ti ala. 

12 Ndani laa mbi mu na lo ndo na popo ti akota zo; ye so a gbu na peko ti bira, lo 
na azo ti ngangu laa ayeke kangbi ni. Biani, lo wani, lo ka tere ti lo na kuâ, a diko 
lo na popo ti azo ti sioni, ngbanga ti so lo yo siokpari ti gba ti azo, lo gbu koko ti 
azo ti sioni. 

Ésaïe 54 

KOTA GBIA ake Jérusalem mbeni pepe 

1 Jérusalem, mo wali ti dungo ni pepe, dekongo na ngia! Mo so mo hinga lani 
songo ti dungo ni pepe, he bia na ngia, mo duti na ngia. Biani KOTA GBIA atene 
na mo: “Mo wali so koli ado mo azia, fadeso, mo yeke na amolenge gbani ahon 
wali so angba na da ti koli. 

2Kono ya ti da ti bongo ti mo, gboto ya ti abongo ni titene da ni akono ahon ti 
kozo ni. Aye so mo mu ti sara na kua ti da ni, mo zia be ti mo na ndö ti angere ni 
pepe. Sara si akamba ti da ni ayo, mo kpo akeke ti da ni akpengba. 

3Biani, mo yeke sara si sese ti mo akono mbage na mbage kue; amolenge ti mo 
ayeke mu sese ti amara so ayeke nduru na ala ti ga ti ala; agbata so azo ayeke na 
ya ni pepe, amolenge ti mo ayeke kiri ti duti na ya ni. 

4Sara mbeto pepe, ngbanga ti so kamene ayeke kiri ti sara mo pepe. Sara kamene 
pepe, ngbanga ti so azo ayeke kiri ti zonga mo pepe. Kamene so ando mo ngba 
maseka si ayeke sara mo so, fade mo yeke girisa ni. So lani mo yeke wali-mua si 
azo ayeke zonga mo so, fade mo yeke girisa zongango ndo ni. 

5Biani, koli ti mo ayeke duti lo so lo sara mo; iri ti lo ayeke ‘KOTA GBIA so ayeke 
na ndö ti dunia kue’. Lo so lo zi mo ayeke Nzapa ti Israel so ayeke nde si ayeke 
nzoni kue, lo so azo adi iri ti lo ‘Nzapa ti sese kue’. 

6Mo yeke tongana wali so koli ado lo azia, vundu ahon ndö ti mo. Me fadeso 
KOTA GBIA airi mo si Nzapa ti mo atene: Wali so koli ti lo amu lo na ndembe so 
koli ni ade maseka, koli ni alingbi ti tumba lo tongana nyen? 

7Gi na ya ti kete ngoi, mbi zia mo lani; me mbi baa mawa ti mo mingi, mbi yeke 
kiri ti mu mo. 

8Ngonzo asara mbi lani mingi na tere ti mo, na mbeni kete ngoi, mbi ke ti baa mo 
na le ti mbi. Me na lege ti ndoye so angba lakue lakue, mbi yeke baa mawa ti mo. 
Mbi KOTA GBIA, mbi so mbi zi mo, mbi laa mbi tene tënë so na mo.” 

9 “Mbi yeke sara ye tongana ti so mbi sara ando na ngoi ti Noe. Ando, mbi deba 
yanga ti mbi, mbi tene, fade ngu ayeke kiri ti suku ti mu ndö ti sese kue pepe. 
Legeoko nga, mbi deba yanga ti mbi, mbi tene, fade mbi yeke kiri ti sara ngonzo 
na tere ti mo pepe, mbi yeke kiri ti suku na mo pepe. 

10Ataa ahoto ahon na mbeni ndo nde, ataa akete hoto ayingi, fade ndoye ti mbi 
na mbage ti mo ayeke hunzi laoko pepe, mbuki ti siriri ti mbi na mo ayeke yingi 
laoko pepe. Mbi KOTA GBIA so mbi yeke baa mawa ti mo laa mbi tene tënë so na 
mo.” 

Jérusalem ti angoi so ayeke ga 

11“Mo Jérusalem, gbata ti mawa! Mo so ngangu pupu ayingi mo so, zo oko ti de 
be ti mo ayeke daa pepe! Ye so mbi KOTA GBIA, mbi yeke sara ayeke so: mbi 
yeke kiri ti leke mo na têne so a sara anzoroko na tere ni; mbi yeke kiri ti sara 
gere ti gbagba ti mo na têne ti safir. 

12 Mbi yeke kiri ti sara ndö ti agbagba ti mo na têne ti rubis, ayanga ti gbagba ti 
mo na atêne so ayeke za zango, tere ti agbagba ti mo kue na atêne ti ngangu 
ngere. 

13 Fade amolenge ti mo kue ayeke ga adisiple ti mbi, ala yeke duti na siriri ahon 
ndoni. 

14Sarango ye ti mbirimbiri ayeke sara si mo luti ngangu. Zo oko ti kiri ti sara 
ngangu na mo ayeke daa pepe, mbeto ayeke kiri ti sara mo pepe, zo oko ti kiri ti 
zia mbeto na be ti mo ayeke daa pepe. Mbeni ye ti zia kota mbeto na be ti mo 
ayeke si nduru na mo pepe. 

15Tongana mbeni zo aga ti tiri na mo, mbi laa mbi yeke tokua lo pepe. Zo so ayeke 
tiri na mo, lo yeke ti na dawa ti mo. 

16Baa, zo ti pikango ndao, lo so lo yeke huru le ti wâ si lo yeke sara na aye ti bira 
nde nde, mbi laa mbi sara lo. Zo so ayeke mu aye ti bira ni ti buba na aye, mbi 
nga laa mbi sara lo. 

17Aye ti bira so kue a leke ti tiri na ni na mo, alingbi ti sara ye oko na mo pepe. 
Zo so kue ayeke bi tënë na li ti mo na le ti ngbanga, mo yeke sara si ngbanga ati 
na li ti lo. Baa ye so mbi bata ndali ti azo ti kua ti mbi, KOTA GBIA laa. Baa lege 
so mbi yeke fâ ngbanga ti ala laa; so tënë ti yanga ti mbi KOTA GBIA laa.” 

Ésaïe 55 

Ataa nginza ayeke pepe, ala ga 

1 Ala so kue nzara ti ngu asara ala, baa ngu laa, ala ga! Ataa ala yeke na nginza 
pepe, ala ga! Ala mu kobe, ala te; ala mu vin, ala mu ngu ti me ti bagara senge 
senge, ala yeke vo ni vongo pepe. 

2Ndani nyen si ala yeke buba nginza ndali ti ye so ayeke kobe pepe so? Ndani 
nyen si ala yeke baa pasi ndali ti ye so ayeke si ya ti zo pepe so? Ala ma mbi nzoni, 
fade ala yeke duti na nzoni kobe ti tengo ni, ala yeke te anzerengo kobe. 

3 Ala dingi mê ti ala, ala ma mbi, ala ga na mbi. Ala ma mbi si fade ala yeke duti 
na fini. KOTA GBIA atene: “Mbi na ala, e yeke sara mbuki so ayeke ngba lakue 
lakue; mbi yeke mu na ala anzoni ye so mbi mu zendo ni na David. 

4Mbi zia lo na tere ti amara tongana zo so ahinga ngangu ti mbi; mbi zia lo 
makonzi nga na zo so ayeke na komandema na ndö ti amara. 

5Mo Israel, fade mo yeke iri mara so mo hinga ni pepe; mara so ahinga mo pepe 
ayeke mu loro ti ga na mbage ti mo. Lo yeke ga ndali ti mbi KOTA GBIA, Nzapa ti 
mo, Nzapa ti Israel so ayeke nde si ayeke nzoni kue, lo so lo sara si mo wara 
gonda.” 

Zendo ti KOTA GBIA ayeke ngba senge pepe 

6Ala gi KOTA GBIA na ndembe so ala lingbi ti wara lo. Ala iri lo na ndembe so lo 
yeke nduru na ala. 

7Alingbi zo ti sioni azia lege ti sioni ti lo; zo ti sarango sioni azia asioni tënë ti be 
ti lo. Ayeke nzoni ala kiri na KOTA GBIA si fade lo baa mawa ti ala. Ayeke nzoni 
lo kiri na Nzapa ti e si lo zi tënë na li ti ala biani biani. 

8“Biani, tënë ti be ti mbi alingbi na tënë ti be ti ala pepe, lege ti sarango ye ti mbi 
alingbi na lege ti sarango ye ti ala pepe; so tënë ti yanga ti KOTA GBIA laa. 

9Tongana ti so le ti nduzu ayo mingi na sese, lege ti sarango ye ti mbi ayo legeoko 
tongaso ahon lege ti sarango ye ti ala, tënë ti be ti mbi ayo legeoko tongaso ahon 
tënë ti be ti ala. 

10 Ngu-Nzapa na neze alondo na le ti nduzu si ayeke ti na sese. Ala yeke kiri na le 
ti nduzu senge pepe: ala yeke tuku na ndö ti sese, ala yeke sara si sese ni awoko 
pendere, ala yeke sara si ale ti kobe asigigi. Lege so zo ti lungo kobe ayeke wara 
ale ti kobe ti lungo ni na kobe ti tengo ni laa. 

11 Tënë so ayeke sigigi na yanga ti mbi ayeke legeoko tongaso: tënë ni ayeke kiri 
na mbi senge pepe, tënë ni ayeke sara ye so mbi ye, tënë ni ayeke sara kua so 
mbi tokua lo ti sara.” 

12Fade ala yeke londo na Babilone na ngia, a yeke kiri na ndo ti ala na siriri. Na 
hongo ti ala, ahoto na akete hoto ayeke dekongo na ngia, akeke kue ti ngonda 
ayeke pika sako. 

13Keke ti sipre ayeke sigigi na plase ti keke ti ki, mirte ayeke sigigi na plase ti ki. 
Ye so ayeke si titene azo agonda KOTA GBIA. Ye so ayeke buba laoko pepe, ayeke 
ngba lakue lakue ti dabe ti ala na ye so mbi sara. 

Ésaïe 56 

OTA MBAGE NI 
56–66 

A yeke zia zo oko na gigi pepe 

1Tënë so KOTA GBIA atene ayeke so: “Ala bata ndia, ala sara ye so ayeke 
mbirimbiri, ngbanga ti so mbi ga nduru ti soo ala awe, ala ga nduru ti baa 
mbirimbiri ti mbi awe. 

2Ti lo nzoni, zo so asara ye alingbi na tënë so mbi tene, zo so agbu tënë ni ngangu, 
zo so asara ye alingbi na lango ti wungo tere, lo sara si lango ni aga sioni pepe si 
lo kpe lege ti sarango sioni ye.” 

3Wande so amu tere ti lo na KOTA GBIA, alingbi lo tene na be ti lo pepe, lo tene: 
“KOTA GBIA ayeke zi mbi na popo ti azo ti lo.” Alingbi mbaiwa atene nga pepe, 
atene: “Mbi yeke ti mbi holengo keke.” 

4Biani, tënë so KOTA GBIA atene ayeke so: “Ambaiwa so ayeke sara ye alingbi na 
lango ti wungo tere, ala so asoro ti sara ye so anzere na be ti mbi, ala so agbu 
tënë ti mbuki ti mbi ngangu, 

5fade mbi yeke mu na ala mbeni ndo na ya ti kota da ti mbi, mbi yeke zia mbeni 
têne na tere ti dere ti da ni titene ala su iri ti ala na ndö ni; so ayeke duti nzoni 
ahon amolenge-koli na amolenge-wali. Iri so mbi yeke mu na ala ayeke ngba 
lakue lakue, mbeni ye ayeke zi ni oko pepe.” 

6Ti awande so amu tere ti ala na KOTA GBIA ti sara kua na lo, ti ye lo, ti ga azo ti 
kua ti lo, KOTA GBIA atene: “Ala so kue abata lango ti wungo tere, ala sara si 
lango ni aga sioni pepe, ala so agbu tënë ti mbuki ti mbi ngangu, 

7 fade mbi yeke sara si ala ga na ndö ti hoto ti mbi so ayeke nde si ayeke nzoni 
kue. Mbi yeke sara si be ti ala asi singo na ngia na ya ti da so a yeke sambela mbi 
daa. Asandaga so a yeke gbi ni kue na wâ nga na asandaga nde nde so ala yeke 
ya na mbi na ndö ti gbalaka, mbi yeke yamba ni. Biani, fade azo ayeke iri da ti 
mbi, ‘Da ti sambela ti amara kue.’ ” 

8Kota Gbia NZAPA so abongbi azo ti Israel so a gbu ala ando a gue na ala na kodro 
wande, tënë so lo tene ayeke so: “Mbi bongbi azo na tere ti ala awe, mbi yeke kiri 
ti bongbi ambeni zo na tere ti ala.” 

Azo ti li ni so akpa pepe 

9Ala anyama kue ti ngonda, ala anyama kue ti gbako, ala ga ate ye! 

10Asanziri ti Israel kue ayeke awaziba, ala hinga ye oko pepe. Ala yeke ambo so 
ayeke buburu, ala lingbi ti dekongo pepe. Ala yeke lango na sese, ala yeke baa li 
ti ala; ala ye gi ti lango. 

11Ala yeke nga ambo so ayeke gbongo ti kobe, ya ti ala ayeke si ka laoko pepe. 
Andaa ala laa ayeke azo ti batango azo ti mbi, me ala hinga nda ti ye oko pepe; 
ala kue ayeke sara gi ye so anzere na be ti ala, zo oko oko ayeke gi gi nzoni ti lo 
wani. 

12Ala tene: “Ala ga, e gue, e gi vin, e nyon ngangu samba alingbi na e. Kekereke, 
e yeke kiri ti sara gi tongaso: samba angba mingi.” 

Ésaïe 57 

1Azo ti mbirimbiri akui, tënë ti kuâ ti ala aso be ti zo oko pepe; azo ti sarango 
nzoni ati akui, zo oko ti gbu li ti lo daa ayeke daa pepe. Biani, azo ti mbirimbiri 
ati akui ndali ti sioni ti azo ti sioni. 

2Me fade siriri ayeke kiri ti ga si azo so ayeke sara ye na legeni ayeke lango na 
ndö ti gbogbo ti ala kpoo. 

Nzapa asuku na azo so ayeke voro ayanda 

3 Ala ga nduru, ala so mama ti ala ayeke zo ti gingo nda ti aye, ala azo ti gingo 
wali ti amba ti ala, ala azo ti sarango ye ti ndumba so! 

4Zo wa laa ala yeke he lo so, zo wa? Zo wa laa ala zi yanga ti ala kota na tere ti lo, 
zo wa? Zo wa laa ala sigigi na menga ti ala na lo, zo wa? Ala yeke amolenge ti 
ngangu li pepe? Ala yeke azo ti mara ti tenengo mvene pepe? 

5Nzara ti tere ti ala ayeke gbi ala tongana wâ nduru na tere ti akota keke, na gbe 
ti afini keke so kue kugbe ni ayeke gbani gbani. Ala yeke fâ amolenge ti mu 
na sandaga na tere ti ngu nga na popo ti atêne so asuru. 

6Israel, atêne so tere ni aga pendere ndali ti ngu so ayeke sua na tere ni, atêne ni 
laa aga ye ti mo, ni laa aga ye so a mu na mo! Mo yeke mu sandaga ti samba na 
ala, mo yeke ya nga asandaga na ala. KOTA GBIA ahunda ndo, atene: “Aye 
tongaso alingbi ti de be ti mbi?” 

7Mo leke gbogbo ti mo na ndö ti akota hoto so ayo na nduzu. Kâ laa mo gue ti ya 
asandaga. 

8Na peko ti yanga ti da nga na tere ti kadere ni, mo kanga ye ti dango be ti mo. 
Mo honde tere ti mo na le ti mbi, mo zi bongo na tere ti mo, mo gue na ndö ti 
gbogbo ti mo, mo sara si gbogbo ni akono. Mo na andeko ti mo aleke tënë na 
popo ti ala, ala so mo ye ti lango na ala si mo yeke baa ye ni! 

9Mo mu mafuta, mo gue na ni na kota gbia, mo gue na mara ti ayombo nde nde. 
Mo tokua azo ti mo yongoro kâ, ala zu ngbii, ala si na ndo ti akuâ. 

10Mo tambula mingi, ni laa mo woko awe so. Me mo tene pepe, mo tene: “Mbi zia 
lege ni!” Mo kiri mo wara ngangu, mo ngba ti woko pepe. 

11Zo wa laa azia lani mbeto na be ti mo, zo wa laa mo sara mbeto ti lo si mo handa 
mbi, be ti mo agirisa na mbi so? Mo kiri mo dabe ti mo na mbi pepe so? Aninga 
mingi mbi zi yanga pepe, ndani laa mo yeke kpe mbeto ti mbi pepe so? 

12Me mbi yeke sigigi na nda ti mo polele. Aye so mo yeke sara si mo baa mo tene, 
ayeke nzoni so, mo yeke wara ye ti peko ni oko pepe. 

13 Tongana mo dekongo, ayeke nzoni gba ti ayanda ti mo ni asoo mo ma! Fade 
pupu ayeke mu ala kue ti hon na ala, pupu ti yanga ayeke hon na ala! Me azo so 
ayeke kpe na mbi ti bata tere ti ala, fade a yeke mu kodro ni ti ga ti ala, hoto ti 
mbi so ayeke nde si ayeke nzoni kue ayeke ga ye ti ala. 

Nzapa akai kobela ti azo ti lo 

14 KOTA GBIA atene: “Ala suru lege, ala sara hio, ala leke lege; ala zi ye so kue 
ayeke kanga lege na azo ti mbi!” 

15 Nzapa so ayeke na nduzu mingi, yongoro kâ, lo so ndo ti lo ayeke kpu na kpu, 
lo so iri ti lo ayeke nde si ayeke nzoni kue, tënë so lo tene ayeke so: “Mbi Nzapa 
so mbi yeke nde si mbi yeke nzoni kue, mbi yeke na nduzu mingi. Me mbi yeke 
na azo so a nika ala awe nga na azo so asara tere ti ala kete. Mbi yeke mu ngangu 
na be ti azo so asara tere ti ala kete; mbi yeke kiri fini na azo so a nika ala awe. 

16Biani, mbi yeke bi tënë na li ti azo lakue pepe, wala mbi yeke sara ngonzo lakue 
lakue pepe. Tongaso pepe, azo so kue mbi sara ala, ka ala yeke kui. 

17Ndali ti sioni nzara ti warango ye ti Israel, ngonzo agbu mbi ngangu. Na ya ti 
ngonzo ti mbi, mbi pika lo, mbi ye ti kiri ti baa lo pepe. Me lo ngba ti sara ngangu 
li, lo ngba ti sara ye ti be ti lo. 

18Mbi baa lege ti sarango ye ti lo awe, me mbi yeke kai kobela ti lo. Mbi yeke fa 
lege na lo, mbi yeke sara titene be ti lo ade. Ti azo so ayeke sara mua ti lo, 

19 fade mbi yeke zia bia ti sepela na yanga ti ala.” KOTA GBIA atene: “Siriri na zo 
so ayeke na yongoro ndo, siriri na zo so ayeke nduru! Biani, mbi yeke kai kobela 
ti azo ti mbi.” 

20Me azo ti sioni ayeke tongana kota ngu-ingo so ayeke yingi, so alingbi ti duti 
kpoo pepe; amapo ni ayeke mu potopoto nga na sarate asigigi na ni. 

21 Nzapa ti mbi atene: “Siriri ayeke ndali ti azo ti sioni pepe.” 

Ésaïe 58 

Kengo kobe so Nzapa aye 

1 KOTA GBIA atene: “Mo dekongo na kota go, mo ngba gi daa! Sara si azo ama go 
ti mo tongana tatalita! Fa na azo ti mbi kengo ndia ti ala, fa na amolenge ti Jacob 
siokpari ti ala. 

2Na lango oko oko, ala yeke gi mbi, ala ye ti hinga lege ti mbi. Ala kpa azo so 
ayeke sara ye alingbi na ndia, azo so ado ndia ti Nzapa ti ala azia pepe. Ala yeke 
hunda na mbi ti fâ ngbanga mbirimbiri, ala ye titene mbi duti nduru na ala. 

3Me ala tene na mbi, atene: ‘So mo yeke baa e pepe so, e yeke ke kobe ngbanga 
ti nyen? So mo hinga tënë ni pepe so, e yeke kanga nzara ti ya ti e ngbanga ti 
nyen?’ Tongaso, mbi kiri tënë, mbi tene: Andaa na lango so ala ke kobe, ala yeke 
sara akua so ala yeke baa nzoni na peko ni, ala yeke sara ngangu na azo ti kua ti 
ala, 

4ala yeke papa, ala yeke tiri si na sioni be, ala yeke kpo amba ti ala na gobo. Mara 
ti kengo kobe tongaso ayeke sara si sambela ti ala asi na mbi pepe. 

5Mara ti kengo kobe tongaso, lango so ala kanga nzara ti ya ti ala, so laa mbi ye 
ni? Ala yeke ba li ti ala na sese tongana sosongo, ala yeke yungo bongo ti mua, 
ala yeke lango na ya ti mburu ti wâ, so laa ala iri ni, kengo kobe? Mara ti lango 
tongaso laa anzere na be ti mbi? 

6Kengo kobe so mbi ye ayeke so: ti zi zingiri na tere ti azo so a kanga ala na 
mbana, ti zi ala na gbe ti nengo kungba, ti zi azo so amba ti ala asara ngangu na 
ala, ti fâ ya ti zuge kue, 

7 ti kangbi kobe ti mo na zo so nzara ayeke sara lo, ti mu ndo ti lango na azo ti 
mawa so da ti li ti ala ayeke daa pepe, ti mu bongo na azo so bongo atia ala; ayeke 
nga titene mo zia peko ti mo pepe na taa ita ti mo.” 

8 Tongaso, fade lumiere ti mo ayeke za tongana lâ ti ndaperere, ka ti mo ayeke 
mu hio. Mbirimbiri ti mo ayeke tambula na dawa ti mo, gonda ti KOTA GBIA 
ayeke tambula na peko ti mo. 

9Na ndembe so mo yeke iri ndo, KOTA GBIA ayeke yeda; na ndembe so mo yeke 
dekongo, lo yeke tene: “Mbi laa!” Tongana mo zi zuge na ya ti kodro ti mo, 
tongana mo zia ti yoro maboko na le ti azo, tongana mo zia ti tene sioni tënë na 
iri ti azo, 

10tongana mo mu kobe ti mo wani na zo so nzara ayeke sara lo, tongana mo mu 
kobe ti tengo ni na azo ti mawa, fade lumiere ti mo ayeke za na ya ti vukongo 
ndo, vukongo ndo ti mo ayeke ga tongana lâ ti bekombite. 

11KOTA GBIA ayeke ngba lakue ti fa lege na mo. Ataa na benyama, lo yeke mu na 
mo kobe, mo te ya ti mo asi, lo yeke kiri ti mu ngangu na mo. Mo yeke ga tongana 
yaka so a tuku ngu daa, mo yeke ga tongana li ti ngu so ngu ni ayeke hole pepe. 

12Ndali ti mo, azo ayeke kiri ti leke ada so akungbi aninga awe; agere ti da so azo 
ado azia ngbene ye aninga, fade mo yeke kiri ti leke ada na ndö ni. Azo ayeke iri 
mo: “Zo ti kangango adu ti gbagba ti bira, zo ti lekengo alege ti gbata titene azo 
alango na ya ti gbata ni.” 

Lango ti wungo tere so Nzapa aye 

13 KOTA GBIA atene: “Tongana mo ke ti sara kua na lango ti wungo tere, mo ke 
ti sara ye so mo lingbi ti baa nzoni na peko ni na lango so a zia nde ndali ti mbi; 
tongana mo iri lango ti wungo tere ‘Lango ti ngia’, mo iri lango ti KOTA GBIA 
‘Nengo lango’, tongana mo ne lango ni so, mo ke ti sara kua, mo ke ti sara ye so 
mo lingbi ti baa nzoni na peko ni, mo ke ti papa, 

14tongaso, fade mo yeke wara ngia ti mo na lege ti mbi KOTA GBIA; mbi yeke 
sara titene mo tambula na ndö ti ayongoro hoto ti kodro ni. Mbi yeke sara titene 
mo baa nzoni na lege ti sese so a mu ando na kotara ti mo Jacob si aga ye ti lo 
so.” Tënë so asigigi na yanga ti KOTA GBIA laa. 

Ésaïe 59 

Aye so akangbi popo ti ala, azo na Nzapa 

1Ala baa atene, maboko ti KOTA GBIA ayeke nduru ti soo ala? Mê ti lo akanga ti 
ma ala? Ên-en! 

2Sioni ti ala laa akangbi popo ti ala na Nzapa ti ala; siokpari ti ala laa asara si lo 
bi le ti lo yongoro si lo lingbi ti ma ala pepe. 

3Biani, ya ti maboko ti ala asi singo na mene, ali ti maboko ti ala aga sioni ndali 
ti sioni ti ala; yanga ti ala ayeke tene atënë ti mvene, menga ti ala ayeke diko 
atënë ti kirikiri. 

4Tënë so ala gue na ni na le ti ngbanga, ayeke na legeni pepe; ala yeke gbu koko 
ti azo na lege ti taa-tënë pepe. Ala yeke luti na ndö ti ye so ayeke ye oko pepe, ala 
yeke tene atënë ti mvene; ala yeke mu ngo ti ye ti sioni si ala yeke du ye ti kirikiri. 

5-6Sarango ye ti ala ayeke sioni tongana para ti sioni ngbo: tongana zo ate para 
ni, lo yeke kui; tongana a fâ ya ni, sioni ngbo laa ayeke sigigi daa. Akamba so ala 
yeke leke akpa akamba so mbeni tere aleke ti sara na gbanda ti lo; zo alingbi ti 
sara ni na bongo pepe, wala ti yu ni pepe. Akamba ni ayeke ga gi na kpale. Kua ti 
ala ayeke ti sara ngangu na zo. 

7Ala yeke mu loro ti sara sioni, ala yeke kpe ti gue ti tuku mene ti zo so asara 
sioni pepe. Gbungo-li ti ala ayeke gi ti sara sioni; na ndö ti alege so kue ala yeke 
hon daa, gi sarango ngangu na zo nga na bubango ye. 

8 Ala hinga lege ti dutingo na siriri pepe; na ndö ti lege so ala hon daa, sarango 
ye ti mbirimbiri ayeke daa pepe. Ala sara si alege ti ala aba bango, zo so kue 
atambula na ndö ti lege ni, lo yeke duti na siriri pepe. 

Azo ti Nzapa afa sioni ti ala na gigi 

9Ndani laa Nzapa asara nzoni ye ndali ti e pepe si lo fâ ya ti ngbanga ti e pepe. E 
zia fade be ti e ti ku lumiere, me e yeke na ya ti vukongo ndo. E yeke ku fade 
sigingo ti lâ, me e yeke tambula na ya ti vukongo ndo so avuko pitipiti. 

10E yeke tatara ndo si e yeke tambula na tere ti dere ti da tongana azo so le ti ala 
akanga. E yeke tatara ndo tongana azo so le ti ala ayeke daa pepe. Na kota lâ, e 
ye ti ti, mo baa mo tene, e yeke tambula na bi. E yeke na seni, me e kpa gi akuâ. 

11E kue, e yeke toto tongana a-urse, e yeke dema tongana ambipa. E zia fade be 
ti e ti ku titene Nzapa asara nzoni ye, me ye oko pepe. E yeke ku fade titene Nzapa 
asoo e, me lo ngba yongoro na e. 

12Biani KOTA GBIA, fani mingi, e ke ndia ti mo. Asiokpari ti e abi tënë na li ti e; 
lakue kengo ndia ti e agbu tere ti e si aga ye oko; e hinga asioni ti e: 

13e ke ndia ti mo, e bere tënë ti mo, e ke ti mu peko ti mo, Nzapa ti e, e tene gi 
atënë ti sarango ngangu na zo nga na sarango ngangu li. Ye so e leke na be ti e na 
ye so e gbu li ti e daa ayeke gi atënë ti mvene. 

14Ndani laa sarango ye na legeni akiri na peko, fango ngbanga ti mbirimbiri 
ayeke yongoro. Na be ti kodro, tenengo taa-tënë ati na sese, sarango ye na legeni 
ayeke daa mbeni pepe. 

15Biani, taa-tënë ayeke daa mbeni pepe; tongaso, zo so ake ti sara sioni, azo 
ayeke nzi aye ti lo kue. 

KOTA GBIA ayeke ga ti mu maboko na azo ti lo 

KOTA GBIA abaa aye so kue, aye ni ayeke sioni na le ti lo, fango ngbanga ti 
mbirimbiri ayeke daa pepe. 

16 Lo baa so zo oko ti sara ye ayeke daa pepe; li ti lo akpe, ngbanga ti so zo oko ti 
mu maboko ayeke daa pepe. Tongaso, maboko ti lo laa asara si lo so benda; 
mbirimbiri ti lo laa amu ngangu na lo ti sara ye ni. 

17 Lo kanga mbirimbiri na tere ti lo tongana kazaka ti wen, lo mu songo zo na 
kuâ tongana kpoto ti wen, lo mu kiringo na peko ti sioni na zo tongana bongo so 
lo yu, lo mu ngangu ti lo ti tiringo na bira tongana kota bongo ti de. 

18Lo yeke futa zo oko oko alingbi na aye so zo ni asara. Azo so ake lo, ngonzo ti 
lo alondo na tere ti ala tongana wâ, awato ti lo, lo yeke kiri peko ti sioni na ala, 
ataa na azo ti azoa. 

19Tongaso, ti londo na To ngbii asi na Do, fade azo ayeke kpe mbeto ti iri ti KOTA 
GBIA, azo kue ayeke kpe mbeto ti gonda ti lo. Biani, fade lo yeke ga tongana bale 
so asua ngangu si pupu ti KOTA GBIA ayeke pusu ni. 

20 KOTA GBIA ayeke ga ti zi Jérusalem nga na azo ti Israel so azia lege ti ngangu 
li ti ala. So tënë ti yanga ti KOTA GBIA laa. 

21KOTA GBIA atene: “Tënë ti mbuki so mbi na ala e yeke sara laa: yingo ti mbi 
ayeke duti na ndö ti ala, mbi yeke zia tënë ti mbi na yanga ti ala; tënë ni ayeke 
hon yongoro na yanga ti ala pepe, na yanga ti amolenge ti ala pepe, na yanga ti 
amolenge ti amolenge ti ala pepe, ti londo fadeso ti gue na ni, kpu na kpu. Tënë 
so mbi KOTA GBIA, mbi tene laa.” 

Ésaïe 60 

Fini lumiere na ndö ti Jérusalem 

1Jérusalem, londo! Mo za tongana lumiere, ngbanga ti so lumiere ti mo ayeke ga, 
gonda ti KOTA GBIA ayeke za na ndö ti mo. 

2Baa, vukongo ndo amu ndö ti sese, vukongo ndo so avuko pitipiti akanga ndö ti 
azo. Me ti mo, KOTA GBIA ayeke londo si gonda ti lo ayeke su na ndö ti mo. 

3Tongaso azo ti amara nde ayeke gue na mbage ti lumiere ti mo si agbia ayeke 
gue nga na mbage ti mo ndali ti vurungo ndo ti mo so ato nda ni. 

4Mo yo le ti mo na nduzu, mo baa ndo na tere ti mo: azo kue abongbi si ala yeke 
ga na mbage ti mo. Amolenge ti mo ti koli alondo yongoro si ala yeke ga; a yo 
amolenge ti mo ti wali na ya ti maboko si a yeke ga na ala. 

5Tongana mo baa ala, mo yeke wara ngia mingi, be ti mo ayeke do si ayeke si 
singo na ngia. Biani, fade a yeke mu anzoni ye ti kota ngu-ingo ti ga na ni na mo; 
amosoro ti amara nde ayeke ga ngbii ti si mo. 

6Gba ti azambala ayeke si singo na ya ti kodro ti mo: akete zambala ti Madian na 
ti Efa. Azo ti Saba kue ayeke ga, ala yeke ga na lôro nga na dukani si ala yeke he 
bia ti gonda na KOTA GBIA. 

7Angasa na ataba ti Kedar ayeke bongbi na ndo ti mo. Akoli-taba ti Nebayot 
ayeke ga ye ti kua ti mo. A yeke zia ala na ndö ti gbalaka ti KOTA GBIA, sandaga 
tongaso laa ayeke nzere na lo. Sandaga ni ayeke mu nengo na kota da ti lo. 

8Azo so kue so ayeke azo wa? Ala yeke tongana mbinda so ayeke hon, ala kpa 
gba ti ambipa so ayeke huru ti kiri na da ti ala. 

9 Biani, akodro so ayeke na ya ti azoa azia be ti ala ti ku mbi. Amangboko ti Tarsis 
ahon kozo, ala londo yongoro si ayeke ga na amolenge ti mo; ala yeke ga na wen 
ti nginza nga na lôro. Ala ga ti gonda KOTA GBIA, Nzapa ti mo, Nzapa ti Israel so 
ayeke nde si ayeke nzoni kue, Nzapa so amu nengo na mo. 

10Jérusalem, fade awande ayeke kiri ti leke gbagba ti bira ti mo, agbia ti ala ayeke 
sara kua na mo. Lani ngonzo agbu mbi sioni si mbi pika mo, me fadeso, na lege 
ti nzoni be ti mbi, mbi yeke baa mawa ti mo. 

11 Ayanga ti gbagba ti mo ayeke ngba na zingo ni lakue. Na kota lâ wala na bi, a 
yeke kanga ni pepe. Tongaso, fade azo ayeke mu amosoro ti amara nde ti ga na 
ni na ndo ti mo; agbia ti ala ayeke ga molongo na molongo. 

12Biani, amara nde na akodro-gbia so ayeke ke ti sara kua na mo, ala yeke ngba 
pepe. A yeke hunzi azo ni kue kue kue. 

13Apendere keke so ayeke mu gonda na gbako ti Liban, akeke nde nde ti sarango 
na da a yeke ga na ndo ti mo; ayeke sara si ya ti kota da ti mbi so ayeke nde si 
ayeke nzoni kue aga pendere. Mbi yeke sara si ndo so mbi zia gere ti mbi daa 
awara gonda. 

14 Amolenge ti azo so lani asara ngangu na mo, fade ala yeke ba li ti ala na sese si 
ala yeke ga na mbage ti mo; azo so lani abaa mo tongana mbumbuse zo, ala yeke 
ga ti kuku na gbe ti mo. Ala yeke iri mo: “Gbata ti KOTA GBIA”, “Sion, gbata ti 
Nzapa ti Israel so ayeke nde si ayeke nzoni kue.” 

15Azo ado mo lani azia, azo ake mo, zo oko ahon na ndo ti mo pepe. Me fadeso 
mbi yeke sara titene mo ga gbata so azo ayeke pika kate ti ala ndali ni kpu na 
kpu, gbata so azo ti angoi kue ayeke duti na ngia ndali ni. 

16Fade mo yeke nyon ngu ti me ti bagara ti amara nde, mo yeke te anzoni ye ti 
agbia ti ala. Tongaso, fade mo yeke hinga, mo tene, mbi KOTA GBIA laa mbi yeke 
wasongo mo, wazingo mo, ngangu Nzapa ti Jacob. 

17Mbi yeke sara titene ala ga na lôro na plase ti bengba wen, ala ga na wen ti 
nginza na plase ti wen, ala ga na bengba wen na plase ti keke, ala ga na wen na 
plase ti têne. Mbi yeke sara titene siriri ale-gbia na ndö ti ala, mbirimbiri asara 
komandema na ndö ti ala. 

18Fade azo ayeke kiri ti ma tënë ti sarango ngangu na zo na ya ti kodro ti mo 
pepe; azo ayeke kiri ti ma tënë ti bubango ye wala tënë ti kungbingo da na ya ti 

sese ti mo pepe. Me fade mo yeke di iri ti gbagba ti mo ti bira “Songo zo na kuâ”, 
mo yeke di iri ti ayanga ti gbagba ti mo “Sepelango Nzapa”. 

19Fadeso, na kota lâ, sungo ti lâ laa ayeke kiri ti mu lumiere na mo pepe, na bi, 
sungo ti nze laa ayeke kiri ti mu lumiere na mo pepe. Me mbi KOTA GBIA, Nzapa 
ti mo laa, mbi yeke ga lumiere ti mo lakue lakue. Vurungo ndo ti mbi ayeke su na 
ndö ti mo. 

20 Lâ ti mo ayeke kiri ti kui pepe, nze ti mo ayeke kiri ti linda pepe. Biani, mbi 
KOTA GBIA, mbi yeke ga lumiere ti mo lakue lakue; lango ti mo ti sarango mua 
ayeke hunzi. 

21Azo ti mo, ala kue ayeke duti azo ti mbirimbiri, sese ni ayeke ga ye ti ala kpu 
na kpu. Ala kpa kete keke so mbi lu; ala yeke azo so mbi wani, mbi sara ala na 
maboko ti mbi titene ala fa gonda ti mbi. 

22Ataa sewa so ayeke kete, fade lo yeke du saki oko; ataa sewa so awu pepe, lo 
yeke ga kota mara. Mbi KOTA GBIA, mbi yeke sara ande ye ni hio tongana ngoi 
ni alingbi. 

Ésaïe 61 

Watokua ti KOTA GBIA, kua ti lo, fango tënë ti lo 

1 Yingo ti Kota Gbia NZAPA ayeke na ndö ti mbi. Biani, KOTA GBIA atuku mafuta 
na li ti mbi, lo tokua mbi ti fa nzoni tënë na awayere, ti kanga ka ti be ti azo so be 
ti ala afâ, ti tene na azo so a gbu ala na ngbaa atene, a zi ala awe, ti tene na azo ti 
kanga atene, ala yeke sigigi na ya ti kanga! 

2 Lo tokua mbi ti tene na azo, atene: so ayeke ngu so KOTA GBIA ayeke sara nzoni 
be na ala; so ayeke lango so Nzapa ti e ayeke kiri peko ti sioni na awato ti lo. Lo 
tokua mbi ti de be ti azo so kue ayeke na vundu. 

3Ala yeke na mua ndali ti Sion, me Nzapa atokua mbi ti zia na li ti ala ye ti 
pendere na plase ti mburu ti wâ; ti kpaka na tere ti ala mafuta so afa ngia ti ala, 
me afa mua pepe; ti yu na ala bongo ti matanga na plase ti be so awoko. Tongaso, 
a yeke haka ala na akeke so afa mbirimbiri ti Nzapa, a yeke haka ala na yaka so 
afa gonda ti KOTA GBIA. 

4Ada so akungbi aninga awe so, fade ala yeke kiri ti leke ni; ada so akungbi 
ngbene ye aninga so, ala yeke kiri ti mu ni na nduzu. Agbata so abuba si aga 
ngonda ngu na ngu so, fade ala yeke kiri ti leke ni. 

5Awande ayeke ga ti bata ataba na angasa ti ala; azo so alondo na kodro wande 
ayeke ga ti fâ yaka ti ala; ala fâ yaka ti vinye ti ala. 

6Me ti ala, fade a yeke iri ala “Awayango-sandaga ti KOTA GBIA”. A yeke di iri ti 
ala “Azo ti kua ti Nzapa ti e”. Ala yeke te anzoni ye ti amara nde, ala yeke pika 
kate ti ala ndali ti amosoro ti azo ni. 

7KOTA GBIA atene: “Na plase ti kamene so lani ahon ndö ti ala, fade ala yeke 
wara sese ti azo ni akono fani use. Na plase ti zongango ndo so azo azonga ala, 
ala yeke dodo na ngia, ngia ni ayeke ngba lakue lakue. 

8Biani, mbi KOTA GBIA, mbi ye titene azo asara ye na lege ti ndia, me mbi ke 
titene a nzi ye ti zo na lege ti fango lo. Fade mbi yeke futa ala alingbi na ye so ala 
sara; mbi na ala e yeke sara mbuki so angba lakue lakue.” 

9Na popo ti amara nde, azo ayeke hinga ahale ti ala. Na ndo kue, azo ayeke hinga 
amolenge ti amolenge ti ala. Azo so kue ayeke baa ala, ayeke hinga ala na lege ti 
ye so: ala yeke amara so KOTA GBIA asara tufa na ndö ti ala. 

Bia ti mungo singila na KOTA GBIA 

10 Mbi yeke na ngia mingi ndali ti KOTA GBIA. Be ti mbi asi singo na ngia ndali ti 
Nzapa ti mbi. Biani, lo soo mbi na kuâ si aga tongana bongo ti matanga na tere ti 
mbi. Lo yu mbirimbiri na tere ti mbi tongana kota bongo. Mbi kpa koli so amu 
wali na fini ni si lo zia kpoto ti gbia na li ti lo tongana ti wayango-sandaga, wala 
wali so amu koli na fini ni si lo yu aye ti pendere. 

11Tongana ti so sese asara si kobe asigigi, tongana ti so yaka asara si le ti kobe 
so a lu asigigi, legeoko nga, fade KOTA GBIA Nzapa ayeke sara titene mbirimbiri 
na sepelango lo asigigi na dawa ti amara kue. 

Ésaïe 62 

Jérusalem awara mbeni fini iri 

1 Sion, ndali ti so mbi ye mo, mbi yeke kanga yanga ti mbi pepe. Jérusalem, ndali 
ti so mbi ye mo, mbi yeke duti kpoo pepe, ngbii tënë ti zingo mo polele asigigi 
tongana sungo ti lâ ti ndaperere, tënë ti songo mo na kuâ aza tongana lamba. 

2 Fade amara nde ayeke baa so a zi mo polele, agbia kue ayeke baa gonda ti mo. 
A yeke mu fini iri na mo, KOTA GBIA laa ayeke di iri ni. 

3Mo yeke ga tongana pendere kpoto ti gbia na maboko ti KOTA GBIA; mo yeke 
ga tongana kpoto ti gbia na ya ti maboko ti Nzapa ti mo. 

4Azo ayeke kiri ti iri mo pepe, “Gbata so azo ado azia”, azo ayeke kiri ti di iri ti 
kodro ti mo pepe, “Sese so aga ngonda awe”. Me azo ayeke di iri ti mo, “Wali so 
mbi yeke wara ngia na lege ti lo”, azo ayeke di iri ti sese ti mo, “Wali ti koli”. Biani, 
fade KOTA GBIA ayeke wara ngia na lege ti mo si sese ti mo ayeke ga wali ti koli. 

5Tongana ti so maseka-koli ayeke mu maseka-wali ti ga wali ti lo, legeoko nga, 
lo so lo yeke kiri ti leke mo, fade lo yeke ga koli ti mo. Tongana ti so fini wali 
ayeke zia ngia na be ti koli ti lo, fade mo yeke zia ngia na be ti Nzapa ti mo. 

6Jérusalem, na ndö ti gbagba ti mo ti bira, mbi zia asanziri. Na kota lâ wala na bi, 
ala lingbi ti duti kpoo pepe. “Ala so ayeke dabe ti KOTA GBIA na Jérusalem, ala 
wu tere ti ala pepe! 

7Ala zia nga lo ti wu tere ti lo pepe, ngbii lo kiri lo leke Jérusalem si, ngbii lo sara 
titene Jérusalem aga ye ti gonda na ndö ti sese kue.” 

8KOTA GBIA adeba, atene: “Na lege ti maboko ti mbi ti koli nga na ngangu ti mbi, 
mbi yeke kiri ti zia lege na awato ti mo pepe titene ala te ale ti ble ti mo. Vin ti 
mo so mo baa pasi ndali ni so, fade awande ayeke kiri ti nyon ni pepe. 

9Me azo so ayeke fâ ale ti ble ni, ala yeke te ni si ala he bia ti sepela KOTA GBIA. 
Azo so ayeke fâ ale ti vinye, ala yeke nyon vin ni na ya ti gbagba ti kota da ti mbi 
so ayeke nde si ayeke nzoni kue.” 

10Azo ti Jérusalem, ala sigigi, ala sigigi hio na ya ti gbata ni! Ala gue, aleke lege na 
azo so ayeke kiri, ala kanga adu so ayeke na ndö ti alege, ala zi atêne na ndö ti 
alege ni, ala yo bendere na nduzu ndali ti azo ni. 

11 Tënë so KOTA GBIA atene titene azo ti nda ti sese kue ama ayeke so: “Ala tene 
na gbata ti Sion, atene: Wasongo mo ayeke ga; azo so lo wara ala, lo yeke ga na 
ala, lo yeke ga na ye so lo wara na peko ti kua ti lo.” 

12Fade a yeke iri ala: “Azo so ayeke nde si ayeke nzoni kue, azo so KOTA GBIA 
azi ala awe”. Ti mo Jérusalem, azo ayeke kiri ti iri mo pepe, atene: “Gbata so azo 
ado azia”, me ala yeke iri mo, atene: “Gbata so be ti Nzapa aye”. 

Ésaïe 63 

KOTA GBIA afâ ngbanga ti azo ti lo 

1Zo wa laa alondo na Edom, na li-kodro ti Bosra si lo yeke ga, abengba ye ayeke 
na tere ti bongo ti lo so? Lo yu kota bongo, lo suku kate ti lo si lo yeke tambula, 
lo hinga lo tene, ni yeke na ngangu. KOTA GBIA atene: “Mbi laa! Mbi yeke ga ti fâ 
ngbanga mbirimbiri, mbi yeke na ngangu ti soo ala.” 

2“Bengba ye ayeke na tere ti bongo ti mo ngbanga ti nyen? Abongo ti mo akpa 
abongo ti zo so ayeke pete ale ti vinye na ya ti du ngbanga ti nyen?” 

3 “Biani, gi mbi oko laa mbi pete ale ti vinye na ya ti du. Na popo ti amara kue, zo 
oko ayeke na tere ti mbi pepe. Tongaso, na ya ti ngonzo ti mbi, mbi do ala na gbe 
ti gere ti mbi, na ya ti sioni ngonzo ti mbi, mbi nika ala. Nilaa mene ti ala ati na 
tere ti abongo ti mbi si abuba abongo ti mbi ni. 

4Mbi leke lani na be ti mbi mbeni lango ti kiri peko ti sioni na ala. Ngu ti zi azo ti 
mbi alingbi awe. 

5 Mbi baa ndo, me zo oko ti mu maboko na mbi ayeke daa pepe. Li ti mbi kue 
akpe, me zo oko ti sara na mbi ayeke daa pepe. Tongaso, maboko ti mbi laa asara 
si mbi so benda; sioni ngonzo ti mbi laa amu na mbi ngangu ti sara ye ni. 

6Na ya ti ngonzo ti mbi, mbi nika azo; na ya ti sioni ngonzo ti mbi, mbi sara si li 
ti ala aga kirikiri tongana ti zo so anyon samba ahon ndö ti lo. Mbi tuku mene ti 
ala na sese.” 

Tënë ti nzoni be ti KOTA GBIA 

7Fade mbi yeke dabe ti azo na nzoni be ti KOTA GBIA, mbi yeke fa nda ni so azo 
alingbi ti sepela lo: anzoni ye so kue lo sara na e, akota nzoni ye so lo sara na azo 
ti Israel, aye so kue lo sara na lege ti ndoye, na lege ti kota nzoni be ti lo. 

8Lo tene tënë ti azo ti Israel, lo tene: “Biani, ala yeke azo ti mbi; amolenge ti mbi 
so alingbi ti handa mbi pepe.” Lo laa lo yeke wasongo ala. 

9Na ya ti aye ti ngangu ti ala kue, lo soro mbeni zo wala mbeni watokua ti soo ala 
pepe, me lo wani laa lo soo ala. Na lege ti ndoye ti lo nga na lege nzoni be ti lo, lo 
zi ala; lo gbu ala si lo yo ala na ya ti angoi so kue ahon. 

10Me ala tomboka na tere ti lo, ala sara si yingo ti lo so ayeke nde si ayeke nzoni 
kue awara vundu. Tongaso lo kiri lo ga wato ti ala si lo wani, lo tiri bira na ala. 

11Tongaso, azo ti lo adabe ti ala na ngoi ti giriri, ngoi so Moïse ayeke ando na ala: 
“Lo so lo sara si azo ti lo so ayeke tongana ataba ti lo nga na amakonzi ti ala afâ 
kota ngu-ingo si ala sigigi so, lo yeke na ndo wa? Lo so ando lo zia yingo ti lo so 
ayeke nde si ayeke nzoni kue na popo ti azo ti lo so, lo yeke na ndo wa? 

12Na mbage ti maboko ti Moïse ti koli, lo yoro maboko ti lo ti ngangu; lo sara si 
ya ti ngu akangbi na dawa ti ala, lo sara tongaso titene azo agonda iri ti lo lakue 
lakue. 

13Lo laa lo sara si ala fâ kota ngu-ingo so alinda mingi tongana mbarata so ayeke 
hon na benyama. Ala pika gere ti ala ti ti pepe. 

14Ala yeke tongana anyama so ayeke zu ti gue na popo-hoto. Yingo ti KOTA GBIA 
ague na ala na mbeni ndo ti wungo tere.” Biani KOTA GBIA, tongaso laa mo fa 
lege na azo ti mo; mo sara tongaso titene azo agonda iri ti mo so awu. 

Sambela ti vorongo tere na KOTA GBIA 

15 KOTA GBIA, na yayu kâ, zi le ti mo, mo baa ndo. Na pendere ndo ti mo so ayeke 
nde si ayeke nzoni kue, baa ye so asi na e: ndoye so ayeke gbi be ti mo tongana 
wâ ndali ti e, ayeke na ndo wa? Ngangu ti mo ayeke na ndo wa? Mo ke ti baa 
mawa ti e, mo ke ti sara nzoni be na e awe? 

16Biani, mo laa mo yeke babâ ti e. Be ti Abraham, kotara ti e agirisa na e awe; 
Jacob akiri ahinga e pepe; me mo KOTA GBIA, mo yeke Babâ ti e; mo so a yeke di 
iri ti mo “Wazingo e”, ngbene ye kpu na kpu. 

17KOTA GBIA, mo zia e, e tambula kirikiri yongoro na lege ti mo ngbanga ti nyen? 
Mo sara si be ti e akpengba si e ke ti kpe mbeto ti mo ngbanga ti nyen? Ndali ti e, 
azo ti kua ti mo, amara so aga azo ti mo, kiri, mo ga! 

18E azo ti mo so e yeke nde si e yeke nzoni kue, e mu sese ni aga ti e aninga pepe. 
Awato ti e ado na gbe ti gere ti ala da ti mo so ayeke nde si ayeke nzoni kue. 

19 Ngbene ye aninga awe, e yeke tongana azo so mo kiri mo le-gbia na ndö ti ala 
pepe, e yeke tongana azo so iri ti mo ayeke na ndö ti ala mbeni pepe. Tongana 
mo suru fade le ti nduzu si mo zu, ka ahoto ayingi na dawa ti mo, 

Ésaïe 64 

1ka mo yeke ga tongana wâ so ayeke gbi akete keke so ahole, tongana wâ so 
ayeke sara si ngu akporo; ka mo sara si awato ti mo ahinga mo; na dawa ti mo, 
ka tere ti amara nde ado! 

2Tongana mo sara lani aye ti ziango mbeto na be ti zo so e ku pepe, tongana mo 
zu lani, ka ahoto ayingi na dawa ti mo. 

3 Mara ti ye so mo sara ndali ti azo so azia be ti ala na ndö ti mo, mbeni nzapa 
nde asara ni laoko pepe, me gi mo oko. Zo oko ama tënë ni laoko pepe, zo oko 
ahinga tënë ni laoko pepe, zo oko abaa ni laoko pepe. 

4Azo so ayeke sara ye ti mbirimbiri na ngia, ala so ayeke dabe ti ala na mo si ala 
yeke tambula na lege ti mo, mo yeke ga ti tengbi ala. Me so mo sara ngonzo mingi 
so, nda ni ayeke so e sara siokpari. Andaa, gi na ndö ti alege ti giriri so laa e yeke 
soo ande kuâ. 

5E kue, e yeke tongana azo so aga sioni awe, aye ti mbirimbiri so kue e sara ayeke 
tongana bongo so awali ayeke yu na ndembe so ala yeke baa ya ti ala. E kue, e 
woko tongana kugbe, sioni ti e ayeke hon na e kirikiri tongana ti so pupu ayeke 
hon na ye. 

6Zo oko ti di iri ti mo ayeke daa pepe, zo oko ti zingo na lango si lo bongbi oko na 
mo ayeke daa pepe. Biani, mo honde le ti mo na e, mo zia e si e woko na gbe ti 
sioni ti e. 

7 Andaa mo KOTA GBIA laa, mo yeke babâ ti e. E yeke tongana sese ti sarango na 
ta si mo yeke tongana wasarango-ta; e kue, maboko ti mo laa asara e. 

8KOTA GBIA, sara ngonzo ahon ndoni pepe, dabe ti mo na sioni ti e lakue pepe! 
E gbu gere ti mo, baa, e kue, e yeke azo ti mo! 

9Agbata ti mo so ayeke nde si ayeke nzoni kue, zo oko ayeke daa mbeni pepe, 
Sion aga benyama, Jérusalem aga ngonda. 

10Pendere kota da so ayeke nde si ayeke nzoni kue, ndo so akotara ti e ayeke he 
ando bia daa ti sepela na mo, wâ agbi ni awe. Aye so kue e ye ni mingi abuba kue. 

11KOTA GBIA, na dawa ti aye so kue so, fade mo yeke ngba ti kanga be ti mo daa? 
Mo yeke duti kpoo, mo zia kamene na le ti e ngbii ahon ndoni? 

Ésaïe 65 

Fango ngbanga so ayeke ga 

1 KOTA GBIA atene: “Azo so ahunda ye na mbi pepe, mbi zia lege na ala ti hunda 
mbi. Azo so agi mbi pepe, mbi zia lege na ala ti wara mbi; mbi tene: ‘Mbi laa, mbi 
laa!’ Me mbi tene tënë ni na mara so adi iri ti mbi pepe. 

2Lakue, mbi yoro maboko ti mbi na mara so asara ngangu li, na azo so amu sioni 
lege, na ala so ayeke sara gi ye ti be ti ala. 

3Azo ni ayeke zia ngonzo na be ti mbi lakue, na le ti mbi: ala yeke mu asandaga 
na ya ti apendere ndo so ala yeke voro ayanda daa, ala yeke zö dukani na anzapa 
nde na ndö ti abiriki. 

4Ala yeke duti na popo ti asende ti kuâ, ala yeke lango na ya ti adu ti têne; ala 
yeke te kasa ti nguru, ya ti asembe ti ala asi singo na kobe so ayeke sioni mingi. 

5Ala yeke tene na azo, atene: ‘Ngba yongoro, ga nduru na mbi pepe! Fade ye ti 
ngangu ayeke wara mo, ngbanga ti so a zia mbi nde awe.’ Tongana mbi baa aye 
so kue ala yeke sara, wâ ti ngonzo ti mbi ayeke londo si ayeke gbi ndo lakue. 

6Me mbi su aye so kue na mbeti awe; mbi yeke duti kpoo pepe, ngbii mbi futa ala 
alingbi na ala, mbi futa ala sioni sioni. 

7Mbi KOTA GBIA, mbi tene: Mbi yeke futa ala alingbi na sioni ti ala wani nga na 
sioni ti akotara ti ala. Akotara ti ala ayeke zö ando yombo na li ti ahoto, ala yeke 
zonga mbi na li ti akete hoto. Tongaso, mbi yeke futa ala sioni sioni ndali ti aye 
so ala sara ando so.” 

8Tënë so KOTA GBIA atene ayeke so: Tongana azo awara gba ti ale ti vinye so 
abe, ala yeke tene: “E buba ni pepe, ngbanga ti so tufa ayeke na ya ni”. Mbi yeke 
sara ande gi tongaso ndali ti azo ti kua ti mbi; fade mbi yeke buba ye kue pepe. 

9Fade mbi yeke mu ahale na azo ti Jacob, mara ti Juda. Ala yeke mu ahoto ti mbi 
ti ga ye ti ala; ala so mbi soro ala, ala yeke mu ni titene aga ye ti ala, azo ti kua ti 
mbi ayeke duti kâ. 

10Ti azo ti mbi so agi mbi, fade lando ti Saron ayeke ga ndo ti tengo kobe ti ataba 
na ti angasa; popo-hoto ti Akor ayeke ga ndo ti lango ti abagara. 

11“Me ti ala, ala so ado mbi azia, ala so agirisa lege ti guengo na hoto ti mbi so 
ayeke nde si ayeke nzoni kue, ala so ayeke mu kobe na Gad, ala so ayeke bongbi 
samba si ayeke mu na sandaga na Meni, 

12mbi diko ala titene ala kui kuâ ti yongoro zeme. Ala kue, fade ala yeke kuku na 
sese si a yeke fâ go ti ala. Biani, mbi iri ndo, ala yeda pepe; mbi tene tënë, ala ma 

pepe, ala sara ye so ayeke sioni na le ti mbi; ala soro ye so anzere na be ti mbi 
pepe. 

13Ndani laa, tënë so mbi, Kota Gbia NZAPA, mbi tene ayeke so: Fade azo ti kua ti 
mbi ayeke te kobe, me ti ala, ala yeke duti na nzara. Azo ti kua ti mbi ayeke na 
ngu ti nyongo ni, me ti ala, nzara ti ngu ayeke sara ala. Azo ti kua ti mbi ayeke 
duti na ngia, me ti ala, kamene ayeke sara ala. 

14Azo ti kua ti mbi ayeke dekongo na ngia, be ti ala ayeke nzere; me ti ala, ala 
yeke dekongo na vundu na be. Biani, ala yeke dema tere, be ti ala ayeke woko 
kue. 

15Azo so mbi soro ala ayeke mu iri ti ala, azo ti sioni, ti deba azo na ni; ala yeke 
tene: ‘Alingbi Kota Gbia NZAPA afâ mo tongana zo tongaso!’ Me ti ala, azo ti kua 
ti mbi, fade a yeke mu mbeni iri nde na ala. 

16Na ya ti kodro, zo so aye ti sara tufa na ndö ti mbeni zo, lo yeke sara ni na iri ti 
Nzapa so ayeke bata tënë ti yanga ti lo. Zo so aye ti deba yanga ti lo, lo yeke deba 
yanga ti lo ni na iri ti Nzapa so ayeke bata tënë ti yanga ti lo.” 

Fini yayu na fini sese 

KOTA GBIA atene: “Aye ti vundu so ahon awe, fade azo ayeke girisa ni; aye ti 
vundu ni ayeke hon yongoro na le ti mbi. 

17Biani, mbi yeke sara fini yayu na fini sese. Aye so ahon awe so, zo ayeke kiri ti 
dabe ti lo na ni pepe, be ti zo ayeke kiri ti ti na ndö ni pepe. 

18Me ala duti na ngia, ala dodo na ngia lakue ndali ti ye so mbi yeke sara. Mbi 
yeke sara Jérusalem titene ngia asi singo na be ti lo si ngia asi singo na be ti azo 
ti gbata ni. 

19 Mbi nga, mbi yeke duti na ngia ndali ti Jérusalem, ngia ayeke si singo na be ti 
mbi ndali ti azo ti mbi. Zo ayeke kiri ti ma toto pepe wala dekongo pepe. 

20Fade kete molenge so ayeke sara gi kete lango si lo kui, ayeke duti kâ pepe. 
Akangba ayeke ga mbakoro kue si ala kui. Zo so awara ngu ngbangbo oko si lo 
kui, andaa lo ngba maseka mingi. Zo so akui kozo titene lo wara ngu ngbangbo 
oko, a baa lo tongana zo so a deba lo debango. 

21Azo ti mbi ayeke sara ada si ala yeke lango daa. Ala yeke lu vinye si ala yeke te 
alengo ni. 

22Ala yeke kiri ti sara ada pepe titene ambeni zo nde alango daa. Ala yeke kiri ti 
lu vinye pepe titene ambeni zo nde ate alengo ni. Biani, azo ti mbi ayeke te gigi, 
ala yeke ga mbakoro tongana akeke. Azo ti mbi so mbi soro ala ayeke wara ye ti 
peko ti kua so ala sara. 

23Ala yeke kiri ti baa pasi senge senge pepe, ala yeke kiri ti du amolenge pepe 
titene amolenge ni akui kuingo. Biani, ala yeke asewa so KOTA GBIA asara tufa 
na ndö ti ala, ala na amolenge ti ala. 

24Kozo titene ala di iri ti mbi, mbi, mbi yeke kiri tënë na ala; tënë angba ngbango 
na yanga ti ala, mbi ma ala awe. 

25 Fade mbo ti ngonda na molenge ti taba ayeke te kobe na ndo oko; bamara 
ayeke te pere tongana bagara. Ngbo ayeke te fuku ti sese. Na ndö ti hoto ti mbi 
so ayeke nde si ayeke nzoni kue, sarango sioni ayeke kiri ti duti daa pepe, 
bubango ye ayeke kiri ti duti daa pepe. Tënë so KOTA GBIA atene laa.” 

Ésaïe 66 

Tënë ti KOTA GBIA na ndö ti kota da ti lo nga na ndö ti asandaga 

1 Tënë so KOTA GBIA atene ayeke so: “Yayu ayeke mbata ti mbi ti gbia, sese 
ayeke mbata so mbi yeke zia gere ti mbi na ndö ni. Mara ti da wa laa ala lingbi ti 
sara na mbi? Ndo wa laa mbi lingbi ti wu tere ti mbi daa? 

2 Aye so kue, maboko ti mbi laa asara ni si abaa gigi, so tënë ti yanga ti mbi KOTA 
GBIA laa. Me zo ti mawa so be ti lo awoko, lo so lo ma tënë ti mbi si tere ti lo 
ayeke do, zo tongaso laa mbi yeke baa lo na nzoni le. 

3Zo ayeke fâ bagara ti mu na sandaga, me na mbage, lo yeke fâ zo; lo yeke fâ go 
ti taba, me na mbage, lo yeke mu mbo na sandaga; lo yeke mu sandaga ti farini, 
me na mbage, lo yeke mu mene ti nguru; lo yeke zö dukani na mbi, me na mbage, 
lo yeke voro ayanda. Azo so kue asoro lege ti ala wani, be ti ala anzere na afungo 
ye ti ala ni so. 

4Mbi nga, mbi soro ti zia ala titene ala baa pasi ndali ti mbana ti ala. Mbi yeke 
sara titene ye so ala yeke sara mbeto ni aga na ndö ti ala. Biani, mbi iri ndo, me 
zo oko ayeda pepe; mbi tene tënë, me ala ma pepe. Ala sara ye so ayeke sioni na 
le ti mbi, ala soro ti sara ye so anzere na be ti mbi pepe.” 

KOTA GBIA ayeke ga ti de be ti azo ti lo 

5Ala ma tënë ti KOTA GBIA, ala so tere ti ala ayeke do na mbeto ndali ti tënë ti lo: 
Ambeni ita ti ala ake ala si atumba ala ndali ti mbi. A-ita ti ala ni ayeke he ala si 
ayeke tene: “Ayeke nzoni KOTA GBIA afa gonda ti lo si e lingbi ti baa ngia ti ala 
ni!” Me a-ita ti ala ni laa kamene ayeke gbu ande le ti ala. 

6Mbeni wuluwulu alondo na gbata, mbeni go alondo na ya ti kota da ti Nzapa: so 
go ti KOTA GBIA laa. Lo yeke kiri na awato ti lo peko ti sarango ye ti ala. 

7Kozo titene ya ti wali aso, lo du molenge awe! Kozo titene lo baa pasi, lo du 
molenge-koli awe! 

8Zo wa laa ama mara ti tënë tongaso awe, zo wa? Zo wa laa abaa mara ti ye 
tongaso awe, zo wa? A yeke du azo ti mbeni kodro gi na ya ti lango oko? A yeke 

du mbeni mara gi hio tongaso? Me ti Sion ayeke tongaso: lo yeke tongana wali 
so abaa pasi gi kete si lo du amolenge ti lo! 

9KOTA GBIA, Nzapa ti mo atene: “Mbi so mbi sara si wali ayeke yo ngo ngbii ya 
ti lo akono, fade mbi yeke gbanzi lo ti du? Mbi so mbi sara si wali adu molenge, 
fade mbi yeke kanga lege na lo ti du?” 

10Ala so kue aye Jérusalem, ala na lo aduti na ngia, ala dodo na ngia ndali ti lo. 
Ala so kue lani asara mua ndali ti ye ti vundu so asi na lo, ayeke nzoni be ti ala 
asi singo na ngia ndali ti lo. 

11Tongaso, fade lo yeke mu na ala ye so ayeke de be ti ala. Ala yeke duti tongana 
kete molenge so anyon me ti mama ti lo, ya ti lo asi, tongana kete molenge so 
agboto ngu ti me ti mama ti lo na ngia. 

12Biani, tënë so KOTA GBIA atene ayeke so: “Baa, mbi yeke sara titene siriri aga 
ngbii asi na Jérusalem tongana bale, mosoro ti amara nde aga na lo tongana ngu 
so asuku amu ndo kue. Fade mbi yeke bata ala tongana mama so ayeke mu me 
na molenge ti lo. Lo yo molenge ni na kate ti lo, lo yo lo na ndö ti gere ti lo si lo 
yeke sara ngia na lo. 

13Biani, tongana ti so mama ayeke de be ti molenge ti lo, mbi nga, fade mbi yeke 
de be ti ala; a yeke de be ti ala na Jérusalem! 

14Tongana ala baa ande ye ni, fade be ti ala ayeke duti na ngia, tere ti ala ayeke 
kiri ti wara ngangu tongana fini pere na peko ti ngu-Nzapa.” Fade KOTA GBIA 
ayeke sara ye na ngangu ndali ti azo ti kua ti lo, me lo yeke fa ngonzo ti lo na 
awato ti lo. 

15Biani, KOTA GBIA ayeke ga na ya ti wâ, apusu ti mbarata ti lo ayeke tongana 
kota pupu. Lo yeke ga ti fa sioni ngonzo ti lo, ti suku na azo na lege ti menga ti 
wâ. 

16KOTA GBIA ayeke ga ti fâ ngbanga ti azo na lege ti wâ nga na lege ti yongoro 
zeme. Azo mingi ayeke kui. 

17Azo ni ayeke azo so a zia tere ti ala nde si ala yeke sukula sioni ti ala ti li na ya 
ti ambeni pendere ndo so ala yeke voro ayanda daa; ala yeke luti na peko ti 
mbeni zo so ayeke na popo ti ala, ala yeke te kasa ti nguru, na aye so ayeke sioni 
mingi nga na adeku. Azo so ayeke kui kue legeoko; so tënë ti yanga ti KOTA GBIA 
laa. 

Ndangba kota bongbi 

18 KOTA GBIA atene: “Mbi hinga ye so ala yeke sara nga na tënë ti be ti ala. Lango 
ni alingbi awe ti bongbi amara kue na azo ti ayanga ti kodro kue. Ala yeke ga ti 
baa gonda ti mbi. 

19Fade mbi yeke zia na popo ti ala mbeni ye so afa ngangu ti mbi. Na peko ti 
ngbanga so mbi fâ, azo so ayeke ngba na fini, mbi yeke tokua ala na mbage ti 

amara so ayeke na Tarsis, na Pul nga na Lud – azo ni so ahinga ti pika kokora 
mingi – Mbi yeke tokua ala na ndo ti azo ti Tubal na ti Yavan, nga na ndo ti azo ti 
azoa so ayeke yongoro kâ, ndo so azo ade ti ma tënë ti mbi daa laoko pepe, ndo 
so azo ade ti baa gonda ti mbi daa laoko pepe. Fade awatokua ni ayeke fa gonda 
ti mbi na amara ni. 

20 Tongaso, azo ti amara ni ayeke mu a-ita ti ala, azo ti Israel kue ti kiri na ala: 
amara ni ayeke ga na a-ita ti ala ni na ndö ti mbarata, na ya ti apusu, na ya ti 
apusu ti mbarata so a sara da na ndö ni, na ndö ti apâkârâ, na ndö ti azambala 
ngbii ala si na Jérusalem, na ndö ti hoto ti mbi so ayeke nde si ayeke nzoni kue. 
Ye ni ayeke duti tongana sandaga ti ala so ala mu na mbi. Mbi yeke yeda na ni 
tongana sandaga so azo ti Israel ayeke zia na ya ti sembe so ayeke nzoni si ala 
yeke ga na ni na ya ti kota da ti mbi. Tënë so mbi KOTA GBIA, mbi tene laa. 

21Ataa na popo ti amara ni, mbi yeke soro ambeni ti ga awayango-sandaga, mbi 
yeke soro ambeni ti ga tongana azo ti mara ti Lévi; tënë so KOTA GBIA atene laa.” 

22Biani, legeoko tongana fini yayu na fini sese so mbi sara ayeke ngba ti luti 
ngangu na dawa ti mbi, fade iri ti ahale ti ala na ti ala wani ayeke ngba ti luti 
ngangu na dawa ti mbi; so tënë ti yanga ti KOTA GBIA laa. 

23Tongaso, na matanga ti fini nze oko oko, na lango ti wungo tere oko oko, fade 
azo kue ayeke ga ti kuku ti kpo li ti ala na dawa ti mbi; tënë so mbi KOTA GBIA, 
mbi tene laa. 

24 Na sigingo ti ala, fade ala lingbi ti baa kuâ ti azo so atomboka na tere ti mbi. 
Angusu so ayeke te ala ayeke kui pepe; wâ so ayeke gbi ala ayeke mingo pepe. 
Ala yeke ga ye so ayeke sioni mingi ndali ti azo kue. 

Jérémie 

Jérémie 1 

1So ayeke atënë ti Jérémie, molenge ti Hilkia. Lo yeke mbeni oko na popo ti 
awayango-sandaga so ayeke lango na Anatot, na sese ti Benjamin. 

2 Tënë ti KOTA GBIA asi na Jérémie na ngoi ti Yosias, molenge ti Amon so ayeke 
gbia ti Juda; tënë ni asi na lo mbirimbiri na ndembe so Yosias ayeke le-gbia na 
ya ti ngu baleoko na ota ni. 

3 Tënë ni akiri asi na lo na ngoi so Yoakim, molenge ti Yosias, ayeke gbia ti Juda 
ngbii asi na ngoi so Sedesias, mbeni molenge ti Yosias ayeke gbia ti Juda; ngbii 
asi na ya ti ngu baleoko na oko ni so lo le-gbia. Na ngu ni so, na ya ti oku nze ni 
si a gbu azo ti Jérusalem, a gue na ala na kodro wande. 

Nzapa airi Jérémie ti ga zo ti tenengo peko ti atënë ti yanga ti lo 

4Tënë ti KOTA GBIA asi na mbi, atene: 

5 “Kozo titene mbi sara mo na ya ti mama ti mo, mbi hinga mo. Kozo titene mo 
sigigi na ya ti mama ti mo, mbi zia mo nde ndali ti mbi. Mbi zia mo nde titene mo 
duti zo ti tenengo peko ti atënë ti yanga ti mbi na amara nde.” 

6Mbi kiri tënë, mbi tene: “Ae, Kota Gbia NZAPA, mbi de maseka mingi; mbi hinga 
ti tene tënë pepe.” 

7Me KOTA GBIA atene na mbi: “Mo tene pepe: ‘Mbi de maseka mingi.’ Fade mo 
yeke gue na mbage ti azo so kue mbi yeke tokua mo na ala; mo yeke tene na ala 
atënë so kue mbi mu yanga na mo ti tene. 

8Sara mbeto ti ala pepe, ngbanga ti so mbi yeke na mo; fade mbi yeke zi mo na 
maboko ti ala.” So tënë ti yanga ti KOTA GBIA laa. 

9Na pekoni, KOTA GBIA ayoro maboko ti lo, lo ndu yanga ti mbi si lo tene: “Baa, 
mbi zia tënë ti mbi na yanga ti mo. 

10Hinga, mo tene, laso mbi mu na mo kua ti sara ndali ti amara nga ndali ti 
akodro-gbia: mo yeke gboto aye si mo yeke de aye na sese; mo yeke buba aye si 
mo yeke kungbi aye na sese; mo yeke leke aye na nduzu si mo yeke lu aye.” 

Maboko ti keke ti amande nga na kota tawa 

11Tënë ti KOTA GBIA asi na mbi, atene: “Jérémie, nyen laa mo baa, nyen?” Mbi 
kiri tënë: “Mbi baa maboko ti keke ti amande.” 

12KOTA GBIA atene na mbi: “Mo baa ye ni nzoni! Fade le ti mbi ayeke kpengba 
na ndö ti tënë ti mbi, ti sara si aga taa-tënë.” 

13Tënë ti KOTA GBIA akiri asi na mbi ti fani use ni, atene: “Nyen laa mo baa, 
nyen?” Mbi kiri tënë: “Mbi baa kota tawa so ye ayeke kporo na ya ni; tawa ni 
ayeke na mbage ti Banga si adingi na mbage ti mbi.” 

14Tongaso KOTA GBIA atene na mbi: “Na mbage ti Banga laa ye ti ngangu ayeke 
kporo ti ga na ndö ti azo ti kodro ni kue. 

15Mbi yeke iri amara nde nde ti Banga kue ti ga; ala yeke londo na ya ti akodro-
gbia; so tënë ti yanga ti KOTA GBIA laa. Fade ala yeke ga, ala zia ambata ti ala ti 
gbia taa na tere ti ayanga ti gbagba ti Jérusalem; ala yeke zia ambata ni na tere ti 
gbagba ni angoro ni kue, nga na tere ti agbata ti sese ti Juda kue. 

16Mbi yeke fâ ngbanga na li ti azo ti Juda ndali ti asioni sarango ye ti ala. Biani, 
ala zia mbi awe, ala zö dukani na anzapa nde, ala kuku ti voro ye so maboko ti 
ala wani asara. 

17Ti mo, ayeke nzoni mo leke tere ti mo! Londo, mo tene na ala atënë so kue mbi 
yeke mu yanga na mo ti tene. Ayeke nzoni mbeto ti ala asara mo pepe; tongaso 
pepe, mbi yeke sara titene mbeto ti ala agbu mo na dawa ti ala. 

18Ti londo na lango ti laso, mbi zia mo ti duti tongana gbata so gbagba ti bira 
ayeke na tere ni, tongana yongoro keke ti da so a sara ni na wen, tongana dere ti 
da so a sara ni na bengba wen ndali ti kodro ni kue: ti kanga lege na agbia ti Juda, 
na akota zo ti kodro ni, na awayango-sandaga nga na azo ti Juda kue. 

19Fade ala yeke tiri na mo, me ala yeke hon ndö ti mo pepe, ngbanga ti so mbi 
yeke na mo ti zi mo na maboko ti ala; so tënë ti yanga ti KOTA GBIA laa.” 

Jérémie 2 

Kozo ndoye ti azo ti Israel 

1Tënë ti KOTA GBIA asi na mbi, atene: 

2“Gue mo to mbela na tënë so na mê ti azo ti Jérusalem, mo tene: Tënë so KOTA 
GBIA atene ayeke so: ‘Mbi dabe ti mbi na be ti mo so mo mu na mbi na ndembe 
so mo de maseka. Mo ye mbi ando tongana wali so amu koli fini fini. Mo yeke mu 
peko ti mbi na benyama, ndo so kâ zo alingbi ti lu ye daa pepe. 

3Israel, mo yeke ando ye so a bata nde gi ndali ti KOTA GBIA. Mo yeke tongana 
akozo le ti kobe so ayeke ti lo; tongana ambeni zo ate ni, ala yeke wara tënë: sioni 
ye ayeke wara ala.’ So tënë ti yanga ti KOTA GBIA laa.” 

Nzoni li ti ngu na du ti ngu so akoro 

4Ala, ahale ti Jacob na ala, akete mara kue ti Israel, ala ma tënë so KOTA GBIA 
atene. 

5Tënë so KOTA GBIA atene ayeke so: “Lawa laa akotara ti ala abaa mbeni ye ti 
kirikiri so mbi sara si ala hon yongoro na tere ti mbi so? Ala gue na peko ti asenge 
senge ye si ala nga, ala ga asenge senge ye. 

6Ala hunda tere ti ala pepe, atene: ‘KOTA GBIA ayeke na ndo wa? Lo so asara si 
e sigigi na kodro ti Ezipte si lo fa lege na e na ya ti benyama so? Benyama ni ayeke 
gi ndo ti gba ti mbutu na adu; ndo so ahole kasakasa, ndo so avuko pitipiti, ndo 
so zo ayeke hon daa pepe, ndo so zo ayeke lango daa pepe.’ 

7Mbi sara si ala li na ya ti kodro so kobe ayeke du daa gbani gbani titene ala te 
anzerengo le ti kobe ni si ala wara anzoni ye ti kodro ni. Me so ala li na ya ti kodro 
ti mbi ni, ala sara si aga sioni. Ala sara si ye so ayeke ti mbi aga ye ti sioni so zo 
alingbi ti baa na le fani use pepe. 

8Awayango-sandaga ahunda ndo pepe, atene: ‘KOTA GBIA ayeke na ndo wa?’ 
Azo so ahinga nda ti Ndia ahinga mbi pepe. Azo ti li ti kodro ake mbi awe; 
awayanga-Nzapa ayeke tene peko ti tënë ti yanga ti Baal si ala mu peko ti aye so 
alingbi ti sara mbeni ye oko pepe. 

9Ndani laa, mbi yeke gue na ala na gbe ti ngbanga; mbi yeke gue nga na ahale ti 
ala na gbe ti ngbanga; so tënë ti yanga ti KOTA GBIA laa.” 

10“Ala gue na zoa ti Kitim, ala baa ye si! Ala tokua azo na Kedar titene ala hunda 
ndo mbirimbiri si! Tongaso si ala baa wala mbeni ye tongana ti so asi kâ awe. 

11Laoko ala baa mbeni mara so azia anzapa ti lo ti mu ambeni nde? Ataa so ala 
yeke anzapa pepe! Me azo ti mbi azia mbi, mbi so mbi yeke nengo ti ala, ala mu 
peko ti ye so alingbi ti sara mbeni ye oko pepe. 

12Ndali ni, ala so ayeke lango na yayu, ayeke nzoni li ti ala akpe; ala do na kota 
mbeto si ala duti na mawa! So tënë ti yanga ti KOTA GBIA laa. 

13Azo ti mbi asara asioni ye use: ala do mbi azia, mbi so mbi yeke li ti ngu so 
ayeke mu fini na zo; ala gue ti zi du ti ngu ndali ti ala wani; andaa du ti ngu ni 
akoro korongo; du ni alingbi ti bata ngu pepe.” 

Ti zia KOTA GBIA ayeke ye ti vundu mingi! 

14“Israel ayeke ngbaa? A du lo ngbaa? Ndani nyen si lo ga tongana ngbaa so azo 
agbu lo na peko ti bira? 

15Abamara atoto na ndö ti lo awe; ala toto ngangu. Azo asara si kodro ti lo aga 
ngonda; ala gbi agbata ti lo, zo ayeke daa mbeni pepe. 

16Ataa azo ti gbata ti Manfis na ti Tapanes asuru ya ti kangu ti li ti mo. 

17Ye so kue asi na mo gi ndali ti mo wani pepe? Ye ni asi ndali ti so mo zia KOTA 
GBIA, Nzapa ti mo na ndembe so lo yeke fa lege na mo. 

18Fadeso, nyen laa ayeke gboto mo ti gue na mo na Ezipte titene mo nyon ngu ti 
Nil so nyen? Nyen laa anzere na mo na mungo lege ti gue na Asirii titene mo nyon 
ngu ti Efrate so nyen? 

19Fade sioni ti mo wani ayeke kiri na li ti mo. Mo zia mbi awe; fade mo yeke wara 
ye ti peko ni! Tongaso si mo hinga, mo tene, ziango KOTA GBIA Nzapa ti mo, 
ayeke sioni si ayeke ye ti vundu mingi; tongana mo kpe mbeto ti mbi pepe, so 
ayeke ye ti vundu mingi!” So tënë ti yanga ti KOTA GBIA so ayeke na ndö ti dunia 
kue laa. 

Israel, wali so ayeke sara ye kirikiri 

20 KOTA GBIA atene: “Mo mara ti Israel, ngu na ngu, kpu na kpu, mo ke ti duti na 
gbe ti komandema ti mbi; mo fâ ya ti ye so abongbi mbi na mo. Mo tene: ‘Mbi ye 
ti sara kua ti ngbaa mbeni pepe’. Me na ndö ti akete hoto kue, na gbe ti afini keke 
so kue kugbe ni ayeke gbani gbani, mo lango na sese ti sara ye ti ndumba. 

21Mbi lu mo ando tongana pendere keke ti vinye, tongana kete keke so apendere 
mingi. Ye ni asara tongana nyen laa mo kiri mo ga sioni vinye so zo ahinga li ti lo 
na ni pepe? 

22Ataa mo sukula tere ti mo na ngangu mokpakpa wa, ataa mo mu gba ti savon 
ti sukula na tere ti mo, sioni ti mo ayeke ngba na le ti mbi tongana mbeni sioni 
nzoroko. So tënë ti yanga ti Kota Gbia NZAPA laa. 

23Ye ni asara tongana nyen laa mo tene: ‘Mbeni sioni ye andu tere ti mbi oko 
pepe; mbi voro anzapa Baal pepe’ so? Gue mo baa gi peko ti agere ti mo kâ na 
popo-hoto! Ayeke nzoni mo hinga ye so mo sara. Mo yeke tongana mama 
ti zambala so akpe ge, akpe kâ. 

24Mo yeke tongana mama ti lele ti ngonda so aye gi ya ti benyama. Tongana nzara 
ti koli agbu lo, lo yeke gboto pupu na mbage kue; zo wa laa alingbi ti kanga lege 
na nzara ti lo? Akoli-zambala so kue ayeke gi lo alingbi ti woko pepe; ala yeke 
wara lo tongana nze ti lo alingbi awe. 

25‘Israel, mo sara hange! Tongana mo kpe loro tongaso, fade gbe ti poro ti mo 
ayeke te kue; lege ti go ti mo ayeke hole kasakasa.’ Me mo kiri tënë, mo tene: ‘Mo 
zia mbi na tënë ti mo so! Mbi ye gi anzapa ti awande, mbi yeke ngba ti kpe na 
peko ti ala’. 

26Legeoko tongana zo ti nzi so kamene ayeke sara lo na ndembe so a gbu lo, fade 
kamene ayeke sara azo ti Israel, ala na agbia ti ala, na akota zo ti kodro ti ala, na 
awayango-sandaga na awayanga-Nzapa ti ala.” 

27“Ala yeke tene na keke: ‘Mo laa mo yeke babâ ti mbi!’ Ala yeke tene nga na têne: 
‘Mo laa mo du mbi!’ Titene ala zia le ti ala na mbage ti mbi, ala zia gi peko ti ala 
na mbi! Me tongana ye ti ngangu asi na ala awe, ala yeke londo ti iri mbi, atene: 
‘Ga mo soo e maa!’ 

28Fade mbi yeke kiri tënë na ala, mbi tene: ‘Anzapa ti ala so ala leke ala so ayeke 
na ndo wa? Tongana ye ti ngangu asi na ala, ayeke nzoni anzapa ni aga asoo ala 
ma! Biani, ala azo ti Juda, ala yeke na anzapa gbani gbani alingbi na wungo ti 
agbata ti ala.’ 

29“Ngbanga ti nyen si ala ye ti bi tënë na li ti mbi? Ala kue, ala ke mbi awe. So 
tënë ti yanga ti KOTA GBIA laa. 

30Mbi pika ala gbaa; li ti ala aga daa oko pepe. Ala wani afâ awayanga-Nzapa ti 
ala na yongoro zeme tongana ti so bamara ayeke suru ya ti nyama. 

31– Ala, azo ti fadeso, ala ma tënë ti KOTA GBIA mbirimbiri! – Ala, azo ti Israel, 
mbi ga tongana benyama ndali ti ala? Wala kodro so ndo avuko daa pitipiti? Ala, 
azo ti mbi, ndani nyen si ala yeke tene: ‘E yeke gue na ndo so be ti e aye, e yeke 
kiri na mo mbeni pepe’ so? 

32Maseka-wali alingbi ti girisa aye ti pendere ti lo? Wali so ayeke ku ti mu koli 
alingbi ti girisa bongo ti matanga ti mungo tere ni? Oko pepe! Me azo ti mbi 
agirisa mbi lango mingi, zo alingbi ti diko wungo ni pepe.” 

33“Mo hinga kode ti tumbango peko ti andeko! Ti si na nda ti ye ti mo ni, mo gue 
daa ngbii ti sara sioni ahon ndoni si aga ye ti tere ti mo. 

34Na tere ti bongo ti mo, gi mene ti azo ti mawa na ti azo so tënë ayeke na li ti ala 
pepe. Andaa laoko mo wara ala na fango yanga ti da ti mo pepe! 

35Me na ndö ni kue, mo tene: ‘Ên-en, tënë oko ayeke na li ti mbi pepe. Ngonzo ti 
Nzapa ayeke hon yongoro na tere ti mbi senge.’ Me ndali ti so mo tene, mo sara 
ye ti sioni pepe, mbi yeke gue na mo na ngbanga.” 

36“Mo yeke sanze akode mingi, andaa mo laa mo yeke bi tere ti mo na sese! Me 
fade Ezipte ayeke zia kamene na le ti mo tongana ti so Asirii azia nga kamene na 
le ti mo so. 

37Fade mo yeke londo kâ ti kiri, li ti mo aba na sese, ngbanga ti so KOTA GBIA 
ake azo so mo mu tere ti mo na ala so. So nzoni lege titene mo bata tere ti mo laa 
pepe.” 

Jérémie 3 

Wali-ndumba ti ngangu li 

1 KOTA GBIA atene: Tongana koli atumba wali ti lo si wali ni ague, amu mbeni 
koli nde, fade kozo koli ni alingbi ti kiri na tere ti wali ni? Oko pepe! Kodro so 
azo ni ayeke sara mara ti aye tongaso ayeke ga sioni ahon ndoni pepe? Ti mo 
Israel, mo sara ye ti ndumba na gba ti andeko. Na pekoni mo tene, mo ye ti kiri 
na tere ti mbi? So tënë ti yanga ti KOTA GBIA laa. 

2Mu le ti mo na nduzu, mo baa ndo kâ na li ti ahoto! Ndo wa laa mo lango na koli 
daa pepe? Mo duti na yanga ti alege ti ku andeko ti mo tongana azaragina so 
aduti na benyama ti ku azo so ayeke hon na lege. Mo sara si kodro ni aga sioni 
awe na lege ti sarango aye ti ndumba nga na sarango ye ti kirikiri ti mo. 

3Ndani laa le ti nduzu akanga si ngu-Nzapa ti ndani apika pepe. Me le ti mo angba 
ti za tongana ti wali-ndumba; kamene asara nga mo kete pepe. 

4Ti fadeso, kamene asara mo pepe ti iri mbi: “Babâ ti mbi, mo so mbi mu be ti 
mbi na mo na ndembe so mbi de molenge! 

5Ngonzo ti lo ayeke ngba ande lakue? Lo yeke ngba ande ti bata mbi na be lakue?” 
Baa, tënë so mo yeke tene laa! Me mo ngba ti sara sioni si mo ga walombe ni! 

Israel-wali-pupulenge na Juda-wali-gbanambana 

6Na ngoi ti gbia Yosias, KOTA GBIA atene na mbi: “Mo baa ye so Israel-wali-
pupulenge asara so? Lo gue na li ti ahoto so kue ayo na nduzu, lo si na gbe ti afini 
keke so kue kugbe ni ayeke gbani gbani ti sara aye ti ndumba kâ. 

7Mbi tene na be ti mbi, mbi tene: Na peko ti aye so kue lo sara, gbaa fade lo yeke 
kiri na mbi; me lo kiri pepe. Ita ti lo ti wali Juda-wali-gbanambana abaa na le ti 
lo ye so kue. 

8Lo baa so mbi zia Israel-wali-pupulenge awe ndali ti sarango ye ti ndumba ti lo 
si mbi mu na lo mbeti ti kangbingo tere. Me ita ti lo ti wali Juda-wali-gbanambana 
asara mbeto oko pepe. Lo nga, lo gue daa ti sara aye ti ndumba. 

9Lo sara aye ti ndumba ni na ayanda so a sara na têne nga na keke si na lege ti 
sarango ye ti kirikiri ti lo, lo sara si kodro ni kue aga sioni. 

10Ataa ye so kue asi, ita ti lo ti wali Juda-wali-gbanambana akiri na mbi na be ti 
lo kue pepe, me na lege ti handango ndo”; so tënë ti yanga ti KOTA GBIA laa. 

11KOTA GBIA akiri atene na mbi: “Tongana a haka Israel-wali-pupulenge na 
Juda-wali-gbanambana, Israel alingbi ti baa tere ti lo atene, ni yeke mbirimbiri 
ni hon Juda. 

12 Gue mo to mbela na tënë so na mbage ti Banga, mo tene: KOTA GBIA atene: 
‘Israel, wali-pupulenge, mo kiri maa! Tongana mo kiri na tere ti mbi, fade mbi 
yeke be le na mo pepe, ngbanga ti so nzoni be ti mbi angba lakue. Mbi yeke bata 
mo na be lakue pepe; so tënë ti yanga ti KOTA GBIA laa. 

13Gi ye oko: ayeke nzoni mo hinga sioni ti mo si! Hinga, mo tene, mo sara ngangu 
li na KOTA GBIA, Nzapa ti mo. Na gbe ti afini keke so kue kugbe ni ayeke gbani 
gbani, mo huru mo ti kâ, mo huru mo ti ge ti zia tere ti mo na anzapa ti awande. 
Mo ke ti ma yanga ti mbi; so tënë ti yanga ti KOTA GBIA laa.’ ” 

Kiringo ti azo na Jérusalem 

14“Amolenge ti pupulenge, ala kiri maa! Biani, mbi yeke wa ti ala; so tënë ti yanga 
ti KOTA GBIA laa. Fade mbi yeke mu na popo ti ala, zo oko na ya ti mbeni gbata, 
zo use na ya ti mbeni kete mara ti kiri na ala na Sion. 

15Fade mbi yeke mu na ala azo ti li ni so be ti mbi aye. Na lege ti nzoni hingango 
ndo na ndara, fade azo ni ayeke bata ala nzoni. 

16 “Na lango ni so, tongana ala wu aga gbani gbani awe, fade azo ayeke kiri ti tene 
tënë ti sanduku ti mbuki ti KOTA GBIA pepe – so tënë ti yanga ti KOTA GBIA laa 
– be ti zo ayeke kiri ti ti daa pepe, wala zo ayeke kiri ti dabe ti lo na ni pepe. Ala 
yeke girisa tënë ni; azo ayeke kiri ti leke mbeni sanduku ti mbuki nde pepe. 

17Na ngoi ni so, fade azo ayeke di iri ti Jérusalem, atene: ‘Mbata ti KOTA GBIA’. 
Amara kue ayeke bongbi kâ na Jérusalem ndali ti iri ti KOTA GBIA; ala yeke zia 
lege ti sarango sioni ye so be ti ala afa na ala. 

18 Na lango ni so, fade azo ti Juda ayeke bongbi oko na ala ti Israel si ala yeke 
londo na kodro so ayeke na Banga ti kiri na kodro so mbi mu na akotara ti ala 
titene aga ye ti ala.” 

Azo ti ngangu li akiri na KOTA GBIA 
(KOTA GBIA) 

19“Mbi tene na be ti mbi, mbi tene: Ae, mbi ye fade ti zia mo na kota ndo na popo 
ti amolenge ti mbi! Mbi ye fade ti mu na mo pendere kodro so ayeke pendere 
mingi ahon akodro ti dunia kue! Mbi ye fade ti mu kodro ni titene aga ye ti mo. 
Mbi tene nga na be ti mbi, mbi tene: Fade mo yeke di iri ti mbi ‘Babâ’, mo yeke 
kiri ti zia peko ti mo na mbi pepe. 

20Me, ala azo ti Israel, ala handa mbi tongana wali so ayeke handa koli ti lo na 
lege ti mayere; so tënë ti yanga ti KOTA GBIA laa. 

21A ma go ti azo na li ti ahoto kâ: azo ti Israel laa ayeke toto si ayeke dema tere 
so, ngbanga ti so ala sara aye ti kirikiri mingi; ala girisa KOTA GBIA, Nzapa ti ala 
awe. 

22Azo ti ngangu li, ala kiri maa! Kobela ti ngangu li ti ala so, fade mbi yeke kai ni!” 

(Azo ti kodro) 

“Baa e laa! E yeke kiri na mo, ngbanga ti so mo laa mo yeke KOTA GBIA, Nzapa ti 
e. 

23Biani, azo ahanda e na li ti akete hoto kâ; gi awusuwusu laa azo ayeke sara na 
li ti ahoto kâ. Biani, gi na lege ti KOTA GBIA, Nzapa ti e si Israel ayeke soo kuâ. 

24Ti londo na ngoi so e de molenge ngbii asi laso, Kamene ate aye ti peko ti kua 
ti akotara ti e kue: ataba ti ala na abagara ti ala, amolenge ti ala ti koli nga na ti 
wali. 

25Ayeke nzoni e lango na sese ndali ti kamene ti e, sarango ye ti buba ti e akanga 
ndö ti e, ngbanga ti so e na akotara ti e, e sara ye so ayeke sioni ti ke KOTA GBIA, 
Nzapa ti e; e sara ni ti londo na ngoi so e de molenge ngbii asi laso. E ma yanga 
ti KOTA GBIA, Nzapa ti e pepe.” 

Jérémie 4 

(KOTA GBIA) 

1So tënë ti yanga ti KOTA GBIA laa: “Israel, tongana mo kiri, mbi laa, alingbi mo 
kiri na mbage ti mbi. Tongana mo zi afungo nzapa ti mo so na le ti mbi, mo yeke 
kpe ti hon kirikiri mbeni pepe. 

2Tongana mo deba yanga ti mo na lege ti taa-tënë nga na lege ti tënë so ayeke na 
legeni si ayeke mbirimbiri, mo tene: ‘KOTA GBIA ayeke na fini’, fade amara nde 
ayeke sara tufa na ndö ti ala wani na lege ti lo si ala yeke pika kate ti ala ndali ni. 

3 Tënë so KOTA GBIA atene na azo ti Juda na ti Jérusalem ayeke so: Ala fâ fini 
yaka ti ala, ala lu akobe na popo ti aki pepe! 

4 Ala fâ ganza ndali ti KOTA GBIA, ala fâ be ti ala na ganza, ala azo ti Juda na ala, 
azo ti Jérusalem. Tongaso pepe, ndali ti sioni sarango ye ti ala, fade ngonzo ti mbi 
ayeke londo tongana wâ; wâ ni ayeke gbi ye kue si zo oko alingbi ti mingo ni 
pepe.” 

Azo ti Juda, bira ayeke ga! 

5Ala to mbela na sese ti Juda kue, ala to mbela nga na ya ti Jérusalem. Ala huru 
didi na ya ti kodro ni kue, ala dekongo ngangu, ala tene: “Ala azo, ala bongbi tere 
ti ala, ala li na ya ti agbata so gbagba ti bira ayeke na tere ni!” 

6 Ala yo na nduzu mbeni bendere; ala yo ni na mbage ti Sion. Ala kpe ahonde tere 
ti ala! Ala luti na lege pepe! Mbi yeke sara si ye ti mawa na kota kpale so ayeke 
buba ndo alondo na mbage ti Banga ti ga. 

7Bamara alondo na ya ti gbako ti lo si ayeke sigigi. Zo ti bubango kodro ti amara 
nde alondo awe, lo yeke ga. Lo londo na ndo ti lo si lo yeke ga ti buba kodro ti 
mo; fade lo yeke sara si agbata ti mo aga ngonda si zo ayeke daa mbeni pepe. 

8Ayeke nzoni ala yu bongo ti mua, ala toto, ala dema tere, ngbanga ti so ngonzo 
ti KOTA GBIA so alondo na tere ti e tongana wâ so, ade ti de pepe. 

9So tënë ti yanga ti KOTA GBIA laa: “Na lango ni so, fade be ti gbia na akota zo ti 
kodro ti lo ayeke woko. Li ti awayango-sandaga ayeke kpe si kota mbeto ayeke 
gbu awayanga-Nzapa. 

10Tongaso mbi tene: ‘Ae Kota Gbia NZAPA! Biani, mo handa azo ti kodro so awe; 
mo handa nga azo ti Jérusalem, mo tene: Ala yeke duti na siriri! Andaa gi zeme 
laa ayeke na go ti e!’ ” 

Azo alondo mbage na mbage ti ga ti mu Jérusalem na Juda 

11Na ndembe ni so, fade KOTA GBIA ayeke tene na azo ti Jérusalem, lo tene: 
“Pupu ti wâ alondo na li ti ahoto, na benyama ti ya na ndö ti azo ti mbi; pupu ni 
ayeke pupu ti pengo ya ti ale ti kobe pepe, wala ti sukulango ale ti kobe pepe. 

12Me pupu ni ayeke ngangu pupu so alondo kâ si ayeke ga; mbi laa mbi mu yanga 
titene pupu ni aga. Fadeso mbi ga nduru ti fâ ngbanga na li ti ala awe.” 

(Azo ti kodro) 

13“Baa, awato laa ayeke ga so! Ala yeke tongana mbinda! Apusu ti ambarata ti 
ala ayeke tongana ngangu pupu; ambarata ti ala akpe ahon ngoalo. So mawa na 
e: ti e ahunzi awe!” 

(KOTA GBIA) 

14“Jérusalem, tongana mo ye titene a soo mo, ayeke nzoni mo sukula sioni na be 
ti mo. Sioni tënë ayeke ngba ande na be ti mo ngbii asi lawa? 

15Mbeni tongo mbela alondo na mbage ti sese ti Dan kâ; tënë ni ayeke tënë ti 
kota kpale; tënë ni alondo na mbage ti hoto ti Efraim. 

16Ala dabe ti amara nde na tënë so; ala sara titene azo ti Jérusalem ahinga tënë 
ni: azo alondo na mbeni kodro yongoro, ala ga ti mu gbata ni na bira. Ala yeke 
dekongo ti bira si ala yeke ga na tere ti agbata ti Juda. 

17Ala ngoro Jérusalem tongana ti so azo ti batango yaka ayeke ngoro yaka. Azo 
ni angoro Jérusalem, ngbanga ti so lo sara ngangu li na mbi; so tënë ti yanga ti 
KOTA GBIA laa. 

18Futa ti lege ti dutingo ti mo na sioni sarango ye ti mo laa mo wara awe so! Ye 
ni asee, taa-tënë, me so lengo ti sioni ti mo laa! So ali taa mo, agbu bio!” 

Akpale ni asara si kobela agbu Jérémie 

19Ae ya ti mbi! Ya ti mbi! Ya ti mbi ayeke so mbi sioni; be ti mbi kue ayeke so 
mbi! Ya ti mbi ni ayeke kporo kporongo. Lege titene mbi kanga yanga ti mbi 
ayeke daa pepe, ngbanga ti so mbi ma gi toto ti didi na dekongo ti azo ti bira. 

20Azo ayeke dekongo, atene: “Aye abuba na peko ti tere, na peko ti tere!” Biani, 
kodro ni kue abuba awe! Gi hio tongaso, azo abuba ada ti mbi ti bongo; ala buba 
nga gbefa ti mbi. 

21Mbi yeke ngba ti baa abendere so a gboto na nduzu so ngbii asi lawa? Mbi yeke 
ngba ti ma toto ti didi ngbii asi lawa? 

22KOTA GBIA atene: “Biani, li ti azo ti mbi ayeke daa pepe, ala hinga mbi pepe. 
Ala yeke amolenge so li ti ala ayeke daa pepe; ala hinga ye oko pepe. Ala yapu na 
sarango sioni ye; me ala hinga ti sara nzoni ye pepe.” 

23Mbi baa sese: sese angba senge, ye oko ayeke daa pepe. Mbi baa le ti nduzu: 
vurungo ndo ayeke kâ mbeni pepe. 

24Mbi baa ahoto: ala yeke yingi si akete hoto kue ayeke do. 

25Mbi baa ndo: baa, zo ayeke daa mbeni pepe, andeke kue akpe ahon. 

26Mbi baa ndo: baa, yaka so lani kobe ayeke du daa mingi so, yaka ni aga gi 
benyama. Na lege ti ngonzo ti wâ ti KOTA GBIA, agbata ti kodro ni kue ati na sese, 
na gbe ti le ti lo. 

27Tënë so KOTA GBIA atene ayeke so: “Fade kodro ni kue ayeke ga ngonda; me 
ye kue laa mbi yeke buba ni pepe. 

28Ndani laa, fade sese ayeke mua si le ti nduzu, yongoro na nduzu kâ ayeke vuko. 
Mbi tene tënë so awe, awe! Be ti mbi ayeke so daa pepe; mbi yeke kiri na ndö ni 
mbeni pepe.” 

Gbata ti Sion le na le na azo ti fango zo 

29Azo ti agbata kue ama wuluwulu ti azo ti kpengo na mbarata; ala ma dekongo 
ti azo ti pikango kokora si ala kpe ahon; ala li na ya ti agbako, ala ma na li ti akota 
têne. Ya ti agbata ni kue angba senge, zo oko ayeke na ya ni mbeni pepe. 

30Ti mo Jérusalem, azo abuba mo awe! Mo yeke yu bengba bongo ti ngangu 
ngere, mo yeke yu aye ti pendere ti lôro si mo yeke kpaka aye ti baba na ndö ti 
le ti mo ti sara na nyen? Mo yeke sara aye ti pendere so gi senge senge; akoli so 
ayeke kpe lani na peko ti mo so, ala ke mo awe, ala ye gi kuâ ti mo. 

31Mbi ma mbeni go; go ni akpa ti wali so ya ti lo ayeke so ti du si lo yeke dema 
tere ti lo. Go ni akpa ti wali so ayeke du kozo molenge ti lo; go ni so ayeke go 
ti Sion, pendere gbata: lo wu pupu gbaa si lo yeke dema; lo yoro maboko ti lo na 
nduzu si lo tene: “Ti mbi awe! Azo ti fango zo afâ mbi awe!” 

Jérémie 5 

Siokpari ti azo ti Jérusalem ahon ndoni 
(KOTA GBIA) 

1“Ala tambula na ndö ti alege ti Jérusalem mbage na mbage kue, ala baa ndo, ala 
hunda ndo, ala gi ndo na ndö ti abalabala ti wara mbeni zo, zo so ayeke sara ye 
mbirimbiri, zo so ayeke sara ye na legeni. Tongana ala wara mbeni zo oko 
tongaso, fade mbi yeke zi siokpari na li ti azo ti Jérusalem.” 

(Jérémie) 

2Ala yeke deba yanga ti ala, atene: “KOTA GBIA ayeke na fini!” Andaa so ayeke 
dengo ba ti mvene. 

3KOTA GBIA, ye so anzere na mo ayeke titene zo asara lakue ye so ayeke na 
legeni; ni laa ape? Mo pika ala, me pika ni aso ala pepe. Mo ye ti nika ala biani 

biani, me ala ke ti ma ye so mo fa na ala. Li ti ala akpengba ahon têne, ala ke ti 
kiri na mbage ti mo. 

4Mbi tene na be ti mbi, mbi tene: “Azo so ayeke akete zo, ala hinga ndo pepe. Ye 
so KOTA GBIA aye, ala hinga ni pepe; ala hinga atënë ti ndia ti Nzapa ti ala pepe. 

5Tongaso fade mbi yeke gue na mbage ti akota zo si mbi tene tënë na ala. Ala laa 
ahinga ye so KOTA GBIA aye; ala laa ahinga atënë ti ndia ti Nzapa ti ala.” Me ala 
kue ayeke gi legeoko: ala ke ti duti na gbe ti komandema ti KOTA GBIA, ala fâ ya 
ti ye so abongbi ala na Nzapa awe. 

6Ndani laa fade abamara ti gbako ayeke gbu ala, ambo ti benyama ayeke suru ya 
ti ala. Aze ayeke ku ala na tere ti agbata ti ala. Azo so kue alondo na ya ti agbata 
ni ti sigigi, aze ni ayeke gbu ala si ayeke suru ya ti ala, ngbanga ti so ala sara 
ngangu li ahon ndoni; ala sara aye gbani gbani so ake Nzapa. 

(KOTA GBIA) 

7 “Jérusalem, fade mbi yeke zi siokpari na li ti mo tongana nyen? Amolenge ti mo 
azia mbi awe; ala yeke deba na iri ti aye so ayeke Nzapa pepe. Mbi mu na ala 
anzoni ye kue so alingbi; me ala gue na peko ti koli wala wali nde, ala yeke 
gbugburu tere ti ala na da ti wali-ndumba. 

8Ala yeke tongana akoli-mbarata so akono mingi! So ngoi ti ala ti gingo awali 
alingbi awe, ala yeke toto totongo na peko ti wali ti amba ti ala. 

9Fade mbi yeke ga na tere ti azo tongaso pepe? Ti mara ti azo tongaso, mbana 
alingbi na mbana pepe? So tënë ti yanga ti KOTA GBIA laa. 

10Ala mondee na li ti agbagba ti azo ti mara ni, ala buba aye; me ala buba ye kue 
pepe! Ala fâ gi amaboko ti vinye ti azo ni; amaboko ni so ayeke ti KOTA GBIA 
pepe. 

11Azo ti Israel na azo ti Juda ahanda mbi biani awe”; so tënë ti yanga ti KOTA 
GBIA laa. 

Nzapa ake azo ti Israel 

12Azo ti Juda abere tënë ti KOTA GBIA, ala tene: “Lo yeke daa lawa! Fade mbeni 
ye ti sioni ayeke wara e pepe; bira wala nzara ayeke si na e pepe. 

13Awayanga-Nzapa ayeke ga gi pupu senge! Nzapa laa ayeke tene tënë na lege ti 
ala pepe. Ayeke nzoni aye so ala yeke fa asi na ala wani.” 

14Ndani laa, tënë so KOTA GBIA Nzapa so ayeke na ndö ti dunia kue atene ayeke 
so: “Ndali ti atënë so ala tene, tënë so mbi zia na yanga ti mo ti tene, mbi yeke 
sara si aga tongana wâ; mbi yeke sara si azo so aga tongana keke so wâ ni ayeke 
gbi ni kue. 

15So tënë ti yanga ti KOTA GBIA laa: Ti ala azo ti Israel, mbi yeke tokua mbeni 
mara so alondo na yongoro ndo ti ga na tere ti ala; ayeke mara so ala lingbi ti 



1413 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

kinda ni pepe, mara ni ayeke ando giriri; ala hinga yanga ti kodro ti azo ti mara 
ni pepe, ala ma ya ti atënë so ala yeke tene pepe. 

16Bozo ti kokora ti ala ayeke tongana du ti kuâ so yanga ni azi kota. Azo ni kue 
ayeke angangu zo ti bira. 

17Fade ala yeke te ale ti kobe ti mo na mapa ti mo kue; ala yeke te amolenge ti 
mo ti koli na ti wali; ala yeke te anyama ti mo kue: abagara, ataba na angasa; ala 
yeke te akeke ti vinye na ti fige ti mo. Agbata ti mo so gbagba ti bira ayeke na 
tere ni si mo baa mo tene, mbeni sioni ye ayeke wara mo na ya ni pepe so, fade 
ala yeke buba ni kue na lege ti bira. 

18“Ataa na ngoi ni so, fade mbi yeke fâ ala kue pepe; so tënë ti yanga ti KOTA 
GBIA laa. 

19Tongana ala tene: ‘KOTA GBIA Nzapa ti e asara ye so kue na e ngbanga ti 
nyen?’, fade mo yeke kiri tënë na ala, mo tene: Na ya ti kodro ti ala wani, ala zia 
mbi ti sara na anzapa ti awande. Ndani laa, fade ala yeke sara na awande na ya 
ti kodro so ayeke ti ala, azo ti Israel pepe.” 

Azo abaa ngangu ti Nzapa tongana senge ye 

20KOTA GBIA atene: “Ayeke nzoni ala fa tënë so na ahale ti Jacob. Ala sara si azo 
ti Juda ama tënë so. 

21 Ala ma tënë so, ala abuba zo so li ti ala ayeke daa pepe so. Ala yeke na le, me 
ala baa ndo pepe; ala yeke na mê, me ala ma ndo pepe. 

22 Ala kpe mbeto ti mbi pepe? So tënë ti yanga ti KOTA GBIA laa. Tere ti ala ado 
na dawa ti mbi pepe? Mbi laa mbi zia mbutu ti sara si kota ngu-ingo angba na 
ndo so ayeke daa. So ayeke katikati so angba kpu na kpu; kota ngu-ingo ni ayeke 
hon ni pepe. Ataa amapo ti ngu ni alondo tongana nyen, ngu ni alingbi ti hon ndö 
ni pepe. 

23Me mara ti azo so, be ti ala akpengba mingi, ala yeke azo ti ngangu li. Ala gboto 
tere ti ala si ala hon. 

24Ala tene na be ti ala pepe, atene: ‘Ayeke nzoni e kpe mbeto ti KOTA GBIA, Nzapa 
ti e, lo so lo yeke mu na e ngu-Nzapa na ngoi ni so alingbi: ngu-Nzapa ti kozo 
ngoi, ngu-Nzapa ti ndangba ngoi. Na ya ti ngu oko oko, lo laa lo yeke bata na e 
ngoi ti kongo ale ti kobe.’ 

25Sioni ti ala laa abuba lege ti aye so kue, siokpari ti ala laa akanga lege na ala ti 
wara anzoni ye so. 

26Na popo ti azo ti mbi, azo ti sioni ayeke daa. Ala honde tere ti ala ti ku tongana 
zo ti gingo andeke. Ala sara akuku ti gbu na azo. 

27Tongana sakpa so ya ni asi na andeke, ya ti da ti ala asi singo na aye ti handa. 
Lege so ala yeke ga akota zo na azo ti mosoro laa. 

28Ala kono mingi si tere ti ala ayeke za zango. Ala hon azo kue na sarango sioni. 
Ala yeke fâ ngbanga na legeni pepe; ala yeke baa tënë ti nyindu na legeni pepe; 
tongaso pepe, ka nyindu ni abaa nzoni. Ala yeke baa tënë ti awayere na legeni 
pepe. 

29Fade mbi yeke ga na tere ti azo tongaso pepe? Ti mara ti azo tongaso, mbana 
alingbi na mbana pepe? So tënë ti yanga ti KOTA GBIA laa. 

30Mbeni ye ti sioni mingi na kota ye ti buba asi na ya ti kodro so awe: 

31awayanga-Nzapa ayeke tene peko ti atënë ti mvene; awayango-sandaga ayeke 
gi ti wara aye ndali ti ala wani si azo ti mbi ayeda na sarango aye tongaso. Na 
ndani, fade ala yeke sara nyen?” 

Jérémie 6 

Kota kpale ayeke hara Jérusalem 

1 Ala, azo ti Benjamin, ala sigigi na ya ti Jérusalem. Ala kpe agi ndo ti honde tere 
ti ala daa. Kâ na Tekoa, ala huru didi; kâ na Bet-Kerem, ala yo na nduzu mbeni 
bendere ti fa atene, mbeni ye ti sioni na kota kpale ti bubango ndo alondo na 
Banga ti ga. 

2Mo Sion, mo yeke tongana pendere maseka-wali, mo wali-ndomo, mbi sara si 
yanga ti mo akanga awe. 

3Azo aga na mbage ti lo tongana awabatango-taba so aga na anyama ti ala. Azo 
ni asara bâbâ ti ala na tere ti gbata ni, angoro ni kue; zo oko oko aduti na ndo ti 
lo, lo na aturugu ti lo. 

4Ala dekongo, atene: “E leke tere ti e ti tiri bira na azo ti gbata ni. Ala londo ma! 
E gue, e gbu ala taa na bekombite. So mawa na e! Lâ aga nduru ti kui awe, agbe 
ti de ayeke yo. 

5Ala londo! E gue, e gbu ala na bi. E buba apendere da ti ala!” 

6Tënë so KOTA GBIA so ayeke na ndö ti dunia kue atene ayeke so: “Ala de akeke 
na sese, ala bongbi sese aga koto na tere ti Jérusalem.” Nda ti gbata ni asigigi 
awe: na ya ni kue, gi sarango ngangu na zo. 

7Sioni ti lo ayeke sigigi tongana ngu so ayeke sigigi na li ti ngu. Na ya ti gbata ni 
kue, zo ayeke ma gi tënë ti sarango ngangu na zo nga na tënë ti bubango ye. 
Lakue, mbi yeke baa gi songo tere na aka. 

8“Jérusalem, zia a fa nzoni lege na mo. Tongaso pepe, mbi yeke zi maboko ti mbi 
na tere ti mo si ndo ti mo ayeke ga ande ngonda, sese so zo oko alingbi ti duti 
daa pepe.” 

Azo so ake ti ma ndo 

9Tënë so KOTA GBIA so ayeke na ndö ti dunia kue atene ayeke so: “Tongana ti 
so a yeke ro ale ti vinye so angba na ya ti keke, ayeke nzoni ala ro azo ti Israel so 
angba na fini so. Ala gi ndo mbirimbiri tongana ti so zo ti kongo ale ti vinye ayeke 
gi ndo na tere ti amaboko ti keke ti vinye.” 

(Jérémie) 

10Zo wa laa mbi yeke tene tënë na lo, zo wa? Zo wa laa mbi yeke gboto mê ti lo si 
lo ma mbi? A fâ mê ti ala na ganza pepe, ala lingbi ti zia mê ti ala kpoo pepe. KOTA 
GBIA, ala yeke he tënë ti mo na ngia, tënë ti mo anzere na ala pepe. 

11Ti mbi, ngonzo ti mo, KOTA GBIA, asi be ti mbi singo. Mbi kanga be ti mbi gbaa. 

(KOTA GBIA) 

“Ayeke nzoni mo tuku ngonzo ni na ndö ti amolenge so ayeke na ndö ti alege; mo 
tuku ni na ndö ti bongbi ti amaseka. Akoli na awali, akangba na azo so ate gigi 
mingi, fade a yeke mu ala kue ti hon na ala. 

12 Fade ada ti ala ayeke ga ti ambeni zo nde; ayaka ti ala na awali ti ala ayeke ga 
ti ambeni zo nde; so tënë ti yanga ti KOTA GBIA laa. Biani, fade mbi yeke yoro 
maboko ti mbi ti pika azo ti kodro ni, 

13ngbanga ti so, ti londo na kete zo na popo ti ala asi na kota zo, ala kue ayeke gi 
gi nzoni ti ala wani. Ti londo na wayanga-Nzapa asi na wayango-sandaga, ala kue 
ayeke sara gi aye ti nzi. 

14 Ye ti ngangu asi na azo ti mbi tongana kota ka; me ala kanga ka ni na legeni 
pepe si ala yeke tene: ‘Ye kue ayeke nzoni! Ye kue ayeke nzoni!’ Andaa ye ayeke 
nzoni oko pepe. 

15Kamene alingbi fade ti gbu le ti ala ndali ti asioni ye so ala sara si zo alingbi ti 
baa na le ti lo fani use pepe; me kamene agbu le ti ala oko pepe. Ala hinga atene, 
so sioni ye laa ala yeke sara so pepe. Ndani laa KOTA GBIA atene: Ala yeke ti 
legeoko na tanga ti azo so ayeke ti. Na ndembe so mbi yeke ga na tere ti azo ni, 
ala nga, ala yeke ti. 

16 Tënë so KOTA GBIA atene ayeke so: Lege so ala ngba ti gue daa so, ala luti kete 
si: ala baa ndo, ala hunda ndo na ndö ti lege so azo amu ando so: ‘Nzoni lege 
ayeke na ndo wa?’ Ayeke nzoni ala mu lege ni so, tongaso si fade ala duti na siriri. 
Me ala kiri tënë: ‘E ye ti mu lege so pepe!’ 

17Mbi zia asanziri na ndö ti ala ti tene na ala ti sara hange; asanziri ni atene: ‘Ala 
dingi mê ti ala ti ma toto ti didi!’ Me ala kiri tënë: ‘Ngbanga ti e ayeke daa ape!’ 

18Ala ma si, ala azo ti amara nde! Ayeke nzoni ala ma tënë ti ye so ayeke si na azo 
ti Jérusalem. 

19Ala ma si, ala azo ti sese kue: mbi yeke sara titene kota kpale ati na ndö ti azo 
ni, so ayeke futa ti asioni gbungo-li ti ala laa. Ala dingi mê ti ala ti ma atënë ti mbi 
pepe; ala baa atënë ti ndia ti mbi tongana mbumbuse ye. 

20Dukani so ala mu kâ na Saba a ga na ni na mbi so, nyen laa mbi yeke sara na ni, 
nyen? Pere ti sarango na yombo so afun nzoni si ala mu kâ na mbeni kodro 
yongoro aga na ni na mbi so, nyen laa mbi yeke sara na ni, nyen? Be ti mbi ake 
tënë ti asandaga ti ala so a yeke gbi ni kue na wâ; asandaga ti anyama ti ala 
anzere na mbi pepe. 

21Ndani laa, tënë so KOTA GBIA atene ayeke so: Mbi yeke zia na lege ti azo so 
mbeni ye titene ala pika gere ti ala daa si ala ti: ababâ na amolenge ti ala ayeke 
ti legeoko, azo so ayeke nduru na ala nga na amba ti ala ayeke kui.” 

Wato alondo na Banga si ayeke ga 

22 Tënë so KOTA GBIA atene ayeke so: “Mbeni mara alondo na mbeni kodro ti 
Banga si ayeke ga; mbeni kota mara alondo yongoro na nda ti sese si ayeke ga. 

23Aturugu ti mara ni so agbu akokora na alikongo. Ala yeke sioni mingi, ala yeke 
baa mawa ti zo pepe; go ti ala ayeke toto tongana kota ngu-ingo. Ala ko na ndö ti 
ambarata; ala leke tere ti ala awe ti tiri bira na Sion, pendere maseka-wali.” 

(Azo ti kodro) 

24“Na mango tënë so, e woko kue si be ti e afun kue. E baa pasi tongana wali na 
ndembe ti dungo ni. 

25Ala sigigi ti gue na yaka pepe, ala fono na ndö ti alege pepe, ngbanga ti so wato 
ayeke kâ si lo yeke fâ azo; mbeto ayeke mbage na mbage kue.” 

(KOTA GBIA) 

26“Ala azo ti mbi, ayeke nzoni ala yu bongo ti mua, ala rule tere ti ala na ya ti fuku 
ti sese, ala sara aye so kue zo ayeke sara na ngoi ti mua, ala toto na ngu ti le 
tongana ti so zo ayeke toto ndali ti oko molenge ti lo ti koli so akui. Biani, gi hio 
tongaso, wato ayeke ga ti hunzi e kue!” 

Ala yeke tongana wen so a zi puru ni daa gbaa 
(KOTA GBIA) 

27“Jérémie, mbi zia mo titene mo ga zo ti tarango azo ti mbi tongana ti so zo ti 
pikango ndao ayeke tara wen. Fade mo yeke tara sarango ye ti ala si mo hinga 
ni.” 

(Jérémie) 

28Ala kue ayeke azo ti ngangu li, li ti ala akpengba ahon ndoni; li ti ala akpengba 
tongana bengba wen nga na wen. Ala yeke du mvene na li ti azo, ala kue ayeke 
azo ti bubango ye. 

29Ye ti pengo na wâ ti ndao ayeke pe wâ ngangu ti zi azende na tere ti wen ni. Me 
ala pe wâ ni gbaa ti zi apuru ti wen ni daa; apuru ni alondo pepe. 

30A di iri ti azo ni, atene: “Wen ti nginza so abuba”, ngbanga ti so KOTA GBIA ake 
ala awe. 

Jérémie 7 

Ziango be na ndö ti aye ti handa 
(Jér 26.1-19) 

1Tënë so alondo na yanga ti KOTA GBIA asi na Jérémie, atene: 

2Mo luti na yanga ti da ti KOTA GBIA, mo to mbela na tënë so, mo tene: “Ala azo 
ti Juda kue, ala so ayeke li na yanga ti da so ti kuku na gbe ti KOTA GBIA, ala ma 
tënë ti lo si! 

3Tënë so KOTA GBIA so ayeke na ndö ti dunia kue, Nzapa ti Israel, atene ayeke 
so: Ala sara si lege ti dutingo ti ala na sarango ye ti ala akiri aga nzoni! Tongaso 
si fade mbi yeke sara titene ala ngba ti duti na ya ti kodro so. 

4Ala zia be ti ala pepe na ndö ti atënë ti handa so atene: ‘Da ti KOTA GBIA ayeke 
ge! Da ti KOTA GBIA laa! Da ti KOTA GBIA laa!’ 

5Me ayeke nzoni, ala sara si lege ti dutingo ti ala na sarango ye ti ala aga nzoni: 
tongana azo use ague na ngbanga, alingbi ala fâ ngbanga ti azo ni na legeni; 

6tongana mbeni wande, wala nyindu, wala wali-mua ayeke na popo ti ala, ala 
sara ngangu na ala pepe; azo so tënë ayeke na li ti ala pepe, ala tuku mene ti ala 
na ndo so pepe; ala mu peko ti anzapa nde pepe, ngbanga ti ala wara kpale. 

7Tongaso si fade mbi yeke sara titene ala duti na ya ti kodro so; kodro so mbi mu 
ando na akotara ti ala ngbene ye kpu na kpu, lakue lakue. 

8“Me ala ngba ti zia be ti ala gi na ndö ti atënë ti handa so ayeke sara nzoni oko 
na zo pepe. 

9So nyen! Ala yeke nzi, ala yeke fâ azo, ala yeke lango na akoli wala awali ti amba 
ti ala. Ala yeke de aba ti mvene, ala yeke zö dukani na Baal, ala yeke mu peko ti 
anzapa so ala hinga ala kozoni pepe. 

10Na pekoni, ala yeke ga ti luti na le ti mbi na ya ti kota da so a di iri ti mbi daa si 
ala yeke tene: ‘Nzapa asoo e awe!’ si ala ngba ti sara asioni ye so kue ti gue na ni? 

11 Kota da so a di iri ti mbi daa so, ala baa ni tongana du so azo ti nzi ayeke honde 
tere ti ala na ya ni? Ye so mbi wani, mbi baa laa; so tënë ti yanga ti KOTA GBIA 
laa. 

12 “Ala gue na Silo, ala baa; ndo so a zia nde ndali ti mbi ayeke ando kâ, ndo so 
mbi sara titene iri ti mbi aduti daa laa. Ndali ti sioni sarango ye ti azo ti Israel so 
ayeke azo ti mbi, mbi buba ndo ni kue awe. 

13Baa, fadeso ala yeke sara gi mara ti asioni ye so. Mbi mu ngoi ti mbi kue ti tene 
tënë na ala, me ala ma pepe; mbi iri ala, me ala ke ti yeda; so tënë ti yanga ti 
KOTA GBIA laa. 

14Ala zia be ti ala kue na ndö ti kota da so. A di iri ti mbi na ndö ni awe; mbi mu 
ni ando na akotara ti ala si mbi mu nga ni na ala. Me mbi yeke buba ni legeoko 
tongana ti so mbi buba Silo. 

15Mbi yeke tumba ala yongoro na le ti mbi tongana ti so mbi tumba a-ita ti ala, 
azo ti mara ti Efraim so.” 

Sambela so Nzapa ake ti ma ni 

16“Jérémie, mbi ye titene mo sambela ndali ti azo so pepe. Mo toto wala mo voro 
tere ti mo na mbi ndali ti ala pepe; mo ngba ti sambela mbi ndali ti ala pepe, 
ngbanga ti so fade mbi yeke ma mo pepe. 

17Aye so ala sara na ya ti agbata ti Juda nga na ndö ti alege ti Jérusalem so, mo 
baa ni pepe? 

18Amolenge ayeke ro akeke ti wâ, ababâ ayeke tingo wâ, awali ayeke pete ya ti 
farini na ngu ti sara na agatoo titene ala mu na gbia-wali ti yayu. Ala yeke tuku 
samba na sese ti mu na sandaga na anzapa nde titene ala zia ngonzo na be ti mbi. 

19Mbi laa ala yeke sara sioni na mbi so? Oko pepe! Ala sara ye ni ti bi kamene gi 
na le ti ala wani; so tënë ti yanga ti KOTA GBIA laa.” 

20Ndani laa, tënë so Kota Gbia NZAPA atene ayeke so: “Fade mbi yeke tuku 
ngonzo ti mbi ti wâ na ndö ti gbata so, na ndö ti azo na anyama, na ndö ti akeke 
nde nde ti yaka na ale ti kobe so asigigi na sese. Ngonzo ti mbi ayeke duti tongana 
wâ so ayeke mingo pepe.” 

Mara so ake ti ma ndo 

21Tënë so KOTA GBIA so ayeke na ndö ti dunia kue, Nzapa ti Israel atene ayeke 
so: “Ala mu anyama ti sandaga ti ala so a yeke gbi ni kue na wâ so, ala bongbi ni 
na tanga ti asandaga so ala yeke mu ka na mbi so, ala wani ate ni ma! 

22Lani so mbi mu akotara ti ala na sese ti Ezipte mbi sigigi na ala so, mbi tene 
tënë na ala tongaso pepe. Mbi mu yanga na ala titene ala mu na mbi sandaga ti 
nyama so a yeke gbi ni kue na wâ, wala asandaga nde nde pepe. 

23Yanga so mbi mu na ala ayeke so: Ayeke nzoni ala ma yanga ti mbi, tongaso si 
mbi yeke duti Nzapa ti ala si ala yeke duti azo ti mbi. Ala tambula mbirimbiri na 
lege so mbi fa na ala si ala yeke duti nzoni. 

24Me ala ke ti ma tënë ni; ala dingi mê ti ala kete pepe ti ma ni; ala sara gi ye so 
sioni be ti ala afa. Titene ala baa ndo na mbage ti mbi, ala zia gi peko ti ala na 
mbi. 

25Ti londo na lango so akotara ti ala asigigi na sese ti Ezipte ngbii asi laso, mbi 
mu ngoi ti mbi ti tokua na ala azo ti kua ti mbi kue so ayeke awayanga-Nzapa. 
Na ya ti lango oko oko, mbi yeke tokua ala. 

26Me ala ma mbi pepe; ala dingi mê ti ala kete pepe ti ma mbi; ala sara ngangu li 
ahon ndoni, ala sara sioni ahon akotara ti ala. 

27“Ti mo Jérémie, fade mo yeke tene peko ti atënë so kue na ala, me ala yeke ma 
mo pepe. Mo yeke iri ala, me ala yeke yeda pepe. 

28Tongaso, fade mo yeke tene na ala, mo tene: Ala yeke azo ti mara so ama yanga 
ti KOTA GBIA, Nzapa ti ala pepe; ala ke ti ma wango. Taa-tënë ayeke mbeni pepe; 
zo ti tenengo taa-tënë ayeke daa mbeni pepe.” 

Popo-hoto ti fango zo 

29 “Ala azo ti Juda, ayongoro kua ti li ti ala so afa atene, a zia ala nde ndali ti mbi 
so, ala kio ni, ala bi yongoro! Kâ na li ti ahoto so ndö ni ayeke senge, ala he bia ti 
totongo kuâ, ngbanga ti so KOTA GBIA ake azo ti ngoi ti laso. Ala yeke azo so azia 
ngonzo na be ti lo; lo zia ala awe. 

30“Biani, azo ti Juda asara ye so ayeke sioni na le ti mbi. Ala zia afungo nzapa ti 
ala na ya ti kota da so a di iri ti mbi na ndö ni; ala sara si da ni aga sioni; so tënë 
ti yanga ti KOTA GBIA laa. 

31Na popo-hoto ti Hinom, ala leke ndo na li ti hoto so ala di iri ni Tofet. Kâ, ala 
yeke gbi na wâ amolenge ti ala ti koli na ti wali ti mu na sandaga. Andaa, so ayeke 
mbeni ye so mbi mu yanga laoko pepe titene ala sara ni; mbeni tënë tongaso aga 
na li ti mbi laoko pepe. 

32“Ndani laa, mbeni lango ayeke ga so fade azo ayeke tene mbeni pepe, atene: 
‘Tofet’ wala ‘Popo-hoto ti Hinom’, me azo ayeke tene: ‘Popo-hoto ti fango zo’. 
Ndo so laa a yeke lu ande kuâ ti azo daa, ngbanga ti so ndo ti lungo akuâ na mbeni 
ndo nde ayeke daa pepe; so tënë ti yanga ti KOTA GBIA laa. 

33Fade kuâ ti azo ni ayeke ga kobe ti andeke ti nduzu na ti anyama ti sese; zo ti 
ga ti tumba ala na tere ti kuâ ni ayeke daa pepe. 

34 Mbi yeke kai ngia ti azo na ya ti agbata ti Juda nga na ndö ti alege ti Jérusalem; 
mbi yeke kai nzerengo tere ti azo so ayeke he bia; mbi yeke kai bia ti koli na wali 
so ayeke sara matanga ti mungo tere. Biani, ngia ti ala ni ayeke kai, ngbanga ti so 
kodro ni abuba kue. 

Jérémie 8 

1“So tënë ti yanga ti KOTA GBIA laa: Na ngoi ni so, abio ti agbia ti Juda, abio ti 
akota zo ti kodro, abio ti awayango-sandaga, abio ti awayanga-Nzapa na ti azo ti 
gbata ti Jérusalem, fade a yeke hasa ni na ya ti adu ti kuâ, a sigigi na ni. 

2A yeke gbara abio ni na gbe ti lâ, na gbe ti nze nga na gbe ti gba ti atongoro. Aye 
le ti nduzu ni so, azo aye ala ando mingi; azo ni ayeke sara kua na ala, ala mu tere 
ti ala na ala, ala yeke kpe na peko ti ala; ala yeke voro ala. Abio ni so, a yeke ro ni 
pepe; a yeke lu nga ni pepe. Fade alango na ndö ti sese ti ga tongana puru na ndö 
ti sese. 

3Ti tanga ti asioni zo ni, ala so angba na fini, na ndo so kue mbi yeke kangbi ala 
daa kirikiri, ye so ala yeke ye, ayeke titene ala kui ahon titene ala ngba na fini; so 
tënë ti yanga ti KOTA GBIA so ayeke na ndö ti dunia kue laa.” 

Tongana zo ati, lo yeke londo pepe? 

4“Mo tene na ala, mo tene: tënë so KOTA GBIA atene ayeke so: Tongana zo ati, lo 
yeke londo pepe? Tongana zo agirisa lege, lo yeke kiri na peko pepe? 

5Biani, azo ti Jérusalem agirisa lege awe; ngbanga ti nyen si ala ngba ngbango na 
ndö ti sioni lege so ala mu ni so? Ala gbu tënë ti anzapa ti mvene ti ala ni ngangu; 
ala ke ti kiri na mbi. 

6Atënë so ala yeke tene so, mbi ma ni nzoni: atënë ni agbu le ni oko pepe. Zo oko 
azia lege ti sioni ti lo pepe; lo tene nga pepe: ‘Nyen laa mbi sara so?’ Zo oko oko 
amu lege so be ti lo aye tongana mbarata so ali na loro na ya ti bira. 

7Ataa sigonye so ayeke huru na le ti nduzu, lo hinga ngoi so lo yeke londo ti hon 
na mbeni ndo yongoro; ataa kolokoto na hirondele nga na grive, ala hinga ngoi 
so ala yeke kiri ka na ni. Me azo ti mbi abaa andia ti mbi tongana senge ye.” 

Awafango-ndia abuba ya ti Ndia 

8Ala yeke tene: “E yeke azo ti ndara, Ndia ti KOTA GBIA ayeke ti e.” Taa-tënë, me 
ye ni asara tongana nyen si gi awafango-ndia ni wani akiri ayeke buba ya ti Ndia 
ni so? 

9So ye ti kamene ti nyen na azo ti ndara! Li ti ala aga kirikiri awe; ala ti na ya ti 
gbanda ti ala wani. So ala baa tënë ti KOTA GBIA tongana buba ye na le ti ala so, 
ndara ti nyen laa ala yeke na ni? 

Ambeni zo abaa ti ala atene, ye kue ayeke nzoni 
(Jér 6.12-15) 

10 “Ndani laa, KOTA GBIA atene: mbi yeke mu awali ti ala na ambeni zo nde; mbi 
yeke mu ayaka ti ala na azo si ayaka ni aga ti azo ni biani. Biani, ti londo na kete 
zo asi na kota zo, ala kue ayeke gi gi nzoni ti ala wani. Ti londo na wayanga-Nzapa 
asi na wayango-sandaga, ala kue ayeke sara gi aye ti nzi. 

11 Ye ti ngangu asi na azo ti mbi tongana kota ka; me ala kanga ka ni na legeni 
pepe si ala yeke tene: ‘Ye kue ayeke nzoni! Ye kue ayeke nzoni!’ Andaa ye ayeke 
nzoni oko pepe. 

12Kamene alingbi fade ti gbu le ti ala ndali ti asioni ye so ala yeke sara si zo 
alingbi ti baa na le ti lo fani use pepe; me kamene agbu le ti ala oko pepe. Ala 
hinga atene, so sioni ye laa ala yeke sara so pepe. Ndani laa KOTA GBIA atene: 
Ala yeke ti legeoko na tanga ti azo so ayeke ti. Na ndembe so mbi yeke ga na tere 
ti azo ni, ala nga, ala yeke ti.” 

Be ti Nzapa aso, be ti azo ti kodro aso 
(KOTA GBIA) 

13“So tënë ti yanga ti KOTA GBIA laa: Mbi yeke fâ ala ti hunzi ala; ale ti vinye 
ayeke na tere ti keke ti vinye mbeni pepe; ale ti fige ayeke na tere ti keke ti fige 
mbeni pepe; akugbe ni ahole awe. Ye so mbi mu lani na ala, ala do na gbe ti gere 
ti ala.” 

(Azo ti kodro) 

14“E ngba ti duti dutingo ngbanga ti nyen? E londo, e bongbi tere, e li na ya ti 
agbata so gbagba ti bira ayeke na tere ni, e duti kâ ti ku kuâ ti e ma! Biani, KOTA 
GBIA, Nzapa ti e aye gi kuâ ti e; lo ye titene e nyon gi ngu so sioni yoro ayeke daa, 
ngbanga ti so e sara siokpari ti ke lo. 

15E yeke ku fade titene e duti na siriri, me mbeni nzoni ye oko ayeke daa pepe. E 
yeke ku fade mbeni ngoi titene kobela ti e akai, me gi kota mbeto laa aga. 

16Wato asi na sese ti Dan awe; so ambarata ti lo ayeke dekongo kâ, azo ayeke ma 
toto ni mango ge. Ndali ti toto ti ambarata ni, sese kue ayingi. Ala yeke ga, ala 
yeke buba kodro ni na aye ti ya ni kue; ala yeke buba gbata ni na azo ti ya ni kue.” 

(KOTA GBIA) 

17“Mbi yeke ga! Mbi yeke tokua na tere ti ala asioni ngbo; azo ti handango angbo 
alingbi ti handa angbo ni pepe; fade angbo ni ayeke te ala; so tënë ti yanga ti 
KOTA GBIA laa.” 

Vundu ti be ti Jérémie 
(Jérémie) 

18Vundu ti be ti mbi ahon ndoni, yoro ni ayeke daa pepe; na ya ti be ti mbi kâ, 
mbi yeke baa pasi mingi. 

19Na ya ti mbeni kodro yongoro, azo ti mbi ayeke dekongo; ala yeke iri ndo titene 
a mu maboko na ala, ala tene: “KOTA GBIA ayeke na Sion mbeni pepe? Gbia ti 
Sion ayeke daa mbeni pepe?” 

(KOTA GBIA) 

“Ngbanga ti nyen si azo so agi yanga ti mbi na vorongo anzapa ti awande so? 
Andaa so ayeke gi abuba ye so awande aleke ni.” 

(Jérémie) 

20Ngoi ti fango ale ti kobe ahon awe, ngoi ti ndo-wâ ahunzi awe; me ti e, e ngba 
lakue ti ku titene a soo e. 

21Kota ka so azo ti mbi awara azia nga ka na be ti mbi. Vundu agbu mbi mingi si 
be ti mbi afun kue. 

22Na sese ti Galaad, mafuta ti kai na kobela ayeke daa mbeni pepe? Awanganga 
ayeke kâ mbeni pepe? Ngbanga ti nyen si ka ti azo ti mbi ade ti mu pepe so? 

23 Ae! Tongana ya ti li ti mbi ayeke fade gi ngu si le ti mbi ayeke li ti ngu so ngu ti 
le asi singo daa, ka bi na lâ, mbi ngba ti toto gi kuâ ti azo ti mbi! 

Jérémie 9 

Azo ti kodro so mvene ahon ndö ti ala 

1Tongana a mu na mbi fade mbeni ndo ti azo ti lege kâ na benyama titene mbi 
lango daa, ka mbi yeke zia azo ti kodro ti mbi, mbi hon yongoro na tere ti ala! Ala 
kue ayeke azo ti gingo akoli wala awali ti azo; ala ayeke bongbi ti azo so ake 
Nzapa awe. 

2 KOTA GBIA atene: “Menga ti ala ayeke tongana kokora so a gboto ya ni. Ala yeke 
ga kota na ya ti kodro ni na lege ti taa-tënë pepe, me na lege ti mvene. Ala yeke 
sara gi sioni ti gue na ni, me mbi, ala hinga mbi pepe; so tënë ti yanga ti KOTA 
GBIA laa. 

3Ayeke nzoni zo oko oko asara hange na mba ti lo; ala zia be ti ala na ndö ti a-ita 
ti ala pepe, ngbanga ti so azo kue ayeke azo ti handango a-ita ti ala; ataa mba ti 
mo so mo ye lo mingi, lo yeke du mvene na li ti mo. 

4Ala oko oko kue ayeke handa amba ti ala; zo oko ayeke tene taa-tënë pepe. Ala 
leke menga ti ala ti tene gi atënë ti mvene. Ala sara sioni ngbii awoko ala. 

5Ndo ti dutingo ti ala ayeke gi na ya ti handango ndo. Na lege ti handa, ala ke ti 
hinga mbi; so tënë ti yanga ti KOTA GBIA laa.” 

6Ndani laa, tënë so KOTA GBIA so ayeke na ndö ti dunia kue atene ayeke so: “Mbi 
yeke kporo ala na ya ti wâ ti zi sioni ti ala tongana ti so a yeke kporo wen; mbi 
yeke tara be ti ala. Nyen laa mbi yeke sara na azo ti mbi, nyen? 

7Menga ti azo ni ayeke tongana le ti kokora so ayeke fâ zo; atënë ti ala gi atënë ti 
mvene: nzoni tënë ayeke sigigi na yanga ti ala na tere ti amba ti ala, me na be ti 
ala kâ, ala leke kuku ti gbu na amba ti ala ni. 

8So tënë ti yanga ti KOTA GBIA laa: Ndali ti ye tongaso, fade mbi yeke ga na tere 
ti ala pepe? Mara ti azo tongaso, mbi yeke kiri na ala peko ti sioni so ala sara so 
pepe?” 

Ngoi ti toto na ti demango tere alingbi awe 

9Ndali ti ahoto, mbi yeke toto si mbi yeke dema tere; ndali ti ndo so anyama 
ayeke te ka pere daa, mbi yeke he bia ti totongo kuâ, ngbanga ti so ndo ni kue 
agbi awe; zo ayeke hon daa mbeni pepe; a yeke ma go ti anyama na ndo ni so 
pepe. Ataa andeke ti nduzu na anyama, ala kue ahon, mbeni oko angba pepe. 

10KOTA GBIA atene: “Mbi yeke sara titene Jérusalem aga ndo so ye kue abuba 
daa; ndo so aga ndo ti lango ti anzagua. Mbi yeke sara si agbata ti Juda aga gi 
ngonda, ndo so zo ayeke daa mbeni pepe.” 

11Mbeni zo ti ndara ayeke daa so alingbi ti ma ya ti tënë so? Tongana zo ni ayeke 
daa, ayeke nzoni tënë so KOTA GBIA azia na yanga ti lo, lo fa ni na azo polele. Lo 
fa nda ni so kodro ni abuba; nda ni so kodro ni agbi si aga gi benyama so; nda ni 
so zo ayeke hon daa oko pepe so. 

12KOTA GBIA akiri atene: “Ye ni asi tongaso, ngbanga ti so azo ni azia lege ti ye 
so mbi fa na ala, ala ke ti ma mbi; ala ke ti sara ye alingbi na tënë ti mbi. 

13Ala sara ngangu li si ala mu peko ti anzapa Baal so akotara ti ala afa ando lege 
ni na ala. 

14Ndani laa, tënë so KOTA GBIA so ayeke na ndö ti dunia kue, Nzapa ti Israel, 
atene ayeke so: Mbi yeke mu na azo ti kodro ni sengo kugbe titene aga kobe ti 
ala ti tengo ni, mbi yeke mu na ala ngu so sioni yoro ayeke na ya ni titene ala 
nyon. 

15Mbi yeke kangbi ala kirikiri na popo ti amara so ala hinga kozoni pepe; ataa 
ala wani, ataa akotara ti ala ahinga amara ni so pepe. Mbi yeke sara si azo angba 
ti sara bira na ala ngbii azo ni ahunzi ala kue si.” 

16Tënë so KOTA GBIA so ayeke na ndö ti dunia kue atene laa. 

(Azo ti kodro) 

“Ala gbu li ti ala si! Ala iri awali ti totongo kuâ ti ga! Ala iri awali so kua ti ala 
ayeke gi totongo kuâ. 

17Ayeke nzoni awali ni aga hio hio ti he abia ti ala ti demango tere na ndö ti e! 
Ayeke nzoni e nga, ngu ti le ti e asua na le ti e; ayeke nzoni ngu ti le ni ayuru 
gbani gbani.” 

(Jérémie) 

18Na mbage ti Sion, a yeke ma go ti mbeni zo so ayeke dema tere: “Ae, azo ahunzi 
e kue awe! So ye ti kamene na e titene e zia kodro ti e ti hon! So ye ti kamene na 
e so azo akungbi ada ti e kue na sese awe so!” 

19Ala awali, ayeke nzoni ala ma tënë so KOTA ayeke tene na ala; ala zi mê ti ala 
mbirimbiri ti ma tënë so lo yeke tene na ala. Ala fa na amolenge ti ala ti wali abia 
ti demango tere; ala awali, ala oko oko kue afa abia ti totongo kuâ na amba ti ala. 

20“Biani, kuâ asi na tere ti fenetere ti e awe; lo li na ya ti apendere da ti e awe. Lo 
fâ amolenge na ndö ti alege; lo fâ amaseka na ndö ti abalabala.” 

(KOTA GBIA) 

21“Ti mo Jérémie, mo tene: So tënë ti yanga ti KOTA GBIA laa: ‘Kuâ ti azo ayeke 
lango na sese tongana puru na le ti yaka, tongana ale ti kobe so azo ti fango ale 
ti kobe afâ ni si ati na sese si zo ti rongo ni ayeke daa pepe.’ ” 

Taa ndara ayeke titene zo ahinga KOTA GBIA 

22Tënë so KOTA GBIA atene ayeke so: “Ayeke nzoni zo ti ndara agonda tere ti lo 
pepe ndali ti ndara so lo yeke na ni! Ayeke nzoni zo ti ngangu agonda tere ti lo 
pepe ndali ti ngangu so lo yeke na ni! Ayeke nzoni zo ti mosoro agonda tere ti lo 
pepe ndali ti mosoro so lo yeke na ni! 

23Tongana zo aye ti gonda tere ti lo, ayeke nzoni lo gonda tere ti lo, ngbanga ti 
so lo hinga ndo si lo hinga mbi. Ayeke nzoni zo ni ahinga atene, mbi yeke KOTA 
GBIA si mbi yeke sara ye na nzoni be; mbi yeke sara ye na legeni mbirimbiri na 
ndö ti sese. Ye so anzere na be ti mbi laa; so tënë ti yanga ti KOTA GBIA laa.” 

Hange na azo so atene, ani fâ ganza awe so 

24“Mbeni lango ayeke ga so mbi yeke ga na tere ti azo so atene, ani yeke azo so 
afâ ganza awe so; so tënë ti yanga ti KOTA GBIA laa. 

25 Azo ni ayeke azo ti Ezipte, ti Judée, ti Edom, ti Amoni, ti Moab nga na azo ti 
benyama so kue ayeke kio kua ti tere ti li ti ala. Biani, amara kue afâ ganza pepe, 
me azo ti Israel kue afâ be ti ala na ganza pepe.” 

Jérémie 10 

Na dawa ti Nzapa so ayeke na fini, ayanda ayeke ye oko pepe 

1Azo ti Israel, ala ma tënë so KOTA GBIA ayeke tene na ala! 

2Tënë so KOTA GBIA atene ayeke so: “Ala manda lege ti sarango ye ti amara nde 
pepe; aye ti kpene so ayeke na yayu, ala sara mbeto ni pepe. Amara nde laa ayeke 
sara mbeto ti aye ni. 

3Biani, lege ti vorongo Nzapa ti amara nde ayeke gi senge senge ye. Azo ayeke fâ 
keke na ya ti gbako; zo ti sarango ye na kode ayeke de tere ni ti leke na mbeni 
yanda. 

4Na pekoni, lo yeke zia lôro na wen ti nginza na tere ni; lo yeke mu pondi na 
martoo, lo pika na ni titene ayingi pepe. 

5Ayanda ni so ayeke tongana mbeni gbagba ye so a zia na yaka ti akugbe ti kasa 
ti tumba na andeke; ayanda ni ayeke tene tënë pepe, a yeke yo ala yongo, 
ngbanga ti so ala lingbi ti tambula pepe. Ala sara mbeto ti ayanda ni so pepe: ala 
yeke sara sioni na zo pepe; ataa nzoni ye kue, ala lingbi nga ti sara ni pepe.” 

6KOTA GBIA, mbeni Nzapa tongana mo ayeke daa pepe! Mo yeke kota, iri ti mo 
nga ayeke kota na lege ti ngangu ti mo. 

7 Mo so mo yeke gbia ti amara kue, zo wa laa alingbi ti kpe mbeto ti mo pepe? So 
laa alingbi titene azo asara na mo. Na popo ti azo ti ndara ti dunia so nga na ya ti 
akodro-gbia kue, mbeni zo tongana mo ayeke daa pepe. 

8Ala kue kue kue, ala yeke azo so li ti ala ayeke daa pepe, ala yeke abuba zo. 
Ayanda ni alingbi ti fa ye oko pepe, ala yeke gi keke senge. 

9A mu wen ti nginza so a pika ni pikango na Tarsis si a ga na ni; a mu nga lôro so 
alondo na Ufaz si a sara na ayanda ni. Zo ti sarango ye na kode laa aleke ni, 
wakode-kua ti lôro abaa lege ni. Na pekoni, ala yu na ayanda ni bongo so nzoroko 
ni akpa le ti nduzu, wala bongo so abe bengo. Andaa wakode-kua laa asara aye 
so kue. 

10Me KOTA GBIA ayeke taa Nzapa, lo yeke Nzapa so ayeke na fini, lo yeke gbia 
kpu na kpu. Tongana lo sara ngonzo, sese ayeke yingi; tongana le ti lo abe na 
ngonzo, amara nde alingbi ti kanga be ti ala pepe. 

11Tënë so ala yeke tene ande na azo ni ayeke so: anzapa so asara yayu na sese 
pepe so, fade ala yeke ngba na ndö ti sese so pepe, ala yeke ngba na gbe ti yayu 
pepe. 

12KOTA GBIA asara sese na lege ti ngangu ti lo, lo sara si dunia abaa gigi na lege 
ti ndara ti lo, lo gbara le ti nduzu na lege ti hingango ye ti lo. 

13So lo dekongo awe, gba ti angu abongbi tere na yayu, lo sara si angbongboro 
mbinda alondo na nda ti sese kue si ayeke ma na nduzu, lo sara si wâ ti bekpa 
amu lege na ngu-Nzapa ti pika; lo sara si pupu alondo na ndo so lo bata ala daa 
ti sigigi. 

14Azo kue ayeke azo so li ti ala ayeke daa pepe, ala hinga ndo pepe; awakode-
kua kue ti lôro, kamene agbu le ti ala ndali ti ayanda ti ala, ayanda ti ala ni ayeke 
ye ti mvene, pupu ayeke na ya ti ala pepe. 

15Ala yeke asenge senge ye, ala yeke aye so azo ayeke he na ngia. Na lango so 
KOTA GBIA ayeke ga na tere ti ala, ala kue ayeke hunzi. 

16Ti Nzapa, lo yeke tongana ala pepe, lo so lo yeke mosoro ti Jacob; lo laa lo sara 
si dunia abaa gigi, mara ti Israel ayeke ye ti lo; iri ti lo ayeke KOTA GBIA so ayeke 
na ndö ti dunia kue. 

Kota kpale aga nduru awe 
(Jérémie) 

17Jérusalem, mo so a ngoro mo na bira awe so, mo ro akungba ti mo so ayeke na 
sese. 

18Biani, tënë so KOTA GBIA atene ayeke so: “Ti fadeso, mbi yeke bi azo ti kodro 
ni yongoro, tongana ti so a yeke bi ye na mvingi; mbi yeke pete ala mbage na 
mbage si ala kpe ahon pepe.” 

(Jérusalem) 

19“So mawa na mbi! So kota kpale ti nyen! Ka ti mbi ayeke hunzi pepe. Mbi tene 
lani na be ti mbi, mbi tene: Pasi ti mbi ni ayeke ngangu pepe, mbi yeke kanga be 
ti mbi daa senge. 

20Me a buba da ti mbi ti bongo awe, a gboto akamba ni kue awe. Amolenge ti mbi 
kue ado mbi azia awe. Zo oko ti kiri ti leke da ti mbi ti bongo na nduzu ayeke daa 
pepe; zo oko ti kiri ti leke mbeni ndo titene mbi duti na gbe ni ayeke daa pepe.” 

(Jérémie) 

21Ndali ti azo ti li ni laa ye so asi: ala yeke azo so li ti ala ayeke daa pepe, ala gi 
lege ti KOTA GBIA pepe. Ndani laa, kua ti ala ali ngu si azo so lani ayeke na gbe ti 
ala, ala kue akangbi kirikiri. 

22 Mbeni tënë alondo kâ si ayeke ga, mbeni ye so ayeke yingi ndo alondo na 
Banga si ayeke ga, ayeke ga ti buba agbata ti Juda si agbata ni ayeke ga ngonda, 
ayeke ga ndo ti lango ti anzagua. 

Jérémie asambela ndali ti azo ti kodro ti lo 

23KOTA GBIA, mbi hinga, zo ayeke makonzi na ndö ti lege ti lo wani pepe; zo so 
ayeke tambula na lege, lo yeke makonzi na ndö ti tambula ti lo pepe. 

24KOTA GBIA, pika mbi, me na legeni; pika mbi na ngonzo pepe, tongaso pepe, 
fade mo yeke nika mbi. 

25 Mo tuku ngonzo ti mo ti wâ na ndö ti amara so ahinga mo pepe, na ndö ti azo 
so ayeke voro mo pepe. Biani, azo ni afâ azo ti mo, ahunzi ala, ala sara si kodro ti 
azo ti mo aga ngonda. 

Jérémie 11 

Azo so abuba lege ti mbuki ti ala na Nzapa 

1Tënë ti KOTA GBIA asi na Jérémie atene: 

2“Ala ma atënë ti ya ti mbuki so nzoni! Mo tene tënë ni na azo ti Juda nga na azo 
so ayeke lango na Jérusalem. 

3Fade mo yeke tene na ala: Tënë so KOTA GBIA, Nzapa ti Israel atene ayeke so: 
Deba aga na ndö ti zo so abata tënë ti ya ti mbuki so pepe! 

4Ando, mbi sara si akotara ti ala asigigi na sese ti Ezipte so ayeke tongana kota 
wâ so a yeke kporo wen na ya ni. Na ndembe ni so, mbi mu yanga na ala, mbi 

tene: Ala ma tënë ti mbi, ala sara ye so kue mbi mu yanga na ala ti sarango ni. 
Tongaso, fade ala yeke duti azo ti mbi si mbi, mbi yeke duti Nzapa ti ala. 

5Tongaso, zendo so mbi mu ando na akotara ti ala, fade mbi yeke sara ye alingbi 
na ni. Mbi deba ando yanga ti mbi ti mu na ala kodro so ngu ti me ti bagara na 
mafuta ti wotoro asi singo daa, kodro ni laa ala yeke daa laso so.” Mbi kiri tënë: 
“Amen, KOTA GBIA!” 

6KOTA GBIA akiri atene na mbi: “To mbela na atënë so kue na ya ti agbata ti Juda 
nga na ndö ti alege ti Jérusalem, mo tene: ‘Ala ma atënë ti ya ti mbuki so, ala sara 
ye alingbi na ni! 

7Biani, mbi gboto mê ti akotara ti ala na ndö ni, ti londo na ndembe so mbi sara 
si ala sigigi na sese ti Ezipte, ngbii asi laso; mbi mu ngoi ti mbi kue ti gboto mê ti 
ala na ndö ni si mbi kiri mbi tene: Ala ma tënë ti mbi. 

8Me ala ma tënë ni pepe, ala dingi mê ti ala pepe ti ma tënë ni. Zo oko oko angba 
ti sara sioni ye so be ti lo afa na lo. Tongaso, mbi sara si atënë kue ti ya ti mbuki 
ni akiri na ndö ti ala, ngbanga ti so mbi mu yanga na ala ti sara ye alingbi na atënë 
ti ya ti mbuki ni, me ala ke.’ ” 

9KOTA GBIA akiri atene na mbi: “Mbeni tënë ayeke daa so azo ti Juda na azo ti 
Jérusalem ayeke leke na hondengo ni. 

10Sioni so akotara ti ala asara ando so, gi ni laa ala kiri daa. Akotara ti ala ni ake 
ti ma atënë ti mbi; ala kpe na peko ti anzapa nde ti voro ala. Azo ti Israel na azo 
ti Juda abuba ya ti mbuki so mbi na akotara ti ala, e sara ni. 

11“Ndani laa, tënë so KOTA GBIA atene ayeke so: ‘Fade mbi yeke sara si mbeni 
kota kpale aga na ndö ti ala; kota kpale so ala lingbi ti sigigi na ya ni pepe. Ala 
yeke dekongo ti iri mbi, me mbi yeke ma ala pepe. 

12Azo ti agbata ti Juda na azo ti Jérusalem ayeke gue ti voro tere ti ala na anzapa 
so ala yeke zö dukani na ala, me anzapa ni ayeke soo ala oko pepe na ndembe so 
ye ti ngangu ayeke si na ala. 

13Biani, ala azo ti Juda, ala yeke na anzapa gbani gbani alingbi na wungo ti agbata 
ti ala. Kâ na Jérusalem, ala yeke na agbalaka gbani gbani ndali ti Kamene alingbi 
na wungo ti abalabala ti ya ti gbata ni, agbalaka so ala yeke ya sandaga na ndö ni 
na Baal.’ 

14Ti mo Jérémie, mo sambela ndali ti azo so pepe, mo sambela wala mo voro tere 
ti mo na mbi ndali ti ala pepe, ngbanga ti so fade mbi yeke ma ni pepe, tongana 
ye ti ngangu asi na ala si ala iri mbi ti mu maboko na ala.” 

Israel ayeke keke ti olive ti KOTA GBIA 

15KOTA GBIA atene: “Azo so mbi ye ala mingi so, ala kiri asara ye na mayere 
mingi. Ala ga ti sara nyen na ya ti da ti mbi? Ala baa atene, azendo so ala mu nga 

na asandaga so ala yeke ya na mbi so, ni laa alingbi ti kanga lege na kpale ni? Ni 
laa alingbi ti zi ala na ya ti kpale ni? 

16Mbi zia lani iri na ndö ti mara ni: ‘Keke ti olive so afini kugbe ni ayeke gbani 
gbani si alengo ni ayeke pendere ahon ndoni.’ Me na ya ti kota wuluwulu tongana 
toto ti bekpa, mbi sara si wâ ati na ya ti akugbe ti lo, amaboko ni akungbi kue.” 

17KOTA GBIA so ayeke na ndö ti dunia kue laa alu keke ni. Ti fadeso, lo yeke iri 
kpale na ndö ti lo ndali ti sioni so azo ti Israel na azo ti Juda asara. Biani, ala zia 
ngonzo na be ti KOTA GBIA na lege so ala ya asandaga na Baal. 

Azo ti sewa ti Jérémie wani agi lege ti fâ lo 

18 KOTA GBIA afa ye ni na mbi si mbi hinga ni. Lo sara si mbi baa ye so ala ye ti 
sara. 

19Ti mbi, mbi yeke tongana molenge ti taba so a yeke gue na lo na ndo ti fango 
anyama. Mbi hinga pepe mbi tene, sioni mayere ti ala so ayeke ndali ti mbi. Ala 
tene: “E buba keke ni na ngangu ni kue! E zi lo na popo ti azo so ayeke na fini, e 
sara si zo oko akiri adabe na iri ti lo pepe!” 

20 Me mo, KOTA GBIA so mo yeke na ndö ti dunia kue, mo yeke fâ ngbanga 
mbirimbiri. Tënë ti be ti zo na ye so zo ayeke gbu li ti lo daa, mo hinga ni kue. 
Fade mbi yeke baa lege so mo yeke kiri na ala peko ti sioni so ala sara na mbi, 
ngbanga ti so mbi zia tënë ti mbi na maboko ti mo. 

21Ndani laa, tënë so KOTA GBIA atene na tere ti azo ti Anatot, azo so aye ti fâ mbi 
si ala tene: “Mo zia ti tene peko ti tënë ti yanga ti KOTA GBIA; tongaso pepe, fade 
e yeke fâ mo.” 

22Ndani laa, tënë so KOTA GBIA so ayeke na ndö ti dunia kue atene ayeke so: 
“Fade mbi yeke ga na tere ti ala: amaseka ti ala ti koli ayeke kui na ya ti bira, 
amolenge ti ala ti koli na ti wali ayeke kui na nzara. 

23Zo oko ayeke ngba na fini pepe, na ngu so mbi yeke ga na tere ti azo ti Anatot 
si mbi yeke tokua kpale na ndö ti ala.” 

Jérémie 12 

1 KOTA GBIA, mo yeke mbirimbiri ahon ndoni, mbi lingbi ti dekite na mo pepe; 
me mbi ye ti hunda na mo tënë na ndö ti alege ti fango ngbanga ti mo: Ngbanga 
ti nyen si gigi ti azo ti sioni ayeke ga nzoni so? Ngbanga ti nyen si azo so ake tënë 
ti mo ayeke duti ti ala kpoo so? 

2Mo lu ala tongana keke so agunda ni ali sese; ala yeke mai si ala yeke le. Iri ti 
mo ayeke na yanga ti ala lakue, me be ti ala ayeke yongoro na mo. 

3Ti mbi KOTA GBIA, mo hinga mbi, mo baa mbi, mo hinga so be ti mbi ayeke 
nduru na mo. Ti azo ti sioni, ayeke nzoni mo zia ala na mbage tongana ataba so 

a bata ala ti gue na ala na ndo ti fango anyama. Ayeke nzoni mo zia ala nde ti ku 
na lango ti fango ala. 

4Kodro ni ayeke ngba na mua ngbii asi lawa? Apere ti ayaka kue ayeke ngba ti 
hole ngbii asi lawa? Ndali ti sioni ti azo ti kodro ni, anyama na andeke ayeke kui 
kue. Azo ni ayeke tene: “Jérémie ayeke hunzi kozo ti e.” 

5KOTA GBIA atene: “Tongana mo lingbi ti mu loro na azo ti kpengo loro pepe, 
mo lingbi ti sara mandako ti loro na ambarata tongana nyen? Tongana mo duti 
na siriri gi na ya ti kodro so ye kue ayeke na legeni, fade mo yeke sara tongana 
nyen na ya ti gbako ti yanga ti ngu ti Jourdain? 

6“Biani, ataa azo ti mara ti mo, ataa azo ti da ti mo, ala yeke ka mo; ala yeke 
bongbi gba ti azo ti sara sioni na mo, me mo hinga pepe. Tongana ala yeke tene 
anzerengo tënë na mo, mo zia be ti mo na ndö ti ala pepe.” 

KOTA GBIA ado kota da ti lo nga na azo ti lo, lo zia 

7“Mbi do da ti mbi, mbi zia awe; ye so ayeke ti mbi, mbi ke ni awe. Mara so mbi 
ye lo na be ti mbi kue, mbi zia lo na maboko ti awato ti lo awe. 

8Ye so ayeke ti mbi aga tongana mbeni bamara na ya ti gbako: lo dekongo ti ga 
na tere ti mbi. Nilaa fadeso, mbi ke lo awe. 

9Ye so ayeke ti mbi aga tongana mbeni ndeke so anzoroko ti tere ti lo ayeke gbani 
gbani – ndeke so asioni ndeke aga na tere ti lo mbage na mbage ti te lo? Ala gue, 
abongbi asioni nyama kue aga na ala na matanga ti tengo kobe! 

10Awabatango-taba mingi abuba yaka ti vinye ti mbi; ala do na gbe ti gere ti ala 
yaka ti mbi, ala sara si pendere yaka so aga benyama, aga ngonda. 

11Biani, ala sara si yaka ni aga ngonda. Na le ti mbi, yaka ni ayeke na mua; kodro 
ni kue aga ngonda, me tënë ni agbu be ti zo oko pepe.” 

12Na ndö ti alege so kue ayeke na benyama, azo ti bubango ye ayeke ga. Yongoro 
zeme ti KOTA GBIA ayeke fâ aye, ti londo na mbeni yanga ti kodro asi na mbeni 
yanga ni; zo oko ayeke na siriri mbeni pepe. 

13Ala lu ble, me ala wara akeke ti ki. Ala baa pasi senge senge, ye ti peko ni ayeke 
daa oko pepe. Aye so ala wara so aga ye ti kamene na ala ndali ti ngonzo ti wâ ti 
KOTA GBIA. 

Tënë ti KOTA GBIA na ndö ti azo so alango nduru na azo ti Israel 

14Tënë so KOTA GBIA atene ayeke so: “Asioni zo so ayeke lango nduru na azo ti 
mbi, ala ndu ye so aga ye ti mbi, ala ndu sese so mbi mu ando na Israel, azo ti 
mbi. Fade mbi yeke gboto azo ni na ndö ti sese ti ala tongana ti so a yeke gboto 
pere; mbi yeke gboto nga azo ti Juda na popo ti ala. 

15Me na peko ti so mbi gboto ala na ndö ti sese ni awe, mbi yeke kiri ti baa mawa 
ti azo ni si mbi yeke kiri na zo oko oko na ndö ti sese ti lo nga na ya ti kodro ti lo. 

16Tongana azo ni amanda lege ti dutingo ni tongana ti azo ti mbi, tongana azo ni 
adeba na iri ti mbi, atene: ‘KOTA GBIA ayeke na fini!’, tongana ti so a fa na ala ti 
deba na iri ti Baal, fade azo ni ayeke wara ndo ti duti daa na popo ti azo ti mbi. 

17Me tongana ala ma pepe, fade mbi yeke gboto mara ni so na ndö ti sese ti lo 
biani biani, mbi yeke hunzi lo”; so tënë ti yanga ti KOTA GBIA laa. 

Jérémie 13 

Jérémie na kamba ti ndö ti bongo so a sara na len 

1Tënë so KOTA GBIA atene na mbi ayeke so: “Gue mo vo kamba ti ndö ti bongo 
so a sara na len, mo kanga ni na ngbonda ti mo, me mo yoro ni na ya ti ngu pepe.” 

2Mbi vo kamba ti ndö ti bongo alingbi na tënë so KOTA GBIA atene na mbi; mbi 
kanga ni na ngbonda ti mbi. 

3Ti fani use ni, tënë ti KOTA GBIA asi na mbi, atene: 

4“Mo mu kamba ti ndö ti bongo so mo vo si mo kanga na ngbonda ti mo so, mo 
gue na ngu ti Fara. Kâ, fade mo yeke honde ni na ya ti du ti têne.” 

5Mbi gue, mbi honde kamba ti ndö ti bongo ni na Fara alingbi na yanga so KOTA 
GBIA amu na mbi. 

6Aninga na pekoni, KOTA GBIA atene na mbi: “Gue na Fara, mo mu kamba ti ndö 
ti bongo so lani mbi mu yanga na mo ti honde ni kâ so.” 

7Mbi kiri mbi gue na Fara, mbi gi kamba ti ndö ti bongo ni, mbi mu ni na ndo so 
lani mbi honde ni daa. Me mbi baa so kamba ni afun kue, mbeni ye ti sara na ni 
ayeke daa pepe. 

8Tongaso, tënë ti KOTA GBIA asi na mbi, atene: 

9“Tënë so KOTA GBIA atene ayeke so: Gi tongaso laa mbi yeke buba baba ti azo 
ti Juda, na kota baba ti azo ti Jérusalem. 

10Ala yeke mara ti asioni zo so ake ti ma tënë ti mbi. Ala ngba ti sara gi ye so be 
ti ala afa na ala; ala mu peko ti anzapa nde ti sara na ala, ti kuku ti kpo li ti ala na 
sese na dawa ti ala. Ayeke nzoni ala ga tongana kamba ti ndö ti bongo so mbeni 
ye ti sara na ni ayeke daa pepe! 

11Tongana ti so zo akanga kamba ti ndö ti bongo na ngbonda ti lo, mbi kanga lani 
azo ti Israel na azo ti Juda na tere ti mbi titene ala duti azo ti mbi, azo ti mungo 
iri ti mbi na nduzu, azo ti gondango mbi nga na aye ti pendere ti mbi. Me ala ye 
ti ma mbi pepe; so tënë ti yanga ti KOTA GBIA laa.” 

Vin ti Nzapa na ngonzo ti lo 

12“Fade mo yeke tene na azo ni, mo tene: ‘Tënë so KOTA GBIA, Nzapa ti Israel 
atene ayeke so: A yeke zia vin na ya ti kangu asi’. Tongana azo ni akiri tënë: ‘Taa-
tënë, e hinga ni kue’, 

13fade mo yeke tene na ala: ‘Tënë so KOTA GBIA atene ayeke so: Mbi yeke mu 
vin na azo ti kodro ni, na agbia, ahale ti David so aduti na ndö ti mbata ti lo ti 
gbia so; mbi yeke mu nga ni na awayango-sandaga, awayanga-Nzapa nga na azo 
ti Jérusalem kue titene ala nyon, ahon ndö ti ala. 

14Mbi yeke pika ala na tere ti tere titene ya ti ala akungbi, mbi yeke pika ababâ 
na amolenge na tere ti tere; so tënë ti yanga ti KOTA GBIA laa. Mbi yeke zia zo 
oko pepe, mbi yeke sara nzoni be na zo oko pepe, mbi yeke baa mawa ti zo oko 
pepe. Mbeni ye oko ayeke kanga lege na mbi pepe ti fâ ala kue ti hunzi ala.’ ” 

Ala ma ndo si! 

15Ala ma si! Ala dingi mê ti ala! Ala baa tere ti ala tongana akota zo pepe. KOTA 
GBIA laa ayeke tene tënë so. 

16Ala gonda KOTA GBIA, Nzapa ti ala kozo titene lo tokua vukongo ndo, kozo 
titene ala pika gere ti ala na li ti ahoto so ndo avuko daa. Ala yeke ku vurungo 
ndo, me KOTA GBIA asara si vurungo ndo ni aga ndo so avuko pitipiti; lo sara si 
aga vuko mbinda. 

17Tongana ala ma tënë so pepe, mbi yeke toto na hondengo ni ndali ti baba ti ala 
so ahon ndö ni so. Ngu ti le ti mbi ayeke sua gbani gbani, ngbanga ti so a yeke 
gue na ataba ti KOTA GBIA na kodro wande. 

Tënë ti KOTA GBIA ndali ti sewa ti gbia 

18Tene na gbia nga na kota gbia-wali, mo tene: “Ala duti na sese! Biani, pendere 
kpoto ti ala ti gbia alondo na li ti ala ati awe. 

19A kanga lege ti lingo na ya ti agbata ti mbage ti Mbongo awe; zo oko ti zingo 
ayanga ni ayeke daa pepe. A gbu azo ti Juda kue, a gue na ala na kodro wande; a 
gue na ala kue kue kue na kodro wande.” 

A bi kamene na le ti Jérusalem awe 

20 “Jérusalem, yo le ti mo na nduzu, mo baa ndo: awato ti mo alondo na mbage ti 
Banga si ayeke ga Azo so lani a mu ala na mo titene mo bata ala so ayeke na ndo 
wa? Ataba so lani mo yeke pika kate ti mo ndali ti ala so ayeke na ndo wa? 

21Azo so lani mo mu lege na ala ti ga akamarade ti mo so, na ndembe so ala yeke 
ga ti so na ndö ti mo, fade mo yeke tene nyen? Mo yeke baa pasi tongana wali na 
ndembe ti dungo ni. 

22Fade mo yeke hunda tere ti mo, mo tene: ‘Ye so asi na mbi tongaso ngbanga ti 
nyen?’ Biani, tongana a yo yanga ti bongo ti mo na nduzu, tongana a sara ngangu 
na mo, ayeke ndali ti so mo sara sioni ahon ndoni. 

23Zo ti Etiopii alingbi ti gbian poro ti tere ti lo? Ze alingbi ti zi anzoroko ti tere ti 
lo? Ala so sarango sioni aga ye ti tere ti ala so, ala lingbi ti sara nzoni ye? 

24Mbi yeke kangbi ala kirikiri tongana pere so pupu ti benyama amu ahon na ni. 

25Jérusalem, ye so ayeke ku mo laa, ye so mbi bata ndali ti mo laa. Biani, mo girisa 
mbi awe ti zia be ti mo na anzapa ti mvene; so tënë ti yanga ti KOTA GBIA laa. 

26Mbi nga, mbi yeke yo yanga ti bongo ti mo na nduzu, ngbii asi na le ti mo si azo 
ayeke baa tere ti mo so angba ndumbu so. 

27 Asarango ye ti ndumba ti mo, totongo ti mo tongana ti mbarata so ayeke toto 
na peko ti wali-mbarata so, asarango ye ti ndumba ti mo na li ti ahoto, nga na ya 
ti ayaka ayeke mu kamene na zo! Mbi baa afungo nzapa ti mo so kue! So ye ti 
mawa ti nyen, Jérusalem! Mo ye ti ga nzoni pepe! Mo yeke ngba ti sara ye tongaso 
ngbii asi lawa?” 

Jérémie 14 

Tënë ndali ti ngu so apika pepe 

1Tënë ti KOTA GBIA asi na Jérémie ndali ti ngu so apika pepe. 

2“Kodro ti Juda ayeke na mua, agbata ti lo ayeke ti tingo. Azo ni ayeke sara mua, 
ala duti na sese. Demango tere ti Jérusalem ague ngbii asi na yayu. 

3Akota zo atokua azo ti kua ti ala ti to ngu, azo ti kua ni ague na du ti ngu, me ala 
wara ngu pepe. Ala mu lege akiri, ya ti ata ti ala senge; kamene agbu le ti ala, ala 
yeke na vundu si ala ba li ti ala na sese. 

4Sese kue asuru surungo, ngbanga ti so ngu apika pepe. Tongaso, kamene agbu 
le ti azo ti fango yaka si ala ba li ti ala na sese. 

5Ataa tagba so ayeke na ngonda, lo du si lo do molenge ni, lo zia, ngbanga ti so 
pere ayeke daa mbeni pepe. 

6Alele ti ngonda ayeke luti na ndö ti ahoto so ndö ni angba senge, ala yeke gboto 
pupu tongana anzagua; le ti ala aye ti vuko na gingo pere, me pere ni ayeke daa 
mbeni pepe.” 

(Azo ti kodro) 

7“Tongana asioni ti e ayeke bi tënë na li ti e, ayeke nzoni KOTA GBIA, mo sara 
mbeni ye ndali ti iri ti mo. Biani, e zia mo fani mingi; e sara sioni so ake mo. 

8KOTA GBIA, mo laa Israel alingbi ti zia be ti lo na ndö ti mo, mo soo lo na ndembe 
ti ye ti ngangu. Ngbanga ti nyen si mo yeke sara ye tongana wande na ya ti kodro 
so? Ngbanga ti nyen si mo yeke sara ye tongana gene so alango gi bi oko si lo mu 
lege ti hon so? 

9Ngbanga ti nyen si mo yeke sara ye tongana koli pepe so? Ngbanga ti nyen si 
mo yeke sara ye tongana mbeni ngangu koli so alingbi fade ti soo azo, me lo soo 
ala pepe so? Andaa KOTA GBIA, mo yeke na popo ti e, a zia e nde ndali ti mo awe; 
mo zia e pepe!” 

10Tënë so KOTA GBIA atene na azo so ayeke so: “Biani, ala ye gi ti tambula 
kirikiri, ngbonda ti ala agbu sese pepe.” Ye ni anzere na be ti KOTA GBIA pepe. 
Fadeso, lo dabe ti lo na asioni ti ala, lo yeke pika ala ndali ti aye ti kirikiri ti ala. 

11KOTA GBIA atene na mbi: “Mo sambela mbi ndali ti nzoni ti azo so pepe. 

12 Ataa ala ke kobe, fade mbi yeke ma dema ti ala pepe. Ataa ala ya na mbi 
asandaga so a yeke gbi ni kue na wâ nga na asandaga ti ale ti kobe, ayeke nzere 
na be ti mbi pepe. Me mbi yeke hunzi ala na lege ti bira, na lege ti nzara nga na 
lege ti sioni kobela ti bubango kodro.” 

13Mbi kiri tënë: “Ae Kota Gbia NZAPA, awayanga-Nzapa atene na azo ni, atene: 
‘Fade bira na nzara ayeke si na ala pepe. Me Nzapa ayeke mu na ala taa siriri na 
ndo so.’ ” 

14KOTA GBIA akiri tënë na mbi: “Tënë so awayanga-Nzapa ni ayeke tene na iri ti 
mbi so ayeke mvene. Mbi tokua ala pepe, mbi mu yanga na ala pepe, mbi tene 
nga tënë na ala pepe. Aye so ala yeke baa na ya ti mbeni ye tongana bango-li so 
ayeke mvene; so gi atënë ti mbadi senge, atënë ti gingo nda ti ye senge na atënë 
ti handa so alondo na be ti ala wani. 

15Ndani laa, tënë so KOTA GBIA atene na tere ti awayanga-Nzapa ni ayeke so: 
Ataa so mbi tokua ala pepe, ala yeke fa tënë na iri ti mbi atene, fade bira na nzara 
ayeke si na ya ti kodro so pepe. Andaa, na lege ti bira nga na lege ti nzara si a 
yeke hunzi ala kue! 

16Azo so awayanga-Nzapa ni atene tënë ni na ala so, fade bira na nzara ayeke fâ 
ala; a yeke bi kuâ ti ala kirikiri na ndö ti alege ti Jérusalem, zo oko ti lu kuâ ni 
ayeke daa pepe, ala na awali ti ala nga na amolenge ti ala ti koli na ti wali. Sioni 
so azo ni asara so, fade mbi yeke sara si akiri gi na li ti ala wani. 

17“Tënë so fade mo yeke tene na ala laa: Mbi ye titene ngu ti le ti mbi asua bi na 
lâ, akai pepe, ngbanga ti so mbeni kpale ati na ndö ti azo ti mbi so mbi ye ala 
tongana molenge ti mbi ti wali; ka ti ala ayeke mu oko pepe. 

18Tongana mbi gue na yaka, mbi yeke baa gi azo so akui na lege ti bira. Tongana 
mbi kiri na ya ti gbata, mbi yeke baa gi azo so akui na lege ti nzara. Awayanga-
Nzapa na awayango-sandaga atambula na ya ti kodro ni kue, me ala gi li ti ala 
daa gbaa.” 

(Azo ti kodro) 

19“KOTA GBIA, mo ke Juda biani awe? Be ti mo ake Sion awe? Ngbanga ti nyen si 
mo zia ka na tere ti e si ka ni amu pepe so? E baa ti e lani e tene, fade e yeke duti 

nzoni, me ye ti nzoni oko ayeke daa pepe. E yeke ku lani ngoi titene ka ti e amu, 
me kota mbeto laa aga. 

20KOTA GBIA, e hinga so e sara sioni; e hinga so akotara asara sioni. Biani, e sara 
siokpari so ake mo. 

21Ndali ti iri ti mo, mbata ti mo ti gbia so ayeke na gonda so, ayeke nzoni mo baa 
ni tongana buba ye pepe, mo ke ni pepe. Mo dabe ti mo na mbuki so e na mo, e 
sara so, mo buba ya ni pepe! 

22Na popo ti asenge senge ye ti amara nde, mbeni yanda oko ayeke daa so alingbi 
ti sara si ngu apika? Yayu laa asara si ngu ayeke pika? KOTA GBIA Nzapa ti e, mo 
laa mo sara ye so pepe? E zia be ti e ti ku mo, ngbanga ti so mo laa mo sara aye 
so kue.” 

Jérémie 15 

1 KOTA GBIA atene na mbi: “Ataa Moïse na Samuel aluti fade na dawa ti mbi ti 
sambela ndali ti mara so, ka tënë ti azo ti mara so ayeke so be ti mbi oko pepe. 
Mo tumba azo ni na dawa ti mbi, ala hon! 

2 Tongana azo ni ahunda mo, atene: ‘E yeke gue na ndo wa?’, fade mo yeke kiri 
tënë na ala: ‘Tënë so KOTA GBIA atene ayeke so: Zo so a diko lo ti kui, fade lo 
yeke kui! Zo so a diko lo ti kui na ya ti bira, lo yeke kui na ya ti bira! Zo so a diko 
lo ti kui kuâ ti nzara, lo yeke kui na nzara! Zo so a diko lo titene a gue na lo na 
kodro wande, a yeke gue na lo na kodro wande!’ 

3“So tënë ti yanga ti KOTA GBIA laa: Fade mbi yeke tokua asioni ye osio na ndö 
ti azo ni: yongoro zeme ti fâ ala kue, ambo ti gboto ala ti hon na ala, andeke ti 
nduzu na anyama ti sese ti suru ya ti ala, ti te ala kue. 

4Tongaso, fade akodro-gbia kue ti sese ayeke do na kota mbeto na bango azo ni. 
Andaa, so ayeke gi peko ti sioni so Manase, molenge ti Ezekias, gbia ti Juda asara 
lani na Jérusalem laa.” 

Ye ni afun sen na le ti KOTA GBIA awe 

5 KOTA GBIA atene: “Mo Jérusalem, zo wa laa ayeke baa mawa ti mo, zo wa? Zo 
wa laa ayeke toto mawa ti mo, zo wa? Zo wa laa ayeke do tere ti lo ti hunda tënë 
ti mo, zo wa? 

6So tënë ti yanga ti KOTA GBIA laa: Mo laa mo zia mbi, mo zia peko ti mo na mbi. 
Nilaa mbi yoro maboko ti mbi ti fâ mo. Mbi baa mawa ti mo alingbi awe. 

7Na ya ti gbata oko oko ti kodro ni, mbi pe ala tongana ale ti kobe ti kangbi ala 
kirikiri. Mbi fâ azo ti mbi, mbi hunzi amolenge kue, me azo ni azia lege ti sarango 
ye ti ala pepe. 

8Mbi sara si awali-mua ti ala akiri aga gbani gbani tongana mbutu ti yanga ti kota 
ngu-ingo. Taa na kota lâ, mbi tokua mbeni zo ti bingo kpale ti ga na ndö ti mama 
ti ngangu zo ti bira. Gi hio tongaso, mbi bi na ndö ti lo kota ye ti vundu na ye ti 
mbeto. 

9Wali so lani azo ayeke gonda lo atene, lo yeke na amolenge mbarambara so, 
fadeso ngangu ti lo ahunzi kue, lo yeke wu gi na nduzu, na nduzu. Ti lo, taa na 
kota lâ, lâ akui awe. Kamene ahon ndö ti lo, kamene agbu le ti lo. Ti ala so angba 
na fini, fade mbi yeke sara si ala kui kuâ ti yongoro zeme taa na le ti awato ti ala.” 
So tënë ti yanga ti KOTA GBIA laa. 

Jérémie adema tere ti lo si KOTA GBIA akiri tënë na lo 
(Jérémie) 

10Mama ti mbi, so mawa na mbi so mo du mbi so! Na ya ti kodro ni kue, azo ake 
mbi, ala ye gi kuâ ti mbi. Yongo ti mbi ayeke na li ti zo pepe, yongo ti mbeni zo 
ayeke na li ti mbi nga pepe, me azo kue ayeke deba mbi! 

11Andaa KOTA GBIA atene lani na mbi, atene: “Mbi mu zendo ti zi mo titene mo 
baa nzoni; mbi mu zendo ti sara si awato ti mo avoro tere ti ala na mo na ngoi ti 
ye ti sioni nga na ngoi ti ye ti vundu. 

12Zo alingbi ti fâ ya ti wen, wen so alondo na Banga so? Zo alingbi ti fâ ya ti 
bengba wen?” 

(KOTA GBIA) 

13 “Mo Juda, anzoni ye ti mo na amosoro ti mo, mbi yeke mu azo titene ala gbu 
ahon na ni, fade mo yeke wara ye oko na peko ni pepe. So ayeke ye ti peko ti 
asioni ye ti mo kue laa, asioni so kue mo sara na ndö ti sese ti mo mobimba. 

14Fade mbi yeke sara si mo ga ngbaa ti awato ti mo na ya ti kodro so mo hinga 
ni pepe. Biani, wâ ti ngonzo ti mbi alondo awe; wâ ni ayeke gbi ti ga na ndö ti 
ala.” 

(Jérémie) 

15Mo KOTA GBIA, mo hinga ye kue! Dabe ti mo na mbi maa! Baa lege ti mbi maa! 
Mo kiri na azo ti sarango ngangu na mbi, peko ti sioni so ala sara na mbi! Ayeke 
nzoni mo kanga be ti ku ala kungo pepe, tongaso pepe, mbi yeke baa pasi. Ayeke 
nzoni mo hinga, mo tene, ndali ti mo laa mbi yeke kanga be na azonga ti azo ni 
so. 

16Gi so atënë ti mo asi na mbi, mbi mu ni si aga ye ti mbi; atënë ni amu ngia na 
mbi, azia ngia mingi na be ti mbi. Biani, a zia mbi nde ndali ti mo awe, KOTA GBIA 
Nzapa so ayeke na ndö ti dunia kue. 

17Mbi duti pepe na ya ti bongbi ti azo ti hengo ndo titene mbi na ala, e sara ngia. 
Me mo gbu mbi na ngangu awe si mbi duti gi mbi oko yamba, ngbanga ti so mo 
sara si be ti mbi aso ahon ndoni. 

18Ngbanga ti nyen laa pasi ti mbi ayeke hunzi pepe so? Ngbanga ti nyen laa ka ti 
mbi aye ti mu pepe so? A zia yoro daa gbaa so? Biani, mo ga tongana li ti ngu so 
ahanda mbi; na mbeni ngoi, ngu asi singo daa; na mbeni ngoi, ngu ni ahole; zo 
alingbi ti zia be ti lo daa pepe. 

19Ndani laa, tënë so KOTA GBIA atene ayeke so: “Tongana mo kiri na mbage ti 
mbi, fade mbi yeke kiri na mo na kua ti mbi. Tongana mo yeke tene anengo tënë, 
me abuba tënë pepe, fade mo yeke duti zo ti tenengo peko ti atënë ti yanga ti 
mbi. Alingbi azo ti Juda laa akiri na mbage ti mo; me ayeke ti mo ti gue na mbage 
ti ala pepe. 

20 Na dawa ti ala, mbi yeke sara si mo ga tongana mbeni gbagba so a sara na 
bengba wen, so zo alingbi ti kungbi ni pepe. Fade ala yeke tiri na mo, me ala yeke 
kinda mo pepe, ngbanga ti so mbi yeke na mo ti soo mo, ti zi mo na maboko ti 
ala; so tënë ti yanga ti KOTA GBIA laa. 

21Fade mbi yeke gboto mo na maboko ti azo ti sioni; mbi yeke zi mo na maboko 
ti azo so ayeke sara ngangu na zo.” 

Jérémie 16 

Nzapa ahunda na Jérémie ti mu wali pepe 

1Tënë ti KOTA GBIA asi na mbi, atene: 

2“Fade mo yeke mu wali pepe; mo yeke du amolenge-koli na amolenge-wali na 
ya ti kodro so pepe. 

3Biani, tënë so KOTA GBIA atene ndali ti amolenge-koli na amolenge-wali so fade 
a yeke du ala na ya ti kodro so, nga ndali ti ababâ na amama so adu amolenge ni 
na ya ti kodro ni ayeke so: 

4Fade ngangu kobela ayeke fâ ala; zo ayeke toto kuâ ti ala pepe, zo ayeke lu nga 
kuâ ti ala pepe. Me ala yeke ga tongana puru na ndö ti sese. Fade bira na nzara 
ayeke fâ ala si kuâ ti ala ayeke ga kobe ti andeke ti nduzu na ti anyama ti sese.” 

5Biani, tënë so KOTA GBIA atene ayeke so: “Da so azo abongbi daa ti toto kuâ, 
mo li na ya ni pepe. Mo gue ti toto kuâ pepe, mo kangbi vundu ti azo ni pepe, 
ngbanga ti so siriri so mbi mu na ala, mbi zi ni awe; nzoni be so mbi sara na ala 
nga na bango mawa ti ala, mbi zi ni awe; so tënë ti yanga ti KOTA GBIA laa. 

6Na ya ti kodro so, fade akota zo na akete zo ayeke kui; a yeke lu kuâ ti ala pepe, 
a yeke toto kuâ ti ala pepe si zo ti suru tere ti lo na ka, wala ti kio kua ti li ti lo 
ndali ti ala ayeke daa pepe. 

7Zo ayeke mu kobe pepe na azo so ayeke na mua ti de be ti ala; zo ayeke mu nga 
kopo pepe na azo ni ti de be ti ala, ataa babâ wala mama ti ala laa akui. 

8“Da so azo ayeke sara matanga ti tengo kobe daa, mo li nga na ya ni pepe; mo 
na azo ni, ala duti ti te, ti nyon pepe. 

9 Biani, tënë so KOTA GBIA so ayeke na ndö ti dunia kue, Nzapa ti Israel atene 
ayeke so: ‘Na ndo so, mbi yeke kai bia ti azo so tere ti ala anzere, bia ti azo so 
ayeke na ngia nga na bia ti koli na wali so amu tere fini fini. Mbi yeke sara ni na 
gbe ti le ti ala, na ndembe so ala ngba na fini.’ 

10“Tongana mo yeke fa tënë so na azo ni, gbaa mbeni zo ayeke hunda mo, atene: 
‘KOTA GBIA aleke na be ti lo titene mara ti kota kpale tongaso ati na ndö ti e 
ngbanga ti nyen? Sioni ti nyen laa e sara? Siokpari ti nyen laa e sara ti ke KOTA 
GBIA Nzapa ti e?’ 

11Tongaso, fade mo yeke kiri tënë: ‘So tënë ti yanga ti KOTA GBIA laa: Kota kpale 
ni ayeke ti na ndö ti ala, ngbanga ti so akotara ti ala ado mbi, azia, ala mu peko ti 
anzapa nde ti voro ala, ala ti akpo li ti ala na sese na gbe ti ala. Me mbi, akotara 
ti ala ni ado mbi, azia, ala ke ti sara ye alingbi na ye so mbi fa na ala. 

12Ti ala, ala sara sioni mingi ahon akotara ti ala; zo oko oko ayeke ngba ti sara 
sioni ye so be ti lo afa na lo, me lo ke ti ma mbi. 

13Ndani laa, mbi yeke tumba ala na kodro so ti bi ala na ya ti mbeni kodro nde 
so ala hinga ni pepe; ataa akotara ti ala ahinga kodro ni so pepe. Kâ, bi na lâ, fade 
ala yeke voro anzapa nde. Biani, mbi yeke sara nzoni be na ala oko pepe.’ ” 

Mbeni lâ, azo ti Israel ayeke kiri na kodro ti ala 

14“So tënë ti yanga ti KOTA GBIA laa: Biani, mbeni lango ayeke ga so fade azo 
ayeke kiri ti tene pepe: ‘Na iri ti KOTA GBIA so ayeke na fini, lo so lo sara si azo 
ti Israel asigigi na sese ti Ezipte!’, 

15me azo ni ayeke tene: ‘Na iri ti KOTA GBIA so ayeke na fini, lo so lo sara si azo 
ti Israel asigigi na kodro so ayeke na mbage ti Banga nga na akodro so lo tumba 
ala ando titene ala gue daa so!’ Fade mbi yeke sara si ala kiri na ndö ti sese so 
mbi mu ando na akotara ti ala.” 

Fade a yeke gbu azo ti sioni kue 

16“So tënë ti yanga ti KOTA GBIA laa: Mbi yeke tokua gba ti azo ti gingo susu ti 
gbu azo ni tongana ti so zo ayeke gbu susu. Na pekoni, mbi yeke tokua gba ti azo 
ti gingo nyama ti gi azo ni na ndö ti akota hoto kue, na ndö ti akete hoto kue nga 
na ya ti adu ti têne tongana ti so zo ayeke gi nyama. 

17Le ti mbi abaa asarango ye ti ala kue, ahonde na le ti mbi oko pepe; sioni so ala 
yeke sara ayeke polele na le ti mbi. 

18Mbi yeke mu na ala kozoni futa fani use alingbi na sioni nga na siokpari ti ala, 
ngbanga ti so ala sara si kodro ti mbi aga sioni. Ye so aga ti mbi, ala sara si asi 

singo na afungo nzapa ti ala so ayeke na fini pepe so; ala sara si ye ti mbi ni asi 
singo na asioni nzapa ti ala so zo alingbi ti baa na le ti lo fani use pepe so.” 

Fade amara kue ayeke hinga taa Nzapa 

19 KOTA GBIA, mo yeke ngangu ti mbi, mo yeke tongana ngangu gbagba na tere 
ti mbi, mo yeke ndo so mbi kpe daa ti bata tere ti mbi na ngoi ti ye ti ngangu. 
Fade amara nde ayeke londo na nda ti sese kue ti ga na mbage ti mo. Ala yeke 
tene: “Ye so akotara ti e awara ti ga ye ti ala, ye ni ayeke gi ye ti mvene; mbeni 
senge buba ye so alingbi ti sara kua oko pepe. 

20Azo alingbi ti leke anzapa ndali ti ala wani? So ala yeke anzapa pepe so!” 

21Ndani laa KOTA GBIA atene: “Ti fadeso, mbi yeke fa na azo ni ngangu ti mbi na 
komandema ti mbi, tongaso si fade ala hinga atene, mbi laa mbi yeke KOTA 
GBIA.” 

Jérémie 17 

KOTA GBIA afa na gigi siokpari ti azo ti Juda 

1“Tongana ti so a yeke de mbeti na wen na tere ti têne, wala na diaman so li ni 
ayeke tongana ti pondi, a su siokpari ti azo ti Juda legeoko tongaso na ndö ti be 
ti ala nga na tere ti adidi ti agbalaka ti ala. 

2Tongana ti so ala yeke dabe ti ala na amolenge ti ala, ala yeke dabe ti ala legeoko 
tongaso na agbalaka ti ala, na akeke ti Ashera ti ala nga na akeke so afini kugbe 
ayeke daa gbani gbani si ayeke na ndö ti ahoto. 

3 Mo, mara ti Juda, mo so mo yeke voro anzapa nde na ndö ti ahoto nga na yaka 
so, fade mbi yeke zia azo titene ala ga agbu anzoni ye ti mo na amosoro ti mo 
kue; ala yeke gbu aye na ando so mo leke na nduzu. Mbi yeke sara ye ni ndali ti 
asioni ye so mo sara na sese ti mo kue. 

4Kodro so lani mbi mu na mo si aga ye ti mo, fade mo yeke do ni ti zia. Mbi yeke 
sara si mo ga ngbaa ti awato ti mo na ya ti mbeni kodro so mo hinga ni pepe. 
Biani, mo sara si wâ ti ngonzo ti mbi alondo; wâ ni ayeke gbi kpu na kpu.” 

So ayeke nzoni ye mingi titene zo azia be ti lo na Nzapa 

5Tënë so KOTA GBIA atene ayeke so: “Deba aga na ndö ti zo so be ti lo ahon 
yongoro na mbi, lo so lo zia be ti lo na ndö ti azo si lo yeke gi ngangu ti lo na lege 
ti senge zo ti sese! 

6Lo yeke tongana mbeni kete keke na ndö ti kuru sese: pasa ti lo ayeke daa oko 
pepe titene nzoni ye aga na lo. Lo yeke ngba na ndo so gi atêne laa ayeke daa, na 
ndö ti sese so ingo asi singo daa, ndo so zo asara kodro daa pepe. 

7Me tufa aga na ndö ti zo so azia be ti lo na ndö ti mbi, KOTA GBIA si zo ni ayeke 
gi titene mbi bata lo. 

8 Lo yeke tongana keke so a lu na tere ti ngu, keke so agunda ni ali sese na tere ti 
kete ngu. Tongana ndo-wâ aga, mbeto ti mbeni ye asara lo oko pepe; akugbe ti 
keke ni angba lakue fini ni. Ataa ngu apika pepe na ya ti ngu oko, lo yeke gi be ti 
lo pepe, me lo yeke le lakue.” 

9“Be ti zo ayeke handa zo ahon tanga ti aye kue; zo alingbi ti kai kobela ni pepe. 
Zo wa laa alingbi ti hinga be ti zo?” 

10 “Mbi, KOTA GBIA, mbi yeke baa be ti zo na atënë ti be ti zo kue. Tongaso, mbi 
lingbi ti sara ye na zo alingbi na dutingo ti lo nga na asarango ye ti lo. 

11Zo so awara mosoro na legeni pepe, lo yeke tongana dodoro so alango na ndö 
ti para so lo laa lo du ni pepe; so zo ni angba ti te gigi, mosoro ti lo ahon si na 
ndani, lo ga zo so li ti lo ayeke daa pepe.” 

KOTA GBIA oko si ayeke li ti ngu so ayeke mu fini na zo 

12 Mbeni mbata ti gbia ayeke daa so asi singo na gonda; mbata ti gbia ni ayeke na 
nduzu, ngbene ye na tongo nda ni; ndo so kota da ti Nzapa ti e ayeke daa laa, da 
so ayeke nde si ayeke nzoni kue. 

13 KOTA GBIA, mo laa azo ti Israel azia be ti ala ti ku mo. Azo so kue ado mo azia, 
ayeke nzoni kamene agbu le ti ala. Azo so azia lege ti mo, ala yeke tongana azo 
so a su iri ti ala na ya ti fuku ti sese. Biani, ala do mo azia mo awe, KOTA GBIA, 
mo so mo yeke li ti ngu so ayeke mu fini na zo. 

Sambela ti Jérémie 

14 KOTA GBIA, sara si tere ti mbi aga nzoni si fade tere ti mbi aga nzoni; soo mbi 
si fade mbi soo kuâ, ngbanga ti so mo laa mbi yeke gonda mo. 

15Azo ayeke tene na mbi: “Tënë ti KOTA GBIA ni ague na ndo wa? Ayeke nzoni 
tënë ni asi, e baa ma!” 

16KOTA GBIA, mbi laa mbi pusu mo titene mo bi kpale na sese pepe. Mbi ye pepe 
titene lango ti kota kpale tongaso asi, mo hinga kue. Tënë so asigigi na yanga ti 
mbi, ni laa ayeke na le ti mo so. 

17Mo so mbi kpe na mo ti bata tere ti mbi na ndembe ti ye ti ngangu, mo ga ye ti 
ziango mbeto na be ti mbi pepe! 

18Azo so ayeke sara ngangu na mbi so, ayeke nzoni kamene agbu le ti ala, me mbi 
pepe! Ayeke nzoni ala do na mbeto, me mbi pepe! Sara si lango ti kota kpale aga 
na ndö ti ala, mo fâ ala biani biani! 

Ala bata lango ti wungo tere! 

19Tënë so KOTA GBIA atene na mbi ayeke so: “Gue mo luti na yanga ti gbagba so 
iri ni Ti-azo-ti-kodro, ndo so laa agbia ti Juda ayeke hon ka daa ti li na Jérusalem 
wala ti sigigi na ya ti gbata ni. Na pekoni, fade mo yeke gue, mo luti nga na tere 
ti tanga ti ayanga ti gbagba ti gbata ni kue. 

20Fade mo yeke tene na ala: ‘Ala agbia ti Juda, ala azo ti Juda kue, ala so kue ayeke 
lango na Jérusalem na ala so kue ayeke hon na ndo so, ala ma tënë ti KOTA GBIA 
si! 

21 Tënë so lo tene ayeke so: Ala sara hange! Ala yo akungba na lango ti wungo 
tere pepe, ala li na kungba na mbeni oko ti ayanga ti gbagba ti Jérusalem pepe! 

22 Na lango ti wungo tere, ala mu akungba na da ti ala ti sigigi na ni pepe; ala sara 
mbeni kua oko pepe. Me ala bata lango ni nde ndali ti mbi tongana ti so mbi mu 
ando yanga daa na akotara ti ala. 

23Ti akotara ti ala ni, ala ma mbi pepe, ala dingi mê ti ala ti ma mbi pepe. Ala sara 
ngangu li, ala ke ti ma tënë si ala ke awango ti mbi. 

24‘Me ti ala, ala ma mbi nzoni; so tënë ti yanga ti KOTA GBIA laa. Na lango ti 
wungo tere, alingbi ala hon na akungba na ayanga ti gbagba ti gbata so pepe. Ala 
bata lango ni so nde ndali ti mbi, ala sara nga mbeni kua na lango ni so pepe. 

25Tongaso, agbia so aduti na ndö ti mbata ti gbia David, ala so ayeke tambula na 
ndö ti ambarata nga na apusu ti mbarata, fade ala yeke wara lege ti li na ayanga 
ti gbagba ti gbata ni. Akota zo ti kodro ti ala, azo ti Juda, na azo so ayeke lango na 
Jérusalem ayeke ngba ti li na ndo so. Ti gbata ni, azo ayeke ngba ti lango na ya ni 
kpu na kpu. 

26Tongaso nga, fade azo ayeke londo na ya ti agbata ti Juda, na ya ti akodro so 
angoro Jérusalem nga na sese ti Benjamin ti ga; ambeni ayeke londo na Kodro-
ti-gbeni, na Kodro-ti-nduzu nga na sese ti Negev ti ga. Ala yeke ga na ya ti kota 
da ti Nzapa ti mu na KOTA GBIA amara ti sandaga nde nde: sandaga so a yeke 
gbi ni kue na wâ, asenge sandaga, sandaga ti ale ti kobe wala ti dukani na 
sandaga ti mungo singila. 

27Me tongana ala ma mbi pepe, tongana ala ke ti bata lango ti wungo tere nde 
ndali ti mbi, tongana ala yo akungba na lango ni so si ali na ni na yanga ti gbagba 
ti Jérusalem, fade mbi yeke bi wâ na tere ti ayanga ti gbagba ni. Wâ ni ayeke gbi 
apendere da ti gbata ni si ayeke mingo pepe.’ ” 

Jérémie 18 

Jérémie asi na ndo ti wasarango-ta 

1Tënë ti KOTA GBIA asi na Jérémie atene: 

2“Londo mo gue na ndo ti wasarango-ta. Kâ, fade mbi yeke tene na mo atënë ti 
mbi.” 

3Mbi mu lege, mbi gue na ndo ti wasarango-ta. So mbi si kâ, lo ngba ti sara mbeni 
ta na ndö ti tur ti lo. 

4Tongana ta so lo yeke leke abuba na ya ti maboko ti lo – ye so ayeke si ka laa – 
lo yeke leke mbeni ta nde tongana ti so lo baa nzoni na le ti lo. 

5Tongaso, tënë ti KOTA GBIA asi na mbi atene: 

6“Ala azo ti Israel, ye so wasarango-ta ayeke sara na ta ti lo so, mbi lingbi ti sara 
na ala tongaso pepe? So tënë ti yanga ti KOTA GBIA laa. Ala azo ti Israel, ala yeke 
na ya ti maboko ti mbi tongana ti so sese ti sarango na ta ayeke na ya ti maboko 
ti wasarango-ta. 

7Mbeni lâ, mbi tene tënë ti mbeni mara wala ti mbeni kodro-gbia, mbi tene: Fade 
a yeke gboto ala tongana ti so a yeke gboto pere na gunda ni kue; a yeke de ala 
na sese si a yeke buba ala biani biani. 

8Me tongana azo ti mara ni azia lege ti sioni so ala sara si azia ngonzo na be ti 
mbi so, sioni ye so mbi leke na be ti mbi ti sara na ala, mbi yeke zia lege ni. 

9Mbeni lâ, mbi tene tënë ti mbeni mara wala ti mbeni kodro-gbia, mbi tene: Fade 
a yeke leke ni na nduzu si a kiri a lu ni tongana keke. 

10Me tongana azo ti mara ni ake yanga ti mbi si ala sara ye so ayeke sioni na le ti 
mbi, nzoni ye so mbi leke na be ti mbi ti sara na ala, mbi yeke zia lege ni. 

11“Fadeso, ayeke nzoni mo tene na azo ti Juda na ala so ayeke lango na Jérusalem, 
mo tene: ‘Tënë so KOTA GBIA atene ayeke so: Mbi yeke leke na be ti mbi mbeni 
ye ti sara na ala, mbi yeke leke mbeni sioni kpale na tere ti ala. Ayeke nzoni zo 
oko oko azia sioni lege ti sarango ye ti lo. Ala sara si lege ti dutingo ti ala na 
sarango ye ti ala akiri aga nzoni!’ ” 

12Me ala tene: “Ngbanga ti e ayeke daa pepe! E yeke ngba ti sara ye so aga na li 
ti e. Zo oko oko ayeke ngba ti sara sioni ye so be ti lo afa na lo.” 

Be ti azo ti Israel agirisa na KOTA GBIA 

13Tongaso, tënë so KOTA GBIA atene ayeke so: “Ala hunda ndo na popo ti amara 
nde: zo wa laa ama mara ti tënë tongaso na mê ti lo laoko, zo wa? Maseka-wali 
Israel asara kota ye ti buba. 

14Ngu so alondo na ya ti neze ti Liban, na ngu so asigigi na ya ti têne si ayeke sua 
na ya ti ngonda, laoko azo ado ni azia? Pendere ngu ti de so alondo yongoro si 
ayeke sua so, laoko ala baa ni ahole? 

15Me be ti azo ti mbi agirisa na mbi awe! Ala zö dukani na anzapa so ayeke taa 
Nzapa pepe. Na ndö ti alege so ala yeke hon daa, anzapa ni asara si ala ti. Lege so 
ando ala mu ni, anzapa ni ague na ala na mbeni lege nde; ambeni lege so azo ade 
asuru ni pepe. 

16Ala sara si kodro ti ala aga ngonda, aga ye so azo ayeke huru yanga ti ala kpu 
na kpu na bango ni. Azo so kue ayeke hon na tere ni, li ti ala ayeke kpe si ala yingi 
li ti ala. 

17Fade mbi yeke sara si azo ti mbi akangbi kirikiri na le ti awato ti ala tongana ti 
so pupu ti To ayeke mu ye ahon na ni kirikiri. Na lango so ye ayeke ga ngangu na 
ala, fade mbi yeke zia peko ti mbi na ala, mbi yeke baa ndo na mbage ti ala pepe.” 

Azo aleke tënë na tere ti Jérémie 

18Tongaso azo ni atene: “Ala ga, e leke tënë na tere ti Jérémie. Awayango-
sandaga ayeke daa, fade ala yeke ngba ti fa na e atënë ti ndia. Azo ti ndara ayeke 
daa, fade ala yeke mu na e awango senge. Awayanga-Nzapa atia pepe, fade ala 
yeke tene na e peko ti atënë ti yanga ti Nzapa senge. Ala ga, e tene asioni tënë ti 
buba iri ti Jérémie. Atënë so asigigi na yanga ti lo so, e dingi mê ti e ti ma ni oko 
pepe.” 

19KOTA GBIA, dingi mê ti mo, mo ma tënë ti mbi; ma tënë so awato ti mbi atene 
na tere ti mbi so. 

20 Zo ayeke kiri sioni ndali ti nzoni? Awato ti mbi ni asara kuku ti gbu na mbi. 
KOTA GBIA, mo dabe ti mo so mbi laa mbi luti na le ti mo ti tene na mo nzoni 
tënë ndali ti ala titene mo zia ti sara ngonzo na tere ti ala. 

21Ndani laa, mo zia amolenge ti ala akui na nzara. Mo sara si ala wani akui na 
lege ti yongoro zeme. Ayeke nzoni awali ti ala aga awali-mua si amolenge ti ala 
akui. Ayeke nzoni kuâ amu akoli ti ala si amaseka-koli ti ala akui na ya ti bira. 

22Ndali ti so ala sara kuku ti gbu na mbi si ala honde mbeni kamba titene agbu 
gere ti mbi, ayeke nzoni dekongo ti ala alondo na ya ti ada ti ala asigigi, na 
ndembe so mo yeke tokua awato ti ga na ndö ti ala gi hio tongaso. 

23Mo KOTA GBIA, mo hinga apialo so kue ala leke na tere ti mbi ti fâ mbi. Mo zi 
sioni na li ti ala pepe, sara si siokpari ti ala ahon na le ti mo pepe. Ayeke nzoni 
ala ti na sese na dawa ti mo. Na ndembe ti ngonzo ti mo, mo sara sana na ala. 

Jérémie 19 

Ta so a bo ya ni na sese 

1Tënë so KOTA GBIA atene ayeke so: “Gue na ndo ti wasarango-ta, mo vo ta ti 
sese. Mo mu na tere ti mo ambeni kangba na popo ti azo ti kodro nga na ambeni 
kangba na popo ti awayango-sandaga. 

2Na pekoni, mo sigigi na yanga ti gbagba ti gbata so iri ni ti Fango-ta. Yanga ti 
gbagba ni ayeke baa ndo na mbage ti popo-hoto ti Hinom. Kâ, fade mo yeke to 
mbela na tënë so mbi yeke tene na mo. 

3Fade mo yeke tene: Agbia ti Juda na azo so ayeke lango na Jérusalem, ala ma 
tënë ti KOTA GBIA si! Tënë so KOTA GBIA so ayeke na ndö ti dunia kue, Nzapa ti 
Israel atene ayeke so: Fade mbi yeke sara si mbeni kota kpale ati na ndo so. Azo 
so kue ayeke ma tënë ni, fade ayeke toto na mê ti ala tongana sungbango ti bekpa. 

4Biani, azo ti Juda ado mbi, azia awe; ala buba ndo so kue awe, zo alingbi ti hinga 
ni mbeni pepe: na ndo ni so, ala zö dukani na ambeni nzapa nde. Ataa ala wani, 
ataa akotara ti ala, ataa agbia ti Juda ahinga anzapa ni so kozoni pepe. Ala sara 
si ndo ni asi singo na mene ti azo so tënë ayeke na li ti ala pepe. 

5 Ala leke mbeni ndo na li ti hoto ndali ti Baal. Kâ, ala yeke gbi amolenge ti ala na 
wâ ti mu na sandaga. Andaa, so ayeke mbeni ye so mbi mu yanga laoko pepe 
titene ala sara ni, mbi tene tënë tongaso oko pepe, mbeni tënë tongaso aga na li 
ti mbi laoko pepe. 

6“Ndani laa, mbeni lango ayeke ga so fade azo ayeke kiri ti di iri ti ndo so pepe, 
atene: ‘Tofet’ wala ‘Popo-hoto ti Hinom’, me fade azo ayeke tene: ‘Popo-hoto ti 
fango zo’; so tënë ti yanga ti KOTA GBIA laa. 

7Na ndo so, fade mbi yeke sara si poroso ti azo ti Juda na ti Jérusalem aga senge 
senge ye. Mbi yeke sara si ala ti na gbe ti awato ti ala si awato ni afâ ala na ya ti 
bira, awato ti ala ni ayeke baa mawa ti ala oko pepe. Mbi yeke sara si kuâ ti ala 
aga kobe ndali ti andeke ti nduzu na anyama ti sese. 

8 Mbi yeke sara si gbata so aga ye ti dongo be na ye so azo ayeke huru yanga ti 
ala na bango ni. Azo so kue ayeke hon na tere ni, fade li ti ala ayeke kpe si ala 
yeke huru yanga ti ala ndali ti akota kpale so asi na gbata ni. 

9Mbi yeke sara si awato ti ala na azo so ayeke baa mawa ti ala pepe, angoro gbata 
ni na bira. Ala yeke sara titene gbata ni ati na ya ti kota pasi. Tongaso, ala azo ti 
mbi, fade ala yeke te kasa ti tere ti amolenge ti ala wani; zo oko oko ayeke te kasa 
ti tere ti mba ti lo. 

10“Na pekoni, fade mo yeke bo ya ti ta ni na sese na le ti azo so amu peko ti mo; 

11mo yeke tene na ala: Tënë so KOTA GBIA so ayeke na ndö ti dunia kue atene 
ayeke so: Tongana ti so a yeke fâ ya ti ta si alingbi ti kiri ti leke ni mbeni pepe, gi 
tongaso laa mbi yeke sara na azo ti gbata ni nga na gbata ni kue. “Ala yeke lu 
ande akuâ kâ na Tofet, ngbanga ti so mbeni ndo nde ti lungo akuâ ayeke daa 
pepe. 

12Ye so mbi yeke sara na ndo ni so, gi ni laa mbi yeke sara na gbata so nga na azo 
ti gbata ni; so tënë ti yanga ti KOTA GBIA laa. Mbi yeke sara si gbata ni aga 
tongana Tofet. 

13Mbi yeke sara si ada ti azo ti Jérusalem na ada ti agbia ti Juda aga sioni tongana 
ndo so ayeke na Tofet. Biani, na li ti ada so kue, azo azö dukani ndali ti gba ti 
atongoro, ala tuku samba ti mu na sandaga na anzapa nde.” 

14Jérémie alondo na Tofet, ndo so KOTA GBIA atokua fade lo daa ti tene peko ti 
tënë ti yanga ti lo si lo kiri. So lo kiri awe, lo luti na ya ti gbagba ti kota da ti Nzapa 
si lo tene na azo ti kodro kue, lo tene: 

15“Tënë so KOTA GBIA so ayeke na ndö ti dunia kue, Nzapa ti Israel atene ayeke 
so: ‘Akpale so kue mbi tene tënë ni so, fade mbi yeke sara si ati na ndö ti gbata 
so nga na ndö ti akete kodro so kue ayeke na tere ni. Biani, azo ti gbata ni asara 
ngangu li si ala ke ti ma tënë ti mbi.’ ” 

Jérémie 20 

Pashehur akanga Jérémie na ya ti olongbo 

1Pashehur, molenge ti Imer, wayango-sandaga so ayeke makonzi ti ya ti kota da 
ti Nzapa, lo ma atënë ti peko ti yanga ti KOTA GBIA so kue Jérémie atene. 

2Tongaso, lo pika mê ti wayanga-Nzapa Jérémie si lo mu yanga titene a kanga lo 
na ya ti olongbo so ayeke na yanga ti kota da ti Nzapa, ti mbage ti nduzu so iri ni 
ti Benjamin, ndo so azo ayeke hon daa ti li na ya ti kota da ti KOTA GBIA. 

3 Na ndade ni, Pashehur azi Jérémie na ya ti olongbo ni. Jérémie atene na lo: 
“KOTA GBIA ayeke kiri ti iri mo Pashehur pepe, me lo yeke iri mo ‘Mbeto-mbage-
na-mbage-kue’. 

4Biani, tënë so KOTA GBIA atene ayeke so: ‘Mbi yeke sara si mo ga zo ti ziango 
mbeto na be ti mo wani nga na be ti amba ti mo so mo na ala aye tere mingi. 
Amba ti mo ni ayeke kui kuâ ti yongoro zeme na maboko ti awato ti ala. Ti mo, 
mo yeke luti ande ti baa ye ni na le ti mo. Mbi yeke sara si azo ti Juda kue ati na 
maboko ti gbia ti Babilone; lo yeke gbu ala ti gue na ala na Babilone si lo yeke fâ 
ala na yongoro zeme. 

5Amosoro ti gbata ni kue, aye ti peko ti kua ti azo ti gbata ni, aye ti ala ti ngangu 
ngere nga na amosoro kue ti agbia ti Juda, mbi yeke zia ni na maboko ti awato ti 
ala. Awato ni ayeke nzi aye ni si ala yeke ro ti gue na ni na Babilone. 

6Ti mo Pashehur, mo na azo ti da ti mo kue, fade a yeke gbu ala ti gue na ala na 
Babilone. Mo yeke kui kâ si a yeke lu mo kâ, mo na amba ti mo so kue mo mu 
tënë ti mvene ti tene peko ti yanga ti Nzapa na ala so.’ ” 

Jérémie adema tere ti lo na Nzapa 

7 KOTA GBIA, mo handa mbi si mbi ti na ya ti handa ni. Mo gbu mbi na ngangu, 
mo hon ndö ti mbi awe. Lakue mbi ga buba na le ti azo; azo kue ayeke he mbi. 

8Lakue, tongana mbi yeke tene tënë, alingbi mbi dekongo ti iri azo ti soo mbi, 
mbi tene: “Fango zo-oo, bubango ye-oo!” Ndali ti tënë ti KOTA GBIA, azo ayeke 
zonga mbi lakue si ala yeke he mbi na ngia lakue. 

9Tongana mbi tene: “Awe! Mbi yeke kiri ti di iri ti lo na yanga ti mbi pepe, mbi 
yeke kiri ti fa tënë na iri ti lo pepe”; na ya ti be ti mbi kâ, tënë ni ayeke gbi tongana 
wâ. Mbi yeke sara ngangu ti mingo ni, me mbi ha gbaa. 

10Mbi yeke ma gi sioni tënë ti gba ti azo. Ala yeke di iri ti mbi: “Mbeto-mbage-na-
mbage-kue”. Ambeni ayeke tene: “Ala gue na lo na ngbanga ma!” Ambeni ayeke 

tene ti ala: “Een, e yeke gue na lo!” Ataa amba ti mbi so mbi na ala e ye tere mingi, 
ala yeke ku ti baa wala mbi yeke girisa lege. Ala yeke tene na be ti ala, atene: 
“Tongana lo ti fade na ya ti handa ti lo wani, ka anzere mingi. Tongaso si fade e 
gbu lo si e kiri na lo peko ti sioni so lo sara na e”. 

11Me KOTA GBIA ayeke na mbi, lo yeke ngangu zo ti tiringo bira ndali ti mbi. 
Ndani laa, fade azo ti sarango ngangu na mbi ayeke ti; ala yeke sara ye oko na 
mbi pepe. Kamene ayeke hon ndö ti ala lakue lakue, ngbanga ti so ye ni akara 
ala; zo ayeke girisa tënë ni pepe. 

12KOTA GBIA so ayeke na ndö ti dunia kue, mo laa mo hinga zo so ayeke 
mbirimbiri, mo laa mo hinga atënë ti be ti zo na agbungo li ti lo. Sara si mbi baa 
lege so mo kiri na awato ti mbi peko ti sioni so ala sara na mbi, ngbanga ti so mbi 
zia tënë ti mbi na maboko ti mo awe. 

13Ala he bia ndali ti KOTA GBIA! Ala he bia ti sepela na lo! Lo laa lo yeke zi zo ti 
mawa na maboko ti azo ti sioni. 

14 Deba aga na ndö ti lango ti dungo mbi! Ayeke nzoni a sara tufa pepe na ndö ti 
lango so mama ti mbi adu na mbi! 

15Deba aga na ndö ti zo so amu tënë ni si atene na babâ ti mbi, atene: “A du 
molenge-koli na mo!” Zo ni laa asara si be ti babâ ti mbi asi singo na ngia! 

16Ayeke nzoni zo so aga tongana agbata so KOTA GBIA abuba ni si lo baa mawa 
ni pepe so! Ayeke nzoni na ndaperere, zo ni ama toto ti demango tere si na 
bekombite, lo ma dekongo ti bira! 

17Lo zia mbi fade mbi kui na ngoi so mbi de na ya ti mama ti mbi pepe? Tongana 
mama ti mbi aga fade du ti kuâ ti mbi, ka lo yeke bata ngo ti mbi lakue lakue. 

18Ndani nyen si mbi sigigi na ya ti mama ti mbi si mbi yeke baa pasi na mawa 
tongaso? Gigi ti mbi ayeke hunzi na ya ti aye ti kamene lakue tongaso? 

Jérémie 21 

Jérémie akiri tënë na gbia Sedesias 

1Tënë ti KOTA GBIA asi na Jérémie na ngoi so gbia Sedesias atokua Pashehur, 
molenge ti Malkia, lo na wayango-sandaga Sefania ti gue ti tene na Jérémie, 
atene: 

2 “E gbu gere ti mo, mo hunda KOTA GBIA na tënë ti e! Baa, gbia Nabukodonosor 
ti Babilone alondo na bira na tere ti e; e hinga pepe, fade KOTA GBIA ayeke sara 
mbeni oko ti aye ti kpene ti lo ndali ti e, tongaso si gbia Nabukodonosor azia 
peko ti e.” 

3Jérémie akiri tënë na azo ni, atene: “Ala gue, atene na gbia Sedesias, atene: 

4Tënë so KOTA GBIA, Nzapa ti Israel atene ayeke so: ‘Aye ti bira so ala yeke mu 
ti tiri na gbia ti Babilone nga na aturugu ti lo so ayeke na gigi ti gbagba ni so, fade 
mbi yeke sara si aye ti bira ni aturne, atuku kue na be ti gbata ni. 

5Mbi wani laa mbi yeke tiri na ala, azo ti Juda, na lege ti maboko ti mbi so mbi 
yoro, na lege ti ngangu ti maboko ti mbi. Mbi yeke tiri na ala na lege ti ngonzo ti 
mbi, ngonzo ti mbi ti wâ nga na kota ngonzo ti mbi. 

6Fade mbi yeke fâ azo ti gbata so, ala na anyama ti ala kue; ala yeke kui kuâ ti 
sioni kobela ti bubango kodro. 

7Na pekoni, mbi yeke zia Sedesias, gbia ti Juda, lo na azo ti gbe ti lo, na maboko 
ti gbia ti Babilone. Mbi yeke zia nga na maboko ti gbia ni azo ti gbata ni, ala so 
angba na fini na peko ti sioni kobela ti bubango kodro, ala so angba na fini na 
peko ti bira na kota nzara. Biani, fade mbi yeke zia azo ni na maboko ti awato ti 
ala nga na maboko ti azo so aye gi kuâ ti ala. Gbia Nabukodonosor ayeke fâ azo 
ni kue, lo yeke zia zo oko pepe, lo yeke baa mawa ti zo oko pepe, lo yeke hinga 
zo oko pepe; so tënë ti yanga ti KOTA GBIA laa.’ ” 

8Ti azo so angba na ya ti gbata ni, fade mo yeke tene na ala: “Tënë so KOTA GBIA 
atene ayeke so: Mbi zia na dawa ti ala lege ti dutingo na fini nga na lege ti kuâ. 

9 Zo so ayeke ngba na ya ti gbata so, fade lo yeke kui na lege ti bira, ti kota nzara 
na ti sioni kobela ti bubango kodro. Me zo so ayeke sigigi na ya ti gbata ni ti zia 
tere ti lo na maboko ti aturugu ti Babilone, zo ni ayeke soo fini ti lo; ye so ayeke 
ngba na lo ayeke gi fini ti lo. 

10So tënë ti yanga ti KOTA GBIA laa: Mbi wani, mbi yeke kiri na ndö ti gbata so ti 
sara sioni na ni, me nzoni pepe. Fade a yeke zia gbata ni na maboko ti gbia ti 
Babilone, lo yeke bi wâ daa.” 

Tënë ti KOTA GBIA ndali ti asewa ti gbia 

11So ayeke tënë ndali ti asewa ti gbia ti Juda. “Ala ma tënë ti KOTA GBIA si, 

12ala asewa ti David! Tënë so KOTA GBIA atene ayeke so: Lakue na ndaperere, 
ayeke nzoni ala fâ ngbanga mbirimbiri. Azo so ayeke te amba ti ala na mbana so, 
ala zi azo ni na maboko ti ala. Tongaso pepe, fade ngonzo ti mbi ayeke londo 
tongana wâ so ayeke gbi ye kue; zo alingbi ti mingo ni pepe. So ayeke futa ti 
asioni sarango ye ti ala laa. 

13Ala so ayeke lango na popo-hoto, na ndö ti kota têne so ayeke kpangbara so, 
mbi na ala, e yeke baa ya ni; so tënë ti yanga ti KOTA GBIA laa. Biani, mbi yeke 
ga na tere ti ala, ala so ayeke tene: ‘Zo wa laa ayeke zu ti ga na tere ti e, zo wa? 
Zo wa laa ayeke li na ndo so e yeke duti daa so, zo wa?’ 

14Mbi yeke ga na tere ti ala; so futa ti asioni sarango ye ti ala laa; so tënë ti yanga 
ti KOTA GBIA laa. Fade mbi yeke bi wâ na ya ti gbako ti ala, wâ ni ayeke gbi aye 
so kue angoro gbako ni.” 

Jérémie 22 

1Tënë so KOTA GBIA atene na Jérémie ayeke so: “Gue na yangbo ti gbia ti Juda, 
mo tene tënë so kâ. 

2Fade mo yeke tene: ‘Gbia ti Juda, mo so mo duti na ndö ti mbata ti gbia David 
so, ma tënë so KOTA GBIA atene! Tënë ni abaa nga agbenyogbia na azo ti kodro 
ti mo, ala so kue ayeke li na ayanga ti yangbo so!’ 

3Tënë so KOTA GBIA atene ayeke so: Ayeke nzoni ala sara ye mbirimbiri si ala 
baa lege ti fango ngbanga mbirimbiri. Ala zi azo so a yeke te ala na mbana na 
maboko ti azo so ayeke sara ngangu na azo. Awande, anyindu nga na awali-mua, 
ala sara pasi na ala pepe, ala sara ngangu na azo ni pepe. Azo so tënë ayeke na li 
ti ala pepe so, ala tuku mene ti ala na ndo so pepe! 

4Tongana ala sara ye alingbi na atënë so, fade agbia so aduti na ndö ti mbata ti 
gbia David ayeke ngba lakue ti li na ayanga ti yangbo so, ala yeke tambula na 
ambarata wala na apusu ti mbarata. Agbia ni na agbenyogbia ti ala nga na azo ti 
kodro ni ayeke ngba ti li na ayanga ni. 

5 Me tongana ala, azo ti Juda, ala ma tënë so pepe – mbi KOTA GBIA, mbi deba na 
iri ti mbi wani – fade yangbo so ayeke ga ndo ti gba ti atêne; so tënë ti yanga ti 
KOTA GBIA laa.” 

6“Tënë so KOTA GBIA atene ndali ti yangbo ti gbia ti Juda ayeke so: Ataa na le ti 
mbi, mo pendere tongana gbako ti sese ti Galaad, wala tongana li ti hoto ti Liban, 
biani, fade mbi yeke sara si mo ga tongana benyama, wala mbeni gbata so azo 
alango daa pepe. 

7Mbi yeke tokua azo ti ga na tere ti mo, ala yeke ga ti buba aye ti mo kue; zo oko 
oko ayeke ga na ye ti bira ti lo. Angbongboro pendere keke ti sedre ti mo so, ala 
yeke de ni na sese si ala bi na le ti wâ. 

8“Awande mingi ayeke hon nduru na tere ti gbata so; ala yeke hunda tere ti ala, 
atene: ‘Ae! KOTA GBIA asara mara ti ye tongaso na kota gbata so ngbanga ti 
nyen?’ 

9Tongaso, fade a yeke kiri tënë na ala: ‘Ayeke ndali ti so azo ti gbata ni abuba ya 
ti mbuki so ala na KOTA GBIA Nzapa ti ala asara: ala kuku na gbe ti anzapa nde 
ti voro ala.’ ” 

Tënë na ndö ti Shalum 

10Ala azo ti Juda, lo so akui awe so, ala toto lo pepe! Ala toto tere ti ala ndali ti lo 
pepe! Me ala toto mingi ndali ti lo so ayeke hon hongo so. Ala toto lo mingi, 
ngbanga ti so kodro so a du lo daa, lo yeke kiri ti baa ni pepe. 

11Biani, tënë so KOTA GBIA atene ayeke so; tënë ni ayeke ndali ti Shalum, 
molenge ti Yosias, gbia ti Juda, lo so lo le-gbia na peko ti babâ ti lo si lo sigigi na 
ndo so lo hon awe; KOTA GBIA atene: “Fade lo yeke kiri na ndo so pepe; 

12lo yeke kui na ndo so a gbu lo si a gue na lo daa, lo yeke kiri ti baa kodro ti lo 
pepe.” 

Tënë ti KOTA GBIA na tere ti Yoakim 

13“So mawa na mo, Yoakim! Mo kpe fango ngbanga ti mbirimbiri pepe; mo laa 
mo yeke leke gi yangbo ti mo so! Mo yeke leke ada-nduzu ni na ndö ti tere, na 
ndö ti tere; me fango ngbanga na legeni, mo yeke ne ni pepe. Azo ayeke sara kua 
na mo gi senge senge, mo yeke futa ala oko pepe! 

14Mo tene: ‘Mbi ye ti leke ndali ti mbi mbeni da so akono mingi, aya ni akono 
ahon ndoni.’ Mo zi afenetere daa; adere ti da ni kue gi na keke ti sedre si mo zia 
bengba mbamba na tere ni! 

15Na lege ti sarango da na keke ti sedre si mo ye ti fa atene, mo hinga ti le-gbia? 
Babâ ti mo ate, anyon ando, lo fâ ngbanga mbirimbiri si lo sara ye ti mbirimbiri; 
so asara si lo baa nzoni mingi. 

16Zo ti mawa na wayere, lo fâ ngbanga ti ala na legeni; so asara si lo baa nzoni 
mingi. So tënë ti yanga ti KOTA GBIA laa. 

17Me ti mo, mo yeke gi gi nzoni ti mo wani; nilaa azo so tënë ayeke na li ti ala 
pepe, mo ye gi ti tuku mene ti ala senge senge; mo ye gi ti sara ngangu na azo, ti 
sara ala na ngangu, na ngangu.” 

18Baa, tënë so KOTA GBIA atene ndali ti Yoakim, molenge ti Yosias, gbia ti Juda 
ayeke so: “Na ndembe ti kuâ ti lo, zo ayeke he bia ti totongo kuâ ndali ti lo pepe; 
wala ti tene pepe: ‘Ae ita ti mbi ti koli, so ye ti mawa ti nyen!’ ‘Ae ita ti mbi ti wali, 
so ye ti mawa ti nyen!’ Zo ayeke he bia ti totongo kuâ ndali ti lo pepe, atene: ‘Ae 
gbia, so ye ti mawa ti nyen!’ ‘Ae kota zo, so ye ti mawa ti nyen!’ 

19Fade a yeke lu kuâ ti lo tongana ti nyama, a yeke gboto kuâ ti lo na sese ti bi na 
gigi, yongoro na ayanga ti gbagba ti Jérusalem.” 

Ye ti kamene ndali ti Jérusalem 

20“Jérusalem, gue na li ti hoto ti Liban si mo dekongo ngangu. Na sese ti Bashan, 
sara si azo ama go ti mo. Na ndö ti hoto ti Abarim, dekongo ngangu! Biani, ti 
andeko ti mo ahunzi awe. 

21Lani mbi gboto mê ti mo na ndembe so mo duti na siriri, me mo kiri tënë: ‘Zia 
mê ti mbi, mbi ke awe!’ So fini ye pepe: sarango ye ti mo ngbene ye na molenge 
laa; laoko mo ma tënë ti mbi pepe! 

22Azo ti li ti kodro ti mo kue, fade pupu ayeke ya ti mu ala ti hon na ala; a yeke 
gbu andeko ti mo ti gue na ala na kodro wande. Ndali ti sioni ye so kue mo sara, 
nengo ti mo ayeke ti na sese si kamene ahon ndö ti mo. 

23Mo so lani mo duti kpoo na ndö ti hoto ti Liban; lani mo sara da ti mo na ya ti 
keke ti sedre tongana ti ndeke, fade mo yeke dema na ndembe so pasi ayeke ga 
na ndö ti mo; ye ayeke gboto mo si mo yeke do tere ti mo tongana wali na 
ndembe ti dungo ni!” 

Tënë na tere ti Konia, molenge ti Yoakim 

24“Fade mo yeke tene na Konia, molenge ti Yoakim, gbia ti Juda, mo tene: ‘Fini ti 
mbi! Ataa mo yeke fade tongana ye ti kpongo na nzoroko so a yeke kpo na ndö 
ti mbeti si mbi zia na maboko ti mbi ti koli, ka mbi yeke gboto mo ti zi mo na li ti 
maboko ti mbi; so tënë ti yanga ti KOTA GBIA laa. 

25Mbi yeke sara si mo ti na maboko ti azo so aye gi kuâ ti mo, azo so mo sara 
mbeto ti ala mingi, so ti tene gbia Nabukodonosor na aturugu ti lo. 

26Mo na mama ti mo, mbi yeke bi ala na ya ti mbeni kodro so a du ala daa pepe; 
fade ala yeke kui kâ. 

27Nzara ti kiringo na ya ti kodro ti ala wani ayeke gbi be ti ala, me ala yeke kiri 
oko pepe.’ ” 

28Azo ayeke hunda ndo, atene: “Koli so, Konia so, lo yeke mbeni ta so ya ni afâ 
awe? So ti tene mbeni ta so zo alingbi ti sara na kua pepe? Lo ga mbeni ta so zo 
aye ni mbeni pepe? Ngbanga ti nyen si a tumba lo, lo na amolenge ti lo si a bi ala 
na ya ti mbeni kodro so ala hinga ni pepe so?” 

29Kodro ti mbi, kodro ti mbi! Ma tënë ti KOTA GBIA si! 

30Tënë so lo tene ayeke so: “Ala su iri ti koli so na mbeti ti fa so lo yeke na 
molenge pepe, gigi ti lo abuba awe! Biani, mbeni hale ti lo oko ayeke wara lege 
pepe ti duti na ndö ti mbata ti gbia David, ti sara komandema na sese ti Juda.” 

Jérémie 23 

Nzapa ake tënë ti asioni wabatango-taba so ayeke na li ti kodro 

1“So mawa! Awabatango-taba azia ataba ti mbi, ala yeke kui si ala yeke kangbi 
kirikiri!” So tënë ti yanga ti KOTA GBIA laa. 

2Ndani laa, tënë so KOTA GBIA, Nzapa ti Israel atene ndali ti awabatango-taba ni 
ayeke so; so ti tene ala so ayeke bata azo ti mbi so: “Ala zia ataba ti mbi akangbi 
kirikiri awe, ala tumba ataba ni, ala baa lege ti ala pepe. Ti mbi, mbi yeke baa 
lege ti ala, awabatango-taba ni, ndali ti asioni sarango ye ti ala; so tënë ti yanga 
ti KOTA GBIA laa. 

3“Na pekoni, mbi wani, mbi yeke bongbi tanga ti ataba ti mbi na ya ti akodro so 
kue mbi kangbi ando ala daa. Fade mbi yeke kiri na ala na ndo ti tengo pere ti 
ala. Kâ, ala yeke kiri ti du mingi si ala ga gbani gbani. 

4Mbi yeke zia na li ti ala awabatango-taba so fade ayeke bata ala nzoni. Tongaso, 
mbeto ayeke kiri ti sara ataba ni pepe, ala yeke do nga na mbeto pepe si mbeni 
oko ti ala ayeke kiri ti girisa pepe; so tënë ti yanga ti KOTA GBIA laa.” 

5 “So tënë ti yanga ti KOTA GBIA laa: Baa, mbeni lango ayeke ga so mbi yeke sara 
titene taa hale ti David abaa gigi. Lo yeke sigigi tongana kete keke so asigigi na 
ya ti sese. Lo yeke le-gbia tongana nzoni gbia, lo yeke sara ye na lege ti ndara, lo 
yeke fâ ngbanga mbirimbiri si lo yeke sara ye ti mbirimbiri na ya ti kodro ni. 

6Na ngoi ti lo, fade a yeke soo kodro-gbia ti Juda, mbeni ye ti sioni ti si na Israel 
ayeke duti daa pepe. Iri so fade azo ayeke iri na lo laa: ‘KOTA GBIA ayeke 
mbirimbiri ti e.’ 

7“So tënë ti yanga ti KOTA GBIA laa: Biani, mbeni lango ayeke ga so azo ayeke 
kiri ti tene pepe: ‘Na iri ti KOTA GBIA so ayeke na fini, lo so lo sara si azo ti Israel 
asigigi na sese ti Ezipte…’ 

8 Me azo ni ayeke tene: ‘Na iri ti KOTA GBIA so ayeke na fini, lo so lo sara si ahale 
ti Israel asigigi na kodro ti mbage ti Banga nga na akodro so kue lo kangbi ando 
ala daa. Fade ala yeke kiri ti duti na ndö ti sese ti ala wani!’ ” 

Awayanga-Nzapa ti buba 

9Tënë na ndö ti awayanga-Nzapa: Be ti mbi afâ na ya ni kâ, tere ti mbi kue ayeke 
do. Mbi yeke tongana zo so anyon samba ahon ndö ti lo ngangu mingi. Aye so 
kue asi na mbi ndali ti KOTA GBIA nga ndali ti atënë ti lo so ayeke nde si ayeke 
nzoni kue. Lo tene: 

10“Kodro so asi singo na azo ti sarango aye ti ndumba. Sese ni ayeke na mua ndali 
ti adengo ba, ndo ti tengo pere ti anyama ahole kasakasa. Azo ni ayeke kpe gi na 
peko ti ye ti sioni; be ti ala awoko pepe na sarango ye so akpa pepe. 

11Ataa awayanga-Nzapa na awayango-sandaga, ala kue aga sioni. Ataa na ya ti 
kota da ti mbi, mbi baa peko ti asioni sarango ye ti ala ni; so tënë ti yanga ti KOTA 
GBIA laa. 

12Ndani laa, fade lege ti ala ayeke zene zenengo. Ala yeke pika gere ti ala na ya ti 
vukongo ndo si ala yeke ti. Biani, fade mbi yeke sara si sioni kpale aga na ndö ti 
ala na ndembe so mbi yeke ga na tere ti ala; so tënë ti yanga ti KOTA GBIA laa.” 

Awayanga-Nzapa so ayeke sioni ahon ala ti Samarii 

13“Na popo ti awayanga-Nzapa ti Samarii, mbi baa ye ti ziango ngonzo na be ti 
zo: ala tene peko ti tënë ti yanga ti Baal, ala sara si Israel, azo ti mbi, ague kirikiri. 

14Me na popo ti awayanga-Nzapa ti Jérusalem, mbi baa kota ye ti buba: ala yeke 
lango na awali kirikiri, tenengo mvene aga ye ti tere ti ala, ala yeke mu maboko 
na azo ti sarango sioni. Tongaso, zo oko ti zia sioni ti lo ayeke daa pepe. Na le ti 
mbi, awayanga-Nzapa ni kue aga tongana azo ti Sodome; azo ti Jérusalem aga 
tongana azo ti Gomore.” 

15Tongaso, tënë so KOTA GBIA so ayeke na ndö ti dunia kue atene na tere ti 
awayanga-Nzapa ayeke so: “Mbi yeke mu na ala sengo pere, ala te, mbi yeke mu 
na ala ngu so a tuku sioni yoro daa, ala nyon. Biani, na lege ti awayanga-Nzapa ti 
Jérusalem laa sioni asigigi, asua ngbii amu ya ti kodro ni kue.” 

Awayanga-Nzapa ti mvene 

16Tënë so KOTA GBIA so ayeke na ndö ti dunia kue atene ayeke so: “Atënë so 
awayanga-Nzapa ni ayeke tene na ala na iri ti mbi so, ala ma ni pepe, ala yeke 
handa ala handango. Atënë so awayanga-Nzapa ni ayeke fa na ala so, atënë ni 
alondo na li ti ala wani, alondo na yanga ti mbi, KOTA GBIA pepe. 

17Awayanga-Nzapa ni ayeke tene lakue na azo so ayeke he mbi, atene: ‘KOTA 
GBIA atene: Ti ala, fade ye kue ayeke tambula nzoni!’ Ala yeke tene na azo so 
ayeke sara ye gi na lege ti ngangu li ti ala wani, atene: ‘Fade mbeni sioni ye ayeke 
si na ala pepe’. 

18Me zo wa laa aduti na ya ti bongbi ti mbi KOTA GBIA, zo wa? Zo wa laa abaa 
mbi na tenengo tënë ni, zo wa? Zo wa laa ama tënë ni, zo wa? Zo wa laa adingi 
mê ti lo ti ma tënë ni, zo wa? Zo wa laa ama nda ni, zo wa?” 

(Jérémie) 

19Baa, ngangu pupu ti KOTA GBIA ayeke ga, sioni ngonzo ti lo alondo awe, sioni 
pupu ti ngu-Nzapa ayeke ya si ayeke turne wirrr ti ti na li ti azo ti sioni. 

20Ngonzo ti KOTA GBIA ayeke kai ande pepe ngbii ye so lo leke na be ti lo ti sara, 
lo sara ni kue si. Gbanda si ala yeke ma ya ti tënë so nzoni. 

(KOTA GBIA) 

21“Mbi tokua ti mbi awayanga-Nzapa so pepe, me ala laa ayeke mu loro ti be ti 
ala; mbi tene nga tënë na ala pepe, me ala yeke tene peko ti tënë ti yanga ti mbi. 

22Tongana ala duti fade na ya ti bongbi ti mbi, ka ala yeke tene peko ti atënë ti 
mbi na azo ti mbi biani; ka ala yeke sara si azo ni azia ngbene lege ti sarango ye 
ti ala si azo ni azia nga sioni sarango ye ti ala.” 

Na dunia kue, KOTA GBIA ayeke daa 

23“Mbi yeke gi Nzapa ti ye so ayeke nduru ge? Mbi yeke nga Nzapa ti ye so ayeke 
na yongoro ndo pepe? So tënë ti yanga ti KOTA GBIA laa. 



1452 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

24Tongana mbeni zo ahonde tere ti lo, mbi lingbi ti baa lo pepe? So tënë ti yanga 
ti KOTA GBIA laa. Mbi yeke na ndo kue: ataa na yayu wala na sese; ala hinga 
tongaso pepe? So tënë ti yanga ti KOTA GBIA laa.” 

Aporo ti le ti kobe na ale ti kobe alingbi tere? 

25“Atënë so awayanga-Nzapa ayeke tene na peko ti yanga ti mbi so, mbi ma ni 
kue awe. Ala tene, ani yeke fa tënë na iri ti mbi, andaa gi mvene laa ala yeke tene. 
Ala yeke tene: ‘Mbi baa li ti mbi! Mbi baa li ti mbi!’ 

26Ala yeke ngba ti sara ye so ngbii asi lawa? Nyen laa asara li ti awayanga-Nzapa 
ni so si ala ngba ti fa atënë ti mvene tongaso so? So ayeke gi atënë so alondo na 
li ti ala wani ti handa na azo! 

27Ala baa ti ala atene, na lege ti abango-li ti ala so ala yeke tene peko ni na amba 
ti ala so laa, ala lingbi ti sara si iri ti mbi akai na yanga ti azo ti mbi? Ala ye ti sara 
legeoko tongana akotara ti ala so agirisa ando iri ti mbi ndali ti Baal so? 

28Tongana mbeni wayanga-Nzapa abaa li ti lo, lo tene peko ni na azo ma! Me 
tongana lo wara mbeni tënë so alondo na yanga ti mbi, ayeke nzoni lo tene ni 
kue na legeni! Aporo ti le ti kobe na ale ti kobe alingbi tere? So tënë ti yanga ti 
KOTA GBIA laa. 

29Tënë ti mbi ayeke tongana wâ; so tënë ti yanga ti KOTA GBIA laa; tënë ni ayeke 
tongana ngangu martoo so ayeke suru ya ti kota têne!” 

30So tënë ti yanga ti KOTA GBIA laa: “Awayanga-Nzapa so ayeke nzi tënë ti mbi 
na popo ti ala so, fade mbi na ala, e yeke baa ya ni. 

31Biani, so tënë ti yanga ti KOTA GBIA laa: awayanga-Nzapa so amu tënë ti yanga 
ti ala wani tongana ti mbi so, mbi na ala, e yeke baa ya ni. 

32Awayanga-Nzapa so ayeke tene peko ti bango-li ti mvene so, mbi na ala, e yeke 
baa ya ni; so tënë ti yanga ti KOTA GBIA laa. Na tenengo peko ti bango-li ni, ala 
yeke handa azo ti mbi ti gue kirikiri na lege ti atënë ti mvene ti ala nga na lege ti 
baba ti ala. Mbi, mbi tokua ala pepe, mbi mu yanga na ala pepe; ala yeke sara 
nzoni na azo ti mbi oko pepe; so tënë ti yanga ti KOTA GBIA laa.” 

Tënë ti KOTA GBIA ane na ndö ti azo? 

33 KOTA GBIA atene na Jérémie: “Tongana azo so, wala mbeni wayanga-Nzapa, 
wala mbeni wayango-sandaga ahunda mo, atene: ‘Nengo tënë ti KOTA GBIA so 
lo zia na ndö ti e tongana nengo kungba so ayeke so wa?’ Fade mo kiri tënë na 
ala, mo tene: ‘Ala laa ayeke nengo kungba ni. Ndani laa, fade mbi yeke bi ala 
yongoro; so tënë ti yanga ti KOTA GBIA laa.’ 

34Tongana mbeni wayanga-Nzapa, wala mbeni wayango-sandaga wala mbeni zo 
na popo ti azo so atene: ‘Nengo kungba so KOTA GBIA azia na ndö ti mbi laa’, 
mbi yeke ga na tere ti zo ni so, lo na asewa ti lo. 

35Tënë so ala yeke tene ande na popo ti ala na amba ti ala laa: ‘KOTA GBIA akiri 
tënë, lo tene nyen?’ wala ‘KOTA GBIA atene nyen?’ 

36Me alingbi ala kiri atene pepe: ‘Nengo kungba so KOTA GBIA azia na ndö ti zo 
tongaso laa’. Tënë ti KOTA GBIA alingbi ti duti mbeni nengo kungba na ndö ti zo? 
Oko pepe! Me tongana ala tene tënë tongaso, andaa ala yeke ba ya ti tënë ti Nzapa 
so ayeke na fini, KOTA GBIA so ayeke na ndö ti dunia kue, Nzapa ti e. 

37Baa, tënë so fade mo yeke tene na mbeni wayanga-Nzapa laa: ‘KOTA GBIA akiri 
tënë na mo, lo tene nyen? KOTA GBIA atene nyen?’ 

38Tongana ala ngba ti tene: ‘Nengo kungba so KOTA GBIA azia na ndö ti e laa’, 
ataa so mbi ke na ala ti tene tënë ni, tongaso, tënë so mbi, KOTA GBIA, mbi tene 
ayeke so: 

39fade mbi yeke yo ala na ndö ti go ti mbi tongana nengo kungba si mbi yeke bi 
ala yongoro, ala na gbata so mbi mu ando na ala nga na akotara ti ala. 

40Fade mbi yeke sara si kamene agbu le ti ala kpu na kpu; ala yeke ti buba lakue 
lakue, zo ayeke girisa tënë ni pepe.” 

Jérémie 24 

Asakpa use ti fige 

1 KOTA GBIA afa na mbi asakpa use ti fige so a zia na dawa ti kota da ti Nzapa. Ye 
ni so asi na peko ti so Nabukodonosor, gbia ti Babilone agbu Yekonia, molenge 
ti Yoakim, gbia ti Juda, na gbata ti Jérusalem, lo na akota zo ti sese ti Juda, azo ti 
sarango ye na kode na azo ti pikango ndao si a gue na ala na Babilone. 

2Afige so ayeke na ya ti kozo sakpa ni ayeke pendere ahon ndoni; ala yeke 
tongana akozo bengo fige. Afige ti ya ti use sakpa ni ayeke sioni ahon ndoni, akpa 
titene zo ate ni pepe. 

3KOTA GBIA ahunda mbi, atene: “Jérémie, nyen laa mo baa, nyen?” Mbi kiri tënë: 
“Mbi baa afige: anzoni ni so ayeke pendere ahon ndoni, asioni ni so ayeke sioni 
ahon ndoni, akpa titene zo ate ni pepe.” 

4Tongaso tënë ti KOTA GBIA asi na mbi, atene: 

5“Tënë so KOTA GBIA, Nzapa ti Israel atene ayeke so: Legeoko tongana ti so azo 
ayeke baa apendere fige so, mbi nga, fade mbi yeke baa na nzoni le azo ti Juda so 
mbi tumba ala ge si ala gue na sese ti Babilone so. 

6Fade mbi yeke baa ala na nzoni le si mbi yeke kiri na ala na ya ti kodro so. Mbi 
yeke kiri ti kungbi ala na sese pepe, me mbi yeke leke ala na nduzu; mbi yeke 
kiri ti gboto ala pepe tongana ti so a yeke gboto pere na gunda ni kue, me mbi 
yeke lu ala tongana ti so a yeke lu keke. 



1454 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

7Mbi yeke mu na ala be ti hinga so mbi yeke KOTA GBIA. Na be ti ala kue, fade 
ala yeke kiri na mbage ti mbi. Ala yeke duti azo ti mbi si mbi yeke duti Nzapa ti 
ala. 

8“Me ti asioni fige so akpa titene zo ate ni pepe, ngbanga ti ala yeke sioni ahon 
ndoni so, tënë so mbi KOTA GBIA, mbi tene ayeke so: Ye so zo ayeke sara na afige 
ni, gi ni laa mbi yeke sara na Sedesias, gbia ti Juda, lo na akota zo ti kodro ti lo, 
na tanga ti azo ti Jérusalem na ala so kue angba na ya ti kodro ni nga na ala so 
aduti fadeso na sese ti Ezipte. 

9Na ya ti akodro-gbia kue ti sese, fade mbi yeke sara si ala, azo ti Juda, ala ga 
tapande ti kpale so ayeke sara si azo ado na kota mbeto. Na ando so kue mbi 
yeke tumba ala daa, ala yeke ga tapande; zo ayeke mu iri ti ala ti zonga na mba 
ti lo wala ti he lo, ti he bia na iri ti lo wala ti deba lo. 

10Fade mbi yeke tokua na ndö ti ala bira, kota nzara na sioni kobela ti bubango 
kodro. Ye ni ayeke ninga ngbii, ala kue ahunzi na ya ti kodro so mbi mu ando na 
ala nga na akotara ti ala so.” 

Jérémie 25 

Jérémie afa tënë na ya ti ngu baleuse na ota kue 

1Tënë ti KOTA GBIA asi na Jérémie ndali ti azo ti Juda kue; tënë ni asi na lo na ya 
ti osio ngu so Yoakim, molenge ti Yosias ayeke gbia ti Juda – so ayeke nga kozo 
ngu so Nabukodonosor ayeke le-gbia na sese ti Babilone laa –. 

2Jérémie atene tënë ni na azo ti Juda kue nga na azo ti Jérusalem kue, lo tene: 

3“Ti londo na ngu baleoko na ota ti lengo-gbia ti Yosias, molenge ti Amon, gbia ti 
Juda, ngbii asi laso, na ya ti ngu baleuse na ota kue, tënë ti KOTA GBIA asi na mbi 
si mbi mu ngoi ti mbi kue ti tene tënë ni na ala, me ala ma pepe. 

4KOTA GBIA amu ngoi ti lo kue ti tokua na ala azo ti kua ti lo so kue ayeke 
awayanga-Nzapa. Me ala, azo ti Juda, ala ma pepe; ala ke ti dingi mê ti ala ti ma. 

5Lo tene na ala: ‘Ala zia ngbene lege ti sarango ye ti ala, ala zia asioni ti ala. 
Tongaso, fade ala yeke wara lege ti duti ngbene ye kpu na kpu, lakue lakue na ya 
ti kodro so mbi mu ando na ala nga na akotara ti ala. 

6Ala mu peko ti anzapa nde pepe ti voro ala, ala kuku nga na gbe ti ala pepe; ala 
zia ngonzo na be ti mbi pepe ndali ti ayanda so ala leke ni so. Tongaso, fade mbi 
yeke sara sioni na ala oko pepe. 

7Me ala ma mbi pepe; so tënë ti yanga ti KOTA GBIA laa. Ala zia gi ngonzo na be 
ti mbi na lege ti aye so maboko ti ala asara; andaa ala yeke baa sioni na peko ni.’ 

8“Tongaso, tënë so KOTA GBIA so ayeke na ndö ti dunia kue atene ayeke so: Ndali 
ti so ala ke ti ma tënë ti mbi, 

9mbi yeke tokua titene a gi amara ti mbage ti Banga kue, so tënë ti yanga ti KOTA 
GBIA laa. Mbi yeke iri zo ti kua ti mbi Nabukodonosor, gbia ti Babilone, titene lo 
ga. Mbi yeke sara titene azo ni aga atuku na ndö ti kodro so; ala ga na tere ti azo 
ti kodro ni nga na tere ti amara so kue angoro kodro ni. Mbi yeke hunzi ala na 
amara ni kue. Mbi yeke sara si kodro ni ati biani biani si aga ye ti dongo be. Na 
bango kodro ni, fade azo ayeke huru yanga ti ala; so tënë ti yanga ti KOTA GBIA 
laa. 

10Mbi yeke zi na popo ti ala bia ti azo so tere ti ala anzere, bia ti azo so ayeke na 
ngia nga na bia ti koli na wali so amu tere fini fini; mbi yeke zi na popo ti ala toto 
ti têne ti nikango na ye nga na wâ ti lamba. 

11 Fade kodro so kue ayeke ga ndo ti gba ti atêne si ayeke ga ye ti dongo be. Na 
ya ti ngu balembarambara, amara ni kue ayeke duti na gbe ti komandema ti gbia 
ti Babilone. 

12“Me tongana ngu balembarambara so ahunzi awe, mbi wani, mbi yeke ga na 
tere ti gbia ti Babilone nga na tere ti azo ti kodro ti lo ndali ti sioni so ala sara; so 
tënë ti yanga ti KOTA GBIA laa. Mbi yeke ga na tere ti kodro ti azo ti Babilone; 
mbi yeke sara si kodro ni aga ye ti dongo be kpu na kpu. 

13Akpale so kue mbi tene tënë ni si a su tënë ni na ya ti buku so, fade mbi yeke 
sara si akpale ni ati na ndö ti kodro so. Jérémie atene tënë ni na peko ti yanga ti 
mbi na tere ti amara so kue awe. 

14Biani, fade azo ti Babilone nga ayeke duti na gbe ti komandema ti amara mingi 
na ti angangu gbia. Lege so mbi yeke futa na ala peko ti asarango ye ti ala nga na 
sioni so kue ala sara laa.” 

Amara anyon kopo ti ngonzo ti Nzapa 

15Tënë so KOTA GBIA, Nzapa ti Israel atene na mbi ayeke so: “Mu na maboko ti 
mbi kopo ti vin so; ngonzo ti mbi asi singo na ya ni. Mu ni na amara so kue mbi 
yeke tokua mo na mbage ti ala titene ala nyon. 

16Ala yeke nyon ni, ala yeke tambula kirikiri si li ti ala ayeke ga kirikiri na bango 
ye so kue mbi yeke buba ni na lege ti bira na popo ti ala.” 

17Tongaso, mbi mu kopo ni na maboko ti KOTA GBIA si mbi mu na amara so kue 
KOTA GBIA atokua mbi na mbage ti ala titene ala nyon ni. 

18Mbi to nda ni na Jérusalem nga na gbata ti sese ti Juda na agbia ni, na akota zo 
ti kodro ni. Mbi sara si agbata ni aga ndo ti gba ti atêne si aga ye ti dongo be, ye 
so azo ayeke huru yanga ti ala na bango ni; aga tapande ndali ti azo so ayeke 
deba amba ti ala. Ye so asi laso laa. 

19Na pekoni, ayeke mbeni mara nde: 

– Faraon, gbia ti Ezipte, lo na akota zo ti lo, na akota zo ti kodro ti lo nga na azo 
ti kodro ti lo kue; 

20na amara nde nde so kue ayeke lango na Ezipte; 

– agbia ti kodro ti Us; 

– agbia ti sese ti Filistii: ala ti Askalon, ti Gaza, ti Ekron na tanga ti azo ti Asdod; 

21– azo ti sese ti Edom; azo ti sese ti Moab na ala ti Amoni; 

22– agbia kue ti Tir, ti Sidon na ala ti sese so ayeke na mbeni mbage ti kota ngu-
ingo; 

23 – azo ti kodro ti Dedan, ti Tema, ti Buz na ala so ayeke kio kua ti tere ti li ti ala; 

24– agbia kue ti Arabii na agbia ti amara nde nde so ayeke lango na benyama; 

25– agbia kue ti Zimri, ala ti Elam na ala ti Medii kue; 

26– agbia kue ti Banga, ataa ala yeke nduru, wala ala yeke na yongoro ndo. 
Akodro-gbia ti dunia kue, ala so kue ayeke na ndö ti le ti sese, ala oko oko kue 
ayeke nyon kopo so na peko ti tere na peko ti tere. Na peko ti ala kue, gbia ti 
Sheshak laa ayeke nyon ni. 

27KOTA GBIA ahunda na mbi ti tene na azo ni, atene: “Tënë so KOTA GBIA so 
ayeke na ndö ti dunia kue, Nzapa ti Israel, atene ayeke so: Ala nyon, ala nyon 
ahon ndö ti ala, ala de! Ala ti, ala ngba na sese na bango yongoro zeme so mbi 
yeke tokua na popo ti ala.” 

28Lo kiri lo tene: “Tongana ambeni zo na popo ti azo ni ake ti mu kopo ni na 
maboko ti mo ti nyon ni, fade mo yeke tene na ala: ‘Tënë so KOTA GBIA so ayeke 
na ndö ti dunia kue atene ayeke so: Ataa nyen na nyen, ala yeke nyon ni!’ 

29Biani, gbata so a zia nde ndali ti mbi, mbi yeke to nda ti tokua kota kpale ti ti 
na ndö ni. Ala baa ti ala atene, ala yeke sigigi na ya ni? Oko pepe, fade ala yeke 
sigigi na ya ni pepe. Me gi bira laa mbi yeke tokua na tere ti azo ti dunia kue; so 
tënë ti yanga ti KOTA GBIA laa.” 

30KOTA GBIA akiri atene na mbi: “Mo tene peko ti atënë ti yanga ti mbi so kue na 
ala, mo tene: Na nduzu kâ, KOTA GBIA atoto ngangu tongana bamara; na ya ti da 
so a zia nde ndali ti lo, lo sara si azo ama go ti lo. Lo yeke toto tongana bamara 
na ndö ti sese so ayeke ti lo. Lo yeke dekongo na ndö ti azo ti kodro ni kue 
tongana azo so ayeke ko ale ti vinye ti sara na vin. 

31Totongo ti lo ni asi na nda ti sese kue. KOTA GBIA ayeke na ngbanga na amara 
nde, lo iri azo kue ti ga na ya ti ngbanga ti lo. Ti azo so ngbanga ati na li ti ala, lo 
yeke zia ala titene a fâ ala na yongoro zeme; so tënë ti yanga ti KOTA GBIA laa.” 

32Tënë so KOTA GBIA so ayeke na ndö ti dunia kue atene ayeke so: “Kota kpale 
alondo na mbeni mara asi na mbeni mara, ngangu pupu ti ngu-Nzapa alondo na 
nda ti sese kâ si ayeke ya.” 

33Na lango ni so, azo so KOTA GBIA afâ ala, kuâ ti ala ayeke lango na sese, ti londo 
na yanga ti sese asi na mbeni yanga ni; a yeke toto kuâ ti azo ni pepe; a yeke ro 
akuâ ti ala pepe, a yeke lu ni pepe. Akuâ ni ayeke ga tongana puru na ndö ti sese. 

34Ala azo ti li ti kodro, ala dema tere, ala dekongo! Ala awabatango-taba, ala rule 
tere ti ala na sese! Biani, lango ti fango ala alingbi awe. Fade a yeke kangbi ala 
kirikiri si ala yeke ti na sese tongana ta ti ngangu ngere. 

35Ti azo ti li ni, ndo titene ala kpe daa ti honde tere ti ala ayeke daa pepe! Ti 
awabatango-taba, ndo titene ala kpe daa ayeke daa pepe! 

36A yeke ma dekongo ti azo ti li ni, a yeke ma demango tere ti awabatango-taba: 
KOTA GBIA laa abuba ndo ti tengo pere ti anyama ti ala. 

37Ndali ti ngonzo ti wâ ti KOTA GBIA, gbagba ti ataba so ya ni ayeke fade na siriri, 
fadeso ya ni ade ngii, 

38mo baa mo tene, bamara so azia ndo ti lo si ahon. Kodro ti ala aga tongana 
benyama ndali ti aye ti mawa so bira abi ni kâ; nga ndali ti ngonzo ti wâ ti KOTA 
GBIA. 

Jérémie 26 

Azo aye ti fâ Jérémie 

1So Yoakim, molenge ti Yosias ato nda ti le-gbia na sese ti Juda, tënë ti KOTA 
GBIA so asi na Jérémie, atene: 

2“Tënë so KOTA GBIA atene ayeke so: Gue mo luti na ya ti gbagba ti kota da ti 
KOTA GBIA, mo to mbela na tënë so na azo so kue alondo na ya ti agbata ti Juda 
si aga ti voro Nzapa na ya ti kota da so. Mo tene na ala atënë so kue mbi mu yanga 
na mo ti tene; mo zi mbeni tënë oko na ya ni pepe. 

3E hinga pepe, fade ala yeke ma si zo oko oko ayeke zia sioni lege ti sarango ye 
ti lo. Tongaso si sioni kpale so mbi ye ti tokua na ndö ti ala ndali ti asioni sarango 
ye ti ala, fade mbi yeke zia lege ni. 

4Fade mo yeke tene na ala: Tënë so KOTA GBIA atene ayeke so: ‘Ala ma mbi, ala 
tambula na lege ti andia so mbi mu na ala. 

5Ala ma tënë ti azo ti kua ti mbi, awayanga-Nzapa! Mbi mu ngoi ti mbi kue ti 
tokua na ala awayanga-Nzapa, me ala ma ala pepe. 

6 Tongana ala ma pepe, fade mbi yeke buba kota da ti Nzapa so, tongana ti so mbi 
buba ti Silo. Mbi yeke sara si gbata ti Jérusalem aga tapande ti dengo ba ndali ti 
amara ti sese kue.’ ” 

7Awayango-sandaga, awayanga-Nzapa na azo kue ama Jérémie so ayeke tene 
atënë so na ya ti gbagba ti kota da ti Nzapa. 

8So Jérémie ahunzi ti tene atënë so KOTA GBIA amu yanga na lo ti tene na azo so 
kue awe, awayango-sandaga, awayanga-Nzapa na azo kue agbu lo si ala tene: 
“Mo lingbi na kuâ! 

9Ngbanga ti nyen si mo tene peko ti tënë ti yanga ti KOTA GBIA, mo tene: ‘Fade 
a yeke buba kota da ti Nzapa so tongana ti Silo, a yeke buba gbata so si azo ti 
gbata ni ayeke duti daa mbeni pepe so?’ ” Tongaso azo so kue ayeke na ya ti kota 
da ti Nzapa abongbi na tere ti Jérémie. 

10So agbenyogbia ti Juda ama tënë so, ala londo na yangbo ti gbia si ala gue na 
kota da ti Nzapa; ala duti na yanga ti kota da ti Nzapa so iri ni Fini yanga-da. 

11Awayango-sandaga na awayanga-Nzapa atene na agbenyogbia ni nga na azo 
ni kue, atene: “Koli so alingbi na kuâ! Biani, lo tene peko ti tënë ti yanga ti Nzapa 
na ndö ti gbata so; tënë ni laa ala wani ama na mê ti ala so!” 

12Me Jérémie atene na agbenyogbia ni kue nga na gba ti azo ni, lo tene: “Atënë 
so kue ala ma so, KOTA GBIA laa atokua mbi ti tene peko ti tënë ti yanga ti lo na 
ndö ti da so nga na ndö ti gbata so. 

13Ti fadeso, ala sara si lege ti dutingo ti ala na sarango ye ti ala akiri aga nzoni; 
ala ma yanga ti KOTA GBIA Nzapa ti ala! Tongaso, sioni kpale so lo tene tënë ti 
tokuango ni na ndö ti ala, lo yeke zia lege ni. 

14Ti mbi, mbi yeke na ya ti maboko ti ala; ala sara na mbi ye so ala baa ayeke 
nzoni si ayeke mbirimbiri na le ti ala. 

15Ye oko, ayeke nzoni ala hinga atene, tongana ala fâ mbi, andaa ala fâ zo so tënë 
ayeke na li ti lo pepe. Tongaso, ngbanga ti kuâ ti mbi ayeke kiri na li ti ala, na li ti 
gbata so nga na li ti azo ti gbata ni. Biani, KOTA GBIA laa atokua mbi ti tene atënë 
so na mê ti ala.” 

16Tongaso, agbenyogbia ni na azo ni kue atene na awayango-sandaga nga na 
awayanga-Nzapa, atene: “Koli so alingbi na kuâ pepe! Biani, na iri ti KOTA GBIA 
Nzapa ti e laa lo tene tënë na e.” 

17Na pekoni, ambeni kangba ti kodro ni alondo; ala tene na azo so kue abongbi 
so, atene: 

18“Na ngoi so Ezekias ayeke gbia ti Juda, Mishe ti gbata ti Moreshet ayeke daa; lo 
yeke mbeni wayanga-Nzapa. Mishe atene na azo ti Juda kue, lo tene: Tënë so 
KOTA GBIA so ayeke na ndö ti dunia kue atene ayeke so: ‘Fade Sion ayeke ga 

tongana yaka so a de ni awe, Jérusalem ayeke ti kue na sese si hoto so kota da ti 
Nzapa ayeke daa, ndö ni ayeke ga ngonda.’ 

19Gbia Ezekias na azo ti Juda afâ wayanga-Nzapa Mishe ndali ni? Oko pepe, me 
ala kpe mbeto ti KOTA GBIA, nilaa ala sara kue ti de be ti lo. Tongaso, sioni kpale 
so KOTA GBIA atene tënë ti tokuango ni na ndö ti ala, lo zia lege ni. Ti e, tongana 
e fâ ngbanga fadeso na li ti koli so, andaa e sara sioni mingi na e wani.” 

Yoakim afâ wayanga-Nzapa Uria 

20Na ngoi ni so, mbeni koli nga ayeke daa so ayeke tene peko ti tënë ti yanga 
ti KOTA GBIA; iri ti lo Uria, molenge ti Shemaya, zo ti gbata ti Kiriat-Yearim. Lo 
nga, lo tene peko ti tënë ti yanga ti KOTA GBIA na tere ti gbata ti Jérusalem nga 
na tere ti kodro ti Juda tongana ti so Jérémie asara. 

21Gbia Yoakim, lo na angangu turugu ti lo kue nga na akota zo ti kodro ti lo ama 
atënë so Uria atene. Tongaso, gbia agi lege ti fâ lo. So Uria ama tënë ni, mbeto 
agbu lo si lo kpe, lo gue na Ezipte. 

22Me gbia Yoakim atokua na Ezipte Elnatan, molenge ti Akbor, lo na ambeni zo. 

23Ala gue, agbu Uria kâ na Ezipte si aga na lo na gbia Yoakim. Yoakim afâ lo; a mu 
kuâ ti lo si a bi na ya ti du so ayeke ndali ti azo kue. 

24Me ti Jérémie, Ahikam, molenge ti Shafan abata lo; lo sara si Jérémie ati pepe 
na maboko ti azo so aye fade gi kuâ ti lo so. 

Jérémie 27 

Jérémie ayo zuge 

1So Yoakim, molenge ti Yosias ato nda ti le-gbia na sese ti Juda, tënë ti KOTA 
GBIA so asi na Jérémie, atene: 

2“Tënë so KOTA GBIA atene ayeke so: Leke akota kamba, leke nga zuge, mo zia 
ni na ndö ti go ti mo. 

3Na pekoni, mo yeke tokua ni na gbia ti Edom, ti Moab, ti Amon, ti Tir na ti Sidon; 
mo yeke mu ni na alembe ti agbia ni so aga na Jérusalem ti baa gbia Sedesias 
titene ala gue na ni. 

4Fade mo yeke mu yanga na alembe ni ti gue ti tene na akota zo ti ala gi tënë so 
mbi tene na ala; alembe ni ayeke tene: Tënë so KOTA GBIA so ayeke na ndö ti 
dunia kue, Nzapa ti Israel atene ayeke so: 

5Mbi laa mbi sara sese, azo na anyama so kue ayeke na ndö ti sese na lege ti kota 
ngangu ti mbi, na lege ti maboko ti mbi so mbi yoro. Mbi mu ala na zo so be ti 
mbi aye. 

6Fadeso, mbi zia akodro so kue na maboko ti zo ti kua ti mbi Nabukodonosor, 
gbia ti Babilone. Ataa anyama ti ngonda, mbi mu ala na lo titene ala sara kua na 
lo. 

7Fade amara kue ayeke sara kua na lo; ala yeke sara kua na molenge ti lo nga na 
ata ti lo ngbii asi na ngoi so kodro ti lo wani ayeke ti na gbe ti ambeni mara nga 
na agbia so ayeke ngangu ahon lo. 

8“Tongana mbeni mara wala mbeni kodro-gbia ake ti sara kua na 
Nabukodonosor, gbia ti Babilone, tongana mara ni wala kodro ni ake ti yoro go 
ti lo na gbe ti zuge ti gbia ti Babilone, mbi yeke ga na tere ti mara ni na lege ti 
bira, kota nzara na sioni kobela ti bubango kodro. Na lege ti lo, mbi yeke sara si 
kodro ni abuba biani biani. 

9“Ti ala, ala ma awayanga-Nzapa ti ala pepe, ala ma azo ti bango nda ti aye ti ala 
pepe, ala ma azo ti fango nda ti abango-li pepe, wala azo so ayeke fa nda ti 
ambinda wala azo so ayeke sara aye ti mazi. Azo ni kue ayeke tene na ala atene, 
fade ala yeke ti na gbe ti gbia ti Babilone pepe. 

10Me ye so azo ni ayeke tene na ala na peko ti yanga ti mbi so ayeke mvene. 
Tongana ala ma azo ni, fade a yeke gue na ala yongoro na sese ti ala. Biani, fade 
mbi yeke kangbi ala kirikiri si ala yeke kui. 

11“Me mara so ayeke yeda ti yo zuge so gbia ti Babilone ayeke zia na ndö ti go ti 
lo, tongana mara ni ayeda ti sara kua na gbia ti Babilone, mbi yeke zia mara ni 
kpoo na ndö ti sese ti lo, lo lingbi ti fâ yaka si lo lango na sese ni; so tënë ti yanga 
ti KOTA GBIA laa.” 

12Mbi Jérémie, mbi tene na Sedesias, gbia ti Juda, gi oko tënë so, mbi tene: “Ayeke 
nzoni ala yeda ti yo zuge so gbia ti Babilone azia na ndö ti go ti ala, ala sara kua 
na lo nga na azo ti kodro ti lo, tongaso si fade ala, azo ti Juda, ala yeke ngba na 
fini. 

13Ngbanga ti nyen si mo ye ti kui, mo na azo ti kodro ti mo na lege ti bira, kota 
nzara na sioni kobela ti bubango kodro? Tongana ti so KOTA GBIA atene, ye so 
ayeke si ande na mara so kue ayeke ke ti sara kua na gbia ti Babilone laa. 

14Ambeni wayanga-Nzapa ayeke tene na ala, atene: ‘Ala azo ti Juda, fade ala yeke 
sara kua na gbia ti Babilone pepe!’ Ala ma awayanga-Nzapa ni so pepe, ngbanga 
ti so atënë ti mvene laa ala yeke tene na ala na peko ti yanga ti mbi so. 

15So tënë ti yanga ti KOTA GBIA laa: ‘Mbi tokua ala pepe. Gi tënë ti mvene laa ala 
yeke tene na iri ti mbi so. Fade mbi yeke tumba ala, azo ti Juda ge si ala yeke kui, 
ala na awayanga-Nzapa so ayeke tene na ala peko ti tënë ti yanga ti mbi so.’ ” 

16 Mbi Jérémie, mbi tene na awayango-sandaga nga na azo so kue ayeke lani kâ, 
mbi tene: “Tënë so KOTA GBIA atene ayeke so: ‘Ambeni wayanga-Nzapa ayeke 
tene na ala atene, fade a yeke mu akungba ti ya ti kota da ti Nzapa so ayeke na 

Babilone ti kiri na ni gi fafadeso; ala ma awayanga-Nzapa ni pepe, ngbanga ti so 
gi atënë ti mvene laa ala yeke tene na peko ti yanga ti mbi so. 

17Ala ma awayanga-Nzapa ni pepe! Ala sara kua na gbia ti Babilone si fade ala 
yeke ngba na fini! Ala ye titene gbata so aga ndo ti gba ti atêne ngbanga ti nyen?’ 

18“Tongana azo ni so ayeke taa awayanga-Nzapa, tongana biani KOTA GBIA laa 
azia tënë ti lo na yanga ti ala, ayeke nzoni ala voro tere ti ala na KOTA GBIA so 
ayeke na ndö ti dunia kue titene akungba so angba na ya ti kota da ti Nzapa ge, 
akungba so angba na yangbo ti gbia ti Juda na ti so angba na Jérusalem, azo amu 
ahon na ni na Babilone pepe. 

19 Biani, tënë so KOTA GBIA so ayeke na ndö ti dunia kue atene ndali ti 
angbongboro yongoro gere ti da, kota sembe, apusu nga ndali ti tanga ti akungba 
so angba na Jérusalem laa. 

20– Aye ni kue laa Nabukodonosor agbu na Jérusalem si ague na ni na Babilone 
pepe, na ndembe so lo gbu Yekonia, molenge ti Yoakim, gbia ti Juda, lo na akota 
zo kue ti Juda na ti Jérusalem. – 

21Tënë so KOTA GBIA so ayeke na ndö ti dunia kue, Nzapa ti Israel, atene ndali 
ti akungba so angba na ya ti kota da ti Nzapa, wala akungba so angba na yangbo 
ti gbia ti Juda wala ti so angba na Jérusalem; tënë ni ayeke so: 

22‘Fade a yeke gue na akungba ni kue na Babilone, ayeke ngba kâ ngbii asi na 
ndembe so mbi yeke baa lege titene a kiri na ni ge.’ ” So tënë ti yanga ti KOTA 
GBIA laa. 

Jérémie 28 

Jérémie na wayanga-Nzapa Hanania 

1Gi na ya ti oko ngu ni so, so ti tene na osio ngu ni so Sedesias ato nda ti le-gbia 
na sese ti Juda, na nze oku ni, wayanga-Nzapa Hanania, molenge ti Azur, zo ti 
gbata ti Gabaon, ayeke na ya ti kota da ti Nzapa. Hanania ato nda ti tene tënë na 
mbi Jérémie na le ti awayango-sandaga nga na le ti azo kue, lo tene: 

2“Tënë so KOTA GBIA so ayeke na ndö ti dunia kue, Nzapa ti Israel, atene ayeke 
so: ‘Komandema so gbia ti Babilone ayeke sara na ndö ti ala si ane tongana zuge 
so, mbi yeke fâ ya ni. 

3Biani, kozoni si ngu use alingbi, fade mbi yeke sara si akungba so kue 
Nabukodonosor, gbia ti Babilone, amu na ya ti kota da ti Nzapa, ague na ni na 
Babilone so ayeke kiri ge. 

4Mbi yeke kiri nga na Yekonia ge, Yekonia, molenge ti Yoakim, gbia ti Juda, lo na 
azo so kue a gbu ala lani na sese ti Juda si a gue na ala na Babilone; so tënë ti 
yanga ti KOTA GBIA laa. Biani, komandema so gbia ti Babilone ayeke sara na ndö 
ti ala si ane tongana zuge so, mbi yeke fâ ya ni.’ ” 

5Wayanga-Nzapa Jérémie akiri tënë na wayanga-Nzapa Hanania na le ti 
awayango-sandaga nga na le ti azo so kue ayeke na ya ti kota da ti Nzapa, 

6lo tene: “Amen! Ayeke nzoni KOTA GBIA asara tongana ti so mo tene so! Ayeke 
nzoni KOTA GBIA asara ye alingbi gi na atënë so mo fa peko ni so: akungba ti ya 
ti kota da ti Nzapa na azo so kue a gbu ala si a gue na ala na Babilone, ayeke nzoni 
a kiri na ala na ndo so. 

7Ye oko, zi mê ti mo, mo ma tënë so mbi yeke tene na mo nga na azo ni kue: 

8Awayanga-Nzapa ayeke daa ngbene ye ngu na ngu kozoni na mbi nga kozoni na 
mo. Ala tene peko ti atënë ti yanga ti KOTA GBIA na ndö ti akodro mingi nga na 
ndö ti akota kodro-gbia. Ala tene tënë ti bira, ti sioni kpale na ti sioni kobela ti 
bubango kodro. 

9Me tongana mbeni wayanga-Nzapa atene gi tënë ti siriri, fade azo ayeke hinga 
tongana nyen atene, biani Nzapa laa atokua lo? Azo ayeke hinga ni gi tongana 
tënë so lo fa, ye ni asi alingbi na ni.” 

10Tongaso wayanga-Nzapa Hanania azi zuge so ayeke na ndö ti go ti Jérémie si 
lo fâ ya ni. 

11Na pekoni Hanania atene na le ti azo kue, atene: “Tënë so KOTA GBIA atene 
ayeke so: ‘Kozoni si ngu use ahon, komandema so Nabukodonosor, gbia ti 
Babilone asara na ndö ti amara kue si ane ala tongana zuge so, fade mbi yeke fâ 
ya ni legeoko tongaso.’ ” Na pekoni Jérémie amu lege ahon. 

12Na peko ti so Hanania afâ ya ti zuge so ayeke na ndö ti go ti Jérémie awe, tënë 
ti KOTA GBIA asi na Jérémie, atene: 

13“Gue mo tene na Hanania: Tënë so KOTA GBIA atene ayeke so: ‘Mo fâ ya ti zuge 
ti keke awe, me mo yeke sara mbeni nde so ayeke na wen.’ ” 

14Biani, tënë so KOTA GBIA so ayeke na ndö ti dunia kue, Nzapa ti Israel atene 
ayeke so: “Mbi yeke zia na ndö ti go ti amara so kue zuge ti wen; ala yeke duti na 
gbe ti komandema ti Nabukodonosor, gbia ti Babilone. Ataa anyama ti ngonda, 
mbi yeke zia ala na gbe ti lo.” 

15Wayanga-Nzapa Jérémie akiri atene na wayanga-Nzapa Hanania, atene: 
“Hanania, ma mbi si! KOTA GBIA atokua mo pepe; me mo laa mo pusu azo so ti 
zia be ti ala na ndö ti atënë ti mvene. 

16Nilaa, tënë so KOTA GBIA atene ayeke so: ‘Mbi yeke zi mo na ndö ti sese; mo 
yeke kui gi na ngu so, ngbanga ti so mo pusu azo ti ke KOTA GBIA.’ ” 

17Wayanga-Nzapa Hanania akui taa na ya ti nze mbarambara ti oko ngu ni so. 

Jérémie 29 

Jérémie atokua mbeti na azo ti Juda so a gue na ala na Babilone 

1Tënë ti ya ti mbeti ni laa, mbeti so Jérémie asu na Jérusalem si atokua 
na akangba, awayango-sandaga, awayanga-Nzapa na tanga ti azo so kue 
Nabukodonosor agbu ala na Jérusalem si ague na ala na Babilone. 

2Lo tokua mbeti ni na peko ti so gbia Yekonia, na gbia-wali, na akota zo ti yangbo 
ti gbia, akota zo ti sese ti Juda na ti Jérusalem, azo ti pikango ndao nga na azo ti 
sarango ye na kode alondo na Jérusalem awe. 

3Jérémie amu mbeti ni na Elasa, molenge ti Shafan nga na Gemaria, molenge ti 
Hilkia titene ala gue na ni. Biani, Sedesias, gbia ti Juda atokua fade ala na 
Babilone na gbia Nabukodonosor. Tënë ti ya ti mbeti ni ayeke tongaso: 

4“Tënë so KOTA GBIA so ayeke na ndö ti dunia kue, Nzapa ti Israel atene ndali ti 
azo so kue lo sara si a gbu ala na Jérusalem si a gue na ala na Babilone ayeke so: 

5‘Ala sara ada titene ala lango daa; ala fâ ayaka titene ala te ale ti kobe ni. 

6Ala mu awali wala akoli, ala du amolenge-koli nga na amolenge-wali. Ala mu 
awali na amolenge ti ala ti koli; ala zia amolenge ti ala ti wali titene akoli amu ala 
si ala nga adu amolenge. Ayeke nzoni ala, azo ti Juda, ala wu mingi mingi na ndo 
ni kâ, wungo ti ala akiri na peko pepe! 

7Ala gi lege ngangu ti sara si gbata so KOTA GBIA ague na ala daa so amai. Ala 
sambela KOTA GBIA ndali ti gbata ni, ngbanga ti so maingo ti ala wani alondo gi 
na maingo ti gbata ni.’ 

8“Biani, tënë so KOTA GBIA so ayeke na ndö ti dunia kue, Nzapa ti Israel atene 
ayeke so: ‘Awayanga-Nzapa so ayeke lango na popo ti ala, azo ti Jérusalem, ala 
zia lege na ala pepe ti handa ala; ala zia nga lege pepe na azo ti bango nda ti aye. 
Azo so ayeke fa nda ti abango-li ti ala, ala dingi mê ti ala ti ma tënë ti azo ni pepe. 

9Peko ti tënë ti yanga ti mbi so azo ni ayeke tene na ala na iri ti mbi so, ayeke 
mvene. Mbi tokua ala pepe’; so tënë ti yanga ti KOTA GBIA laa. 

10 “Tënë so KOTA GBIA akiri atene ayeke so: ‘Tongana ngu balembarambara so 
a diko ndali ti Babilone so ahon awe, mbi yeke ga ti baa lege ti ala; nzoni ye so 
mbi mu zendo ti sarango ni na ala, fade mbi yeke sara ni: mbi yeke kiri na ala ge 
na Jérusalem. 

11Biani, mbi KOTA GBIA, mbi hinga apialo so mbi leke ndali ti ala, apialo titene 
ala baa sioni daa pepe, me apialo titene ala baa nzoni daa; so tënë ti yanga ti 
KOTA GBIA laa. Mbi ye ti mu na ala ye so ala lingbi ti zia be ti ala ti ku ni ndali ti 
gigi ti ala ti gbanda. 

12Tongaso, tongana ala di iri ti mbi si ala gue ti sambela mbi, fade mbi yeke ma 
ala. 

13Fade ala yeke gi mbi si ala yeke wara mbi. Tongana ala gi mbi na be ti ala kue, 

14fade mbi yeke zia lege titene ala wara mbi; so tënë ti yanga ti KOTA GBIA laa. 
Mbi yeke sara titene ala kiri na kozo ndo ti ala; mbi yeke zi ala na ya ti kodro so 
kue nga na ando so kue mbi kangbi ala ando daa ti bongbi ala na ndo oko; mbi 
yeke kiri na ala na ndo so a gbu ala ando daa si a gue na ala na kodro wande so’; 
so tënë ti yanga ti KOTA GBIA laa. 

15“KOTA GBIA atene atënë so kue na ala, ngbanga ti so ala tene: ‘KOTA GBIA amu 
na e awayanga-Nzapa na Babilone.’ 

16“Fadeso, tënë so KOTA GBIA atene ndali ti gbia so aduti na ndö ti mbata ti gbia 
na peko ti David laa; tënë so KOTA GBIA atene nga ndali ti azo so angba ti lango 
na ya ti gbata ti Jérusalem laa; so ti tene a-ita ti ala so a gue na ala na kodro 
wande legeoko na ala pepe so. 

17Tënë so KOTA GBIA so ayeke na ndö ti dunia kue atene ayeke so: ‘Mbi yeke 
tokua na ndö ti ala bira, nzara na sioni kobela ti bubango kodro. Mbi yeke sara 
titene ala kpa afige so afun awe, so ayeke sioni ahon ndoni si akpa titene zo ate 
ni pepe so. 

18Mbi yeke tumba peko ti ala na lege ti bira, nzara na sioni kobela ti bubango 
kodro. Mbi yeke sara tongaso si akodro-gbia ti sese kue ado na kota mbeto na 
bango ala. Na ya ti akodro so kue mbi yeke kangbi ala daa, ala yeke ga tapande 
ndali ti azo so ayeke deba amba ti ala; ala yeke ga ye ti dongo be nga na ye so azo 
ayeke huru yanga ti ala na bango ni. 

19Biani, ala ma tënë ti mbi pepe, ataa so mbi mu ngoi ti mbi kue ti tokua na ala 
awayanga-Nzapa so ayeke azo ti kua ti mbi; so tënë ti yanga ti KOTA GBIA laa. 
Me ala ma awayanga-Nzapa ni pepe; so tënë ti yanga ti KOTA GBIA laa.’ 

20“Ala, azo so a gbu ala si a gue na ala na kodro wande, ala so KOTA GBIA amu 
ala na Jérusalem si atokua ala na Babilone so, ala ma tënë ti KOTA GBIA si! 

21“Tënë so KOTA GBIA so ayeke na ndö ti dunia kue, Nzapa ti Israel atene na ndö 
ti Ahab, molenge ti Kolaya na Sidekia, molenge ti Maaseya ayeke so: ala use kue 
ayeke awayanga-Nzapa ti mvene, ataa so ala yeke tene peko ti atënë ti yanga ti 
Nzapa na azo, atene: ‘Mbi yeke zia awayanga-Nzapa ni na maboko ti 
Nabukodonosor, gbia ti Babilone si lo yeke fâ ala na gbe ti le ti ala, azo ti 
Jérusalem. 

22Azo ti Juda so kue a gbu ala si a gue na ala na Babilone, fade ala yeke mu iri ti 
akoli use ti deba na amba ti ala. Biani, fade azo ti Juda ni ayeke tene: Ayeke nzoni 
KOTA GBIA asara na mo gi mara ti ye so lo sara na Sidekia nga na Ahab so gbia 
ti Babilone azö ala na le ti wâ so!’ 

23Ye so ayeke si na ala, ngbanga ti so ala sara kota ye ti kamene na sese ti Israel. 
Biani, ala lango na awali ti amba ti ala si ala tene, ani yeke tene peko ti atënë ti 



1465 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

yanga ti mbi, ataa so mbi mu yanga na ala oko pepe. Mbi hinga ye so kue si mbi 
baa ye so kue.” So tënë ti yanga ti KOTA GBIA laa. 

Mbeti so Shemaya atokua 

24Fade mo yeke tene na Shemaya, zo ti Nehelam, mo tene: 

25Tënë so KOTA GBIA so ayeke na ndö ti dunia kue, Nzapa ti Israel atene ayeke 
so: Mo su mbeti na iri ti mo, mo tokua na azo so kue ayeke na Jérusalem, na 
wayango-sandaga Sefania, molenge ti Maaseya nga na tanga ti awayango-
sandaga kue. Tënë so mo yeke tene na ya ti mbeti ni ayeke so: 

26“KOTA GBIA amu mo ti ga wayango-sandaga na peko ti Yoyada awe. Alingbi 
mo baa ndo na ndö ti azo ti gbogbolinda so atene, ala yeke awayanga-Nzapa si 
ala yeke sara kua na ya ti kota da ti Nzapa so. Alingbi mo kanga ala na ya ti 
olongbo, mo zia zingiri na go ti ala. 

27Jérémie, zo ti gbata ti Anatot atene, ni yeke wayanga-Nzapa na popo ti ala; mo 
suku na lo pepe ngbanga ti nyen? 

28Lo tokua mbeti gi fafadeso na e ge na Babilone. Tënë so lo tene na ya ti mbeti 
ni laa: ‘Ala yeke ninga ande kâ mingi! Tongaso, alingbi ala sara ada titene ala 
lango daa, ala fâ ayaka titene ala te ale ti kobe ni.’ ” 

29Wayango-sandaga Sefania adiko mbeti ni na wayanga-Nzapa Jérémie. 

30Tongaso, tënë ti KOTA GBIA asi na Jérémie, atene: 

31“Tokua tënë so na azo so a gbu ala si a gue na ala na kodro wande, mo tene: 
‘Tënë so KOTA GBIA atene na ndö ti Shemaya, zo ti Nehelam ayeke so: Shemaya 
atene, ni yeke tene peko ti tënë ti yanga ti mbi na ala, me mbi tokua lo pepe. Lo 
pusu ala ti zia be ti ala gi na ndö ti atënë ti mvene. 

32Nilaa, tënë so mbi KOTA GBIA, mbi tene ayeke so: mbi yeke ga na tere ti 
Shemaya, lo na ahale ti lo; mbeni zo ti sewa ti lo ayeke kiri ti ngba na popo ti ala, 
azo ti Juda pepe. Nzoni ye so mbi yeke sara na azo ti mbi, zo oko na popo ti asewa 
ti lo ayeke baa ni pepe, ngbanga ti so lo pusu azo ti mbi ti tomboka na tere ti mbi; 
so tënë ti yanga ti KOTA GBIA laa.’ ” 

Jérémie 30 

Azendo ti Nzapa ndali ti Israel 

1Tënë ti KOTA GBIA asi na Jérémie, atene: 

2“Tënë so KOTA GBIA, Nzapa ti Israel atene ayeke so. Atënë so kue mbi tene na 
mo so, mo su ni na mbeti. 

3So tënë ti yanga ti KOTA GBIA laa: Mbeni lango ayeke ga so mbi yeke sara titene 
azo ti Israel na azo ti Juda so ayeke azo ti mbi akiri na kozo ndo ti ala. Fade mbi 

yeke kiri na ala na ya ti kodro so mbi mu ando na akotara ti ala; ala yeke kiri ti 
mu ni titene aga ye ti ala; mbi KOTA GBIA laa, mbi tene.” 

4Tënë so KOTA GBIA atene ndali ti Israel na Juda ayeke so: 

5“Tënë so KOTA GBIA atene ayeke so: E ma dekongo ti ye ti mbeto; ye ti kota 
mbeto laa, me ti siriri pepe. 

6Ala hunda ndo si ala baa ndo: Koli adu molenge laoko awe? Me ngbanga ti nyen 
si mbi baa akoli kue azia maboko na ndö ti ngbonda ti ala tongana wali na 
ndembe ti dungo ni so? Ngbanga ti nyen si le ti ala kue gi na mawa so? 

7So ye ti vundu ti nyen! So ayeke kota lango mingi; mbeni lango ti lingbi na ni 
ayeke daa pepe! So ayeke lango ti kota vundu ndali ti ahale ti Jacob! Me fade ala 
yeke soo kuâ.” 

8“So tënë ti yanga ti KOTA GBIA so ayeke na ndö ti dunia kue laa: Tongana lango 
ni alingbi awe, fade mbi yeke fâ ya ti zuge so ayeke ne na go ti ala, mbi yeke zi 
azingiri ti ala. Tongaso ala yeke kiri ti duti ngbaa ti awande pepe, 

9me ala yeke sara na mbi, KOTA GBIA Nzapa ti ala. Ala yeke sara nga na mbeni 
hale ti David, gbia so mbi yeke zia lo na ndö ti ala.” 

10“Ti mo Israel, zo ti kua ti mbi, sara mbeto pepe! So tënë ti yanga ti KOTA GBIA 
laa. Mo hale ti Jacob, mo do na mbeto pepe! Biani, mbi yeke ga ti soo mo na ya ti 
akodro so ayeke na yongoro ndo; mbi yeke soo nga ahale ti mo na sese so a gbu 
ala si a gue na ala daa so. Israel, fade mo yeke kiri si mo yeke wara lege ti duti 
kpoo, mbeni sioni ye ti kiri ti sara mo ayeke daa pepe, mbeni zo ti kiri ti zia mbeto 
na be ti mo ayeke daa pepe. 

11 So tënë ti yanga ti KOTA GBIA laa: Mbi yeke na mo ti soo mo. Amara so kue 
mbi kangbi mo lani na popo ti ala, mbi yeke fâ ala kue ti hunzi ala; me ti mo, mbi 
yeke hunzi mara ti mo pepe. Biani, mbi pika mo, me na legeni; mbi lingbi fade ti 
zia mo senge tongaso pepe!” 

12So tënë ti yanga ti KOTA GBIA laa: “Ka ti mo ayeke so mingi, ka ni ayeke mu 
oko pepe! 

13Zo oko ti gbu koko ti mo ayeke daa pepe, mbeni ngangu yoro ti kanga na ka ti 
mo ayeke daa pepe. 

14Andeko ti mo kue, be ti ala agirisa na mo awe, ngbanga ti ala ayeke na mo 
mbeni pepe. Biani, mbi pika mo, mo baa mo tene, mbi yeke fade wato ti mo. Mbi 
pika mo ngangu, ngbanga ti so sioni ti mo ahon ndoni, siokpari ti mo awu mingi. 

15Ngbanga ti nyen si mo yeke toto ndali ti kpale so asi na mo? Ndali ti ka ti mo 
so aso mingi so? Mbi sara si aye ni so asi na mo, ngbanga ti so sioni ti mo ahon 
ndoni, siokpari ti mo awu mingi. 

16Me azo so kue ate mo, fade a yeke te ala; azo so kue be ti ala ake mo, fade a 
yeke gbu ala ti gue na ala na kodro wande; azo so anzi aye ti mo, fade a yeke nzi 
aye ti ala; azo so kue agbu aye ti mo, fade a yeke gbu aye ti ala. 

17Ala di iri ti mo: ‘Lo so a ke lo awe’, wala ‘Sion so azo aye tënë ti lo pepe’. Me so 
tënë ti yanga ti KOTA GBIA laa: Fade mbi yeke sara si ka ti mo amu; mbi yeke 
sara si aka ti mo ahunzi.” 

18Tënë so KOTA GBIA atene ayeke so: “Fade mbi yeke sara si azo ti da ti Jacob 
akiri na kozo ndo ti ala; mbi yeke baa mawa ti da ti ala. Gbata so lani abuba, a 
yeke kiri ti leke ni na ndö ti angbene da so atuku na sese; a yeke kiri ti sara 
apendere da gi na oko ndo so lani ada ni ayeke daa so. 

19Na popo ti ala, fade a yeke ma go ti azo so ayeke he bia ti mungo singila si ala 
yeke dekongo na ngia. Ala ahale ti Jacob, fade mbi yeke sara si ala kiri awu mingi, 
wungo ti ala ayeke kiri na peko pepe; mbi yeke sara si azo ane ala, zo ayeke kiri 
ti baa ala tongana abuba zo pepe. 

20Ala yeke kiri ti ga tongana ti giriri; bongbi ti ala ayeke kiri ti luti mbirimbiri na 
dawa ti mbi. Mbi yeke ga na tere ti azo so kue ayeke sara ngangu na ala, ahale ti 
Jacob. 

21Mbeni oko ti ala ayeke duti makonzi ti ala; zo so ayeke sara komandema na 
ndö ti ala ayeke baa gigi na popo ti ala; fade mbi yeke sara si lo ga nduru na mbi. 
Biani, zo wa laa alingbi ti sara ye ti koli si lo ga nduru na mbi, zo wa? So tënë ti 
yanga ti KOTA GBIA laa. 

22Fade ala yeke duti azo ti mbi si mbi yeke duti Nzapa ti ala.” 

23Baa ngangu pupu ti KOTA GBIA ayeke ga, sioni ngonzo ti lo alondo awe. Sioni 
pupu ti ngu-Nzapa ayeke ya si ayeke turne wirrr ti ti na li ti azo ti sioni. 

24Ngonzo ti wâ ti KOTA GBIA ayeke kai ande pepe, ngbii ye so lo leke na be ti lo 
ti sara, lo sara ni kue si. Gbanda si ala yeke ma ya ti tënë so nzoni. 

Jérémie 31 

1So tënë ti yanga ti KOTA GBIA laa: “Na ngoi ni so, mbi yeke duti Nzapa ti asewa 
ti Israel kue; ala yeke duti azo ti mbi.” 

Kiringo ti azo ti Israel so angba na fini na kodro ti ala 

2Tënë so KOTA GBIA atene ayeke so: “Na benyama, mbi sara nzoni be na azo so 
asigigi lani na ya ti kuâ. Israel ayeke gue ti duti kpoo. 

3Yongoro kâ, KOTA GBIA asi na mbi, lo tene: ‘Mbi ye mo na ndoye so angba lakue 
lakue, ndani laa mbi ngba ti sara nzoni be na mo. 

4Maseka-wali Israel, mbi yeke kiri ti leke mo na nduzu, a yeke kiri ti leke mo na 
nduzu. Mo yeke kiri ti mu akete ngo ti mo na tere ti mo tongana aye ti pendere 
si mo yeke gue ti dodo na popo ti azo so ayeke sara ngia. 

5Mo yeke kiri ti lu avinye na ndö ti ahoto ti Samarii; azo so alu ni, fade ala yeke 
baa nzoni daa. 

6Biani, mbeni lango ayeke ga so asanziri ayeke dekongo na li ti ahoto ti Efraim, 
atene: Ala londo! E gue na Sion, e gue na mbage ti KOTA GBIA Nzapa ti e!’ ” 

7Tënë so KOTA GBIA atene ayeke so: “Ala dekongo na ngia ndali ti Israel, ala pika 
maboko na li ti makonzi so ayeke na li ti amara! Ala huru yanga ti ala! Ala sepela 
lo, ala tene: ‘KOTA GBIA, mo soo azo ti mo, soo azo ti Israel so angba na fini!’ 

8 Mbi yeke mu ala na kodro ti mbage ti Banga ti kiri na ala; mbi yeke sara titene 
ala londo na nda ti sese kue ti bongbi na ndo oko. Na popo ti ala, awaziba ayeke 
daa, azo ti bubango gere, awali so ayeke na ngo na ala so ya ti ala ayeke so ti du. 
Gba ti azo laa ayeke kiri na ndo so. 

9Azo ni ayeke kiri na toto na yanga ti ala. So mbi yeke ga na ala, ala yeke dema 
tere ti ala; mbi yeke gue na ala na ndo so gba ti ngu ayeke sua daa, mbi yeke sara 
titene ala hon na lege so ayeke mbirimbiri, ndo so ala lingbi pepe ti pika gere ti 
ala ti ti. Biani, mbi yeke tongana babâ ti Israel, Efraim ayeke kozo molenge ti 
mbi.” 

10Ala amara nde, ala ma tënë ti KOTA GBIA, ala bi tënë ni na mê ti azo so ayeke 
na ya ti azoa yongoro kâ. Ala tene: “KOTA GBIA akangbi lani azo ti Israel kirikiri, 
fadeso lo bongbi ala si lo bata ala tongana wabatango-taba so abata ataba ti lo.” 

11Biani, KOTA GBIA azi azo ti Israel awe, lo zi ala na maboko ti mbeni zo so ayeke 
ngangu ahon ala. 

12Fade ala yeke ga, ala yeke dekongo na ngia na ndö ti hoto ti Sion; yanga ti ala 
ayeke na ngia ti wara anzoni ye so KOTA GBIA ayeke mu na ala: ble, fini vin, 
mafuta, ataba, angasa na abagara. Fini ti ala ayeke duti tongana yaka so a tuku 
ngu daa; ala yeke kiri ti woko pepe. 

13Tongaso, fade amaseka-wali ayeke dodo na ngia, amaseka-koli na ambakoro 
ayeke sara legeoko tongaso. Mbi yeke sara si mawa ti ala aga ngia, mbi yeke de 
be ti ala. Na peko ti vundu ti ala, mbi yeke sara si ala duti na ngia. 

14Mbi yeke mu na awayango-sandaga gba ti kasa ti mafuta, mbi yeke sara si aye 
ti nzoni asi singo na azo ti mbi; so tënë ti yanga ti KOTA GBIA laa. 

15Tënë so KOTA GBIA atene ayeke so: “A yeke ma dekongo na toto ti kota vundu 
na kodro ti Rama. Rachel laa ayeke toto ndali ti amolenge ti lo; lo ke ti ma awango 
so alingbi ti de be ti lo, ngbanga ti so amolenge ni ayeke daa mbeni pepe.” 

16Me tënë so KOTA GBIA atene ayeke so: “Awe-oo! Kiri mo dema tere ti mo pepe! 
Kiri mo toto pepe! Fade mo yeke wara futa ti kua ti mo; so tënë ti yanga ti KOTA 
GBIA laa. Amolenge ti mo ayeke londo na ndo ti awato ti ala ti kiri. 

17Mo lingbi ti zia be ti mo ti ku anzoni ye ndali ti gigi ti mo ti gbanda; so tënë ti 
yanga ti KOTA GBIA laa: Fade amolenge ti mo ayeke kiri na sese ti ala. 

18Biani, mbi ma azo ti Efraim so ayeke dema tere ti ala, atene: ‘KOTA GBIA, mo 
pika e ngangu mingi tongana ti so zo ayeke pika bagara so ama ndo pepe. Me 
ayeke nzoni mo sara si e kiri na mbage ti mo titene e kiri biani na mbage ti mo, 
ngbanga ti so mo laa mo yeke Nzapa ti e. 

19Taa-tënë, e hon lani yongoro na tere ti mo, me fadeso e zia lege ni awe. E hinga 
sioni ti e awe, fadeso e zia maboko na go ti e, kamene ahon ndö ti e si e ga buba 
ndali ti ye so e sara na ndembe so e de maseka; ye ti peko ni laa e wara awe so.’ 
” 

20 Efraim ayeke molenge ti mbi ti koli so mbi ye lo ahon ndoni; lo yeke molenge 
so mbi voro lo mingi. Ndani laa, lakue so mbi yeke tene tënë na tere ti lo, lakue 
mbi yeke dabe ti mbi na lo. Be ti mbi ayeke na ndö ti lo mingi. Biani, mbi baa 
mawa ti lo ahon ndoni; so tënë ti yanga ti KOTA GBIA laa. 

21Mo lu atêne na tere ti lege so mo yeke hon daa; mo kpo aye na nduzu na tere ti 
lege so mo yeke hon daa. Sara hange na lege so mo mu nga na lege so mo tambula 
daa. Maseka-wali Israel, mo kiri! Kiri na ya ti agbata so ayeke ti mo! 

22Molenge-wali ti ngangu li, mo yeke ngba ti duti yamba tongaso ngbii asi lawa? 
Biani, KOTA GBIA asara mbeni fini ye na ndö ti sese awe: fadeso wali laa ayeke 
gi lege ti mu koli. 

Tënë ti fini mbuki 

23Tënë so KOTA GBIA so ayeke na ndö ti dunia kue, Nzapa ti Israel atene ayeke 
so: “Tongana mbi sara titene kodro ti Juda na agbata ti Juda akiri na kozo ndo ti 
ala, tënë so azo ayeke kiri ti tene laa: ‘Ayeke nzoni KOTA GBIA asara tufa na ndö 
ti mo, hoto ti Sion so mo yeke nde si mo yeke nzoni kue; mo yeke ndo ti 
mbirimbiri!’ 

24“Tongaso, azo ti kete kodro na azo ti agbata ti Juda kue, ala na azo ti fango yaka 
na azo so ayeke fono na anyama ti ala ayeke sara kodro legeoko na ndo so. 

25Biani, azo so awoko na nzara ti ngu, fade mbi yeke mu na ala ngu ti nyon; azo 
so ngangu atia ala, mbi yeke mu na ala kota ngangu. 

26– Ndani laa, so mbi zingo na lango, mbi baa so lango ti mbi ni asara nzoni na 
mbi mingi. – 

27“So tënë ti yanga ti KOTA GBIA laa: Mbeni lango ayeke ga so mbi yeke tuku azo 
na anyama gbani gbani na ya ti akodro-gbia ti Israel na ti Juda tongana ti so zo 
ayeke tuku ale ti kobe na le ti yaka. 

28 Lani, le ti mbi akpengba na ndö ti ala titene mbi gboto aye, mbi de aye na sese, 
mbi kungbi aye na sese, mbi buba aye si mbi sara sioni. Me fadeso, le ti mbi 
akpengba na ndö ti ala titene mbi leke aye na nduzu si mbi lu aye; so tënë ti 
yanga ti KOTA GBIA laa. 

29 Nilaa, fade azo ayeke kiri ti tene mato so mbeni pepe: ‘Ababâ ate akpi-kpi le 
ti vinye, me pembe ti amolenge laa akui.’ 

30Biani, tongana zo ate akpi-kpi le ti vinye, pembe ti lo wani laa ayeke kui; fade 
zo oko oko ayeke kui ndali ti sioni ti lo wani. 

31“Mbeni lango ayeke ga so mbi na azo ti Israel nga na azo ti Juda, e yeke sara 
fini mbuki; so tënë ti yanga ti KOTA GBIA laa. 

32Mbuki ni ayeke duti nde na ti so lani mbi na akotara ti ala e sara na ngoi so mbi 
gbu maboko ti ala ti sigigi na ala na Ezipte. Akotara ti ala abuba tënë ti ya ti mbuki 
ni, ataa so mbi laa mbi yeke lani wa ti ala; so tënë ti yanga ti KOTA GBIA laa. 

33So tënë ti yanga ti KOTA GBIA laa: Na peko ti alango ni so, mbuki so mbi na azo 
ti Israel e yeke sara ni ayeke so: mbi yeke su andia ti mbi taa na ya ti be ti ala, 
mbi yeke su ni na ndö ti be ti ala; mbi yeke duti Nzapa ti ala si ala yeke duti azo 
ti mbi. 

34 Zo oko na popo ti ala ayeke kiri ti fa ye na mba ti lo wala na ita ti lo pepe, atene: 
‘Ala hinga KOTA GBIA!’ Biani, ti londo na kete zo asi na kota zo, fade ala kue 
ayeke hinga mbi; so tënë ti yanga ti KOTA GBIA laa. Mbi yeke zi sioni ti ala, mbi 
yeke kiri ti dabe ti mbi na siokpari ti ala pepe.” 

35Tënë so KOTA GBIA atene ayeke so: Zo wa laa azia lâ titene lo su na kota lâ? Zo 
wa laa amu yanga na nze na atongoro ti su na bi na lege ti ndia ti ala? Zo wa laa 
ayingi kota ngu-ingo titene amapo atoto? Ayeke KOTA GBIA so ayeke na ndö ti 
dunia kue; so iri ti lo laa. 

36So tënë ti yanga ti KOTA GBIA laa: “Mbeni lâ, tongana mbi lingbi ti yeda titene 
ngangu ti andia ti dunia so amingo, andaa mbi lingbi nga ti yeda titene azo ti 
Israel kue akiri abongbi mbeni pepe ti ga mara oko! 

37Tënë so KOTA GBIA atene ayeke so: Tongana zo alingbi ti gboto kamba, ti 
londo na sese asi na yayu ti hinga yongo ni, wala tongana zo ni alingbi ti hinga 
yongo ti sese na ngbonda ni kâ, tongaso fade mbi lingbi nga ti ke ahale ti Israel 
kue ndali ti sioni so ala sara.” 

38“So tënë ti yanga ti KOTA GBIA laa: Mbeni lango ayeke ga so a yeke kiri ti leke 
gbata ti Jérusalem ndali ti KOTA GBIA, ti londo na kota da ti Hananeel so ayo na 
nduzu, ngbii asi na yanga ti gbagba so iri ni Ti-Ndangoro. 

39Fade a yeke suru afini katikati ti gbata ni ti gue na ni na mbage ti Do, na mbage 
ti hoto ti Gareb; akatikati ni ayeke londo na ndo so, angoro ngbii asi na mbage ti 
Goa. 

40Popo-hoto so kue a yeke bi akuâ daa si a yeke tuku amburu ti wâ ti mafuta ti 
anyama daa, na asenge sese so ague ngbii asi na tere ti ngu ti Sedron, akiri ague 
ngbii asi na ndangoro ti yanga ti gbagba so iri ni Ambarata, na mbage ti To; asese 
so kue, fade a yeke zia ni nde ndali ti KOTA GBIA; zo ayeke kiri ti gboto ye daa 
wala ti kungbi ye daa pepe.” 

Jérémie 32 

Jérémie avo yaka 

1Tënë ti KOTA GBIA asi na Jérémie na ngu baleoko ni so Sedesias ayeke gbia ti 
Juda; ngu ni so alingbi na ngu baleoko na miombe ni so Nabukodonosor ayeke 
gbia ti Babilone. 

2Andaa na ngoi ni so, aturugu ti Babilone angoro Jérusalem ti mu ni na bira. Ti 
wayanga-Nzapa Jérémie, a gbu lo si a kanga lo na yangbo ti gbia ti Juda, 
mbirimbiri na ya ti gbagba ti aturugu ti batango gbia. 

3Sedesias, gbia ti Juda amu fade yanga titene a kanga Jérémie kâ. Biani, lo suku 
na Jérémie ngbanga ti tënë ti peko ti yanga ti KOTA GBIA so Jérémie atene: “Baa, 
tënë so KOTA GBIA atene ayeke so: Mbi yeke zia Jérusalem na maboko ti gbia ti 
Babilone si lo yeke mu ni. 

4Ti Sedesias, gbia ti Juda, lo yeke kpe na maboko ti azo ti Babilone pepe. Biani, 
fade a yeke zia lo na maboko ti gbia ti Babilone, lo wani, lo yeke tene tënë na gbia 
ni si lo yeke baa lo le na le. 

5Na pekoni, fade a yeke gue na Sedesias na Babilone, lo yeke ngba kâ ngbii, mbi 
wani, mbi baa lege ti lo si; so tënë ti yanga ti KOTA GBIA laa. Tongana ala ngba ti 
sara bira na azo ti Babilone, ala azo ti Juda, ala yeke sara gbaa.” 

6Jérémie atene: “Tënë ti KOTA GBIA asi na mbi, atene: 

7 ‘Fade ita ti mo Hanameel, molenge ti Shalum, ita ti babâ ti mo ayeke ga ti baa 
mo ndali ti yaka so lo yeke na ni na Anatot. Lo yeke hunda na mo ti vo yaka ni, 
ngbanga ti so mo laa mo yeke mbeni zo ti sewa ti lo so popo ni ayo pepe; tënë ti 
vongo yaka ni titene aga ti mo abaa mo kozoni.’ 

8“Tongana ti so KOTA GBIA atene lani na mbi, ita ti mbi Hanameel, molenge ti ita 
ti babâ ti mbi aga si awara mbi na ya ti gbagba ti aturugu ti batango gbia; lo tene 
na mbi: ‘Vo yaka ti mbi so ayeke na Anatot, na sese ti Benjamin. Biani, tënë ti 

vongo yaka ni titene aga ti mo abaa mo kozoni.’ “Tongaso mbi hinga, mbi tene, 
KOTA GBIA laa atene tënë na mbi so. 

9“Nilaa mbi vo yaka ti Hanameel, molenge ti ita ti babâ ti mbi; yaka so ayeke na 
Anatot. Mbi futa ngere ni na ale ti nginza baleoko na mbarambara. 

10Mbi su mbeti ti vongo yaka ni, mbi kpo nzoroko ti mbi na ndö ni na le ti azo so 
mbi iri ala ti duti na tere ni. Na pekoni, mbi zia nginza ni na ndö ti kilo ti hinga 
nengo ni. 

11Mbi mu mbeti ti vongo yaka ni, ti so mbi kpo nzoroko ti mbi daa alingbi na tënë 
ti ndia so, nga na ti so a kanga yanga ni pepe so, 

12mbi mu na Baruk, molenge ti Neria, molenge ti Maaseya, na le ti ita ti mbi 
Hanameel, lo na azo so kue aduti na tere ti tënë ni si ala su nga maboko ti ala na 
gbe ti mbeti ti vongo yaka ni; mbi mu nga mbeti ni na le ti azo ti Juda so kue 
ayeke na ya ti gbagba ti aturugu ti batango gbia. 

13Na dawa ti azo so kue, mbi mu yanga na Baruk, mbi tene: 

14‘Tënë so KOTA GBIA so ayeke na ndö ti dunia kue, Nzapa ti Israel atene ayeke 
so: Mu ambeti use so, ti so mbi kpo nzoroko ti mbi daa na ti so a kanga yanga ni 
pepe so, mo zia ni na ya ti ta ti sese, tongaso si ambeti ni alingbi ti ninga.’ 

15“Biani, tënë so KOTA GBIA so ayeke na ndö ti dunia kue, Nzapa ti Israel atene 
ayeke so: ‘Na ya ti kodro so, fade azo ayeke kiri ti vo ada, ayaka na ayaka ti vinye.’ 
” 

Jérémie asambela Nzapa 

16Na peko ti so mbi mu mbeti ti vongo yaka ni na Baruk, molenge ti Neria, mbi 
sambela KOTA GBIA, mbi tene: 

17“Ae Kota Gbia NZAPA, mo laa mo sara yayu na sese na lege ti kota ngangu ti 
mo, na lege ti maboko ti mo so mo yoro. Mbeni ye so ayeke ngangu na mo ayeke 
daa pepe. 

18 Mo yeke sara nzoni be na azo ngbii asi na ahale ti ala ti molongo saki oko. Me 
tongana ababâ na amama asara siokpari, mo yeke sara si amolenge ti ala laa 
awara futa ni. Mo yeke kota Nzapa, mo yeke ngangu mingi; iri ti mo ayeke KOTA 
GBIA so ayeke na ndö ti dunia kue. 

19Apialo ti mo ayeke kota; na lege ti ngangu ti mo, mo yeke sara si apialo ni abaa 
gigi. Ye so azo ayeke sara, mo yeke baa ni kpoo. Tongaso, mo yeke sara na zo oko 
oko alingbi na lege ti dutingo ti lo nga na lengo ti sarango ye ti lo. 

20“Ando na Ezipte, mo sara aye ti dongo be na aye ti kpene ngbii asi laso. Mo sara 
si iri ti mo awu na popo ti azo ti Israel nga na popo ti tanga ti azo kue, tongana ti 
so a yeke baa ni laso so. 



1473 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

21Na lege ti aye ti dongo be na aye ti kpene, mo sara si Israel, azo ti mo, asigigi 
na sese ti Ezipte; ala sigigi na lege ti ngangu ti maboko ti mo nga na lege ti 
maboko ti mo so mo yoro. 

22Mo deba yanga ti mo ando na akotara ti e ti mu na ala kodro so ngu ti me ti 
bagara na mafuta ti wotoro asi singo daa; ye so mo sara ni laa. 

23Ala ga si ala mu kodro ni titene aga ti ala. Ye oko, ala ma tënë ti mo pepe, ala 
bata lege ti andia ti mo pepe, ala ke ti sara ye so mo mu yanga na ala ti sarango 
ni. Nilaa mo tokua akpale so kue na ndö ti ala laso. 

24“Fadeso azo ti Babilone abongbi sese si aga koto, ala ga nduru na gbata ni 
titene ala mu ni awe; ala yeke tiri bira titene ala mu gbata ni. Na lege ti bira, kota 
nzara na sioni kobela ti bubango kodro, gbaa fade gbata ni ayeke ti na maboko 
ti ala. Tënë so lani mo tene, ni laa asi awe so; ti mo, mo yeke baa gi ni bango! 

25Ka so gbata ni aga nduru ti ti na maboko ti azo ti Babilone awe so, ngbanga ti 
nyen si mo Kota Gbia NZAPA, mo mu yanga na mbi, mo tene: ‘Vo yaka ni, mo futa 
ngere ni na dawa ti azo so aduti na tere ni?’ ” 

KOTA GBIA akiri tënë na Jérémie 

26Tongaso, tënë ti KOTA GBIA asi na Jérémie, atene: 

27“Mbi KOTA GBIA, mbi yeke Nzapa ti ye so kue ayeke na fini. Mbeni ye so ayeke 
ngangu na mbi ayeke daa? 

28Ndani laa, tënë so mbi KOTA GBIA, mbi tene ayeke so: mbi yeke zia gbata so 
na maboko ti azo ti Babilone nga na Nabukodonosor, gbia ti Babilone; fade lo 
yeke mu ni. 

29Azo ti Babilone angba ti tiri bira ti mu gbata ni; fade ala yeke li na ya ni, ala 
yeke bi wâ daa; ala yeke gbi ada so azo ayeke zö dukani na li ni na Baal titene ala 
gi na yanga ti mbi. Azo ni ayeke tuku samba ti mu na sandaga na anzapa nde na 
ya ti ada ni. 

30“Biani, so tënë ti yanga ti KOTA GBIA laa: Ti londo na ngoi so ala ga mara ngbii 
asi laso, azo ti Israel na azo ti Juda asara gi ye so ayeke sioni na le ti mbi. Ye so 
kue azo ti Israel asara azia gi ngonzo na be ti mbi. 

31Ti londo na ngoi so a leke gbata ti Jérusalem ngbii asi laso, gbata ni asara si 
ngonzo ti mbi na ngonzo ti mbi ti wâ alondo. Ndani laa, mbi ye ti zi gbata ni na le 
ti mbi. 

32Biani, azo ti Israel na azo ti Juda asara sioni mingi, ala sara si ngonzo ti mbi 
alondo; ala na agbia ti ala, amakonzi ti ala, awayango-sandaga ti ala, awayanga-
Nzapa ti ala nga na azo ti Juda na azo ti Jérusalem. 

33Titene ala zia le ti ala na mbage ti mbi, ala zia gi peko ti ala na mbi. Ataa so mbi 
mu ngoi ti mbi kue ti fa ye na ala, ala ma pepe; ala ke ti ma wango ti mbi. 

34Ala zia afungo yanda ti ala na ya ti kota da so a zia nde ndali ti mbi; ala sara si 
da ni aga sioni. 

35Na popo-hoto ti Hinom, ala leke ndo na li ti ahoto ndali ti Baal. Kâ, ala yeke gbi 
amolenge ti ala ti koli na ti wali na wâ ti mu na sandaga na nzapa Molek. Mbi mu 
yanga na ala laoko pepe ti sara ye tongaso! Mara ti ye tongaso aga na li ti mbi 
laoko pepe. Na sarango mara ti sioni ye tongaso, so zo alingbi ti baa na le ti lo 
fani use pepe so, ala pusu azo ti Juda ti sara sioni. 

36 “Ala tene tënë ti gbata so, ala tene: ‘Na lege ti bira, kota nzara na sioni kobela 
ti bubango kodro, gbata ni ati na maboko ti gbia ti Babilone awe.’ Fadeso, baa 
tënë so KOTA GBIA, Nzapa ti Israel atene ndali ti gbata ni laa: 

37Lani mbi sara ngonzo na tere ti ala si ngonzo ti mbi ti wâ alondo na tere ti ala. 
Tongaso, na lege ti sioni ngonzo ti mbi, mbi kangbi ala na ya ti akodro mingi. Me 
mbi yeke bongbi ala, mbi yeke kiri na ala na ndo so si ala yeke duti na siriri. 

38Ala yeke kiri ti duti azo ti mbi si mbi yeke duti Nzapa ti ala. 

39Fade mbi yeke mu na ala be oko si lege ti sarango ye ti ala ayeke ga oko titene 
ala kpe mbeto ti mbi lakue. Tongaso si fade ala yeke baa nzoni, ala na amolenge 
ti peko ti ala. 

40Mbi na ala e yeke sara mbuki so angba lakue lakue: mbi yeke kiri ti zia peko ti 
mbi na ala pepe, me mbi yeke ngba ti sara nzoni na ala. Mbi yeke zia na be ti ala 
kpengo mbeto ti mbi, tongaso si ala kiri ti hon yongoro na tere ti mbi pepe. 

41Fade ngia ti be ti mbi ayeke ti sara titene ala baa nzoni. Na be ti mbi kue nga 
na tere ti mbi kue, mbi yeke sara titene gere ti ala ali sese mbirimbiri na ya ti 
kodro. 

42“Tënë so KOTA GBIA atene ayeke so: Legeoko tongana ti so mbi sara si kota 
kpale so aga na ndö ti azo ti Juda, mbi yeke sara nga si nzoni ye so kue mbi tene 
tënë ni aga na ndö ti ala. 

43Ala tene tënë ti kodro so, atene: ‘A zia kodro so na maboko ti azo ti Babilone 
awe, kodro ni aga fadeso ngonda awe, azo na anyama ayeke na ya ni mbeni pepe’. 
Me na ya ti kodro so laa azo ayeke kiri ti vo ayaka. 

44Biani, fade azo ayeke kiri ti vo ayaka na sese ti Benjamin, na ya ti akodro so 
angoro Jérusalem, na ya ti agbata ti Juda, na ya ti agbata ti Kodro-ti-nduzu, 
agbata ti Kodro-ti-gbeni na ti Negev. Ala yeke su ambeti ti vongo yaka ni, ala yeke 
kpo anzoroko na ndö ti ambeti ni ti kanga na yanga ni, ala yeke iri azo ti duti na 
tere ni. Biani, fade mbi yeke kiri na agbata ni na kozo ndo ti ala; so tënë ti yanga 
ti KOTA GBIA laa.” 

Jérémie 33 

Fini zendo ndali ti Jérusalem 

1So Jérémie ade na ya ti gbagba ti aturugu ti batango gbia, na ndo so a kanga lo 
daa, tënë ti KOTA GBIA akiri asi na lo, atene: 

2“Lo so lo sara ye, lo so lo leke ye si ye ni aluti mbirimbiri, lo so iri ti lo ayeke 
KOTA GBIA, tënë so lo tene ayeke so: 

3Mo iri mbi, fade mbi yeke yeda; mbi yeke fa na mo akota ye, aye so angba na 
hondengo ni so mo hinga pepe. 

4Biani, tënë so KOTA GBIA, Nzapa ti Israel atene ndali ti ada ti gbata so nga ndali 
ti ada ti agbia ti Juda so azo akungbi na sese ti kanga lege na sese so awato 
abongbi si aga koto, ndali ti bira ayeke so: 

5Ambeni zo ayeke baa pasi senge ti gue ti tiri bira na azo ti Babilone; ala yeke 
sara gi titene ya ti ada so ayeke si singo na kuâ ti azo so mbi yeke fâ ala na lege 
ti ngonzo ti mbi nga na ngonzo ti mbi ti wâ. Mbi yeke honde le ti mbi na azo ti 
gbata so ndali ti sioni so kue ala sara. 

6“Me fade mbi yeke sara si gbata ni aga nzoni; mbi yeke kai kobela ti azo ni, mbi 
yeke mu na ala gba ti siriri si mbeni sioni ye ti si na ala ayeke daa pepe. 

7Mbi yeke sara titene azo ti Juda na azo ti Israel akiri na kozo ndo ti ala, mbi yeke 
kiri ti leke ala na nduzu tongana ti kozoni. 

8Mbi yeke sukula ala ndali ti sioni so kue ala sara ti ke mbi; mbi yeke zi sioni na 
li ti ala, sioni so ala sara ti tomboka na tere ti mbi. 

9Tongaso, fade ye ni ayeke sara si be ti mbi anzere, ayeke sara si azo agonda mbi 
si aga ye ti pendere ti mbi na le ti amara kue ti sese. Tongana amara ni ama tënë 
ti anzoni ye so kue mbi yeke sara ndali ti gbata ni, fade ala yeke do na mbeto si 
tere ti ala ayeke do ndali ti gba ti nzoni ye na siriri so mbi yeke mu na gbata ni.” 

10Tënë so KOTA GBIA atene ayeke so: “Ala azo ti Juda, ala yeke tene: ‘Hoo, ndo 
so abuba kue awe! Azo na anyama ayeke daa mbeni pepe!’ Taa-tënë, agbata ti 
Juda nga na ndö ti abalabala ti Jérusalem ade dengo; zo ayeke lango na ya ti gbata 
ni oko pepe, azo na anyama ayeke daa pepe. Biani, na ya ti kodro so, a yeke kiri 
ti ma 

11bia ti azo so tere ti ala anzere, bia ti azo so ayeke na ngia, bia ti akoli na awali 
so amu tere fini ni. A yeke ma nga bia ti azo so ayeke ga na sandaga ti mungo 
singila na ya ti kota da ti KOTA GBIA, atene: ‘Ala mu singila na KOTA GBIA so 
ayeke na ndö ti dunia kue, ngbanga ti so lo yeke nzoni, nzoni be ti lo angba kpu 
na kpu!’ Biani, fade mbi yeke sara titene kodro so akiri na kozo ndo ti lo”; tënë 
so KOTA GBIA atene laa. 

12Tënë so KOTA GBIA so ayeke na ndö ti dunia kue atene ayeke so: “Na ya ti 
kodro so abuba kue awe so, so azo na anyama ayeke daa pepe so, na ya ti agbata 

ni kue, ndo ayeke kiri ti duti daa ndali ti awabatango-taba, ndo titene ala zia 
ataba na angasa ti ala daa ti wu tere. 

13Na ya ti agbata ti Kodro-ti-nduzu na ti agbata ti Kodro-ti-gbeni na ti Negev, na 
sese ti Benjamin, na ya ti akodro so angoro Jérusalem nga na ya ti agbata ti Juda, 
fade ataba na angasa ayeke kiri na gbe ti maboko ti wabatango ala so ayeke diko 
ala”; tënë so KOTA GBIA atene laa. 

Ye so Nzapa amu zendo ni, lo yeke kiri ti zi ni pepe 

14“So tënë ti yanga ti KOTA GBIA laa: Mbeni lango ayeke ga so mbi yeke sara ye 
alingbi na zendo so mbi mu na azo ti Israel nga na azo ti Juda. 

15Na lango ni so, gi na ngoi ni so, mbi yeke sara titene taa hale ti David abaa gigi. 
Lo yeke sigigi tongana kete keke so asigigi na ya ti sese, lo yeke fâ ngbanga 
mbirimbiri si lo yeke sara ye ti mbirimbiri na ya ti kodro ni. 

16 Na lango ni so, fade a yeke soo kodro-gbia ti Juda si mbeni ye ti sioni ti si na 
Jérusalem ayeke duti daa pepe. Iri so fade azo ayeke iri na lo laa: ‘KOTA GBIA 
ayeke mbirimbiri ti e.’ ” 

17Tënë so KOTA GBIA atene ayeke so: “Fade mbeni hale ti David ayeke duti daa 
lakue ti le-gbia na ndö ti azo ti Israel. 

18Na popo ti awayango-sandaga ti mara ti Lévi, mbeni zo ayeke duti daa lakue ti 
luti na le ti mbi ti ya asandaga so a yeke gbi ni kue na wâ, lo yeke gbi asandaga 
na wâ ndali ti mbi si lo yeke mu asandaga ti beoko lakue na mbi.” 

19Tënë ti KOTA GBIA akiri asi na Jérémie, atene: 

20“So tënë ti yanga ti KOTA GBIA laa: Ala lingbi ti fâ ya ti mbuki so mbi na kota lâ 
nga na bi e sara? Ala lingbi ti kanga lege titene kota lâ na bi aga na ndembe ni? – 
Oko pepe! 

21Tongana ye ni ayeke tongaso, mbuki so mbi na David, zo ti kua ti mbi, e sara 
ni, fade ya ni alingbi ti fâ nga pepe. Mbeni hale ti lo ti le-gbia na peko ti lo ayeke 
duti daa lakue; mbeni zo ti mara ti Lévi so ayeke sara kua ti wayango-sandaga 
ayeke duti nga daa lakue. 

22Fade mbi yeke sara titene ahale ti zo ti kua ti mbi, David, na ahale ti Lévi so 
ayeke sara kua na mbi, ala wu tongana atongoro ti le ti nduzu so zo alingbi ti 
diko wungo ni pepe, wala tongana mbutu ti yanga ti kota ngu-ingo so zo alingbi 
ti diko ni pepe.” 

23Tënë ti KOTA GBIA akiri asi na Jérémie, atene: 

24“Mo ma tënë so azo ayeke tene so pepe? Azo ni atene: ‘Israel na Juda, asewa 
use so KOTA GBIA asoro ala lani so, fadeso lo ke ala awe!’ Na tenengo mara ti 
tënë tongaso, azo ni abaa azo ti mbi tongana mara mbeni pepe; ala baa azo ni 
tongana ambumbuse zo. 

25Me tënë so mbi KOTA GBIA, mbi tene ayeke so: Mbi na kota lâ nga na bi, e sara 
mbuki awe; mbi lu ndia ndali ti yayu na sese awe. 

26Tongaso, mbi lingbi ti ke ahale ti Jacob na ti David, zo ti kua ti mbi? Mbi lingbi 
ti ke ti soro na popo ti ahale ti ala azo so ayeke le-gbia na ndö ti ahale ti Abraham, 
ti Isaac na ti Jacob? “Oko pepe! Fade mbi yeke sara titene ala kiri na kozo ndo ti 
ala, ngbanga ti so mbi baa mawa ti ala.” 

Jérémie 34 

Tënë ndali ti Sedesias 

1 Nabukodonosor, gbia ti Babilone, lo na aturugu ti lo kue, na azo ti akodro-gbia 
ti sese so kue ayeke na gbe ti komandema ti lo nga na amara kue alondo ti tiri 
bira na Jérusalem nga na agbata so angoro Jérusalem. Na ngoi ni so, tënë ti KOTA 
GBIA asi na Jérémie, atene: 

2“Tënë so KOTA GBIA, Nzapa ti Israel atene ayeke so: Gue mo baa Sedesias, gbia 
ti Juda; mo tene na lo, mo tene: Tënë so KOTA GBIA atene ayeke so: Mbi yeke zia 
gbata so na maboko ti gbia ti Babilone, fade lo yeke bi wâ daa. 

3Ti mo, fade mo yeke kpe na maboko ti lo pepe; a yeke gbu mo si a zia mo na 
maboko ti lo. Mo na gbia ti Babilone ayeke baa tere le na le si lo wani, lo yeke 
tene tënë na mo. Na pekoni, mo yeke gue na Babilone. 

4“Ye oko, Sedesias, gbia ti Juda, alingbi mo ma tënë ti KOTA GBIA si! Tënë so 
KOTA GBIA atene na ndö ti mo ayeke so: Fade a yeke fâ mo na ya ti bira pepe. 

5Me mo yeke kui na siriri. Azo ayeke leke kuâ ti mo tongana ti so ala leke ti 
akotara ti mo so ayeke agbia kozo na mo. Azo ni ayeke zö dukani ndali ti mo si 
ala yeke he bia ti totongo kuâ so na ndö ti mo: ‘So ye ti mawa ti nyen-oo! Gbia 
akui awe.’ ” So tënë ti yanga ti KOTA GBIA laa. 

6Wayanga-Nzapa Jérémie atene atënë so kue na Sedesias, gbia ti Juda; lo tene 
atënë ni na Jérusalem. 

7Na ngoi ni so, aturugu ti gbia ti Babilone ayeke tiri bira na Jérusalem nga na 
agbata use ti Juda, Lakish na Azeka, so ngangu gbagba ayeke na tere ni si ade 
aturugu awara lege ti mu ni pepe so. 

A zi angbaa, me awa ti ala akiri amu ala 

8Tënë ti KOTA GBIA akiri asi na Jérémie na peko ti so gbia Sedesias asara mbuki 
na azo ti Jérusalem kue ti to mbela titene a zi azo na gbe ti ngbaa. 

9Zo oko oko alingbi fade ti zi na gbe ti ngbaa azo so ayeke ahebro, akoli ni na 
awali ni. Alingbi fade titene zo akiri asara ita ti lo zuife na ngbaa pepe. 

10Akota zo ti kodro na azo ti Jérusalem so kue ama tere na lege ti mbuki ni, ayeda 
ti zi angbaa ti ala, akoli ni na awali ni. Ala yeda nga si zo akiri amu mba ti lo na 

ngbaa pepe. Zo oko oko asara fade ye alingbi na tënë ti mbuki so, nilaa ala zi 
angbaa ti ala. 

11Me na pekoni, tënë ti be ti ala akiri ague nde na ti kozoni: akoli na awali so lani 
azo azi ala na gbe ti ngbaa, azo ni akiri na ala kue na kua ti ngbaa ni. 

12Tongaso tënë ti KOTA GBIA asi na Jérémie, atene: 

13“Tënë so KOTA GBIA, Nzapa ti Israel atene ayeke so: Mbi nga, mbi na akotara 
ti ala, e sara mbuki na ndembe so mbi sara si ala sigigi na sese ti Ezipte, ndo so 
ala yeke lani angbaa daa. Mbi tene na akotara ti ala ni, mbi tene: 

14 ‘Na peko ti ngu mbarambara, alingbi ala oko oko kue azi na gbe ti ngbaa ita ti 
ala hebro so aka tere ti lo na ala. Zo ni ayeke duti ngbaa ti mo na ya ti ngu omene, 
na pekoni, fade mo yeke zi lo yamba.’ Me akotara ti ala ni ama mbi pepe, ala dingi 
mê ti ala ti ma tënë ti mbi pepe. 

15Me ti ala, ala zia ngbene lege ti sarango ye ti ala laso awe, ala sara ye so anzere 
na le ti mbi, ngbanga ti so ala to mbela titene zo oko oko azi mba ti lo na gbe ti 
ngbaa. Ala sara nga mbuki na dawa ti mbi, na ya ti kota da so a zia nde ndali ti 
mbi. 

16Me tënë ti be ti ala akiri ague nde na ti kozoni, ala buba iri ti mbi. Angbaa so 
lani zo oko oko azi ala, akoli ni na awali ni titene ala gue na ndo so be ti ala aye, 
ala azo ti Juda, ala kiri agbu azo ni na ngangu ti ga angbaa ti ala.” 

17“Baa, tënë so KOTA GBIA atene ayeke so: Ala oko oko kue alingbi fade ti to 
mbela titene a zi a-ita ti ala na amba ti ala na gbe ti ngbaa; me ala ma yanga ti 
mbi pepe. Ndani laa, mbi KOTA GBIA, mbi to mbela titene a zi lege na bira, na 
sioni kobela ti bubango kodro nga na nzara ti ga na tere ti ala; so tënë ti yanga ti 
KOTA GBIA laa. Fade akodro-gbia kue ti sese ayeke do na kota mbeto na bango 
ala. 

18“Azo so abuba ya ti mbuki ti mbi na ala awe, mbuki so lani ala sara na dawa ti 
mbi, na lege ti kete bagara so ala suru ya ti lo use si ala hon na popo ti nyama ni 
so. Azo ni ake ti sara ye alingbi na atënë ti ya ti mbuki ni awe. Nilaa fade mbi 
yeke sara na ala gi mara ti ye so ala sara na kete bagara ni so. 

19Akota zo ti Juda na ti Jérusalem, azo ti kua ti yangbo ti gbia, awayango-sandaga 
na asenge zo ti kodro, ala so kue ahon na popo ti kete bagara so a suru ya ni use 
so, 

20fade mbi yeke zia ala na maboko ti awato ti ala, azo so aye gi kuâ ti ala. Kuâ ti 
ala ayeke ga kobe ti andeke ti nduzu na ti anyama ti sese. 

21Ti Sedesias, gbia ti Juda, fade mbi yeke zia lo legeoko tongaso, lo na akota zo ti 
kodro ti lo na maboko ti awato ti ala nga na azo so aye gi kuâ ti ala. Mbi yeke zia 

ala na maboko ti aturugu ti gbia ti Babilone, ataa so aturugu ni agboto tere ti ala 
fadeso ahon yongoro na tere ti ala. 

22Mbi yeke mu yanga titene aturugu ni akiri aga ti li na ya ti gbata ni, ala tiri bira 
na gbata ni, ala mu ni si ala gbi ni na wâ. Fade mbi yeke sara si agbata ti Juda aga 
ndo so ye kue abuba daa si zo ayeke daa mbeni pepe.” So tënë ti yanga ti KOTA 
GBIA laa. 

Jérémie 35 

Jérémie na azo ti kete mara ti Rekab 

1 Na ngoi ti Yoakim, molenge ti Yosias, gbia ti Juda, tënë ti KOTA GBIA asi na 
Jérémie, atene: 

2“Gue mo wara tere na azo ti kete mara ti Rekab; mo tene tënë na ala si mo gue 
na ala na ya ti kota da ti Nzapa, na ya ti mbeni kota kubu. Kâ, fade mo yeke mu 
na ala vin ti nyongo ni.” 

3Tongaso, mbi gue ti gi Yazania, molenge ti Irmeya, molenge ti Habasinia, lo na 
a-ita ti lo nga na amolenge ti Yazania kue; so ti tene azo ti kete mara ti Rekab 
kue. 

4Mbi ga na ala na ya ti kota da ti KOTA GBIA, na ya ti kota kubu ni so adisiple ti 
Hanan ayeke duti daa; Hanan ayeke taa zo ti Nzapa, lo yeke molenge ti Igdalia. 
Kota kubu ni ayeke nduru na tere ti kota ya ti da ti amakonzi si ayeke na nduzu, 
na ndo so kota kubu ti Maaseya ayeke daa; Maaseya ayeke molenge ti Shalum, 
wayango-sandaga so ayeke bata yanga ti kota da ti Nzapa. 

5Mbi zia na dawa ti azo ti kete mara ti Rekab ata so vin asi singo na ya ni, mbi zia 
nga na tere ni akopo ti nyongo na ni. Na pekoni, mbi tene na ala: “Ala nyon vin!” 

6Me ala kiri tënë: “E yeke nyon vin pepe, ngbanga ti so kotara ti e Yonadab, 
molenge ti Rekab amu yanga na e, atene: ‘Fade ala yeke nyon vin oko pepe, ataa 
ala, ataa amolenge ti ala. 

7Ala yeke sara ada pepe, ala yeke lu ale ti kobe pepe, ala yeke fâ yaka ti vinye 
pepe, ala yeke mu yaka ti vinye pepe ti ga ti ala. Me fade ala yeke lango na ya ti 
ada ti bongo na lango ti fini ti ala kue; tongaso si fade ala yeke lango aninga na 
ndö ti sese so ala yeke duti daa.’ 

8E sara ye so kue kotara ti e Yonadab, molenge ti Rekab, amu ando yanga na e ti 
sarango ni. Nilaa e yeke nyon ka vin pepe, ataa e, ataa awali ti e, amolenge ti e ti 
koli na ti wali. 

9E yeke sara ada pepe ti lango daa, e yeke mu yaka ti vinye pepe, wala mbeni 
yaka so a lu ale ti kobe daa ti ga ti e. 



1480 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

10Me e yeke lango na ya ti ada ti bongo. Tongaso, e ma yanga ti kotara ti e 
Yonadab si e yeke sara ye kue alingbi na yanga so lo mu na e. 

11Na ndembe so Nabukodonosor, gbia ti Babilone, aga si asara bira na kodro ni, 
e tene na be ti e, e tene: ayeke nzoni e gue na Jérusalem si e kpe aturugu ti 
Babilone na ala ti Sirii. Ndani laa e duti laso na Jérusalem so.” 

12Tongaso tënë ti KOTA GBIA asi na Jérémie, atene: 

13“Tënë so KOTA GBIA so ayeke na ndö ti dunia kue, Nzapa ti Israel atene ayeke 
so: Gue mo tene na azo ti Juda nga na azo ti Jérusalem, mo tene: Fade ala yeke 
ma wango ti mbi pepe? Ala yeke ma tënë ti mbi pepe? So tënë ti yanga ti KOTA 
GBIA laa. 

14Ando Yonadab, molenge ti Rekab, amu yanga na amolenge ti lo titene ala nyon 
vin pepe. Nilaa amolenge ni ama yanga ti kotara ti ala si ala ke ti nyon vin ngbii 
asi laso. Me ti mbi KOTA GBIA, mbi mu ngoi ti mbi kue ti tene tënë na ala, azo ti 
Juda, me ala ma mbi pepe. 

15 Mbi mu ngoi ti mbi kue ti tokua na ala azo ti kua ti mbi, awayanga-Nzapa ti 
tene na ala, azo ti Juda, atene: ‘Ayeke nzoni zo oko oko azia sioni lege ti sarango 
ye ti lo; ala sara si sarango ye ti ala akiri aga nzoni; ala mu peko ti anzapa nde 
pepe ti voro ala. Tongaso, fade ala yeke ngba ti duti na ya ti kodro so mbi mu na 
ala, ala na akotara ti ala.’ Me ala dingi mê ti ala kete pepe, ala ma mbi pepe. 

16Ti azo ti Rekab, ala sara ye alingbi na yanga so kotara ti ala Yonadab amu na 
ala; me ala, azo ti Juda, ala ma mbi pepe!” 

17Jérémie akiri atene: “Ndani laa, tënë so KOTA GBIA so ayeke na ndö ti dunia 
kue, Nzapa ti Israel atene ayeke so: Ala azo ti Juda na ala, azo ti Jérusalem, akpale 
so kue mbi tene tënë ni so, mbi yeke sara titene aga na ndö ti ala. Biani, mbi tene 
tënë na ala, me ala ma mbi pepe; mbi iri ala, me ala ke ti yeda.” 

18Na pekoni, Jérémie atene na azo ti kete mara ti Rekab, atene: “Tënë so KOTA 
GBIA so ayeke na ndö ti dunia kue, Nzapa ti Israel atene ayeke so: Ala ma yanga 
ti kotara ti ala Yonadab, ala sara ye alingbi na ni; ala sara ye so kue lo mu yanga 
na ala ti sarango ni. 

19Ndani laa, tënë so KOTA GBIA so ayeke na ndö ti dunia kue, Nzapa ti Israel 
atene ayeke so: Na ya ti sewa ti Yonadab, molenge ti Rekab, fade mbeni zo ayeke 
duti daa lakue ti luti na dawa ti mbi.” 

Jérémie 36 

Yoakim agbi rulo so Baruk asu tënë ti Nzapa na le ni 

1Na ngu osio ni so Yoakim, molenge ti Yosias, ayeke gbia ti Juda, tënë ti KOTA 
GBIA asi na Jérémie, atene: 



1481 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

2“Mu mbeni rulo so a sara na poro ti nyama, mo su na le ni atënë so kue mbi tene 
na mo na tere ti akodro ti Israel, ti Juda nga na ti amara kue, ti londo na ngoi ti 
Yosias ngbii asi laso. 

3E hinga pepe, fade azo ti Juda ayeke ma nda ti asioni ye so mbi ye ti tokua na 
ndö ti ala si zo oko oko alingbi ti zia sioni lege ti sarango ye ti lo. Tongaso, fade 
mbi yeke zi sioni ti ala nga na siokpari ti ala na li ti ala.” 

4Jérémie airi Baruk, molenge ti Neria. Jérémie atene na Baruk peko ti atënë kue 
ti KOTA GBIA si Baruk asu na le ti rulo ni. 

5Na pekoni, Jérémie amu yanga na Baruk, atene: “A kanga lege na mbi awe; mbi 
lingbi ti gue na ya ti kota da ti Nzapa pepe. 

6Me ti mo, mo yeke gue ande kâ na mbeni lango ti kengo kobe. Fade mo yeke 
diko na mê ti azo so kue ayeke na ya ti kota da ti Nzapa, atënë ti KOTA GBIA so 
asigigi na yanga ti mbi si mo su na le ti rulo so. Mo yeke diko nga ni na mê ti azo 
ti Juda so kue alondo na ya ti agbata ti Juda si aga. 

7Tongaso, e hinga pepe, vorongo tere ti ala ayeke si na KOTA GBIA si zo oko oko 
ayeke zia sioni lege ti sarango ye ti lo. Biani, KOTA GBIA asara ngonzo mingi si 
ngonzo ti lo ti wâ alondo na tere ti mara so.” 

8Baruk, molenge ti Neria, asara ye so kue wayanga-Nzapa Jérémie amu yanga na 
lo ti sarango ni. Lo gue na ya ti kota da ti Nzapa ti diko atënë ti KOTA GBIA so a 
su na le ti rulo so. 

9Biani, na nze gumbaya ni, na ngu oku ni so Yoakim, molenge ti Yosias, ayeke 
gbia ti Juda, a to mbela na azo ti Jérusalem kue nga na azo so kue alondo na ya ti 
agbata ti Juda si aga na Jérusalem ti ke kobe na dawa ti KOTA GBIA. 

10Na ya ti kota da ti Nzapa, Baruk adiko na mê ti azo so kue ayeke kâ, atënë ti 
Jérémie so a su na le ti rulo so. Baruk aluti na ya ti kota kubu so a mu na Gemaria, 
molenge ti Shafan, ngbene kota wakuasu ti letaa. Kota kubu ni ayeke na ya ti 
gbagba ti mbage ti nduzu ti kota da ti Nzapa, nduru na Fini yanga-da. 

11Mika, molenge ti Gemaria, molenge ti Shafan, ama atënë ti KOTA GBIA so kue 
a su na le ti rulo si Baruk adiko ni so. 

12Lo zu na yangbo ti gbia si lo li na ya ti kota ya ti kubu ti wakuasu ni. Andaa 
akota zo ti kodro kue ayeke na bongbi ti kua kâ. Azo so ayeke kâ ayeke Elishama, 
wakuasu ti letaa, Delaya, molenge ti Shemaya, Elnatan, molenge ti Akbor, 
Gemaria, molenge ti Shafan, Sidekia, molenge ti Hanania na tanga ti akota zo ti 
kodro kue. 

13Mika atene na ala peko ti atënë so kue lo ma na ndembe so Baruk adiko na mê 
ti azo kue, atënë so a su na le ti rulo ni. 

14Tongaso akota zo ni kue atokua Yehudi, molenge ti Netania, molenge ti 
Shelemia, molenge ti Kushi, ti tene na Baruk, atene: “Rulo so mo diko na dawa ti 
gba ti azo so, mu mo ga na ni.” Baruk, molenge ti Neria, amu rulo ni si lo ga, lo 
wara ala. 

15Ala tene na lo: “Duti, mo diko na e rulo ni!” Baruk adiko ni na ala. 

16So akota zo ti kodro ni ama atënë so kue, kota mbeto agbu ala, ala baa le ti tere 
si ala tene na Baruk: “Biani, fade e yeke fa peko ti atënë so kue na gbia.” 

17Na pekoni, ala hunda Baruk: “Fa na e, mo su atënë so kue tongana nyen?” 

18Baruk akiri tënë na ala: “Jérémie laa atene atënë ni na mbi si mbi yeke su ni na 
peko ti yanga ti lo. Mbi mu ngu ti sungo na mbeti si mbi su atënë ni oko na oko 
na le ti rulo ni.” 

19Tongaso akota zo ti kodro atene na Baruk: “Gue, mo honde tere ti mo, mo na 
Jérémie. Alingbi zo oko ahinga pepe ndo so ala yeke daa.” 

20Akota zo ti kodro ni azia rulo ni na ya ti kota kubu ti Elishama, kota wakuasu 
ti letaa. Na pekoni, ala gue na yangbo ti gbia si ala tene na lo peko ti aye so kue 
asi. 

21Gbia atokua Yehudi ti gue ti mu rulo ni. Lo gue, lo mu rulo ni na ya ti kota kubu 
ti Elishama, kota wakuasu ti letaa. Yehudi aga na rulo ni si lo to nda ti diko ni na 
mê ti gbia nga na akota zo ti kodro so aluti na tere ti lo. 

22Ye ni so asi na nze gumbaya ti ngu ni so. Andaa gbia aduti na ya ti da so a sara 
ndali ti ngoi ti de, na tere ti wâ so a sara na ya ti mbeni yongoro duke na nduzu; 
wâ ni ayeke za na dawa ti lo. 

23Tongana Yehudi adiko kamba ota wala osio ti mbeti ni, gbia ayeke fâ ni na 
zeme ti fango na mbeti, lo bi na le ti wâ ti ya ti duke ni. Lo sara tongaso ngbii rulo 
ni kue agbi. 

24Gbia na akota zo ti yangbo ti lo kue ama atënë so kue nzoni; me atënë ni azia 
mbeto na be ti ala oko pepe, ala suru bongo ti ala pepe. 

25Andaa Elnatan, Delaya na Gemaria avoro tere ti ala fade na gbia titene lo gbi 
rulo ni pepe; me lo ma ala pepe. 

26Lo mu yanga na Yerameel, molenge ti gbia, na Seraya, molenge ti Azriel nga na 
Shelemia, molenge ti Abdeel ti gbu wakuasu Baruk, lo na wayanga-Nzapa 
Jérémie; me Nzapa ahonde ala awe. 

27Na peko ti so gbia agbi rulo so Baruk asu atënë ti yanga ti Jérémie na le ni so, 
tënë ti KOTA GBIA asi na Jérémie, atene: 

28“Mu mbeni rulo nde, mo su na le ni atënë so kue mo su na le ti kozo rulo ni so; 
so ti tene rulo so Yoakim, gbia ti Juda, agbi ni so. 

29Fade mo yeke tene tënë so na ndö ti Yoakim, gbia ti Juda, mo tene: ‘Tënë so 
KOTA GBIA atene ayeke so: Jérémie asu lani na mbeti, atene, fade gbia ti 
Babilone ayeke ga biani si lo yeke buba kodro so; lo yeke fâ azo na anyama ti 
hunzi ala. Me Yoakim asuku na Jérémie si lo gbi rulo ni. 

30Tongaso, tënë so KOTA GBIA atene na tere ti Yoakim, gbia ti Juda ayeke so: 
Fade mbeni zo oko ti sewa ti lo ayeke duti pepe na ndö ti mbata ti gbia David. 
Kuâ ti lo ayeke lango na gigi na gbe ti sungo ti lâ nga na ya ti de ti bi. 

31Mbi yeke ga na tere ti lo, ahale ti lo nga na akota zo ti yangbo ti lo ndali ti sioni 
ti ala. Akpale so kue mbi tene tënë ni si ala ke ti ma mbi so, mbi yeke sara si aga 
na ndö ti ala, na ndö ti azo so alango na Jérusalem nga na ndö ti azo ti Juda.’ ” 

32Tongaso Jérémie amu mbeni rulo nde si lo mu na wakuasu Baruk, molenge ti 
Neria. Baruk asu na le ni atënë ti yanga ti Jérémie; so ti tene, atënë so kue ayeke 
na le ti rulo so Yoakim, gbia ti Juda agbi ni so. Lo su nga na le ti rulo ni ambeni 
tënë mingi so akpa tere na ti kozo rulo ni. 

Jérémie 37 

Gbia Sedesias atokua azo ti baa Jérémie na tënë ti lo 

1Nabukodonosor, gbia ti Babilone amu Sedesias, mbeni molenge ti Yosias, azia 
lo gbia na kodro ti Juda. Tongaso Sedesias amu mbata ti gbia na peko ti Konia, 
molenge ti Yoakim. 

2Tënë so KOTA GBIA atene na lege ti wayanga-Nzapa Jérémie, Sedesias, na akota 
zo ti yangbo ti lo nga na azo ti kodro ti Juda ama ni pepe. 

3Andaa gbia Sedesias atokua Yukal, molenge ti Shelemia, lo na wayango-sandaga 
Sefania, molenge ti Maaseya, ti tene na wayanga-Nzapa Jérémie, atene: “E gbu 
gere ti mo, sambela KOTA GBIA Nzapa ti e ndali ti e!” 

4Na ngoi ni so, ade ti zia Jérémie na da ti kanga pepe; lo yeke tambula na popo ti 
azo senge. 

5Aturugu ti gbia Faraon alondo na Ezipte ti ga. So azo ti Babilone so ayeke ngoro 
gbata ti Jérusalem ti mu ni na bira, ama sango ni, ala gboto tere ti ala ahon 
yongoro kete na Jérusalem. 

6Tongaso, tënë ti KOTA GBIA asi na wayanga-Nzapa Jérémie, atene: 

7“Tënë so KOTA GBIA, Nzapa ti Israel atene ayeke so: ‘Ala gue, atene na gbia ti 
Juda so atokua ala ti ga ti baa mbi so, ala tene: aturugu ti Faraon so aga fade ti 
mu maboko na ala so amu lege ti kiri na Ezipte, kodro ti ala awe. 

8Azo ti Babilone ayeke kiri ti ga, ala yeke tiri bira na gbata so, ala yeke mu ni si 
ala yeke bi wâ daa. 

9Tënë so KOTA GBIA atene ayeke so: Ala handa tere ti ala pepe, atene: azo ti 
Babilone alondo na kodro ti e ahon biani biani awe. Ên-en, ala yeke hon pepe! 

10Ataa ala hon ndö ti aturugu ti Babilone so kue ayeke tiri bira na ala si gi ambeni 
so awara ka laa angba, fade ala oko oko ayeke londo na ya ti da ti ala ti bongo, 
ala kue ayeke ga ti bi wâ na gbata so.’ ” 

A bi Jérémie na da ti kanga 

11So aturugu ti Babilone agboto fade tere ti ala ahon yongoro kete na Jérusalem 
ti kpe aturugu ti Faraon, 

12Jérémie alondo na gbata ni ti gue na sese ti Benjamin ti wara ti lo mbage ti sese 
na popo ti azo ti mara ti lo. 

13So lo si na yanga ti gbagba ti Benjamin, lo tengbi na mbeni makonzi ti aturugu 
ti batango gbia so iri ti lo Iria, molenge ti Shelemia, molenge ti Hanania. Iria agbu 
wayanga-Nzapa Jérémie si atene na lo: “Mo yeke kpe ti kiri na mbage ti azo ti 
Babilone laa!” 

14Jérémie akiri tënë: “Mvene! Mbi yeke kpe ti kiri na mbage ti azo ti Babilone 
pepe!” Me Iria aye ti ma tënë so oko pepe; lo gbu Jérémie si ague na lo na akota 
zo ti lo. 

15Akota zo ni asara ngonzo mingi na tere ti Jérémie si ala pika lo. Na pekoni, ala 
kanga lo na ya ti da ti Jonatan, wakuasu ti letaa; andaa azo ni asara si da ni aga 
da ti kanga. 

16Ala bi Jérémie na ya ti du so a yeke kanga azo daa, taa na ngbonda ni kâ; lo 
ngba na ya ni aninga. 

17Na pekoni gbia Sedesias atokua titene a ga na Jérémie. Gbia ni ahunda lo na 
hondengo ni na ya ti yangbo ti lo, atene: “Mbeni tënë ti KOTA GBIA ayeke daa 
ndali ti mbi?” Jérémie akiri tënë: “Een, ayeke daa; tënë ni ayeke so: ‘Fade a yeke 
zia mo na maboko ti gbia ti Babilone.’ ” 

18Na pekoni, Jérémie atene na gbia Sedesias: “Sioni ti nyen laa mbi sara na mo, 
wala na azo ti gbe ti mo, wala na azo ti gbata so si ala bi mbi na da ti kanga so? 

19Awayanga-Nzapa ti ala so lani ayeke tene peko ti tënë ti yanga ti Nzapa na ala, 
atene: ‘Gbia ti Babilone ayeke ga ti tiri bira na ala pepe, lo yeke tiri nga bira na 
kodro so pepe’, ala yeke fadeso na ndo wa?” 

20Ti hunzi na ni, Jérémie akiri atene: “Babâ gbia, fadeso, mbi gbu gere ti mo, mo 
ma mbi si! Ayeke nzoni vorongo tere ti mbi na mo agbu be ti mo: mo sara si a 
kiri na mbi na da ti wakuasu Jonatan pepe; tongaso pepe, fade mbi yeke kui kâ.” 

21Tongaso gbia Sedesias amu yanga titene a bata Jérémie na ya ti gbagba ti 
aturugu ti batango gbia. Lo mu nga yanga titene a mu na lo na ya ti lango oko 
oko, mapa oko ti balabala ti awazongo-mapa; a mu ni na lo ngbii mapa ahunzi 

kue na ya ti gbata ni si! Nilaa Jérémie angba na ya ti gbagba ti aturugu ti batango 
gbia. 

Jérémie 38 

A bi Jérémie na ya ti du ti ngu 

1Shefatia, molenge ti Matan, Gedalia, molenge ti Pashehur, Yukal, molenge ti 
Shelemia na Pashehur, molenge ti Malkia, ama atënë so Jérémie ayeke tene na 
azo kue, atene: 

2 “Tënë so KOTA GBIA atene ayeke so: ‘Zo so ayeke ngba ande na ya ti gbata so, 
fade lo yeke kui na lege ti bira, kota nzara na sioni kobela ti bubango kodro. Me 
zo so ayeke sigigi na ya ti gbata ni ti zia tere ti lo na maboko ti azo ti Babilone, 
fade lo yeke soo fini ti lo; ye so ayeke ngba na lo ayeke gi fini ti lo.’ ” 

3“Tënë so KOTA GBIA atene ayeke so: ‘Fade gbata so ayeke ti biani na maboko ti 
aturugu ti gbia ti Babilone si ala yeke mu ni.’ ” 

4Na pekoni, akota zo ti kodro ni atene na gbia Sedesias: “E ye gi kuâ ti Jérémie, 
ngbanga ti so atënë so lo yeke tene, asara si be ti aturugu nga na be ti azo ti kodro 
kue awoko. Koli so aye nzoni ti azo ti kodro so pepe, me lo ye gi sioni ti ala.” 

5Tongaso gbia Sedesias akiri tënë na ala: “Lo laa na maboko ti ala so! Ataa so mbi 
yeke gbia, mbi lingbi ti kanga lege na ala pepe.” 

6Tongaso ala mu Jérémie si ala bi lo na ya ti du ti ngu ti Malkia, molenge ti gbia. 
Du ti ngu ni ayeke na ya ti gbagba ti aturugu ti batango gbia. Ala zia lo na ya ti du 
ni na lege ti kamba. Na ya ti du ni, ngu ayeke daa pepe, gi potopoto. Nilaa Jérémie 
alinda na ya ti potopoto ni. 

7Andaa Ebed-Melek, mbeni zo ti Etiopii ayeke daa. Lo yeke mbeni kota zo so 
ayeke sara kua na yangbo ti gbia; lo ma a tene, a zia Jérémie na ya ti du ti ngu. 
Me gbia ayeke duti na yanga ti gbagba so iri ni Benjamin. 

8Tongaso Ebed-Melek asigigi na yangbo ti gbia, lo gue, lo baa gbia si lo tene na 
lo: 

9“Babâ gbia, ye so kue azo so asara na wayanga-Nzapa Jérémie so ayeke sioni 
mingi; ala bi lo na ya ti du ti ngu! Lo yeke kui na ya ti du ni, ngbanga ti so kobe 
ayeke na ya ti gbata ni mbeni pepe.” 

10Tongaso gbia amu yanga na Ebed-Melek, zo ti Etiopii ni, atene: “Mu akoli 
baleota na tere ti mo, mo gi lege ti sigigi na Jérémie na ya ti du ti ngu ni, tongaso 
si lo kui pepe.” 

11Ebed-Melek amu akoli baleota so si ague na ala. Lo gue, lo si na yangbo ti gbia, 
na ya ti mbeni kubu so ayeke na gbe ti da ti mosoro. Kâ, lo mu agbagba bongo so 
asuru kue, lo kanga ni na yanga ti kamba si lo yoro ni na Jérémie na ya ti du ni. 

12Na pekoni Ebed-Melek, zo ti Etiopii ni atene na Jérémie: “Zia agbagba bongo ni 
na gbe ti maboko ti mo; mo zia kamba ni na ndö ni.” Jérémie asara ye ni tongaso. 

13Akoli ni agboto Jérémie na kamba ni si ala sigigi na lo na ya ti du ni. Na pekoni 
Jérémie angba na ya ti gbagba ti aturugu ti batango gbia. 

Gbia Sedesias akiri abaa Jérémie na tënë ti lo 

14Gbia Sedesias atokua mbeni zo ti gue ti ga na wayanga-Nzapa Jérémie; lo na 
Jérémie awara tere na ota yanga ti kota da ti Nzapa. Gbia atene na Jérémie: “Mbi 
ye ti hunda na mo mbeni tënë; mo honde ye oko na mbi pepe.” 

15Jérémie akiri tënë na Sedesias, atene: “Tongana mbi tene taa-tënë na mo, fade 
mo yeke fâ mbi pepe? Tongana mbi mu wango na mo, mo yeke ma ni pepe!” 

16Me gbia Sedesias adeba yanga ti lo na hondengo ni na Jérémie, atene: “KOTA 
GBIA ayeke na fini! Lo so lo mu na e fini, fade mbi yeke fâ mo pepe. Azo so aye gi 
kuâ ti mo so, mbi yeke zia mo na maboko ti ala pepe.” 

17Tongaso Jérémie atene na Sedesias: “Tënë so KOTA GBIA, Nzapa so ayeke na 
ndö ti dunia kue, Nzapa ti Israel atene ayeke so: ‘Tongana mo sigigi ti gue ti zia 
tere ti mo na maboko ti aturugu ti kota kamba ti gbia ti Babilone, fade mo yeke 
soo fini ti mo si a yeke gbi gbata so pepe; mo yeke ngba na fini, mo na asewa ti 
mo. 

18Me tongana mo ke ti zia tere ti mo na maboko ti aturugu ti kota kamba ti gbia 
ti Babilone, fade a yeke zia gbata so na maboko ti azo ti Babilone si ala yeke bi 
wâ na ya ni; ti mo, mo yeke kpe na maboko ti ala pepe.’ ” 

19Gbia Sedesias akiri tënë na Jérémie: “Mbi yeke na mbeto ndali ti azo ti Juda so 
ahon na mbage ti azo ti Babilone so: mbi hinga pepe, fade a yeke zia mbi na 
maboko ti ala si ala yeke he mbi.” 

20Me Jérémie atene na lo: “A yeke zia mo na maboko ti ala pepe. Ayeke nzoni mo 
ma tënë ti KOTA GBIA so mbi yeke tene peko ni na mo so; ndali ni, fade mo yeke 
baa nzoni si mo yeke soo fini ti mo. 

21Me tongana mo ke ti zia tere ti mo na maboko ti ala, baa ye so ayeke si ande na 
mo, so KOTA GBIA afa na mbi laa: 

22awali so kue angba na yangbo ti gbia ti Juda, fade a yeke mu ala ti gue na ala na 
aturugu ti kota kamba ti gbia ti Babilone; awali ni ayeke he bia so na iri ti mo, 
atene: ‘Ataa azo so aye mo mingi, ala handa mo alingbi ala awe! Mo linda na ya 
ti potopoto awe, ala do mo azia!’ 

23Biani, fade a yeke mu awali ti mo na amolenge ti mo ti gue na ala na azo ti 
Babilone; ti mo, mo yeke kpe na maboko ti ala oko pepe. Gbia ti Babilone ayeke 
gbu mo ti ga zo ti kanga si lo yeke bi wâ na gbata ni.” 

24Tongaso Sedesias atene na Jérémie: “Tongana mo ye ti kui pepe, atënë so mbi 
na mo, e tene so, alingbi mbeni zo ama ni pepe. 

25Tongana aturugu ti kota kamba ama a tene, mbi na mo, e tene tënë, ala yeke ga 
ti hunda mo, atene: ‘Tongana mo ye ti ngba na fini, alingbi mo honde tënë oko na 
e pepe.’ 

26Fade mo yeke kiri tënë na ala: ‘Mbi voro gi tere ti mbi na gbia titene lo kiri na 
mbi na da ti Jonatan pepe; tongaso pepe, fade mbi yeke kui.’ ” 

27Andaa taa-tënë, aturugu ti kota kamba aga abaa Jérémie si ala hunda lo na tënë. 
Me Jérémie akiri tënë na ala gi tongana ti so gbia amu fade yanga na lo. Tongaso 
ala zia lo kpoo, ngbanga ti so tënë ni ade na gbe mingo. 

28Jérémie angba na ya ti gbagba ti aturugu ti batango gbia ngbii asi na lango so a 
mu Jérusalem. 

Azo ti Babilone amu gbata ti Jérusalem 
(Jér 52.4-16; 2 Agbia 25.1-12) 

Baa, ye so asi na ndembe so a mu Jérusalem laa: 

Jérémie 39 

1Na nze baleoko ni ti ngu gumbaya ni so Sedesias ayeke le-gbia, Nabukodonosor, 
gbia ti Babilone, lo na aturugu ti lo kue aga angoro gbata ti Jérusalem ti mu ni na 
bira. 

2Na lango gumbaya ti nze osio ni ti ngu baleoko na oko ni, azo ti Babilone akoro 
mbeni du na ya ti gbagba ti gbata ni. 

3Tongaso aturugu ti kota kamba kue ti gbia ti Babilone ali na ya ti gbata ni si ala 
duti na yanga ti gbagba so iri ni Ti-be-gbagba. Azo so aduti na ndo so ayeke 
Nergal-Sareser, kota komanda ti aturugu, lo na Samgar-Nebo, na Sar-Sekim, 
makonzi ti azo ti kua ti gbia, ala na tanga ti aturugu ti kota kamba kue ti gbia ti 
Babilone. 

4Gi so Sedesias, gbia ti Juda, na aturugu ti lo kue abaa azo ni, ala kpe ahon. Ala 
sigigi na ya ti gbata ti Jérusalem na bi; ala mu lege so ahon na ya ti kete yaka ti 
gbia nga na yanga ti gbagba so ayeke na popo ti agbagba use. Na pekoni, ala mu 
lege so ague na popo-hoto ti Jourdain. 

5Me aturugu ti Babilone atumba peko ti ala si ala wara Sedesias na lando ti 
Jéricho. Aturugu ni agbu lo si ague na lo na Nabukodonosor, gbia ti Babilone na 
gbata ti Ribla, na sese ti Hamat. Kâ laa Nabukodonosor afâ ngbanga na li ti lo. 

6Na Ribla, gbia ti Babilone afâ go ti amolenge ti Sedesias taa na le ti lo; lo fâ nga 
go ti akota zo ti Juda kue. 



1488 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

7Na pekoni, lo koro le ti Sedesias, lo kanga lo na azingiri use ti bengba wen ti gue 
na lo na Babilone. 

8Na Jérusalem, azo ti Babilone abi wâ na yangbo ti gbia nga na ada ti asenge zo 
ti kodro ni. Ala kungbi nga na sese gbagba ti gbata ni. 

9Na pekoni, Nebuzaradan, makonzi ti aturugu ti batango gbia agbu tanga ti azo 
so angba na ya ti gbata ni, ala na azo so lani azia tere ti ala na gbia ti Babilone 
nga na tanga ti azo so angba si lo gue na ala na Babilone. 

10Me lo zia na ya ti kodro ti Juda ambeni wayere kete so ye ti ala oko ayeke daa 
pepe; lo mu na ala ayaka ti vinye na ayaka. 

A zi Jérémie na da ti kanga 

11Nabukodonosor, gbia ti Babilone, amu lani yanga na Nebuzaradan, makonzi ti 
aturugu ti batango gbia, ndali ti Jérémie, lo tene: 

12“Gue mo mu lo, mo baa ndo na tere ti lo; mo sara sioni na lo pepe, me mo sara 
na lo ye so kue lo yeke hunda na mo.” 

13Nebuzaradan, makonzi ti aturugu ti batango gbia ama tere na Nebushazban, 
makonzi ti azo ti kua ti gbia, na Nergal-Sareser, kota komanda ti aturugu na 
tanga ti aturugu ti kota kamba kue ti gbia ti Babilone. 

14Ala tokua azo ti gue ti mu Jérémie na ya ti gbagba ti aturugu ti batango gbia; 
ala zia lo na maboko ti Gedalia, molenge ti Ahikam, molenge ti Shafan. Gedalia 
amu yanga na Jérémie ti kiri na da ti lo. Tongaso Jérémie aduti na popo ti azo ti 
kodro ni. 

Tënë ndali ti Ebed-Melek 

15Na ndembe so Jérémie angba na kanga na ya ti gbagba ti aturugu ti batango 
gbia, tënë ti KOTA GBIA asi na lo, atene: 

16“Gue mo tene na Ebed-Melek, zo ti Etiopii so, mo tene: ‘Tënë so KOTA GBIA so 
ayeke na ndö ti dunia kue, Nzapa ti Israel atene ayeke so: Lani mbi tene tënë ti 
nzoni ti azo ti gbata so pepe, me mbi tene tënë ti sioni ye so ayeke si na ala. Biani, 
fade mbi yeke sara si ye ni asi alingbi na ni; na lango ni so, fade mo wani, mo 
yeke baa na le ti mo. 

17Me na lango ni so, mbi yeke zi mo si azo so mo yeke kpe mbeto ti ala so, a yeke 
zia mo na maboko ti ala pepe; so tënë ti yanga ti KOTA GBIA laa. 

18Fade mbi yeke soo mo biani; mo yeke kui kuâ ti yongoro zeme pepe, me mo 
yeke ngba na fini, ngbanga ti so mo zia be ti mo na ndö ti mbi; so tënë ti yanga ti 
KOTA GBIA laa.’ ” 

Jérémie 40 

Jérémie ague, aduti na gbata ti Mispa 

1Tënë ti KOTA GBIA asi na Jérémie na peko ti so Nebuzaradan, makonzi ti 
aturugu ti batango gbia azi Jérémie si lo zia lege na lo ti londo na Rama ti hon. 
Na ndembe so Nebuzaradan agbu lani Jérémie, andaa a kanga lo na zingiri si lo 
yeke na popo ti azo ti Jérusalem na ti Juda so kue a gbu ala ti gue na ala na 
Babilone. 

2Makonzi ti aturugu ti batango gbia airi Jérémie, ala na lo use si lo tene na lo: 
“KOTA GBIA, Nzapa ti mo atene ando tënë ti sioni ye so ayeke ti na ndö ti gbata 
so. 

3KOTA GBIA atokua ye ni awe; lo sara si ye ni asi alingbi na tënë so lo tene ando. 
Biani, ala sara siokpari ti ke KOTA GBIA, ala ma yanga ti lo pepe. Ndani laa ye so 
kue asi na ala. 

4Gi laso laso, mbi yeke zi azingiri so a kanga maboko ti mo na ni. Tongana mo ye 
ti ga na peko ti mbi na Babilone, mo lingbi ti ga senge; fade mbi yeke baa ndo na 
ndö ti mo. Me tongana mo ye ti ga na peko ti mbi na Babilone pepe, mo ngba 
senge. Mo lingbi ti gue na ndo so kue be ti mo aye na ya ti kodro ni, zo akanga 
lege na mo pepe. Mo gue na ndo so kue mo baa nzoni na le ti mo.” 

5So Jérémie ade ti gue pepe, Nebuzaradan akiri atene na lo: “Mo lingbi ti kiri na 
tere ti Gedalia, molenge ti Ahikam, molenge ti Shafan. Gbia ti Babilone azia 
Gedalia titene lo ga govoronere ti agbata ti Juda. Mo na lo aduti na popo ti azo ti 
agbata ni, wala mo gue na ndo so kue mo baa nzoni na le ti mo.” Makonzi ti 
aturugu ni amu na Jérémie kobe ti tengo ni na lege; lo mu nga na lo amatabisi si 
lo zia lege na lo ti gue. 

6Tongaso Jérémie ague na Mispa, na tere ti Gedalia. Lo na Gedalia aduti na popo 
ti azo so angba na ya ti kodro ni. 

Azo ti Juda abongbi na tere ti Gedalia 
(2 Agbia 25.23-24) 

7Andaa ambeni makonzi ti aturugu, ala na aturugu ti ala angba na ya ti ngonda. 
Ala ma a tene, gbia ti Babilone amu Gedalia, molenge ti Ahikam azia lo na li ti 
kodro ni. Ala ma nga atene, gbia ni amu na lo akoli, awali, amolenge nga na 
awayere ti kodro ni, azo so a gue na ala na Babilone pepe, titene lo baa ndo na 
ndö ti ala. 

8Aturugu ni ague, awara Gedalia na Mispa. Amakonzi ti ala ayeke Ismael, 
molenge ti Netania; Yohanan na Jonatan, ala use kue ayeke amolenge ti Karea; 
Seraya, molenge ti Tanehumet; amolenge ti Efai ti Netofa na Yazania, zo ti Maaka, 
ala na azo ti ala. 

9Gedalia, molenge ti Ahikam, molenge ti Shafan, adeba yanga ti lo na aturugu ni 
nga na amakonzi ti ala, atene: “Mbeto ti sara kua na gbe ti azo ti Babilone asara 

ala pepe! Ala duti na ya ti kodro ni, ala sara kua na gbe ti gbia ti Babilone, tongaso 
si fade ala yeke baa nzoni. 

10Ti mbi, mbi yeke ngba ge na Mispa ti luti na iri ti ala na le ti azo ti Babilone so 
ayeke ga na ndo ti e. Me ti ala, ala ko ale ti vinye, ale ti keke na mafuta, ala bata 
ni; ala ngba na ya ti agbata so ala mu ti duti daa.” 

11Legeoko nga, azo ti Juda so ayeke na sese ti Moab, ala so ayeke na ndo ti azo ti 
mara ti Amoni nga na ala so ayeke na sese ti Edom, wala ala so ayeke na ya ti 
akodro nde nde ama a tene, gbia ti Babilone azia lani tanga ti azo angba na sese 
ti Juda. Lo zia Gedalia, molenge ti Ahikam, molenge ti Shafan na li ti ala. 

12Tongaso azo ti Juda kue alondo na ando so kue a kangbi ala lani daa, ala kiri na 
sese ti Juda na tere ti Gedalia, na gbata ti Mispa. Kâ, ala ko gba ti ale ti vinye na 
ale ti keke. 

Ismael afâ Gedalia 
(2 Agbia 25.25-26) 

13Mbeni lâ, Yohanan, molenge ti Karea, lo na amakonzi ti aturugu so angba na ya 
ti ngonda aga na tere ti Gedalia, na gbata ti Mispa. 

14Ala hunda lo, atene: “Baalis, gbia ti azo ti mara ti Amoni atokua Ismael, 
molenge ti Netania ti fâ mo. Mo ma tënë ni awe?” Me Gedalia, molenge ti Ahikam, 
ayeda na tënë ti ala ni pepe. 

15Andaa Yohanan aga lani abaa Gedalia na hondengo ni na gbata ti Mispa si atene 
na lo: “Mbi gbu gere ti mo, zia na mbi lege titene mbi gue, mbi fâ Ismael, molenge 
ti Netania. Fade zo oko ayeke ma tënë ni pepe. Mo ye titene lo fâ mo ngbanga ti 
nyen? Tongana lo fâ mo, azo ti Juda so kue abongbi na tere ti mo, fade ala yeke 
kiri ti kangbi kirikiri si tanga ti azo ti Juda so angba, fade ala yeke kui!” 

16Me Gedalia, molenge ti Ahikam, akiri tënë na Yohanan, molenge ti Karea, atene: 
“Mo sara ye tongaso pepe! Tënë so mo tene na ndö ti Ismael so ayeke mvene!” 

Jérémie 41 

1Na nze mbarambara ni, Ismael, molenge ti Netania, molenge ti Elishama amu 
azo baleoko na peko ti lo si ala ga na tere ti Gedalia na gbata ti Mispa. Ismael 
ayeke mbeni zo ti sewa ti gbia, lo yeke oko ti akota zo so ayeke na yangbo ti gbia. 
Na ndembe so ala ngba ti te kobe na ndo oko na Mispa, 

2Ismael, molenge ti Netania, lo na azo baleoko so amu peko ti lo alondo, ala kpo 
Gedalia, molenge ti Netania na yongoro zeme. Lege so ala fâ lo so gbia ti Babilone 
azia lo na li ti kodro ni laa. 

3Na pekoni, Ismael afâ nga azo ti Juda so kue ayeke na Mispa, na tere ti Gedalia; 
lo fâ nga aturugu ti Babilone so ayeke lani kâ. 

Ismael afâ ambeni zo balemiombe 

4Lango use na peko ti so a fâ Gedalia, zo oko ade ti hinga tënë ti kuâ ti lo pepe. 

5Tongaso, ambeni zo balemiombe alondo na Sishem, Silo nga na Samarii si aga. 
Azo ni akio kua ti yanga ti ala kiongo, ala suru bongo surungo na tere ti ala si ala 
suru tere ti ala na ka. Ala ga na asandaga ti ble na ti dukani ti ya ni na Nzapa na 
ya ti kota da ti lo na Jérusalem. 

6Ismael, molenge ti Netania, alondo na Mispa ti gue ti wara ala; na guengo ti lo, 
lo yeke toto. So lo si na tere ti ala, lo tene na ala: “Ala ga, e gue na ndo ti Gedalia, 
molenge ti Ahikam.” 

7So ala si na ya ti gbata ni awe, Ismael, molenge ti Netania na azo ti lo afâ ala si 
abi kuâ ti ala na ya ti du ti ngu. 

8Me azo baleoko na popo ti ala atene na Ismael: “Mo fâ e pepe. E yeke na kobe so 
e honde na yaka: ble, orze, mafuta na mafuta ti wotoro.” Nilaa Ismael azia ti fâ 
ala, ala na a-ita ti ala ni. 

9Du ti ngu so Ismael abi kuâ ti azo so kue lo fâ ala daa so, ayeke kota du ti ngu so 
gbia Asa azi ni na ndembe so Basha, gbia ti Israel aga ti tiri bira na lo. Ismael abi 
kuâ ti azo ni daa asi. 

10Na pekoni, lo gbu azo so kue angba na Mispa si ala ga azo ti kanga; lo gbu nga 
amolenge-wali ti gbia ni nga na azo so kue Nebuzaradan, makonzi ti aturugu ti 
batango gbia amu ala na Gedalia, molenge ti Ahikam si ala ga azo ti kanga. Ismael 
amu azo ti kanga ni si lo gue na ndo ti azo ti mara ti Amon. 

A zi azo ti kanga ti Ismael 

11Yohanan, molenge ti Karea, lo na amakonzi ti aturugu so kue ayeke na lo, ama 
tënë ti sioni so kue Ismael, molenge ti Netania asara. 

12Ala mu azo ti ala si ala gue ti tiri bira na Ismael, molenge ti Netania. Ala gue 
ngbii, ala wara lo na tere ti lende ti Gabaon. 

13So azo ti kanga ti Ismael abaa Yohanan, lo na amakonzi ti aturugu so kue amu 
peko ti lo, tere ti ala anzere. 

14Tongaso, azo so kue Ismael agbu ala na Mispa si ague na ala so, azo ni angba 
na ndo so akiri ti wara Yohanan, molenge ti Karea. 

15Me Ismael, molenge ti Netania akpe, lo na azo ti lo miombe na dawa ti Yohanan; 
Ismael amu lege ague na ndo ti azo ti mara ti Amon. 

16Na pekoni Yohanan, molenge ti Karea, lo na amakonzi ti aturugu so amu peko 
ti lo amu azo so angba na fini ahon na ala; so ti tene azo so Ismael agbu ala lani 
na Mispa na peko ti fango Gedalia, molenge ti Ahikam so. Azo ni ayeke akoli, so 
ti tene aturugu; awali, amolenge, ambaiwa, so ti tene azo so kue Yohanan amu 
ala na Gabaon si akiri na ala. 

17Azo ni ague ngbii, ala duti na ndo ti lango ti Kimeham, nduru na Betlehem. Ala 
ye fade ti gue ti si na Ezipte 

18titene ala kpe azo ti Babilone so ala sara mbeto ti ala. Biani, Ismael afâ lani 
Gedalia, molenge ti Ahikam, lo so gbia ti Babilone azia lo na li ti kodro ni. 

Jérémie 42 

Azo so angba na fini abaa Jérémie na tënë ti ala 

1Tongaso amakonzi kue ti aturugu, mbirimbiri Yohanan, molenge ti Karea, lo na 
Yezania, molenge ti Hoshaya nga na azo so kue ayeke na ndo so, akete zo na 
akota zo, ague nduru na 

2wayanga-Nzapa Jérémie si ala tene na lo: “E gbu gere ti mo, ayeke nzoni 
vorongo tere ti e agbu be ti mo. Sambela KOTA GBIA, Nzapa ti mo ndali ti tanga 
ti e so e ngba na fini so. Lani e yeke mingi, fadeso e ngba gi kete, tongana ti so mo 
yeke baa na le ti mo so. 

3Ayeke nzoni KOTA GBIA, Nzapa ti mo afa na e lege so e lingbi ti mu nga na ye so 
e lingbi ti sara.” 

4Wayanga-Nzapa Jérémie atene na ala: “Mbi ma awe! Fade mbi yeke sambela 
KOTA GBIA, Nzapa ti ala tongana ti so ala hunda na mbi. Na pekoni, tënë so kue 
KOTA GBIA ayeke kiri ni na ala, fade mbi yeke fa ni na ala; mbi yeke honde tënë 
oko na ala pepe.” 

5Ala kiri tënë na Jérémie: “E deba yanga ti e ti sara ye alingbi gi na tënë so KOTA 
GBIA, Nzapa ti mo ayeke fa na mo ti tene na e. Ayeke nzoni lo duti taa lo so ayeke 
bi tënë na li ti e tongana e sara ye alingbi na tënë ti yanga ti e ni pepe! 

6E tokua mo na KOTA GBIA, Nzapa ti e ti hunda lo na tënë ti e. Fade e yeke sara 
ye alingbi na yanga so KOTA GBIA ayeke mu na e, ataa tënë ni anzere na be ti e 
wala anzere na be ti e pepe. Tongaso, fade e yeke baa nzoni, ngbanga ti so e ma 
yanga ti KOTA GBIA, Nzapa ti e.” 

7Lango baleoko na pekoni, tënë ti KOTA GBIA asi na Jérémie. 

8Jérémie airi Yohanan, molenge ti Karea; lo iri nga amakonzi ti aturugu so kue 
ayeke na tere ti Yohanan nga na azo so ayeke na ndo so, akete zo na akota zo. 

9Lo tene na ala: “Ala tokua mbi titene mbi fa na KOTA GBIA, Nzapa ti Israel ye so 
ala voro tere ti ala daa. Tënë so lo tene ayeke so: 

10‘Tongana ala yeda ti ngba na ya ti kodro so, fade mbi yeke kiri ti leke ala na 
nduzu, mbi yeke kiri ti kungbi ala na sese pepe; mbi yeke kiri ti lu ala tongana ti 
so a yeke lu keke, mbi yeke kiri ti gboto ala pepe. Fade mbi yeke zia lege ti sioni 
ye so mbi sara na ala. 

11Fadeso ala kiri asara mbeto ti gbia ti Babilone pepe, lo so mbeto ti lo ahon ndö 
ti ala so. Ala sara mbeto ti lo pepe! So tënë ti yanga ti KOTA GBIA laa. Biani, mbi 
yeke na ala ti soo ala, ti zi ala na maboko ti lo. 

12Fade mbi yeke baa mawa ti ala; lo nga lo yeke baa mawa ti ala si lo yeke zi lege 
na ala titene ala kiri na sese ti ala.’ ” 

13Jérémie akiri atene: “Me tongana ala ke ti ma yanga ti KOTA GBIA, Nzapa ti ala 
si ala tene: ‘Ên-en, e ye ti duti na ya ti kodro so pepe; 

14e yeke gue na Ezipte. Kâ, fade e yeke kiri ti hinga ye so iri ni bira pepe, e yeke 
kiri ti ma toto ti tatalita pepe si nzara ayeke kiri ti fâ e pepe. E yeke sara kodro 
gi kâ!’ 

15Tongana ye ni ayeke tongaso, ala atanga ti azo ti Juda, ala ma tënë so KOTA 
GBIA atene. Tënë so KOTA GBIA so ayeke na ndö ti dunia kue, Nzapa ti Israel 
atene ayeke so: ‘Tongana ala ye biani ti gue na Ezipte, tongana ala gue ti honde 
tere ti ala kâ, 

16bira so ala yeke sara mbeto ni so, fade ayeke wara ala kâ; nzara so ayeke sara 
si ala yeke gi be ti ala mingi so, fade ayeke tumba peko ti ala ti wara ala kâ; kâ 
laa ala yeke kui. 

17Azo so kue ayeda ti honde tere ti ala na Ezipte, fade ala yeke kui na lege ti bira, 
kota nzara na sioni kobela ti bubango kodro. Kpale so mbi yeke sara si aga na 
ndö ti ala, zo oko ayeke sigigi na ya ni pepe, zo oko ayeke ngba na fini pepe.’ ” 

18Jérémie akiri atene: “Tënë so KOTA GBIA so ayeke na ndö ti dunia kue, Nzapa 
ti Israel atene ayeke so: ‘Ngonzo ti mbi na ngonzo ti mbi ti wâ alondo lani na tere 
ti azo ti Jérusalem. Legeoko nga, fade mbi tuku ngonzo ni na ndö ti ala, azo ti 
Juda, tongana ala si na Ezipte. Tongaso, fade ala ga tapande ndali ti azo so ayeke 
deba amba ti ala, ala yeke ga ye ti dongo be, ye ti dengo ba na ye ti ziango kamene 
na le ti zo. Ala yeke kiri ti baa kodro so oko pepe.’ ” 

19“Ala atanga ti azo ti Juda, KOTA GBIA atene na ala: Ala gue na Ezipte pepe! Ala 
ma tënë so nzoni: laso, mbi tene tënë so na ala polele! 

20Ala tokua mbi na KOTA GBIA, Nzapa ti ala ti hunda lo ndali ti tënë ti ala. Ala 
tene na mbi: ‘Sambela KOTA GBIA, Nzapa ti e ndali ti e. Tënë so kue KOTA GBIA 
ayeke tene, tene na e, fade e yeke sara ni.’ Andaa kuâ laa ala iri na ndö ti ala. 

21Biani, laso, mbi tene tënë ni na ala awe; me ala ma yanga ti KOTA GBIA Nzapa 
ti ala pepe; atënë so lo zia na yanga ti mbi ti tene na ala, ala ma ni oko pepe. 

22Ti fadeso, kite ni ayeke daa pepe: fade ala yeke kui na lege ti bira, kota nzara 
na sioni kobela ti bubango kodro na ya ti kodro so ala ye ti gue ti honde tere ti 
ala daa.” 



1494 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Jérémie 43 

A gbu Jérémie na ngangu, a gue na lo na Ezipte 

1So Jérémie ahunzi ti tene na azo ni kue atënë so kue KOTA GBIA, Nzapa ti ala 
atokua lo ti tene na ala, so ti tene atënë so kue a fa peko ni ge so, 

2Azaria, molenge ti Hoshaya, na Yohanan, molenge ti Karea na ambeni zo ti sioni 
yanga, atene na Jérémie: “Tënë ti mvene laa mo yeke tene so! KOTA GBIA, Nzapa 
ti e atokua mo pepe ti tene na e: ‘Ala gue na Ezipte pepe ti honde tere ti ala kâ!’ 

3Me Baruk, molenge ti Neria laa ayeke pusu mo na tere ti e. Biani, lo ye ti zia e na 
maboko ti azo ti Babilone titene ala fâ e wala titene ala gbu e ti gue na e na 
Babilone.” 

4Tongaso, Yohanan, molenge ti Karea, lo na amakonzi ti aturugu ni nga na azo so 
kue ayeke na tere ti ala, ake ti ma yanga so KOTA GBIA amu na ala ti ngba na 
kodro ti Juda. 

5Nilaa Yohanan, molenge ti Karea na amakonzi ti aturugu ni amu tanga ti azo ti 
Juda so kue angba si ague na ala. Azo ni ayeke azo so a tumba ala na ya ti akodro 
nde nde so ayeke nduru na Juda si ala kiri aduti na Juda. 

6Azo ni ayeke akoli, awali, amolenge, amolenge-wali ti gbia na azo so kue 
Nebuzaradan, makonzi ti aturugu ti batango gbia azia ala titene ala ngba, ala na 
Gedalia, molenge ti Ahikam, molenge ti Shafan. Ala mu nga wayanga-Nzapa 
Jérémie, lo na Baruk, molenge ti Neria si ague na ala. 

7Ala ke ti ma yanga ti KOTA GBIA; ala gue na Ezipte, na pekoni ala si na Tapanes. 

Jérémie afa tënë ti mungo sese ti Ezipte 

8Na Tapanes, tënë ti KOTA GBIA asi na Jérémie, atene: 

9“Mu akota têne, mo lu ni na ya ti potopoto ti siman so ayeke na yanga ti gbagba 
ti yangbo ti gbia Faraon, na Tapanes. Mo sara ni na le ti azo ti Juda. 

10Na pekoni, fade mo yeke tene na ala: ‘Baa, tënë so KOTA GBIA so ayeke na ndö 
ti dunia kue, Nzapa ti Israel atene ayeke so: Mbi yeke tokua titene a iri zo ti kua 
ti mbi Nabukodonosor, gbia ti Babilone ti ga. Mbi yeke zia mbata ti lo ti gbia na 
ndö ti atêne so a lu ni ge so. Lo yeke leke gbefa ti lo ti gbia na ndo so. 

11Tongana lo si ande, lo yeke nika Ezipte nikango. Ti azo so a diko ala ndali ti 
kuâ, ala yeke kui; ti azo so a diko ala ndali ti tokuango ala na kodro wande, a yeke 
tokua ala na kodro wande; ti azo so a diko ala ndali ti fango ala, a yeke fâ ala! 

12Lo yeke bi wâ na ya ti ada ti anzapa ti azo ti Ezipte; lo yeke gbi anzapa ni wala 
lo yeke gbu ala ti gue na ala na Babilone. Lo yeke ro aye ti Ezipte kue tongana ti 
so wabatango-taba ayeke ro asiri na ya ti bongo ti lo. Na pekoni, lo yeke mu lege 
ti hon, ye ti sara lo ayeke daa pepe. 

13Na Heliopolis, fade lo yeke fâ ya ti angbongboro têne so a leke aluti na nduzu, 
fade lo yeke gbi ada ti anzapa ti azo ti Ezipte.’ ” 

Jérémie 44 

Tënë ti KOTA GBIA ndali ti azuife so ahonde tere ti ala na Ezipte 

1Tënë ti Nzapa asi na Jérémie ndali ti azuife so kue aduti na sese ti Ezipte, na 
gbata ti Migdol, ti Tapanes, ti Manfis nga na ala so ayeke na sese ti Patros. 
Tongaso Jérémie atene na ala: 

2“Tënë so KOTA GBIA so ayeke na ndö ti dunia kue, Nzapa ti Israel atene ayeke 
so: Ala baa na le ti ala akpale so kue mbi sara si aga na ndö ti Jérusalem na 
ambeni gbata ti Juda. Laso, agbata ni kue ati awe si azo ayeke daa mbeni pepe. 

3Ye ni asi, ngbanga ti so azo ni azia ngonzo na be ti mbi na lege ti sioni so ala 
sara. Biani, ala gue ti zö dukani na anzapa nde si ala voro anzapa ni, anzapa so 
ala hinga ala kozoni pepe. Ataa ala, azo ti Juda, ataa akotara ti ala ahinga nga 
anzapa ni so pepe. 

4Mbi mu ngoi ti mbi kue ti tokua na ala na peko ti tere, na peko ti tere, azo ti kua 
ti mbi so ayeke awayanga-Nzapa ti tene na ala: ‘Be ti mbi ake asioni sarango ye 
so zo alingbi ti baa na le ti lo fani use pepe so; ala sara ni pepe! 

5Me ala ma pepe, ala dingi mê ti ala ti ma ni pepe; ala zia pepe lege ti sioni 
sarango ye ti ala, ala zia pepe lege ti mungo asandaga na anzapa nde. 

6Nilaa mbi tuku ngonzo ti mbi nga na ngonzo ti mbi ti wâ si agbi agbata ti Juda 
na abalabala ti Jérusalem. Agbata ni na abalabala ni aga ndo ti gba ti atêne, aga 
ngonda tongana ti so a yeke baa ni laso so.’ ” 

7“Fadeso, tënë so KOTA GBIA, Nzapa so ayeke na ndö ti dunia kue, Nzapa ti Israel 
atene ayeke so: ‘Ala ngba ti sara sioni gbani gbani na ala wani tongaso ngbanga 
ti nyen? Ala ye ti hunzi azo ti mara ti Juda hunzingo: akoli, awali, amaseka na 
amolenge so angba ti nyon me? Ala ye titene mbeni zo oko ti ala akiri angba na 
fini pepe? 

8Ala ye ti zia ngonzo na be ti mbi na lege ti asarango ye ti ala? Biani, ala mu 
asandaga na anzapa nde na kodro ti Ezipte so ala ga aduti daa so! Ala ye ti hunzi 
kue titene ala ga tapande ndali ti azo so ayeke deba amba ti ala na ye ti kamene 
ndali ti amara kue ti dunia? 

9Sioni so kue ababâ ti ala, agbia ti Juda na awali ti ala asara nga na sioni so ala 
wani na awali ti ala asara na kodro ti Juda nga na ndö ti abalabala ti Jérusalem 
so, be ti ala agirisa na ni awe? 

10Vundu ade agbu ala ndali ni pepe ngbii asi laso; zo oko akpe mbeto ti mbi pepe, 
zo oko abata lege ti aye so mbi fa na ala pepe; andia so mbi mu na ala nga na 
akotara ti ala, ala bata lege ni pepe.’ ” 

11Jérémie akiri atene: “Ndani laa, tënë so KOTA GBIA so ayeke ndö ti dunia kue, 
Nzapa ti Israel atene ayeke so: ‘Mbi leke na be ti mbi ti sara sioni na ala si mbi 
yeke hunzi azo ti Juda kue. 

12Mbi yeke mu tanga ti azo ti Juda so angba si ala ye ti gue na Ezipte ti honde tere 
ti ala kâ, fade ala yeke kui kue. Na ya ti kodro so laa ala yeke kui kuâ ti bira wala 
ti kota nzara, ti londo na akete zo asi na akota zo. Biani, fade ala yeke kui na lege 
ti bira na kota nzara; ala yeke ga tapande ndali ti azo so ayeke deba amba ti ala; 
ala yeke ga ye ti dongo be, ye ti dengo ba na ye ti ziango kamene na le ti zo. 

13Mbi yeke ga na tere ti azo so ayeke lango na Ezipte tongana ti so mbi ga na tere 
ti azo ti Jérusalem: na lege ti bira, kota nzara na sioni kobela ti bubango kodro. 

14Na popo ti tanga ti azo ti Juda so angba si aga ti honde tere ti ala na Ezipte, fade 
mbeni oko ayeke kpe pepe, mbeni oko ayeke ngba na fini pepe. Kodro ti Juda so 
ala yeke sara nzara ti kiri ti duti daa, zo oko ayeke kiri kâ pepe. Biani, ala yeke 
kiri kâ pepe, me gi ambeni zo oko oko so akpe.’ ” 

Azo ti Juda amu sandaga na gbia-wali ti yayu 

15Akoli so kue ahinga atene, awali ti ala ayeke mu sandaga na anzapa nde, ala na 
awali so abongbi gbani gbani na ndo so; so ti tene azo so kue aga ti duti na Ezipte 
nga na Patros atene na Jérémie: 

16“Ataa so mo tene tënë so na e na iri ti KOTA GBIA, e ye ti ma mo pepe. 

17Me e yeke sara ye alingbi gi na tënë so kue asigigi na yanga ti e: e yeke ngba ti 
zö dukani na gbia-wali ti yayu si e yeke tuku samba ti mu na sandaga na lo 
tongana ti so e sara ni ngbii asi laso. Ababâ ti e, agbia ti e na akota zo ti kodro ti 
e asara nga legeoko tongaso na ya ti agbata ti Juda nga na ndö ti abalabala ti 
Jérusalem. Lani so e yeke sara tongaso, e yeke na kobe gbani gbani ti tengo ni, e 
yeke duti nzoni si e hinga ye so iri ni sioni pepe. 

18Me ngbene ye so e zia lege ti mu sandaga ti dukani si e zia ti tuku samba ti mu 
na sandaga na gbia-wali ti yayu, ye kue atia e si e yeke kui na lege ti bira nga na 
kota nzara.” 

19Awali ni akiri atene: “So e yeke zö dukani si e yeke tuku samba ti mu na 
sandaga na gbia-wali ti yayu so, akoli ti e ayeda na ni na e pepe? So e yeke sara 
agatoo so akpa gbia-wali ni si e yeke mu sandaga ti samba na lo so, akoli ti e 
ahinga ni pepe?” 

20Tongaso Jérémie atene na azo ni kue, akoli na awali so akiri tënë tongaso na lo 
so, lo tene: 

21“Na ya ti agbata ti Juda nga na ndö ti abalabala ti Jérusalem, ala mu ando 
asandaga so awe, ala na ababâ ti ala, agbia ti ala, akota zo ti ala na azo ti kodro 
ni kue; so mvene laa? Ala baa ti ala atene, KOTA GBIA ahinga tënë ni pepe? Be ti 
lo ati daa pepe? 

22KOTA GBIA akanga be ti lo gbaa na asioni sarango ye ti ala nga na asioni 
sarango ye ti ala so zo alingbi ti baa na le ti lo fani use pepe so. Ndani laa kodro 
ti ala aga ndo ti gba ti atêne, aga ngonda si zo ayeke daa mbeni pepe, aga tapande 
ndali ti azo so ayeke deba amba ti ala; ye ni laa a yeke baa ni laso so. 

23Ndani so kpale ni asi na ala ayeke so: ala zö dukani na anzapa nde, ala sara 
siokpari ti ke KOTA GBIA, ala ma yanga ti lo pepe, ala ke ti sara ye alingbi na aye 
so lo fa, andia ti lo nga na awango ti lo; ye ni laa a yeke baa ni laso so.” 

24Jérémie akiri atene na azo ni kue, akoli na awali, lo tene: “Ala azo ti Juda kue, 
ala so ayeke na kodro ti Ezipte so, ala ma tënë ti KOTA GBIA! 

25Tënë so KOTA GBIA so ayeke na ndö ti dunia kue, Nzapa ti Israel atene ayeke 
so: Ala, na awali ti ala, tënë so asigigi na yanga ti ala, ni laa ala sara so: ala zö 
dukani na gbia-wali ti yayu si ala tuku samba ti mu na sandaga na lo. Ala mu 
zendo awe, ala ngba daa, ala sara ye ti peko ni ma! 

26Ala azo ti Juda kue, ala so ayeke na kodro ti Ezipte so, ala ma tënë ti KOTA 
GBIA! Mbi deba na iri ti mbi so ayeke kota: na ya ti Ezipte kue, mbeni zo ti Juda 
ayeke kiri ti mu iri ti KOTA GBIA ti deba na ni pepe, atene: ‘Kota Gbia NZAPA 
ayeke na fini!’ 

27Fade le ti mbi ayeke kpengba na ndö ti ala ti sara sioni na ala, me ti sara nzoni 
pepe. Azo ti Juda so kue ayeke na kodro ti Ezipte, fade ala yeke kui na lege ti bira 
na kota nzara ngbii, ala hunzi kue. 

28Gi ambeni kete laa ayeke wara lege ti kpe bira ni si ala londo na Ezipte ti kiri 
na Juda. Ndo so laa, azo ti Juda so angba na fini, ala so aga lani ti honde tere ti ala 
na Ezipte ayeke hinga atene, tënë ti mbi laa aga taa-tënë, wala ti ala. 

29Baa, tënë so mbi, KOTA GBIA, mbi tene ayeke so: Mbi yeke ga na tere ti ala na 
Ezipte; mbi yeke fa na ala ye so ala yeke hinga na ni. Tongaso fade ala yeke hinga 
atene, sioni ye so mbi tene tënë ni ayeke ga taa-tënë ndali ti ala. Ye so ala yeke 
hinga na ni ayeke so: 

30Tënë so KOTA GBIA atene ayeke so: Mbi yeke zia Faraon Hofra, gbia ti Ezipte 
na maboko ti azo so aye gi kuâ ti lo tongana ti so mbi zia lani Sedesias, gbia ti 
Juda, na maboko ti wato ti lo Nabukodonosor, gbia ti Babilone, lo so aye lani gi 
kuâ ti Sedesias so.” 

Jérémie 45 

Tënë ndali ti Baruk 

1Na ngu osio ni so Yoakim, molenge ti Yosias ayeke gbia ti Juda laa Baruk, 
molenge ti Neria asu na mbeti atënë so asigigi na yanga ti wayanga-Nzapa 
Jérémie. Jérémie atene na Baruk: 

2“Baruk, tënë so KOTA GBIA, Nzapa ti Israel atene ndali ti mo ayeke so: 

3Mo tene: ‘So mawa na mbi! Mbi baa pasi kozoni awe, me KOTA GBIA akiri azia 
mbeni vundu na ndö ni! Mbi woko kue awe na peko ti dema ti mbi; mbi wara 
lege ti wu tere pepe!’ 

4Baa, tënë so mo yeke tene na Baruk laa: Tënë so KOTA GBIA atene ayeke so: ‘Ye 
so mbi leke na nduzu, mbi yeke kungbi ni na sese; ye so mbi lu, mbi yeke gboto 
ni. Fade mbi yeke sara tongaso na ya ti kodro ni kue. 

5Ti mo, mo yeke gi lege ti wara akota ye ndali ti mo wani? Mo gi ye oko pepe! 
Biani, kpale so mbi yeke tokua ni ayeke ti na ndö ti ye so ayeke na fini; so tënë ti 
yanga ti KOTA GBIA laa. Me ti mo, mbi mu na mo pasa ti soo fini ti mo na ndo so 
kue mo yeke hon ande daa.’ ” 

Jérémie 46 

1So ayeke tënë ti KOTA GBIA so asi na wayanga-Nzapa Jérémie ndali ti amara 
nde. 

A kinda aturugu ti Ezipte na Karkemish 

2Tënë ndali ti Ezipte na aturugu ti Faraon Neko, gbia ti Ezipte. Na ngoi ni so, 
Faraon Neko ayeke na yanga ti bale ti Efrate, na gbata ti Karkemish. Na ngu osio 
ni so Yoakim, molenge ti Yosias ayeke gbia ti Juda, Nabukodonosor, gbia ti 
Babilone aga si akinda lo na ya ti bira. 

3“Ala leke avala, akete ni na akota ni! Ala londo asara bira! 

4Ala kanga aye ti bira na ndö ti ambarata! Ala azo ti kpengo na mbarata, ala 
londo! Ala yu kpoto ti bira, ala luti na molongo! Ala leke yanga ti alikongo, aza! 
Ala yu kazaka ti wen!” 

5Me nyen laa asi, nyen? Nyen laa mbi yeke baa so, nyen? Be ti azo ni afun kue 
awe, ala yeke kiri na peko! A kinda angangu zo ti bira ti ala awe; ala yeke kpe 
kirikiri, ala baa ndo na peko pepe; mbeto ayeke mbage na mbage kue; so tënë ti 
yanga ti KOTA GBIA laa. 

6Zo so ahinga ti kpe loro mingi, lo lingbi ti kpe pepe ti hon! Zo so ayeke ngangu 
zo ti bira, lo lingbi ti soo fini ti lo pepe! Kâ na Banga, na yanga ti bale ti Efrate, ala 
pika gere ti ala, ala ti. 

7Zo wa laa asuku tongana ngu ti Nil, tongana bale so ngu ni asuku ahon ndoni 
so? 

8Ezipte laa; lo suku tongana Nil. Lani lo tene: “Tongana ti so Nil asuku, tongana 
ti so ngu ni asuku ahon ndoni tongana ti bale, mbi yeke suku ti mu ndö ti sese 
kue; mbi yeke sara si agbata abuba, ala na azo ti ya ni kue. 

9Ala ambarata, ala londo asara bira! Ala apusu ti mbarata, ala mu loro ngangu! 
Ala angangu zo ti bira, ala mu li ni! Ala azo ti Etiopii na ti Put, ala so ahinga ti gbu 
avala, ala azo ti Lud so ahinga ti tiri na kokora, ala nga, ala mu li ni!” 

10Me ti Kota Gbia NZAPA so ayeke na ndö ti dunia kue, lango ni so ayeke lango ti 
kiringo peko ti sioni na azo; lango so lo yeke kiri peko ti sioni na awato ti lo. 
Yongoro zeme aga tongana mbeni sioni nyama; lo yeke fâ azo ngbii nzara ni 
ahunzi, lo yeke nyon mene ti ala ngbii asara lo tongana samba. Na kodro ti Banga, 
na tere ti bale ti Efrate, so sandaga na Kota Gbia NZAPA so ayeke na ndö ti dunia 
kue! 

11So mawa na mo, maseka-wali Ezipte! Gue na sese ti Galaad, mo gi mafuta ti zia 
na le ti ka ti mo. Mo so li ti mo ti gi ayoro gbani gbani pepe: ka ti mo ni ayeke mu 
pepe. 

12Amara nde ama tënë ti ye ti kamene so asi na mo, ngbanga ti so demango tere 
ti mo amu ndo kue. Ngangu zo ti bira ati na ndö ti mbeni ngangu zo ti bira; ala 
use kue ati legeoko gburrr. 

Azo Babilone amu ya ti Ezipte kue 

13Tënë ti KOTA GBIA asi na wayanga-Nzapa Jérémie ndali ti Nabukodonosor, 
gbia ti Babilone na ndembe so lo ga ti tiri bira na Ezipte: 

14“Ala azo, ala fa tënë ni na Ezipte; ala sara si azo ama tënë ni na Migdol, na 
Manfis nga na Tapanes. Ala tene na ala, atene: ‘Ala londo! Ala leke tere ti ala!’ 
Biani, azo so ayeke nduru na tere ti ala, bira ahunzi ala awe! 

15Nyen? Kota babâ ti bagara ti mo ati awe! Lo gbu le ni pepe, KOTA GBIA apusu 
lo awe. 

16KOTA GBIA asara si gba ti aturugu apika gere ti ala si ala ti. Ala yeke tene na 
popo ti ala: ‘E londo, e kiri na ndo ti e, na kodro so a du e daa si e kpe bira so 
ayeke sara sana na azo so.’ 

17Ti Faraon, gbia ti Ezipte, a zia iri ti ngia na ndö ti lo, atene: ‘Gba ti sokporo, me 
lo zia ngoi ahon senge senge!’ 

18Fini ti mbi! So tënë ti yanga ti Gbia, lo so iri ti lo ayeke ‘KOTA GBIA so ayeke na 
ndö ti dunia kue’: fade wato ayeke ga; lo yeke ga biani tongana ti so Tabor aluti 
nganganga na popo ti ahoto, tongana ti so Karmel ayeke na ndö ti kota ngu-ingo! 

19Azo ti kodro ti Ezipte, ngoi titene ala ro akungba ti ala ti gue na kodro wande 
alingbi awe. Biani, fade gbata ti Manfis ayeke ga ngonda, wâ ayeke gbi ni, zo 
ayeke kiri ti duti daa pepe. 

20 Ezipte ayeke ando mbeni pendere mama ti bagara! Me mbeni sioni vuma 
alondo na mbage ti Banga, aga ati na ndö ti lo. 

21Aturugu ti kodro wande so Ezipte afuta ala, ala yeke tongana abagara ti mafuta. 
Ala nga, ala zia peko ti ala na amba ti ala awe, ala kue, ala kpe legeoko. Ala gbu 
le ni pepe na lango so ye ti vundu ayeke ga na ndö ti ala, na ndembe so mbi yeke 
ga na tere ti ala. 

22Awato ayeke ga gbani gbani ti tuku na ndö ti Ezipte; ala yeke tongana azo ti 
dengo keke: ala mu do na maboko ti ala si ala yeke ga. Tongaso, aturugu ti Ezipte 
kue akpe ahon tongana ngbo so zo ayeke ma toto ti kpengo ti lo pepe. 

23So tënë ti yanga ti KOTA GBIA laa: Ala yeke fâ gbako ti lo na sese; gbako ni 
akanga lani mingi, zo alingbi ti hon na ya ni pepe. Biani, awato ni awu mingi ahon 
agbadola, zo alingbi ti diko ala pepe. 

24Kamene agbu le ti maseka-wali Ezipte: a zia lo na maboko ti mbeni mara so 
alondo na Banga si aga.” 

25KOTA GBIA so ayeke na ndö ti dunia kue, Nzapa ti Israel atene: “Mbi yeke ga 
na tere ti Amon, nzapa ti Tebes, lo na Ezipte na anzapa ti lo nga na agbia ti lo; 
mbi yeke ga na tere ti Faraon na azo so kue azia be ti ala na ndö ti lo. 

26Mbi yeke zia ala na maboko ti azo so aye gi kuâ ti ala: Nabukodonosor, gbia ti 
Babilone, lo na aturugu ti lo. “Gbanda na pekoni, fade azo ayeke kiri ti lango na 
sese ti Ezipte tongana ti ando.” So tënë ti yanga ti KOTA GBIA laa. 

A soo Israel awe 
(Jér 30.10-11) 

27“Ti mo Israel, zo ti kua ti mbi, sara mbeto pepe! Mo hale ti Jacob, mo do na 
mbeto pepe! Biani, mbi yeke ga ti soo mo na ya ti akodro so ayeke na yongoro 
ndo; mbi yeke soo nga ahale ti mo na sese so a gbu ala si a gue na ala daa so. 
Israel, fade mo yeke kiri si mo yeke wara lege ti duti kpoo, mbeni ye sioni ti kiri 
ti sara mo ayeke daa pepe, mbeni zo ti kiri ti zia mbeto na be ti mo ayeke daa 
pepe. 

28Mo Israel, zo ti kua ti mbi, sara mbeto pepe! So tënë ti yanga ti KOTA GBIA laa. 
Biani, mbi yeke na mo. Amara so kue mbi kangbi mo lani na popo ti ala, mbi yeke 
fâ ala kue ti hunzi ala; me ti mo, mbi yeke hunzi mara ti mo pepe. Biani, mbi pika 
mo, me na legeni; mbi lingbi fade ti zia mo senge tongaso pepe!” 

Jérémie 47 

Tënë na ndö ti azo ti Filistii 

1Tënë ti KOTA GBIA asi na wayanga-Nzapa Jérémie ndali ti azo ti Filistii. Tënë ni 
asi na lo kozoni si Faraon ague ti tiri bira na Gaza. 

2 Tënë so KOTA GBIA atene ayeke so: “Baa, ngu so asuku alondo na Banga ti ga; 
aga ngu so ayeke sua ngangu, asuku amu le ti kodro kue nga na aye so ayeke na 
ya ni; amu agbata na azo so ayeke lango na ya ni. Azo ato nda ti dekongo; azo ti 
kodro kue ayeke he bia ti totongo kuâ. 

3Ala ma toto ti gere ti ambarata so ado sese ngangu; ala ma toto ti apusu ti 
mbarata na toto ti gere ti apusu ni. Tongaso be ti ababâ awoko kue, be ti ala 
agirisa na amolenge ti ala, 

4ngbanga ti so lango titene ye kue abuba na ndo ti azo ti Filistii alingbi awe, lango 
ti zi na gbata ti Tir na ti Sidon zo so angba na fini si alingbi ti mu maboko na ala. 
Biani, KOTA GBIA abuba ye kue na ndo ti azo ti Filistii, so ti tene azo ti zoa ti 
Kaftor so angba na fini. 

5Na Gaza, azo afâ kua ti li ti ala; na Askalon, ndo ade ngii. Ala azo so ayo mingi si 
ala ngba na fini so, ala yeke ngba ti suru tere ti ala na ka ngbii asi lawa? 

6Ala tene: ‘So mawa! Yongoro zeme ti KOTA GBIA, mo yeke wu ka tere ti mo 
pepe? Kiri na ya ti bozo ti mo, mo duti kpoo! Awe!’ 

7– Me yongoro zeme ni alingbi ti wu tere ti lo tongana nyen? KOTA GBIA laa amu 
yanga na lo ti gue ngbii ti si na Askalon nga na tere ti kota ngu-ingo. Ndo so lo 
mu yanga na lo ti si daa laa.” 

Jérémie 48 

Tënë na ndö ti Moab 

1Tënë na ndö ti Moab. Tënë so KOTA GBIA so ayeke na ndö ti dunia kue, Nzapa 
ti Israel atene ayeke so: “So mawa na azo ti Nebo: azo abuba gbata ni awe! So ye 
ti kamene na gbata ti Kiriataim: a mu gbata ni na bira awe! So ye ti kamene na 
gbata so ngangu gbagba ayeke na tere ni: a kungbi gbagba ni na sese awe! 

2Ye so ayeke sara gonda ti Moab ahunzi awe. Azo aleke tënë ti sara sioni na gbata 
ti Heshebon, ala tene: ‘E gue, e zi gbata so na popo ti amara!’ Madmen, mo nga a 
kanga yanga ti mo awe, bira ayeke tumba peko ti mo. 

3A ma dekongo ti azo na Horonaim, atene: ‘Ye kue abuba awe! So kota kpale ti 
bubango ndo!’ 

4Kodro ti Moab ati awe! A ma amolenge ti lo so adekongo ngangu. 

5Azo ayeke toto si ayeke ma hoto ti Luhit. So azo alondo na Horonaim ti zu, a 
yeke ma dekongo ti mawa ndali ti aye so abuba. 

6‘Ala kpe ahon, ala soo fini ti ala-oo! Ala ngba na ya ti benyama tongana lele ti 
ngonda.’ 

7Moab, ando mo zia be ti mo na ndö ti asarango ye ti mo nga na ndö ti amosoro 
ti mo. Mo nga, a gbu mo awe! Fade a yeke gbu nzapa ti mo Kemosh ti gue na lo 
na lo na kodro wande, lo na awayango-sandaga ti lo na amakonzi ti lo. 

8Fade zo ti bubango ye ayeke si na ya ti agbata oko oko, gbata oko ayeke ngba 
pepe. Lo yeke buba ye kue na popo-hoto nga na kpangbara sese”. Tënë so KOTA 
GBIA atene laa. 

9Ala mu kpangi na Moab, lo ye ti huru ti hon! Agbata ti lo ayeke ga ngonda, zo 
ayeke duti daa mbeni pepe. 

10Deba aga na ndö ti zo so ayeke sara kua ti KOTA GBIA na wokongo tere! Deba 
aga na ndö ti zo so ake titene yongoro zeme ti lo atuku mene! 

11“Ti londo na ngoi so Moab ade kete ngbii asi laso, lo duti nzoni: laoko a gbu lo 
a gue na lo na kodro wande pepe. Lo duti ando gi kpoo tongana vin so aduti na 
ndö ti puru ni. Laoko a tuku vin ni na ya ti mbeni ta nde pepe. Ndani laa lo bata 
nzerengo ti lo nga na nzoni fion ti lo. 

12“Tënë so KOTA GBIA atene ayeke so: Ndani laa, mbeni lango ayeke ga so mbi 
yeke tokua azo titene ala tuku lo na ya ti mbeni ta nde. Ye so kue ayeke na ya ti 
ata ti lo, fade azo ni atuku na sese si ala fâ ya ti ata ni. 

13Fade Kemosh, nzapa ti Moab ayeke bi kamene na le ti lo tongana ti so Betel, 
nzapa ti Israel abi kamene na le ti lo. Andaa Israel azia ando be ti lo kue na ndö 
ti nzapa ni so. 

14“Ala, azo ti Moab, a sara tongana nyen si ala tene: ‘E yeke angangu zo ti bira, e 
yeke akoli so ahinga ti tiri bira mingi’? 

15Ka so kodro ti Moab abuba kue awe so, azo alondo ti tiri bira na agbata ni si ala 
mu angangu maseka ti lo ti gue na ala na ndo ti fango azo so!” Gbia so iri ti lo 
ayeke KOTA GBIA so ayeke na ndö ti dunia kue, tënë so lo tene ayeke so: 

16Lango ti tingo ti Moab aga nduru awe, ye ti ngangu ayeke ga na ndö ti lo 
fafadeso. 

17Ala kue, ala so alango nduru na lo, ala hinga lo nzoni so, ala dema lo. Ala tene: 
“Azo-oo, azo! Mara ti ngangu tongaso, mara ti gonda na komandema tongaso, ya 
ni alingbi ti fâ?” 

18Mo, zo ti gbata ti Dibon, londo na ndö ti mbata ti mo ti gbia, mo zu, mo duti na 
ndö ti kuru sese. Biani, zo so abuba kodro ti Moab so, lo yeke ga ti tiri bira na mo; 
lo yeke kungbi na sese gbagba ti mo ti bira. 

19Mo, zo ti gbata ti Aroer, luti na tere ti lege, mo bembe ndo. Hunda na azo so 
ayeke kpe nga na azo so ayeke gi lege ti soo kuâ so, mo tene: “Nyen laa asi, nyen?” 

20Fade azo ni ayeke kiri tënë: “A nika Moab awe! Kamene ahon ndö ti kodro ni 
awe!” Ala dekongo, ala dekongo ngangu! Ala to mbela na tënë ni na tere ti ngu ti 
Arnon, ala tene: Moab ati awe! 

21Ngbanga ti KOTA GBIA ati na ndö ti kpangbara sese na agbata ti Holon, ti 
Yahas, ti Mefaat, 

22ti Dibon, ti Nebo, ti Bet-Diblataim, 

23ti Kiriataim, ti Bet-Gamul, ti Bet-Meon, 

24ti Keriot nga na ti Bosra. Ngbanga ni ati na ndö ti agbata kue ti kodro ti Moab, 
ala so ayeke nduru na ala so ayeke na yongoro ndo. 

25“A fâ ya ti ngangu ti Moab awe, komandema ti lo akungbi awe”; so tënë ti yanga 
ti KOTA GBIA laa. 

26Moab abaa tere ti lo kota ahon KOTA GBIA. Ayeke nzoni a mu na lo samba, lo 
nyon ngbii lo de samba ni na sese. Tongaso si lo nga lo ga ye so azo ayeke he ni 
na ngia. 

27Moab, mo nga, mo he ando Israel na ngia-aa? Mo ye ti baa lo tongana zo ti nzi. 
Ndani laa, tongana mo yeke tene tënë ti lo, mo yeke yingi li ti mo. 

28Ala, azo ti Moab, ala zia agbata, ala gue, asara kodro na popo ti atêne. Ala sara 
ye tongana ambipa so asara da ti ala na mbeni mbage ti kota du kâ. 

29E ma tënë ti pikango kate ti Moab awe, pikango kate ti lo so ahon ndoni; e ma 
tënë ti baba ti lo, tënë ti pikango kate ti lo, tënë ti kuru baba ti lo, tënë ti sioni 
yanga ti lo; lo baa tere ti lo kota lo hon azo kue. 

30“So tënë ti yanga ti KOTA GBIA laa: Mbi hinga atënë ti baba ti lo. Me atënë ti 
baba ti lo ni na asarango ye ti lo ayeke senge senge.” 

31Ndani laa, mbi yeke he bia ti totongo kuâ ndali ti Moab, mbi yeke dekongo ti iri 
ndo ndali ti azo ti Moab kue, mbi yeke dema ndali ti azo ti Kir-Heres. 

32Mbi yeke toto ndali ti mo, vinye ti Sibma, ahon ti so mbi yeke toto ndali ti azo 
ti Yazer. Amaboko ti keke ti mo ague ngbii asi na mbage ti kota ngu-ingo kâ, ague 
ngbii asi na kota ngu-ingo ti Yazer. Me zo ti bubango ye aga si abuba ale ti keke 
ti mo nga na ale ni so mo ko ni awe so. 

33 Ngia na nzerengo tere ahunzi awe na yaka ti Moab so a lu na ya ni akeke so a 
yeke te alengo ni. Vin ayeke na ya ti ata mbeni pepe, akoli ti petengo ale ti vinye 
ayeke daa mbeni pepe; dekongo tongana ti azo so ayeke ko ale ti vinye ti sara na 
vin ahunzi awe. 

34Azo ti Heshebon adekongo; dekongo ni asi na Elale. A ma go ti ala na Yahas; a 
ma nga go ti ala, ti londo na Soar ngbii asi na Horonaim nga na Eglat-Selisia. Ataa 
angu ti Nimrim ahole kue si aga kuru sese. 

35“Azo so kue ayeke na Moab si ayeke gue na ndö ti ahoto ti ya asandaga so a 
yeke gbi ni kue na wâ na anzapa ti ala, fade mbi yeke hunzi ala kue”; so tënë ti 
yanga ti KOTA GBIA laa. 

36Ndani laa mbi yeke toto na be ti mbi kue ndali ti Moab nga ndali ti azo ti Kir-
Heres tongana ti so ngoli ayeke toto. Amosoro so kue ala wara ni ando agirisa 
awe. 

37Akoli kue akio kua ti li ti ala, ala fâ kua ti yanga ti ala, ala suru tere ti amaboko 
ti ala na ka si ala yu bongo ti mua. 

38Na li ti ada so ayeke na Moab nga na ndo so gba ti azo ayeke bongbi daa, gi abia 
ti totongo kuâ si a yeke ma. “Mbi fâ ya ti Moab awe tongana ti so zo a fâ ya ti ta 
so lo ke ni awe”; so tënë ti yanga ti KOTA GBIA laa. 

39“Azo-oo! Azo! A nika Moab awe! Ala dema maa! Azo-oo! Azo! So ye ti kamene 
ti nyen! Moab azia peko ti lo na amba ti lo awe!” Fade Moab ayeke ga ye ti hengo 
na ngia na ye ti ziango mbeto na be ti azo so kue ayeke nduru na lo. 

40Baa, tënë so KOTA GBIA atene ayeke so: “Wato azi ya ti kpangi ti lo, lo yeke 
huru na ndö ti Moab tongana ngoalo.” 

41A mu agbata na bira awe, ando so ngangu gbagba ayeke na tere ni, a mu ni awe. 
Tongaso, be ti angangu turugu ti Moab afun kue tongana ti wali na ndembe ti 
dungo ni. 

42A buba ye kue na Moab awe, lo kiri lo ngba mara pepe. Lo baa fade tere ti lo 
kota ahon KOTA GBIA. 

43 “Kota mbeto, kota du na gbanda, ye so ayeke ndali ti ala, azo ti Moab laa; so 
tënë ti yanga ti KOTA GBIA laa. 

44Zo so ayeke kpe na dawa ti kota mbeto, lo yeke ti na ya ti kota du; zo so ayeke 
londo na ya ti du ni ti sigigi, lo yeke ti na ya ti gbanda. Biani, mbi yeke sara si ye 
so aga na ndö ti Moab na ngu so mbi yeke ga na tere ti lo; so tënë ti yanga ti KOTA 
GBIA laa. 

45Azo so akpe, ngangu ti ala ahunzi awe, nilaa ala luti ti wu tere ti ala na 
Heshebon. Me mbeni wâ asigigi na ya ti gbata ni; na yangbo ti gbia Sihon, mbeni 
menga ti wâ ague, agbi kodro ti azo ti sarango wusuwusu ni so, ti londo na 
katikati ti Moab ngbii asi na be ti kodro ni. 

46So mawa na mo, Moab! Ala, azo ti nzapa Kemosh, ti ala ahunzi awe! A gbu 
amolenge ti ala ti koli na ti wali, a gue na ala na kodro wande. 

47 Me mbeni lâ, fade mbi yeke sara titene Moab akiri na kozo ndo ti lo; so tënë ti 
yanga ti KOTA GBIA laa.” Ngbanga so KOTA GBIA afâ na li ti Moab, tënë ni ahunzi 
na ndo so. 

Jérémie 49 

Tënë na ndö ti azo ti mara ti Amon 

1Tënë na ndö ti azo ti mara ti Amon. Tënë so KOTA GBIA atene ayeke so: “Israel 
ayeke na molenge-koli pepe? Israel ayeke na mbeni zo ti wara aye na peko ti lo 
pepe? Ngbanga ti nyen si nzapa Milkom amu sese ti Gad si aga ti lo so? Ngbanga 
ti nyen si azo ti Milkom amu gbata ti Gad si ayeke lango daa so? 

2Ndani laa, ambeni lango ayeke ga so mbi yeke sara titene azo ama dekongo ti 
bira na Raba, li-kodro ti azo ti mara ti Amon; so tënë ti yanga ti KOTA GBIA laa. 
Fade gbata ni ayeke ga ngonda, wâ ayeke gbi akete kodro so ayeke na tere ni. Na 
pekoni, Israel ayeke kiri ti mu ye so ayeke lani ti lo.” Tënë so KOTA GBIA atene 
laa. 

3Ala, azo ti Heshebon, ala he bia ti totongo kuâ, ala tene: “A buba gbata ti Ai kue 
awe!” Ala, akete kodro so ayeke nduru na Raba, ala dekongo ngangu! Ala yu 
bongo ti mua, ala dema tere, ala tambula asi kâ, asi ge na ya ti gbagba: a gbu 
nzapa Milkom ti gue na lo na kodro wande, lo na awayango-sandaga ti lo na 
amakonzi ti lo. 

4Ae, gbata ti Raba, molenge-wali ti ngangu li! Ando mo yeke pika kate ti mo ndali 
ti popo-hoto ti mo; popo-hoto ti mo so ayeke pendere mingi so. Ando mo zia be 
ti mo na ndö ti amosoro ti mo, mo tene: “Zo wa laa ayeke ga ti tiri bira na mbi, zo 
wa?” 

5Mbi yeke sara titene kota mbeto aga na ndö ti mo; mbeto ni ayeke londo mbage 
na mbage kue si aga na ndö ti mo; so tënë ti yanga ti Kota Gbia NZAPA so ayeke 
na ndö ti dunia kue laa. Fade ala yeke kangbi kirikiri si zo oko oko akpe, lo baa 
ndo na peko pepe. Azo so ayeke kpe, zo oko ti bongbingo ala ayeke daa pepe. 

6Me na pekoni, mbi yeke sara si azo ti mara ti Amon akiri na kozo ndo ti ala. So 
tënë ti yanga ti KOTA GBIA laa. 

Tënë na ndö ti Edom 

7Tënë na ndö ti Edom. Tënë so KOTA GBIA so ayeke na ndö ti dunia kue atene 
ayeke so: “Azo ti ndara ayeke na Teman mbeni pepe? Li ti azo ti hingango ndo 
ayeke daa mbeni pepe? Ndara ti ala afun awe? 

8Ala azo ti Dedan, ala turne peko, ala kpe! Ala honde tere ti ala na ya ti adu ti 
têne! Mbi yeke sara si ye ti vundu aga na ndö ti ala, ahale ti Ezau; ndembe titene 
mbi ga na tere ti ala alingbi awe. 

9Tongana azo ti kongo ale ti vinye asi na ndo ti ala, azo ni ayeke zia le ti vinye 
oko angba pepe. Tongana azo ti nzi aga na bi, ala yeke buba ye so kue ala lingbi 
ti buba ni. 



1506 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

10Ala, ahale ti Ezau, mbi laa mbi yeke zi aye ti ala na maboko ti ala, mbi yeke fa 
ndo so ala honde tere ti ala daa: ala lingbi ti honde tere ti ala mbeni pepe. Mara 
ti ala, na a-ita ti ala na azo so ayeke nduru na ala, fade a yeke hunzi ala kue; zo 
ayeke kiri ti tene na ala pepe, atene: 

11‘Ala zia anyindu ti ala na mbi senge; mbi laa, fade mbi yeke bata ala. Awali-mua 
ti ala alingbi ti zia be ti ala na ndö ti mbi senge.’ ” 

12Tënë so KOTA GBIA atene ayeke so: “Azo so alingbi fade ti nyon kopo ti mbi 
pepe, a fâ ngbanga na li ti ala titene ala nyon ni. Ti mo, Edom, mo lingbi ti kpe 
ngbanga ni tongana nyen? Fade mo yeke sigigi na ya ni oko pepe. Kopo ni so, 
fade mo yeke nyon ni biani! 

13Mbi KOTA GBIA, mbi deba na iri ti mbi wani: Fade Bosra, li-kodro ti mo ayeke 
ga ngonda, ye ti hengo na ngia, ndo ti gba ti atêne; ayeke ga nga tapande ndali ti 
azo so ayeke deba amba ti ala. Agbata so ayeke na tere ni ayeke ga ndo ti gba ti 
atêne kpu na kpu.” So tënë ti yanga ti KOTA GBIA laa. 

14Mbi ma mbeni tënë so alondo na KOTA GBIA si mbeni watokua ague na ni na 
amara kue; tënë ni atene: “Ala bongbi tere ti ala! Ala londo ague na tere ti Edom! 
Ala londo! Ala tiri bira!” 

15“Biani, Edom, mbi yeke sara si mo ga ndangba ti amara kue; mbi yeke sara si 
azo abaa mo tongana mbumbuse ye. 

16Ando, mo yeke zia mbeto na be ti azo kue, mo baa tere ti mo kota mo hon azo 
kue, andaa mo handa tere ti mo wani. Mo so mo yeke lango na ya ti adu ti têne 
so, mo so ndo ti duti ti mo ayeke na li ti ahoto so, ataa mo sara da ti mo yongoro 
na nduzu ahon ti ngoalo, mbi yeke gboto mo kâ ti bi mo na sese.” So tënë ti yanga 
ti KOTA GBIA laa. 

17“Fade Edom ayeke ga kota ngonda; azo so ayeke hon na tere ni, li ti ala ayeke 
kpe si ala yeke huru yanga ti ala na bango akota kpale so asi na lo. 

18 KOTA GBIA atene: Fade kota kpale ni ayeke duti legeoko tongana ti so asi na 
Sodome na Gomore, nga na agbata so ayeke na tere ni. Zo ayeke kiri ti duti na ya 
ti kodro ni pepe, a yeke kiri ti baa le ti zo oko na ya ni pepe.” 

19 KOTA GBIA atene: “Mbi yeke duti tongana bamara so asigigi na ya ti pere ti 
yanga ti ngu ti Jourdain ti gue na ndo so anyama ayeke wara fini pere daa. Gi hio 
tongaso, mbi yeke sara si azo ni kue alondo ahon. Na pekoni, mbi yeke zia na ndö 
ti Edom makonzi so mbi yeke soro lo. Biani, zo wa laa alingbi na mbi, zo wa? Zo 
wa laa alingbi ti gue na mbi na gbe ti ngbanga, zo wa? Zo ti li ni wa laa alingbi ti 
gbu le ni na mbi, zo wa?” 

20Azo, ala ma tënë ti ye so KOTA GBIA agbu li ti lo ti sara na Edom, tënë ti ye so 
lo leke na be ti lo ti sara na azo so alango na Teman. Biani, fade a yeke gbu ala ti 

hon na ala tongana akete bagara. Biani, ndali ti ala, fade a yeke buba ndo ti 
dutingo ti ala. 

21Gi so azo ama tënë ti tingo ti ala awe, sese ayingi; azo ama dekongo ti ala kâ na 
kota ngu-ingo ti Asosongo. 

22 Wato azi ya ti kpangi ti lo, lo yeke huru na le ti nduzu tongana ngoalo na ndö 
ti gbata ti Bosra. Na lango ni so, fade be ti angangu zo ti bira ti Edom ayeke fun 
kue tongana ti wali na ndembe ti dungo ni. 

Tënë na ndö ti Damas 

23Tënë na ndö ti Damas. “Kamene ahon ndö ti azo ti agbata ti Hamat na ti Arpad, 
ngbanga ti so ala ma sioni sango si ala yeke gi be ti ala. Ala yeke do tongana kota 
ngu-ingo so alingbi ti duti kpoo pepe. 

24Be ti azo ti Damas awoko kue awe, ala turne tere ti ala ti kpe ti hon, ala yeke 
do na mbeto. Be ti ala afun kue si ala yeke baa pasi tongana wali na ndembe ti 
dungo ni. 

25So nyen! Azo akpe gbata ni kue awe, gbata so iri ni awu lani mingi so, gbata so 
azia ngia na be ti mbi so! 

26Biani, na lango ni so, amaseka-koli ti lo ayeke ti kirikiri na be ti lege si aturugu 
ti lo kue ayeke kui; so tënë ti yanga ti KOTA GBIA so ayeke na ndö ti dunia kue 
laa. 

27Mbi yeke bi wâ na gbagba ti Damas; wâ ni ayeke gbi yangbo ti gbia Ben-Hadad.” 

Tënë na ndö ti a-arabu 

28Tënë na ndö ti a-arabu ti Kedar na akodro-gbia ti Hasor so Nabukodonosor, 
gbia ti Babilone, akinda ala na ya ti bira. Tënë so KOTA GBIA atene ayeke so: “Ala 
azo, ala londo! Ala gue na tere ti Kedar ti mu ni na bira! Ala buba ye kue na ndo 
ti azo ti benyama! 

29Ayeke nzoni ala gbu ada ti bongo na abagara ti azo ni, abongo ti ala ti sarango 
na da nga na akungba ti ala ahon na ni. Ala mu nga azambala ti azo ni ahon na ni; 
ala dekongo na li ti ala, atene: ‘Mbeto ayeke mbage na mbage kue!’ 

30Ala azo ti Hasor, ala kpe, ala hon hio! Ala honde tere ti ala na ya ti adu ti têne! 
So tënë ti yanga ti KOTA GBIA laa. Biani, Nabukodonosor, gbia ti Babilone, agbu 
li ti lo ti sara sioni na ala, lo leke na be ti lo ti sara sioni na ala. 

31Ala londo! Mara so aduti ti lo gi kpoo so, ala gue, atiri bira na lo! So tënë ti yanga 
ti KOTA GBIA laa. Azo ni abaa lani atene, sioni ye ayeke si na ala pepe; ada ti ala, 
yanga ni ayeke daa pepe, kerere ayeke nga daa pepe; ala duti ti ala lani yamba! 

32 Fade awato ayeke mu azambala ti azo ni nga na gba ti abagara ti azo ni tongana 
ye so a gbu na peko ti bira. Azo so ayeke kio kua ti tere ti li ti ala, mbi yeke kangbi 

ala na ando nde nde kue. Mbi yeke sara si akpale alondo mbage na mbage ti ga 
na ndö ti ala; so tënë ti yanga ti KOTA GBIA laa. 

33Gbata ti Hasor ayeke ga ndo ti lango ti anzagua; gbata ni ayeke ga kota ngonda 
kpu na kpu; zo ayeke kiri ti lango ndo so pepe, a yeke kiri ti baa le ti zo oko na 
ndo so pepe.” 

Tënë na ndö ti Elam 

34Tënë ti KOTA GBIA asi na wayanga-Nzapa Jérémie ndali ti azo ti sese ti Elam. 
Tënë ni asi na lo na ngoi so Sedesias, gbia ti Juda, ato nda ti le-gbia. 

35Tënë so KOTA GBIA so ayeke na ndö ti dunia atene ayeke so: “Mbi yeke fâ ya ti 
kokora ti azo ti Elam so ayeke sara ngangu ti ala. 

36Ti londo na Banga asi na Mbongo, nga na To asi na Do, mbi yeke tokua apupu 
osio ti ga na mbage ti Elam. “Mbi yeke kangbi azo ti Elam na mbage kue. Azo ti 
Elam so akpe kodro ti ala ti gue na kodro wande, ala yeke duti na ya ti akodro 
mobimba. 

37Mbi yeke sara si azo ti Elam ado na mbeto na le ti awato ti ala nga na le ti azo 
so aye gi kuâ ti ala. Ye ti vundu so mbi yeke tokua ti ga na ndö ti ala ayeke ngonzo 
ti mbi ti wâ; so tënë ti yanga ti KOTA GBIA laa. Mbi yeke tumba peko ti ala na 
bira ngbii mbi hunzi ala kue. 

38Mbi yeke zi na sese ti Elam gbia na akota zo ti lo, mbi yeke zia na ya ti kodro ni 
mbata ti mbi ti gbia; so tënë ti yanga ti KOTA GBIA laa. 

39Me mbeni lâ, mbi yeke sara si Elam akiri na kozo ndo ti lo.” So tënë ti yanga ti 
KOTA GBIA laa. 

Jérémie 50 

Tingo ti Babilone na sigingo ti azo ti Israel na gbe ti ngbaa 

1Tënë so KOTA GBIA atene na ndö ti Babilone nga na ndö ti kodro ti azo ti Kalde 
na lege ti wayanga-Nzapa Jérémie laa: 

2“Ala azo, ala fa tënë ni na popo ti amara nde, ala sara si azo ama tënë ni na lege 
ti bendere so ala yo na nduzu; ala sara si azo ama tënë ni, ala honde ni pepe! Ala 
tene: A mu Babilone awe! Kamene ahon ndö ti ayanda ti lo awe! Biani, kamene 
ahon ndö ti Bel awe, Marduk ati biani biani awe! 

3Biani, mbeni mara alondo na mbage ti Banga ti ga ti sara bira na Babilone. Lo 
yeke sara si kodro ti lo aga ngonda, zo ayeke kiri ti lango daa pepe; azo na 
anyama, ala kue ayeke kpe, ala kue kue kue ayeke hon. 

4Na lango ni so, na ngoi ni kâ, azo ti Israel na azo ti Juda ayeke londo legeoko ti 
kiri; so tënë ti yanga ti KOTA GBIA laa. Na toto na yanga ti ala, ala yeke tambula 
ti ga ti gi peko ti mbi, KOTA GBIA Nzapa ti ala. 

5Ala yeke hunda lege ti guengo na Sion, le ti ala ayeke baa ndo na mbage ti gbata 
ni. Ala yeke ga ti bongbi oko na mbi na lege ti mbuki so angba lakue lakue, mbuki 
so be ti ala ayeke girisa na ni laoko pepe. 

6Azo ti mbi ayeke lani tongana ataba so agirisa awe. Awabatango ala asara si ala 
girisa lege, ala zia ataba ni atambula kirikiri na li ti ahoto. Ataba ni alondo na li 
ti mbeni hoto asi na li ti mbeni kete hoto, ala girisa ndo ti lango ti ala. 

7Azo so kue awara ala ayeke te ala. Awato ti ala ayeke tene: ‘E sara ti e sioni oko 
pepe! Biani, azo ni laa asara siokpari ti ke KOTA GBIA, lo so lani lo yeke ndo ti 
dutingo mbirimbiri ti ala, lo so akotara ti ala azia ando be ti ala ti ku lo.’ 

8 Ala sigigi na Babilone, ala kpe! Ala sigigi na ngangu na ya ti kodro ni! Ala sara 
tongana akoli-ngasa so atambula na dawa ti amba ti ala. 

9Biani, mbi yeke sara si azo ti amara nde gbani gbani abongbi, mbi yeke tokua 
ala ti gue ti tiri bira na Babilone. Azo ni ayeke londo na mbage ti Banga ti ga, ala 
yeke leke tere ti ala ti tiri bira na Babilone si ala yeke mu ni. Ale ti kokora ti azo 
ni ayeke kiri senge pepe tongana ti so ngangu turugu so ahinga kua ti lo, lo yeke 
kiri ka na kodro maboko senge pepe. 

10Fade aye ti Babilone kue ayeke ga tongana ye so a gbu na peko ti bira; azo so 
kue ayeke nzi aye ni so, ala yeke nzi ni ngbii alingbi na ala; so tënë ti yanga ti 
KOTA GBIA laa. 

11Nzoni ma! Ala sara ngia, ala dodo na ngia, ala so abuba kodro so ayeke ando ti 
mbi so! Ala huru tongana kete bagara na ya ti fini pere! Ala toto tongana akoli-
mbarata! 

12Kamene ahon ndö ti mama ti ala awe; lo so lo du ala so, lo ti buba awe. Fadeso 
lo ga ndangba ti amara kue, kodro ni aga benyama, aga kuru sese, lando so ahole 
kasakasa.” 

13Ndali ti ngonzo ti KOTA GBIA, fade kodro ni kue ayeke ga ngonda, zo ayeke kiri 
ti lango daa pepe. Azo so kue ayeke hon na tere ni, li ti ala kue ayeke kpe. Ala 
yeke huru yanga ti ala na bango aye so kue abuba na ya ni. 

14Ala so kue ayeke pika kokora, ala leke tere ti ala angoro Babilone kue ti tiri bira 
na lo. Ala pika lo na kokora, ala bata ale ti kokora oko pepe! Biani, Babilone asara 
sioni ti ke KOTA GBIA. 

15Mbage na mbage kue, ala dekongo ti bira na li ti lo! Lo yoro maboko ti lo na 
nduzu ti zia tere ti lo na maboko ti ala! Angangu gbagba ti lo ti lo ti bira ati awe; 
a kungbi gbagba ti lo awe. KOTA GBIA laa akiri na Babilone peko ti sioni so lo 
sara. Ala nga, ala kiri na Babilone peko ti sioni so lo sara. Ala sara na lo gi ye so 
lo sara na amba ti lo so. 

16Ala zi na kodro ti Babilone zo so kue ayeke lu ale ti kobe; ala zi nga azo so kue 
ayeke fâ ale ti kobe. Tongana bira aza wâ, ayeke nzoni zo oko oko akiri na ndo ti 
azo ti lo; zo oko oko akpe ague na kodro ti lo wani! 

17Israel ayeke lani tongana taba so agirisa si abamara ayeke tumba peko ti lo. 
Kozo bamara so ate Israel ayeke gbia ti Asirii. Na pekoni Nabukodonosor, gbia ti 
Babilone aga, lo kungbi abio ti lo. 

18Ndani laa, tënë so KOTA GBIA so ayeke na ndö ti dunia kue, Nzapa ti Israel 
atene ayeke so: “Mbi yeke ga na tere ti gbia ti Babilone, lo na kodro ti lo tongana 
ti so mbi ga lani na tere ti gbia ti Asirii.” 

19Me ti Israel, mbi yeke sara titene lo kiri na ndo ti tengo pere ti lo. Fade lo yeke 
wara kobe ti lo ti tengo ni na ndö ti hoto ti Karmel nga na ti Bashan; na sese ti 
ahoto ti Efraim nga na sese ti Galaad, lo yeke te ye, ya ti lo asi. 

20Na lango ni so, na ngoi ni kâ, azo ayeke gi ti wara sioni ye na li ti Israel, me sioni 
ye ni ayeke duti daa mbeni pepe; azo ayeke gi siokpari na li ti Juda, me ala yeke 
wara ni pepe. Biani, fade mbi yeke zi siokpari na li ti azo so mbi yeke zia ala 
titene ala ngba na fini; so tënë ti yanga ti KOTA GBIA laa. 

21KOTA GBIA atene na wato ti Babilone, lo tene: “Londo, mo tiri bira na kodro ti 
Maratim, tiri bira na azo ti Pekod. Mo fâ azo ni kue, mo hunzi ala! Mo sara ye so 
kue alingbi na yanga so mbi mu na mo! 

22Na ya ti kodro ni, gi toto ti bira; ye abuba mara ni use pepe! 

23Mara ti ye tongaso alingbi ti si? Babilone ayeke ando tongana martoo so ayeke 
nika aye ti sese kue; laso, a nika lo awe, lo ga fuku! Mara ti ye tongaso alingbi ti 
si? Na popo ti amara kue, Babilone aga ngonda. 

24Babilone, mbi leke kuku ndali ti mo; kuku ni agbu mo awe, me mo hinga ye oko 
daa pepe. A wara mo awe, a gbu mo awe, ngbanga ti so mo londo ti tiri bira na 
mbi, KOTA GBIA.” 

25KOTA GBIA azi yanga ti da ti batango aye ti bira ti lo; lo sigigi na aye ti bira ni 
ti fa ngonzo ti lo. Na kodro ti Babilone, kua ayeke kâ ndali ti Kota Gbia, NZAPA 
so ayeke na ndö ti dunia kue. 

26Ala azo, ala londo na nda ti sese kue, ala ga na ya ti gbata ni! Ala zi yanga ti 
agogoro ti lo, ala bongbi amosoro ti lo na ndö ti tere, na pekoni, ala buba gbata 
ni! Ayeke nzoni ye oko angba na ya ni pepe. 

27Ala fâ angangu turugu ti lo kue, ala gue na aturugu ni na ndo ti fango azo! So 
ye ti mawa na aturugu ni! Biani, lango ni alingbi awe, ndembe so KOTA GBIA 
ayeke ga na tere ti ala! 

28Ala ma si! Azo so akpe, ala so angba na fini na kodro ti Babilone, ala laa ayeke 
ga na asango na Sion, atene: “KOTA GBIA Nzapa ti e akiri na azo ti Babilone peko 
ti sioni ti ala awe; lo kiri na ala peko ti sioni so ala sara na kota da ti lo.” 

29 Ala iri azo ti pikango kokora kue, ala so ahinga ti pika kokora nzoni ti ga ti tiri 
bira na Babilone. Ala sara bâbâ ti ala angoro Babilone kue; ala sara si zo oko 
asigigi akpe pepe! Ala kiri na lo peko ti sioni so lo sara, ala futa lo alingbi na ye 
so lo sara na amba ti lo! Biani, lani lo sara kuru baba mingi ti ke KOTA GBIA, 
Nzapa ti Israel so ayeke nde si ayeke nzoni kue. 

30“Tongaso, fade amaseka-koli ti lo ayeke ti kirikiri na be ti lege, aturugu ti lo kue 
ayeke kui gi na lango ni so”; so tënë ti yanga ti KOTA GBIA laa. 

31“Mo Babilone, zo ti baba, mbi na mo, e yeke baa ya ni; so tënë ti yanga ti Kota 
Gbia NZAPA so ayeke na ndö ti dunia kue laa. Ti mo, lango ni alingbi awe, 
ndembe so mbi yeke ga na tere ti mo. 

32Zo ti baba ni aye ti ti, si lo ti awe; me zo ti yo lo na nduzu ayeke daa pepe. Mbi 
yeke bi wâ na ya ti agbata ti lo, wâ ni ayeke gbi aye so kue ayeke na tere ni.” 

33Tënë so KOTA GBIA so ayeke na ndö ti dunia kue atene ayeke so: “Azo ti Israel 
nga na azo ti Juda, azo asara sana na ala. Azo so lani agbu azo ti Israel na azo ti 
Juda si ague na ala na kodro wande, azo ni agbanzi ala, ala ke ti zia lege na ala ti 
gue. 

34Me wagbungo-koko ti ala ayeke ngangu; iri ti lo ayeke ‘KOTA GBIA so ayeke na 
ndö ti dunia kue’. Fade lo yeke gbu koko ti ala ngangu ti sara si sese ni awara 
siriri si azo ti Babilone ado na mbeto.” 

KOTA GBIA aleke na be ti lo ti buba kodro ti Babilone 

35“Bira aga na tere ti Babilone, na tere ti azo ti Babilone, na akota zo ti kodro ti 
ala nga na azo ti ala so ayeke na ndara! So tënë ti yanga ti KOTA GBIA laa. 

36Bira aga na tere ti azo ti bingo mbadi! Ayeke nzoni ala ga azo ti buba! Bira aga 
na tere ti aturugu ti Babilone! Ayeke nzoni mbeto ahon ndö ti ala! 

37Bira aga na tere ti ambarata na apusu ti mbarata ti lo! Bira aga na tere ti amara 
nde nde so ayeke tiri bira ndali ti lo! Ayeke nzoni ala ga tongana awali! Bira aga 
na tere ti amosoro ti lo! Ayeke nzoni a nzi amosoro ni kue! 

38Bira aga na tere ti angu ti lo! Ayeke nzoni angu ni ahole kue! Biani, Babilone 
ayeke kodro ti ayanda; afungo nzapa ti ala asara si li ti azo ti vorongo ala aga 
kirikiri. 

39 Ndani laa, fade anyaû ti ngonda na agbongo ayeke lango na Babilone; anaamo 
ayeke sara kodro kâ. Zo ayeke sara kodro daa mbeni pepe; kodro ni ayeke ngba 
senge kpu na kpu. 

40Legeoko tongana Sodome na Gomore nga na agbata ti tere ni so KOTA GBIA 
abuba ni, fade mbi yeke buba kodro ti Babilone, zo ayeke kiri ti duti daa pepe, zo 
oko ayeke sara kodro daa mbeni pepe. 

41Mbeni mara alondo na mbage ti Banga ti ga, so ayeke mbeni kota mara; agbia 
mingi ayeke na lege ti gango ni, ala londo na nda ti sese kue. 

42Ala gbu akokora na alikongo na maboko ti ala, ala yeke sioni mingi si ala yeke 
baa mawa ti zo pepe. Toto ti ala ayeke tongana toto ti kota ngu-ingo. Ala ko na 
ndö ti ambarata si ala leke tere ti ala tongana akoli ti tiri bira na mo, maseka-
wali Babilone! 

43 So gbia ti Babilone ama tënë ni, ngangu ti lo kue ahunzi, vundu agbu be ti lo si 
lo baa pasi tongana wali na ndembe ti dungo ni. 

44 KOTA GBIA atene: Mbi yeke duti tongana bamara so asigigi na ya ti pere ti 
yanga ti ngu ti Jourdain ti gue na ndo so anyama ayeke wara fini pere daa. Gi hio 
tongaso, mbi yeke sara si azo ni kue alondo ahon. Na pekoni, mbi yeke zia na ndö 
ti Babilone makonzi so mbi yeke soro lo. Biani, zo wa laa alingbi na mbi, zo wa? 
Zo wa laa alingbi ti gue na mbi na gbe ti ngbanga, zo wa? Zo ti li ni wa laa alingbi 
ti gbu le ni na mbi, zo wa?” 

45Azo, ala ma tënë ti ye so KOTA GBIA agbu li ti lo ti sara na Babilone, tënë ti ye 
so lo leke na be ti lo ti sara na azo ti kodro ni. Biani, fade a yeke gbu ala ti hon na 
ala tongana akete bagara. Biani, ndali ti ala, fade a yeke buba ndo ti dutingo ti 
ala. 

46Gi so azo ama tënë ti mungo Babilone awe, sese ayingi, azo ayeke ma dekongo 
ni na popo ti amara nde. 

Jérémie 51 

1Tënë so KOTA GBIA atene ayeke so: “Mbi yeke tokua mbeni pupu ti bubango ye 
na ndö ti Babilone nga na ndö ti azo ti kodro ni. 

2Mbi yeke tokua awande so fade ayeke ga ti kangbi azo ti kodro ni kirikiri 
tongana poro ti ale ti kobe so zo ape ya ni. Awande ni ayeke buba ye kue ti kodro 
ni. Na lango ti aye ti ngangu ni so, ala yeke londo mbage na mbage kue ti ga ti 
ngoro kodro ni.” 

3Ayeke nzoni a agboto ya ti kokora na tere ti zo so agboto ya ti kokora ti lo, na 
tere ti zo so ayu bongo ti wen si lo yeke pika kate ti lo ndali ni. Ala baa mawa ti 
angangu zo ti bira ti ala pepe! Ala fâ aturugu ni kue kue kue! 

4Azo so awara ka, fade ala yeke lango na ndö ti sese ti Babilone; azo so akui na 
ya ti bira, fade kuâ ti ala ayeke ngba na ndö ti alege kirikiri. 

5Biani, kodro ti ala asi singo na sioni so ala sara ti ke Nzapa ti Israel, lo so lo yeke 
nde si lo yeke nzoni kue. 

– Me Nzapa, KOTA GBIA so ayeke na ndö ti dunia kue, ado Israel na Juda azia ala 
pepe titene ala ga tongana wali-mua. – 

6 Ala azo, ala sigigi na ya ti Babilone, ala kpe ahon! Ayeke nzoni zo oko oko asoo 
fini ti lo; tongaso si ala kui ndali ti sioni ti lo pepe. Biani, ndembe titene KOTA 
GBIA akiri na kodro ni peko ti sioni ti lo alingbi awe. Lo futa kodro ni alingbi na 
ye so lo sara. 

7 Babilone ayeke ando mbeni kopo ti lôro na maboko ti KOTA GBIA! Ye ti ya ti 
kopo ni asara azo ti dunia kue tongana samba. Azo ti amara nde anyon vin ti lo 
ngbii li ti ala aga kirikiri. 

8Me gi hio tongaso, Babilone ati, ya ti lo afâ kue. “Ayeke nzoni ala he bia ti totongo 
kuâ ndali ti lo. Ala zia mafuta na le ti aka ti lo; e hinga pepe, fade tere ti lo ayeke 
ga nzoni!” 

9 – “E ye ti kai kobela na tere ti Babilone, me tere ti lo aga nzoni pepe. Ayeke nzoni 
e zia lo, zo oko oko akiri na kodro ti lo. Biani, ngbanga so ati na ndö ti lo ayeke 
ngangu mingi; ague ngbii asi na le ti nduzu, ague ngbii asi na ambinda. 

10KOTA GBIA afa mbirimbiri ti e polele. E gue na Sion, e fa peko ti ye so KOTA 
GBIA Nzapa ti e asara!” 

11KOTA GBIA aleke na be ti lo ti buba kodro ti Babilone. Ndani laa lo zia nzara ni 
na be ti agbia ti Medii. Biani, KOTA GBIA akiri na awato ti e peko ti sioni ti ala 
awe; lo kiri na ala peko ti sioni so ala sara na kota da ti lo. Ala leke yanga ti ale ti 
kokora, aza! Ala mu ni asi ya ti abozo ni! 

12Ala yo na nduzu mbeni bendere so afa atene, ala yeke nduru ti tiri bira. Ala zia 
bendere ni na tere ti agbagba ti Babilone! Ala sara si wungo ti aturugu so ayeke 
bata ndo ni aga mingi ahon ti kozoni! Ala zia asanziri na tere ti agbagba ni; ala 
honde azo na ya ti ngonda! Biani, ye so KOTA GBIA aleke na be ti lo ti sara na azo 
ti Babilone so, lo yeke sara ye alingbi na ni. 

13Babilone, mo so mo yeke lango na tere ti kota bale so, mo so gba ti amosoro asi 
singo na mo so, ti mo ahunzi awe. Mo nzi amba ti mo alingbi awe. 

14KOTA GBIA so ayeke na ndö ti dunia kue adeba na iri ti lo wani na Babilone, 
atene: “Mbi yeke sara si azo asi singo na ndo ti mo; ala duti gbani gbani tongana 
agbadola. Azo ni ayeke dekongo tongana azo so ayeke ko ale ti vinye ti sara na 
vin.” 

15 KOTA GBIA asara sese na lege ti ngangu ti lo, lo sara si dunia abaa gigi na lege 
ti ndara ti lo, lo gbara le ti nduzu na lege ti hingango ye ti lo. 

16So lo dekongo awe, gba ti angu abongbi tere na yayu, lo sara si angbongboro 
mbinda alondo na nda ti sese kue si ayeke ma na nduzu, lo sara si wâ ti bekpa 
amu lege na ngu-Nzapa ti pika; lo sara si pupu alondo na ndo so lo bata ala daa 
ti sigigi. 

17Azo kue ayeke azo so li ti ala ayeke daa pepe, ala hinga ndo pepe; awakode-
kua kue ti lôro, kamene agbu le ti ala ndali ti ayanda ti ala, ayanda ti ala ni ayeke 
ye ti mvene, pupu ayeke na ya ti ala pepe. 

18Ala yeke asenge senge ye, ala yeke aye so azo ayeke he na ngia. Na lango so 
KOTA GBIA ayeke ga na tere ti ala, ala kue ayeke hunzi. 

19Ti Nzapa, lo yeke tongana ala pepe, lo so lo yeke mosoro ti Israel; lo laa lo sara 
si dunia abaa gigi, mara ti Israel ayeke ye ti lo; iri ti lo ayeke KOTA GBIA so ayeke 
na ndö ti dunia kue. 

Ti Babilone ahunzi awe 

20“Babilone, lani mo yeke martoo, mo yeke ye ti bira ti mbi. Mbi mu mo ti nika 
amara nde nga ti buba akodro-gbia. 

21Mbi mu mo ti nika ambarata na azo ti kpengo na ambarata ni, apusu ti mbarata 
na azo ti kpengo na apusu ni. 

22Mbi mu mo ti nika akoli na awali, amaseka na akangba, amolenge-koli na 
amolenge-wali. 

23Mbi mu mo ti nika awabatango-taba na ataba ti ala, azo ti fango yaka na 
abagara so ayeke gboto amasini ti fango na yaka ti ala, agovoronere na akota 
komanda.” 

24“Me ye so ala yeke baa na le ti ala fadeso ayeke so: sioni so kue Babilone na azo 
ti Babilone ni asara na gbata ti Sion, mbi yeke futa azo ni alingbi na ye so ala sara; 
so tënë ti yanga ti KOTA GBIA laa. 

25Biani, Babilone, mbi na mo, e yeke baa ya ni; so tënë ti yanga ti KOTA GBIA laa. 
Titene mo buba ye, mo yeke na ngangu tongana mbeni kota hoto; mo yeke buba 
aye ti ndö ti sese kue! Mbi yeke yoro maboko na le ti mo; mbi yeke sara si mo 
londo kâ na li ti kota têne, mo ti na sese. Mbi yeke sara si mo ga tongana hoto so 
wâ agbi ni kue. 

26Zo wa laa ayeke kiri ti wara na ndo ti mo ngangu têne ti gere ti da wala têne ti 
sarango na gere ti da? Biani, fade mo ga ngonda kpu na kpu”; so tënë ti yanga ti 
KOTA GBIA laa. 

27Ala azo, ala yo mbeni bendere na nduzu na ya ti kodro ni, ala huru didi na popo 
ti amara nde! Ala bongbi amara ti ga na tere ti Babilone; ala iri azo ti akodro-gbia 
ti Arara, ti Mini na ti Ashekenaz ti ga na tere ti lo. Ala mu ambeni turugu ti kota 

kamba azia ala titene ala mu aturugu na kua, tongaso si ala tiri bira na Babilone. 
Ala tokua ambarata gbani gbani tongana agbadola ti gue ti tiri bira na lo. 

28Ala bongbi amara ti tiri bira na lo; so ti tene agbia ti Medii, ala na agovoronere 
ti ala, na akota komanda ti ala nga na kodro so kue ala yeke sara komandema na 
ndö ni. 

29Sese ayingi; sese ni ado na mbeto na ndembe so ye so KOTA GBIA aleke na be 
ti lo ti sara na Babilone, ye ni asi alingbi na ni: lo sara si kodro ni aga ngonda, zo 
ayeke daa mbeni pepe. 

30Angangu zo ti bira ti Babilone azia lege ti bira awe, ala honde tere ti ala na ya 
ti ngangu gbagba ti bira ti ala kâ. Ngangu ti ala kue ahunzi awe, ala ga tongana 
awali. A zi ayanga ti gbata ni polele awe; a gbi ada ti lango ti azo ti Babilone kue 
awe. 

31Azo ti tokua akpe ague, awara ambeni zo ti tokua, azo ti mungo sango akpe 
ague awara ambeni zo ti mungo sango; ala gue ti tene na gbia ti Babilone, atene: 
“A mu gbata ni kue awe; 

32a mu ndo so azo ayeke fâ ngu daa na gere, a gbi asosongo awe, be ti aturugu 
afun kue awe.” 

33Tënë so KOTA GBIA so ayeke na ndö ti dunia kue, Nzapa ti Israel atene ayeke 
so: “So mawa na lo, maseka-wali Babilone! Lo ga tongana lakere so azo ayeke 
leke ni titene a pika ale ti kobe daa. Angba gi kete titene ngoi ti kongo ale ti kobe 
ndali ti lo ayeke lingbi.” 

Nzapa ayeke kiri na azo peko ti sioni so ala sara na azo ti lo 
(Jérusalem) 

34“Nabukodonosor, gbia ti Babilone ate mbi awe, lo pete ya ti mbi kue, lo do mbi, 
lo zia tongana sembe so ya ni angba senge. Lo mene mbi tongana kota ngbo so 
amene ye; lo sara si ya ti lo asi na anzerengo ye ti tere ti mbi; na pekoni lo bi 
tanga ni na ngonda. 

35Azo ti gbata ti Sion atene: Ayeke nzoni aye ti ngangu so Babilone asara na e 
akiri na ndö ti lo! Azo ti Jérusalem atene: Ayeke nzoni ngbanga ti mene ti e akiri 
na ndö ti azo ti Kalde!” 

36Tënë so KOTA GBIA atene ndali ti Jérusalem ayeke so: “Mbi yeke mu tënë ti mo 
na maboko si azo so asara sioni na mo so, mbi yeke kiri na peko ti sioni ni na ala. 
Mbi yeke sara titene kota bale ti lo ahole si ali ti ngu ti lo ahole kue. 

37Fade Babilone ayeke ga ndo ti gba ti atêne, ndo ti lango ti anzagua; ndo so aga 
ngonda na ye so azo ayeke huru yanga ti ala na bango ni, zo ayeke kiri ti duti daa 
mbeni pepe. 

38Ti ndembe so, azo ti Babilone ayeke tongana akete bamara so atoto, ala yeke 
toto tongana abamara. 

39Na ndembe so nzara ti aye ayeke gbi be ti ala tongana wâ, mbi yeke leke 
matanga ti tengo kobe ndali ti ala. Mbi yeke mu na ala samba, ala nyon ngbii 
ahon ndö ti ala. Fade ala yeke lango kpu na kpu, ala yeke kiri ti zingo pepe; so 
tënë ti yanga ti KOTA GBIA laa. 

40Mbi yeke gue na ala na ndo ti fango ala tongana ti so zo ague na akete taba, 
akoli-taba na akoli-ngasa na ndo ti fango ala.” 

Bia ti totongo kuâ na ndö ti Babilone 

41Mara ti ye tongaso alingbi ti si? Gbata ti Sheshak so ando iri ti lo awu na ndö ti 
dunia kue so, fadeso azo asara bira na ni si ala mu ni awe! Mara ti ye tongaso 
alingbi ti si? Na popo ti amara kue, Babilone aga fadeso ngonda! 

42Kota ngu-ingo asuku amu Babilone awe; amapo ti kota ngu-ingo ni atoto 
ngangu si akanga ndö ti Babilone kue. 

43Agbata ti Babilone aga ngonda; kodro ni ahole kue, lando so ahole kasakasa, 
zo ayeke lango daa mbeni pepe, zo ayeke hon daa pepe. 

44KOTA GBIA atene: “Mbi yeke ga na tere ti Bel, nzapa ti Babilone. Ye so Bel 
angba ti mene, mbi yeke zi ni na yanga ti lo. Amara nde ayeke kiri ti gue gbani 
gbani na mbage ti lo pepe. Gbagba ti Babilone ati awe. 

45Ala azo ti mbi, ala sigigi na ya ti gbata ni! Ayeke nzoni zo oko oko asoo fini ti lo 
si lo kpe ngonzo ti mbi ti wâ! 

46“Be ti ala awoko pepe! Asango so ayeke hon na ya ti kodro ni so, ala sara mbeto 
ni pepe. Na mbeni ngu, azo ayeke tene mbeni tënë nde, na mbeni ngu, ala yeke 
tene mbeni tënë nde. Azo ni ayeke tene: na ya ti kodro ni, gi sarango ngangu na 
azo, mbeni sioni gbia ayeke ga ti tumba mba ti lo na ndö ti mbata… 

47Ambeni lango ayeke ga so mbi yeke ga na tere ti ayanda ti Babilone. Kodro ni 
kue ayeke duti na ya ti kamene. Azo so akui kuâ ti bira, ala yeke ngba ti lango na 
sese na ya ti gbata ni. 

48Fade azo ti bubango kodro ti Babilone ayeke londo na mbage ti Banga ti ga. 
Tongaso yayu na sese ayeke he bia ti songo benda na ndö ti Babilone.” So tënë ti 
yanga ti KOTA GBIA laa. 

(Wayanga-Nzapa) 

49Na dunia kue, azo mingi akui ndali ti Babilone. Legeoko nga, alingbi Babilone 
ati ndali ti azo ti Israel so akui ndali ti lo so. 

50Ala, azo so lo fâ ala pepe so, ala kpe, ague, aluti na lege pepe! Yongoro kâ, ayeke 
nzoni ala gbu li ti ala na ndö ti KOTA GBIA, ala dabe ti ala na Jérusalem. 

(Azo ti Nzapa) 



1517 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

51“Kamene ahon ndö ti e na ndembe so e ma zonga so azo azonga na e. Li ti e kue 
aba na kamene na ndembe so awande ali na da ti KOTA GBIA so ayeke nde si 
ayeke nzoni kue.” 

(KOTA GBIA) 

52“Ndani laa, ambeni lango ayeke ga so mbi yeke ga na tere ti ayanda ti Babilone; 
so tënë ti yanga ti KOTA GBIA laa. Na ya ti kodro ni kue, azo so awara akota ka 
ayeke dema. 

53Ataa Babilone ama na nduzu ngbii lo si na le ti nduzu, ataa lo honde tere ti lo 
na peko ti mbeni ngangu gbagba so zo alingbi ti si daa pepe, mbi yeke mu yanga 
na azo so kua ti ala ayeke ti bubango aye titene ala gue ngbii asi na tere ti lo kâ”; 
so tënë ti yanga ti KOTA GBIA laa. 

(Wayanga-Nzapa) 

54Ala ma si: A ma dekongo so alondo na Babilone; wuluwulu ti mbeni ye so 
abuba ahon ndoni alondo na kodro ti Kalde. 

55Biani, KOTA GBIA laa ayeke buba Babilone; lo yeke sara si gba ti dekongo ni so 
akai. Awato adekongo ngangu, dekongo ti ala ayeke tongana toto ti amapo ti kota 
ngu-ingo. Dekongo ti ala ayeke tongana toto ti bekpa. 

56Biani, zo ti bubango aye ayeke ga nduru na Babilone, lo yeke ga ti tiri bira na 
lo. Lo yeke gbu angangu zo ti bira ti lo, lo yeke fâ ya ti kokora ti ala. Biani, KOTA 
GBIA ayeke Nzapa, lo hinga ti kiri na zo peko ti ye so zo ni asara; lo hinga ti futa 
zo alingbi na kua so zo ni asara. 

57“Mbi yeke mu samba na akota zo ti lo nga na azo ti ndara ti lo, agovoronere ti 
lo, akota komanda nga na angangu turugu ti lo. Fade azo ni ayeke lango kpu na 
kpu, ala yeke kiri ti zingo pepe; so tënë ti yanga ti Gbia laa, lo so iri ti lo ayeke 
KOTA GBIA so ayeke na ndö ti dunia kue.” 

58Tënë so KOTA GBIA so ayeke na ndö ti dunia kue atene ayeke so: “Akota 
gbagba ti Babilone akungbi kue awe, a gbi akota yanga ti gbagba ti kodro ni awe. 
Amara ayeke baa pasi na kua senge senge, kua so azo asara ayeke hunzi na le ti 
wâ!” 

Rulo so a bi na bale ti Efrate 

59Tongaso Wayanga-Nzapa Jérémie amu yanga na Seraya, molenge ti Neria, 
molenge ti Maaseya, na ndembe so Seraya na gbia Sedesias ague na Babilone, na 
ngu osio ni so Sedesias ayeke le-gbia. Seraya ayeke mbeni turugu ti batango gbia 
Sedesias, gbia ti Juda. 

60Jérémie asu na le ti mbeni rulo tënë ti asioni ye so kue ayeke si ande na 
Babilone, atënë so kue a tene na ndö ti Babilone. 

61Jérémie atene na Seraya: “Tongana mo si na Babilone, fade mo yeke sara 
ngangu kue ti diko atënë so kue na mê ti azo. 

62Fade mo yeke tene: ‘KOTA GBIA, mo wani laa mo tene, fade gbata so ayeke ti 
biani biani, zo na nyama ayeke kiri ti ngba na ya ni pepe; fade gbata ni ayeke ga 
ngonda kpu na kpu.’ 

63Tongana mo hunzi ti diko rulo ni awe, fade mo yeke kanga têne daa, mo bi ni 
na be ti bale ti Efrate. 

64Na pekoni, fade mo yeke tene: ‘Babilone ayeke linda ngu biani biani legeoko 
tongaso; lo yeke kiri ti sigigi pepe, ngbanga ti aye ti ngangu so KOTA GBIA asara 
si aga na ndö ti lo.’ ” “Amara awoko kue na kua.” Atënë ti Jérémie ahunzi na ndo 
so. 

Jérémie 52 

Nabukodonosor agbu Sedesias 
(Jér 39.4-7; 2 Agbia 24.18–25.7) 

1Sedesias ayeke na ngu baleuse na oko si lo ga gbia; lo le-gbia ngu baleoko na 
oko na Jérusalem. Iri ti mama ti lo ayeke Hamutal, molenge ti Irmeya, zo ti gbata 
ti Libna. 

2Sedesias asara ye so ayeke sioni na le ti KOTA GBIA gi tongana ti so Yoakim 
asara lani. 

3Akpale so aga na ndö ti Jérusalem nga na ndö ti Juda ndali ti ngonzo ti KOTA 
GBIA; ye so asara si lo tumba ala yongoro na tere ti lo. Sedesias atomboka na tere 
ti Nabukodonosor, gbia ti Babilone. 

4Na nze baleoko ni ti ngu gumbaya ni so Sedesias ayeke le-gbia, Nabukodonosor, 
gbia ti Babilone, lo na aturugu ti lo kue aga ti sara bira na Jérusalem. Lo sara bâbâ 
ti lo na tere ti gbata ni; azo ti lo abongbi sese aga koto na tere ti gbagba ti gbata 
ni, angoro ni kue. 

5Ala ngoro gbata ni na bira aninga ngbii asi na ngu baleoko na oko ni so Sedesias 
ayeke le-gbia. 

6Na lango gumbaya ti nze osio ni, kota nzara ati na ya ti gbata ni; azo ti kodro ni 
ayeke na kobe ti tengo ni mbeni pepe. 

7Tongaso azo akoro mbeni du na ya ti gbagba ti gbata ni. Na bi, aturugu ni kue 
asigigi na ya ti gbata ni akpe ahon. Ataa so azo ti Babilone angoro gbata ni kue, 
aturugu ni ahon na yanga ti gbagba so ayeke na popo ti agbagba use, nduru na 
tere ti kete yaka ti gbia. Na pekoni, ala mu lege so ague na popo-hoto ti Jourdain. 

8Me aturugu ti Babilone atumba peko ti gbia Sedesias si ala gue, awara lo na 
lando ti Jéricho. Aturugu ti lo kue akpe kirikiri, ala do lo azia. 

9 Ala gbu gbia ni si ala gue na lo na gbia ti Babilone na gbata ti Ribla, na sese ti 
Hamat. Kâ, Nabukodonosor afâ ngbanga na li ti lo. 

10Na Ribla, gbia ti Babilone afâ go ti amolenge ti Sedesias taa na le ti lo; lo fâ nga 
go ti akota zo ti kua kue ti Juda. 

11Na pekoni gbia ti Babilone akoro le ti Sedesias, lo kanga lo na azingiri use ti 
bengba wen. Lo mu lo ague na lo na Babilone, lo zia lo na da ti kanga ngbii asi na 
lango so lo kui na ni. 

Nebuzaradan asara si gbata ti Jérusalem ati biani biani 
(Jér 39.8-10; 2 Agbia 25.8-21) 

12Na lango baleoko ti nze oku ni, so ti tene na ngu baleoko na gumbaya ni so 
Nabukodonosor, gbia ti Babilone ayeke le-gbia, Nebuzaradan aga na Jérusalem. 
Nebuzaradan ayeke makonzi ti aturugu ti batango gbia si lo yeke mbeni kota zo 
na yangbo ti gbia ti Babilone. 

13Lo gbi kota da ti Nzapa, yangbo ti gbia nga na ada ti Jérusalem kue; lo bi wâ na 
ya ti ada ti akota zo kue. 

14Aturugu ti Babilone so kue amu peko ti makonzi ti aturugu ti batango gbia 
akungbi na sese gbagba so kue angoro Jérusalem. 

15Na pekoni Nebuzaradan, makonzi ti aturugu ti batango gbia agbu tanga ti azo 
so angba na ya ti gbata ni, ambeni wayere kete ti gbata ni, ala na azo so lani azia 
tere ti ala na gbia ti Babilone nga na tanga ti azo ti sarango ye na kode si lo gue 
na ala na Babilone. 

16Me lo zia ambeni wayere kete na ya ti kodro ni titene ala fâ ayaka ti vinye na 
ayaka. 

17Azo ti Babilone akungbi na sese ayongoro gere ti da so ayeke na bengba wen 
si ayeke na yanga ti kota da ti Nzapa so. Ala fâ gere ti akete pusu na ngbongboro 
sembe so a sara na bengba wen si a zia na ya ti gbagba ti kota da ti KOTA GBIA 
so. Ala mu bengba wen so kue ague na ni na Babilone. 

18Ala mu nga aye so kue a sara na bengba wen si a yeke sara na kua na ya ti kota 
da ti Nzapa, ague na ni; aye ni ayeke tongana: ata so a yeke zia mburu ti wâ daa, 
apao, aye ti mingongo na wâ, adu ti sembe so a yeke tuku mene daa ti fi na tere 
ti aye nga na akopo. 

19Makonzi ti aturugu ti batango gbia akiri amu aye so kue a sara na lôro nga na 
wen ti nginza si ague na ni; aye ni ayeke tongana: akota sembe, akete ta ti zongo 
na dukani, adu ti sembe so a yeke tuku mene daa ti fi na tere ti aye, asembe so a 
yeke zia mburu ti wâ daa, agere ti lamba, akopo na adu ti sembe. 

20Ayongoro gere ti da use, ngbongboro sembe na abagara baleoko na use so 
ayeke yo ni nga na akete pusu so Salomon asara na bengba wen ndali ti kota da 
ti KOTA GBIA, zo alingbi ti hinga nengo ti abengba wen ni pepe. 

21Âdu ti angbongboro yongoro gere ti da ni, gere ti da oko ayo na nduzu metere 
gumbaya. Tongana a ngoro tere ni kue na kamba, yongo ni ayeke metere omene; 
du ayeke na ya ni si bengba wen so a sara na ni amï alingbi na santimetere 
miombe. 

22Na ndö ti yongoro gere ti da ni oko oko, ala zia mbeni ngbongboro bengba wen 
so ayo na nduzu metere use na ndambo. Ala mu bengba wen aleke na mbeni ye 
tongana gbanda nga na ale ti keke so iri ni grenade, ala zia ni na tere ti 
ngbongboro bengba wen ni. Use yongoro gere ti da ni na aye ti pendere so a zia 
na tere ni ayeke tongana ti kozo yongoro gere ti da ni. 

23Ale ti grenade ni ayeke balegumbaya na omene, mbage na mbage; so ti tene na 
tere ti gbanda ni kue, wungo ti ale ti grenade ni ayeke ngbangbo oko. 

24Makonzi ti aturugu ti batango gbia agbu Seraya, kota wayango-sandaga, lo na 
Sefania, use wayango-sandaga nga awayango-sandaga ota so ayeke bata yanga 
ti kota da ti Nzapa. 

25Lo gbu nga na ya ti gbata ni mbeni kota zo so ayeke baa ndo na ndö ti aturugu; 
lo gbu nga azo mbarambara so ayeke nduru na tere ti gbia si ala yeke na ya ti 
gbata ni; lo gbu nga wakuasu ti makonzi ti aturugu, lo so lo yeke su iri ti azo so 
aye ti li na kua ti turugu; lo gbu nga azo ti Juda baleomene so ayeke na ya ti gbata 
ni. 

26Nebuzaradan, makonzi ti aturugu ti batango gbia amu azo ni ague na ala na 
gbia ti Babilone, na gbata ti Ribla. 

27Gbia ti Babilone afâ ngbanga ti kuâ na li ti ala si lo fâ ala na Ribla, na sese ti 
Hamat. Lege so a gbu azo ti Juda a gue na ala na kodro wande, yongoro na sese 
ti ala laa. 

28Wungo ti azo so Nabukodonosor agbu ala ague na ala na kodro wande ayeke 
tongaso: na ngu mbarambara ni: azo ti Juda 3 023; 

29na ngu baleoko na miombe ni ti lengo-gbia ti Nabukodonosor: azo ti Jérusalem 
832; 

30na ngu baleuse na ota ni, Nebuzaradan, makonzi ti aturugu ti batango gbia 
agbu azo ti Juda 745 si ague na ala na kodro wande. Wungo ti azo ni kue ayeke 4 
600. 

Gbia ti Babilone azi Yoakin na da ti kanga 
(2 Agbia 25.27-30) 

31Ngu baleota na mbarambara na peko ti so a gbu Yoakin, gbia ti Juda a gue na 
lo na kodro wande, Evil-Merodak aga gbia ti Babilone. Na lango baleuse na oku 

ti nze baleoko na use ni, na kozo ngu so lo to nda ti le-gbia, lo sara nzoni be na 
Yoakin, gbia ti Juda si lo zi lo na da ti kanga. 

32Lo tene anzoni tënë na lo si lo zia lo na kota ndo ahon ambeni gbia so lo na ala 
ayeke na Babilone. 

33Lo zi bongo ti kanga na tere ti Yoakin si na lango ti fini ti lo kue, lo na gbia ayeke 
te kobe ndo oko. 

34Lango oko oko ngbii asi na lango so lo kui na ni, na lango ti fini ti lo kue, Yoakin 
ayeke wara ye so ayeke nzoni ndali ti gigi ti lo gi na maboko ti gbia ti Babilone. 

Abia ti demango tere 

Abia ti demango tere 1 

Jérusalem aga tongana mbeni wali-mua so azo azia lo awe 

1Azo-oo, azo! Taa gbata so ando azo asi singo daa so, ni laa angba fadeso gi lo 
oko so-oo! Gbata so iri ni awu ando na popo ti agbata kue so, ni laa aga fadeso 
tongana mbeni wali-mua so-oo! Gbata so ayeke ando na ndö ti akete-kodro kue 
so, ni laa fadeso kua ti ngbaa ahon ndö ti lo so-oo! 

2Na bi, gi toto na toto ngbii ndo ahan. Ngu ti le ayeke sua na tere ti ngbangba ti 
lo. Na popo ti azo so aye lo lani mingi so, mbeni zo ti de be ti lo ayeke daa pepe. 
Amba ti lo kue akiri aka lo awe: ala ga awato ti lo. 

3Mara ti Juda laa aga taa buba mara awe so? Ala gbu lo na ngangu, ague na lo na 
kodro wande; sarango kua ti ngbaa ahon ngangu ti lo awe! Lo yeke lango na popo 
ti amara nde. Lo wara lege ti duti na siriri oko pepe. Azo so ayeke sara ngangu 
na lo so, ala tumba peko ti lo, ala wara lo awe; mara ti Juda ayeke na ya ti kota 
pasi. 

4Alege ti guengo na Sion ade dengo; ala kue ayeke na mua; zo ti gue na matanga 
ti Nzapa ayeke daa pepe. Ayanga ti gbagba ti gbata ni abuba kue; awayango-
sandaga ayeke dema gi demango. Amaseka-wali ti gbata ni angba na vundu; be 
ti azo ti gbata ni afâ si ala duti na ya ti kota mawa. 

5Awato ti Sion ahon ndö ti lo na bira awe; azo ti kengo gbata ti Sion aduti nzoni. 
Ndali ti gba ti asioni so azo ti Sion asara, KOTA GBIA azia ala na ya ti mawa. Nilaa, 
awato ti lo agbu amolenge ti kodro ni si ague na ala na kodro wande. 

6Gbata ti Sion, pendere kodro so! Aye so ayeke sara gonda ti lo so, aye ni ahon 
kue awe, azo! Agbenyogbia ti gbata ni aga tongana atagba, atagba so awara pere 
ti te pepe. Ala mu loro na le ti awato ti ala, me ngangu ahunzi na ala kue na le ti 
awato ti ala ni. 

7Gbata ti Jérusalem aga buba awe, gbata ni aga tongana mbeni zo so ayeke hon 
kirikiri, ngbonda ti lo agbu sese pepe. Na ya ti alango ni so, lo dabe ti lo na 
amosoro ti lo so lo yeke na ni ando. Fadeso azo ti gbata ti Jérusalem kue ati na 
ya ti maboko ti awato awe, zo ti ga ti mu maboko na ala ayeke daa pepe. Awato 
abaa gbata ti Jérusalem ni, ala yeke he ni hengo, ngbanga ti so gbata ni akiri 
angba gbata pepe. 

8Azo ti Jérusalem asara siokpari ahon ndoni. Nilaa, gbata ni aga tongana mbeni 
sarate ye; azo so kue ayeke gonda gbata ni ando so, fadeso ala yeke baa ni 
tongana mbeni buba ye, ngbanga ti so ala baa tere ti lo so ayeke senge. Lo wani, 
lo dema, lo kiri na peko, lo hon. 

9Sioni ti lo avuko yanga ti bongo ti lo. Ye ni so asi fade na lo so, lo gbu li ti lo na 
ndö ni kozoni pepe. Gbata ti Jérusalem ati ngangu; mbeni zo ti de be ti lo ayeke 

daa pepe. Lo tene: “KOTA GBIA, baa mbi ga buba ahon ndoni! Mo baa, wato ayeke 
hon ndö ti mbi.” 

10Awato anzi anzoni ye ti Jérusalem kue awe. Azo ti mara nde ali na ya ti kota da 
ti Nzapa; me azo ti gbata ti Jérusalem abaa ala bango. Andaa KOTA GBIA, mo mu 
yanga ando, mo tene: “Fade amara nde ayeke li na ya ti bongbi ti azo ti mbi pepe.” 

11Azo ti Jérusalem kue ayeke dema; ala yeke gi kobe ti tengo ni; ala ka anzoni ye 
ti ala ti gi na kobe; ala sara tongaso ti wara na ngangu. “Ae! KOTA GBIA, mo wani, 
mo baa: azo abaa mbi tongana mbeni mbumbuse ye.” 

12Ala ga abaa, ala azo so kue ayeke hon na lege so, ayeke nzoni amara ti ye 
tongaso asi na ala pepe! Pasi ti mbi alingbi na pasi ti mbeni zo-oo? Pasi so KOTA 
GBIA azia mbi na ya ni so ayeke ngangu mingi; KOTA GBIA azia pasi ni na tere ti 
mbi na lango so ngonzo ti lo alondo tongana wâ. 

13Kâ na nduzu, KOTA GBIA atokua mbeni wâ; wâ ni ali na ya ti abio ti mbi. KOTA 
GBIA aleke mbeni gbanda ti gbu na gere ti mbi; gbanda ni agbu mbi, agboto mbi 
na peko. Mbi ga tongana wali so ye ahunzi na lo awe; lakue, tere ti mbi ayeke so 
gi songo. 

14Le ti KOTA GBIA abaa asioni so mbi sara; lo kanga asioni ti mbi na ndö ti mbi 
tongana zuge so lo zia na ndö ti mbi; asioni ti mbi ni akono agbu mbi na go. Kota 
Gbia awoko ngangu ti mbi kue awe. Lo zia mbi na maboko ti awato ti mbi; mbi 
lingbi ti gbu le ni na ala pepe. 

15Kota Gbia atumba ala kue awe, angangu turugu so ayeke na tere ti mbi so; Kota 
Gbia airi gba ti aturugu ti tiri bira, lo iri ala ti ga ti nika aturugu ti mbi, ala so ade 
maseka so. Ae azo! Kota Gbia ado mbi na sese awe; mbi, maseka-wali ti mara ti 
Juda. Lo pete mbi tongana ale ti vinye so ayeke na ya ti du ti sarango na vin. 

16Ndali ti aye ti kpale so, mbi yeke toto. Ngu ti le ti mbi ayeke yuru, ayeke yuru. 
Zo ti de be ti mbi, zo so ayeke kiri ngangu na mbi so, lo hon yongoro na tere ti 
mbi awe. Amolenge ti mbi ti koli akiri angba zo pepe, awato ahon ndö ti e na 
ngangu awe! 

17Sion ayoro maboko ti lo na demango tere; me mbeni zo ti de be ti lo ayeke daa 
pepe. Amara so alango nduru na azo ti Israel so, KOTA GBIA amu yanga titene 
ala ga awato ti Israel ni; Jérusalem aga mbeni sarate ye na popo ti ala. 

18KOTA GBIA ayeke mbirimbiri; mbi laa mbi ke yanga ti lo. Ala azo ti mara kue, 
ala ma mbi si: ala baa nga pasi so mbi yeke na ni laa? Azo agbu amaseka-koli na 
amaseka-wali ti mbi, ahon na ala na kodro wande awe! 

19Mbi iri azo so aye mbi lani so, andaa ala ke mbi awe. Awayango-sandaga 
na akangba ti mbi akui kue; ala kui kue na ya ti gbata ti Jérusalem, na ndembe so 
ala yeke gi kobe ti wara na ngangu. 

20KOTA GBIA, mo baa, pasi ti mbi ahon ndoni; akamba ti ya ti mbi kue ayeke do 
dongo; be ti mbi kue ayeke yingi yingingo, ngbanga ti so mbi sara ngangu li ahon 
ndoni. Kâ na gigi amolenge ti mbi akui; ge na ya ti da, gi kuâ na kuâ. 

21KOTA GBIA, so mbi ngba ti dema, azo ama mbi; me mbeni zo ti de be ti mbi 
ayeke daa pepe. Ye ti mawa so asi na mbi azia ngia na be ti awato ti mbi. Andaa 
mo laa mo sara ye ni. Lango so mo tene tënë ni ando so, KOTA GBIA, mo sara si 
lango ni so alingbi si. Ayeke nzoni awato ti mbi aga nga tongana mbi! 

22Asioni ye so ala sara so, ayeke nzoni asi na le ti mo, mo baa! Ye so mo sara na 
mbi ndali ti sioni ti mbi so, ayeke nzoni mo sara nga na ala tongaso. Baa, mbi 
yeke dema, mbi yeke dema; aye so kue asara mbi kobela. 

Abia ti demango tere 2 

KOTA GBIA akiri aga wato ti Jérusalem 

1Azo-oo, azo! KOTA GBIA asara ngonzo si lo tokua vukongo ndo na ndö ti gbata 
ti Sion. Ye so ayeke sara gonda ti azo ti Israel so, KOTA GBIA abi ni si alondo na 
yayu kâ ati na sese. Sion ayeke mbata ti gere ti KOTA GBIA; na lango so ngonzo 
ti lo alondo na tere ti Sion, be ti lo agirisa na mbata ti gere ti lo ni. 

2KOTA GBIA akungbi akete kodro ti sese ti Israel kue; lo baa mawa ti akodro ni 
oko pepe. Ngonzo ti lo ti wâ alondo; nilaa lo kungbi agbata ti Juda na sese; agbata 
so a sara angangu gbagba na tere ni so. KOTA GBIA abi kodro-gbia ni na sese, lo 
buba iri ti kodro ni na akota zo ni kue. 

3Ngonzo ti KOTA GBIA alondo tongana wâ; nilaa lo kungbi na sese aye so kue 
asara ngangu ti azo ti Israel. Lo zi maboko na tere ti azo ti Israel na ndembe so 
awato aga ti tiri bira na ala. Lo zia wâ na kodro ti azo ti Israel, wâ ni ague, agbi 
aye mbage na mbage kue. 

4KOTA GBIA agboto ya ti kokora ti lo tongana wato; maboko ti lo ti koli angba gi 
ngbango daa. Lo fâ aye so kue ayeke pendere mingi ti bango ni. KOTA GBIA atuku 
ngonzo ti lo ti wâ na ndö ti kota da-Nzapa ti Jérusalem. 

5KOTA GBIA asara e tongana taa wato; lo hunzi azo ti kodro ti Israel kue; lo 
kungbi akota da ti amakonzi ni kue na sese; lo fâ angangu gbagba ti kodro ni na 
sese. Pasi ti azo ti kodro ti Juda ahon ndoni; gi demango tere na demango tere. 

6Lo buba gbagba na kpangba ti yaka ti lo. Lo buba da so lo na azo ti lo ayeke 
tengbi tere daa so. Alango ti matanga na alango ti wungo tere, KOTA GBIA asara 
si azo agirisa ni na Sion awe. Be ti KOTA GBIA ayeke gi wâ wâ; nilaa lo bi buba 
na tere ti agbia na awayango-sandaga kue. 

7Be ti KOTA GBIA akiri aye gbalaka ti asandaga ti lo mbeni pepe; lo ke kota da ti 
lo awe. Agbagba ti ada ti makonzi ti Sion so, KOTA GBIA azia ni na maboko ti 

awato awe. Mo ma go ti azo kirikiri na ya ti kota da ti KOTA GBIA, mo baa mo 
tene lango ti matanga laa. 

8KOTA GBIA aleke na be ti lo ti kungbi kota gbagba ti bira ti azo ti Sion kue na 
sese. Lo gboto kamba na sese ti haka na ni; maboko ti lo ayeke ngba daa ngbii lo 
kungbi ni kue na sese si. Lo sara si ngangu gbagba ni na senge gbagba ni ati kue 
awe; so mawa! Ala use kue abuba gi legeoko. 

9Ayanga ti gbagba ti gbata ti Sion ati, alango na gbe ti akungbingo gbagba ni. 
Angbongboro wen ti yanga ti gbagba ni so, lo de ya ni nduru nduru. A gbu gbia ti 
gbata ni na agbenyogbia ti lo si a gue na ala na popo ti amara nde. Tënë ti yanga 
ti Nzapa ayeke daa mbeni pepe; ataa azo ti tenengo peko ti yanga ti lo kue, lo kiri 
lo tene tënë na ala na lege ti mbeni ye tongana bango-li pepe. 

10 Akangba ti gbata ti Sion aduti gi na sese, tënë ahunzi na yanga ti ala awe; ala 
yu abongo ti mua, ya ti li ti ala kue gi na fuku ti sese. Amaseka-wali ti gbata ti 
Sion aduti aba li ti ala na sese. 

11Mbi toto ngbii, le ti mbi avuko kue; akamba ti ya ti mbi ayeke do dongo. 
Tongana mbi baa akpale so asi na azo ti kodro ti mbi, mbi woko kue. Mbi baa 
akete molenge na ala so angba ti nyon me; ala woko kue si ala ti kirikiri na be ti 
lege ti gbata ni. 

12Amolenge ni ahunda mama ti ala, atene: “Kobe ti tengo ni ayeke na ndo wa? Ye 
ti nyongo ni ayeke na ndo wa?” Ala woko kue si ala yeke ti kirikiri tongana azo 
so awara ka ti likongo, ala yeke ti na be ti alege ti gbata ni; ala yeke kui na ya ti 
maboko ti mama ti ala. 

13Azo ti gbata ti Jérusalem, mbi yeke haka ala na azo wa so-oo? Tënë ti nyen si 
mbi yeke tene na ala ti de be ti ala na ni so-oo! Mawa na ala mingi, azo ti gbata ti 
Sion! Dutingo ti ala alingbi na ti azo wa so-oo? Akpale ti ala akono ahon ndoni; 
akono tongana kota ngu-ingo. Zo wa si ayeke ga ande ti kai akpale ni na tere ti 
ala so-oo? 

14Awayanga-Nzapa ti ala awara ambeni tënë ndali ti ala na ya ti mbeni ye 
tongana bango-li; me atënë ni gi mvene, gi abuba tënë. Awayanga-Nzapa ni afa 
asioni ti ala, azo ti gbata ti Sion na gigi pepe; ye so alingbi fade ti zi ala na ya ti 
ngbaa. Biani, atënë ti awayanga-Nzapa ni gi mvene na asenge senge tënë. 

15Azo so kue ayeke hon na lege, ala yeke pika maboko ti ala ti he ala, azo ti 
Jérusalem. Azo ni so ayeke huru yanga ti ala. Ala baa gbata ni si ala yeke yingi li 
ti ala, ala tene: “Jérusalem, pendere kodro so ando so laa? Kodro ti mungo ando 
ngia na be ti azo ti sese, ni laa aga fadeso tongaso so-oo?” 

16Awato ti ala azi yanga ti ala ti gi tënë na ala. Ala yeke huru yanga ti ala, ala yeke 
te pembe ti ala na ngonzo si ala yeke tene: “E yeke hunzi ala hunzingo. Een! 
Lango ni alingbi awe! E ku lango ni ngbii, e si daa awe, e baa ni awe!” 

17KOTA GBIA asara ye so lo leke na be ti lo ti sara; lo sara ye alingbi na tënë ti 
yanga ti lo, tënë so lo leke na be ti lo ando kozoni so. Lo buba kodro ni kue awe; 
lo baa mawa ti zo oko pepe. Lo mu lege na awato ti he gbata ti Jérusalem; lo kiri 
lo mu ngangu mingi na awato ni. 

18Gbagba ti Jérusalem, ayeke nzoni azo so ayeke na ya ti mo adekongo, ala toto 
na KOTA GBIA. Bi na lâ, ayeke nzoni ala kuku, ngu ti le ti ala asua tongana bale; 
ala wu tere ti ala oko pepe, ala kai toto ti ala ni pepe. 

19Ala londo, azo ti Jérusalem! Na bi, ala lango pepe, ala dema tere ti ala na Kota 
Gbia. Ala zi be ti ala kue ti tene tënë na lo. Ala yo maboko ti ala na nduzu ti voro 
tere ti ala na lo. Ala voro lo ndali ti amolenge ti ala so ayeke kui na nzara na ndö 
ti alege kue so. 

20KOTA GBIA, mo baa nga maa! Azo ti mo laa mo sara na ala tongaso? Mo baa, 
awali so adu amolenge si abata ala so, ala kiri ti te amolenge ni tongana nyen so-
oo? Azo ague ngbii ti fâ awayango-sandaga na awayanga-Nzapa taa na ya ti kota 
da ti mo biani? 

21Akuâ ti amolenge na ti akangba alango na ndö ti alege kirikiri. Amaseka-wali 
na amaseka-koli ti mbi akui kuâ ti yongoro zeme. Na lango so ngonzo ti mo 
alondo, mo fâ azo kirikiri, mo sara mawa ti zo oko pepe. 

22Azo so alango nduru na mbi si mbeto ti ala agbu mbi mingi so, mo tisa ala ti ga 
na tere ti mbi, mo baa mo tene, azo na lango ti matanga. KOTA GBIA, na lango so 
ngonzo ti mo alondo, zo oko ti kpe ti soo kuâ ayeke daa pepe, zo oko ti ngba na 
fini ayeke daa pepe. Amolenge so mbi bata ala si ala kono na da ti mbi so, awato 
aga afâ ala, ahunzi ala kue! 

Abia ti demango tere 3 

Na ya ti pasi, be ti mbi ayeke gi na ndö ti KOTA GBIA 

1So KOTA GBIA apika mbi na lege ti ngonzo ti lo, mbi yeke zo so mbi hinga ye so 
iri ni pasi. 

2Lo pusu mbi na dawa ti lo, na ndo so avuko pitipiti, lo gue na mbi na ndo so 
lumiere ayeke daa pepe. 

3Biani, ndade, ndade, ti londo na ndaperere ngbii asi na lakui, maboko ti lo ayeke 
na ndö ti mbi gi na pika. 

4Lo sara si poro ti tere ti mbi abuba kue si kasa ti tere ti mbi abuba nga kue, lo fâ 
ya ti abio ti mbi kue. 

5Lo leke ngangu gbagba angoro mbi, lo sara si be ti mbi asee sengo, lo sara si pasi 
ti mbi ahon ndoni. 

6Lo zia mbi, mbi lango na ya ti vukongo ndo tongana akuâ so akui ando aninga 
awe. 

7Lo kanga mbi na ya ti ngangu gbagba si mbi lingbi ti sigigi pepe, lo gbe mbi 
gbengo na ngbongboro zingiri. 

8Mbi dekongo na lo ti mu maboko na mbi gbaa, mbi iri lo ti mu maboko na mbi 
gbaa, lo kanga lege si sambela ti mbi asi na lo pepe. 

9Lo kanga alege ti mbi na akota têne so a de tere ni dengo, lege ti mbi so mbi 
yeke hon daa, lo buba ni kue. 

10Lo ga tongana urse so ahonde tere ti lo ti ku ti gbu mbi, lo ga tongana bamara 
so ahonde tere ti lo ti ku ti gbu mbi. 

11Lo kanga lege na mbi na ya ti aye kue, lo nika mbi nikango; lo sara si mbi ga 
tongana zo so mbeni ye ti lo oko ayeke daa pepe. 

12Lo gboto ya ti kokora ti lo, lo yoro le ti kokora ni na tere ti mbi. 

13Lo tokua ale ti kokora ti ya ti bozo ti lo kue si ali ya ti tere ti mbi. 

14Azo ti kodro ti mbi kue ayeke he mbi; lakue azo ayeke he bia gi na iri ti mbi. 

15Lo mu na mbi asengo pere si mbi te ahon ndö ti mbi; lo mu na mbi ye so asee 
sioni si mbi nyon ahon ndö ti mbi. 

16Lo sara si mbi kungbi apembe ti mbi na tengo akerenze, lo yoro mbi na ya ti 
mburu ti wâ. 

17Lo sara si siriri akpe mbi biani; mbi girisa anzerengo ye ti dunia kue awe. 

18Mbi tene na be ti mbi, mbi tene: “Ae azo, gigi ti mbi abuba awe. KOTA GBIA, 
nyen laa mbi yeke ku na mbage ti mo, nyen?” 

19Dabe ti mo na pasi ti mbi nga na mawa so mbi yeke na ya ni; ye ni aga sengo ye 
na sioni yoro ti fango zo. 

20Be ti mbi angba na ndö ni lakue, ye ni ahon ngangu ti mbi kue awe. 

21Me ye so mbi lingbi ti zia na ya ti li ti mbi ayeke so, ye so mbi zia be ti mbi ti ku 
ni ayeke so: 

22Anzoni be ti KOTA GBIA angba lakue, ndoye ti lo ayeke hunzi laoko pepe. 

23Lakue na ndaperere, nzoni be ti lo akiri aga tongana fini ye. KOTA GBIA, mo 
yeke sara ye alingbi na tënë ti yanga ti mo lakue! 

24Mbi tene na be ti mbi, mbi tene: “Ti mbi, mosoro ni ayeke gi KOTA GBIA”, nilaa 
mbi zia be ti mbi ti ku lo. 

25KOTA GBIA ayeke sara nzoni na zo so azia be ti lo na ndö ti lo, KOTA GBIA 
ayeke sara nzoni na zo so agi lo. 

26Ayeke nzoni zo akai kpoo, lo ku titene KOTA GBIA azi lo na ya ti ye ti ngangu. 

27Ayeke nzoni zo ayeda ti sara ye so a hunda na lo na ngangu ti sara na ngoi so 
lo de maseka. 

28Tongana KOTA GBIA azia lo na ya ti ye ti ngangu, ayeke nzoni lo duti nde gi lo 
oko, lo tene tënë pepe. 

29Ayeke nzoni lo yoro yanga ti lo na ya ti fuku sese. E hinga pepe, fade lo lingbi 
ti wara nzoni ye so lo yeke ku. 

30 Ayeke nzoni lo yoro ngbangba ti lo na zo so aye ti pika ni, lo yeda na gba ti 
zonga ti azo. 

31Biani, KOTA GBIA ayeke ke zo biani biani pepe. 

32Tongana lo zia vundu na be ti zo, fade lo yeke baa mawa ti zo ni, ngbanga ti so 
ndoye ti lo ayeke kota. 

33Ti zia zo na ya ti pasi wala ti zia vundu na be ti zo, so laa anzere na be ti lo pepe. 

34So azo amu azo ti kanga kue ti kodro si asara na ala taa kua ti mbana so, 

35so azo ayeke buba zo na ndö ti ye ti lo na le ti Nzapa so ayeke na yayu kâ na 
ndö ti aye kue so, 

36so na le ti ngbanga, azo afâ ngbanga ti mbeni zo nzoni pepe so, KOTA GBIA 
ayeke baa ye so pepe? 

37 Zo wa laa atene gi tënë si mbeni ye abaa gigi, zo wa? KOTA GBIA laa ayeke mu 
yanga pepe? 

38Na lege ti tënë ti yanga ti Nzapa so ayeke na yayu kâ na ndö ti aye kue si sioni 
ye na nzoni ye aga pepe? 

39Tongana zo ade na fini le ti lo, ndani nyen ti toto tere ti lo so? Ayeke nzoni lo 
toto tere ti lo ndali ti asiokpari ti lo wani. 

40E baa lege ti sarango ye ti e mbirimbiri, e gi ti hinga nda ni nzoni, na pekoni e 
kiri na mbage ti KOTA GBIA. 

41 E sambela na be ti e kue, e yoro maboko ti e na nduzu na Nzapa so ayeke na 
yayu kâ. 

42E yeke azo so ake lege ti mo, e yeke azo ti sarango ngangu li, nilaa mo zi tënë 
ni na li ti e pepe. 

43Mo bata ngonzo ni na be ti mo, mo tumba peko ti e, mo fâ e kue, mo sara mawa 
ti zo oko pepe. 

44Mo honde tere ti mo na ya ti mbinda si sambela ti e alingbi ti si na mo pepe. 

45Na popo ti amara nde, mo sara si e ga tongana zende, ye so zo aye ti baa na le 
ti lo pepe. 

46Awato ti e kue azi yanga ti ala ti gi e na tënë. 

47Ti e, kota mbeto laa ayeke fâ e, kota du ti kuâ laa ayeke ku e. E kiri e ngba zo 
pepe, e yeke ti e ye mbeni pepe. 

48Ngu ti le ti mbi ayeke yuru gbani gbani ndali ti kpale so asi na azo ti mbi. 

49Ngu ti le ni angba ti yuru lakue, lege ti kai ni ayeke daa pepe. 

50Mbi kai toto ni pepe, ngbii asi na ndembe so KOTA GBIA so ayeke na yayu abi 
le ti lo na ndö ti mbi. 

51Akpale so ayeke si na amaseka-wali kue ti gbata ti mbi, tongana mbi baa ni, be 
ti mbi aye ti fâ. 

52Awato ti mbi so ake mbi senge senge so, ala yeke tumba mbi tongana ti so zo 
ayeke tumba peko ti ndeke. 

53Ala mu mbi na fini le ti mbi, ala bi mbi na ya ti kota du; ala mu têne, abi na ndö 
ti mbi. 

54Ngu asuku si amene mbi kue, mbi tene: “Azo, mbi kui awe!” 

55So mbi yeke na ngbonda ti du ni kâ, KOTA GBIA, mbi dekongo na mo 

56si mo ma go ti mbi: “Mbi yeke dema, mbi yeke dekongo na mo ti mu na mbi 
maboko, mo kanga mê ti mo ti ma mbi pepe!” 

57Na lango so mbi dekongo na mo, mo ga nduru na mbi si mo tene: “Sara mbeto 
pepe!” 

58KOTA GBIA, mo gbu koko ti mbi awe; mo soo fini ti mbi awe. 

59Kua ti mbana so azo asara na mbi, KOTA GBIA, mo baa ni na le ti mo awe. Mo 
fâ ngbanga ti mbi na legeni si! 

60Ala kiri peko ti sioni na mbi, asioni so ala leke ti sara na mbi so, mo baa ni kue 
na le ti mo. 

61Mo ma azonga so ala zonga na mbi awe, mo hinga asioni so ala leke ndali ti mbi 
awe. 

62Ala so aye ti sara sioni na mbi, yanga ti ala ayeke gi na ndö ti mbi. Ti londo na 
ndaperere ngbii asi na lakui, ala yeke kasa mbi na gbe ti go ti ala. 

63Mo baa ala: ataa ala duti dutingo, ataa ala luti lutingo, ala yeke he bia gi na iri 
ti mbi. 

64Aye so ala yeke sara na mbi so, KOTA GBIA, mo kiri peko ni na ala! 

65Sara si ala kiri ahinga ndo pepe! Ayeke nzoni deba ti mo aga na ndö ti ala. 

66Na lege ti ngonzo ti mo ti wâ, KOTA GBIA, mo tumba peko ti ala, mo fâ ala kue, 
mo zi ala biani na ndö ti sese so! 

Abia ti demango tere 4 

Akpale so asi na gbata ti Jérusalem 

1Azo-oo, azo! Pendere ti lôro alondo daa awe; lôro ti nzoni ni akiri aza oko pepe! 
Atêne so a zia ni nde ndali ti Nzapa atuku kirikiri amu ya ti kodro ni kue! 

2Anzoni molenge ti Sion alingbi lani na ngere ti lôro ti nzoni ni. Nyen asara si ala 
kiri aga fadeso tongana ta ti sese so-oo? Nyen asara si ala ga tongana senge ta so 
wasarango-ta asara ni so-oo? Azo-oo, azo! 

3Ataa anzagua, ala yeke mu ka me na amolenge ti ala, ala yeke baa lege ti kobe ti 
amolenge ti ala. Me ala azo ti kodro ti mbi, ala ga azo ti sarango sioni ye na azo 
tongana anaamo ti benyama. 

4Amolenge so angba ti nyon me, be ti ala ahole kue na nzara ti ngu. Akete 
molenge atoto nzara ti kobe; me zo ti mungo ni na ala ayeke daa pepe. 

5Azo so ayeke te lani gi anzoni kobe so, fadeso ala yeke kui kirikiri na ndö ti alege. 
Azo so a bata ala lani tongana amolenge ti gbia so, fadeso ala si ayeke gi akobe 
na ya ti azende. 

6Sioni ti azo ti kodro ti mbi ayeke mingi, siokpari ti ala ahon ti azo ti Sodome; 
kodro ti Sodome ati hio, mbeni zo andu nga ni pepe. 

7Ando tere ti amolenge ti agbia ti Sion avuru tarara tongana tukia; avuru ahon 
ngu ti me ti bagara; tere ti ala abe pendere ahon têne ti korayi; tere ti ala avuru 
aza tongana têne ti safir. 

8Fadeso tere ti ala avuko ahon pindiri ti ngbonda ti tawa. Zo abaa ala na lege, lo 
kiri lo hinga ala pepe. Ala nge aga tongana holengo keke. 

9Ala so akui kuâ ti bira, pasa ti ala ahon ti ala so akui na nzara. Ala yeke kui gi 
yeke-yeke ngbii ala hunzi kue, ngbanga ti so ala wara mbeni ye ti te pepe. 

10 Akpale mingi asi na azo ti kodro ti mbi; ndali ni, amama so aye amolenge ti ala 
mingi, ala wani akiri ayeke to amolenge ti ala ti te. 

11 KOTA GBIA asara ye ti ngonzo ti lo ni kue ahunzi awe. Lo sara si ngonzo ti lo 
ti wâ abuba ndo kue; lo bi wâ na gbata ti Sion si agbi agere ni kue. 

12Agbia ti sese so na azo ti dunia so, ala kue ahinga fade atene, mbeni wato wala 
turugu oko ti ga ti li na Jérusalem ayeke daa pepe. 

13Me akpale so ati na ya ti kodro ni, ngbanga ti so awayanga-Nzapa asara 
siokpari, awayango-sandaga asara sioni mingi: ala tuku mene ti azo ti 
mbirimbiri ti gbata ni. Nilaa, akpale so ati na ya ti kodro ni. 

14Tongana awaziba, ala yeke fono gi kirikiri na ndö ti alege. Mene so atuku asara 
si ala ga sioni; a ke na zo ti ndu bongo ti ala. 

15 Tongana ala si na mbeni ndo, azo ayeke dekongo na ndö ti ala, atene: “Ala hon 
kâ, ala asarate zo so! Ala ndu tere ti e pepe! Ala hon kâ, ala hon kâ!” So ala yeke 
kpe gi kirikiri ti hon, azo ti akodro wande ayeke tene: “Ala lingbi ti duti na popo 
ti e mbeni pepe.” 

16KOTA GBIA, lo wani akangbi ala kirikiri; lo ye ti baa ala na le ti lo mbeni pepe. 
Zo ti nengo awayango-sandaga ayeke daa pepe! Zo ti kpengo awayango-sandaga 
ayeke daa lawa. 

17 Le ti e angba gi na lege ti ku; e baa ndo gbaa: zo ti ga ti mu maboko na e ayeke 
daa pepe. E ngba ti ku mbeni mara nde so alingbi ti ga ti soo e; andaa mara ni so 
alingbi ti soo e pepe. 

18Awato ti e ayeke gi peko ti e gingo; e lingbi ti fono senge na le ti kodro pepe. E 
ga nduru ti kui awe, lango ti e alingbi awe; biani, ti e ahunzi awe! 

19Awato ti e so ayeke tumba peko ti e, ala kpe loro ngangu ahon ngoalo so ayeke 
huru na le ti nduzu. Ala tumba peko ti e na ndö ti ahoto; na benyama, ala honde 
tere ti ala ti ku e. 

20Lo so KOTA GBIA asoro lo ti zia lo gbia so, lo so fini ti e ayeke na maboko ti lo 
si e tene tënë ti lo, e tene: “Tongana e wara ndo na popo ti awande, fade lo laa lo 
yeke bata e.” Baa, awato agbu lo, abi lo na du ti kanga ti ala. 

21Ala sara ngia ma, ala, azo ti sese ti Edom! Ala dodo na ngia ma, ala, azo so 
alango na kodro ti Us! Fade a yeke mu nga na ala gi oko kopo ni si ala nyon asara 
ala tongana samba; fade ala zi bongo na ngbonda ti ala. 

22Azo ti gbata ti Sion, akpale so asi na ala na peko ti asioni ti ala aga nduru ti 
hunzi awe. Titene a gbu ala na ngangu a gue na ala na kodro wande, Nzapa ayeke 
kiri ti sara ye so pepe. Ti ala azo ti sese ti Edom, asioni ye so ala sara so, KOTA 
GBIA ayeke zia peko ni na ala senge pepe; fade lo yeke fa asiokpari ti ala na gigi. 

Abia ti demango tere 5 

KOTA GBIA, mo dabe ti mo na e 

1 KOTA GBIA, aye so kue asi na e so, ayeke nzoni be ti mo agirisa na ni pepe. Zi le 
ti mo, mo baa zonga so azo ayeke zonga na e so! 

2Asese so ayeke ti e wani so, akiri aga ti awande. Ada ti lango ti e akiri aga ti azo 
so e hinga le ti ala laoko pepe. 

3E yeke anyindu, ababâ ti e ayeke daa mbeni pepe; amama ti e ayeke tongana 
awali-mua. 

4Titene e nyon ngu ti du-ngu ti e wani, e kiri e yeke vo ni vongo na nginza. Titene 
e wara akeke ti wâ ti e wani, e kiri e yeke futa mbeni nginza si. 

5Awato ti e ayeke na ndö ti e, ala yeke tumba peko ti e; ngangu ti e ahunzi kue 
awe, wungo tere ayeke daa pepe. 

6Titene e wara kobe ti tengo ni, e yeke yoro maboko ti e na azo ti Ezipte nga na 
azo ti kodro ti Asirii. 

7Akotara ti e asara ando siokpari, ala yeke daa mbeni pepe; me e laa e yo 
ngbanga ti asioni ti ala ni. 

8Angbaa ayeke sara komandema na ndö ti e; zo ti zi e na maboko ti ala ayeke daa 
pepe. 

9Ataa azaragina ayeke na ya ti benyama; e yeke ka tere ti e na kuâ ti gue ti gi 
kobe ti yanga ti e. 

10E yeke nyon gi pupu si e duti na ni. Nilaa, poro ti tere ti e ahole holengo mo baa 
mo tene, e hon na ya ti wâ ti fur. 

11Na ya ti gbata ti Sion, a yeke gbu awali na ngangu si ayeke lango na ala; na ya 
ti agbata ti kodro ti Juda, a yeke buba amaseka-wali. 

12A gbu agbenyogbia, ato kamba na go ti ala na ya ti keke na nduzu. Zo akiri 
akpe akangba oko pepe. 

13Go ti amaseka-koli aba kue na gbe ti ngbongboro têne ti nikango na ale ti kobe. 
Amolenge-koli ayo anengo keke; ala ti, alondo; ala ti, alondo. 

14Akangba akiri asi na ya ti bongbi ti lekengo atënë ti azo ti kodro pepe. 
Amaseka-koli akiri ahe bia na mozoko pepe. 

15Ngia ti be ti e kue ahunzi, adodo ti e ahunzi awe; aga gi totongo akuâ. 

16Nengo ti e ti amolenge ti gbia ati awe. E sara siokpari awe; so mawa na e, azo! 

17Nilaa tere ti e kue ayeke gi na kobela si le ti e avuko na ngu ti le. 

18Ndani ayeke so: hoto ti Sion aga ngonda; hoto ni aga ndo ti fonongo ti anyama 
ti gbungo kondo. 

19Me mo KOTA GBIA, mo duti gbia lakue lakue, mbata ti mo ti gbia ayeke ngba 
na lege ti molongo ti dutingo ti azo oko oko kue. Komandema ti mo ayeke hunzi 
pepe, komandema ni ayeke ngba kpu na kpu. 

20Be ti mo angba ti girisa na e ngbii asi lawa so-oo? Ndali ti nyen si mo ngba ti 
zia ande e tongaso so-oo? 

21KOTA GBIA, ayeke nzoni mo kiri na e na tere ti mo, fade e kiri, e ga nduru na 
mo. Mo kiri mo mu na e fini tongana ti so ando e yeke na ni so! 

22Mo zia e biani biani awe? Mo yeke ngba ande ti sara ngonzo na e ahon ndoni 
tongaso? 

  



1534 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Ezekiel 

Ezekiel 1 

Ezekiel abaa gonda ti KOTA GBIA 

1Na lango oku ti nze osio ti ngu baleota ni, mbi yeke na tere ti bale ti Kebar na 
popo ti azuife so a gbu ala si a gue na ala na kodro wande. Yayu azi si na ya ti 
ambeni ye tongana bango-li, Nzapa afa na mbi ambeni ye. 

2Ye ni asi na ngu oku ni so a mu gbia Yoakin na ngangu a gue na lo na kodro 
wande. 

3Na kodro ti azo ti Babilone, na tere ti bale ti Kebar, tënë ti KOTA GBIA asi na 
mbi Ezekiel, molenge ti wayango-sandaga Buzi. Kâ, maboko ti KOTA GBIA agbu 
mbi. 

4Ye so mbi baa ayeke so: mbeni ngangu pupu alondo na mbage ti Banga si ayeke 
ga. Pupu ni ayeke ga na mbeni ngbongboro mbinda; mbeni ngangu lumiere ti 
vukongo le ti zo angoro mbinda ni si awâ ti bekpa ayeke kpe na ya ni nzerrr 
nzerrr. Taa na be ti mbinda ni, ale ti wâ ayeke za daa lawu lawu si mbeni ye ayeke 
za daa tongana lôro so a yoro ni na ya ti wâ. 

5Mbi baa ambeni ye osio so ayeke na fini; aye ni akpa zo. 

6Ye ni oko oko ayeke na ndö ti le osio nga na kpangi osio. 

7Angbongo ti ala aluti mbirimbiri, agere ti ala akpa sokoto ti bagara si ayeke za 
zango tongana bengba wen so a kpaka ni. 

8Na gbe ti akpangi ti ala oko oko, maboko ti zo ayeke daa. Amaboko ti aye osio 
so kue ayeke na fini, akpangi ti ala na ndö ti le ti ala kue ayeke baa ndo na mbage 
osio ti sese. 

9Ayanga ti akpangi ti ala kue andu tere. Tongana ala yeke tambula, ala yeke turne 
tere ti ala pepe; me ye oko oko ayeke tambula mbirimbiri na dawa ti lo wani. 

10Ala osio kue ayeke na ndö ti le osio: ndö ti le ti ala ti mbage ti dawa akpa ti zo; 
ti mbage ti maboko ti koli akpa ti bamara; ti mbage ti maboko ti wali akpa ti koli-
bagara, tanga ti ndö ti le ni akpa ti ngoalo. 

11So ayeke ndö ti le ti ala laa. Ti akpangi ti ala, use azi ya ti tere na mbage ti nduzu 
si ayanga ni andu tere. Tanga ti akpangi use ni akanga tere ti ala. 

12Ye oko oko ayeke tambula mbirimbiri na dawa ti lo wani; ala yeke gue na 
mbage so ala ye ti gue daa, me ala turne tere ti ala pepe. 

13Aye ni akpa awâ ti tanda. Na popo ti aye so ayeke na fini so, ambeni ye ayeke 
tongana ale ti wâ so ahon kâ, ahon ge, ahon kâ, ahon ge. Wâ ni aza ngangu mingi 
ti vuko le ti zo, wâ ti bekpa ayeke sigigi na ya ni. 

14Aye so ayeke na fini so ague na loro asi na li ni, akiri na peko tongana wâ ti 
bekpa. 

15Le ti mbi angba na ndö ti aye so ayeke na fini so: mbi baa ruu oko ayeke na tere 
ti ala oko oko si andu sese. 

16Aruu ni osio kue akpa tere si tere ti ala ayeke za tongana têne ti krizolite. Na 
bango aruu ni, mo baa mo tene, ala li na ya ti amba ti ala si ala gbu tere. 

17Tongana aruu ni ayeke tambula ti gue na mbage osio ti sese, ala yeke turne 
tere ti ala pepe. 

18Ya ti aruu ni akono ngangu mingi si ayeke zia mbeto na be ti zo. Ambeni kete 
kete wâ amu tere ni kue si ayeke za ngrengre. 

19Tongana aye so ayeke na fini ayeke tambula, aruu ni ayeke tambula na tere ti 
ala. Tongana aye ni alondo na ndö ti sese ti gue na le ti nduzu, aruu ni alondo nga 
ti gue na le ti nduzu. 

20Aye so ayeke na fini so amu lege ti gue na ndo so yingo aye titene ala gue daa; 
aruu ni ayeke londo legeoko na ala, ngbanga ti so yingo ti aye so ayeke na fini laa 
ayeke na ya ti aruu ni. 

21Nilaa, tongana aye ni ayeke gue na li ni, aruu ni ayeke gue nga; tongana aye ni 
aluti, aruu ni aluti nga; tongana ala londo na ndö ti sese ti gue na le ti nduzu, aruu 
ni ayeke londo na ala legeoko, ngbanga ti so yingo ti aye so ayeke na fini laa 
ayeke na ya ti aruu ni. 

22Mbeni ye so akpa le ti nduzu ayeke na ndö ti li ti aye so ayeke na fini, ye ni 
akono si ayeke za ngangu tongana têne ti kristal. 

23Na gbe ti ye so akpa le ti nduzu so, aye so ayeke na fini oko oko agbara ya ti 
akpangi use ti ala, yanga ti akpangi ni atengbi tere na ti amba ti ala oko oko. 
Tanga ti akpangi use ti aye ni akanga tere ti ala. 

24Tongana aye ni ayeke tambula, mbi yeke ma toto ti akpangi ti ala. Toto ni ayeke 
tongana toto ti kota ngu-ingo; akpa go ti KOTA GBIA so ngangu ti lo ahon 
angangu kue; akpa wuluwulu ti gba ti aturugu. Tongana aye so ayeke na fini 
aluti, ala yeke kiri na akpangi ti ala na tere ti ala. 

25Na ndö ti ye so ayeke na ndö ti li ti ala si akpa le ti nduzu so, mbeni go alondo 
kâ si ayeke ga. 

26Na ndö ti ye ni so kâ, mbi kiri mbi baa mbeni ye so ayeke tongana têne ti safir; 
ye ni akpa mbata ti gbia. Na ndö ti mbata ni, taa na mbage ti li ni, mbeni ye ayeke 
daa so akpa zo. 

27Tere ti lo so akpa zo so ayeke za ngrengre tongana wen so akpaka tere ni kue 
si ayeke za zango. Mbeni ye angoro lo kue si akpa wâ, avuru ndo na tere ti lo kue, 
ti londo na mbage ti ya ti lo ti si na nduzu nga na gbeni. 

28 Lumiere so angoro lo akpa kongö so ayeke za na ya ti mbinda na lango so ngu-
Nzapa aye ti pika; andaa ye ni akpa gonda ti KOTA GBIA. Na bango ni, mbi ti, mbi 
kpo li ti mbi na sese. Na pekoni, mbi ma mbeni go so ayeke tene tënë na mbi. 

Ezekiel 2 

Nzapa atokua Ezekiel na azo ti Israel 

1Go ni atene na mbi: “Molenge ti zo, londo, mo luti na nduzu, ngbanga ti so mbi 
ye ti tene tënë na mo.” 

2Gi so tënë ni angba ngbango na yanga ti lo, yingo ti Nzapa ali na ya ti mbi, asara 
si mbi luti na nduzu. Tongaso mbi ma lo so ayeke tene tënë na mbi so. 

3Lo tene na mbi, lo tene: “Molenge ti zo, mbi yeke tokua mo na azo ti Israel, azo 
ti ngangu li so atomboka na tere ti mbi so. Ala na akotara ti ala ake mbi ngbii asi 
laso. 

4Azo ti Israel ayeke azo ti ngangu li mingi, be ti ala akpengba mingi. Mbi yeke 
tokua mo ti tene na ala, mo tene: ‘Tënë so Kota Gbia NZAPA atene ayeke so.’ 

5Tongaso, ataa ala ma mo, ataa ala ma mo pepe – ala yeke ti ala azo ti mara ti 
ngangu li – fade ala yeke hinga atene, mbeni wayanga-Nzapa ayeke na popo ti 
ala. 

6“Ti mo, molenge ti zo, sara mbeto ti ala pepe, sara mbeto ti tënë ti yanga ti ala 
pepe. Azo ni ayeke dekite na mo mingi; ye ni ayeke duti, mo baa mo tene, mo 
yeke na popo ti aki wala mo duti na ndö ti akparakongo. Me mo sara mbeto ti 
tënë ti yanga ti ala pepe, tere ti mo ado na le ti ala pepe. Biani, ala yeke azo ti 
mara ti ngangu li. 

7Fade mo yeke tene na ala atënë ti mbi, ataa ala ma mo, ataa ala ma mo pepe; azo 
ni ayeke azo ti ngangu li. 

8“Ti mo, molenge ti zo, mo ma tënë so mbi yeke tene na mo. Mo sara ngangu li 
tongana ti azo ti mara ti ngangu li so pepe. Mo zi yanga ti mo, mo te ye so mbi 
yeke mu na mo.” 

9 Mbi baa ndo: mbi baa mbeni maboko so a yoro ni na mbage ti mbi. Maboko ni 
agbu mbeni mbeti so a rule ni rulengo. 

10Maboko ni azi ya ti mbeti ni na le ti mbi. A su mbeti na le ti rulo ni na ya ni nga 
na peko ni kue. Abia ti demango tere, atënë ti toto na ti dema laa a su na le ni. 

Ezekiel 3 

1Lo tene na mbi, lo tene: “Molenge ti zo, mo te ye so ayeke na dawa ti mo so; mo 
te rulo so, na pekoni, mo gue, mo tene tënë na azo ti Israel.” 

2Tongaso mbi zi yanga ti mbi, lo sara si mbi te rulo ni. 

3 Lo kiri lo tene na mbi: “Molenge ti zo, rulo so mbi mu na mo so, ayeke nzoni mo 
te ni ya ti mo asi si aga kobe ti mo.” Tongaso mbi te rulo ni, anzere na yanga ti 
mbi tongana mafuta ti wotoro. 

4Lo kiri lo tene na mbi: “Molenge ti zo, mo londo, mo gue na mbage ti azo ti Israel, 
mo mu atënë ti mbi mo tene na ala. 

5Mara so yanga ti kodro ti ala akpengba mingi si zo alingbi ti ma ya ni pepe so, 
azo tongaso laa mbi tokua mo na ala pepe; me mbi tokua mo na azo ti Israel. 

6Tongana mbi tokua fade mo na gba ti amara so yanga ti kodro ti ala akpengba 
mingi si mo lingbi ti ma ya ni pepe so, gbaa ala yeke ma mo. 

7Me ti azo ti Israel, fade ala yeke ke ti ma mo, ngbanga ti so ala ye ti ma mbi pepe. 
Biani, azo ti Israel kue ayeke azo ti ngangu li mingi, be ti ala akpengba mingi. 

8Nilaa, fade mbi yeke sara si mo nga, mo ga zo ti ngangu li si li ti mo akpengba 
mingi tongana ti ala. 

9Mbi yeke sara si li ti mo akpengba tongana diaman, akpengba ahon têne. Mo 
sara mbeto ti ala pepe, tere ti mo ado na le ti ala nga pepe. Biani, ala yeke azo ti 
mara ti ngangu li.” 

10Lo kiri lo tene na mbi: “Molenge ti zo, atënë so kue mbi yeke tene na mo so, mo 
zi mê ti mo ti ma ni, mo bata atënë ni kue na be ti mo. 

11Na pekoni, mo gue, mo baa a-ita ti mo, amolenge ti azo ti mara ti mo so a gbu 
ala, a ga na ala ge so. Mo tene tënë na ala, ataa ala ma mo, ataa ala ma mo pepe, 
mo tene na ala, mo tene: ‘Tënë so Kota Gbia NZAPA atene ayeke so.’ ” 

12Tongaso yingo ti Nzapa ayo mbi na nduzu si mbi ma na mbage ti peko ti mbi 
toto ti mbeni ye tongana gba ti azo so ayeke dekongo, atene: “E sepela KOTA 
GBIA ndali ti gonda ti lo so lo fa na ndo so lo yeke daa!” 

13Mbi ma toto ti akpangi ti aye so ayeke na fini; akpangi ni ayeke pika tere. Mbi 
ma nga toto ti aruu na tere ti ala. Aye ni so ayeke toto ngangu mingi. 

14Tongaso yingo so fade ayo mbi na nduzu so ahon na mbi. Maboko ti KOTA GBIA 
agbu mbi si ayeke ngangu ahon mbi. Tongaso mbi hon, be ti mbi na vundu, be ti 
mbi ayeke so songo. 

15Mbi si na Tel-Abib, ndo ti azuife so a gbu ala, a gue na ala na kodro wande si 
ala yeke lango na tere ti bale ti Kebar. Mbi sara lango mbarambara na popo ti 
ala, li ti mbi kue akpe. 

Ezekiel ayeke ga sanziri ndali ti azo ti Israel 

(33.1-9) 

16Na peko ti lango mbarambara ni, tënë ti KOTA GBIA asi na mbi, atene: 

17“Molenge ti zo, mbi zia mo sanziri ndali ti azo ti Israel. Tongana mo ma mbeni 
tënë na yanga ti mbi, fade mo yeke gboto mê ti ala na iri ti mbi. 

18Tongana mbi tene na zo ti sioni, mbi tene: ‘Mo lingbi na kuâ’; tongana mo gboto 
mê ti lo pepe, tongana mo tene tënë ni na lo pepe titene lo zia lege ti sioni sarango 
ye ti lo titene lo soo fini ti lo, fade zo ti sioni so ayeke kui ndali ti sioni ti lo; me 
mo laa mbi yeke hunda mene ti lo na maboko ti mo. 

19Me tongana mo gboto mê ti lo si lo ke sioni ti lo pepe, lo ke nga lege ti sioni 
sarango ye ti lo pepe, fade lo yeke kui ndali ti sioni ti lo; me ti mo, mo yeke soo 
fini ti mo. 

20Tongana mbeni zo ti mbirimbiri azia sarango ye ti mbirimbiri si lo kiri ti sara 
ye ti kirikiri, fade mbi yeke zia kuku na dawa ti lo titene lo ti daa si lo yeke kui. 
Tongana mo gboto mê ti lo pepe, fade lo yeke kui ndali ti siokpari ti lo. Aye ti 
mbirimbiri so lo sara kozoni, fade a yeke dabe na ni mbeni pepe. Me mo laa, mbi 
yeke hunda mene ti lo na maboko ti mo. 

21Me tongana mo gboto mê ti zo ti mbirimbiri titene lo sara siokpari pepe si biani 
lo sara siokpari pepe, fade lo yeke ngba na fini, ngbanga ti so a gboto mê ti lo. Ti 
mo, mo yeke soo fini ti mo.” 

Nzapa ahunda na Ezekiel ti kai ndali ti kete ngoi 

22Na ndo ni so, maboko ti KOTA GBIA akiri agbu mbi. Lo tene na mbi, lo tene: 
“Londo, mo gue na popo-hoto; kâ, fade mbi yeke tene tënë na mo.” 

23Tongaso, mbi londo mbi gue na popo-hoto. Gonda ti KOTA GBIA ayeke kâ; 
gonda ni ayeke tongana gonda so mbi baa na ndembe so mbi yeke na yanga 
ti bale ti Kebar. Tongaso mbi ti, mbi kpo li ti mbi na sese. 

24Yingo ti Nzapa ali mbi, lo mu mbi, lo zia mbi, mbi luti na nduzu. Lo tene na mbi, 
lo tene: “Gue na ya ti da ti mo, mo kanga yanga ti da ni na ndö ti mo. 

25Ti mo, molenge ti zo, fade azo ayeke ga na kamba ndali ti mo, ala yeke gbe mo 
na ni si mo yeke kiri ti sigigi ti duti na popo ti ala pepe. 

26Fade mbi yeke sara si menga ti mo akanga na ya ti yanga ti mo si mo ga buburu. 
Tongaso fade mo yeke suku na ala pepe; biani, ala yeke azo ti mara ti ngangu li. 

27Mbeni lâ, tongana mbi yeke na mbeni tënë ti tene na ala na lege ti mo, fade mbi 
yeke zi yanga ti mo si mo tene na ala, mo tene: ‘Tënë so Kota Gbia NZAPA atene 
ayeke so.’ Zo so aye ti ma, ayeke nzoni lo ma; zo so ake ti ma, ayeke nzoni lo ke 
ti ma! Biani, ala yeke azo ti mara ti ngangu li.” 

Ezekiel 4 

Awato ayeke ngoro Jérusalem ti mu ni na bira 

1 KOTA GBIA akiri atene na mbi: “Ti mo, molenge ti zo, mo mu mbeni biriki oko, 
mo zia na sese na dawa ti mo; mo kpaka limo ti mbeni gbata na ndö ni, so ti tene 
Jérusalem. 

2Na pekoni, mo leke ambeni ye so afa atene, awato angoro gbata ni ti mu na bira; 
mo koro du na gbe ti sese na tere ni kue, mo bongbi sese aga koto na tere ni, mo 
zia abâbâ ti aturugu nga na amasini ti bira angoro ni kue. 

3Mo mu mbeni kota le ti wen, mo zia ni aluti na popo ti mo na gbata ni. Mo baa 
ndo na mbage ti gbata ni si le ti mo angba gi na ndö ni: mo laa mo yeke sara bira 
na gbata ni. Aye so kue aye ti fa mbeni ye ti gbotongo mê ti azo ti Israel. 

4“Na pekoni, mo lango na sese na mbage ti maboko ti mo ti wali. Na ya ti alango 
so kue mo ngba ti lango na sese tongaso, fade mo yeke yo sioni ti azo ti Israel na 
ndö ti mo. 

5Mbi diko na li ti mo ti sara so na ya ti alango so wungo ni alingbi na wungo ti 
ngu so azo ti Israel asara sioni. Tongaso, na ya ti lango ngbangbo ota na 
balegumbaya, fade mo yeke yo sioni ti azo ti Israel. 

6Tongana lango ni so ahunzi awe, fade mo kiri mo lango na sese na mbage ti 
maboko ti mo ti koli; mo yeke yo sioni ti azo ti Juda na ndö ti mo na ya ti lango 
baleosio. Mbi diko na li ti mo lango oko ndali ti ngu oko so ala sara na sioni ni. 

7Na pekoni, mo yeke baa ndo na mbage ti Jérusalem so awato angoro ni na bira; 
le ti mo ayeke ngba gi na ndö ni. Maboko ti mo so bongo ayeke na tere ni pepe 
so, mo yeke yoro ni na nduzu na mbage ti gbata ni si mo yeke tene atënë ti peko 
ti yanga ti mbi na ndö ni. 

8Ti mbi, mbi yeke kanga mo na kamba si mo turne tere ti mo mbage na mbage 
pepe, ngbii alango so mo sara bira na gbata ni ahunzi si. 

9“Mo mu fadeso farini ti ble, ti orze, ti ariko, ti lantii, ti bondo na ti kpengbango 
ble; mo bongbi ni kue na ya ti sembe oko, mo sara na mapa. Mo yeke te gi mapa 
so na ya ti lango ngbangbo ota na balegumbaya so mo yeke lango na sese na 
mbage ti maboko ti mo oko. 

10Mo yeke haka kobe ti mo ti lango oko, nengo ni alingbi nduru na grame 
ngbangbo use. So ayeke kobe ti mo na ya ti lango oko oko laa. 

11Mo yeke haka ngu hakango si mo nyon ni: litere ti ngu oko na ya ti lango oko. 

12Kobe ti mo ti tengo ni ayeke kpa mapa so a sara na farini ti orze. Mo yeke zö 
mapa ni na le ti azo kue na ndö ti wâ so a tingo ni na puru ti zo.” 

13KOTA GBIA akiri atene: “Gi tongaso laa azo ti Israel ayeke te asioni kobe na 
popo ti amara nde so mbi yeke tumba ala ti gue daa.” 

14Mbi kiri tënë, mbi tene: “Ae! Kota Gbia NZAPA, laoko mbi buba tere ti mbi pepe. 
So mbi de molenge ngbii asi laso, laoko mbi te kuâ ti nyama pepe, wala nyama 
so mbeni sioni nyama asuru ya ti lo. Sioni kasa ti nyama ade ti li na yanga ti mbi 
laoko pepe.” 

15KOTA GBIA atene na mbi: “Tongaso, mbi mu na mo puru ti bagara titene mo 
tingo na wâ ti zö mapa ti mo na ndö ni, ahon titene mo mu puru ti zo.” 

16Lo kiri lo tene: “Molenge ti zo, fade mbi yeke buba kobe so azo abata na 
Jérusalem. A yeke haka kobe nga na ngu si a yeke mu na ala. Ala yeke te kobe gi 
na vundu, ala yeke nyon ngu gi na kota mbeto na be. 

17Kobe na ngu ayeke tia ala; ndani laa be ti azo kue ayeke fun si ala yeke nge gi 
ngengo na nduzu ndali ti sioni ti ala.” 

Ezekiel 5 

Nzapa ayeke ga na tere ti azo ti Jérusalem 

1“Ti mo, molenge ti zo, mo mu mbeni yongoro zeme so yanga ni aza mingi, mo 
kio na kua ti li ti mo nga na kua ti yanga ti mo. Na pekoni, mo zia kua ti li ti mo 
na kua ti yanga ti mo ni na ndö ti kilo ti haka ni; mo kangbi ya ni. 

2Tongana lango so awato angoro gbata ni ti mu na bira alingbi awe, fade mo yeke 
mu kozo mbage ni, mo gbi ni na be ti gbata ni. Mo yeke mu use mbage ni, mo fâ 
ya ni na yongoro zeme, mo ngoro na gbata ni kue. Mo yeke mu ota mbage ni, mo 
tuku ni na le ti nduzu si pupu amu ahon na ni; ti mbi, fade mbi yeke gboto 
yongoro zeme ti mbi ti tumba na peko ni. 

3Me mo yeke mu mbage ti kua ni so kete, mo kanga ni na yanga ti bongo ti mo. 

4Na pekoni, mo yeke mu ambeni kua ni, mo tuku na le ti wâ, mo gbi ni. Fade wâ 
ayeke londo daa ti gbi azo ti Israel kue. 

5“Tënë so mbi Kota Gbia NZAPA, mbi tene ayeke so: Gbata ti Jérusalem laa! Mbi 
zia ni na popo ti amara nde, akodro wande angoro ni kue. 

6Me azo ti gbata ni ake ti sara ye alingbi na atënë ti ndia ti mbi nga na aye so mbi 
fa. Ala kiri asara aye ti sioni ahon azo ti amara nde nga na azo ti akodro so angoro 
ala. Biani, ala bi atënë ti ndia ti mbi na ngonda, ala sara ye alingbi na aye so mbi 
fa pepe. 

7Nilaa, tënë so mbi Kota Gbia NZAPA, mbi tene ayeke so: Ala sara aye ti kirikiri 
mingi ahon amara nde so angoro ala, ala sara ye alingbi na atënë ti ndia ti mbi 
pepe nga na aye so mbi fa; ataa atënë ti ndia ti mbi na ti amara nde so angoro 
ala, ala azo ti Jérusalem, ala sara ye alingbi na ni pepe. 

8Ndani laa, tënë so mbi Kota Gbia NZAPA, mbi tene ayeke so: Mbi yeke ga na tere 
ti ala, azo ti Jérusalem. Mbi yeke fâ ngbanga na li ti ala taa na ya ti gbata ni, na le 
ti amara nde. 

9Ndali ti so ala sara aye ti sioni so zo alingbi ti baa na le ti lo fani use pepe, mbi 
yeke sara na ala mara ti ye so mbi de mbi sara laoko pepe, mbi yeke kiri nga ti 
sara ni laoko pepe. 

10Na ya ti gbata ni, fade babâ na mama ayeke te amolenge ti ala, amolenge ayeke 
te babâ na mama ti ala. Mbi yeke fâ ngbanga na li ti ala; ti tanga ti azo so ayeke 
ngba na fini, mbi yeke kangbi ala kirikiri na ndo kue. 

11“Fini ti mbi, Nzapa! So tënë ti yanga ti mbi, Kota Gbia NZAPA laa: Ndo so a zia 
ni nde ndali ti mbi, ala sara si aga sioni na lege ti asioni sarango ye ti ala nga na 
lege ti afungo yanda ti ala. Mbi nga, mbi yeke gboto tere ti mbi, mbi yeke baa 
mawa ti ala oko pepe, mbi yeke zia zo oko pepe. 

12Fade a yeke kangbi ya ti ala ota: kozo kangbi ni ayeke kui ande na sioni kobela 
ti bubango kodro nga na kota nzara taa na ya ti gbata ni; use kangbi ni ayeke kui 
kuâ ti yongoro zeme na tere ti gbata ni. Fade mbi yeke kangbi tanga ti azo ni 
kirikiri na ndo kue si mbi yeke gboto yongoro zeme ti mbi ti tumba peko ti ala. 

13Le ti mbi ayeke be na tere ti ala si ngonzo ti mbi ti wâ ayeke tuku na ndö ti ala 
ngbii be ti mbi ade si. Mbi yeke kiri na ala peko ti sioni so ala sara. Tongaso, fade 
ala yeke hinga atene, mbi KOTA GBIA laa mbi tene tënë na ala; mbi kanga be ti 
mbi na ala gbaa ndali ti so ala bata tere ti ala na mbi pepe. Ndani laa, mbi yeke 
tuku ngonzo ti mbi ti wâ na ndö ti ala ngbii be ti mbi ade si. 

14Jérusalem, mbi yeke sara si mo buba kue, mbi yeke zia kamene na le ti mo na 
popo ti amara so angoro mo nga na le ti azo so kue ahon na lege. 

15Na lege ti ngonzo ti mbi, ngonzo ti mbi ti wâ, mbi yeke fâ ngbanga na li ti mo, 
mbi yeke suku na mo na ngonzo ti mbi ti wâ. Amara so angoro mo ayeke he mo 
na ngia si ayeke zonga mo. Na bango mo, mbeto ayeke gbu azo ni si mo yeke ga 
ye ti gbungo-li na ala. Mbi KOTA GBIA, mbi tene tënë awe. 

16“Mbi yeke tokua kota nzara titene afâ ala, ahunzi ala kue. Nzara ni ayeke kpo 
ala tongana ti so kokora ayeke kpo zo. Akobe so ala bata, mbi yeke buba ni kue. 

17Mbi yeke tokua kota nzara na tere ti ala nga na asioni nyama ti fâ amolenge ti 
ala. Sioni kobela ti bubango kodro nga na bira ayeke hunzi ala. Mbi KOTA GBIA, 
mbi tene tënë awe.” 

Ezekiel 6 

Tënë na tere ti azo ti vorongo ayanda 

1Tënë ti KOTA GBIA asi na mbi, atene: 

2“Molenge ti zo, mo baa ndo na mbage ti ahoto ti Israel si mo tene peko ti tënë ti 
yanga ti mbi na ndö ni, 

3mo tene: Ahoto ti Israel, ala ma tënë ti Kota Gbia NZAPA! Baa, tënë so Kota Gbia 
NZAPA atene na azo ti ahoto na azo ti akete hoto, azo ti gbe ti ahoto na azo ti 
popo-hoto ayeke so: Fade mbi wani, mbi yeke ga na bira na tere ti ala, mbi yeke 
buba ando so ala leke na nduzu si ala yeke voro anzapa ti ala daa so. 

4A yeke kungbi na sese agbalaka ti ala, a yeke fâ ya ti gbalaka ti zongo na ayombo 
ti ala. Mbi yeke sara si azo akui kirikiri na gbe ti ayanda ti ala. 

5Mbi yeke sara si kuâ ti ala, azo ti Israel, alango kirikiri na sese na gbe ti ayanda 
ti ala; mbi yeke kangbi abio ti ala na tere ti agbalaka ti ala angoro ni kue. 

6Na ndo so kue ala yeke lango daa, fade agbata ayeke buba, ando so ala leke na 
nduzu ti voro anzapa ti ala daa, ayeke buba kue. Azo ayeke kungbi na sese 
agbalaka ti ala si ayeke ga senge ye, ya ti ayanda ti ala ayeke kungbi kete kete si 
mbeni ye oko ayeke ngba pepe. Azo ayeke fâ ya ti aye ti zongo na ayombo ti ala 
si ye so maboko ti ala asara, peko ni ayeke ngba pepe. 

7Fade azo mingi na popo ti ala ayeke kui. Tongaso, fade ala yeke hinga atene, mbi 
laa mbi yeke KOTA GBIA. 

8Me mbi yeke zia ambeni zo na popo ti ala angba na fini na peko ti bira. A yeke 
kangbi azo ni so na ya ti akodro wande. 

9Azo so ayeke ngba na fini ayeke dabe ti ala na mbi kâ na popo ti amara nde, ndo 
so a gbu ala si a gue na ala daa. Azo ni ayeke dabe ti ala na lege so mbi sara si be 
ti ala afâ, be ti ala so ala mu na anzapa nde si ala ke mbi so. Ala yeke dabe ti ala 
nga na lege so mbi sara si le ti ala abuba, le ti ala so ala yeke baa na anzapa nde 
so. Tongaso, nzara ti aye ni ayeke sigigi na be ti ala ndali ti asioni ye so ala sara 
nga ndali ti aye so ala sara si zo alingbi ti baa na le ti lo fani use pepe so. 

10Fade ala yeke hinga atene, mbi yeke KOTA GBIA. Tongana mbi tene tënë ti 
sarango mara ti sioni tongaso na ala, andaa mbi tene tënë ni senge pepe.” 

11Tënë so Kota Gbia NZAPA atene ayeke so: “Mo pika maboko ti mo, mo do sese 
na gere ti mo si mo tene: ‘Ae!’ ndali ti asioni ye so kue azo ti Israel asara nga ndali 
ti aye so ala sara si zo alingbi ti baa na le ti lo fani use pepe so. Fade ala yeke kui 
na ya ti bira, na lege ti kota nzara nga na sioni kobela ti bubango kodro. 

12Zo so ayeke na yongoro ndo, sioni kobela ti bubango kodro ayeke fâ lo, zo so 
ayeke nduru ge, lo yeke kui na ya ti bira. Ti atanga ni, ala so angba si a ngoro ala 
na bira so, fade nzara ayeke fâ ala. Mbi yeke tuku ngonzo ti mbi ti wâ na ndö ti 
ala ngbii be ti mbi ade si. 

13 Fade kuâ ti ala ayeke lango na sese gbani gbani na popo ti ayanda ti ala, kuâ ni 
ayeke lango na sese angoro tere ti agbalaka ti ala, na ndö ti akota hoto na akete 
hoto kue, na gbe ti akeke so akugbe ni angba fini ni nga na gbe ti akeke so kue 

kugbe ni ayeke gbani gbani, na ando so kue ala yeke zö ayombo so fion ni anzere 
na ayanda ti ala kue. Tongaso, fade ala yeke hinga atene, mbi laa mbi yeke KOTA 
GBIA. 

14Mbi yeke yoro maboko ti mbi ti pika ala. Kodro so kue ala yeke lango daa, ti 
londo na benyama na mbage ti Mbongo ngbii asi na gbata ti Ribla na mbage ti 
Banga, mbi yeke hunzi azo ti ya ti agbata ni kue si agbata ni ayeke ga ngonda. 
Tongaso si ala hinga atene, mbi yeke KOTA GBIA.” 

Ezekiel 7 

KOTA GBIA atene tënë ti tanga ti akpale 

1Tënë ti KOTA GBIA asi na mbi, atene: 

2 “Ti mo, molenge ti zo, tënë so Kota Gbia NZAPA atene na azo ti sese ti Israel 
ayeke so: Ye kue ahunzi awe! Ye kue ahunzi ngbii asi na ndangoro osio ti kodro 
ni. 

3Israel, fadeso, ti mo ahunzi awe! Mbi yeke tokua ngonzo ti mbi na ndö ti mo, 
mbi yeke fâ ngbanga na li ti mo alingbi na lege ti sarango ye ti mo. Asioni ye so 
mo sara si zo alingbi ti baa na le ti lo fani use pepe so, mbi yeke futa mo alingbi 
na ni. 

4Mbi yeke baa mawa ti zo oko pepe, mbi yeke zia zo oko pepe. Mbi yeke futa mo 
alingbi na lege ti sarango ye ti mo nga na asioni ye so mo sara si zo alingbi ti baa 
na le ti lo fani use pepe; aye so kue ayeke na popo ti ala. Tongaso, fade ala yeke 
hinga atene, mbi laa mbi yeke KOTA GBIA. 

5“Tënë so Kota Gbia NZAPA atene ayeke so: Kpale ayeke ga! Mbeni kpale ti lingbi 
na ni ayeke daa pepe! 

6Ye kue ahunzi awe! Ye kue ahunzi awe! Kpale ti ndani ayeke ti na ndö ti ala! Asi 
awe! 

7Ala azo ti kodro ni, ngoi ti ala alingbi awe! Lango ni aga nduru awe! Lango ti 
fango ngbanga aga nduru awe! Na ndö ti ahoto, gi wusuwusu, ngia ayeke daa 
mbeni pepe. 

8Fadeso, fafadeso, mbi yeke tuku ngonzo ti mbi ti wâ na ndö ti ala; mbi yeke tuku 
ngonzo ti mbi na ndö ti ala ngbii be ti mbi ade si. Mbi yeke fâ ngbanga na li ti ala 
alingbi na sarango ye ti ala. Asioni ye so ala sara si zo alingbi ti baa na le ti lo fani 
use pepe so, mbi yeke futa ala alingbi na ni. 

9Mbi yeke baa mawa ti zo oko pepe, mbi yeke zia zo oko pepe. Mbi yeke futa ala 
alingbi na sarango ye ti ala nga na asioni ye so ala sara si zo alingbi ti baa na le ti 
lo fani use pepe so; aye ni kue ayeke na popo ti ala. Tongaso, fade ala yeke hinga 
atene, mbi laa mbi KOTA GBIA laa, mbi yeke pika ala. 

10“Baa, lango ti fango ngbanga laa! Ngoi ti ala alingbi awe! Sarango ngangu na zo 
ayeke gue guengo na nduzu, sarango baba ayeke mai maingo. 

11Sarango ngangu na zo aga tongana keke so ayo na nduzu ti pika na zo. Mbeni 
ye ti ala oko ayeke ngba pepe, ataa mosoro ti ala, ataa wuluwulu ti ala, wala baba 
ti ala! 

12Ngoi ni alingbi awe! Lango ni aga nduru awe! Ayeke nzoni zo ti vongo ye akai 
ngia ti lo, zo ti kango ye aduti na vundu pepe, ngbanga ti so ngonzo ti mbi ti wâ 
ayeke londo na tere ti azo ti kodro ni kue. 

13Fade zo ti kango ye ayeke kiri ti wara akungba ti lo pepe, ataa lo de na fini. 
Biani, ye so a baa na ya ti mbeni ye tongana bango-li si atene tënë ti kpale so 
ayeke ga na ndö ti azo ti kodro, fade ye ni ayeke si. Zo oko oko ayeke duti na ya 
ti sioni ti lo, ndani laa zo ayeke kiri ti wara ngangu pepe. 

14Ataa a huru tatalita, ataa a leke ye kue ndali ti bira, zo oko ti gue na bira ni 
ayeke daa pepe, ngbanga ti so ngonzo ti mbi ti wâ alondo na tere ti azo ti kodro 
ni kue awe.” 

Zo oko ti kpe fango ngbanga ayeke daa pepe 

15“Na ndö ti alege, gi bira na bira, na ya ti ada, gi kobela ti bubango kodro na kota 
nzara. Na ya ti ayaka, azo ayeke kui na ya ti bira, na ya ti agbata, kota nzara na 
sioni kobela ti bubango kodro ayeke fâ azo. 

16Azo so ayeke ngba na fini ayeke kpe ti gue na li ti ahoto. Tongana ti so ambipa 
ti apopo-hoto so ayeke dema, zo oko oko ayeke dema ndali ti sioni ti lo. 

17Amaboko ti ala kue ayeke woko si likunu ti ala ayeke do kpakpakpa. 

18Ala yeke yu bongo ti mua, ala yeke do na mbeto. Kamene ayeke gbu le ti ala, 
ala yeke kio kua ti li ti ala. 

19Ala yeke tuku nginza ti ala na ndö ti alege, lôro ti ala ayeke ga tongana zende 
na le ti ala. Na lango ti ngonzo ti KOTA GBIA, nginza na lôro ti ala alingbi ti soo 
ala pepe. Ala yeke wara kobe ti kai na nzara ti ala pepe, ala yeke kui nzara, 
ngbanga ti so nginza na lôro laa abi ala na ya ti siokpari. 

20Ala sara baba ndali ti aye ti pendere ti ala. Ala mu aye ni, ala sara na 
angbongboro nzapa, afungo yanda ti ala so zo alingbi ti baa na le ti lo fani use 
pepe so. Ndani laa mbi yeke sara si aye ni so aga tongana zende na le ti ala. 

21Fade mbi yeke zia awande titene ala nzi aye ni, agodobe agbu ni tongana ye so 
agbu na peko ti bira ti hon na ni. Ala yeke sara si aye ni aga sioni. 

22Mbi yeke bi le ti mbi yongoro tongana awande aga ti sara si mosoro ti mbi aga 
sioni: asioni zo ayeke li kâ si ala yeke sara titene mosoro ni aga sioni. 

23Mo leke azingiri ti wen, ngbanga ti so fango zo asi singo na ya ti kodro ni, 
sarango ngangu na zo asi singo na ya ti gbata ni. 

24Fade mbi yeke sara titene amara so ayeke sioni ahon ndoni aga amu ada ti ala. 
Mbi yeke kai baba ti angangu zo, awato ni ayeke sara si ando ti vorongo anzapa 
ti ala aga sioni. 

25Kota mbeto ayeke ga. Ala yeke gi siriri, me ala yeke gi ni gbaa. 

26Akpale ayeke si na peko ti tere, na peko ti tere, sioni sango ayeke ga na ndö ti 
tere, na ndö ti tere. Azo ayeke hunda na wayanga-nzapa ti tene na ala peko ti ye 
so lo baa na ya ti mbeni ye tongana bango-li; wayango-sandaga ayeke na ye oko 
pepe ti fa na azo, akangba ayeke kiri ti mu wango pepe. 

27Fade gbia ayeke sara mua, makonzi ayeke duti na kota mawa, maboko ti azo ti 
kodro ayeke do dongo. Mbi yeke sara ye na ala alingbi na lege ti sarango ye ti ala, 
mbi yeke fâ ngbanga na li ti ala alingbi na ngbanga so ala fâ na li ti amba ti ala. 
Tongaso, ala yeke hinga atene, mbi yeke KOTA GBIA.” 

Ezekiel 8 

Ayanda na ya ti kota da ti Nzapa 

1Na lango oku ti nze omene ni, na ngu omene ni, na peko ti so a gbu azo ti Juda a 
gue na ala na kodro wande, mbi yeke duti na ya ti da ti mbi si akangba ti Juda 
aduti na dawa ti mbi. Gi hio tongaso, maboko ti Kota Gbia NZAPA agbu mbi na 
ndo ni so. 

2Na ya ti mbeni ye tongana bango-li, mbi baa mbeni zo so akpa wâ. Ti londo na 
ye so akpa ngbonda ti lo asi na gbeni, tere ti lo ayeke za tongana wâ; ti londo na 
ngbonda ti lo asi na nduzu, tere ti lo ayeke za ngrengre tongana lôro so a yoro ni 
na ya ti wâ. 

3Lo yoro mbeni ye so akpa maboko si lo gbu mbi na kua ti li ti mbi. Tongaso, na 
ya ti mbeni ye tongana bango-li so alondo na Nzapa, yingo amu mbi ahon na mbi 
na nduzu na popo ti yayu na sese; na pekoni lo gue na mbi na Jérusalem. Mo ye 
ti baa, mbi yeke na yanga ti gbagba ti gbata ni, na mbage ti ya ni; yanga ti gbagba 
ni abaa ndo na mbage ti Banga, na ndo so a zia yanda daa; so asara si mbanda ti 
Nzapa alondo biani. 

4 Gonda ti Nzapa ti Israel asi na mbi na ndo ni so, gonda ni ayeke tongana ti so 
mbi baa kozoni na popo-hoto so. 

5 Nzapa atene na mbi: “Molenge ti zo, mo baa ndo na mbage ti Banga.” Mbi baa 
ndo na mbage ti Banga ni. Na Banga ti yanga ti gbagba ni, mbeni gbalaka ayeke 
kâ. Nduru na lege ti lingo ni kâ, mbi baa yanda so ayeke sara si mbanda ti Nzapa 
alondo. 

6Lo kiri lo tene na mbi: “Molenge ti zo, mo baa ye so ala yeke sara so? Azo ti Israel 
amu tere ti ala na sarango asioni ye so zo alingbi ti baa na le ti lo fani use pepe. 
Ala yeke sara ni titene mbi hon yongoro na da ti mbi so ayeke nde si ayeke nzoni 
kue. Me mo yeke kiri ti baa asioni sarango ye so ayeke sioni mingi ahon ti so.” 

7Lo mu mbi, lo gue na mbi na yanga ti gbagba ti kota da ti Nzapa, na ya ti gbagba 
ni. Mbi baa so mbeni du ayeke na ya ti dere ti gbagba ni. 

8Nzapa atene na mbi: “Molenge ti zo, kono ya ti du ti dere ni.” Tongaso mbi kono 
ya ti du ni si mbeni lege azi na ya ni. 

9Lo kiri lo tene na mbi: “Li, mo baa asioni ye so zo alingbi ti baa na le ti lo fani 
use pepe, afungo ye so azo ayeke sara ge so!” 

10Mbi li si ye so mbi baa ayeke so: na tere ti dere ti gbagba ni kue, a de alimo ti 
anyama nde nde so kue ayeke hara harango nga na anyama so ayeke sioni so 
akpa titene zo abaa ni pepe. A de nga limo ti ayanda kue ti azo ti Israel na tere ti 
dere ni angoro ni kue kue kue. 

11Akangba balembarambara ti azo ti Israel aluti na le ti alimo ni. Na popo ti ala 
Yazania, molenge ti Shafan ti koli ayeke daa. Zo oko oko agbu kete ta ti zongo na 
dukani na maboko ti lo si gba ti guru ti dukani ni ayeke ya ti gue na nduzu. 

12Nzapa atene na mbi: “Molenge ti zo, ye so akangba ti Israel ayeke sara na gbe 
mingo so, mo baa ni na le ti mo awe-aa? Zo oko oko ayeke na ndo ti vorongo 
nzapa ti lo na ya ti kubu ti lo. Ala yeke tene: ‘KOTA GBIA alingbi ti baa e oko pepe; 
lo do kodro ni, lo zia awe!’ ” 

13Lo kiri lo tene na mbi: “Fade mo yeke kiri ti baa ambeni sioni ye so ala yeke 
sara si zo alingbi ti baa na le ti lo fani use pepe.” 

14Lo mu mbi, lo gue na mbi na yanga ti kota da ti Nzapa so abaa le na mbage ti 
Banga. Kâ, ambeni wali aduti na sese si ayeke toto kuâ ti Tamuz. 

15Lo hunda mbi, lo tene: “Molenge ti zo, mo baa na le ti mo awe-aa? Fade mo 
yeke kiri ti baa asioni sarango ye so ayeke sioni mingi ahon ti so.” 

16Lo mu mbi, lo gue na mbi na ya ti gbagba ti kota da ti lo. Na yanga ti ndo so 
ayeke nde si ayeke nzoni kue, ambeni koli so li ti ala nduru na baleuse na oku 
aluti na popo ti ya ti gbagba ni na gbalaka. Ala zia peko ti ala na ndo so ayeke nde 
si ayeke nzoni kue so si ala yeke baa ndo na mbage so lâ ayeke londo daa. Ala 
yeke kuku akpo li ti ala na sese ti voro lâ. 

17Nzapa ahunda mbi, atene: “Molenge ti zo, mo baa na le ti mo awe-aa? Asioni ye 
so zo alingbi ti baa na le ti lo fani use pepe si azo ti Juda ayeke sara ni ge so, 
alingbi na ala pepe. Na ndoni, ala yeke sara ngangu na azo ahon ndoni na ya ti 
kodro ni, ala yeke sara kue titene ngonzo ti mbi alondo. Baa, fadeso ala mu mbeni 
nduru maboko ti keke si ayeke ga na ni nduru na hon ti ala. 

18Mbi nga, fade mbi yeke sara ye na ala na lege ti ngonzo ti mbi ti wâ. Mbi yeke 
baa mawa ti ala pepe, mbi yeke zia zo oko pepe. Ataa ala dekongo na mbi na kota 
go, mbi yeke ma ala pepe.” 

Ezekiel 9 

Nzapa ayeke ga na tere ti Jérusalem 

1Na pekoni, mbi ma KOTA GBIA so adekongo na kota go, atene: “Ala ga, ala so a 
mu na ala lege ti ga na tere ti Jérusalem so! Ayeke nzoni zo oko oko aga na ye ti 
bira ti lo ti buba na gbata ni.” 

2Tongaso mbi baa akoli omene alondo na yanga ti kota da ti Nzapa si ayeke ga; 
yanga ti da so ayeke na mbage ti nduzu si ayeke baa le na mbage ti Banga so. Zo 
oko oko ayeke na ye ti bira ti bubango na ye na maboko ti lo. Na popo ti ala, 
mbeni koli ayeke daa so ayu bongo ti len; lo yoro ye ti sungo na mbeti na gbe ti 
kamba ti ndö ti bongo ti lo. Akoli ni kue aga aluti na tere ti gbalaka so a sara ni 
na bengba wen. 

3Gonda ti Nzapa ti Israel so ayeke na ndö ti asheruben alondo na ndö ti ala si 
ague na mbage ti yanga ti kota da ti Nzapa. KOTA GBIA airi koli so ayu bongo ti 
len si ayoro ye ti sungo na mbeti na gbe ti kamba ti ndö ti bongo ti lo so; 

4lo tene na lo: “Mo tambula na ya ti gbata ti Jérusalem kue. Ambeni zo ayeke na 
ya ti gbata ni so ayeke dema si ayeke toto ndali ti asioni ye so azo ayeke sara na 
ya ti gbata ni si zo alingbi ti baa na le ti lo fani use pepe so. Fade mo yeke su 
mbeni nzoroko na ndö ti le ti ala.” 

5Na pekoni, mbi ma KOTA GBIA atene na ambeni koli ni, atene: “Ala mu peko ti 
koli so na ya ti gbata ni, ala fâ azo. Mawa ti azo ni asara ala pepe, ala baa mawa 
ti zo oko pepe. 

6 Ataa ambakoro, ataa amaseka-koli wala amaseka-wali, ataa amolenge wala 
awali, ala fâ ala, ahunzi ala kue. Me azo so nzoroko ayeke na ndö ti le ti ala, ala 
ndu ala pepe. Ala to nda ni ge na ndo so a zia ni nde ndali ti mbi.” Nilaa akoli ni 
ato nda ti fâ akangba so ayeke na dawa ti kota da ti Nzapa. 

7Tongaso KOTA GBIA amu yanga na ala, atene: “Ala sara si ya ti da ni aga sioni, 
ala sara si kuâ asi singo na ya ti gbagba ni, na pekoni, ala sigigi!” Nilaa ala gue si 
ala fâ azo ti ya ti gbata ni. 

8Na ndembe so ala yeke fâ azo ti gue na ni, mbi ngba gi mbi oko. Mbi ti, mbi kpo 
li ti mbi na sese si mbi dekongo, mbi tene: “Ae, Kota Gbia NZAPA! So mo yeke de 
ngonzo ti mo ti wâ tongaso na ndö ti Jérusalem so, mo ye ti fâ tanga ti azo ti Israel 
kue ti hunzi ala?” 

9KOTA GBIA akiri tënë na mbi, atene: “Sioni ti azo ti Israel na ti azo ti Juda ayeke 
kota ahon ndoni; mene asi singo na ya ti kodro ni, sarango ngangu na azo asi 

singo na ya ti gbata ni. Biani, azo ni ayeke tene: ‘KOTA GBIA ado kodro ni azia 
awe, lo lingbi ti baa e oko pepe.’ 

10Tongaso mbi nga, fade mbi yeke baa mawa ti ala oko pepe, mbi yeke zia zo oko 
pepe; mbi yeke futa ala alingbi na lege ti sarango ye ti ala.” 

11Na ndembe ni so, koli so ayu bongo ti len, lo so lo yoro ye ti sungo na mbeti na 
gbe ti kamba ti ndö ti bongo ti lo so aga ti fa peko ti aye so lo sara, lo tene: “Mbi 
sara ye alingbi na yanga so mo mu na mbi.” 

Ezekiel 10 

Ezekiel akiri abaa gonda ti KOTA GBIA 
(1.1-28) 

1 Mbi baa ndo: na ndö ti ye so akpa le ti nduzu si ayeke na li ti asheruben, mbeni 
ye ayeke daa tongana têne ti safir, ye ni akpa mbata ti gbia. 

2Nzapa atene na koli so ayu bongo ti len so, atene: “Mo li na popo ti aruu so ayeke 
na gbe ti asheruben ni, mo fu le ti wâ asi ya ti maboko ti mo, mo gue, mo tuku ni 
na ndö ti gbata ni.” Mbi baa koli ni na lingo na popo ti aruu ni. 

3Na ndembe so koli ni ayeke li, asheruben ni ayeke na mbage ti koli ti kota da ti 
Nzapa si gba ti guru asi ya ti gbagba ni. 

4Gonda ti KOTA GBIA alondo na ndö ti asheruben ni si ayeke gue na mbage ti 
yanga ti kota da ni. Tongaso mbinda asi ya ti kota da ni kue si zango ti gonda ti 
KOTA GBIA asi ya ti gbagba ni kue. 

5 Akpangi ti asheruben ni atoto si a ma ni na ya ti gbagba ti mbage ti gigi kâ. Toto 
ni akpa go ti Nzapa so ngangu ti lo ahon angangu kue tongana lo yeke tene tënë. 

6Koli so ayu bongo ti len so ague, aluti na tere ti mbeni ruu oko. Lo luti kâ na 
ndembe so Nzapa amu yanga na lo ti li na popo ti aruu so ayeke na gbe ti 
asheruben ni ti mu wâ. 

7Mbeni sheruben ni oko ayoro maboko ti lo na mbage ti wâ so ayeke nduru na 
lo. Lo fu ale ti wâ, lo zia ni asi ya ti maboko ti koli so ayu bongo ti len so. Koli ni 
amu ni si asigigi. 

8Na gbe ti akpangi ti asheruben ni, mbeni ye so akpa maboko ti zo asigigi daa. 

9Mbi baa ndo: na tere ti asheruben ni, aruu osio ayeke daa; ruu oko na tere ti 
sheruben oko, ruu oko na tere ti sheruben oko. Aruu ni so ayeke za tongana têne 
ti krizolite. 

10Aruu ni osio kue akpa tere; aruu ni ali na ya ti amba ti ala si agbu tere. 

11Aruu ni alingbi ti tambula ti gue na mbage osio ti sese, ala hon gi mbirimbiri 
na dawa ti ala, ala yeke turne tere ti ala pepe. Ala mu gi lege so li ti asheruben ni 

abaa ndo daa, aruu ni ahon mbirimbiri gi na dawa ti ala, ala yeke turne tere ti ala 
pepe. 

12Tere ti asheruben ni kue, peko ti ala, maboko ti ala, akpangi ti ala nga na aruu 
ti ala osio kue, ambeni ye tongana ale ti wâ ayeke za daa ngrengre. 

13Mbi ma mbeni go so adi iri ti aruu ni atene: “Kerebende”. 

14Sheruben oko oko ayeke na le osio: kozo le ni ayeke tongana ti sheruben, use 
ni ayeke tongana ti zo, ota ni ayeke tongana ti bamara, osio ni ayeke tongana 
ti ngoalo. 

15 Asheruben ni alondo na le ti nduzu. Ala kpa aye so ayeke na fini so mbi baa 
lani na tere ti bale ti Kebar so. 

16Tongana asheruben ni ayeke tambula, aruu ni ayeke tambula na tere ti ala. 
Tongana asheruben ni azi ya ti akpangi ti ala ti londo na le ti nduzu, aruu ni ayeke 
hon nde pepe, me ala yeke ngba na tere ti asheruben ni. 

17Tongana asheruben ni aluti, aruu ni ayeke luti nga. Tongana asheruben ni 
alondo na le ti nduzu, aruu ni ayeke londo legeoko na ala, ngbanga ti so yingo ti 
aye so ayeke na fini laa ayeke na ya ti aruu ni. 

KOTA GBIA alondo na ya ti kota da ti lo ahon 

18Gonda ti KOTA GBIA alondo na yanga ti kota da ti Nzapa si ague, aluti na ndö 
ti asheruben. 

19Asheruben ni azi ya ti akpangi ti ala ti hon. Na le ti mbi, ala londo na ndö ti sese 
ti hon na le ti nduzu, ala na aruu ni. Ala gue, aluti na yanga ti kota da ti Nzapa ti 
mbage ti To; gonda ti Nzapa ti Israel ayeke na ndö ti ala, na nduzu. 

20Lani na tere ti bale ti Kebar, mbi baa gi a-oko ye ni so ayeke na fini so; ala yeke 
na gbe ti Nzapa ti Israel. Ndo so laa mbi hinga, mbi tene, so asheruben laa. 

21Sheruben oko oko ayeke na le osio nga na kpangi osio; na gbe ti akpangi ti ala, 
ambeni ye so akpa maboko ti zo ayeke daa. 

22Ale ti ala ni akpa ale ti aye so ayeke na fini so mbi baa ala na tere ti bale ti 
Kebar. Sheruben oko oko ayeke tambula mbirimbiri na dawa ti lo wani. 

Ezekiel 11 

A yeke fâ ngbanga na ndö ti Jérusalem ndali ti asioni ti lo 

1Yingo ti KOTA GBIA ayo mbi na nduzu si ague na mbi na yanga ti kota da ti 
Nzapa ti mbage ti To. Taa na yanga ti da ni, akoli baleuse na oku ayeke kâ. Na 
popo ti ala, mbi baa amakonzi use ti azo, Yazania, molenge ti Azur, na Pelatia, 
molenge ti Benaya. 

2 Yingo ni atene na mbi: “Molenge ti zo, baa, azo so laa aleke na be ti ala ti sara 
asioni ye si ala yeke mu asioni wango na ya ti gbata so! 

3Ala yeke tene: ‘E yeke nduru ti sara ada ge fafadeso pepe. Gbata ni ayeke 
tongana tawa; ti e, e yeke kasa so ayeke na ya ni.’ 

4Ndani laa, alingbi mo tene peko ti tënë ti yanga ti mbi na ndö ti ala. Molenge ti 
zo, tene peko ti tënë ti yanga ti mbi na ndö ti ala!” 

5Yingo ti KOTA GBIA agbu mbi si amu yanga na mbi, atene: “Tënë so KOTA GBIA 
atene ayeke so: Ala azo ti Israel, tënë so ala yeke tene, mbi ma ni! Aye so ayeke 
ga na li ti ala, mbi hinga ni. 

6Ala fâ azo gbani gbani na ya ti gbata so, asara si akuâ asi singo na ndö ti alege. 

7Ndani laa, tënë so mbi Kota Gbia NZAPA, mbi tene ayeke so: gbata ni ayeke 
tongana tawa ni, kasa ni ayeke azo so ala fâ ala. Me ti ala, fade mbi yeke tumba 
ala na ya ti gbata ni. 

8Mbeto ti bira ayeke sara ala? Ala ku, fade mbi yeke tokua bira na tere ti ala. So 
tënë ti yanga ti Kota Gbia NZAPA laa. 

9Mbi yeke tumba ala na ya ti gbata ni si mbi yeke zia ala na maboko ti awande; 
mbi yeke fâ ngbanga na li ti ala. 

10Mbi yeke fâ ngbanga na li ti ala taa na ndö ti sese ti Israel si ala yeke kui na ya 
ti bira. Tongaso, fade ala yeke hinga atene, mbi laa mbi yeke KOTA GBIA. 

11Gbata ni ayeke ga ande tongana tawa ti batango ala pepe, ala yeke ga kasa so 
ayeke na ya ni pepe. Me fade mbi yeke fâ ngbanga na li ti ala taa na ndö ti sese ti 
Israel. 

12Tongaso, fade ala yeke hinga atene, mbi laa mbi yeke KOTA GBIA, mbi so ala 
ke ti sara ye alingbi na aye so mbi fa, ala ke ti sara ye alingbi na atënë ti ndia ti 
mbi. Me ala mu gi peko ti lege ti sarango ye ti amara nde so angoro ala.” 

13So mbi ngba ti tene peko ti tënë ti yanga ti Nzapa so, Pelatia, molenge ti Benaya 
angba akui. Mbi ti, mbi kpo li ti mbi na sese si mbi dekongo ngangu, mbi tene: 
“Ae, Kota Gbia NZAPA! Mo ye ti hunzi tanga ti azo ti Israel ni kue?” 

Fade KOTA GBIA ayeke bongbi azo so akangbi lani na popo ti amara nde 

14Tënë ti KOTA GBIA asi na mbi, atene: 

15“Molenge ti zo, azo ti Jérusalem ayeke mu wango na taa a-ita ti mo, asongo ti 
mo nga na azo ti Israel so kue a gbu ala, a gue na ala na kodro wande, atene: ‘Ala 
ngba yongoro na KOTA GBIA; sese so ge, a mu na e si aga ti e awe.’ 

16Tongaso, tene na amba ti mo so a gbu mo na ala si a gue na ala na kodro wande 
so, mo tene: Tënë so mbi Kota Gbia NZAPA, mbi tene ayeke so: ‘Ataa mbi tokua 
ala na akodro yongoro, ataa mbi kangbi ala na popo ti amara nde, kâ kue, mbi 

yeke na popo ti ala tongana ti so mbi yeke na ya ti da ti mbi so ayeke nde si ayeke 
nzoni kue.’ 

17Tongaso, mo tene na ala, mo tene: Tënë so mbi Kota Gbia NZAPA, mbi tene 
ayeke so: ‘Fade mbi yeke zi ala na popo ti amara nga na ya ti akodro so mbi 
kangbi ala daa ti bongbi ala; mbi yeke kiri ti mu na ala sese ti Israel. 

18Tongana ala, azo ti Israel, ala kiri awe, ala yeke zi afungo yanda kue na asioni 
ye so kue zo alingbi ti baa na le ti lo fani use pepe so. 

19Fade mbi yeke mu na ala be oko, mbi yeke zia na ya ti ala fini yingo; mbi yeke 
zi be ti ala so akpengba tongana têne si mbi yeke mu na ala be ti zo. 

20 Tongaso, fade ala yeke sara ye alingbi na aye so mbi fa nga na atënë ti andia ti 
mbi. Fade ala yeke duti azo ti mbi si mbi yeke duti Nzapa ti ala. 

21Me ti azo so be ti ala angba na vorongo ayanda nga na asioni ye so zo alingbi ti 
baa na le ti lo fani use pepe so, mbi yeke futa ala alingbi na lege ti sarango ye ti 
ala.’ So tënë ti yanga ti Kota Gbia NZAPA laa.” 

KOTA GBIA alondo na Jérusalem ahon 

22Tongaso, asheruben azi ya ti akpangi ti ala, aruu ni ayeke na tere ti ala. Gonda 
ti Nzapa ti Israel ayeke na ndö ti ala, na nduzu. 

23Na pekoni, gonda ti KOTA GBIA alondo na be ti gbata ni ague na nduzu si aluti 
na ndö ti hoto ti mbage ti To ti gbata ni. 

24Gi na ya ti oko ye so mbi baa na ya ti mbeni ye tongana bango-li, yingo ti Nzapa 
amu mbi na nduzu; lo kiri na mbi na Babilone na tere ti azo ti Israel so a gbu ala 
si a gue na ala kâ so. Tongaso, ye so mbi baa na ya ti mbeni ye tongana bango-li 
so, alondo na ndö ti mbi ahon. 

25Mbi tene na azo so kue a gbu ala si a gue na ala na Babilone, peko ti aye so kue 
Nzapa afa na mbi si mbi baa so. 

Ezekiel 12 

Ezekiel aga ye so ayeke fa ye so ayeke si na azo ti Israel 

1Tënë ti KOTA GBIA asi na mbi, atene: 

2 “Molenge ti zo, mo duti na popo ti azo ti mara ti ngangu li. Ala yeke na le, me 
ala yeke baa ndo pepe; ala yeke na mê, me ala yeke ma ndo pepe. Biani, ala yeke 
azo ti mara ti ngangu li. 

3Ti mo, molenge ti zo, mo kanga akungba ti mo tongana ti mbeni zo so a gbu lo 
ti gue na lo na kodro wande. Mo londo na ndo so mo yeke daa na le ti azo kue, na 
kota lâ, mo gue na mbeni ndo nde tongana zo so a gbu lo ti gue na lo na kodro 
wande. E hinga pepe, fade ala yeke hinga atene, ala yeke azo ti mara ti ngangu li. 

4Mo kanga akungba ti mo, mo sigigi na ni tongana ti zo so a gbu lo ti gue na lo na 
kodro wande. Na kota lâ, mo sigigi na ni na le ti azo kue. Na lakui, mo sigigi na ya 
ti kodro ni na le ti azo kue tongana zo so a gbu lo ti gue na lo na kodro wande. 

5Na le ti azo kue, mo koro du na ya ti dere ti gbagba ti gbata ni; mo yoro akungba 
ti mo na ya ti du ni ti sigigi na ni. 

6Na le ti azo kue, mo yeke yo akungba ni na ndö ti go ti mo, mo sigigi na ni na bi. 
Mo yeke bi bongo na le ti mo si mo baa kodro ni pepe. Biani, mbi sara si mo ga 
ye so ayeke fa ye so ayeke si na azo ti Israel.” 

7Tongaso, mbi sara ye ni alingbi na yanga so KOTA GBIA amu lani na mbi. Na 
kota lâ, mbi sigigi na akungba ti mbi tongana ti zo so a gbu lo ti gue na lo na kodro 
wande. Na lakui, mbi koro du na maboko ti mbi na ya ti gbagba ni. Na bi so avuko 
pitipiti, mbi sigigi na akungba ni si mbi yo ni na ndö ti go ti mbi na le ti azo kue. 

8Na ndaperere, tënë ti KOTA GBIA asi na mbi, atene: 

9“Molenge ti zo, azo ti Israel so ayeke azo ti mara ti ngangu li so ahunda mo fade 
atene: ‘Nyen laa mo yeke sara so?’ 

10Mo kiri tënë na ala, mo tene: ‘Tënë so Kota Gbia NZAPA atene ayeke so: Nengo 
tënë ndali ti makonzi so ayeke na gbata ti Jérusalem nga na azo ti Israel so kue 
ayeke lango kâ.’ 

11Mo tene na ala, mo tene: Mbi sara ye so ti fa ye so ayeke si ande na ala, azo ti 
Israel. Ye so mbi sara so, ni laa a yeke sara na ala. Fade a yeke gbu ala ti gue na 
ala na kodro wande. 

12Makonzi so ayeke na popo ti ala ayeke yo akungba ti lo na ndö ti go ti lo. Na bi 
so avuko pitipiti, lo yeke sigigi na ya ti gbata ni. Azo ayeke koro du na ya ti gbagba 
ti gbata ni si lo yeke sigigi daa. Lo yeke bi bongo na le ti lo si lo baa kodro ni pepe. 

13Mbi KOTA GBIA, mbi yeke bi gbanda ti mbi na ndö ti lo si lo yeke ti na ya ti 
kuku ti mbi. Mbi yeke gue na lo na Babilone, na sese ti azo ti Kalde. Me lo yeke 
baa sese ni pepe si lo kui kâ. 

14Azo ti tere ti lo kue, aturugu ti batango lo na azo ti bira ti lo, fade mbi yeke 
kangbi ala kirikiri na ndo kue, mbi yeke tumba peko ti ala na yongoro zeme ti 
mbi. 

15Tongana mbi kangbi ande ala na popo ti amara nde nga na ya ti akodro wande, 
tongaso ala yeke hinga atene, mbi yeke KOTA GBIA. 

16Me fade mbi yeke bata ambeni na popo ti ala so ayeke kui kuâ ti yongoro zeme 
pepe, kuâ ti nzara pepe nga na kuâ ti sioni kobela ti bubango kodro pepe. 
Tongaso si ala yeke fa na amara nde so ala yeke gue na popo ti ala, peko ti asioni 
sarango ye ti ala so zo alingbi ti baa na le ti lo fani use pepe so. Tongaso, fade 
amara nde ni ayeke hinga atene, mbi yeke KOTA GBIA.” 

17Tënë ti KOTA GBIA asi na mbi, atene: 

18“Molenge ti zo, fade mo yeke te kobe ti mo na dongo tere, mo yeke nyon ngu ti 
mo gi na mbeto nga na gingo be. 

19Na pekoni, mo yeke tene na azo ti sese ni kue, mo tene: ‘Tënë so Kota Gbia 
NZAPA atene na azo ti Jérusalem so angba na sese ti Israel ayeke so: Ala yeke te 
kobe ti ala na gingo be, ala yeke nyon ngu ti ala na ya ti kota mbeto. Biani, azo 
ayeke buba kodro ni, mbeni ye oko ayeke ngba daa pepe, ndali ti so azo so kue 
alango na ya ti kodro ni asara ngangu mingi na azo. 

20Agbata so azo ayeke lango daa ayeke ti biani si kodro ni ayeke ga benyama. 
Tongaso, fade ala yeke hinga atene, mbi laa mbi yeke KOTA GBIA.’ ” 

Tënë ti KOTA GBIA ayeke ga taa-tënë 

21Tënë ti KOTA GBIA asi na mbi, atene: 

22“Molenge ti zo, mato so azo ayeke tene na ndö ti Israel, atene: ‘Lango ayeke 
hon si ye oko so azo abaa na ya ti mbeni ye tongana bango-li, aga taa-tënë pepe’, 
ala yeke tene ni ngbanga ti nyen? 

23Tene na azo ti Israel, mo tene: Tënë so mbi Kota Gbia NZAPA, mbi tene ayeke 
so: Mbi yeke kai mato so na yanga ti ala; mbeni zo ayeke kiri ti tene ni pepe na 
sese ti Israel. Me mo tene na ala: ‘Lango ayeke ga nduru so aye so kue azo abaa 
na ya ti mbeni ye tongana bango-li ayeke ga taa-tënë.’ 

24Aye so azo abaa na ya ti mbeni ye tongana bango-li si ayeke mvene, wala bango 
nda ti aye ti handango na azo ayeke kiri ti duti na popo ti azo ti Israel pepe. 

25Biani, mbi yeke KOTA GBIA; tënë so mbi yeke tene, peko ni ayeke ninga pepe 
ti ga taa-tënë. Ala azo ti mara ti ngangu li so, na ndembe so ala de na fini, mbi 
yeke sara aye so kue mbi tene tënë ni. So tënë ti yanga ti Kota Gbia NZAPA laa.” 

26Tënë ti KOTA GBIA asi na mbi, atene: 

27“Molenge ti zo, tënë so azo ti Israel atene ayeke so: ‘Ye so koli so abaa na ya ti 
mbeni ye tongana bango-li so, lango ni ade yongoro. Lo yeke tene peko ti tënë ti 
Nzapa ndali ti angoi so angba yongoro kâ.’ 

28Ndali ni, mo tene na ala, mo tene: Tënë so mbi Kota Gbia NZAPA, mbi tene 
ayeke so: ‘Atënë so kue mbi yeke tene, ayeke ninga pepe ti ga taa-tënë.’ ” So tënë 
ti yanga ti Kota Gbia NZAPA laa. 

Ezekiel 13 

Tënë na ndö ti awayanga-nzapa ti mvene 

1Tënë ti KOTA GBIA asi na mbi, atene: 

2 “Molenge ti zo, tene peko ti tënë ti yanga ti mbi na tere ti awayanga-nzapa ti 
Israel, ala so ayeke tene peko ti tënë so alondo na be ti ala wani so. Mo tene na 
ala ti ma tënë ti mbi. 

3Tënë so mbi Kota Gbia NZAPA, mbi tene ayeke so: Mawa na ala, awayanga-
nzapa so ahinga ndo pepe! Ala so abaa ye oko pepe si ala mu gi atënë ti ya ti li ti 
ala si ayeke tene so. 

4Azo ti Israel, awayanga-nzapa ti ala aga tongana anzagua na ndo so ada atuku 
kue na sese! 

5Awayanga-nzapa ni ague ti kanga adu ti gbagba pepe, ala leke gbagba pepe ti 
bata ala, azo ti Israel, na ngoi ti bira, na lango ti KOTA GBIA. 

6Aye so ala baa na ya ti mbeni ye tongana bango-li ayeke mvene si bango nda ti 
aye ti ala ayeke ti handa na azo. Ala yeke tene: ‘So tënë ti yanga ti KOTA GBIA 
laa’, andaa mbi KOTA GBIA laa, mbi tokua ala pepe. Me ala yeke ku titene mbi 
sara si tënë ti ala aga taa-tënë! 

7Mbi hunda ala, mbi tene: ‘Ye so ala baa na ya ti mbeni ye tongana bango-li ayeke 
mvene pepe? Bango nda ti aye ti ala ayeke ti handa na azo pepe? Ala yeke tene: 
So tënë ti yanga ti KOTA GBIA laa, andaa mbi laa mbi tene tënë ni pepe! 

8Ndani laa, tënë so mbi Kota Gbia NZAPA, mbi tene ayeke so: Ndali ti so ala yeke 
tene gi atënë ti li ti ala wani si aye so ala baa na ya ti mbeni ye tongana bango-li 
ayeke ti handa na azo, mbi yeke ga na tere ti ala.’ So tënë ti yanga ti Kota Gbia 
NZAPA laa. 

9 “Mbi yeke fa ngangu ti mbi na awayanga-nzapa so ayeke baa ye na ya ti mbeni 
ye tongana bango-li si ayeke mvene si bango nda ti aye ti ala ayeke ti handa na 
azo. Fade ala yeke duti na ya ti bongbi ti azo ti mbi pepe; a yeke su iri ti ala pepe 
na ya ti mbeti so a su iri ti azo ti Israel na ya ni, gere ti ala ayeke kiri ti do sese ti 
Israel pepe. Tongaso, fade ala yeke hinga atene, mbi laa mbi yeke Kota Gbia 
NZAPA. 

10“Awayanga-nzapa ni ayeke handa azo ti mbi, atene: ‘Siriri ayeke daa’, andaa 
siriri ayeke daa pepe. Azo ti mbi ayeke sara gbagba, me ti awayanga-nzapa ni, 
ala duti ti ala gi ti leke tere ni na potopoto. 

11Mo tene na azo so ayeke leke tere ti gbagba ni, mo tene: Fade mbeni kota ngu-
Nzapa ayeke pika, apembe ti bekpa ayeke tuku, kota pupu ti ngu-Nzapa ayeke 
ya si gbagba ni ayeke tuku na sese gburrr! 

12Tongana gbagba ni atuku na sese, fade azo ayeke hunda ala atene: potopoto so 
ala zia na tere ni asara kua ti nyen? 

13Ndani laa, tënë so mbi Kota Gbia NZAPA, mbi tene ayeke so: Na lege ti ngonzo 
ti mbi ti wâ, mbi yeke sara titene ngangu pupu ti ngu-Nzapa alondo; na lege ti 

ngonzo ti mbi, mbi yeke sara titene kota ngu-Nzapa apika si apembe ti bekpa 
atuku ti buba ye kue. 

14Gbagba so ala leke tere ni na potopoto so, mbi yeke kinda ni na sese si agere ni 
aduti na gigi. Gbagba ni ayeke tuku na sese si ala yeke kui na gbe ti atêne ni. 
Tongaso, fade ala yeke hinga atene, mbi laa mbi yeke KOTA GBIA. 

15Mbi yeke tuku ngonzo ti mbi ti wâ na ndö ti gbagba ni nga na ndö ti azo so 
aleke tere ni na potopoto ngbii be ti mbi ade si. Mbi yeke tene na ala, mbi tene: 
‘Ti gbagba ni awe! Ti azo so aleke tere ni awe! 

16Ti ala awe, awayanga-nzapa so ayeke tene lani tënë ti peko ti yanga ti Nzapa 
na ndö ti Jérusalem si ala yeke baa ye na ya ti mbeni ye tongana bango-li, ala 
yeke tene, siriri ayeke daa, andaa siriri ayeke daa pepe!’ So tënë ti yanga ti Kota 
Gbia NZAPA laa.” 

Tënë na tere ti awali ti sarango mazi 

17“Ti mo, molenge ti zo, mo baa ndo fadeso na mbage ti awali ti kodro ti mo so 
ayeke tene peko ti tënë ti yanga ti Nzapa so alondo na be ti ala wani. Mo tene 
peko ti tënë ti yanga ti mbi na tere ti ala. 

18Fade mo yeke tene: Tënë so mbi Kota Gbia NZAPA, mbi tene ayeke so: Mawa 
na ala, awali so ayeke fu anduru yanga ti bongo ti sara na kati ti amaboko kue! 
Ala yeke sara abongo ti bingo na li alingbi na yongo ti azo kue. Ala yeke sara 
tongaso ti gbu fini ti azo ni. Ala ye ti gbu fini ti azo ti mbi si ala ye ti bata fini ti 
ala wani! 

19Ala bi buba na tere ti mbi na le ti azo ti mbi ndali ti kete le ti orze nga ndali ti 
nduru mapa. Ala yeke tene mvene na azo ti mbi so ayeda ti ma atënë ti mvene ti 
ala, awali ni. Tongaso ala yeke fâ azo so alingbi na kuâ pepe si ala yeke bata azo 
so alingbi na kuâ. 

20Ndani laa, tënë so mbi Kota Gbia NZAPA, mbi tene ayeke so: Mbi ke anduru 
yanga ti bongo ti ala so ala yeke gbu fini ti azo na ni. Mbi yeke suru ya ni si mbi 
yeke zi ni na maboko ti ala; mbi yeke zi azo so ala gbu fini ti ala so. 

21Mbi yeke suru ya ti abongo so ala yeke bi na li ti ala si mbi yeke zi azo ti mbi na 
maboko ti ala. Azo ti mbi ayeke kiri ti ti na ya ti kuku ti ala pepe. Tongaso, fade 
ala yeke hinga atene, mbi laa mbi yeke KOTA GBIA. 

22Na lege ti mvene ti ala, awali ni, ala sara si be ti azo ti mbirimbiri awoko, ataa 
so mbi laa mbi zia vundu na be ti azo ti mbirimbiri ni pepe. Ala mu ngangu na be 
ti azo ti sioni si ala lingbi ti zia lege ti sioni ti ala pepe ti ngba na fini. 

23Ndali ni, ye so ala yeke baa na ya ti mbeni ye tongana bango-li si ayeke mvene, 
ala yeke kiri ti baa ni pepe; bango nda ti aye so ala yeke baa ti handa na azo, ala 
yeke kiri ti baa ni pepe. Fade mbi yeke zi azo ti mbi na maboko ti ala. Tongaso, 
fade ala yeke hinga atene, mbi laa mbi yeke KOTA GBIA.” 

Ezekiel 14 

Alingbi azo ti Israel ake ayanda 

1 Mbeni lâ, ambeni kangba ti azo ti Israel aga ti baa mbi si ala duti na dawa ti mbi. 

2Tongaso, tënë ti KOTA GBIA asi na mbi, atene: 

3 “Molenge ti zo, azo so aleke ndo na be ti ala ndali ti ayanda ti ala; le ti ala angba 
gi na ndö ti ye so ayeke sara si ala ti na ya ti siokpari. Fade mbi yeke zia lege na 
ala titene ala hunda mbi na mbeni tënë? 

4Mo tene na ala, mo tene: Tënë so mbi Kota Gbia NZAPA, mbi tene ayeke so: 
Tongana mbeni zo ti Israel aleke ndo na be ti lo ndali ti ayanda ti lo si le ti lo 
angba gi na ndö ti ye so ayeke sara si lo ti si lo sara sioni, zo tongaso, tongana lo 
ga ti baa wayanga-Nzapa na tënë ti lo, mbi KOTA GBIA wani laa, mbi yeke kiri 
tënë na lo. Tongana zo ni aga, mbi yeke kiri tënë na lo alingbi na wungo ti ayanda 
ti lo ni. 

5Tongaso, fade tënë ti mbi ayeke ndu be ti azo ti Israel, ala so kue ague yongoro 
na mbi ndali ti ayanda ti ala so. 

6Ndani laa, alingbi mo tene na azo ti Israel, mo tene: ‘Tënë so Kota Gbia NZAPA 
atene ayeke so: ala zia ngbene lege ti sarango ye ti ala, ala zia lege ti ayanda ti 
ala, ala zia peko ti ala na asioni sarango ye ti ala so zo alingbi ti baa na le ti lo fani 
use pepe so!’ 

7“Tongana mbeni zo ti Israel wala mbeni wande so asara kodro na Israel ague 
yongoro na mbi, tongana lo leke ndo na be ti lo ndali ti ayanda ti lo, tongana le ti 
lo angba gi na ndö ti ye so ayeke sara si lo ti si lo sara sioni, zo tongaso, tongana 
lo ga ti baa wayanga-Nzapa na tënë ti lo, taa mbi wani, KOTA GBIA laa, mbi yeke 
kiri tënë na lo. 

8Mbi yeke be le na zo ni, mbi yeke sara si lo ga tapande nga na tënë ti mato. Mbi 
yeke zi lo na popo ti azo ti mbi. Tongaso, fade ala yeke hinga atene, mbi laa mbi 
yeke KOTA GBIA. 

9“Tongana mbeni wayanga-Nzapa azia lege si azo ahanda lo si lo kiri tënë lo 
wani, mbi KOTA GBIA laa, mbi handa wayanga-Nzapa so. Mbi yeke yoro maboko 
ti mbi ti pika lo si mbi yeke zi lo na popo ti azo ti Israel, azo ti mbi. 

10Wayanga-Nzapa so na zo so aga ti hunda lo na tënë, ala use kue ayeke yo 
ngbanga ti oko sioni so. 

11Tongaso si azo ti Israel ayeke kiri ti gue yongoro na mbi pepe; ala yeke kiri ti 
ga sioni ndali ti asioni ye ti ala pepe. Fade ala yeke duti azo ti mbi si mbi yeke 
duti Nzapa ti ala.” So tënë ti yanga ti Kota Gbia NZAPA laa. 

Ye oko ti kanga lege na fango ngbanga ti Nzapa ayeke daa pepe 

12Tënë ti KOTA GBIA asi na mbi, atene: 

13“Molenge ti zo, tongana azo ti mbeni kodro asara siokpari so ake mbi si ala sara 
ye so ayeke sioni mingi, fade mbi yeke yoro maboko ti mbi ti pika ala, mbi yeke 
buba akobe ti ala so ala bata, mbi yeke tokua kota nzara na tere ti ala, mbi yeke 
fâ azo na anyama kue ti kodro ni ti hunzi ala. 

14Ataa akoli ota so, Noe, Daniel na Job ayeke fade na popo ti azo ti kodro ni, 
mbirimbiri ti ala ayeke soo gi fini ti ala wani. So tënë ti yanga ti Kota Gbia NZAPA 
laa. 

15“Tongana mbi tokua asioni nyama na tere ti azo ti kodro ni, ala yeke fâ azo ni 
kue si kodro ni ayeke ga benyama. Zo ayeke kiri ti fâ ya ti kodro ni pepe ndali ti 
asioni nyama ni. 

16Ataa akoli ota so ayeke fade na ya ti kodro ni, fini ti mbi, ala lingbi ti soo 
amolenge ti ala wani pepe. Gi ala oko laa ayeke soo kuâ, tongaso kodro ni ayeke 
ga benyama. So tënë ti yanga ti Kota Gbia NZAPA laa. 

17“Wala tongana mbi sara si bira aga na ya ti kodro ni, mbi yeke mu yanga na 
aturugu ti buba kodro ni nga ti fâ azo na anyama kue ti hunzi ala. 

18Ataa akoli ota so ayeke fade na ya ti kodro ni, fini ti mbi, ala lingbi ti soo 
amolenge ti ala wani pepe. Gi ala oko laa ayeke soo kuâ. So tënë ti yanga ti Kota 
Gbia NZAPA laa. 

19“Wala tongana mbi tokua sioni kobela ti bubango kodro na tere ti azo ni, 
tongana mbi tuku ngonzo ti mbi ti wâ na ndö ti ala na lege ti sioni kobela ni so 
ayeke fâ azo na anyama ahunzi ala, 

20ataa Noe, Daniel na Job ayeke fade na ya ti kodro ni, fini ti mbi, ala lingbi ti soo 
amolenge ti ala wani pepe. Gi ala oko laa ayeke soo fini ti ala na lege ti mbirimbiri 
ti ala. So tënë ti yanga ti Kota Gbia NZAPA laa.” 

21Biani, tënë so Kota Gbia NZAPA atene ayeke so: “Mbi tokua asioni kpale ti mbi 
osio na ndö ti Jérusalem: bira, kota nzara, asioni nyama na sioni kobela ti 
bubango kodro. Mbi tokua ni ti fâ azo na anyama kue ti hunzi ala. 

22Me tanga ti azo so angba na fini, akoli na awali. A mu ala, a sigigi na ala na ya ti 
gbata ni; fade ala yeke gue ti wara ala, azo ti Israel, na kodro so a gbu ala a gue 
na ala daa. Ala yeke baa dutingo ti azo ni nga na sarango ye ti ala si fade be ti ala, 
azo ti Israel, ayeke de na peko ti akota kpale so kue mbi tokua na ndö ti 
Jérusalem. 

23Na bango dutingo ti azo ni nga na sarango ye ti ala, fade be ti ala, azo ti Israel, 
ayeke de. Tongaso, fade ala yeke hinga atene, aye so kue mbi sara na Jérusalem 
so, mbi sara ni senge pepe, nda ni ayeke daa. So tënë ti yanga ti Kota Gbia NZAPA 
laa.” 

Ezekiel 15 

Keke ti vinye so wâ agbi ni 

1Tënë ti KOTA GBIA asi na mbi, atene: 

2“Molenge ti zo, keke ti vinye ayeke nzoni ahon atanga ti keke ti gbako na nyen? 
Amaboko ti keke ti vinye ayeke nzoni ahon amaboko ti keke ti gbako na nyen? 

3A lingbi ti mu keke ni ti leke na mbeni ye? A lingbi ti mu keke ni ti leke na kongi 
ti kanga mbeni ye daa na nduzu? 

4Ên-en! A yeke bi ni na wâ si agbi. Tongana wâ agbi ayanga ni use kue awe si wâ 
ni agbi tanga ni, mbeni ye titene zo akiri asara na ni ayeke daa? 

5So keke ni angba lani na ngbongboro ni, zo alingbi ti sara na ye oko pepe. Me 
fadeso wâ ate ni si agbi ni kue awe, mbeni ye so zo alingbi ti sara na ni ayeke 
daa? 

6“Ndani laa, tënë so mbi Kota Gbia NZAPA, mbi tene ayeke so: Azo aye ti bi keke 
ti vinye na wâ ahon ti bi akeke ti gbako. Legeoko nga, fade mbi yeke bi azo ti 
Jérusalem tongaso. 

7Mbi yeke be le na ala. Ala baa ti ala atene, ala sigigi na ya ti wâ awe, me fade wâ 
ayeke gbi ala kue. Tongaso, ala azo ti Jérusalem, fade ala yeke hinga atene, mbi 
laa mbi yeke KOTA GBIA, mbi so mbi be le na azo ni. 

8Fade mbi yeke sara titene kodro ti azo ni aga benyama, ngbanga ti so ala sara 
ye so ayeke sioni mingi. So tënë ti yanga ti Kota Gbia NZAPA laa.” 

Ezekiel 16 

Jérusalem ayeke lani tongana molenge so a do lo azia 

1Tënë ti KOTA GBIA asi na mbi, atene: 

2 “Molenge ti zo, mo sara si Jérusalem ahinga asioni so lo sara si zo alingbi ti baa 
na le ti lo fani use pepe so. 

3Fade mo tene na lo, mo tene: Tënë so Kota Gbia NZAPA atene na Jérusalem 
ayeke so: Kanaan ayeke sese ti akotara ti mo, ndo so a du mo daa. Babâ ti mo 
ayeke zo ti mara ti Amori si mama ti mo ayeke zo ti mara ti Het. 

4Na lango so a du mo, a fâ turungu ti mo pepe, a sukula mo na ya ti ngu ti zi sioni 
ti mo pepe, a kpaka tere ti mo na ingo pepe, a kanga nga mo na bongo pepe. 

5Zo oko ti baa mo na nzoni le, ti sara na mo mbeni ye so oko ayeke daa pepe; zo 
oko abaa mawa ti mo pepe. Me na lango ti dungo mo, be ti azo ake mo si a bi mo 
na ngonda. 

6Mbi hon nduru na tere ti mo si mbi baa mo na ndembe so mo yeke tirika tere ti 
mo na ya ti mene ti mo. Ataa so mene amu tere ti mo kue, mbi tene na mo: ‘Ngba 
na fini!’ Biani, mbi tene na mo: ‘Ngba na fini!’ 

7Na pekoni, mbi sara si mo wu tongana pere ti yaka. Mo mai, mo kono, mo ga 
pendere ahon ndoni; me ti mo asigigi, kua ti tere ti mo asigigi. Me bongo ayeke 
na tere ti mo pepe, mo yeke taa ndumbu. 

8 Mbeni lâ, mbi kiri mbi hon nduru na tere ti mo si mbi baa mo; andaa mo ga wali 
awe. Mbi gbara bongo ti mbi na ndö ti mo ti kanga na tere ti mo so ayeke ndumbu 
so. Mbi deba yanga ti mbi si mbi sara mbuki na mo. Nilaa mo ga ti mbi. So tënë ti 
yanga ti Kota Gbia NZAPA laa. 

9“Mbi sukula mo na ya ti ngu, mbi mbo mene so lani ayeke na tere ti mo, na 
pekoni mbi sara yombo na tere ti mo. 

10Mbi mu na mo abongo so a sara apendere nzoroko na tere ni nga na apendere 
poro so a sara na poro ti nyama; mbi mu na mo kamba ti ndö ti bongo so a sara 
na len si mbi yeke yu na mo abongo ti ngangu ngere. 

11Mbi yu mo na aye ti pendere nde nde, mbi yu na mo aye ti maboko na aye ti go. 

12Mbi zia kati na hon ti mo, mbi zia aye ti mê na mê ti mo nga na pendere kpoto 
ti gbia na li ti mo. 

13Aye ti pendere ti mo ayeke na lôro nga na wen ti nginza; a sara abongo ti mo 
na len ti nzoni ni nga na abongo ti ngangu ngere so a sara apendere nzoroko na 
tere ni. Kobe ti mo gi farini ti nzoni ni, mafuta ti wotoro na mafuta ti olive. 
Tongaso mo ga pendere ahon ndoni si mo lingbi ti duti gbia-wali. 

14Sango ti pendere ti mo amu ndö ti dunia mobimba. Biani, pendere ti mo alingbi 
kue, ngbanga ti so mbi zia aye ti pendere mingi na tere ti mo. So tënë ti yanga ti 
Kota Gbia NZAPA laa.” 

Jérusalem asara ye ti ndumba 

15“Me mo zia be ti mo na ndö ti pendere ti mo nga na ndö ti sango ti mo so amu 
ndo kue; tongaso mo sara ye ti ndumba. Mo lango na akoli so kue ayeke hon na 
lege si mo ga ye ti ala. 

16Mo mu ambeni bongo ti mo, mo zia na ndo so azo aleke na nduzu ti voro anzapa 
nde daa titene ndo ni aga pendere si mo sara ye ti ndumba ti mo na ndö ni. Mara 
ti ye tongaso ade ti si laoko pepe, ayeke kiri ti si laoko pepe! 

17Aye ti pendere ti lôro na ti wen ti nginza so mbi mu na mo, mo mu ni mo sara 
na ayanda ti koli si mo sara ye ti ndumba na ala. 

18Mo mu abongo ti mo so a sara apendere nzoroko na tere ni, mo yu na ayanda 
ti mo ni; mo ya mafuta na dukani ti mbi na ala. 

19Akobe so kue mbi yeke mu lani na mo, nzoni farini, mafuta ti wotoro na mafuta, 
mo kiri mo ya ni na sandaga na ala titene fion ni anzere na ala. Ye so mo sara laa; 
so tënë ti yanga ti Kota Gbia NZAPA laa. 

20Jérusalem, amolenge-koli na amolenge-wali so mo du ala na mbi, mo ya ala na 
sandaga na ayanda ni titene ala ga kobe ti ala! Sarango ye ti ndumba ti mo alingbi 
lani na mo pepe? 

21Mo fâ go ti amolenge ti mbi, mo gbi ala na wâ ti ya ala na sandaga na ayanda ti 
mo ni! 

22Na ndembe so mo yeke sara lani aye so zo alingbi ti baa na le ti lo fani use pepe 
si mo yeke sara aye ti ndumba ti mo, mo dabe ti mo na ngoi ti maseka ti mo pepe; 
na ngoi so mo yeke ndumbu si bongo ayeke na tere ti mo pepe, na ngoi so mo 
yeke tirika na ya ti mene ti mo, mo da nga be ti mo na ni pepe. 

23“Na peko ti sioni so kue mo sara, so mawa na mo! Ae, so mawa na mo! So tënë 
ti yanga ti Kota Gbia NZAPA laa. 

24Mo sara mbeni koto ti sese, mo sara mbeni ndo na nduzu na ndo so kue azo 
ayeke bongbi daa. 

25Na asangbi-lege oko oko kue, mo sara mbeni ndo na nduzu, mo mu pendere ti 
mo ti sara na sioni ye so zo alingbi ti baa na le ti lo fani use pepe. Mo zia tere ti 
mo na akoli so kue ayeke hon na lege; sarango aye ti ndumba ti mo ayeke gue 
guengo na nduzu. 

26Mo sara ye ti ndumba na azo ti Ezipte, azo so alango nduru na mo si tere ti ala 
ti koli akono mingi. Mo sara aye ti ndumba gbani gbani ti zia ngonzo na be ti mbi. 

27Tongaso mbi yoro maboko ti mbi ti pika mo: mbi gbanzi mo na kobe, mbi zia 
mo na maboko ti awato ti mo, agbata ti Filistii so kamene asara ala ndali ti sioni 
sarango ye ti mo. 

28Me nzara ti tere ti mo ahunzi na ya ti mo pepe, mo sara ye ti ndumba na azo ti 
Asirii. Ataa so kue, nzara ti tere ti mo ni ahunzi na ya ti mo pepe. 

29Mo sara aye ti ndumba ti mo ni ahon ndoni na kodro ti azo ti Babilone, azo ti 
dengo buze. Ataa so kue, nzara ti tere ti mo ahunzi na ya ti mo pepe. 

30Ae, mo yeke kanga be pepe! So tënë ti yanga ti mbi, Kota Gbia NZAPA laa. Na 
sarango ye tongaso, mo ga makonzi wali-ndumba! 

31Na asangbi-lege kue, mo sara mbeni da-nduzu; mo sara mbeni ndo na nduzu 
na ndo so kue azo ayeke bongbi daa. Me mo sara ye tongana awali-ndumba pepe: 
mo ke ti hunda nginza. 

32Mo yeke tongana wali so alango na akoli nde; lo ye awande na plase ti koli ti 
lo. 

33Awali-ndumba kue ayeke wara futa; me ti mo, mo laa mo mu kadoo na andeko 
ti mo kue. Mo futa ala titene ala londo na ando nde nde aga ti lango na mo. 

34Na sarango ye ti ndumba ti mo, mo sara ti mo ye ni nde na tanga ti awali-
ndumba. Akoli agi peko ti mo pepe, akoli afuta mo pepe; me mo laa mo yeke futa 
ala. Mo sara ti mo ye ni nde na ti amba ti mo! 

35“Mo Jérusalem, wali-ndumba, mo ma tënë ti KOTA GBIA si. 

36Tënë so Kota Gbia NZAPA atene ayeke so: Mo zia tere ti mo ti wali na gigi, mo 
sara si tere ti mo angba ndumbu na sarango ye ti ndumba na andeko ti mo nga 
na afungo yanda ti mo. Ataa mene ti amolenge ti mo, mo tuku ni ti mu na sandaga 
na ayanda ti mo ni. 

37Ndani laa, mbi yeke bongbi andeko so kue mo nzere na le ti ala so, ala so kue 
mo ye ala nga na ala so kue be ti mo ake ala. Mbi yeke bongbi ala na ndo kue ti 
ga na tere ti mo; mbi yeke zi bongo kue na tere ti mo na le ti ala titene ala baa 
tere ti mo so kue angba senge so. 

38Fade mbi yeke fâ ngbanga na li ti mo alingbi na ti so a yeke fâ na li ti awali ti 
gingo koli ti amba ti ala nga na ala ti tukungo mene. Mbi yeke tuku mene ti mo 
na lege ti ngonzo ti mbi ti wâ nga na lege ti mbanda ti mbi. 

39Mbi yeke zia mo na maboko ti andeko ni so. Ala yeke kpaka akoto ti mo ni si 
ala yeke kungbi na sese aye so mo leke na nduzu ndali ti ayanda ti mo so. Andeko 
ti mo ni ayeke ro na tere ti mo kue abongo nga na aye ti pendere ti mo si ala zia 
mo tere ti mo kue senge. 

40Na pekoni, ala yeke pusu gba ti azo na tere ti mo, ala yeke bo mo na têne, ala 
yeke fâ ya ti mo kete kete na yongoro zeme. 

41Ala yeke gbi ada ti mo, ala yeke de ngbanga na li ti mo na le ti gba ti awali. Mbi 
yeke sara si kua ti mo ti ndumba ni ahunzi biani biani, mo yeke kiri ti futa andeko 
ti mo ni pepe. 

42Le ti mbi ayeke be na ngonzo ti wâ na tere ti ala ngbii be ti mbi ade si. Na 
pekoni, mbanda so mbi yeke sara na tere ti mo ayeke hunzi, be ti mbi ayeke de, 
mbi yeke kiri ti sara ngonzo pepe. 

43Ye so mbi sara na mo na ndembe so mo de maseka, mo dabe ti mo na ni pepe; 
mo kiri mo so be ti mbi na sarango aye ti mo. Tongaso, mbi nga, mbi yeke sara 
titene futa ti sarango ye ti mo ati na li ti mo wani! So tënë ti yanga ti mbi, Kota 
Gbia NZAPA laa. Mo sara sioni ye so zo alingbi ti baa na le ti lo fani use pepe. Na 
ndö ni, mo sara aye ti potopoto pepe?” 

Sarango ye ti Jérusalem ayeke sioni mingi 

44“Jérusalem, azo ti tenengo mato ayeke tene ande mato na iri ti mo, atene: ‘Gi 
sarango ye ti mama ti lo laa molenge-wali so amu so!’ 

45 Biani, mo yeke molenge-wali ti mama so be ti lo ake koli ti lo na amolenge ti 
lo. Mo yeke biani ita ti a-ita ti mo ti wali so be ti ala ake akoli ti ala na amolenge 
ti ala. Mama ti ala ayeke zo ti mara ti Het si babâ ti ala ayeke zo ti mara ti Amori. 

46Yaya ti mo ti wali so ayeke na Banga ayeke Samarii, lo na agbata so ayeke 
nduru na lo. Ngambe ti mo ti wali so ayeke na Mbongo ayeke Sodome, lo na 
agbata so ayeke nduru na lo. 

47Mo mu gi lege ti sarango ye ti ala pepe, mo na ala asara gi mara sioni ye so zo 
alingbi ti baa na le ti lo fani use pepe; so kue alingbi na mo pepe! Me lege ti 
sarango ye ti mo ayeke sioni mingi ahon ti ala kue! 

48Fini ti mbi! So tënë ti yanga ti mbi, Kota Gbia NZAPA laa: Ataa Sodome, ita ti 
mo ti wali na agbata so ayeke nduru na lo asara pepe mara ti asioni ye so mo na 
agbata so ayeke nduru na mo asara. 

49Baa, asioni ti ita ti mo Sodome na agbata so ayeke nduru na lo ayeke so: ala 
yeke agbata ti baba, ala yeke te ye ahon ndoni, ala duti kpoo, mbeni ye ti so be ti 
ala ayeke daa pepe; ala mu maboko na awayere pepe nga na azo ti mawa. 

50Ala fa tere ti ala ahon ndoni, ala sara asioni ye so mbi lingbi ti baa na le ti mbi 
fani use pepe. Tongaso mbi zi ala na ndö ti sese tongana ti so mo baa so. 

51Ti Samarii, asiokpari so lo sara alingbi nga na ndambo ti ti mo pepe. Mo sara 
asioni ye mingi so zo alingbi ti baa na le ti lo fani use pepe ahon ti lo. Mo sara si 
azo abaa a-ita ti mo Sodome na Samarii mbirimbiri ahon mo ndali ti asioni ye so 
mo sara si zo alingbi ti baa na le ti lo fani use pepe so. 

52Fadeso ngoi ti mo alingbi awe titene mo yo gba ti kamene ndali ti asiokpari ti 
mo! Biani, mo sara asioni ye ahon a-ita ti mo ti wali; mo sara si ala ga mbirimbiri 
ahon mo. Ngoi ti mo alingbi awe titene kamene agbu le ti mo si mo yo gba ti 
kamene, ngbanga ti so mo sara si azo abaa a-ita ti mo azo ti mbirimbiri! 

53Mbi yeke sara si dutingo ti agbata so akiri aga nzoni tongana ti kozo: Sodome 
na agbata so ayeke na tere ni, Samarii na agbata so ayeke na tere ni. Ti mo 
Jérusalem, mbi yeke sara nga si dutingo ti mo aga nzoni tongana ti ala. 

54Tongaso, mo yeke yo gba ti kamene si kamene ayeke gbu le ti mo ndali ti aye 
so kue mo sara: ye ni ayeke de be ti agbata ni. 

55Mbi yeke sara titene Sodome, Samarii na agbata so ayeke nduru na ni aga 
tongana ti kozoni. Ye ni ayeke nga tongaso ndali ti mo Jérusalem, na agbata so 
ayeke nduru na mo. 

56Ando, na ngoi so mo yeke pika kate ti mo, mo yeke tene gi sioni tënë ti ita ti mo 
Sodome. 

57Lani, sioni ti mo ade ti sigigi polele na le ti azo pepe. Fadeso, asigigi awe si azo 
ti agbata ti Edom na agbata so ayeke na tere ni ayeke he mo; azo ti agbata ti 
Filistii mbage na mbage kue abaa mo tongana mbumbuse ye. 

58Tongaso mo yo ngbanga ti asioni ye ti mo nga na asioni ye so mo sara si zo 
alingbi ti baa na le ti lo fani use pepe so. So tënë ti yanga ti KOTA GBIA laa. 

59“Biani, tënë so mbi Kota Gbia NZAPA, mbi tene ayeke so: Mo baa dengo ba ti 
yanga ti mo tongana mbumbuse ye si mo buba lege ti mbuki ti mbi na mo. Ndani 
laa, fade mbi yeke sara na mo alingbi na ye so mo sara. 

60Ti mbi, fade mbi yeke dabe ti mbi na mbuki ti mbi na mo na ndembe so mo de 
maseka. Mbi yeke sara mbuki ni na mo kpu na kpu. 

61Na ndembe so mo yeke yamba a-ita ti mo ti wali, ayaya ni na angambe ni, fade 
mo yeke dabe ti mo na lege ti sarango ye ti mo si li ti mo ayeke ne na kamene. 
Mbi yeke zia a-ita ti mo ni na gbe ti komandema ti mo, me ala yeke sara mbuki 
na mo pepe. 

62Mbi yeke kiri ti sara mbuki ti mbi na mo si mo yeke hinga, mo tene, mbi yeke 
KOTA GBIA. 

63Tongaso, fade mo yeke dabe ti mo na ngoi so ahon; kamene ayeke sara mo si 
mo yeke kiri ti zi yanga pepe ndali ti gba ti kamene so agbu le ti mo na ndembe 
so mbi yeke zi na li ti mo sioni so kue mo sara. So tënë ti yanga ti Kota Gbia 
NZAPA laa.” 

Ezekiel 17 

Toli ti angoalo use na ti keke ti vinye 

1Tënë ti KOTA GBIA asi na mbi, atene: 

2 “Molenge ti zo, mo fa mbeni mato na azo ti Israel; mo tene na ala mbeni toli. 

3Mo tene na ala, mo tene: Tënë so Kota Gbia NZAPA atene ayeke so: ‘Mbeni 
kota ngoalo ayeke daa so akpangi ti lo akono mingi, kua ti tere ti lo ayo yongo si 
ayeke gbani gbani, anzoroko ni ayeke nde nde. Mbeni lâ, lo huru lo ga na ndö ti 
hoto ti Liban. Lo kungbi li ti keke ti sedre, 

4lo suru maboko ti keke ni so ayo na nduzu ahon atanga ni kue, lo gue na ni na 
kodro ti azo ti kango ye si lo zia ni na ya ti gbata ti azo ti dengo buze. 

5Na pekoni, lo mu mbeni ngoangoa ti keke ti sese ti Israel si lo lu ni na sese so a 
leke ni nzoni. Lo lu ni na tere ti kota ngu tongana mbeni keke so aye ngu mingi. 

6Ngoangoa ni amai si aga nzoni keke ti vinye, mbeni mara ti vinye so ayeke hara 
na sese. Amaboko ni ague na mbage ti ngoalo ni, agunda ni ayeke na gbe ti lo. 

Vinye ni aga mbeni keke ti vinye so akete keke ni asigigi na tere ni si amaboko 
ni asigigi daa. 

7Me mbeni kota ngoalo nde aga; akpangi ti lo akono mingi si kua ti tere ti lo ayeke 
gbani gbani. Na ndo so a lu keke ti vinye ni daa, agunda ni ague na mbage ti 
ngoalo ni si amaboko ni aturne na mbage ti ngoalo ni titene lo tuku gba ti ngu na 
ndö ni. 

8Andaa a lu lo lani na ya ti nzoni sese, na tere ti kota ngu titene amaboko ni 
asigigi daa, ale si aga pendere keke ti vinye.’ 

9“Mo tene: Tënë so Kota Gbia NZAPA atene ayeke so: ‘Vinye so ayeke mai ande 
laa? Kozo ngoalo ni ayeke gboto agunda ti vinye ni pepe? Lo yeke buba ale ni si 
akete keke so asigigi na tere ni ahole pepe? Lo yeke hunda titene mbeni ngangu 
zo wala gba ti azo si agboto ni pepe. 

10So a lu vinye ni nzoni awe so, lo yeke mai ande laa? Gi so pupu ti To ayeke ya 
na ndö ti lo, fade lo yeke hole kasakasa pepe? Na ndö ti sese so lo lingbi fade ti 
kono daa, lo yeke hole.’ ” 

Nda ti toli ni 

11Tënë ti KOTA GBIA asi na mbi, atene: 

12“Mo hunda azo ti mara ti ngangu li so, mo tene: Ala ma nda ti toli so pepe? Mo 
tene na ala, mo tene: Lani gbia ti Babilone aga na Jérusalem, lo mu gbia ni na 
amakonzi ti lo si lo gue na ala na Babilone. 

13Na pekoni, lo mu mbeni zo ti sewa ti gbia ni, lo sara mbuki na lo. Gbia ti 
Babilone asara si zo ni adeba yanga ti lo ti ngba na peko ti lo. Gbia ni ague na 
akota zo ti kodro ni na yongoro ndo 

14titene kodro ni akiri na peko, awara lege ti mai pepe; fini gbia ni abata tënë ti 
mbuki ti lo si kodro ni ayingi pepe. 

15Me lo tomboka na tere ti gbia ti Babilone. Lo tokua azo na Ezipte titene kodro 
ni amu na lo ambarata na gba ti aturugu. Zo so asara ye so, fade ye ni ayeke ga 
nzoni na lo laa? Lo yeke sigigi na ya ti kpale ni? Oko pepe, ngbanga ti so lo wani, 
lo buba lege ti mbuki ni awe. 

16“Fini ti mbi! So tënë ti yanga ti mbi, Kota Gbia NZAPA laa: Gbia so ayeke kui 
ande na kodro ti gbia so azia lo na ndö ti mbata ti gbia so. Biani, lo baa dengo ba 
ti yanga ti lo tongana senge ye, lo buba ya ti mbuki ni. Tongaso, na Babilone, na 
ndo ti gbia ni laa, gbia ti Israel ayeke kui. 

17Na ndembe ti bira ni, na ndembe so azo ti Babilone ayeke bongbi sese na tere 
ti gbagba titene aga koto si ala yeke zi adu na gbe ti gbagba ni ti fâ na gba ti azo, 
ataa Faraon ti Ezipte aga na gba ti aturugu nga na gba ti azo, lo yeke sara ye oko 
pepe ndali ti gbia ti Israel. 

18So gbia ti Israel ni abaa dengo ba ni tongana mbumbuse ye, lo buba ya ti mbuki 
ni. So lo sara ye tongaso, fade lo yeke sigigi na ya ni pepe. 

19“Ndani laa, tënë so mbi Kota Gbia NZAPA, mbi tene ayeke so: Fini ti mbi! Dengo 
ba ti yanga so lo de lani na dawa ti mbi, lo baa ni tongana mbumbuse ye; tënë ti 
mbuki ti mbi so lo buba ya ni, ti taa-tënë ni, fade mbi yeke sara titene ngbanga 
ni ati na li ti lo. 

20Mbi yeke bi gbanda ti mbi na ndö ti lo, mbi yeke sara titene lo ti na ya ti kuku 
ti mbi. Mbi yeke gue na lo na Babilone; kâ, mbi yeke fâ ngbanga na li ti lo ndali ti 
asioni so lo sara ti ke mbi. 

21Akpengba turugu ti lo kue ayeke kui ande na yanga ti bira, ala so ayeke ngba 
na fini ayeke kangbi na ndo kue. Tongaso, fade ala yeke hinga atene, mbi KOTA 
GBIA laa mbi tene tënë so.” 

Azendo ti KOTA GBIA 

22“Tënë so mbi Kota Gbia NZAPA, mbi tene ayeke so: Mbi wani, fade mbi yeke 
mu mbeni fini maboko ti keke ti sedre taa na li ti keke ni si mbi yeke lu ni; mbi 
yeke fâ kete maboko na tere ti akota maboko ni si mbi yeke lu ni na li ti kota hoto 
so ayo na nduzu mingi. 

23Mbi yeke lu maboko ni na ndö ti mbeni yongoro hoto ti Israel. Fade amaboko 
ni ayeke sigigi daa, ayeke le si ayeke ga pendere keke ti sedre. Amara ti andeke 
nde nde ayeke sara da ti ala na ya ti amaboko ti keke ni, ala yeke duti na gbe ti 
de ni. 

24Tongaso, fade akeke ti yaka kue ayeke hinga atene, mbi laa mbi yeke KOTA 
GBIA. Mbi yeke sara si akeke so ayo na nduzu mingi aga kete; mbi yeke sara si 
akete keke amai. Mbi yeke sara si afini keke ahole, mbi yeke sara si akongo 
asigigi na ndö ti aholengo keke. Mbi KOTA GBIA, mbi tene tënë awe, mbi yeke 
sara ye ni.” 

Ezekiel 18 

Nzapa ayeke fâ ngbanga na li ti zo alingbi gi na sarango ye ti lo 

1Tënë ti KOTA GBIA asi na mbi, atene: 

2“Na sese ti Israel, azo ayeke tene mato so lakue: ‘Ababâ ate akpi-kpi le ti vinye, 
me pembe ti amolenge laa akui.’ Ala yeke tene ni ngbanga ti nyen? 

3Fini ti mbi! Ala yeke kiri ti tene mato so na Israel mbeni pepe. So tënë ti yanga 
ti Kota Gbia NZAPA laa. 

4 Biani, fini ti azo kue ayeke ye ti mbi, ataa fini ti ababâ wala ti amolenge. Zo so 
asara siokpari, lo laa lo yeke kui. 

5“E mu tapande ti mbeni zo ti mbirimbiri: lo yeke sara ye na legeni nga na lege ti 
ndia. 

6Lo yeke te akobe ti anzapa nde na li ti ahoto pepe, lo yeke yo le ti lo na mbage ti 
ayanda ti azo ti Israel pepe. Lo yeke lango na wali ti mba ti lo pepe; wali so ayeke 
baa ya ti lo, lo yeke duti na lo koli na wali pepe. 

7Lo yeke sara ngangu na zo pepe; tongana lo gbu ye ti zo ndali ti yongo ti lo so 
ayeke na li ti zo ni, lo yeke kiri na ni; lo yeke nzi ye ti zo pepe, lo yeke mu kobe 
na zo so nzara asara lo, lo yeke mu bongo na zo so bongo atia lo. 

8Tongana lo sara boon ti nginza na mbeni zo, lo yeke hunda mbeni nginza na ndö 
ni pepe, lo yeke gi ti wara ye na peko ni pepe; lo yeke yoro tere ti lo na ya ti ye ti 
kirikiri pepe, lo yeke fâ ya ti ngbanga na legeni. 

9Lo yeke tambula alingbi na atënë ti ndia ti mbi, lo yeke sara ye alingbi na aye so 
mbi fa; sarango ye ti lo alingbi na lege ti taa-tënë. Lo yeke zo ti mbirimbiri; fade 
lo yeke duti na fini biani. So tënë ti yanga ti Kota Gbia NZAPA laa. 

10“Zo ni alingbi ti du mbeni molenge-koli so ayeke sioni zo, lo yeke fâ azo si lo 
yeke sara mara ti asioni ye nde nde tongaso. 

11Babâ ni asara ti lo asioni ye so oko pepe. Me molenge ni ayeke te akobe ti 
anzapa nde na li ti hoto, lo yeke lango na wali ti amba ti lo; 

12lo yeke sara ngangu na azo ti mawa na awayere, lo yeke nzi ye ti azo. Ye so lo 
gbu na maboko ti zo ndali ti yongo ti lo, lo yeke kiri na ni na wani pepe, lo yeke 
baa ndo na mbage ti ayanda, lo yeke sara aye so zo alingbi ti baa na le ti lo fani 
use pepe. 

13Tongana lo sara boon ti nginza na mbeni zo, lo yeke hunda gba ti nginza na ndö 
ni, lo yeke gi ti wara mbeni ye na peko ni. Mara ti molenge tongaso ayeke ngba 
na fini? Oko pepe! So lo sara aye so kue zo alingbi ti baa na le ti lo fani use pepe 
so, fade lo yeke kui si ngbanga ti mene ti lo ayeke kiri na li ti lo wani. 

14“Zo so alingbi nga ti du mbeni molenge-koli so abaa asiokpari so kue babâ ti lo 
asara; lo baa ni, me lo sara ye tongana babâ ni pepe. 

15Lo yeke te akobe ti anzapa nde na li ti hoto pepe, lo yeke baa ndo na mbage ti 
ayanda ti azo ti Israel pepe, lo yeke lango na wali ti amba ti lo pepe. 

16Lo yeke sara ngangu na zo pepe; ye so lo gbu na maboko ti zo ndali ti yongo ti 
lo, lo yeke gbanzi ni pepe; lo yeke nzi ye ti zo pepe, lo yeke mu kobe ti lo na zo so 
nzara asara lo, lo yeke mu bongo na zo so bongo atia lo. 

17Lo yeke yoro tere ti lo na ya ti ye ti kirikiri pepe. Tongana lo sara boon ti nginza 
na mbeni zo, lo yeke hunda mbeni nginza na ndö ni pepe, lo yeke gi ti wara ye 
na peko ni pepe. Lo yeke sara ye alingbi na aye so mbi fa si lo yeke tambula 

alingbi na atënë ti ndia ti mbi. Molenge-koli so ayeke kui ndali ti asiokpari ti babâ 
ti lo pepe; biani, lo yeke ngba na fini. 

18Me babâ ni laa asara ngangu na azo, lo nzi ye ti ita ti lo, lo sara ye so ayeke 
nzoni pepe na azo ti kodro ti lo. Fade lo laa lo yeke kui ndali ti sioni ti lo wani. 

19“Ala yeke hunda ndo, atene: ‘Asioni so babâ ni asara so, ndali ti nyen si molenge 
ni ayo ngbanga ni pepe?’ Ayeke ndali ti so molenge ni asara ye na lege ti ndia nga 
na lege ti ye ti mbirimbiri. Lo bata atënë ti andia ti mbi kue, lo sara ye alingbi na 
ni. Ndali ni, fade lo yeke ngba na fini. 

20 Zo so asara siokpari, lo laa lo yeke kui. Fade molenge ayeke yo ngbanga ti sioni 
ti babâ ti lo pepe; babâ ayeke yo ngbanga ti sioni ti amolenge ti lo pepe. Zo ti 
mbirimbiri ayeke wara futa ti sarango ye ti mbirimbiri ti lo, zo ti sioni ayeke 
wara futa ti sarango sioni ti lo.” 

Wango ti ngba ti sara ye ti nzoni 

21“Tongana zo ti sioni azia lege ti asiokpari so kue lo sara, tongana lo bata atënë 
ti ndia ti mbi kue si lo sara ye na lege ti ndia nga na lege ti ye ti mbirimbiri, biani, 
fade lo yeke ngba na fini, lo yeke kui pepe. 

22Asioni so kue lo sara, fade a yeke kiri ti dabe na ni pepe; lo yeke ngba na fini 
ndali ti ye ti mbirimbiri so lo sara. 

23Ala baa ti ala atene, be ti mbi anzere na kuâ ti zo ti sioni? Ye so anzere na be ti 
mbi, ayeke titene lo zia lege ti asioni ti lo si lo ngba na fini. So tënë ti yanga ti 
Kota Gbia NZAPA laa. 

24Me ti zo ti mbirimbiri so azia lege ti sarango ye ti mbirimbiri ti lo, tongana lo 
to nda ti sara asioni ye so zo alingbi ti baa na le ti lo fani use pepe tongana ti azo 
ti sioni, ala baa ti ala atene, fade lo yeke ngba na fini? Aye ti mbirimbiri so kue lo 
sara, a yeke kiri ti dabe na ni pepe. Fade lo yeke kui ndali ti asioni ye ti lo nga 
ndali ti asiokpari so lo sara. 

25Me ala yeke tene: ‘Sarango ye ti KOTA GBIA ayeke na legeni pepe!’ Ala azo ti 
Israel, ala ma tënë so nzoni: Mbi laa sarango ye ti mbi ayeke na legeni pepe? Wala 
ala laa sarango ye ti ala ayeke na legeni pepe? 

26Tongana zo ti mbirimbiri azia lege ti sarango ye ti mbirimbiri ti lo, lo sara ye ti 
kirikiri si lo kui, lo yeke kui ndali ti ye ti kirikiri so lo sara. 

27Me tongana zo ti sioni azia lege ti sioni so lo sara si lo sara ye na lege ti ndia 
nga na lege ti ye ti mbirimbiri, lo yeke soo fini ti lo. 

28Tongana li ti lo aga daa, lo baa aye ti sioni ti lo tongana sioni ye si lo zia lege ni, 
biani, lo yeke ngba na fini, lo yeke kui pepe. 

29Me ala, azo ti Israel, ala yeke tene: ‘Sarango ye ti KOTA GBIA ayeke na legeni 
pepe!’ Mbi laa sarango ye ti mbi ayeke na legeni pepe? Wala ala laa sarango ye ti 
ala ayeke na legeni pepe? 

30Ndani laa, ala azo ti Israel, fade mbi yeke fâ ngbanga na li ti zo oko oko alingbi 
na lege ti sarango ye ti lo; so tënë ti yanga ti mbi, Kota Gbia NZAPA laa. Ala zia 
ngbene lege ti sarango ye ti ala, ala zia lege ti asioni ye so kue ala yeke sara. 
Tongaso si ye so ayeke sara titene ala ti, aduti daa mbeni pepe. 

31Ala bi asioni sarango ye ti ala yongoro, ala sara si be ti ala na yingo ti ala aga 
fini ni! Ala azo ti Israel, ala ye ti kui ngbanga ti nyen? 

32Biani, be ti mbi anzere na kuâ ti mbeni zo pepe; so tënë ti yanga ti mbi, Kota 
Gbia NZAPA laa. Ala zia lege ti sioni si ala ngba na fini!” 

Ezekiel 19 

Bia ti totongo kuâ na ndö ti abamara 

1KOTA GBIA atene na mbi ti he bia ti totongo kuâ so na ndö ti amakonzi ti Israel: 

2“Mama ti ala ayeke lani zo wa? Lo yeke mbeni wali-bamara so alango na sese 
na popo ti abamara. Lo yeke mu kobe na amolenge ti lo na popo ti akete bamara. 

3Lo fa lege na mbeni molenge ti lo oko. So lo ga ngangu bamara awe, lo manda ti 
suru ya ti nyama si lo te azo. 

4Amara nde ama tënë ti lo; ala sara si lo ti na ya ti kuku ti ala, ala gbu lo, ala 
yoro kongi na hon ti lo si ala gue na lo na Ezipte. 

5Mama ti bamara ni aku gbaa. So lo baa so ye titene lo kiri lo zia be ti lo ti ku 
ayeke daa pepe, lo mu mbeni molenge ti lo nde lo sara si lo ga ngangu bamara. 

6Lo tambula na popo ti abamara si lo ga ngangu bamara. Lo manda ti suru ya ti 
nyama si lo te azo. 

7Lo kungbi ngangu gbagba ti ala, lo buba agbata ti ala kue. Na mango toto ti go ti 
lo, kota mbeto agbu kodro ni na aye ti ya ni kue. 

8Amara nde so alondo na ando nde nde aga, abongbi na tere ti lo. Ala bi gbanda 
ti ala na ndö ti lo, ala sara si lo ti na ya ti kuku ti ala. 

9Ala yoro kongi na hon ti lo, ala zia lo na ya ti kota sakpa ti wen si ala gue na lo 
na gbia ti Babilone. Ala bi lo na da ti kanga titene azo akiri ama go ti lo pepe na 
ndö ti ahoto ti Israel.” 

Bia ti totongo kuâ na ndö ti keke ti vinye 

10“Mama ti ala ayeke lani tongana keke ti vinye so a lu lo na tere ti ngu. Lo yeke 
le gbani si akugbe ti lo ayeke gbani, ngbanga ti so lo yeke wara ngu gbani gbani. 

11Amaboko ti keke ni akpengba si aga keke ti komandema ti agbia. Lo yo na 
nduzu, lo hon li ti akeke kue. Ndali ti yongo ti lo nga ndali ti gba ti amaboko ti lo, 
azo kue ayeke baa lo. 

12Me na lege ti ngonzo, a gboto keke ti vinye ni, abi na sese. Pupu ti To asara si 
ale ni ahole, atuku na sese. Akpengbango maboko ni ahole si wâ agbi ni kue. 

13Fadeso a lu keke ti vinye ni na benyama, na sese so ahole kasakasa si ngu ayeke 
daa pepe. 

14Me mbeni wâ asigigi na gere ti vinye ni, wâ ni agbi amaboko na ale ni kue. 
Akpengbango maboko ni so alingbi fade ti duti keke ti komandema ti gbia, ayeke 
daa mbeni pepe.” Bia so, a yeke he ni tongana bia ti totongo kuâ. 

Ezekiel 20 

Ataa ngangu li ti azo ti Israel, Nzapa afa lege na ala 

1Na ngu mbarambara ni, na lango baleoko ti nze oku ni, na peko ti so a gbu azo 
ti Israel na ngangu si a gue na ala na kodro wande, ambeni kangba ti Israel aga 
aduti na dawa ti mbi ti hunda KOTA GBIA na nda ti tënë ti ala. 

2Tongaso, tënë ti KOTA GBIA asi na mbi, atene: 

3 “Molenge ti zo, mo tene na akangba ti Israel, mo tene: Tënë so Kota Gbia NZAPA 
atene ayeke so: ‘Ala ga ti hunda mbi na nda ti tënë ti ala? Fini ti mbi! Mbi yeke 
zia lege na ala pepe titene ala hunda mbi na tënë! So tënë ti yanga ti Kota Gbia 
NZAPA laa.’ 

4“Molenge ti zo, mo ye biani ti fâ ngbanga na li ti ala? Alingbi mo fa na ala ti hinga 
asioni ye so akotara ti ala asara ando si zo alingbi ti baa na le ti lo fani use pepe 
so. 

5Mo tene na ala, mo tene: Tënë so Kota Gbia NZAPA atene ayeke so: Na lango so 
mbi soro Israel, mbi yoro maboko ti mbi na nduzu, mbi deba yanga ti mbi 
na ahale ti sewa ti Jacob. Mbi sara si ala hinga mbi na sese ti Ezipte; mbi yoro 
maboko ti mbi na nduzu, mbi deba yanga ti mbi na ala, mbi tene: ‘Mbi yeke KOTA 
GBIA, Nzapa ti ala.’ 

6 Na lango ni so, mbi yoro maboko ti mbi na nduzu, mbi deba yanga ti mbi na ala, 
mbi tene: fade mbi yeke sara si ala sigigi na sese ti Ezipte ti gue na mbeni kodro 
so mbi bembe ni ando ndali ti ala; kodro ni ayeke pendere ahon akodro 
kue, kodro so ngu ti me ti bagara na mafuta ti wotoro asi singo daa. 

7Mbi mu yanga so na ala, mbi tene: ‘Alingbi zo oko oko abi yongoro afungo yanda 
so ayeke gboto lo. Ala ga sioni pepe na lege ti vorongo ayanda ti Ezipte! Mbi laa 
mbi yeke KOTA GBIA, Nzapa ti ala.’ 

8“Me akotara ti ala ni atomboka na tere ti mbi, ala ye ti ma mbi pepe. Afungo 
yanda so ayeke gboto ala, zo oko abi ni yongoro pepe; zo oko azia ayanda ti 
Ezipte pepe. Tongaso mbi tene na be ti mbi: Fade mbi yeke tuku ngonzo ti mbi ti 
wâ na ndö ti ala taa na Ezipte; mbi yeke tuku ngonzo ni na ndö ti ala ngbii be ti 
mbi ade si. 

9Mbi sara tongaso ti bata nengo ti mbi si iri ti mbi abuba pepe na le ti amara nde 
so akotara ti ala alango ando na popo ti ala. Biani, na le ti amara ni so laa mbi 
sara si ala hinga mbi, na lege so mbi sara si azo ti Israel asigigi na Ezipte. 

10Tongaso mbi sara si ala sigigi na sese ti Ezipte si mbi gue na ala na benyama. 

11Mbi mu na ala andia ti mbi, mbi sara si ala hinga lege ti sarango ye so mbi fa; 
zo so asara ye alingbi na ni, lo yeke duti na fini. 

12Mbi mu nga na ala lango ti wungo tere ti ga mbeni ye ti fa atene, songo ayeke 
na popo ti mbi na ala si ala hinga atene, mbi laa mbi yeke KOTA GBIA so mbi zia 
ala nde ndali ti mbi. 

13Me na benyama, azo ti Israel atomboka na tere ti mbi; ala sara ye alingbi na 
andia ti mbi pepe nga na lege ti asarango ye so mbi fa na ala. Andaa aye ni ayeke 
sara titene zo aduti na fini tongana lo sara ye alingbi na ni. Ala sara si lango ti 
wungo tere aga sioni ahon ndoni. Tongaso mbi tene: Mbi yeke kiri ti tuku ngonzo 
ti mbi ti wâ na ndö ti ala na benyama si mbi yeke fâ ala ti hunzi ala. 

14Mbi sara ye ni ti bata nengo ti mbi si iri ti mbi abuba pepe na le ti amara nde 
so abaa mbi na ngoi so mbi sara si azo ti Israel asigigi na sese ti Ezipte. 

15Na benyama, mbi yoro lani maboko ti mbi na nduzu, mbi deba yanga ti mbi, 
mbi tene: kodro so mbi mu na ala si ayeke pendere ahon akodro kue, kodro so 
ngu ti me ti bagara na mafuta ti wotoro asi singo daa so, mbi yeke gue na ala na 
ya ni pepe. 

16Mbi deba yanga ti mbi na ala, ngbanga ti so aye so mbi fa na ala, ala baa ni 
tongana mbumbuse ye, ala sara ye alingbi na andia ti mbi pepe, ala sara si lango 
ti wungo tere aga sioni. Biani, be ti ala angba gi na ndö ti ayanda ti ala. 

17 Me mbi baa mawa ti ala mingi, mbi fâ ala pepe si mbi hunzi ala na benyama 
pepe.” 

Israel angba ti ke yanga ti Nzapa 

18“Na benyama, mbi tene na amolenge ti akotara ti ala, mbi tene: ‘Ala sara ye 
alingbi na andia ti ababâ ti ala pepe, ala mu peko ti asarango ye ti ala pepe, ala 
ga sioni pepe na lege ti vorongo ayanda ti ala. 

19Mbi laa mbi yeke KOTA GBIA, Nzapa ti ala! Ala sara ye na lege ti andia nga na 
lege ti asarango ye so mbi fa; ala sara ye alingbi na ni. 

20Ala zia lango ti wungo tere nde ndali ti mbi; lango ni afa songo so ayeke na 
popo ti mbi na ala, tongaso si ala hinga atene, mbi laa mbi yeke KOTA GBIA, 
Nzapa ti ala.’ 

21Me amolenge ti ala ni atomboka na tere ti mbi. Ala sara ye alingbi na andia ti 
mbi pepe, ala sara ye pepe na lege ti asarango ye so mbi fa; ala sara ye alingbi na 
ni pepe. Andaa zo ayeke duti na fini tongana lo sara ye alingbi na aye ni so. Ala 
sara si lango ti wungo tere aga sioni. Tongaso mbi tene: Na benyama, fade mbi 
yeke tuku ngonzo ti mbi ti wâ na ndö ti ala ngbii be ti mbi ade si. 

22Me mbi kiri na maboko ti mbi; mbi sara ye ni ti bata nengo ti mbi si iri ti mbi 
abuba pepe na le ti amara nde so lani abaa mbi na ngoi so mbi sara si akotara ti 
ala asigigi na Ezipte so. 

23Na benyama, mbi kiri mbi yoro maboko ti mbi na nduzu, mbi deba yanga ti mbi 
na ala, mbi tene: fade mbi yeke kangbi ala na popo ti amara, mbi yeke kangbi ala 
na ya ti akodro wande. 

24Mbi deba yanga ti mbi na ala, ngbanga ti so ala sara ye pepe alingbi na lege ti 
asarango ye so mbi fa, ala baa andia ti mbi tongana mbumbuse ye, ala sara si 
lango ti wungo tere aga sioni, le ti ala angba gi na peko ti ayanda ti ababâ ti ala. 

25Mbi nga laa mbi mu na ala andia so ayeke nzoni pepe nga na lege ti asarango 
ye so mbi fa si ayeke sara titene zo aduti na fini pepe. 

26 Mbi zia ala titene ala ga sioni na lege ti akozo molenge ti ala so ala yeke gbi na 
wâ ti mu na sandaga. Mbi sara tongaso titene ala baa pasi si ala hinga atene, mbi 
laa mbi yeke KOTA GBIA.” 

Nzapa ayeke kai vorongo ayanda ti Israel 

27“Ndani laa, molenge ti zo, mo tene na azo ti Israel, mo tene: Tënë so KOTA GBIA 
atene ayeke so: Akotara ti ala akiri azonga mbi na lege so ala bata be ti ala na 
mbi pepe. 

28Mbi sara si ala li na kodro so mbi yoro lani maboko ti mbi na nduzu, mbi deba 
yanga ti mbi ti mu na ala. Na ya ti kodro ni, le ti ala agi ndo so akete hoto kue 
ayeke daa nga na akeke so gba ti akugbe ayeke daa. Kâ laa, ala mu asandaga ti 
ala, ala mu amatabisi ti ala ti gingo na yanga ti mbi, ala mu asandaga so fion ni 
afun nzoni nga na sandaga ti samba. 

29Tongaso, mbi hunda ala, mbi tene: ‘Ndo so ayeke na nduzu si ala yeke gue daa 
so ayeke nyen?’ Ala di iri ti ndo ni ‘ndo so ayeke na nduzu’, ngbii asi laso. 

30Ndani laa, mo tene na azo ti Israel, mo tene: Tënë so Kota Gbia NZAPA atene 
ayeke so: Ye ni nyen! Ala ga sioni tongana akotara ti ala, ala sara ye ti ndumba 
na vorongo ayanda ti ala so zo alingbi ti baa na le ti lo fani use pepe so! 

31Ti fadeso, ala ngba ti ga sioni na lege ti amatabisi ti ala, na lege ti amolenge ti 
ala so ala yeke gbi na wâ ti mu na sandaga na ayanda. Ala azo ti Israel, na sarango 
ye tongaso, fade mbi yeke yeda titene ala ga ti hunda mbi na mbeni tënë? Fini ti 
mbi! So tënë ti yanga ti mbi, Kota Gbia NZAPA laa. Fade mbi yeke yeda pepe 
titene ala hunda mbi na mbeni tënë! 

32Ala yeke tene na be ti ala: ‘E ye ti ga tongana ambeni mara, tongana akete mara 
ti ambeni kodro, e ye ti voro keke na têne’. Me ye so ayeke si pepe. 

33Fini ti mbi! So tënë ti yanga ti mbi, Kota Gbia NZAPA laa: mbi yeke ga na tere ti 
ala na lege ti ngangu ti maboko ti mbi, maboko ti mbi so mbi yoro, na lege ti 
ngonzo ti mbi ti wâ so mbi yeke tuku na ndö ti ala; lege so mbi yeke le-gbia na 
ndö ti ala laa. 

34Na lege ti ngangu ti maboko ti mbi nga na lege ti maboko ti mbi so mbi yoro, 
na lege ti ngonzo ti mbi ti wâ so mbi tuku na ndö ti ala, mbi yeke sara si ala sigigi 
na popo ti amara ni; mbi yeke mu ala na ya ti akodro so ala kangbi lani daa ti 
bongbi ala na ndo oko. 

35Fade mbi yeke gue na ala na benyama ti amara ni. Kâ, le na le, mbi yeke fâ 
ngbanga na ndö ti ala. 

36Fade mbi yeke fâ ngbanga na ndö ti ala tongana ti so mbi fâ ando na ndö ti 
akotara ti ala na benyama ti Ezipte. So tënë ti yanga ti Kota Gbia NZAPA laa. 

37Fade mbi yeke sara si ala hon na gbe ti keke ti wabatango-taba si mbi yeke li 
na ala na ya ti mbuki so akanga mbi na ala. 

38Azo so atomboka na tere ti mbi na azo so ake ti ma yanga ti mbi, fade mbi yeke 
zi ala na popo ti ala, azo ti Israel. Mbi yeke sara si ala sigigi na ya ti akodro so ala 
duti daa tongana awande, me ala yeke li na sese ti Israel pepe. Tongaso, fade azo 
ni ayeke hinga atene, mbi laa mbi yeke KOTA GBIA. 

39Ti ala, azo ti Israel, tënë so mbi Kota Gbia NZAPA, mbi tene ayeke so: Ayeke 
nzoni zo oko oko ague, avoro ayanda ti lo ma! Me na pekoni, e yeke baa wala ala 
yeke ngba ti ke yanga ti mbi. Tongaso, iri ti mbi so ayeke nde si ayeke nzoni kue, 
ala yeke kiri ti sara si aga sioni pepe na lege ti amatabisi ti ala nga na lege ti 
vorongo ayanda ti ala. 

40Biani, na ndö ti hoto ti mbi so ayeke nde si ayeke nzoni kue, na ndö ti yongoro 
hoto ti Israel laa azo ti Israel so kue ayeke na ya ti kodro ni ayeke voro mbi. So 
tënë ti yanga ti mbi, Kota Gbia NZAPA laa. Kâ, mbi yeke yamba ala na nzoni be, 
mbi yeke yeda na aye so kue ala zia nde ndali ti mbi, amatabisi ti ala nga na 
asandaga ti anzoni ye so ala yeke ya na mbi. 

41Na peko ti so mbi yeke sara si ala sigigi na popo ti amara si mbi yeke mu ala na 
ya ti akodro so ala kangbi lani daa ti bongbi ala na ndo oko, mbi yeke yamba ala 

na nzoni be tongana sandaga so fion ni afun nzoni. Na lege ti ala, fade mbi yeke 
fa na le ti amara nde so mbi yeke nde si mbi yeke nzoni kue. 

42Fade mbi yeke mu ala, mbi kiri na ala na sese ti Israel, sese so mbi yoro maboko 
ti mbi na nduzu, mbi deba yanga ti mbi ti mu na akotara ti ala. Tongaso, fade ala 
yeke hinga atene, mbi laa mbi yeke KOTA GBIA. 

43Kâ, ala yeke dabe ti ala na sioni lege ti dutingo ti ala ti kozoni nga na asarango 
ye ti ala so asara si ala ga sioni so. Fade be ti ala ayeke londo ndali ti asioni ye so 
kue ala sara. 

44Ala azo ti Israel, fade mbi yeke baa ndo na sioni lege ti dutingo ti ala pepe nga 
na asioni sarango ye ti ala pepe. Me mbi yeke sara na ala ndali ti nengo ti iri ti 
mbi. Tongaso, fade ala yeke hinga atene, mbi laa mbi yeke KOTA GBIA. So tënë ti 
yanga ti Kota Gbia NZAPA laa.” 

Ezekiel 21 

Sioni sango ndali ti azo ti Israel 

1Tënë ti KOTA GBIA asi na mbi, atene: 

2“Molenge ti zo, mo baa ndo na mbage ti Mbongo, mo tene peko ti tënë ti yanga 
ti mbi na azo ni; mo tene tënë ti yanga ti mbi na ndö ti azo ti gbako ti Negev. 

3Fade mo yeke tene na azo ti gbako ni, mo tene: Ala ma tënë ti KOTA GBIA! Tënë 
so mbi, Kota Gbia NZAPA, mbi tene ayeke so: Mbi yeke bi wâ na ya ti gbako ni si 
ayeke gbi afini keke na aholengo keke kue. Menga-wâ so ayeke za lawu lawu so 
ayeke mingo pepe; ti londo na Mbongo ngbii asi na Banga, wâ ni ayeke zö le ti 
azo kue. 

4Fade azo kue ayeke baa atene, mbi KOTA GBIA laa mbi bi wâ ni; wâ ni yeke 
mingo pepe.” 

5Mbi tene: “Ae Kota Gbia NZAPA! Azo ni ayeke tene tënë na iri ti mbi, atene: ‘Koli 
so laa, zo ti tenengo atoli so.’ ” 

6Tënë ti KOTA GBIA asi na mbi, atene: 

7“Molenge ti zo, mo baa ndo na mbage ti Jérusalem, mo tene peko ti tënë ti yanga 
ti mbi na ndö ti ando so a zia nde ndali ti yango asandaga; mo tene tënë ti yanga 
ti mbi na ndö ti sese ti Israel. 

8Fade mo yeke tene na azo ti Israel, mo tene: Tënë so mbi KOTA GBIA, mbi tene 
ayeke so: ‘Mbi yeke ga na tere ti ala, mbi yeke gboto yongoro zeme ti mbi na ya 
ti bozo ni si mbi yeke fâ ala kue, azo ti mbirimbiri na azo ti sioni. 

9Biani, mbi ye ti fâ ala kue, azo ti mbirimbiri na azo ti sioni. Ndani laa mbi yeke 
gboto yongoro zeme ti mbi na ya ti bozo ni ti fâ na azo kue, ti londo na Mbongo 
ngbii asi na Banga. 

10Tongaso, fade azo kue ayeke hinga atene, mbi KOTA GBIA laa mbi gboto 
yongoro zeme ti mbi na ya ti bozo ni; mbi yeke kiri ni na ya ni mbeni pepe.’ 

11Ti mo, molenge ti zo, mo ba li ti mo na sese na kota mawa na be ti mo, mo dema! 
Fade mo yeke dema na le ti azo kue. 

12Tongana ala hunda mo, atene: ‘Mo yeke dema ngbanga ti nyen?’ Fade mo kiri 
tënë na ala, mo tene: ‘Mbi ma mbeni sioni sango, ye ni ayeke si. Fade be ti azo 
kue ayeke fâ, maboko ti azo ayeke woko, ngangu ayeke tia azo, alikunu kue ayeke 
do kpakpakpa. Ngoi ni alingbi awe! Ye ni asi fadeso awe!’ So tënë ti yanga ti Kota 
Gbia NZAPA laa.” 

Yongoro zeme ti KOTA GBIA 

13Tënë ti KOTA GBIA asi na mbi, atene: 

14“Molenge ti zo, mo tene peko ti tënë ti yanga ti mbi, mo tene: Tënë so KOTA 
GBIA atene ayeke so: Ae, yongoro zeme laa, yongoro zeme, a kpaka yanga ni awe, 
ayeke za zango! 

15A kpaka yanga ni ti fâ na azo kue, yanga ni aza ti bi wâ ti bekpa. Tongaso, fade 
tere ti e ayeke nzere? Keke ti komandema ti molenge ti mbi abaa akeke kue 
tongana mbumbuse ye. 

16Mbi mu ni titene a leke yanga ni si zo alingbi ti sara na kua. A kpaka yanga ni, 
asara si le ni aza zango titene a zia na maboko ti zo ti fango zo. 

17Molenge ti zo, mo toto, mo dekongo ngangu! A tokua yongoro zeme so na tere 
ti azo ti mbi, nga na tere ti amakonzi kue ti Israel. Biani, fade a yeke fâ ala legeoko 
na azo ti mbi ni. Mo zia maboko na ndö ti go ti mo ti fa vundu ti be ti mo. 

18Biani, so ye ti tarango be! Tongana keke ti komandema so ayeke baa ye 
tongana mbumbuse ye ayeke daa pepe, fade nyen laa ayeke si, nyen? So tënë ti 
yanga ti Kota Gbia NZAPA laa. 

19Ti mo, molenge ti zo, mo tene peko ti tënë ti yanga ti mbi. Pika maboko ti mo 
fani oko, fani use, fani ota, fade yongoro zeme ayeke kpo zo. Biani, so ayeke 
yongoro zeme ti fango zo, yongoro zeme ti fango na azo kue kue kue, yongoro 
zeme so ayeke ku ala kungo. 

20Yongoro zeme ni ayeke woko be ti azo ni, ayeke sara si ala ti gbani gbani. Mbi 
zia yongoro zeme ti fango zo na yanga ti ada kue; a sara ni ti bi na wâ ti bekpa, 
yanga ni aza ti fâ na azo kue. 

21Yongoro zeme so yanga ni aza zango, kpo zo na mbage ti maboko ti koli! Kpo 
zo na mbage ti maboko ti wali! Mo kpo zo na ndo so kue le ti mo abaa ndo daa! 

22Mbi nga, mbi yeke pika maboko ti mbi; mbi yeke sara ye ni ngbii ngonzo ti mbi 
ti wâ ade si. Mbi KOTA GBIA laa mbi tene tënë so.” 

Bira ati na ndö ti Jérusalem 

23Tënë ti KOTA GBIA asi na mbi, atene: 

24“Ti mo, molenge ti zo, mo suru alege use so gbia ti Babilone alingbi ti ga daa na 
yongoro zeme ti lo. Alingbi alege use so alondo na ya ti kodro oko. Na tongo nda 
ti lege oko oko, mo zia mbeni ye so afa atene, lege so ague na ya ti gbata tongaso. 

25Oko ti alege ni, aturugu ti Babilone ayeke mu ni ti gue na Raba, gbata ti azo ti 
mara ti Amon. Use lege ni, ala yeke mu ni ti gue na Juda, na Jérusalem, gbata so 
a sara ngangu gbagba na tere ni. 

26Gbia ti Babilone aluti na sangbi-lege ni, na ndo so alege use so atengbi daa ti bi 
zeke. Lo yingi ale ti kokora, lo hunda anzapa ti lo, lo baa be ti anyama. 

27Zeke so afa Jérusalem ayeke na ya ti maboko ti lo ti koli. Lo yeke mu yanga 
titene azo ague, afâ azo gbani gbani, ala dekongo ti bira, ala zia amasini ti bira na 
tere ti ayanga ti gbagba ni, ala bongbi sese aga koto na tere ti gbagba ni, ala koro 
du na gbe ti gbagba ni. 

28Azo ti Jérusalem atene na be ti ala atene, tënë ti zeke so ayeke gi ye senge, 
ngbanga ti so a deba yanga na ala awe ti bata ala. Me gbia ti Babilone adabe ti ala 
na sioni ti ala; tongaso, a yeke gbu ala titene ala ga azo ti kanga. 

29Ndani laa, tënë so mbi Kota Gbia NZAPA, mbi tene ayeke so: Ala sara si mbi 
dabe ti mbi na asioni ti ala; na lege ti asarango ye ti ala kue, ngangu li ti ala na 
siokpari ti ala asigigi polele. So ala sara si a kiri a dabe na asarango ye ti ala ni, 
fade a yeke gbu ala titene ala ga azo ti kanga. 

30“Ti mo, makonzi ti Israel, zo ti sioni, zo so asara sioni mingi so; lango ti mo 
ayeke ga, ngoi so asioni sarango ye ti mo ayeke hunzi. 

31Tënë so mbi Kota Gbia NZAPA, mbi tene ayeke so: Fade a yeke zi bongo so a 
yeke kanga na li ti mo tongana kpoto, a yeke zi kpoto ti mo ti gbia. Ye kue ayeke 
ga nde! Asenge zo ayeke duti na kota ndo, akota zo ayeke ga asenge zo. 

32Ayeke ti! Ayeke ti! Mbi yeke sara ande si Jérusalem ati! Fade gbata ti Jérusalem 
ayeke buba kue kue kue. Me ayeke buba kue pepe, ngbii zo so mbi mu na lo 
ngangu ti fâ ngbanga so aga si.” 

Bira ati na ndö ti azo ti mara ti Amon 

33“Ti mo, molenge ti zo, mo tene peko ti atënë ti yanga ti mbi, mo tene: Tënë so 
Kota Gbia NZAPA atene na ndö ti azo ti mara ti Amon nga na zongango ndo ti ala 
ayeke so: Yongoro zeme, a gboto yongoro zeme awe! A sara yanga ni si ayeke za 
zango ti fâ na azo kue, ti hunzi azo, ti bi na wâ ti bekpa. 

34Na ndembe so ala ngba ti luti na ndö ti aye so ala baa na ya ti mbeni ye tongana 
bango-li si ayeke ye senge, na ndembe so azo ayeke baa nda ti aye ti mvene, gi 
na ndembe ni so yongoro zeme ni ayeke de go ti azo ti sioni na azo so asara sioni 
mingi. Ngoi so sioni ti ala ayeke hunzi laa. 

35Fadeso, ala kiri na yongoro zeme ti ala na ya ti bozo ni. Na ndo so a sara ala 
daa, na kodro so a du ala daa, kâ laa, fade mbi yeke fâ ngbanga na li ti ala. 

36Mbi yeke tuku ngonzo ti mbi ti wâ na ndö ti ala, mbi yeke huru pupu ti wâ ti 
ngonzo ti mbi na ndö ti ala; mbi yeke zia ala na maboko ti azo ti sarango ngangu 
na zo, azo so kua ti ala ayeke ti bubango ye. 

37Ala yeke ga tongana ye ti sarango na wâ, mene ti ala ayeke mu ya ti kodro ni 
kue. Na pekoni, zo ayeke kiri ti dabe ti lo na ala pepe. Mbi KOTA GBIA laa, mbi 
tene tënë so.” 

Ezekiel 22 

Asioni sarango ye ti Jérusalem 

1Tënë ti KOTA GBIA asi na mbi, atene: 

2 “Ti mo, molenge ti zo, mo ye biani ti fâ ngbanga na li ti Jérusalem, gbata ti fango 
zo so? Alingbi mo fa na lo ti hinga asioni sarango ye ti lo so zo alingbi ti baa na le 
ti lo fani use pepe so. 

3Fade mo yeke tene: Tënë so Kota Gbia NZAPA atene ayeke so: Jérusalem, azo ti 
mo ayeke tuku mene ti azo ahon ndoni; tongaso ala yeke leke ngoi ti tingo ti mo, 
ala yeke sara ayanda so asara si kodro ni aga sioni. 

4Tënë ayeke na li ti mo ndali ti mene ti azo so mo tuku. Mo ga sioni ndali ti 
ayanda so azo ti mo aleke. Tongaso, mo sara si lango ti tingo ti mo aga nduru, mo 
si na nda ti ngu ti mo awe. Ndani laa, mbi sara si kamene ahon ndö ti mo na le ti 
amara nde, mo ga ye ti ngia ndali ti amara kue. 

5Ndali ti gba ti sarango ye ti kirikiri ti mo na nengo ti mo so ati na sese, azo so 
ayeke yongoro na mo wala ala so ayeke nduru na mo, fade ala yeke he mo. 

6“Na ndo ti mo, makonzi oko oko ti Israel ayeke luti na ndö ti komandema so lo 
yeke na ni ti tuku mene. 

7 Na ndo ti mo, azo ayeke ne babâ na mama ti ala pepe, ala yeke sara ngangu na 
awande, ala yeke sara ngangu na awali-mua nga na anyindu. 

8Aye so a zia nde ndali ti mbi, mo baa ni tongana mbumbuse ye; mo sara si lango 
ti wungo tere so a zia nde ndali ti mbi aga sioni. 

9 Na ndo ti mo, azo ayeke du mvene na li ti amba ti ala ti pusu amba ti ala ni ti 
tuku mene. Azo ti mo ayeke te akobe ti ayanda na li ti ahoto; ala yeke sara aye ti 
potopoto na popo ti ala. 

10 Na ndo ti mo, azo ayeke lango na mbeni wali ti babâ ti ala, ala yeke gbu awali 
na ngangu ti lango na ala, ataa na ndembe so awali ni ayeke baa ya ti ala. 

11Ala yeke sara ye ti potopoto na awali ti amba ti ala, ala yeke lango na awali ti 
amolenge ti ala; na ndo ti mo, ala yeke lango na a-ita ti ala ti wali, babâ oko. 

12Na ndo ti mo, azo ayeke mu goro titene ala tuku mene. Ala sara boon ti nginza 
na amba ti ala si na pekoni, ala yeke hunda gba ti nginza na ndö ni; ala yeke te 
aye ti amba ti ala na ngangu. Ti mbi, be ti ala agirisa na mbi biani biani; so tënë 
ti yanga ti Kota Gbia NZAPA laa. 

13“Azo ti Jérusalem, mbi nga, mbi yeke pika maboko ti mbi ndali ti aye ti nzi so 
ala wara nga ndali ti mene ti azo so ala tuku. 

14Na lango so mbi yeke londo ti ga na tere ti ala, fade ala yeke kanga be ti ala? 
Ala yeke gbu le ni? Mbi KOTA GBIA, mbi tene tënë awe; mbi yeke sara ye ni. 

15Fade mbi yeke kangbi ala na popo ti amara nde, mbi yeke tokua ala na ndo kue 
na ya ti akodro wande; mbi yeke sara si asarango ye ti ala ti sioni akai. 

16Ala bi buba na tere ti ala wani na le ti amara nde. Me fade ala yeke hinga atene, 
mbi laa mbi yeke KOTA GBIA.” 

17Tënë ti KOTA GBIA asi na mbi, atene: 

18“Molenge ti zo, azo ti Israel aga tongana puru ti wen na le ti mbi. Ala yeke 
tongana puru ti wen, ti kuivre, ti eten, wala puru ti plon so ayeke na ya ti wâ ti 
zo ti pikango ndao na peko ti so wen ti nginza asigigi daa. 

19Ndani laa, tënë so mbi Kota Gbia NZAPA, mbi tene ayeke so: So ala kue aga 
tongana puru ti wen, fade mbi yeke bongbi ala taa na be ti gbata ti Jérusalem. 

20A yeke bongbi wen ti nginza, bengba wen, wen, plon na eten na ya ti tawa. Na 
pekoni, a yeke tingo wâ na gbe ni ti sara si aga ngu. Gi tongana ti so a sara na 
wen so, na lege ti ngonzo ti mbi, na lege ti ngonzo ti mbi ti wâ, fade mbi yeke 
bongbi ala ti zia ala na ya ti wâ si mbi yeke sara titene ala ga ngu. 

21Taa na be ti Jérusalem, mbi yeke bongbi ala, mbi huru wâ ti ngonzo ti mbi na 
ndö ti ala si mbi yeke sara titene ala ga ngu. 

22Tongana ti so wen ayeke ga ngu na le ti wâ, fade ala yeke ga ngu taa na be ti 
Jérusalem. Tongaso, fade ala yeke hinga atene, mbi laa mbi yeke KOTA GBIA so 
mbi tuku ngonzo ti mbi ti wâ na ndö ti ala.” 

23Tënë ti KOTA GBIA asi na mbi, atene: 

24“Molenge ti zo, mo tene na azo ti Jérusalem, mo tene, kodro ti ala ayeke 
tongana sese so a zi sioni daa pepe; na lango ti ngonzo ti mbi, sese ni awara ngu 
pepe. 

25Awayanga-Nzapa ti gbata ti ala ayeke ma tere na hondengo ni. Ala yeke 
tongana bamara so atoto si ayeke suru ya ti nyama so lo gbu. Awayanga-Nzapa 

ni ayeke fâ azo, ala yeke nzi amosoro na anzoni ye ti azo; ala sara si awali mingi 
aga awali-mua na ya ti gbata ni. 

26Awayango-sandaga ti ala asara ye alingbi na ndia ti mbi pepe; ndo so a zia nde 
ndali ti mbi, ala sara si aga sioni. Ye so a zia nde ndali ti mbi na ye so a zia nde 
pepe, ala kangbi popo ni pepe; ye so ayeke nzoni na ye so ayeke sioni, ala fa na 
azo ti hinga kangbi so ayeke na popo ni pepe. Ala baa lango ti wungo tere 
tongana buba ye na le ti ala; ala sara si mbi ga mbumbuse ye na popo ti ala. 

27Amakonzi ti ala ayeke tongana ambo ti ngonda so ayeke suru ya ti nyama so 
ala gbu; ala yeke tuku mene ti azo, ala yeke fâ azo titene ala nzi aye ti ala. 

28 Awayanga-Nzapa ti ala ayeke kanga ndö ti aye so kue tongana ti so a yeke leke 
potopoto na tere ti dere. Aye so ala baa na ya ti mbeni ye tongana bango-li ayeke 
mvene si bango nda ti aye ti ala ayeke ti handa na azo. Ala yeke tene: ‘Tënë so 
Kota Gbia NZAPA atene ayeke so’; andaa mbi laa mbi tene tënë ni pepe. 

29 Na ya ti kodro ni, a yeke sara ngangu na azo, a yeke nzi ye ti azo, a yeke sara 
ngangu na azo ti mawa nga na awayere; a yeke sara ngangu na awande na ndö 
ti ye ti ala wani. 

30Mbi gi mbeni zo na popo ti ala titene lo leke gbagba ti bata na kodro ni, ti luti 
na dawa ti mbi na ndo so du akoro daa na tere ti gbagba ni; tongaso si mbi buba 
kodro ni pepe; me mbi wara zo oko pepe. 

31Tongaso, mbi tuku ngonzo ti mbi na ndö ti ala; mbi hunzi ala kue na lege ti 
ngonzo ti mbi ti wâ; mbi sara si sioni sarango ye ti ala akiri na li ti ala. So tënë ti 
yanga ti Kota Gbia NZAPA laa.” 

Ezekiel 23 

Samarii asara ye ti ndumba 

1Tënë ti KOTA GBIA asi na mbi, atene: 

2 “Molenge ti zo, ando, a-ita-wali use ayeke daa, ala yeke amolenge ti mama oko. 

3So ala ngba maseka, ala sara aye ti ndumba na Ezipte. Kâ, akoli agbu me ti ala ti 
sara na ngia, akoli atatara kate ti ala ti maseka. 

4Iri ti yaya ni ayeke Ohola, iri ti ngambe ni Oholiba. Yaya ni so ayeke Samarii, 
ngambe ni ayeke Jérusalem. Ala use kue aga ti mbi si ala du amolenge-koli na 
amolenge-wali. 

5Me Ohola asara ye ti ndumba, ataa so lo yeke ti mbi. Azo ti Asirii so alango nduru 
na lo, lo sara nzara ti ala mingi si lo sara ndeko na ala. 

6Azo ti Asirii ni ayeke yu gi abengba bongo, ala yeke agovoronere, akota 
komanda; ala kue ayeke amaseka-koli, ala pendere mingi si ala hinga ti kpe na 
ambarata nzoni. 

7Ohola asara ye ti ndumba na akota zo ti kodro ti Asirii so kue. Tongana nzara ti 
mbeni oko asara lo, lo yeke sara si lo ga sioni na vorongo afungo yanda ti ala. 

8Lo ngba ti sara aye ti ndumba ni ti gue na ni tongana ti so lo sara lani na Ezipte 
so. Kâ, so lo de maseka, akoli alango na lo, ala gbu me ti lo ti maseka ti sara na 
ngia si ala tuku aye ti ndumba ti ala na ndö ti lo. 

9Ndani laa, mbi zia lo na maboko ti andeko ti lo, azo ti Asirii so lo sara nzara ti 
ala mingi so. 

10Ala zia lo ndumbu, ala mu amolenge ti lo ti koli na ti wali; ti lo, ala fâ lo na 
yongoro zeme. Baa lege so ala fâ ngbanga na li ti lo laa. Nilaa Ohola aga tapande 
ndali ti awali.” 

Jérusalem asara ye ti ndumba 

11“Ita ti lo Oholiba abaa ye so kue. Me nzara ti tere ti lo ahon ndoni si lo sara sioni 
mingi; lo kiri lo sara ye ti ndumba ahon ti ita ti lo. 

12Azo ti Asirii so alango nduru na lo, lo sara nzara ti ala mingi. Azo ni ayeke 
agovoronere, akota komanda, aturugu so ayu apendere bongo; ala hinga ti kpe 
na ambarata nzoni, ala kue ayeke amaseka-koli so apendere mingi. 

13Mbi baa so lo nga lo sara si lo ga sioni: ala use kue, lege ti sarango ye ti ala 
alingbi tere. 

14Me Oholiba akiri asara ti lo ye ti ndumba ni ahon ti ita ti lo. Mbeni lâ, lo baa 
limo ti akoli so a sara na tere ti dere ti da; abengba bengba limo ti akoli; alimo ti 
azo ti Babilone laa. 

15Ala kanga kamba ti ndö ti bongo na ngbonda ti ala, ala yu kpoto na li ti ala. Ala 
kpa akpengba zo ti bira. Ala yeke tongana azo so ayeke lango na Babilone, kodro 
so a du ala daa. 

16Gi so lo baa ala, Oholiba asara nzara ti ala mingi si lo tokua azo na ala na kodro 
ti Babilone. 

17Tongaso azo ti Babilone aga na ndo ti lo, ala lango na lo, ala sara si lo ga sioni 
na lege ti sarango ye ti ndumba na lo. Na peko ti so lo ga sioni na lege ti ala awe, 
be ti lo akiri ake ala mingi. 

18Lo fa polele so lo yeke wali-ndumba, lo sara si tere ti lo angba ndumbu. 
Tongaso, be ti mbi ato nda ti ke lo, tongana ti so be ti mbi ake lani ita ti lo so. 

19Me lo kiri lo sara ye ti ndumba ahon ndoni, tongana ti so lani lo sara na Ezipte 
na ngoi so lo de maseka. 

20Kâ, akoli so ayeke gi awali kirikiri so, lo sara nzara ti ala mingi. Tere ti ala ti 
koli ayeke tongana ti lele, ala yeke tuku ngu ti tere ti ala tongana ti mbarata.” 

Sioni so ayeke wara Jérusalem 

21“Oholiba, mo kiri na ndö ti sarango ye ti potopoto ti mo so lani mo de maseka 
si mo yeke sara so. Lani azo ti Ezipte ayeke gbu me ti mo ti sara na ngia, ala yeke 
tatara kate ti mo ti maseka. 

22Ndani laa, tënë so mbi Kota Gbia NZAPA, mbi tene na mo ayeke so: Andeko ti 
mo so lani be ti mo akiri ake ala so, mbi yeke pusu ala na tere ti mo. Mbi yeke 
bongbi ala mbage na mbage ti ga na tere ti mo. 

23Akoli ti Babilone, ti Kalde kue, ti Pekod, ti Shoa na ti Koa, ti Asirii si ayeke ga. 
Ala kue ayeke amaseka-koli so apendere mingi; ala yeke agovoronere, akota 
komanda, akpengba zo ti bira, akota zo ti kodro, azo so kue ahinga ti kpe na 
ambarata nzoni. 

24Ala yeke londo na mbage ti Banga ti ga na tere ti mo. Ala yeke ga na apusu ti 
mbarata, na apusu nde nde; gba ti bongbi ti aturugu laa. Ala yeke mu avala na 
akpoto ti wen ti ga na ni na tere ti mo. Ala yeke ngoro mo mbage na mbage kue. 
Mbi yeke zia tënë ti mo na maboko ti ala si ala yeke fâ ngbanga ti mo alingbi na 
ndia ti ala. 

25Mo Oholiba, fade mbi yeke sara mbanda na tere ti mo; azo ni ayeke sara ye na 
mo na lege ti sioni ngonzo; ala yeke fâ hon ti mo na mê ti mo. Tanga ti azo ti mo 
so angba na fini, ala yeke kui kuâ ti yongoro zeme. Azo ni ayeke mu amolenge ti 
mo ti koli na ti wali; aye ti mo so angba so, fade a yeke gbi ni kue na wâ. 

26Ala yeke ro abongo ti mo, ala yeke mu aye ti pendere ti mo. 

27Mbi yeke kai sarango ye ti potopoto ti mo nga na sarango ye ti ndumba ti mo 
so mo to nda ni na Ezipte. Mo yeke kiri ti yo le ti mo na nduzu ti baa andeko ti 
mo pepe; be ti mo ayeke kiri ti ti na ndö ti Ezipte pepe. 

28“Ndani laa, tënë so mbi Kota Gbia NZAPA, mbi tene ayeke so: Fade mbi yeke 
zia mo na maboko ti azo so mo ke ala, mbi yeke zia mo na maboko ti azo so be ti 
mo ake ala. 

29Ala yeke sara sioni mingi na mo, ala yeke nzi amosoro so mo sara kua si mo 
wara so. Ala yeke zi bongo na tere ti mo si ala yeke zia mo ndumbu. Tere ti mo 
so mo yeke sara na ye ti ndumba so, ayeke ngba na gigi. Sarango ye ti potopoto 
ti mo na sarango ye ti ndumba ti mo laa asara si 

30aye so ayeke si na mo. Biani mo sara ye ti ndumba na amara nde, mo sara si 
mo ga sioni na lege ti vorongo ayanda ti ala. 

31Mo mu gi lege ti sarango ye ti ita ti mo ti wali, Ohola. Ndani laa, gi oko kopo ti 
ngonzo ti mbi so lo nyon, ni laa mbi yeke mu na mo. 

32Tënë so mbi Kota Gbia NZAPA, mbi tene ayeke so: Kopo so lani ita ti mo anyon 
so, gi ni laa mo yeke nyon ni. Kopo ni akono si ya ni ali. Ndali ni, azo ayeke he mo 
si mo yeke ga ye ti ngia, ngbanga ti so kopo ni asi mingi. 

33Mo yeke ga tongana zo so samba ahon ndö ti lo si mo yeke baa pasi mingi. Kopo 
ni ayeke kopo ti kota mbeto na ti bubango ndo; ita ti mo Samarii anyon ni awe. 

34Mo yeke nyon ni, mo yeke nyon ni kue; mo yeke fâ ya ni na pembe ti mo, mo 
yeke mu afango ni ti suru na me ti mo. Biani, mbi KOTA GBIA, mbi tene tënë awe; 
so tënë ti yanga ti Kota Gbia NZAPA laa. 

35Ndani laa, tënë so mbi Kota Gbia NZAPA, mbi tene ayeke so: Jérusalem, be ti 
mo agirisa na mbi awe, mo zia peko ti mo na mbi awe. Fadeso, mo yeke wara 
futa ti peko ti sarango ye ti potopoto ti mo nga na ti ye ti ndumba ti mo.” 

Nzapa afâ ngbanga na li ti Samarii nga na Jérusalem 

36 KOTA GBIA atene na mbi: “Molenge ti zo, mo ye biani ti fâ ngbanga na li ti 
Ohola na Oholiba? Alingbi mo fa na ala asioni ye so ala sara si zo alingbi ti baa na 
le ti lo fani use pepe so. 

37 Ala yeke awali so alango na akoli nde, maboko ti ala atuku mene. So ala voro 
ayanda so, so langongo na akoli nde laa. Amolenge-koli so ala du na mbi, ala fâ 
ala ti mu na sandaga na ayanda ni titene amolenge ni aga kobe ti ayanda ni. 

38Ye so ala kiri asara na mbi ayeke so: gi na oko lango ni, ala sara si ndo so a zia 
ni nde ndali ti mbi aga sioni; lango ti wungo tere so a zia nde ndali ti mbi, ala sara 
si aga sioni. 

39Gi na lango so ala fâ amolenge ti ala ni ti mu na sandaga na ayanda, ala si na 
ndo so a zia ni nde ndali ti mbi, ala sara si ndo ni aga sioni; ye so ala sara taa na 
ya ti da ti mbi laa. 

40Na ndö ni kue, ala tokua mbeni zo ti iri akoli so alango yongoro ti ga. Gi so akoli 
ni ama tokua ni, ala mu lege aga. Ndali ti akoli ni, ala sukula ngu, ala suru ye ti 
pendere na le ti ala, ala yu aye ti pendere. 

41Na pekoni, ala duti na ndö ti apendere gbogbo. Ala leke meza na dawa ti 
gbogbo ni, ala zia dukani na mafuta ti mbi na ndö ti meza ni. 

42Gba ti azo aga na ndo ti ala si ala yeke sara wuluwulu. Ambeni zo ni alondo na 
akodro nde nde ti benyama si aga. Ala zia aye ti pendere na maboko ti awali use 
so ayeke a-ita so, ala zia nga pendere kpoto ti gbia na li ti awali ni. 

43Tongaso mbi tene na be ti mbi, mbi tene: ‘Ataa wali so alango na akoli nde ngbii 
lo woko kue awe so, lo laa lo ngba ti sara ye ti ndumba so! 

44Akoli alango na lo tongana ti so a yeke lango na wali-ndumba. Gi tongaso laa 
akoli alango na Ohola nga na Oholiba, awali ti sarango ye ti potopoto so!’ 

45Me fade akoli ti mbirimbiri laa ayeke fâ ngbanga na li ti awali so, tongana ti so 
a yeke fâ ngbanga na li ti awali so alango na akoli nde nga na awali so atuku 
mene. Biani, ala lango na akoli nde si maboko ti ala atuku mene. 

46“Tënë so mbi Kota Gbia NZAPA, mbi tene ayeke so: Ala bongbi gba ti azo ti ga 
na tere ti awali ni; fade mbi yeke sara titene awali ni ado na kota mbeto si a nzi 
aye ti ala kue. 

47Bongbi ti azo ni ayeke bo ala na têne si ayeke fâ ala na yongoro zeme; a yeke 
fâ amolenge ti ala ti koli na ti wali; a yeke gbi ada ti ala. 

48Fade mbi yeke kai sarango ye ti potopoto na ya ti kodro ni. Ye ni ayeke ga 
tapande ndali ti awali kue si ala yeke kiri ti sara ye ti potopoto pepe tongana ti 
awali use so ayeke a-ita so. 

49Ohola na Oholiba, fade futa ti sarango ye ti potopoto ti ala ayeke kiri na li ti ala 
wani. Ala yeke wara futa ti peko ti siokpari ti ala, ngbanga ti so ala voro ayanda. 
Tongaso, fade ala yeke hinga atene, mbi laa mbi yeke Kota Gbia NZAPA.” 

Ezekiel 24 

Jérusalem, tawa so soko ate ni kue 

1Na lango baleoko ti nze baleoko ti ngu gumbaya ni so a gbu azo, a gue na ala na 
kodro wande, tënë ti KOTA GBIA asi na mbi, atene: 

2 “Molenge ti zo, su lango ti laso na mbeti. Biani, taa gi laso laso, gbia ti Babilone 
ayeke londo ti sara bira na Jérusalem. 

3Mo tene mbeni mato ndali ti azo ti mara ti ngangu li so; mo tene na ala, mo tene: 
Tënë so Kota Gbia NZAPA atene ayeke so: ‘Mo leke mbeni tawa, mo leke ni nzoni, 
mo tuku ngu daa asi. 

4Mo zia na ya ni akasa, anzoni kasa: gere ni na maboko ni. Mo zia anzoni bio daa, 
asi. 

5Mo mu apendere kasa ti taba, mo zia abio ni na gbe ni, na ngbonda ti tawa ni kâ; 
mo to ni, akporo kpoto kpoto kpoto. Ataa abio ni, alingbi akporo nzoni. 

6Ndani laa, tënë so mbi Kota Gbia NZAPA, mbi tene ayeke so: Mawa na gbata ti 
fango zo! Lo yeke tongana tawa so soko ate tere ni, tawa so soko ti tere ni alingbi 
ti londo pepe. Mo zi akasa ni oko na oko na ya ni; mo bi mbeni ye pepe ti hinga 
kasa wa laa mo yeke zi. 

7Biani, mene so Jérusalem atuku angba taa na ya ti gbata ni. Lo tuku ni na ndö ti 
têne so ndö ni ayeke senge; lo tuku ni na ndö ti sese pepe, wala lo tuku fuku ti 
sese na ndö ni pepe. 

8Mbi, mbi zia mene ni angba na ndö ti têne so ndö ni ayeke senge, na ndo so a 
lingbi ti kanga ndö ni pepe. Tongaso si ngonzo ti mbi ti wâ alondo si mbi kiri 
peko ti sioni na ala. 

9Ndani laa, tënë so mbi Kota Gbia NZAPA, mbi tene ayeke so: Mawa na gbata so 
azo ti ya ni atuku mene so! Fade mbi yeke leke ngbongboro keke ti wâ. 

10Mo bongbi akeke ti wâ, mo zia wâ daa, mo to kasa ni, mo kiri mo to ni, mo zia 
aye ti tere ni daa, mo sara si abio ni agbi kue. 

11Mo zia tawa ni, ya ni senge, na ndö ti ale ti wâ ni titene tawa ni amu wâ si 
bengba wen ni abe. Tongaso, fade azende so ayeke na ya ni aga ngu si soko ni 
agbi.’ 

12Me angangu so kue ayeke senge senge. Ataa so a zia na wâ, gba ti soko ni ahon 
pepe. 

13Jérusalem, mo ga sioni ndali ti sarango ye ti potopoto ti mo. Mbi sukula mo 
titene mo ga nzoni, me mbi sara gbaa. Tongaso, kozo titene mo ga nzoni, fade 
ngonzo ti mbi ti wâ ayeke londo na tere ti mo ngbii be ti mbi ade si. 

14Mbi KOTA GBIA, mbi tene tënë awe. Ye so kue ayeke si; mbi yeke sara ye ni. 
Mbi yeke zia ni ahon senge pepe; mbi yeke baa mawa ti ye oko pepe, be ti mbi 
ayeke so oko pepe. A yeke fâ ngbanga na li ti mo alingbi na lege ti dutingo ti mo 
nga na asarango ye ti mo. So tënë ti yanga ti Kota Gbia NZAPA laa.” 

Ye ti vundu asi na Ezekiel 

15Tënë ti KOTA GBIA asi na mbi, atene: 

16“Molenge ti zo, wali so anzere na le ti mo so, mbi yeke zi fini ti lo gi biaku 
tongaso. Me fade mo yeke toto kuâ ti lo pepe, mo yeke dema tere ti mo pepe, ngu 
ti le ti mo ayeke yuru pepe. 

17Mo dema gi na be ti mo, mo sara mua pepe; me mo kanga na li ti mo bongo so 
a yeke kanga na li tongana kpoto, mo yu poro ti mo. Mo mu bongo, mo kanga na 
kua ti yanga ti mo pepe, mo te kobe so a to ndali ti totongo na kuâ pepe.” 

18Mbi tene tënë ni na azo na ndaperere si na lakui, wali ti mbi akui. Na ndade ni, 
na ndaperere, mbi sara ye alingbi na yanga so KOTA GBIA amu na mbi. 

19Azo ahunda mbi, atene: “Tene na e, ye so mo sara so, mo ye ti fa na e nyen?” 

20Tongaso mbi kiri tënë na ala, mbi tene: “Tënë ti KOTA GBIA asi na mbi, atene: 

21Tene na azo ti Israel, mo tene: Tënë so Kota Gbia NZAPA atene ayeke so: Mbi 
yeke sara si ndo so a zia ni nde ndali ti mbi aga sioni. Andaa da ti mbi ni ayeke 
ye so ala yeke pika kate ti ala ndali ni, ye so apendere na le ti ala, ye so ala zia be 
ti ala daa ndali ti fini ti ala. Amolenge ti ala ti koli na ti wali so ala zia ala na 
Jérusalem, fade a yeke fâ ala na yongoro zeme. 

22Fade ala yeke sara ye gi tongana ti so mbi sara so. Ala yeke mu bongo ti kanga 
na kua ti yanga ti ala pepe; kobe so a to ndali ti totongo na kuâ, ala te ni pepe. 

23Fade ala yeke bata na li ti ala bongo so a yeke kanga na li tongana kpoto, ala 
yeke bata poro ti ala na gere ti ala. Ala yeke dema tere ti ala pepe, ala yeke toto 
kuâ pepe; me fade ala yeke nge ngengo na ya ti asioni ti ala si ala yeke dema na 
popo ti ala. 

24Ezekiel asara ye so ti fa na ala kozoni, ye so ayeke si ande. Fade ala yeke sara 
ye gi tongana ti so lo sara so. Tongana ye ni asi, fade ala yeke hinga atene, mbi 
laa mbi yeke Kota Gbia NZAPA.” 

25Na pekoni, KOTA GBIA atene na mbi: “Ti mo, molenge ti zo, mo ma! Fade mbi 
yeke zi na maboko ti ala ye so ayeke mu ngangu na ala, ye so ayeke zia ngia na 
be ti ala, ye so apendere na le ti ala, ye so ala yeke pika kate ti ala ndali ni, ye so 
ala baa ane na le ti ala ndali ti fini ti ala. Mbi yeke zi nga na maboko ti ala 
amolenge ti ala ti koli na ti wali. 

26Na lango ni so, zo so angba na fini ayeke ga ti tene tënë ni na mo. 

27Na lango ni so, tongana zo so angba na fini asi, fade yanga ti mo ayeke zi, mo 
yeke tene tënë, mo yeke kiri ti duti buburu pepe. Mo yeke duti zo so ayeke fa na 
azo ti Israel ye so ayeke si. Tongaso, fade ala yeke hinga atene, mbi laa mbi yeke 
KOTA GBIA.” 

Ezekiel 25 

Tënë na tere ti azo ti Amon 

1Tënë ti KOTA GBIA asi na mbi, atene: 

2 “Molenge ti zo, baa ndo na mbage ti azo ti Amon, mo tene tënë ti peko ti yanga 
ti mbi na tere ti ala. 

3Fade mo yeke tene na ala ti ma tënë so mbi Kota Gbia NZAPA, mbi yeke tene na 
ala: Na lango so ndo so a zia ni nde ndali ti mbi aga sioni, na lango so a buba sese 
ti Israel si a gbu azo ti Juda a gue na ala na kodro wande, ala azo ti Amon, ala 
tene, ‘Huuu huuu!’ 

4Ndali ni, mbi yeke zia lege na azo ti mbage ti To ti ga ti mu sese ti ala, azo ti 
Amon, titene aga ti azo ni. Azo ni ayeke sara bâbâ ti ala na ndo ti ala, ala yeke 
sara ada ti lango ti ala na ndo ti ala. Azo ni laa ayeke te ale ti keke ti ala, azo ni 
laa ayeke nyon ngu ti me ti bagara ti ala. 

5Mbi yeke sara titene Raba, li-kodro ti Amon aga ndo so azambala ayeke te pere 
daa si kodro ti azo ti Amon kue aga ndo so ataba ayeke lango daa. Tongaso, fade 
ala yeke hinga atene, mbi laa mbi yeke KOTA GBIA. 

6“Tënë so mbi Kota Gbia NZAPA, mbi tene ayeke so: Ala pika lani maboko, ala 
huru na ngia ndali ti ye ti vundu so asi na Israel; be ti ala anzere si ala baa azo ti 
Israel tongana mbumbuse ye na le ti ala. 

7Ndali ni, fade mbi yeke yoro maboko ti pika ala, mbi yeke zia ala na maboko ti 
amara nde ti nzi aye ti ala kue, mbi yeke zi ala na popo ti azo, mbi yeke buba 
kodro ti ala biani biani si kodro ni akiri ti ngba pepe. Tongaso, fade ala yeke hinga 
atene, mbi laa mbi yeke KOTA GBIA.” 

Tënë na tere ti azo ti Moab 

8“Tënë so mbi Kota Gbia NZAPA, mbi tene ayeke so: Azo ti Moab na ti Seir atene: 
‘Ye so asi na azo ti Juda ayeke tongana ti tanga ti amara kue.’ 

9Ndali ni, fade mbi yeke sara titene awato aga atiri bira na agbata so kue akanga 
lege ti lingo na kodro ti Moab. Awato ni ayeke buba agbata ni na peko ti tere, na 
peko ti tere, ataa apendere gbata tongana: Bet-Yeshimot, Baal-Meon na 
Kiriataim. 

10Mbi yeke zia lege na azo ti mbage ti To ti ga ti mu sese ti ala, azo ti Moab, titene 
aga ti azo ni tongana ti so azo ni amu sese ti azo ti Amon si aga ti ala so. Tongaso, 
fade zo ayeke kiri ti dabe ti lo pepe na azo ti Moab na popo ti amara nde. 

11Mbi yeke fâ ngbanga na li ti azo ti Moab; tongaso, fade ala yeke hinga atene, 
mbi laa mbi yeke KOTA GBIA.” 

Tënë na tere ti azo ti Edom 

12“Tënë so mbi Kota Gbia NZAPA, mbi tene ayeke so: Azo ti Edom asara lani 
ambeni ye ti kiri peko ti sioni na azo ti Juda. Ndani laa, tënë ayeke na li ti ala, 
ngbanga ti so ala kiri peko ti sioni na azo ti Juda. 

13Ndali ni, tënë so mbi Kota Gbia NZAPA, mbi tene ayeke so: Fade mbi yeke yoro 
maboko ti mbi ti pika azo ti Edom; mbi yeke hunzi azo na anyama ti kodro ni kue 
kue kue. Mbi yeke sara titene kodro ni aga ndo ti gba ti atêne, ato nda ni na gbata 
ti Teman ngbii asi na Dedan. Fade a yeke fâ azo ni na yongoro zeme. 

14Mbi yeke sara titene azo ti Israel, azo ti mbi akiri peko ti sioni na azo ti Edom. 
Ala yeke sara na azo ti Edom alingbi na ngonzo ti mbi nga na ngonzo ti mbi ti wâ. 
Tongaso, fade azo ti Edom ayeke hinga lege so mbi yeke kiri peko ti sioni na zo. 
So tënë ti yanga ti Kota Gbia NZAPA laa.” 

Tënë na tere ti azo ti Filistii 

15“Tënë so mbi Kota Gbia NZAPA, mbi tene ayeke so: Azo ti Filistii asara ye ti kiri 
na peko ti sioni na azo ti Israel; na lege ti sioni baba ti be ti ala laa, ala kiri na 
peko ti sioni ti ke awato ti ala kpu na kpu; nilaa ala fâ awato ti ala ni kue kue kue. 

16Ndali ni, tënë so mbi Kota Gbia NZAPA, mbi tene ayeke so: Fade mbi yeke yoro 
maboko ti mbi ti pika azo ti Filistii, mbi yeke fâ ala kue kue kue, azo ti Kaftor, ala 
so ayeke lango na yanga ti kota ngu-ingo so. 

17Peko ti sioni so mbi yeke kiri ni na ala na pika so mbi yeke pika ala ayeke duti 
sioni mingi. Tongaso, fade ala yeke hinga atene, mbi laa mbi yeke KOTA GBIA na 
lege so mbi yeke kiri peko ti sioni na ala.” 

Ezekiel 26 

Tënë na tere ti gbata ti Tir 

1Na ngu baleoko na oko ni, na kozo lango ti nze ni so a gbu azo, a gue na ala na 
kodro wande, tënë ti KOTA GBIA asi na mbi, atene: 

2 “Molenge ti zo, ndali ti so azo ti gbata ti Tir ahe Jérusalem, atene: ‘Huuu! Huuu, 
ti lo ahunzi awe, gbata so lani azo kue ayeke hon daa so! Fadeso, ngoi ti e alingbi 
awe titene e wara gba ti mosoro, ngbanga ti so lo ti biani awe!’ 

3Ndali ti tënë so, tënë so mbi Kota Gbia NZAPA, mbi tene ayeke so: Mo Tir, mbi 
yeke ga na tere ti mo! Mbi yeke pusu gba ti amara nde ti tiri bira na mo; ala yeke 
tuku na ndö ti mo tongana ti so kota ngu-ingo ayeke sara si amapo alondo. 

4Azo ni ayeke kungbi na sese agbagba ti bira ti mo, ala yeke kinda na sese ada ti 
mo so ayo na nduzu; mbi yeke balee afuku ti sese ni, mbi yeke sara titene kota 
têne so ayeke na gbe ti gbata ni, ndö ni angba senge. 

5Na be ti kota ngu-ingo, fade Tir ayeke ga ndo so azo ti gingo susu ayeke gbara 
agbanda ti ala daa titene ahole. Biani, mbi Kota Gbia NZAPA, mbi tene tënë awe. 
So tënë ti yanga ti mbi, Kota Gbia NZAPA laa. Fade amara nde ayeke ga ti nzi aye 
ti gbata ni kue. 

6Ala yeke buba agbata so ayeke nduru na ni, na yanga ti kota ngu-ingo. Tongaso, 
fade azo ayeke hinga atene, mbi laa mbi yeke KOTA GBIA. 

7“Biani, tënë so mbi Kota Gbia NZAPA, mbi tene ayeke so: Mbi yeke sara titene 
Nabukodonosor, gbia ti Babilone, kota gbia ti agbia alondo na mbage ti Banga ti 
ga na tere ti mo, gbata ti Tir. Lo yeke ga na ambarata, apusu ti mbarata, azo ti 
kpengo na mbarata nga na aturugu gbani gbani. 

8Lo yeke buba agbata so ayeke nduru na mo, na yanga ti kota ngu-ingo. Na 
pekoni, lo yeke koro du na gbe ti sese na tere ti mo kue, lo yeke bongbi sese 
aga koto na tere ti mo si lo yeke mu gba ti avala ti kanga lege na ale ti kokora ti 
mo. 

9Lo yeke mu amasini ti bira ti lo ti kpo na agbagba ti mo, lo yeke mu angbongboro 
wen ti kungbi na ada ti mo so ayo na nduzu so. 

10Fade fuku ti sese ayeke mu tere ti mo kue ndali ti hongo ti gba ti ambarata ti 
lo; agbagba ti mo ayeke yingi ndali ti toto ti gere ti ambarata na ti apusu ti 
mbarata. Ala yeke hon na yanga ti gbagba ti mo ti li na ya ti gbata ni tongana ti 
so zo ayeke li na ya ti gbata na peko ti so a koro du na ya ti gbagba ni. 

11Ambarata ti lo ayeke do alege ti mo kue na sokoto ti ala. Lo yeke fâ azo ti mo 
na yongoro zeme si lo yeke tuku na sese angbongboro têne so mo leke si aluti na 
nduzu so. 

12Azo ni ayeke nzi amosoro ti mo, ala yeke gbu akungba ti mo ti ngere ti hon na 
ni. Ala yeke kungbi na sese agbagba ti mo si ala yeke buba apendere kota da ti 
mo; ala yeke mu atêne ti da ni, akeke ni nga na afuku ti sese ni si ala yeke tuku 
ni na ya ti ngu. 

13Mbi yeke kai abia ti mo; zo ayeke kiri ti ma go ti akundi ti mo pepe. 

14Mbi yeke sara titene ndö ti kota têne ti mo angba senge; mo yeke ga ndo so azo 
ti gingo susu ayeke gbara agbanda ti ala daa titene ahole; a yeke kiri ti leke mo 
pepe. Biani, mbi KOTA GBIA, mbi tene tënë awe. So tënë ti yanga ti Kota Gbia 
NZAPA laa. 

15“Tënë so mbi Kota Gbia NZAPA, mbi tene na gbata ti Tir ayeke so: A yeke buba 
mo, a yeke fâ azo so kue ayeke na ndo ti mo si azo so awara ka ayeke dema. Na 
ndembe so azo so alango yongoro na ya ti azoa ayeke ma tënë ni, ala yeke do na 
mbeto. 

16Amakonzi ti azo so alango na yanga ti kota ngu-ingo ayeke londo na ndö ti 
ambata ti ala, ala yeke zi akota bongo ti ala, ala yeke zi apendere bongo ti ala. 
Mbeto ayeke hon ndö ti ala si ala yeke duti na sese. Tere ti ala ayeke do na mbeto 
lakue, ye ayeke hon ndö ti ala ndali ti mo. 

17Ala yeke he bia ti totongo kuâ so na ndö ti mo, atene: ‘Ae! Tir, a buba mo awe! 
Mo, kota gbata so iri ti mo awu lani mingi so! Mo girisa na le ti kota ngu-ingo 
awe! Mo gbata so ngangu ti mo, na ngangu ti azo ti mo ayeke na le ti kota ngu-
ingo; gbata so lani ayeke zia mbeto na be ti azo kue. 

18Fadeso, azo ti yanga ti ngu ayeke do na mbeto ndali ti tingo ti mo; azo so alango 
yongoro na ya ti azoa, mbeto ahon ndö ti ala, ngbanga ti so, ti mo ahunzi awe.’ 

19“Biani, tënë so mbi Kota Gbia NZAPA, mbi tene ayeke so: Mbi yeke sara titene 
mo ga tongana agbata so a buba ni kue awe, so zo oko ayeke lango daa mbeni 
pepe. Mbi yeke sara titene gba ti ngu alondo na gbe ti kota ngu-ingo aga amene 
mo. 

20Fade mbi yeke sara titene mo zu na ndo ti akuâ, na mbage ti azo so akui ando 
awe so, ti duti na gbe ti sese kâ. Mo yeke ga tongana angbene kodro so ati awe, 
mo yeke duti na popo ti azo so ayeke na ya ti du ti kuâ. Tongaso si mbeni zo 
ayeke kiri ti lango na ndo ti mo pepe; mbi yeke sara titene sese ti azo so angba 
na fini aduti pendere. 

21Mbi yeke sara titene tere ti azo kue ado na mbeto ndali ti mo, ngbanga ti so mo 
yeke daa mbeni pepe. Azo ayeke gi mo, me zo oko ayeke wara mo laoko pepe. So 
tënë ti yanga Kota Gbia NZAPA laa.” 

Ezekiel 27 

Bia ti totongo kuâ na ndö ti Tir 

1Tënë ti KOTA GBIA asi na mbi, atene: 

2 “Ti mo, molenge ti zo, he mbeni bia ti totongo kuâ na ndö ti gbata ti Tir. 

3Mo tene na Tir, mo tene: Mo so mo yeke na yanga ti kota ngu-ingo si mo yeke 
de buze na gba ti azo so alango na ya ti azoa nde nde; tënë so Kota Gbia NZAPA 
atene ayeke so: Tir, mo tene lani: ‘Pendere ti mbi alingbi kue.’ 

4Kodro ti mo ague ngbii asi na be ti kota ngu-ingo. Azo so aleke mo, ala sara si 
pendere ti mo alingbi kue. 

5Ala sara mo, mo kpa mangboko. Ala mu keke ti sipre ti hoto ti Senir si ala sara 
na atere ti mo; ala mu keke ti sedre ti Liban, ala sara ni aluti na nduzu si aga 
yongoro keke ti mo. 

6Ala mu akeke ti shene ti Bashan si ala sara na akâî ti mo; ala mu akeke ti sedre 
ti azoa ti agreke, ala zia pembe ti doli na tere ni si ala leke na ndö ti mo. 

7Ala mu abongo ti len ti Ezipte, ala kpo apendere nzoroko na tere ni, ala kanga 
na nduzu ti sara si pupu amu mo, atambula na mo na le ti ngu. Bongo ni asara si 
azo ahinga mo, ataa mo ngba yongoro. Bongo so nzoroko ni akpa le ti nduzu na 
bongo ti ngangu ngere so alondo na Shipre si aga, ala yeke kanga na ndö ti 
akungba. 

8Azo ti sarango kua na akâî ti mo ayeke azo ti gbata ti Sidon na ti Arvad. Tir, mo 
soro azo ti ndara ti kodro ti mo si ala yeke azo ti kpengo na mangboko ni. 

9Akangba ti gbata ti Biblos na azo ti ndara ti gbata ni, tongana mangboko ni 
akoro, ala laa ayeke leke ni. Amangboko so kue ayeke tambula na le ti ngu ayeke 
luti na ndo ti mo si azo ti ya ni ayeke vo akungba ti mo. 

10Aturugu ti Perse, ti Lud na ti Put asara kua na popo ti aturugu ti mo; ala 
kanga avala na akpoto ti wen na ndo ti mo, ala sara si azo ane mo. 

11Azo ti Arvad na aturugu ti mo ayeke sara sanziri angoro gbagba ti mo kue; azo 
ti Gamad ayeke bata ada ti mo so ayo na nduzu. Ala kanga avala ti ala na tere ti 
gbagba ti mo so angoro mo; ala sara si pendere ti mo alingbi kue.” 

Tir, kota gbata ti dengo buze 

12“Mo na azo ti Tarsis ayeke de buze ti amosoro ndenge na ndenge, gbani gbani. 
Ala yeke vo akungba ti mo na wen ti nginza, wen, eten nga na plon. 

13Mo na azo ti Grese, ti Tubal na ti Meshek, ayeke de nga buze. Ala yeke ga na 
angbaa nga na aye so a sara na bengba wen ti vo na akungba ti mo. 

14Azo ti Bet-Togarma ayeke ga na ambarata, ambarata ti bira nga na apâkârâ ti 
vo na akungba ti mo. 

15Mo na azo ti Dedan ayeke de buze. Azo so alango na ya ti gba ti azoa ayeke ga 
ti vo akungba ti mo. Ala yeke futa akungba ti mo na apembe ti doli na keke ti 
ebene. 

16Mo na azo ti Sirii ayeke de buze ti gba ti akungba ti mo. Ala yeke ga na atêne ti 
ngangu ngere, apendere bengba bongo, amapia-bongo so a kpo apendere 
nzoroko na tere ni, bongo ti len, korayi nga na rubis ti vo na akungba ti mo. 

17Mo na azo ti Juda na ti Israel ayeke de nga buze. Ala yeke ga na ble ti gbata ti 
Minit, bondo, mafuta ti wotoro, mafuta nga na yombo so afun nzoni mingi ti vo 
na akungba ti mo. 

18Mo na azo ti Damas ayeke de buze ti akungba ti mo so mo sara ni ndenge na 
ndenge, gbani gbani. Ala yeke ga na vin ti Helbon nga na kua ti tere ti taba ti 
Sahar ti vo na akungba ti mo. 

19Ti londo na gbata ti Uzal, azo ti mara ti Dan na ti Yavan ayeke ga na wen so a 
pika tere ni pikango, kanele nga na sosongo so a yeke sara na yombo ti vo na 
akungba ti mo. 

20Mo na azo ti Dedan ayeke de buze ti abongo so a yeke bi na ndö ti mbata ti ndö 
ti ambarata. 

21Mo na azo ti Arabii na amakonzi kue ti sese ti Kedar ayeke de nga buze. Ala 
yeke ga na akete taba, ataba nga na angasa ti vo na akungba ti mo. 

22Mo na azo ti dengo buze ti Saba na ti Ragma nga ayeke de buze. Ala yeke ga na 
apendere yombo, atêne ti ngangu ngere ndenge na ndenge nga na lôro ti vo na 
akungba ti mo. 

23Mo na agbata ti Haran, ti Kane na ti Eden ayeke de buze; mo na azo ti dengo 
buze ti Saba na agbata ti Asur na ti Kilmad ayeke de nga buze. 

24Ala yeke ga na aye tongaso ti vo na akungba ti mo: abongo ti ngangu ngere, 
apendere bengba bongo, abongo so a kpo apendere nzoroko na tere ni, abongo 
so anzoroko ni ayeke nde nde nga na angangu kamba so a sara na pete. 

25Akota mangboko ti Tarsis ayeke yo akungba ti mo.” 

Bia ti totongo kuâ na ndö ti Tir, use mbage ni 

“Mo Tir, akungba asi singo na ya ti mo, mo yo akungba ni ahon ndö ti mo tongana 
mangboko so ayeke taa na le ti kota ngu-ingo. 

26Azo ti sarango kua na kâî ti mo ague na mo na ndo so ngu ali daa mingi, pupu 
ti To akungbi ya ti mo taa na be ti kota ngu-ingo. 

27Amosoro ti mo, akungba ti mo, akungba ti mo ti ngere, azo ti mo so ayeke 
tambula na mangboko na le ti ngu, azo ti mo so ayeke sara kua na ya ti 
mangboko, azo so ayeke leke mangboko ti mo tongana akoro, azo ti dengo buze 
ti mo, aturugu so kue ayeke sara kua na mo, gba ti azo so abongbi na ndo ti mo, 
aye so kue alinda taa na gbe ti kota ngu-ingo, na lango ti tingo ti mo. 

28Azo so ayeke lango na yanga ti ngu ayeke do na mbeto na mango dekongo ti 
azo ti mo so ayeke sara kua na ya ti mangboko ni. 

29Tongaso, azo so kue agbu kâî ayeke zia amangboko ti ala; azo so ayeke tambula 
na mangboko na le ti ngu, azo so kue ayeke sara kua na ya ti mangboko, ala yeke 
zu na sese. 

30Ala yeke dema tere na ndö ti mo, ala yeke dekongo na mawa. Ala yeke tuku 
fuku ti sese na ya ti li ti ala si ala yeke rule na ya ti mburu ti wâ. 

31 Ndali ti mo, azo ni ayeke kio kua ti li ti ala si ala yeke yu bongo ti mua. Ala yeke 
toto na ndö ti mo na vundu na be ti ala; ala yeke dema tere na mawa. 

32Na ya ti vundu ti be ti ala, ala yeke he bia ti totongo kuâ na ndö ti mo, na ya ti 
bia ni, ala yeke dema tere ti ala, atene: ‘Gbata wa laa alingbi lani na Tir? Fadeso 
a buba ni biani biani na be ti kota ngu-ingo!’ 

33Akungba ti mo so mo ka so, tongana a sigigi na ni na ya ti mangboko ni, gba ti 
amara ayeke wara ye alingbi na ala. Na lege ti gba ti mosoro ti mo, na gba ti 
kungba ti mo, mo sara si agbia ti sese awara mosoro mingi. 

34Fadeso kota ngu-ingo asara si mo buba awe, mo hon na gbe ti ngu so alinda; 
akungba ti mo na azo so kue abongbi na ndo ti mo, alinda na gbe ti kota ngu-
ingo. 

35Azo so kue ayeke lango na ya ti azoa, li ti ala kue ayeke kpe ndali ti mo. Agbia 
ti ala ayeke do na mbeto, le ti ala gi na vundu. 

36Azo ti dengo buze na popo ti awande ayeke huru yanga ti ala ndali ti mo; mo 
ga ye ti ziango kota mbeto na be ti zo. Ti mo ahunzi biani biani awe.” 

Ezekiel 28 

Tënë na tere ti gbia ti Tir 

1Tënë ti KOTA GBIA asi na mbi, atene: 

2 “Molenge ti zo, tene na makonzi ti Tir, mo tene: Tënë so Kota Gbia NZAPA atene 
ayeke so: Be ti mo asuku na baba si mo tene: ‘Mbi yeke nzapa, mbi duti na ndö ti 
mbata ti gbia na popo ti anzapa na be ti kota ngu-ingo.’ Mo tene na be ti mo, mo 
tene, mo lingbi na nzapa, andaa mo yeke gi senge zo, mo yeke nzapa pepe. 

3Mo baa ti mo, mo tene, mo yeke na ndara, mo hon Daniel; mbeni tënë ti gbe 
mingo ti honde na le ti mo ayeke daa pepe. 

4Na lege ti ndara ti mo na mayere ti mo, mo wara gba ti mosoro; mo bongbi lôro 
na wen ti nginza na ya ti kubu ti da so mo bata amosoro ti mo daa. 

5Na lege ti kota mayere ti mo na ya ti dengo buze, mo kiri mo wara gba ti mosoro 
ahon ndoni. Tongaso, be ti mo asuku na baba. 

6“Ndani laa, tënë so mbi Kota Gbia NZAPA, mbi tene ayeke so: Ndali ti so mo tene 
na be ti mo, mo tene, mo lingbi na nzapa, 

7mbi yeke sara titene awande aga na tere ti mo, awande so ayeke sara sioni na 
zo ahon amara kue. Fade ala yeke buba aye so mo wara na lege ti pendere ndara 
ti mo; ala yeke bi nengo ti mo na sese. 

8Ala yeke sara titene mo zu na ya ti du ti kuâ, mo yeke kui kuâ ti ngangu na be ti 
kota ngu-ingo. 

9Na dawa ti zo so ayeke fâ ande mo, mo lingbi ti tene: ‘Mbi yeke nzapa’? Andaa 
na gbe ti maboko ti azo so ayeke fâ mo so, mo yeke gi senge zo, mo yeke nzapa 
lawa! 

10Mo yeke kui tongana mbo, tongana ti azo so afâ ganza pepe; awande laa ayeke 
fâ mo. Biani, mbi tene tënë awe; so tënë ti yanga ti Kota Gbia NZAPA laa.” 

11Tënë ti KOTA GBIA asi na mbi, atene: 

12“Molenge ti zo, mo he mbeni bia ti totongo kuâ na ndö ti gbia ti Tir. Mo tene na 
lo, mo tene: Tënë so Kota Gbia NZAPA atene ayeke so: ‘Mo yeke lani tapande ti 
azo so alingbi kue, mo yeke lani na ndara mingi, pendere ti mo alingbi kue. 

13Mo yeke lango na Eden, yaka ti Nzapa; atêne ti ngangu ngere ndenge na ndenge 
akanga tere ti mo: rubis, topaze na diaman, krizolite, kornaline na zaspe, safir, 
grena na emerode. Aye ti pendere so mo yeke yu, a sara ni na lôro, a leke ni gi na 
lango so a sara mo. 

14Mo sheruben so mo yeke bata zo, mo so mo yoro kpangi ti mo yongoro na 
nduzu, mbi zia lani mo na ndö ti hoto ti mbi so ayeke nde si ayeke nzoni kue; mo 
yeke tambula na popo ti atêne so ale ti wâ ayeke sigigi daa. 

15Sarango ye ti mo alingbi kue, ato nda ni na lango so a sara mo ngbii asi na lango 
so a wara ye ti sioni na ndo ti mo. 

16Dengo buze ti mo so ague na nduzu apusu mo ti sara ngangu na azo, mo sara 
siokpari. Nilaa mbi tumba mo na ndö ti hoto ti mbi si mbi zia mo na popo ti 
asenge zo. Mo sheruben so mo yeke bata zo, mbi yeke tumba mo titene mo londo 
na popo ti atêne so ale ti wâ ayeke sigigi daa. 

17Be ti mo asuku na baba ndali ti pendere ti mo; mo zia lege na anzoni ye so mo 
wara ti buba ndara ti mo. Ndani laa, mbi bi mo na sese, mbi zia mo titene mo ga 
ye ti ngia na le ti agbia. 

18Na lege ti dengo buze ti mo so ayeke na legeni pepe, na lege ti asiokpari mingi 
so mo sara, mo sara si ando so mo zia nde ndali ti anzapa ti mo aga sioni. Ndani 
laa, mbi yeke sara titene mbeni wâ asigigi na ya ti gbata ti mo ti gbi mo kue. Mbi 
yeke sara titene mo ga mburu ti wâ na le ti azo so ayeke baa mo. 

19Amara so kue ahinga mo, fade li ti ala kue ayeke kpe ndali ti mo, mo yeke ga ye 
ti ziango mbeto na be ti azo; ti mo ahunzi biani biani awe!’ ” 

Tënë na tere ti Sidon 

20Tënë ti KOTA GBIA asi na mbi, atene: 

21“Molenge ti zo, baa ndo na mbage ti gbata ti Sidon si mo tene peko ti tënë ti 
mbi na tere ti gbata ni. 

22Mo tene na lo, mo tene: Tënë so Kota Gbia NZAPA atene ayeke so: Mo Sidon, 
mbi yeke ga na tere ti mo! Mbi yeke sara titene azo ane mbi na ya ti gbata ni. 
Fade azo kue ayeke hinga atene, mbi laa mbi yeke KOTA GBIA na ndembe so mbi 
yeke fâ ngbanga na li ti lo; mbi yeke fa so mbi yeke Nzapa so mbi yeke nde si mbi 
yeke nzoni kue. 

23Mbi yeke tokua na tere ti mo sioni kobela ti bubango kodro, mene ayeke sua 
na ndö ti alege ti mo. Azo ayeke tiri bira na mo mbage na mbage si azo ti mo 
mingi ayeke kui na ya ti gbata ni. Tongaso, fade azo ayeke hinga atene, mbi laa 
mbi yeke KOTA GBIA.” 

Azo ti Israel ayeke duti na siriri 

24“Fade amara nde so alango nduru na azo ti Israel ayeke kiri ti baa ala tongana 
mbumbuse ye pepe. Amara ni ayeke kiri ti duti tongana akeke ti ki ti kpo azo ti 
Israel pepe, ti suru ala na ka pepe. Tongaso, fade azo ayeke hinga atene, mbi laa 
mbi yeke KOTA GBIA. 

25“Tënë so mbi Kota Gbia NZAPA, mbi tene ayeke so: Lani, mbi sara si azo ti Israel 
akangbi na popo ti amara; fade mbi yeke mu ala na popo ti amara ni, ti bongbi 
ala na ndo oko. Na lege ti azo ti Israel, mbi yeke fa na le ti amara nde so mbi yeke 
Nzapa so mbi yeke nde si mbi yeke nzoni kue. Fade azo ti Israel ayeke duti na 
sese ti ala, sese so mbi mu ando na Jacob, zo ti kua ti mbi. 

26Kâ, ala yeke duti na siriri, ala yeke sara ada, ala yeke fâ ayaka ti vinye; ala yeke 
duti na siriri na ndembe so mbi yeke fâ ngbanga na li ti azo so ayeke baa azo ti 
Israel ni tongana mbumbuse ye. Fade ala yeke hinga atene, mbi laa mbi yeke 
KOTA GBIA, Nzapa ti ala.” 

Ezekiel 29 

Tënë na tere ti Ezipte 

1Na lango baleoko na use ti nze baleoko ti ngu baleoko ni, tënë ti KOTA GBIA asi 
na mbi, atene: 

2 “Molenge ti zo, baa ndo na mbage ti Faraon, gbia ti Ezipte, mo tene peko ti tënë 
ti yanga ti mbi na tere ti lo nga na tere ti Ezipte kue. 

3Mo tene na lo: Tënë so Kota Gbia NZAPA atene ayeke so: Mbi yeke ga na tere ti 
mo, Faraon, gbia ti Ezipte. Mo yeke tongana kota sioni nyama so akpa ngunde si 
alango na ya ti angu ti Nil. Mo tene: ‘Ngu ti Nil ayeke ti mbi; mbi wani laa mbi 
sara ni.’ 

4Fade mbi yeke yoro kongi na ngbangba ti mo; mbi yeke kanga asusu ti angu ti 
mo ni na tere ti ahali ti mo; mbi yeke gboto mo na ya ti angu ni ti sigigi na mo, 
mo na asusu kue ti angu ti mo so a kanga ala na tere ti ahali ti mo so. 

5Mbi yeke bi mo na asusu ni kue na benyama. Mo yeke kui na ndö ti sese, zo oko 
ti mu kuâ ti mo ayeke daa pepe, zo oko ti lu mo ayeke daa pepe. Mbi yeke sara 
titene mo ga kobe ti anyama ti sese na ti andeke ti nduzu. 

6Tongaso, fade azo ti Ezipte kue ayeke hinga atene, mbi laa mbi yeke KOTA GBIA. 
“Ezipte, mo yeke tongana sosongo so zo agbu ti luti daa, andaa sosongo ni awoko 
wokongo. 

7Azo so agbu mo na ya ti maboko ti ala, mo fâ si mo suru ndö ti maboko ti ala kue 
na ka; azo so agbu mo ti luti na ndö ti mo, mo fâ si mo sara titene be ti ala awoko 
kue. 

8Ndani laa, tënë so mbi Kota Gbia NZAPA, mbi tene ayeke so: Mbi yeke sara titene 
bira aga na ndö ti mo, mbi yeke hunzi azo na anyama ti kodro ti mo kue. 

9Fade Ezipte ayeke buba kue si ayeke ga benyama. Tongaso, fade azo ayeke 
hinga atene, mbi laa mbi yeke KOTA GBIA. “Mo tene: ‘Ngu ti Nil ayeke ti mbi; mbi 
laa mbi sara ni.’ 

10Ndani laa, mbi yeke ga na tere ti mo nga na tere ti angu ti Nil ti mo. Mbi yeke 
sara titene Ezipte abuba kue si aga benyama, ti londo na Migdol ngbii asi na 
gbata ti Asuan, ngbii asi na katikati ti Etiopii. 

11Gere ti zo oko ayeke kiri ti do ndo ni pepe; gere ti nyama oko ayeke kiri ti do 
ndo ni pepe. Na ya ti ngu baleosio, ye oko ayeke duti kâ pepe. 

12Mbi yeke sara titene Ezipte aga benyama ahon akodro so kue aga benyama. 
Agbata ti lo ayeke ga benyama ahon agbata so kue abuba; ye ni ayeke duti 
tongaso na ya ti ngu baleosio. Mbi yeke kangbi azo ti Ezipte na popo ti amara 
nde, mbi yeke kangbi ala kirikiri na ya ti akodro wande. 

13“Biani, tënë so mbi Kota Gbia NZAPA, mbi tene ayeke so: Na peko ti ngu 
baleosio ni, mbi yeke mu azo ti Ezipte na popo ti amara so a kangbi ala lani daa 
ti bongbi ala na ndo oko. 

14Mbi yeke sara si dutingo ti azo ti Ezipte aga tongana ti kozo; mbi yeke sara si 
ala kiri na Patros, taa kodro ti ala. Kâ, ala yeke sara mbeni kodro-gbia so ayeke 
gi kete. 

15Kodro ni ayeke duti kete ahon akodro-gbia kue, kodro ni ayeke kiri ti duti na 
ndö ti amara nde pepe. Mbi yeke kiri na wungo ti azo ti kodro ni na gbeni, 
tongaso si ala kiri ti sara komandema na ndö ti amara nde pepe. 

16Fade azo ti Israel ayeke kiri ti zia be ti ala na ndö ti kodro ni pepe ti duti na 
siriri. Ala yeke kiri ti sara siokpari pepe na lege so ala yeke hunda na azo ti Ezipte 
ti mu na ala maboko. Tongaso, fade azo ayeke hinga atene, mbi laa mbi yeke 
KOTA GBIA.” 

Gbia Nabukodonosor ayeke mu Ezipte 

17Na kozo lango ti kozo nze ti ngu baleuse na mbarambara ni, tënë ti KOTA GBIA 
asi na mbi, atene: 

18“Molenge ti zo, baa, Nabukodonosor, gbia ti Babilone agbu aturugu ti lo na 
ngangu ti sara angangu kua na tere ti gbata ti Tir. A kpaka kua ti li ti aturugu ti 
lo kue, ndö ti maboko ti ala kue asuru na ka. Me gbia ni, lo na aturugu ti lo awara 
futa pepe ndali ti akua so ala sara na tere ti Tir. 

19Ndani laa, tënë so mbi Kota Gbia NZAPA, mbi tene ayeke so: Mbi yeke zia Ezipte 
na maboko ti Nabukodonosor, gbia ti Babilone. Lo yeke nzi aye ti kodro ni kue, 
lo yeke ro aye so kodro ni agbu na peko ti bira ti hon na ni, lo yeke mu amosoro 
kue ti kodro ni si lo yeke kangbi ni na aturugu ti lo tongana futa ti ala. 

20Ndali ti angangu kua so lo sara, mbi yeke mu na lo Ezipte tongana futa ti lo, 
ngbanga ti so lo na aturugu ti lo, ala sara kua ndali ti mbi. So tënë ti yanga ti Kota 
Gbia NZAPA laa. 

21 “Na lango ni so, mbi yeke kiri ti mu ngangu na azo ti Israel. Ti mo Ezekiel, mbi 
yeke mu na mo ngangu ti sara tënë na ala. Tongaso, fade ala yeke hinga atene, 
mbi laa mbi yeke KOTA GBIA.” 

Ezekiel 30 

KOTA GBIA afa ngonzo ti lo na tere ti Ezipte 

1Tënë ti KOTA GBIA asi na mbi, atene: 

2 “Molenge ti zo, tene tënë na iri ti mbi, mo tene: Tënë so Kota Gbia NZAPA atene 
ayeke so: Ala dema tere ti ala ndali ti lango ti mawa ni! 



1595 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

3Biani, lango ni ayeke ga, lango ti KOTA GBIA aga nduru awe; lango ni ayeke duti 
lango so mbinda asara si ndo avuko vukongo. So ngoi ndali ti amara nde laa. 

4Bira ayeke ga na ndö ti Ezipte; azo ayeke do na mbeto ngbii asi na Etiopii. A 
yeke fâ azo ti Ezipte gbani, a yeke nzi amosoro ti ala, a yeke buba kodro ti ala 
biani biani. 

5Azo ti Etiopii, ti Put na ti Lud, ala ti Arabii na ti Libii, ataa azo ti Israel, ala yeke 
kui na ya ti bira. 

6Tënë so mbi KOTA GBIA, mbi tene ayeke so: Ti londo na Migdol ngbii asi na 
gbata ti Asuan, azo so amu mbage ti Ezipte, fade ala yeke kui na ya ti bira; ngangu 
so Ezipte ayeke fa baba ni ayeke ti na gbeni. So tënë ti yanga ti Kota Gbia NZAPA 
laa. 

7Fade Ezipte ayeke ga benyama ahon akodro so kue aga benyama. Agbata ti lo 
ayeke buba ahon agbata so kue abuba. 

8Tongana mbi bi wâ na ya ti kodro ti Ezipte si a fâ azo ti mungo maboko na lo, 
fade azo ayeke hinga atene, mbi laa mbi yeke KOTA GBIA. 

9Na lango ni so, mbi yeke tokua azo na mangboko ti gue na iri ti mbi, ti sara si 
azo ti Etiopii so ayeke duti na siriri, tere ti ala ado na mbeto. Na lango so mbi 
yeke buba Ezipte, fade tere ti ala ayeke do na mbeto. Biani, lango ni aga nduru 
awe! 

10“Tënë so mbi Kota Gbia NZAPA, mbi tene ayeke so: Mbi yeke sara titene 
Nabukodonosor, gbia ti Babilone afâ azo ti Ezipte ti hunzi ala, ala so ayeke gbani 
gbani so. 

11Lo na azo ti lo, azo ti lo so ayeke sara sioni na zo ahon amara kue, ayeke ga ti 
buba kodro ni. Ala yeke tiri bira na azo ti Ezipte, ala yeke sara si akuâ asi singo 
na ya ti kodro ni. 

12Mbi yeke sara titene angu ti Nil ahole, mbi yeke ka kodro ni na azo ti sioni. Na 
lege ti awande, mbi yeke buba kodro ni na amosoro ti lo kue. Mbi KOTA GBIA, 
mbi tene tënë awe. 

13“Tënë so mbi Kota Gbia NZAPA, mbi tene ayeke so: Mbi yeke buba ayanda si 
mbi yeke zi abuba nzapa so ayeke na gbata ti Manfis. Mbeni makonzi ayeke kiri 
ti duti na Ezipte pepe; mbi yeke sara titene mbeto amu ya ti kodro ni kue. 

14Mbi yeke buba Patros, mbi yeke bi wâ na gbata ti Soan, mbi yeke fâ ngbanga 
na li ti gbata ti No. 

15Mbi yeke tuku ngonzo ti mbi ti wâ na ndö ti Sin, ngangu gbata so ayeke bata 
Ezipte; mbi yeke fâ azo ti No ti hunzi ala, ala so ayeke gbani gbani so. 

16Mbi yeke bi wâ na Ezipte. Tere ti azo ti Sin ayeke do na mbeto. A yeke koro du 
na tere ti gbagba ti No si ngu ayeke suku amu ya ti gbata ti Manfis kue. 

17A yeke fâ amaseka-koli ti One na ti Pi-Beset na ya ti bira si a yeke gbu tanga ti 
azo ti gbata ni ti gue na ala na kodro wande. 

18Na lango so mbi yeke buba ngangu ti Ezipte si ngangu ti lo so lo yeke sara baba 
ni ayeke hunzi, fade ndo ayeke han na ndö ti gbata ti Tapanes pepe. Vukongo 
mbinda ayeke kanga ndö ti gbata ni si a yeke gbu azo ti sese ni ti gue na ala na 
kodro wande. 

19Mbi yeke fâ ngbanga na li ti Ezipte, tongaso, fade azo ayeke hinga atene, mbi 
laa mbi yeke KOTA GBIA.” 

Gbia ti Babilone, ye ti kua ti Nzapa 

20Na lango mbarambara ti kozo nze ti ngu baleoko na oko ni, tënë ti KOTA GBIA 
asi na mbi, atene: 

21“Molenge ti zo, mbi kungbi maboko ti Faraon, gbia ti Ezipte awe. Zo oko ti zia 
yoro na le ti ka ni ayeke daa pepe, zo oko ti kanga ni ayeke daa pepe, zo oko ti 
kanga ka ni na bongo ayeke daa pepe; maboko ni ayeke kiri ti wara ngangu ti 
gbu yongoro zeme pepe. 

22Ndani laa, tënë so mbi Kota Gbia NZAPA, mbi tene ayeke so: Mbi yeke ga na 
tere ti Faraon, gbia ti Ezipte. Mbi yeke kungbi amaboko ti lo use kue, maboko ti 
lo so angba nzoni na mbeni so akungbi awe so. Mbi yeke sara si yongoro zeme 
so ayeke na maboko ti lo ati na sese. 

23Mbi yeke kangbi azo ti Ezipte na popo ti amara nde, mbi yeke kangbi ala kirikiri 
na ya ti akodro wande. 

24Me mbi yeke sara si maboko ti gbia ti Babilone awara ngangu si mbi yeke zia 
yongoro zeme ti mbi na maboko ti lo. Mbi yeke kungbi maboko ti Faraon si lo 
yeke dema na dawa ti wato ti lo tongana zo so awara ka ti fango lo. 

25Biani, mbi yeke sara si maboko ti gbia ti Babilone awara ngangu, me maboko 
ti Faraon ayeke woko wokongo. Mbi yeke zia yongoro zeme ti mbi na maboko ti 
gbia ti Babilone si lo yeke yoro ni na tere ti Ezipte; tongaso, fade azo ayeke hinga 
atene, mbi laa mbi yeke KOTA GBIA. 

26Mbi yeke kangbi azo ti Ezipte na popo ti amara nde, mbi yeke kangbi ala kirikiri 
na ya ti akodro wande. Tongaso, fade azo ayeke hinga atene, mbi laa mbi yeke 
KOTA GBIA.” 

Ezekiel 31 

A haka gbia ti Ezipte na keke ti sedre 

1Na kozo lango ti ota nze ni, na ngu baleoko na oko ni, tënë ti KOTA GBIA asi na 
mbi, atene: 

2 “Molenge ti zo, mo tene na Faraon, gbia ti Ezipte nga na gba ti azo ti lo, mo tene: 
‘Mo so mo yeke kota mingi so, mo kpa zo wa? 

3Mo kpa keke ti sedre ti Liban so amaboko ni apendere mingi, so asara gbe ti de 
nzoni mingi; so ayo na nduzu mingi si li ti lo asi na ya ti ambinda. 

4Ngu asara si keke ni ayo; gba ti ngu ti gbe ti sese asara si amai. Ngu abongbi na 
tere ti agunda ni, na pekoni, ngu ni asua na mbage ti akeke kue ti ngonda. 

5Ndali ti gba ti ngu ni, keke ni ayo na nduzu ahon akeke kue ti ngonda, amaboko 
ni asigigi mingi mingi, amaboko ni ayo mbage na mbage. 

6Andeke ti nduzu kue asara da ti ala na ya ti amaboko ti keke ni, anyama ti 
ngonda kue adu amolenge ti ala na gbe ti amaboko ti keke ni, gba ti amara aduti 
na gbe ti de ti lo. 

7Lo pendere mingi ndali ti konongo ti lo, ndali ti ayongoro maboko ti lo. Biani, 
agunda ti lo alinda na ya ti sese so gba ti ngu ayeke daa. 

8Na yaka ti Nzapa, mbeni keke ti sedre oko alingbi na lo pepe, amaboko ti mbeni 
keke ti sipre oko alingbi nga na amaboko ti lo pepe, mbeni keke oko alingbi na 
kete maboko ti lo pepe. Ataa yaka ti Nzapa, mbeni keke oko apendere alingbi na 
lo pepe. 

9Mbi mu na lo gba ti amaboko so asara pendere ti lo; nilaa akeke kue ti Eden, 
yaka ti Nzapa asara kota be na tere ti lo.’ ” 

A de gbia ti Ezipte na sese tongana keke ti sedre 

10“Ndani laa, tënë so mbi Kota Gbia NZAPA, mbi tene ayeke so: Keke ti sedre ni 
akono awe, lo yo na nduzu ngbii li ti lo asi na ya ti ambinda si baba ahon ndö ti 
lo ndali ti yongo ti lo ni. 

11Ndani laa mbi ke lo, mbi zia lo na maboko ti makonzi ti amara nde so ayeke 
sara na lo alingbi na sioni ti lo. 

12Awande, ala so asara sioni mingi na zo ahon amara kue, ade lo na sese si ala do 
lo azia. Amaboko ti lo ati na ndö ti ahoto nga na apopo-hoto. Amaboko ti lo 
akungbi si alango na ya ti adu kue ti kodro ni so ngu ayeke sua daa. Azo ti kodro 
so lani aduti na gbe ti de ti lo ahon, ala do lo azia. 

13Andeke kue ti nduzu ayeke duti na ndö ti fango gere ti lo; anyama kue ti ngonda 
ayeke lango na popo ti amaboko ti lo. 

14Tongaso, mbeni keke oko so ayeke na tere ti ngu alingbi ti yo na nduzu ngbii li 
ti lo asi na ya ti ambinda pepe si lo pika kate ti lo ndali ti yongo ti lo ni pepe. 

Biani, azo na akeke, ala kue ayeke kui kuingo si ala yeke gue na gbe ti sese 
legeoko tongana ala so ali na du ti kuâ. 

15“Tënë so mbi Kota Gbia NZAPA, mbi tene ayeke so: Na lango so keke ti sedre 
azu na ndo ti akuâ, mbi mu yanga na aye ti dunia ti sara mua ti lo. Mbi kanga lege 
na gba ti ngu ti gbe ti sese ti sigigi, mbi gbanzi lege na abale ti sua; mbi sara si 
gba ti ngu aluti na ndo oko. Ndali ti lo, mbi sara si vukongo ndo akanga ndö ti 
ahoto ti Liban, mbi sara si akeke kue ti ngonda ahole. 

16Na ndembe so mbi sara si keke so ati si azu na ndo ti akuâ legeoko tongana azo 
so ali na du na kuâ, azo ama toto ti tingo ti lo ni, tere ti ala ato nda ti do na mbeto. 
Kâ na gbe ti sese, akeke kue ti Eden, akeke so apendere mingi na ala so awara 
ngu ti Liban gbani, ala kue be ti ala ade. 

17Ala nga, ala na lo azu na ndo ti akuâ, na tere ti ala so akui na ya ti bira, ala so 
lani amu maboko na lo si ala duti na gbe ti de ti lo na popo ti amara nde so. 

18“Na popo ti akeke ti Eden, keke wa laa pendere ti lo alingbi na ti mo? Konongo 
ti lo alingbi na ti mo? Fade a yeke sara si mo na akeke ti Eden ni azu na gbe ti 
sese. Kâ, mo yeke lango na popo ti azo so afâ ganza pepe, mo na azo so akui na 
ya ti bira. Baa, ye so ayeke si ande na Faraon na azo ti lo so ayeke gbani gbani 
laa! So tënë ti yanga ti Kota Gbia NZAPA laa.” 

Ezekiel 32 

Bia ti totongo kuâ na ndö ti Ezipte na gbia ti lo 

1Na kozo lango ti nze baleoko na use ni, na ngu baleoko na use ni, tënë ti KOTA 
GBIA asi na mbi, atene: 

2 “Molenge ti zo, mo he mbeni bia ti totongo kuâ na ndö ti Faraon, gbia ti Ezipte, 
mo tene: ‘Mo kpa kete bamara na popo ti amara; mo yeke tongana sioni nyama 
so akpa ngunde na ya ti kota ngu-ingo. Mo duti kpoo na ya ti angu ti mo pepe, 
mo buba ni na gere ti mo, mo sara si le ti ngu ni aga sioni. 

3Tënë so Kota Gbia NZAPA atene ayeke so: Na ndembe so gba ti amara ayeke 
bongbi, mbi yeke bi gbanda ti mbi na ndö ti mo si ala yeke gboto mo na ya ti 
gbanda ni. 

4Mbi yeke bi mo na sese, mbi yeke bi mo na ya ti ngonda; mbi yeke sara titene 
andeke ti nduzu aduti na ndö ti mo, anyama ti sese kue ate kasa ti mo, ya ti ala 
asi. 

5Tanga ti kasa ti mo so angba so, mbi yeke zia ni na ndö ti ahoto, mbi yeke sara 
si apopo-hoto asi singo na afungo kasa ti mo. 

6Mbi yeke tuku mene ti mo na ndö ti sese; mene ni ayeke mu ndö ti ahoto si 
ayeke si singo na ya ti adu so ngu ayeke sua daa. 

7Na ndembe so fini ti mo ayeke hunzi, mbi yeke kanga le ti nduzu, mbi yeke sara 
si le ti atongoro avuko, mbi yeke sara si mbinda akanga le ti lâ si nze akiri ti su 
pepe. 

8Ndali ti mo, mbi yeke sara titene aye so kue ayeke su na le ti nduzu avuko 
vukongo, mbi yeke sara si ndo avuko pitipiti na kodro ti mo. So tënë ti yanga ti 
Kota Gbia NZAPA laa. 

9Li ti gba ti amara ayeke kpe tongana mbi sara si ala ma sango ti bubango ti mo; 
sango ni ayeke gue ngbii asi na ya ti akodro so mo hinga ni pepe. 

10Ndali ti mo, mbi yeke sara si gba ti amara abaa sioni. Be ti agbia ti ala ayeke do 
na kota mbeto tongana mbi yoro yongoro zeme na le ti ala. Na lango so mo yeke 
ti na sese, fade tere ti ala ayeke ngba ti do dongo; zo oko oko ayeke sara mbeto 
ndali ti fini ti lo wani. 

11‘Biani, tënë so Kota Gbia NZAPA atene ayeke so: Fade yongoro zeme ti gbia ti 
Babilone ayeke li na ya ti mo. 

12Azo ti tiringo bira so ayeke sara sioni mingi na zo ahon amara kue, mbi yeke 
tokua ala ti fâ azo ti mo so ayeke gbani gbani so. Azo ti bira ni ayeke buba aye so 
ayeke sara baba ti Ezipte, ala yeke fâ azo ti kodro ni kue ti hunzi ala. 

13Mbi yeke sara si anyama so kue mo yeke na ni na tere ti ngu ti Nil akui. Fade 
gere ti zo wala sokoto ti nyama ayeke kiri ti buba le ti ngu ni pepe. 

14Tongaso, mbi yeke sara si le ti ngu ni aduti kpoo, ngu ni asua yeke-yeke 
tongana mafuta. So tënë ti yanga ti Kota Gbia NZAPA laa. 

15Mbi yeke sara titene Ezipte aga benyama, mbi yeke zi aye so kue ayeke na ya 
ni, mbi yeke fâ azo so kue alango na ya ni. Tongaso, fade azo ayeke hinga atene, 
mbi laa mbi yeke KOTA GBIA.’ 

16“So mbeni bia ti totongo kuâ laa; fade azo ayeke he ni, awali ti amara nde ayeke 
he ni; ala yeke he bia ti totongo kuâ so na ndö ti Ezipte nga na ndö ti azo ti lo so 
ayeke gbani gbani. So tënë ti yanga ti Kota Gbia NZAPA laa.” 

Bia ti totongo kuâ na ndö ti amara so ahon ala na bira 

17Na lango baleoko na oku ti ngu baleoko na use ni, tënë ti KOTA GBIA asi na 
mbi, atene: 

18“Molenge ti zo, toto na ndö ti azo ti Ezipte so ayeke gbani gbani so. Ayeke nzoni 
bia ti mo ni asara si ala na azo ti amara nde azu na gbe ti sese, ala na ambeni so 
ayeke zu na ndo ti akuâ. 

19Mo tene na ala: Ala baa ti ala atene, ala yeke pendere ahon azo kue? Ala zu, ala 
lango na popo ti azo so afâ ganza pepe, ala so a fâ ala na ya ti bira. 

20Biani, fade azo ti Ezipte ayeke kui na ya ti bira. Fadeso, a gboto ayongoro zeme 
na ya ti bozo ni awe: ayeke fâ Ezipte na azo ti lo so ayeke gbani gbani. 

21Na ndo ti akuâ, amakonzi ti angangu zo ti bira nga na azo ti mungo maboko na 
Ezipte ayeke dekongo, atene: ‘Ala zu awe, ala lango na popo ti e, ala so afâ ganza 
pepe si ala kui na ya ti bira so!’ 

22“Baa, gbia ti Asirii laa, lo na bongbi ti azo ti lo; adu ti kuâ ti aturugu ti lo angoro 
lo kue; a fâ ala kue na ya ti bira. 

23Adu ti kuâ ti ala ayeke yongoro kâ, na gbe ti ndo ti akuâ, angoro du ti kuâ ti 
gbia ni. A fâ ala kue na ya ti bira, ala so ayeke zia lani mbeto na be ti azo so angba 
na fini na ndö ti dunia so. 

24“Baa, gbia ti Elam laa, lo na azo ti lo so ayeke gbani gbani; adu ti kuâ ti ala 
angoro ti ti lo kue. A fâ ala kue na ya ti bira. Azo so afâ ganza pepe si ayeke zia 
lani kota mbeto na be ti azo so angba na fini na ndö ti dunia so, ala zu yongoro 
kâ na gbe ti sese awe. Kamene ahon ndö ti ala, ala na azo so azu na ya ti du ti kuâ. 

25Biani, gbia ti Elam alango na popo ti aturugu ti lo so akui na ya ti bira; adu ti 
kuâ ti azo ti lo so ayeke gbani gbani angoro lo kue. Azo so kue afâ ganza pepe so, 
ala kui na ya ti bira; ala yeke zia lani kota mbeto na be ti azo so angba na fini na 
ndö ti dunia so; fadeso kamene ahon ndö ti ala, ala na azo so azu na ya ti du ti 
kuâ, ala so a fâ ala na ya ti bira. 

26“Gbia ti Meshek na gbia ti Tubal ayeke kâ, ala na azo ti ala so ayeke gbani gbani; 
adu ti kuâ ti ala angoro ala kue. Azo so kue afâ ganza pepe, ala kui na ya ti bira; 
ala yeke zia lani kota mbeto na be ti azo so angba na fini na ndö ti dunia so. 

27A lu ala legeoko pepe na angangu zo ti bira so akui giriri, ala so afâ ganza pepe 
si ala kui so. Angangu zo ti bira ni azu na ndo ti akuâ na aye ti bira ti ala na tere 
ti ala si a zia ayongoro zeme ti ala na gbe ti li ti ala. Me sioni ti ala ayeke na ndö 
ti abio ti ala, ngbanga ti so ala yeke zia ando kota mbeto na be ti azo so angba na 
fini na ndö ti dunia so. 

28Me ti ala, azo ti Ezipte, ala yeke kui si a yeke lu ala na popo ti azo so afâ ganza 
pepe si ala kui na ya ti bira so. 

29“Baa, azo ti Edom laa, ala na agbia ti ala na amakonzi ti ala. Ataa aye ti koli so 
ala sara ando, a zia ala na popo ti azo so akui na ya ti bira; a lu ala legeoko na azo 
so afâ ganza pepe nga na azo so azu na ya ti du ti kuâ. 

30“Baa, amakonzi kue ti Banga na azo ti Sidon kue laa; ala zu na ndo ti akuâ. Ando, 
ala yeke sara aye ti koli mingi si ala yeke zia kota mbeto na be ti azo. Me fadeso, 
kamene ahon ndö ti ala si ala na azo so afâ ganza pepe so alango legeoko na azo 
so azu na ya ti du ti kuâ. 

31“Tongana Faraon abaa ande azo ni, be ti lo ayeke de ndali ti azo ti lo so ayeke 
gbani gbani so. Biani, lo na aturugu ti lo so ayeke kui na ya ti bira. So tënë ti yanga 
ti Kota Gbia NZAPA laa. 

32Biani, mbi zia Faraon titene lo zia kota mbeto na be ti azo so angba na fini na 
ndö ti dunia so; me fadeso, lo wani nga na azo ti lo so ayeke gbani gbani, a yeke 
lu ala na popo ti azo so afâ ganza pepe, ala so akui na ya ti bira. So tënë ti yanga 
ti Kota Gbia NZAPA laa.” 

Ezekiel 33 

Nzapa azia Ezekiel sanziri 

1Tënë ti KOTA GBIA asi na mbi, atene: 

2 “Molenge ti zo, tene na azo ti mara ti mo, mo tene: Tongana mbi ga na bira na 
ndö ti mbeni kodro, azo ti kodro ni ayeke soro na popo ti ala mbeni zo ti zia lo 
sanziri. 

3Tongana sanziri ni abaa bira ayeke ga na ndö ti kodro ni, lo huru tatalita ti tene 
tënë ni na azo ti kodro ni. 

4Tongana mbeni zo ama toto ti tatalita ni, me lo baa tënë ni tongana senge ye si 
awato aga afâ lo, mene ti lo ayeke na li ti lo wani. 

5Lo ma toto ti tatalita ni, me lo baa tënë ni tongana senge ye. Tongaso mene ti lo 
ayeke na li ti lo wani. Me zo so abaa tënë ni tongana senge ye pepe, fade lo yeke 
soo fini ti lo. 

6Me tongana sanziri ni abaa bira ayeke ga si lo huru tatalita pepe, lo tene tënë ni 
na azo ti kodro pepe, tongana wato aga si afâ mbeni zo, sanziri ni laa asara sioni. 
Fade mbi yeke hunda mene ti zo ni na maboko ti sanziri ni. 

7“Molenge ti zo, mo laa mbi zia mo sanziri ndali ti azo ti Israel. Fade mo yeke ma 
tënë ti yanga ti mbi si mo yeke gboto mê ti ala na mbi. 

8Tongana mbi tene na zo ti sioni, mbi tene: ‘Mo zo ti sioni, fade mo yeke kui 
biani!’ Tongana mo gboto mê ti lo titene lo zia lege ti sarango ye ti lo pepe si zo 
ti sioni ni akui ndali ti siokpari ti lo, mo laa mbi yeke hunda mene ti lo na maboko 
ti mo. 

9Me tongana mo gboto mê ti zo ti sioni titene lo zia lege ti sarango ye ti lo, me lo 
zia ni pepe, fade lo yeke kui ndali ti siokpari ti lo; ti mo, mo yeke soo fini ti mo.” 

Zo ti sioni so akiri na Nzapa ayeke duti na fini 

10“Ti mo, molenge ti zo, tene na azo ti Israel, mo tene: Tënë so ala tene ayeke so: 
‘Ngangu li ti e na siokpari ti e ane na ndö ti e; ndali ni, e yeke kui kuingo. E lingbi 
ti duti na fini tongana nyen?’ 

11Tene na ala, mo tene: Fini ti mbi! So tënë ti yanga ti Kota Gbia NZAPA laa. Mbi 
yeke wara ngia ndali ti kuâ ti zo ti sioni? Ye so anzere na be ti mbi ayeke titene 
zo ti sioni azia sioni lege ti sarango ye ti lo si lo duti na fini. Ala azo ti Israel, ala 
zia sioni lege ti sarango ye ti ala, ala zia ni! Ala ye ti kui ngbanga ti nyen? 

12“Ti mo, molenge ti zo, kiri mo tene na azo ti mara ti mo, mo tene: ‘Tongana zo 
ti mbirimbiri ato nda ti sara sioni ye, mbirimbiri so lo sara kozo so alingbi ti soo 
lo pepe. Tongana zo ti sioni azia lege ti sioni sarango ye ti lo, sioni so lo sara kozo 
so, lo yeke kui ndali ni pepe. Me zo ti mbirimbiri alingbi ti duti na fini pepe ndali 
ti sarango ye ti mbirimbiri ti lo, na lango so lo sara siokpari. 

13Tongana mbi tene na zo ti mbirimbiri, mbi tene: Fade mo yeke duti na fini 
biani! Me tongana lo baa ti lo, lo tene, sarango ye ti mbirimbiri so lo sara so 
alingbi awe si lo to nda ti sara sioni ye, a yeke kiri ti dabe na nzoni sarango ye ti 
lo ti kozo so pepe. Fade lo yeke kui ndali ti sioni so lo sara. 

14Tongana mbi tene na zo ti sioni, mbi tene: Fade mo yeke kui biani! Me tongana 
lo zia siokpari si lo sara ye so ayeke na legeni nga na ye so ayeke mbirimbiri, 

15tongana lo kiri na ye so azo amu na lo titene lo bata ndali ti yongo ti lo so ayeke 
na li ti ala, tongana lo kiri na ye so lo nzi, tongana lo sara ye alingbi na ndia so 
ayeke mu fini na zo si lo kiri ti sara sioni ye pepe, fade lo yeke duti na fini biani, 
lo yeke kui pepe. 

16Asioni so kue lo sara, a yeke kiri ti dabe na ni pepe; fade lo yeke duti na fini, 
ngbanga ti so lo sara ye na legeni nga na ye so ayeke mbirimbiri.’ 

17“Azo ti mara ti mo, atene: ‘Sarango ye ti KOTA GBIA ayeke na legeni pepe.’ Me 
ala laa sarango ye ti ala ayeke na legeni pepe! 

18Tongana zo ti mbirimbiri azia lege ti mbirimbiri ti lo si lo sara sioni ye, fade lo 
yeke kui ndali ni. 

19Tongana zo ti sioni azia lege ti sioni sarango ye ti lo si lo sara ye na legeni nga 
na ye so ayeke mbirimbiri, lo yeke duti na fini ndali ni. 

20“Ala azo ti Israel, ala tene: ‘Sarango ye ti KOTA GBIA ayeke na legeni pepe!’ 
Ayeke nzoni ala hinga atene, mbi yeke fâ ngbanga na li ti ala, alingbi na sarango 
ye ti zo oko oko.” 

Fade a yeke buba kodro ti Israel 

21Na lango oku ti nze baleoko ni, na ngu baleoko na use ni, na peko ti so a gbu e, 
a gue na e na kodro wande, mbeni zo so angba na fini na peko ti so a mu gbata ti 
Jérusalem, aga si atene na mbi: “Gbata ni ati awe!” 

22Na lakui, kozoni si zo so asi, maboko ti KOTA GBIA ayeke na ndö ti mbi. Na 
ndade ni, na ndaperere, tongana zo ni asi, andaa Nzapa azi yanga ti mbi awe, mbi 
yeke buburu mbeni pepe. 

23Tongaso tënë ti KOTA GBIA asi na mbi, atene: 

24“Molenge ti zo, azo so angba na Israel si ayeke lango na ya ti gbata so abuba 
awe so, atene: ‘Abraham ayeke ando gi lo oko si lo mu sese so ti ga ye ti lo. Me ti 
e, e yeke gbani, e lingbi fadeso ti mu sese so ti ga ye ti e senge.’ 

25Tongaso, mo tene na ala: Tënë so Kota Gbia NZAPA atene ayeke so: Ala yeke te 
kasa so mene angba na ya ni, ala yeke yo le ti ala na mbage ti ayanda ti ala, ala 
yeke fâ azo. Ala ye ti mu sese so ti ga ye ti ala tongana nyen? 

26Ala yeke zia be ti ala na ndö ti aye ti bira ti ala, ala yeke sara sioni ye so zo 
alingbi ti baa na le ti lo fani use pepe; ala yeke lango na wali ti amba ti ala. Ala ye 
ti mu sese so ti ga ye ti ala tongana nyen? 

27“Mo tene na ala, mo tene: Tënë so Kota Gbia NZAPA atene ayeke so: ‘Fini ti mbi! 
Azo so angba na ya ti gbata so abuba awe so, fade ala yeke kui kuâ ti yongoro 
zeme; azo so ayeke na ya ti ngonda, mbi yeke mu ala na anyama ti ngonda titene 
ate ala; azo so ahonde tere ti ala na ndö ti ahoto nga na ya ti adu ti têne, sioni 
kobela ti bubango kodro ayeke fâ ala. 

28Mbi yeke sara si kodro ni abuba, aga ngonda; ngangu so lo yeke fa baba ni 
ayeke hunzi. Ahoto ti Israel ayeke ga benyama, zo ayeke kiri ti hon kâ pepe.’ 

29Na ndembe so mbi yeke sara titene kodro ni aga benyama biani ndali ti asioni 
sarango ye ti azo ti Israel so zo alingbi ti baa na le ti lo fani use pepe, fade azo 
ayeke hinga atene, mbi laa mbi yeke KOTA GBIA. 

30“Molenge ti zo, azo ti mara ti mo ayeke tene tënë ti mo na tere ti agbagba ti 
gbata ni ti gue na ni, wala na yanga ti ada. Ala yeke tene na popo ti ala, atene: ‘Ala 
ga, e gue, e ma tënë so alondo na KOTA GBIA.’ 

31Tongaso ala mingi aga si ala duti na dawa ti mo. Ala ma atënë ti mo, me ala sara 
ye alingbi na ni pepe. Ala yeke sara ye alingbi na ye so anzere na be ti ala, ala 
yeke gi gi ye so ala lingbi ti wara ye na peko ni. 

32Ti mo, mo yeke tongana mbeni nzoni zo ti hengo bia na ala; mo yeke he 
pendere bia si nzoni mozoko ayeke toto na gbe ni. Ala yeke ma atënë ti mo, me 
ala yeke sara ye alingbi na ni pepe. 

33Tongana aye so mo tene tënë ni asi ande, – aye ni aga nduru ti si, – fade ala 
yeke hinga atene, mbeni wayanga-Nzapa ayeke lani na popo ti ala.” 

Ezekiel 34 

Tënë na tere ti amakonzi ti Israel 

1Tënë ti KOTA GBIA asi na mbi, atene: 

2“Molenge ti zo, tene peko ti tënë ti yanga ti mbi na tere ti awabatango-zo ti 
Israel. Tene peko ti tënë ti yanga ti mbi na tere ti ala, mo tene: Tënë so Kota Gbia 

NZAPA atene ayeke so: Mawa na awabatango-zo ti Israel! Ala yeke gi kobe gi 
ndali ti ala wani! Awabatango-taba alingbi fade ti gi kobe ndali ti ataba pepe? 

3Ti ala, ala yeke te mafuta ti ataba ni, ala yeke yu bongo so a sara na kua ti tere 
ti ataba ni, ala yeke fâ ataba so akono nzoni; me ala yeke gi kobe ndali ti ataba ni 
pepe. 

4Ataba so awoko, ala sara pepe titene ataba ni awara ngangu; ataba so ayeke na 
kobela, ala kai kobela na tere ti ala pepe; ataba so awara ka, ala kanga ka ni pepe; 
ataba so agirisa lege, ala kiri na ala na ndö ti lege pepe; ataba so agirisa, ala gi ala 
pepe. Me ala sara komandema na ndö ti ataba ni na ngangu, ala sara ngangu 
mingi na ala. 

5Ataba ni akangbi kirikiri, ngbanga ti so wabatango ala ayeke daa pepe. Ataba ni 
aga kobe ti anyama kue ti ngonda; ala kangbi kirikiri. 

6Ataba ti mbi ahon kirikiri na ndö ti akota hoto kue nga na ndö ti akete hoto kue; 
ataba ti mbi akangbi kirikiri, mbage na mbage na ndö ti sese kue. Zo oko ti baa 
tënë ti ala ayeke daa pepe; zo oko ti gi ala ayeke daa pepe. 

7Ndani laa, ala awabatango-zo ti Israel, ala ma tënë ti KOTA GBIA! 

8Fini ti mbi! Tënë so mbi Kota Gbia NZAPA, mbi tene ayeke so: Azo anzi ataba ti 
mbi; anyama kue ti ngonda ate ala, ngbanga ti so wabatango ala ayeke daa pepe. 
Awabatango-taba ni ague, agi peko ti ataba ti mbi pepe. Me ala gi kobe gi ndali ti 
ala wani, ala gi kobe ndali ti ataba ni pepe. 

9Ndani laa, ala awabatango-zo ti Israel, ala ma tënë ti KOTA GBIA! 

10Tënë so mbi Kota Gbia NZAPA, mbi tene ayeke so: Mbi yeke ga na tere ti 
awabatango-taba ni. Mbi yeke gi ataba ti mbi, mbi yeke zi ala na maboko ti ala; 
mbi yeke zi ala na kua ti batango ataba ni, tongaso si awabatango-taba ni alingbi 
ti gi kobe ndali ti ala wani mbeni pepe. Mbi yeke gboto ataba ni na yanga ti ala si 
ataba ni ayeke kiri ti duti kobe ti ala pepe. 

11“Biani, tënë so mbi Kota Gbia NZAPA, mbi tene ayeke so: Mbi wani, mbi yeke 
ga ti gi ataba ti mbi si mbi yeke baa ndo nzoni na ndö ti ala. 

12Legeoko tongana ti so mbeni wabatango-taba ayeke na popo ti ataba ti lo so 
akangbi kirikiri, lo yeke baa ndo na ndö ti ala, mbi nga, fade mbi yeke baa ndo na 
ndö ti ataba ti mbi. Mbi yeke zi ala na ando so kue ala kangbi kirikiri daa, na 
lango so mbinda asara si ndo avuko vukongo. 

13Mbi yeke mu ala na kodro wande, mbi yeke zi ala na ya ti akodro so kue ala 
yeke daa si mbi yeke kiri na ala na kodro ti ala. Mbi yeke gue na ala titene ala te 
kobe na ndö ti ahoto ti Israel, na ando so ngu ayeke sua daa nga na ando so kue 
azo asara kodro daa. 

14Mbi yeke gue na ala na nzoni ndo ti tengo pere; ala yeke wara nzoni pere ti 
tengo ni na ndö ti ahoto ti Israel. Kâ, ataba ti mbi alingbi ti lango kpoo na ndo so 
nzoni pere ayeke daa si ala te nzoni pere na ndö ti ahoto ti Israel. 

15Mbi wani, mbi yeke gi kobe ndali ti ataba ti mbi; mbi wani, mbi yeke sara titene 
ala lango kpoo. So tënë ti yanga ti Kota Gbia NZAPA laa. 

16Taba so agirisa, fade mbi yeke gi lo; lo so agirisa lege, mbi yeke kiri na lo na 
ndö ti lege; lo so awara ka, mbi yeke kanga ka ni; lo so ayeke na kobela, mbi yeke 
sara titene lo wara ngangu. Me taba so akono konongo, lo so ayeke na ngangu, 
mbi yeke fâ lo. Mbi yeke gi kobe ndali ti ataba ti mbi na legeni.” 

Nzapa aga ti mu maboko na azo ti lo 

17“Âdu ti ala, ataba ti mbi, tënë so mbi Kota Gbia NZAPA, mbi tene ayeke so: Fade 
mbi yeke fâ ngbanga na popo ti ataba na ataba, na popo ti akoli-taba na akoli-
ngasa. 

18Nzoni pere so ala te so alingbi na ala pepe? Ngbanga ti nyen si ala kiri ado na 
gbe ti gere ti ala tanga ti pere so angba so? Ngu so le ni avuru vurungo si ala nyon 
so alingbi na ala pepe? Ngbanga ti nyen si ala kiri ado ya ti ngu ni si le ni abuba 
so? 

19Ye so angba na tanga ti ataba ti mbi ayeke pere so ala do na gbe ti gere ti ala na 
ngu so ala sara si le ni abuba so. 

20Ndani laa, tënë so mbi Kota Gbia NZAPA, mbi tene ayeke so: Mbi wani laa mbi 
yeke fâ ngbanga na popo ti ataba so akono konongo na ala so ange ngengo. 

21Ala pusu angengo taba ni na kate ti ala, ala pusu ala na ndö ti go ti ala; ala mu 
didi akpo na ataba so kue ayeke na kobela; ala sara ngbii ataba ni akangbi 
kirikiri, yongoro na ndo ti tengo pere. 

22Mbi yeke ga ti mu maboko na ataba ti mbi, tongaso si a kiri anzi ala pepe. Mbi 
yeke fâ ngbanga na popo ti ataba na ataba. 

23Mbi yeke zia gi wabatango-taba oko na ndö ti ataba ti mbi titene lo bata ala. 
Wabatango-taba ni ayeke duti David, zo ti kua ti mbi. Lo laa lo yeke gi kobe na 
ataba ni, lo laa lo yeke duti wabatango ala. 

24Mbi KOTA GBIA, mbi yeke duti Nzapa ti ala si David, zo ti kua ti mbi ayeke duti 
makonzi na popo ti ala. Mbi KOTA GBIA, mbi tene tënë awe. 

25“Fade mbi yeke sara mbuki ti siriri na ala, mbi yeke zi asioni nyama na ya ti 
kodro ni. Tongaso, fade ataba ti mbi alingbi ti duti na siriri na ya ti benyama si 
ala lango na ya ti ngonda. 

26Mbi yeke sara tufa na ndö ti ala nga na ndö ti ando nde nde so ayeke na tere ti 
hoto ti mbi. Mbi yeke sara titene ngu-Nzapa apika na ngoi ni, ngu-Nzapa so ayeke 
sara nzoni na zo. 

27Fade akeke ti yaka ayeke le alengo ni, sese ayeke du ale ti kobe; azo ti mbi 
ayeke duti na siriri na sese ti ala. Mbi yeke fâ ya ti zuge so ane na ndö ti ala, mbi 
yeke zi ala na gbe ti azo so asara ala ngbaa. Tongaso, fade ala yeke hinga atene, 
mbi laa mbi yeke KOTA GBIA. 

28Amara nde ayeke kiri ti nzi aye ti ala pepe, asioni nyama ayeke kiri ti te ala 
pepe. Ala yeke duti na siriri, zo oko ti zia mbeto na be ti ala ayeke daa pepe. 

29Mbi yeke mu na ala yaka so azo ama sango ni ndali ti nzoni lengo ti lo. Na ya ti 
kodro ni, fade azo ayeke kiri ti kui nzara pepe; amara nde ayeke kiri ti zia 
kamene na le ti ala pepe. 

30Tongaso, fade azo ayeke hinga atene, mbi laa mbi yeke KOTA GBIA, Nzapa ti 
azo ti Israel; mbi yeke na ala si ala yeke azo ti mbi. So tënë ti yanga ti Kota Gbia 
NZAPA laa. 

31“Ala azo, ala yeke ataba ti mbi, ataba so mbi yeke mu na ala kobe. Biani, mbi 
yeke Nzapa ti ala. So tënë ti yanga ti Kota Gbia NZAPA laa.” 

Ezekiel 35 

Tënë na tere ti azo ti Edom 

1Tënë ti KOTA GBIA asi na mbi, atene: 

2“Molenge ti zo, mo baa ndo na mbage ti hoto ti Seir si mo tene peko ti tënë ti 
yanga ti mbi na tere ti azo so ayeke lango na ndö ti hoto ni. 

3Mo tene na ala, mo tene: Tënë so Kota Gbia NZAPA atene ayeke so: Mbi yeke ga 
na tere ti ala! Mbi yeke yoro maboko ti mbi ti pika mo, hoto ti Seir; mbi yeke sara 
si mo ga benyama biani biani. 

4Mbi yeke sara titene agbata ti mo aga ndo ti gba ti atêne; mo wani, mo yeke ga 
benyama. Tongaso, fade mo yeke hinga, mo tene, mbi laa mbi yeke KOTA GBIA. 

5Mo ke azo ti Israel kpu na kpu. Na ngoi so ala yeke na ya ti mawa, na ngoi so a 
yeke kai asiokpari ti ala, mo londo na bira na tere ti ala. 

6Tongaso, fini ti mbi! So tënë ti yanga ti mbi, Kota Gbia NZAPA laa. Fade mbi yeke 
tuku mene ti mo si mene so mo tuku so ayeke mu gi peko ti mo. Ndali ti so mo 
ye tënë ti tukungo mene mingi, fade a yeke tuku nga mene ti mo. 

7Mbi yeke sara titene sese ti ahoto ti Seir aga ngonda biani biani; azo so kue 
ayeke hon kâ, mbi yeke fâ ala kue ti hunzi ala. 

8Mbi yeke sara titene akuâ asi singo na ndö ti ahoto ti mo. Azo so kue a fâ ala na 
ya ti bira ayeke ti na ndö ti akete hoto ti mo, na popo-hoto ti mo nga na ya ti adu 
so angu ti mo ayeke sua daa. 

9Mbi yeke sara titene mo ga benyama kpu na kpu; azo ayeke kiri ti lango na ya ti 
agbata ti mo pepe. Tongaso, fade mo yeke hinga, mo tene, mbi laa mbi yeke KOTA 
GBIA. 

10“Mo tene: ‘Amara use so, Israel na Juda, asese use so ayeke ga ti mbi, e yeke mu 
ni ti ga ye ti e; andaa KOTA GBIA ayeke na ndo so.’ 

11Mo sara lani kota be na tere ti ala, mo sara ngonzo na tere ti ala si be ti mo ake 
ala. Fini ti mbi! So tënë ti yanga ti mbi, Kota Gbia NZAPA laa. Fade mbi yeke sara 
na mo gi oko ye so mo sara na ala. Fade mbi yeke sara titene ala hinga mbi 
tongana mbi fâ ngbanga na li ti mo. 

12Tongaso, fade mo yeke hinga, mo tene, mbi yeke KOTA GBIA; mbi ma 
azongango ndo so kue mo zonga na ahoto ti Israel, mo tene: ‘Ahoto ni aga 
benyama awe! A mu ala na e titene e te!’ 

13Ala tene tënë na tere ti mbi na baba; ala tene atënë ti baba na tere ti mbi: mbi 
ma atënë ni kue awe. 

14“Tënë so mbi Kota Gbia NZAPA, mbi tene ayeke so: Na ndembe so azo ti kodro 
kue ayeke duti ande na ngia, mbi yeke sara si mo ga benyama. 

15Na ndembe so a buba ye so aga ti azo ti Israel, tere ti mo anzere. Mbi yeke sara 
na mo gi oko ye so mo sara. Mo yeke ga benyama, mo na hoto ti Seir nga na sese 
ti Edom kue. Tongaso, fade azo ayeke hinga atene, mbi laa mbi yeke KOTA GBIA.” 

Ezekiel 36 

Azo ti Israel ayeke kiri ti mu sese ti ala 

1 “Molenge ti zo, tene peko ti tënë ti yanga ti mbi na tere ti ahoto ti Israel, mo 
tene: Ala ahoto ti Israel, ala ma tënë ti KOTA GBIA! 

2Tënë so mbi Kota Gbia NZAPA, mbi tene ayeke so: Awato ti ala ahe ala, atene: 
‘Huuu! Huuu! Angbene hoto so aga ye ti e awe!’ 

3Fadeso mo tene peko ti tënë ti yanga ti mbi, mo tene: Tënë so Kota Gbia NZAPA 
atene ayeke so: Mbage na mbage, azo abuba ala si asara nzara ti ala; amara nde 
amu ala ti ga ye ti ala; azo ahe ala na ngia si azonga ala. 

4Ndani laa, ala ahoto ti Israel, ala ma tënë ti Kota Gbia NZAPA! Tënë so mbi Kota 
Gbia NZAPA, mbi tene ayeke so: Akota hoto, akete hoto, akete ngu so ayeke sua, 
apopo-hoto, akodro so abuba awe si aga benyama, agbata so azo ado azia, agbata 
so azo anzi aye ti ya ni kue si azo ti amara nde so angoro ni ahe ni na ngia, 

5tënë so mbi Kota Gbia NZAPA, mbi tene ayeke so: Mbi deba yanga ti mbi! Na 
lege ti ngonzo ti mbi so alondo tongana wâ, mbi tene tënë so na tere ti amara 
nde nga na tere ti Edom kue, ngbanga ti so ala mu sese ti mbi ti ga ye ti ala. Be ti 

ala asi singo lani na ngia, ala baa kodro ti mbi tongana mbumbuse ye si ala nzi 
ando so anyama ayeke te pere daa. 

6Ndani laa, mo tene peko ti tënë ti yanga ti mbi na ndö ti sese ti Israel, na ndö ti 
akota hoto, akete hoto, akete ngu so ayeke sua nga na apopo-hoto, mo tene: Tënë 
so Kota Gbia NZAPA atene ayeke so: Baa, na lege ti ngonzo ti mbi ti wâ na 
mbanda ti mbi laa mbi tene tënë so, ngbanga ti so amara nde azia kamene na le 
ti ala. 

7Ndani laa, tënë so mbi Kota Gbia NZAPA, mbi tene ayeke so: Mbi yoro maboko 
ti mbi na nduzu, mbi deba yanga ti mbi, mbi tene: Amara nde so angoro ala, ala 
laa kamene ni ayeke kiri ti gbu le ti ala. 

8Ti ala, ahoto ti Israel, fade amaboko ti akeke ti ala ayeke sigigi, akeke ni ayeke 
le ndali ti azo ti Israel so ayeke azo ti mbi. Biani, ala ga nduru ti kiri na sese ti ala 
awe. 

9Biani, mbi yeke ga na mbage ti ala, mbi yeke kiri na mbage ti ala; azo ayeke kiri 
ti fâ yaka na ndö ti sese ti ala si ala lu kobe daa. 

10Mbi yeke sara titene azo awu mingi na ya ti kodro ti Israel kue; azo ayeke kiri 
ti lango na ya ti agbata, ando so lani abuba, a yeke kiri ti leke ni. 

11Mbi yeke sara titene azo na anyama awu mingi. Ala yeke du amolenge si ala 
yeke ga gbani gbani; mbi yeke sara titene ala kiri awu mingi ahon ti giriri, mbi 
yeke sara nzoni na ala ahon ti kozo. Tongaso, fade ala yeke hinga atene, mbi laa 
mbi yeke KOTA GBIA. 

12Mbi yeke sara titene ala azo ti Israel, azo ti mbi atambula na ya ti kodro ni kue. 
Ala yeke mu sese ni ti ga ye ti ala, ayeke ga ye ti ala si ala ahoto, ala yeke kiri ti fâ 
amolenge ti azo ni pepe. 

13Tënë so mbi Kota Gbia NZAPA, mbi tene ayeke so: Ambeni zo atene na mo 
Israel, atene: Mo yeke kodro so mo yeke te azo, mo fâ amolenge ti azo ti mara ti 
mo. 

14Tongaso, fade mo yeke kiri ti te azo pepe, mo yeke kiri ti fâ amolenge ti azo ti 
mara ti mo pepe. So tënë ti yanga ti Kota Gbia NZAPA laa. 

15Mbi yeke sara titene azo akiri ti zia kamene na le ti mo pepe, mo yeke kiri ti ma 
azongango ndo ti amara nde pepe. Mo yeke sara titene azo ti mara ti mo akiri ati 
pepe. So tënë ti yanga ti Kota Gbia NZAPA laa.” 

KOTA GBIA ayeke bongbi azo ti Israel 

16Tënë ti KOTA GBIA asi na mbi, atene: 

17 “Molenge ti zo, na ndembe so azo ti Israel aduti ando na sese ti ala, ala sara si 
sese ni aga sioni na lege ti dutingo ti ala nga na asarango ye ti ala. Lege ti dutingo 
ti ala ayeke sioni na le ti mbi tongana wali so aga sioni na ngoi ti bango ya ti lo. 

18Ala sara si kodro ni aga sioni na lege ti mene so ala tuku nga na lege ti afungo 
yanda. Ndani laa, mbi tuku ngonzo ti mbi ti wâ na ndö ti ala. 

19Mbi kangbi ala na popo ti amara nde si ala kangbi kirikiri na ya ti akodro 
wande. Mbi fâ ngbanga na li ti ala alingbi na dutingo ti ala nga na asarango ye ti 
ala. 

20Andaa, na popo ti amara so ala gue daa, ala buba iri ti mbi so ayeke nde si ayeke 
nzoni kue. Biani, azo atene tënë ti ala, atene: ‘So azo ti KOTA GBIA laa; kodro ti 
lo laa ala do azia!’ 

21Tongaso be ti mbi aso ndali ye so: iri ti mbi so ayeke nde si ayeke nzoni kue, 
azo ti Israel abuba ni na popo ti amara nde so azo ti Israel aga na ndo ti ala. 

22Ndani laa, tene na azo ti Israel, mo tene: Tënë so Kota Gbia NZAPA atene ayeke 
so: Ye so mbi sara so, mbi sara ni ndali ti ala, azo ti Israel pepe. Me mbi sara ni 
ndali ti iri ti mbi so ayeke nde si ayeke nzoni kue, iri ti mbi so ala buba ni na popo 
ti amara nde so ala ga na ndo ti ala. 

23Kota iri ti mbi so ala buba na popo ti amara nde, iri ti mbi so ala buba ni na 
popo ti ala so, fade mbi yeke fa na amara nde so iri ni ayeke nde si ayeke nzoni 
kue; mbi yeke fa ni na ala na lege ti ala, azo ti Israel. Tongaso, fade amara nde ni 
ayeke hinga atene, mbi laa mbi yeke KOTA GBIA. So tënë ti yanga ti Kota Gbia 
NZAPA laa.” 

24“Fade mbi yeke zi ala na popo ti amara nde, mbi yeke mu ala na sese nde nde, 
mbi yeke bongbi ala si mbi yeke kiri na ala na sese ti ala. 

25Mbi yeke tuku nzoni ngu na ndö ti ala si ala ga nzoni. Mbi yeke sukula asioni ti 
ala kue, mbi yeke zi ayanda ti ala. 

26Mbi yeke mu na ala fini be, mbi yeke zia fini yingo na ya ti ala. Mbi yeke zi be ti 
ala so akpengba tongana têne si mbi yeke mu na ala be ti zo 

27Mbi yeke zia taa yingo ti mbi na ya ti ala, mbi yeke sara titene ala sara ye alingbi 
na atënë ti ndia ti mbi, ala bata ni si ala sara ye alingbi na aye so mbi fa. 

28 Tongaso, fade ala yeke duti na sese so mbi mu ando na akotara ti ala; ala yeke 
duti azo ti mbi si mbi yeke duti Nzapa ti ala. 

29Mbi yeke zi ala na ya ti asioni ti ala kue. Mbi yeke kiri ti tokua nzara na ya ti 
kodro ti ala pepe, me mbi yeke sara titene le ti kobe asigigi si ale gbani gbani. 

30Mbi yeke sara titene akeke ti ala na akobe ti yaka ti ala ale gbani gbani. Tongaso 
si kamene ayeke kiri ti sara ala pepe ndali ti nzara na popo ti amara nde. 

31Na ndembe ni so, fade ala yeke dabe ti ala na sioni lege ti dutingo ti ala nga na 
asioni sarango ye ti ala; fade li ti ala ayeke ne na kamene ndali ti asiokpari ti ala 
nga ndali ti asioni ye so ala sara si zo alingbi ti baa na le ti lo fani use pepe so. 

32Ala azo ti Israel, alingbi ala hinga atene, ye so mbi yeke sara so, mbi sara ni 
ndali ti ala pepe; so tënë ti yanga ti mbi, Kota Gbia NZAPA laa. Ayeke fade nzoni 
titene kamene asara ala si be ti ala aso ndali ti lege ti sarango ye ti ala. 

33“Tënë so mbi Kota Gbia NZAPA, mbi tene ayeke so: Na lango so mbi 
yeke sukula asioni ti ala kue, mbi yeke sara titene azo akiri asi singo na ya ti 
agbata; aye so lani abuba, a yeke kiri ti leke ni. 

34Sese so aga benyama, azo ayeke kiri ti fâ yaka daa; sese ni ayeke kiri ti ngba 
benyama pepe na le ti azo so ayeke hon na lege. 

35Fade azo ayeke tene: ‘Sese so lani abuba so, akiri aga tongana yaka ti Eden. 
Agbata so lani aga ndo ti gba ti atêne, abuba, a kungbi ni na sese, a kiri asara 
ngangu gbagba na tere ni si azo alango daa.’ 

36Tongaso, azo ti mara nde so ayeke ngba na fini na tere ti ala ayeke hinga atene, 
mbi yeke KOTA GBIA; mbi yeke leke agbata so abuba awe; mbi yeke kiri ti lu ye 
na yaka so azo abuba ni. Mbi KOTA GBIA, mbi tene tënë awe; mbi yeke sara ye 
ni. 

37“Tënë so mbi Kota Gbia NZAPA, mbi tene ayeke so: Mbi yeke kiri ti zia lege na 
azo ti Israel ti gi mbi si mbi yeke sara ye ndali ti ala; mbi yeke sara titene ala kiri 
awu mingi tongana bongbi ti ataba. 

38Ando, na ngoi ti akota matanga, anyama ti mungo na sandaga asi singo na 
Jérusalem; a yeke ga na ala na lege ti bongbi ti ala. Agbata so abuba ando, gba ti 
azo ayeke kiri ti si singo na ya ni legeoko tongana anyama ni. Tongaso, fade azo 
ayeke hinga atene, mbi laa mbi yeke KOTA GBIA.” 

Ezekiel 37 

Akuru bio akiri ti duti na fini 

1Maboko ti KOTA GBIA agbu mbi, yingo ti lo ague na mbi si azia mbi na ndo so 
ayeke na popo-hoto; abio asi singo daa. 

2KOTA GBIA asara si mbi hon, mbi ngoro tere ti abio ni kue. Abio ni ayeke gbani 
gbani na popo-hoto ni si ala hole kasakasa. 

3KOTA GBIA ahunda mbi: “Molenge ti zo, abio so alingbi ti kiri ti duti na fini?” 
Mbi kiri tënë: “Kota Gbia NZAPA, mo laa mo hinga!” 

4Lo tene na mbi: “Tene peko ti tënë ti yanga ti mbi na ndö ti abio ni, mo tene: Ala 
akuru bio so, ala ma tënë ti KOTA GBIA! 

5Tënë so Kota Gbia NZAPA atene na abio ni ayeke so: Mbi yeke sara titene pupu 
aga na ya ti ala si ala kiri ti duti na fini. 

6Mbi yeke zia akamba ti tere na tere ti ala, mbi yeke sara titene kasa ti tere ti ala 
asigigi si mbi yeke kanga tere ti ala na poro. Na pekoni, mbi yeke zia pupu na ya 



1611 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

ti ala si ala yeke kiri ti duti na fini. Tongaso, fade ala yeke hinga atene, mbi laa 
mbi yeke KOTA GBIA.” 

7Mbi tene peko ti tënë ti yanga ti KOTA GBIA so alingbi na yanga so lo mu na mbi. 
So mbi ngba ti tene tënë, mbi ma mbeni ye ayeke toto, aye ayeke yingi tere: bio 
oko oko ayeke pusu nduru nduru na tere ti mba ti lo. 

8Mbi baa ndo, mbi baa so akamba ti tere aga na tere ti abio ni, kasa ti tere asigigi 
na tere ti ala si poro akanga ndö ti ala. Me pupu ade ti ga na ya ti ala pepe. 

9Tongaso KOTA GBIA atene na mbi: “Molenge ti zo, tene peko ti tënë ti yanga ti 
mbi na ndö ti pupu; tene peko ti tënë ti yanga ti mbi, mo tene: Tënë so Kota Gbia 
NZAPA atene ayeke so: ‘Pupu, londo na andangoro osio ti sese kue, mo ya na ndö 
ti akuâ so si ala kiri ti duti na fini!’ ” 

10Mbi tene peko ti tënë ti yanga ti KOTA GBIA alingbi na yanga so lo mu na mbi. 
Tongaso pupu ali na ya ti akuâ ni si ala kiri aduti na fini; ala luti na nduzu. Ala 
yeke gbani gbani tongana kota bongbi ti aturugu. 

11Na pekoni, KOTA GBIA atene na mbi: “Molenge ti zo, abio so ayeke limo ti azo 
ti Israel kue laa. Azo ti Israel atene: ‘E yeke tongana akuru bio, mbeni ye titene e 
zia be ti e ti ku ayeke daa pepe; ti e ahunzi awe!’ 

12Ndani laa, tene peko ti tënë ti yanga ti mbi, mo tene na ala: Tënë so Kota Gbia 
NZAPA atene ayeke so: Mbi yeke zi yanga ti adu ti kuâ ti ala, mbi yeke sara titene 
ala sigigi na ya ti adu ti kuâ ni, ala azo ti mbi. Mbi yeke kiri na ala na sese ti Israel. 

13Tongana mbi zi yanga ti adu ti kuâ ti ala, tongana mbi sara si ala sigigi na ya ti 
adu ti kuâ ni, ala azo ti mbi, fade ala yeke hinga atene, mbi laa mbi yeke KOTA 
GBIA. 

14Mbi yeke zia yingo ti mbi na ya ti ala si ala kiri ti duti na fini. Mbi yeke zia ala 
na sese ti ala. Tongaso, fade ala yeke hinga atene, mbi laa mbi yeke KOTA GBIA; 
mbi tene tënë awe, mbi yeke sara ye ni. So tënë ti yanga ti mbi KOTA GBIA laa.” 

KOTA GBIA ayeke bongbi akodro-gbia use ti Israel ti ga oko 

15Tënë ti KOTA GBIA asi na mbi, atene: 

16“Mo, molenge ti zo, mu mbeni nduru keke, mo su tënë so na ndö ni: ‘Juda na 
azo ti Israel ti kodro-gbia so’. Na pekoni, mu mbeni nduru keke nde, mo su tënë 
so na ndö ni: ‘Joseph wala Efraim na azo ti Israel ti kodro-gbia so’. 

17Mo tengbi anduru keke ni titene ala gbu tere si aga keke oko na ya ti maboko 
ti mo. 

18Fade azo ti mara ti mo ayeke hunda mo, atene: ‘Mo lingbi ti fa na e nda ti ye so 
mo sara so pepe?’ 

19Fade mo yeke kiri tënë na ala: Tënë so Kota Gbia NZAPA atene ayeke so: Mbi 
yeke mu nduru keke so ayeke limo ti Joseph na azo ti Israel ti kodro-gbia so ti 

tengbi ni na nduru keke so ayeke limo ti Juda na azo ti kodro-gbia so; mbi yeke 
sara titene aga gi keke oko na ya ti maboko ti mbi.” 

20“Akeke so fade mo su mbeti na ndö ni so ayeke ngba na ya ti maboko ti mo, na 
le ti azo kue. 

21Na pekoni, mo tene na ala: Tënë so Kota Gbia NZAPA atene ayeke so: Ala azo ti 
Israel, mbi yeke zi ala na popo ti amara nde so ala gue na ndo ti ala nga na ando 
nde nde, mbi yeke bongbi ala si mbi yeke kiri na ala na sese ti ala. 

22Mbi yeke sara titene ala ga gi mara oko na sese ni, na ndö ti ahoto ti Israel; ala 
kue, gbia ti ala ayeke duti gi oko; ala yeke kiri ti duti amara use pepe, ya ti kodro-
gbia ni ayeke kiri ti kangbi use pepe. 

23Ala yeke kiri ti ga sioni pepe na lege ti vorongo afungo yanda, na lege ti sarango 
asioni ye so zo alingbi ti baa na le ti lo fani use pepe nga na lege ti asioni nde nde 
so ala sara. Mbi yeke zi ala na ando so kue ala duti daa si ala sara siokpari so; 
mbi yeke sara si ala ga nzoni. Ala yeke duti azo ti mbi si mbi yeke duti Nzapa ti 
ala. 

24Zo ti kua ti mbi David laa ayeke le-gbia na ndö ti ala si wabatango ala kue ayeke 
duti gi oko. Fade ala yeke sara ye alingbi na aye so mbi fa nga na lege ti atënë ti 
ndia ti mbi si ala yeke sara ye alingbi na ni. 

25Ala yeke duti na sese so mbi mu na zo ti kua ti mbi Jacob, sese so akotara ti ala 
aduti ando daa. Ala yeke duti daa kpu na kpu, ala na amolenge ti ala, na amolenge 
ti amolenge ti ala. Fade David, zo ti kua ti mbi ayeke duti makonzi ti ala lakue 
lakue. 

26Mbi yeke sara mbuki ti siriri na ala; mbuki ni ayeke ngba lakue lakue na popo 
ti mbi na ala. Mbi yeke zia ala na ndö ti sese so, mbi yeke sara si ala wu mingi. 
Mbi yeke zia da ti mbi so ayeke nde si ayeke nzoni kue na popo ti ala kpu na kpu. 

27Ndo ti dutingo ti mbi ayeke na popo ti ala; mbi yeke duti Nzapa ti ala si ala yeke 
duti azo ti mbi. 

28Na ndembe so mbi yeke zia da ti mbi na popo ti ala kpu na kpu, fade amara nde 
ayeke hinga atene, mbi laa mbi yeke KOTA GBIA, mbi laa mbi zia Israel nde ndali 
ti mbi.” 

Ezekiel 38 

Tënë na tere ti Gog 

1Tënë ti KOTA GBIA asi na mbi, atene: 

2 “Molenge ti zo, baa ndo na mbage ti Gog, kota makonzi ti azo ti Tubal na ti azo 
ti Meshek so lo yeke na kodro ti Magog. Tene peko ti tënë ti yanga ti mbi na tere 
ti lo. 

3Mo tene na lo, mo tene: Tënë so Kota Gbia NZAPA atene ayeke so: Mo Gog, kota 
makonzi ti azo ti Meshek na ti azo ti Tubal, mbi yeke ga na tere ti mo. 

4Mbi yeke yoro kongi na ngbangba ti mo si mbi yeke gboto mo na ngangu ti hon 
na mo, mbi yeke sigigi na mo na ya ti kodro ni, mo na aturugu ti mo, ambarata ti 
mo, azo ti kpengo na mbarata ti mo; ala so kue ayu apendere bongo, gba ti 
aturugu so ala kue agbu avala na ayongoro zeme na maboko ti ala. 

5Aturugu ti Perse, ti Etiopii na ti Put kue ayo avala si ala yu akpoto ti bira; fade 
mo na ala ayeke gue. 

6Gomer na aturugu ti lo kue, Bet-Togarma so ayeke yongoro kâ na mbage ti 
Banga, lo na aturugu ti lo kue, mo na ala nga na gba ti amara so ayeke na tere ti 
mo ayeke gue. 

7Leke tere ti mo nzoni, duti nduru, mo na gba ti azo so kue abongbi na tere ti mo; 
mo laa mo yeke bata ala. 

8Gbanda, ngu mingi na pekoni, mbi yeke tokua mo ti sara bira na kodro ti Israel. 
Andaa na ngoi ni so, azo ti kodro ni so akpe lani bira, ala yeke bongbi tere ti ala 
na ndö ti ahoto ti Israel, ahoto so abuba aninga awe. Na peko ti so azo ni agboto 
tere ti ala na popo ti gba ti amara, ala yeke duti na siriri. 

9Mo na aturugu ti mo kue nga na gba ti amara so ayeke na tere ti mo, ala yeke ga 
ti tiri bira na azo ni; ala yeke ti na ndö ti azo ni tongana kota pupu; ala yeke kanga 
ndö ti kodro ti ala tongana gba ti mbinda. 

10“Tënë so mbi Kota Gbia NZAPA, mbi tene ayeke so: Na lango ni so, fade atënë 
mingi mingi ayeke ga na be ti mo; mo yeke leke pialo so ayeke sioni. 

11Fade mo yeke tene: ‘Kodro so gbagba ayeke na tere ni pepe so, mbi yeke gue ti 
tiri bira na azo ni. Kâ, azo ni aduti kpoo, ala yeke lango na siriri, ala yeke lango 
na ya ti agbata so gbagba ayeke na tere ni pepe, ayanga ti agbata ni ayeke daa 
pepe si kota kerere ti kangango na ni ayeke daa pepe. 

12Mbi yeke gue kâ ti gbu aye, ti nzi aye. Mbi yeke tiri bira na agbata so a buba ni 
ando si fadeso azo akiri ti lango daa so; azo ni alondo na ya ti akodro ti amara 
nde si ala bongbi tere ti ala; ala yeke na anyama na amosoro ti ala si ala yeke 
lango taa na be ti sese kue.’ 

13Azo so alango na Saba nga na Dedan, azo ti dengo buze ti Tarsis na agbata so 
ayeke na tere ni ayeke hunda ande mo, atene: ‘Mo ga ti gbu aye? Mo ga ti nzi ye 
laa mo bongbi aturugu ti mo so? Mo ga ti mu wen ti nginza na lôro, anyama nga 
na amosoro; mo ye ti gbu gba ti aye na peko ti bira ti gue na ni?’ 

14“Ndani laa, mo, molenge ti zo, tene peko ti tënë ti yanga ti mbi na tere ti Gog, 
mo tene: Tënë so Kota Gbia NZAPA atene ayeke so: Na lango so azo ti mbi, azo ti 
Israel, ayeke duti na siriri, fade mo yeke hinga tënë ni. 



1614 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

15Mo yeke londo na kodro ti mo so ayeke yongoro kâ na mbage ti Banga ti ga, mo 
na gba ti amara so ayeke na tere ti mo, ala kue ako na ndö ti ambarata; mo na ala 
ayeke bongbi ti ga gba ti aturugu. 

16Mo yeke ga ti tiri bira na Israel, azo ti mbi. Mo yeke kanga ndö ti kodro ti ala 
tongana ti so mbinda ayeke kanga ndö ti sese. Ye ni ayeke si ande na lango ti 
ndani. Fade mbi yeke tokua mo ti gue ti tiri bira na kodro ti mbi. Tongaso si 
amara nde ahinga atene, mbi yeke Nzapa so mbi yeke nde si mbi yeke nzoni kue. 
Mbi yeke fa ye ni na ala na lege ti mo, Gog. 

17“Tënë so mbi Kota Gbia NZAPA, mbi tene ayeke so: Mbi tene tënë ti mo ando 
na lege ti azo ti kua ti mbi, awayanga-Nzapa ti Israel. Na ya ti angu mingi, ala tene 
peko ti tënë ti yanga ti mbi atene, mo laa mbi yeke tokua mo ti gue ti tiri bira na 
azo ti mbi. 

18Me na lango ni so, mo Gog, mo yeke si na sese ti Israel, fade ngonzo ti mbi ti wâ 
ayeke londo ngangu mingi. So tënë ti yanga ti Kota Gbia NZAPA laa. 

19Na ya ti mbanda ti mbi nga na ya ti ngonzo ti mbi ti wâ, mbi deba yanga ti mbi, 
mbi tene: Na lango ni so, fade sese ayeke yingi ngangu na Israel. 

20Asusu ti kota ngu-ingo, andeke ti nduzu, anyama ti ngonda, anyama so kue 
ayeke hara harango nga na azo kue ti ndö ti sese, tere ti ala ayeke do na mbeto 
na dawa ti mbi. Ahoto ayeke ti na sese, atêne ayeke tuku na sese, agbagba kue 
ayeke ti na sese. 

21Na ndö ti ahoto ti mbi kue, mbi yeke ga na bira na tere ti mo, Gog. So tënë ti 
yanga ti mbi, Kota Gbia NZAPA laa. Fade zo oko oko ayeke fâ ita ti lo na yongoro 
zeme. 

22Mbi yeke fâ ngbanga na li ti mo na lege ti sioni kobela ti bubango kodro nga na 
lege ti tukungo mene. Mbi yeke tokua ngangu ngu-Nzapa, pembe ti bekpa, wâ 
nga na sufre na ndö ti mo, na ndö ti aturugu ti mo nga na ndö ti gba ti amara so 
ayeke na tere ti mo. 

23Tongaso, fade mbi yeke fa na gba ti amara nde so mbi yeke kota, mbi yeke nde 
si mbi yeke nzoni kue. Tongaso, fade ala yeke hinga atene, mbi laa mbi yeke 
KOTA GBIA.” 

Ezekiel 39 

Tënë na tere ti Gog ti fani use ni 

1 “Ti mo, molenge ti zo, mo tene peko ti tënë ti yanga ti mbi na tere ti Gog. Mo 
tene na lo, mo tene: Tënë so Kota Gbia NZAPA atene ayeke so: Mbi yeke ga na 
tere ti mo, Gog, kota makonzi ti azo ti Meshek na ti Tubal. 

2Fade mbi yeke gboto mo na ngangu ti hon na mo; mbi yeke sara titene mo sigigi 
na ya ti kodro ti mo so ayeke yongoro kâ na mbage ti Banga titene mo gue, mo 
tiri bira na ahoto ti Israel. 

3Na pekoni, mbi yeke pika mo si ya ti kokora ti mo so ayeke na ya ti maboko ti 
mo ti wali ayeke fâ; mbi yeke sara titene ale ti kokora ti mo alondo na ya ti 
maboko ti mo ti koli ati na sese. 

4Mo na aturugu ti mo kue nga na gba ti azo so ayeke na tere ti mo, ala yeke kui 
na ndö ti ahoto ti Israel. Mbi yeke mu kuâ ti mo na angoalo na andeke kue ti 
nduzu nga na anyama ti ngonda titene ala te. 

5Mo yeke kui taa na ya ti ngonda, ngbanga ti so mbi tene tënë awe. So tënë ti 
yanga ti Kota Gbia NZAPA laa. 

6Mbi yeke bi wâ na ya ti kodro ti Magog nga na ndö ti azo so ayeke lango yongoro 
na yanga ti kota ngu-ingo si ala yeke duti na siriri so. Tongaso, fade ala yeke 
hinga atene, mbi laa mbi yeke KOTA GBIA. 

7Mbi yeke sara titene azo ti Israel so ayeke azo ti mbi ahinga so iri ti mbi ayeke 
nde si ayeke nzoni kue. Mbi yeke kiri ti zia lege pepe titene azo akiri abuba iri ti 
mbi, iri ti mbi so ayeke nde si ayeke nzoni kue so. Tongaso, fade amara nde ayeke 
hinga atene, mbi laa mbi yeke KOTA GBIA, Nzapa ti Israel, lo so lo yeke nde si lo 
yeke nzoni kue. 

8Biani, aye so ayeke ga; aye ni asi awe! Lango so mbi tene tënë ni so laa. So tënë 
ti yanga ti mbi, Kota Gbia NZAPA laa. 

9Azo ti Israel ayeke sigigi na ya ti agbata ti ala, ala yeke sara wâ, ala yeke gbi aye 
ti bira ti awato ti ala: akete vala na akota vala, akokora na ale ti kokora, ayongoro 
zeme na alikongo; ala yeke wara aye ti sara na wâ na ya ti ngu mbarambara. 

10Azo ayeke kiri ti gue ti ro akeke ti wâ na yaka pepe, wala ala yeke kiri ti fâ 
akeke na ya ti gbako pepe. Biani, ala yeke sara wâ gi na aye ti bira so. Ala yeke 
nzi ye ti azo so lani anzi ala, ala yeke gbu aye ti azo so lani agbu aye ti ala. So tënë 
ti yanga ti Kota Gbia NZAPA laa. 

11“Na lango ni so, fade mbi yeke mu na Gog mbeni ndo na Israel titene a lu kuâ ti 
lo daa. Ndo ni ayeke na popo-hoto ti Azo-ti-hongo-na-lege, na mbage ti To ti kota 
ngu ti Gba-ti-ingo. Ndo ni ayeke kanga lege na azo so ayeke hon na lege. A yeke 
lu kuâ ti Gog na ti gba ti azo ti lo kâ. A yeke di iri ti ndo ni ‘Popo-hoto ti Gba-ti-
azo-ti-Gog’. 

12Azo ti Israel ayeke mu nze mbarambara ti lu kuâ ti azo ni, tongaso si kodro ni 
aga nzoni. 

13Azo ti kodro kue laa ayeke lu akuâ ni; lungo akuâ ni ayeke ga ye ti pikango kate 
ti ala na lango so mbi yeke fa gonda ti mbi. So tënë ti yanga ti Kota Gbia NZAPA 
laa. 

14Na peko ti nze mbarambara, ala yeke soro ambeni koli titene ala hon na ya ti 
akodro ni lakue ti gi akuâ so angba na ndö ti sese. Azo so ayeke hon na lege ayeke 
mu maboko na akoli ni ti lu akuâ ni. Tongaso, ala yeke sara titene kodro ni 
aga nzoni. 

15Azo so ayeke hon na lege ayeke tambula na ya ti kodro ni mbage na mbage kue. 
Tongana mbeni oko awara abio ti zo, lo yeke bongbi atêne na tere ni titene a 
hinga na ni. Tongaso, azo so ayeke zi adu ti kuâ aga amu ni si alu ni na Popo-hoto 
ti Gba-ti-azo-ti-Gog. 

16Mbeni gbata ayeke duti daa so a yeke di iri ni Hamona, so ti tene ‘Gba-ti-azo’. 
Tongaso, fade a yeke sara si kodro ni aga nzoni.” 

17“Ti mo molenge ti zo”, tënë so Kota Gbia NZAPA atene ayeke so: Tene na 
andeke na aye so kue ayeke huru na le ti nduzu, na anyama ti ngonda, mo tene: 
Ala londo na ando nde nde, ala bongbi tere ti ala, ala ga na sandaga so mbi yeke 
mu ndali ti ala. Sandaga ni ayeke kota sandaga so mbi yeke mu ni na ndö ti ahoto 
ti Israel. Fade ala yeke te kasa si ala yeke nyon mene. 

18Ala yeke te kasa ti angangu zo ti bira, ala yeke nyon mene ti amakonzi ti dunia; 
a mu ala na sandaga na plase ti akoli-taba, akete taba, akoli-ngasa nga na akoli-
bagara ti mafuta ti Bashan. 

19Ala yeke te mafuta ngbii ya ti ala asi, ala yeke nyon mene ngbii asara ala 
tongana samba. Baa, sandaga so mbi yeke mu ndali ti ala laa. 

20Matanga ti tengo kobe so mbi yeke iri ala ndali ni, fade ala yeke te ambarata na 
azo ti kpengo na mbarata ni, aturugu na angangu zo ti bira nde nde. So tënë ti 
yanga ti Kota Gbia NZAPA laa. 

21“Fade mbi yeke fa gonda ti mbi na popo ti amara nde. Ala kue ayeke baa 
ngbanga so mbi yeke fâ nga na maboko ti mbi so mbi yeke yoro na ndö ti ala. 

22Ti to ndani na lango ni so ti gue na ni, fade azo ti Israel ayeke hinga atene, mbi 
laa mbi yeke KOTA GBIA, Nzapa ti ala.” 

Akota tënë ti Ezekiel 

23“Fade amara nde ayeke hinga atene, ndali ti asioni ti azo ti Israel laa a gbu ala, 
a gue na ala na kodro wande, ndali ti asioni ye so ala sara ti ke mbi KOTA GBIA. 
Ndani laa, mbi honde le ti mbi na ala, mbi zia ala na maboko ti awato ti ala si a fâ 
ala kue na ya ti bira. 

24Mbi honde le ti mbi na ala si mbi sara na ala alingbi na asioni ti ala nga na 
ngangu li ti ala. 

25“Me tënë so mbi Kota Gbia NZAPA, mbi tene ayeke so: Fadeso, mbi yeke sara 
si gigi ti ahale ti Jacob aga nzoni, mbi yeke baa mawa ti azo ti Israel kue, mbi yeke 
sara mbanda ti iri ti mbi so ayeke nde si ayeke nzoni kue so. 

26Tongaso, fade be ti ala ayeke girisa na gba ti kamene ti ala nga na asioni ye so 
kue ala sara ti ke mbi. Ala yeke kiri ti duti na siriri na ndö ti sese ti ala; zo oko ti 
sara titene tere ti ala ado na mbeto ayeke daa pepe. 

27Mbi yeke sara titene ala londo na kodro ti awato ti ala, mbi yeke bongbi ala si 
mbi yeke kiri na ala na ndo ti ala. Na lege ti ala, mbi yeke fa na le ti gba ti amara 
so mbi yeke nde si mbi yeke nzoni kue. 

28Tongaso, fade azo ti Israel ayeke hinga nga atene, mbi yeke KOTA GBIA, Nzapa 
ti ala, ngbanga ti so, na peko ti so mbi sara si a gbu ala, a gue na ala na kodro 
wande, mbi kiri mbi bongbi ala na ndö ti sese ti ala. Mbi yeke kiri ti zia zo oko ti 
ngba kâ pepe. 

29Mbi yeke kiri ti honde le ti mbi na ala pepe, ngbanga ti so mbi tokua yingo ti 
mbi na ndö ti azo ti Israel awe. So tënë ti yanga ti Kota Gbia NZAPA laa.” 

Ezekiel 40 

EZEKIEL ABAA FINI KOTA DA TI NZAPA 
40–48 

Li ti tënë ni 

1Na ngu baleuse na oku ni, na peko ti so a gbu azo, a gue na ala na kodro wande, 
na tongo nda ti ngu ni, na lango baleoko ti nze ni; na ngu baleoko na osio na peko 
ti so gbata ti Jérusalem ati awe, taa gi na lango ni so, maboko ti KOTA GBIA agbu 
mbi si ague na mbi kâ. 

2Na ya ti mbeni ye tongana bango-li, Nzapa amu mbi, ague na mbi na sese ti 
Israel. Lo zia mbi na ndö ti mbeni hoto so ayo na nduzu mingi. Gba ti ada so akpa 
ada ti mbeni gbata ayeke na ndö ti hoto ni, na mbage ti Mbongo. 

3 KOTA GBIA amu mbi, ague na mbi kâ si mbi baa mbeni koli so tere ti lo ayeke 
tongana bengba wen, lo luti lutingo na tere ti yanga ti gbagba. Lo gbu na maboko 
ti lo aye use ti hakango na ye: mbeni kamba so a sara na len nga na mbeni keke. 

4 Koli ni atene na mbi: “Molenge ti zo, zi le ti mo, mo baa ndo nzoni, zi mê ti mo, 
mo ma tënë nzoni; le ti mo angba na ndö ti ye so mbi yeke fa na mo. Biani, a ga 
na mo ge titene mo baa ye ni. Aye so kue mo baa so, fade mo yeke fa peko ni na 
azo ti Israel.” 

Ya ti gbagba ti mbage ti gigi na ayanga ni 

5Mbi baa mbeni gbagba angoro kota da ti Nzapa kue. Koli ni agbu keke ti hakango 
na ye so ayo kudee omene. Kudee oko oko ayo ahon asenge kudee na konongo ti 

le ti maboko oko. Lo mu ni si lo haka na gbagba ni. Gbagba ni amï si ayo na nduzu 
alingbi tere na keke oko ti hakango na ye. 

6Lo gue na mbage ti yanga ti gbagba ni so abaa ndo na mbage ti To. Lo mondee 
eskalie si lo haka ndo so ayeke na gbe ti yanga ti da ni; yongo ti gbe ti yanga ni 
kue alingbi na keke oko ti hakango na ye. 

7Akubu oko oko ti asanziri, yongo ni alingbi tere mbage na mbage, ayo kudee 
omene. Adere so ayeke na popo ti akubu ni ayo kudee oku. Gbe ti yanga ti da ni, 
nduru na yangbo na mbage ti ya ni ayo keke oko ti hakango na ye. 

8Koli ni ahaka kota kubu ti yanga ni na mbage ti ya ni. 

9Kota kubu ni ayo kudee miombe; adere ti da ni ayo kudee use. Kota kubu ti 
yanga ti gbagba ni ayeke na mbage ti ya ni. 

10Akubu omene ti asanziri ti yanga ni so ayeke na mbage ti To ti kota da ni, yongo 
ti ala kue alingbi tere; ota na mbage ti lege ti ya ti yanga ti gbagba ni, ota na mbeni 
mbage. Adere so ayeke na popo ti akubu ti asanziri ni mbage na mbage, amï 
alingbi tere. 

11Koli ni ahaka yongo ti lege so ayeke na yanga ni, na mbage ti ya ni, ayo kudee 
baleoko na ota; ndo so lege ni asigigi na ya ti yanga ni akono gi kudee baleoko. 

12Mbeni kete dere ayeke na dawa ti akubu ti asanziri oko oko; dere ni so ayo 
kudee oko mbage na mbage. Akubu ti asanziri ni ayo kudee omene mbage na 
mbage. 

13Koli ni ahaka yanga ni, ti londo na nda ti mbeni kubu ti sanziri ngbii asi na nda 
ti mbeni kubu ni; ayo kudee baleuse na oku. Ayanga ti akubu ni abaa le ti tere. 

14Lo haka nga kota kubu ni; ayo kudee baleomene. Gbagba ti kota da ni angoro 
kota kubu ni mbage na mbage. 

15Ti londo na lege so ayeke na dawa ti yanga ti gbagba ni asi na yanga ti kota 
kubu ni na mbeni mbage ni, ayo kudee baleoku. 

16Afenetere so a sara gbanda ti wen na tere ni ayeke na tere ti akubu ti asanziri 
angoro ada ni kue nga na tere ti adere ti da ni na mbage ti ya ni. Afenetere ni 
angoro nga kota kubu kue na mbage ti ya ni. A leke limo ti amaboko ti keke ti 
mburu na tere ti adere ti ada ni. 

17Koli ni amu mbi, ague na mbi na ya ti gbagba ti gigi ni. A leke ada baleota na 
tere ti gbagba ni, angoro ni kue; a leke ndö ti sese ti ya ti gbagba ni na têne, 
angoro ni kue. 

18A leke ndö ti sese ti dawa ti ayanga ti ada ni na têne alingbi na yongo ti ayanga 
ti ada ni nde nde; ndö ti sese so a leke na têne na mbage ti gbeni laa. 

19Lo haka yongo ti popo ti yanga ti gbagba ti gigi ni ngbii asi na yanga ti gbagba 
ti ya ni. Yongo ni kue kudee ngbangbo oko. So ti mbage ti To na ti mbage ti Banga 
laa. 

20Lo haka yanga ti gbagba ni so ayeke na mbage ti Banga ti ya ti gbagba ti gigi ni; 
lo haka ni mbage na mbage. 

21Akubu ti asanziri ti ya ti gbagba ni, ota na mbage, ota na mbeni mbage, adere 
ti akubu ni nga na kota kubu ni kue ayo alingbi tere na yanga ni so ayeke na 
mbage ti To; ayo kudee baleoku na mbage, kudee baleuse na oku na mbeni 
mbage. 

22Afenetere ni, kota kubu ni nga na amaboko ti keke ti mburu so a leke na tere 
ni ayo alingbi na yanga ni so ayeke na mbage ti To. Titene zo ague kâ, alingbi lo 
mondee eskalie, lo bi gere fani mbarambara. Eskalie ni ayeke na dawa ti kota 
kubu ni. 

23Mbeni yanga ti gbagba ni na mbage ti ya ni abaa le na yanga ti gbagba ti gigi ni 
so ayeke na mbage ti Banga, tongana ti yanga ti mbage ti To. Koli ni ahaka lege, 
ti londo na yanga ni ti ya ni asi na yanga ni ti gigi ni; ayo kudee ngbangbo oko. 

24Na pekoni, lo mu mbi, lo gue na mbi na mbage ti Mbongo. Mbeni yanga ti 
gbagba ni nga ayeke kâ. Lo haka akubu ni nga na adere ni. Yongo ni kue alingbi 
tere na akozo yanga ni use. 

25Yanga ni na kota kubu ni ayeke na afenetere so angoro ni kue. Afenetere ni 
akpa tere na ti kozo yanga ni. Yanga ni ayo kudee baleoku na mbage, kudee 
baleuse na oku na mbeni mbage. 

26Titene zo ague na yanga ni so ayeke na mbage ti Mbongo, lo yeke mondee 
eskalie, lo bi gere ti lo lege mbarambara. Eskalie ayeke na dawa ti kota kubu ni. 
A leke amaboko ti keke ti mburu na tere ti adere ni mbage na mbage. 

27Mbeni yanga ti gbagba ni ti ya ni ayeke na mbage ti Mbongo. Koli ni ahaka lege, 
ti londo na mbage ti yanga ti gbagba ti ya ni asi na yanga ni ti mbage ti gigi; ayo 
kudee ngbangbo oko. 

Ya ti gbagba ti mbage ti ya ni na ayanga ni 

28Koli ni amu mbi, e li na ya ti gbagba ti ya ni, e mu lege ti yanga ni so ayeke na 
mbage ti Mbongo. Lo haka yanga ni so; ayo alingbi tere na atanga ni. 

29Akubu ti asanziri, adere ni nga na kota kubu ni, yongo ti ala kue alingbi tere na 
atanga ni. Yanga ti gbagba ni nga na kota kubu ni ayeke na afenetere so angoro 
ni kue; ayo kudee baleoku na mbage, kudee baleuse na oku na mbeni mbage. 

30Akota kubu angoro tere ti gbagba ni kue, ayo kudee baleuse na oku na mbage, 
kudee oku na mbeni mbage. 

31Kota kubu ti yanga ni ayeke na mbage ti gbagba ti gigi. A leke amaboko ti keke 
ti mburu na tere ti adere ni. Titene zo ague kâ, lo yeke mondee eskalie, lo bi gere 
ti lo lege miombe. 

32Koli ni amu mbi, ague na mbi na ya ti gbagba ni na mbage ti To. Lo haka yanga 
ni; ayo alingbi tere na atanga ni. 

33Akubu ti asanziri ni, adere ni nga na kota kubu ni, yongo ti ala kue alingbi tere 
na atanga ni. Yanga ni nga na kota kubu ni ayeke na afenetere so angoro ni kue; 
ayo kudee baleoku na mbage, kudee baleuse na oku na mbeni mbage. 

34Kota kubu ni ayeke na mbage ti gbagba ti gigi. A leke amaboko ti keke ti mburu 
na tere ti adere ni mbage na mbage kue. Titene zo ague kâ, lo yeke mondee 
eskalie, lo bi gere ti lo lege miombe. 

35Koli ni ague na mbi na yanga ni so ayeke na mbage ti Banga. Lo haka yanga ni; 
yongo ni alingbi tere na atanga ni. 

36Akubu ti asanziri, adere ni nga na kota kubu ti yanga ni ayeke daa, afenetere 
angoro ni kue; ayo kudee baleoku na mbage, kudee baleuse na oku na mbeni 
mbage. 

37Kota kubu ni ayeke na mbage ti gbagba ti gigi. A leke amaboko ti keke ti mburu 
na tere ti adere ni mbage na mbage. Titene zo ague kâ, lo yeke mondee eskalie, 
lo bi gere ti lo lege miombe. 

38Na ya ti kota kubu, lege ayeke daa ti li na ya ti mbeni kete da so ayeke na tere 
ti kota kubu ni. Na ya ti kete da so laa a yeke sukula anyama so a yeke gbi ni kue 
na wâ. 

39Na gbe ti kota kubu ti yanga ti da ni, ameza ayeke daa; use na mbage, use na 
mbage. Na ndö ti ameza ni so laa a yeke fâ go ti anyama so a yeke mu na sandaga, 
so ti tene anyama so a yeke gbi ni kue na wâ nga na anyama so azo amu na 
sandaga titene Nzapa azi sioni na li ti ala. 

40Na gigi ti da ni so, ameza osio ayeke nga daa. Tongana mo gue na yanga ni so 
ayeke na mbage ti Banga, mo yeke baa ameza ni, use na mbage, use na mbage. 

41Tongaso, na yanga ti da ni, ameza kue ayeke miombe so a yeke fâ go ti anyama 
ti mungo na sandaga na ndö ni, osio na mbage, osio na mbage. 

42Ameza osio ndali ti sandaga so a yeke gbi ni kue na wâ, a leke ni na têne so a 
de tere ni dengo; ayo kudee oko na ndambo na mbage; kudee oko na ndambo na 
mbeni mbage; yongo ni na nduzu kudee oko. Na ndö ti ameza ni so, ala zia aye ti 
fango na go ti anyama so a yeke mu na sandaga ti gbingo ni kue na wâ nga na 
tanga ti sandaga ni. 

43Na yanga ti ameza ni, ala leke du angoro ni kue; du ni ayo alingbi na maboko 
oko. Na ndö ti ameza ni, ala zia akasa ti mungo na asandaga. 

44Na ya ti gbagba ni, na tere ti yanga ti gbagba ni, ada ayeke daa ndali ti azo ti 
hengo bia. Oko ayeke na tere ti yanga ni so ayeke na mbage ti Banga, yanga ni 
abaa ndo na mbage ti Mbongo; mbeni ayeke na tere ti yanga ni so ayeke na 
mbage ti Mbongo, yanga ni abaa ndo na mbage ti Banga. 

45Koli ni atene na mbi: “Da so yanga ni abaa ndo na mbage ti Mbongo ayeke ndali 
ti awayango-sandaga so ayeke sara kua na ya ti kota da ni. 

46Da so yanga ni abaa ndo na mbage ti Banga ayeke ndali ti awayango-sandaga 
so ayeke sara kua na tere ti gbalaka. Na popo ti ahale ti Lévi, gi ahale ti Sadok laa 
ayeke ga nduru na KOTA GBIA ti sara kua ti lo.” 

Kota da ti Nzapa 

47Koli ni ahaka ya ti gbagba ni na mbage ti ya ni; ayo kudee ngbangbo oko na 
mbage; kudee ngbangbo oko na mbeni mbage. Mbage na mbage kue, yongo ni 
alingbi tere. Gbalaka ayeke na dawa ti kota da ni. 

48Koli ni ague na mbi na ya ti kubu so a yeke hon daa ti li na kota da ni. Lo haka 
adere ni, ayo kudee oku na mbage, kudee oku na mbeni mbage. Yanga ni ayo 
kudee ota na mbage, kudee ota na mbeni mbage. 

49Kubu ni ayo kudee baleuse na mbage, kudee baleoko na use na mbeni mbage. 
Titene zo ague kâ, lo yeke mondee eskalie. Na tere ti adere ni, akota ngbongboro 
gere ni ayeke daa mbage na mbage. 

Ezekiel 41 

1Koli ni ague na mbi na ya ti kota kubu ti kota da ti Nzapa. Lo haka kubu so a 
yeke hon daa ti li na ya ti kota kubu ni; adere ni ayo kudee omene na mbage, 
omene na mbeni mbage. 

2Yanga ti da ni akono kudee baleoko. Tere ti yanga ti da ni kudee oku na mbage, 
oku na mbeni mbage. Lo haka ya ti da ni, ayo kudee baleosio na mbage, kudee 
baleuse na mbeni mbage. 

3Koli ni ali na ya ti da si lo haka kubu so ayeke na ngbonda ni. Adere ti yanga ni 
ayo kudee use. Yanga ni, ya ni azi kudee omene; yanga ni ayo kudee 
mbarambara. 

4Lo haka yongo ti kubu ni, ayo kudee baleuse, kudee baleuse na mbeni mbage. 
Lo tene na mbi, lo tene: “Ndo so ayeke nde si ayeke nzoni kue ahon atanga ni 
laa.” 

Akubu so agbu tere na kota da ti Nzapa 

5Lo haka dere ti kota da ni, ayo kudee omene. Akubu so agbu tere na kota da ni 
si angoro ni kue so, ayo kudee osio. 

6Ti akubu ni, kubu oko ayeke na ndö ti mba ti lo, kubu oko na ndö ti mba ti lo; 
kue etaze ota. Mbage ni ayeke na akubu baleota, mbeni mbage ni ayeke na akubu 
baleota. A sara kubu oko oko ali na ya ti dere ti gigi, me ali na ya ti dere ti kota 
da ti Nzapa ti ya ni pepe. 

7Etaze oko oko so angoro kota da ni, ti londo na gbeni ti gue na nduzu, ya ti akubu 
ni ayeke kono konongo, ngbanga ti so dere ti kota da ni akono na mbage ti gbeni 
si ayeke kete na mbage ti nduzu. Zo alingbi ti londo na kozo etaze ni ti gue na use 
ni, na pekoni, lo si na ota ni. 

8Na tere ti kota da ni, mbi baa akubu angoro ni kue. Akubu ni ayo na nduzu ahon 
atanga ti ada na kudee omene. 

9Konongo ti dere ti akubu ni na mbage ti gigi ayeke kudee oku. Ndo so angba 
senge na popo ti akubu ti tere ti kota da ni 

10na atanga ti da ni, ayo kudee baleuse, angoro kota da ni kue. 

11Ayanga ti akubu so angoro tere ti kota da ni na mbage ti ndo so angba senge 
so ayeke use: mbeni ayeke na mbage ti Banga, mbeni ayeke na mbage ti Mbongo. 
Ndo so angba senge so, gbagba angoro ni si ayo kudee oku. 

12Mbeni da ayeke na mbage ti Do ti kota da ni abaa le na ndo so angba senge; da 
ni ayo kudee balegumbaya na mbage, kudee balembarambara na mbage. 
Konongo ti dere ti da ni kudee oku. 

13Koli ni ahaka kota da ti Nzapa ni, ayo kudee ngbangbo oko na mbage. Ndo so 
angba senge, da ti mbage ti Do nga na dere ti da ni kue, ayo kudee ngbangbo oko 
nga. 

14Dawa ti yanga ti kota da ni nga na dawa ti ya ti gbagba ni na mbage ti To, ayo 
kudee ngbangbo oko. 

15Koli ni ahaka da so ayeke na peko ti kota da ni; lo haka ni nga na alege ni mbage 
na mbage, ayo kudee ngbangbo oko. 

Ya ti kota da ni 

Kubu so a yeke hon daa ti li na ya ti kota da, kota da ni na kubu so ayeke na 
ngbonda ti da ni, a pika keke na tere ti dere ni, na mbage ti ya ni. 

16Akadere ti afenetere ni, alege so ahon na tere ti a-etaze ota ni, kue a pika keke 
na tere ni. Ala kanga keke ni na ndo kue, ti londo na sese ngbii asi na afenetere. 
Ataa afenetere, a pika keke na tere ni. 

17Na tere ti kota da, na gigi nga na ya ni, ti londo na yanga ti da ni ngbii asi na 
ngbonda ni, ala leke mbeni ndo 

18ti lekengo na alimo ti asheruben nga na amaboko ti keke ti mburu. Maboko ti 
keke ti mburu oko na popo ti asheruben use. Sheruben oko oko, le ti lo ayeke 
use: 

19le oko ayeke tongana le ti zo, abaa ndo na mbage ti maboko ti keke ti mburu; 
le oko ayeke tongana le ti bamara, abaa ndo na mbage ti mbeni maboko ti keke 
ti mburu ni. A leke alimo na dere ti da ni angoro ni kue 

20Ti londo na sese ngbii asi na nduzu ti yanga ti da ni, na dere ti kota da ni, a leke 
asheruben nga na amaboko ti keke ti mburu. 

21Ti kadere ti yanga ti kota da, keke ni oko akono mbage na mbage, alingbi tere. 
Na dawa ti ndo so ayeke nde si ayeke nzoni kue ahon atanga ni, mo yeke baa 
mbeni ye so akpa 

22gbalaka so a leke na keke. Gbalaka ni ayo na nduzu kudee ota, kudee use na 
mbage. Andangoro ni, agere ni nga na atere ni ayeke na keke. Koli ni atene na 
mbi: “Meza so a zia na dawa ti KOTA GBIA laa.” 

23Yanga ti kota da ni, na yanga ti ndo so ayeke nde si ayeke nzoni kue ahon 
atanga ni ayeke use. 

24Akeke ti yanga ti da ni oko oko ayeke use si ayeke turne turnengo na tere ti 
yanga ni. 

25Na tere ti ayanga ti kota da ni, ala leke asheruben nga na amaboko ti keke ti 
mburu tongana ti so ala leke na tere ti da ni. Ala pika keke na dawa ti kota kubu 
ni na gigi. 

26Afenetere so a kanga gbanda ti wen na tere ni nga na amaboko ti keke ti mburu 
ayeke mbage na mbage na tere ti kota kubu ni, na tere ti akubu so ayeke na tere 
ti kota da ni nga na tere ti yanga ti da ni. 

Ezekiel 42 

Ada so ayeke na tere ti kota da ni 

1Koli ni asigigi na mbi na ya ti gbagba ti gigi na mbage ti Banga. Lo gue na mbi na 
ya ti ada ti mbage ti Banga so abaa le na gbagba ni si abaa nga le na da so ayeke 
na peko ti da ti Nzapa. 

2Na mbage ti Banga, da ni ayo kudee ngbangbo oko na mbage, kudee baleoku na 
mbeni mbage. 

3Na mbage ni oko, da ni abaa le na ndo so ayeke na ya ti gbagba ni si angoro kota 
da ti Nzapa. Ti mbage ti da ni so, gi mbeni mbage ni so ayo kudee baleuse laa 
abaa le na ya ti gbagba ni. Na mbeni mbage ni, da ni abaa le na ndo so a leke ndö 
ti sese ti ya gbagba ti gigi ni na têne. Da ni ayeke na averanda, veranda oko na 
ndö ti mba ti lo, veranda oko na ndö ti mba ti lo, kue etaze ota. 

4Na dawa ti akubu ni, na mbage ti gbagba ti ya ni, mbeni lege ayeke daa so 
konongo ni ayeke kudee baleoko, ayo kudee ngbangbo oko na mbage. Yanga ni 
ti si na ya ti akubu ni ayeke na mbage ti Banga. 

5Akubu ti nduzu, ti ota etaze ni, ayeke kete ahon akubu ti use etaze ni si ala ti use 
etaze ni ayeke kete ahon ala ti gbeni, ngbanga ti so averanda ti nduzu, ti ota etaze 
ni akono ahon ala ti use etaze ni si ala ti use etaze ni akono ahon ala ti gbeni. 

6Ti averanda ni, veranda oko ayeke na ndö ti mba ti lo, veranda oko na ndö ti 
mba ti lo; kue etaze ota. Averanda ni aluti na ndö ti ayongoro ngbongboro gere 
ni tongana ti atanga ti da ti ya ti gbagba ni pepe. Akubu so ayeke na nduzu, ti ota 
etaze ni, ayeke kete ahon akubu ti use etaze ni si ala ti use etaze ni ayeke kete 
ahon ala ti gbeni. 

7Dere so ayeke na tere ti akubu ni si abaa le na gbagba ti gigi ni ayo kudee 
baleoku. 

8Biani, akubu ni ayo kudee baleoku. Me akubu so abaa le na kota da ti Nzapa ayo 
kudee ngbangbo oko. 

9Na gbe ti akubu ni, na mbage ti To, mbeni yanga ti da ayeke daa ndali ti azo so 
alondo na ya ti gbagba ti gigi ti ga. 

10Yanga ti da ni ayeke na ndo so dere ti gbagba ni ato nda ni daa. Na mbage ti 
Mbongo, akubu ayeke nga daa so abaa le na gbagba ni si ala baa le na da so ayeke 
na peko ti kota da ti Nzapa. 

11Na dawa ti akubu ni, mbeni lege ayeke daa. Akubu ni ayo, akono alingbi na 
akubu so ayeke na mbage ti Banga. Lege ti lingo ni na ti sigingo ni alingbi na ti 
ala ti Banga; kode so a leke na akubu ni kue alingbi tere. 

12Ayanga ti da ti mbeni da so ayeke na mbage ti Mbongo akpa tere na ayanga ti 
da ti mbage ti Banga. Ndo so lege ti sigingo ni alondo daa so, mbeni yanga ti da 
ayeke daa so abaa le na dere so ayeke bata kota da ti Nzapa. Lege ti lingo na ya 
ni ayeke na mbage ti To. 

13Koli ni atene na mbi: “Akubu ti mbage ti Banga na ala ti mbage ti Mbongo so 
abaa le na ya ti gbagba ni, a zia ni nde ndali ti Nzapa. Awayango-sandaga so 
alingbi ti luti na dawa ti KOTA GBIA, na ndo so laa ala lingbi ti te akobe so ayeke 
nde si ayeke nzoni kue ahon atanga ni; na ndo so laa ala yeke zia aye so ayeke 
nde si ayeke nzoni kue ahon atanga ni, so ti tene asandaga so ala mu ndali ti 
siokpari nga na asandaga ti lekengo tënë. Biani, ndo ni ayeke nde si ayeke nzoni 
kue. 

14Tongana awayango-sandaga ali na ya ti kota da ti Nzapa awe, ala lingbi ti sigigi 
ti hon biaku na ya ti gbagba ti gigi pepe. Me ala yeke zia abongo so ala sara na 
kua na KOTA GBIA na ya ti akubu ni; ala yu ambeni bongo nde awe si ala gue na 
ndo so azo kue ayeke bongbi ka tere daa.” 

Yongo ti gbagba ti mbage ti gigi 

15So koli ni ahunzi ti haka ya ti kota da ni awe, lo mu mbi, lo sigigi na mbi na lege 
ti yanga ni ti mbage ti To. Tongaso, lo haka yongo ti gbagba ni so angoro kota da 
ni kue. 

16 Lo mu keke ti hakango na ye si lo haka ndo so ayeke na mbage ti To; ayo alingbi 
na keke ngbangbo oku ti hakango na ye. 

17Na keke ti hakango na ye ni, lo haka ndo so ayeke na mbage ti Banga; ayo 
alingbi na keke ngbangbo oku ti hakango na ye. 

18Na keke ti hakango na ye ni, lo haka ndo so ayeke na mbage ti Mbongo; ayo 
alingbi na keke ngbangbo oku ti hakango na ye. 

19Lo hunzi hakango ye ni na mbage ti Do; lo haka ndo ni si alingbi na keke 
ngbangbo oku ti hakango na ye. 

20 Lo haka gbagba so angoro kota da ti Nzapa mbage na mbage osio kue. Gbagba 
ti gigi ni, mbage na mbage ayo alingbi tere, ayo alingbi na keke ngbangbo oku ti 
hakango na ye. Gbagba so laa akangbi popo ti ye so a zia nde ndali ti Nzapa na ye 
so ayeke senge. 

Ezekiel 43 

KOTA GBIA akiri na ya ti kota da ti lo 

1Koli ni amu mbi, ague na mbi na yanga ti gbagba ni, na yanga ni so abaa ndo na 
mbage ti To. 

2Kâ, mbi baa gonda ti Nzapa ti Israel alondo na To si ayeke ga. Toto ti gonda ni 
ayeke tongana toto ti kota ngu-ingo; gonda ni ayeke su na ndö ti sese. 

3Ye so mbi baa na ya ti mbeni ye tongana bango-li so akpa ye so ando mbi baa 
tongana KOTA GBIA aga ti buba Jérusalem; akpa ye so mbi baa na ngoi so mbi 
yeke na tere ti bale ti Kebar. Tongaso, mbi kuku, mbi kpo li ti mbi na sese. 

4Gonda ti KOTA GBIA aga ali na ya ti kota da ni na lege ti yanga ni so ayeke na 
mbage ti To. 

5Tongaso, yingo ti Nzapa ayo mbi, ague na mbi na ya ti gbagba ti kota da ni ti ya 
ni. Mbi baa gonda ti KOTA GBIA asi singo na ya ti kota da ni. 

6Mbi ma mbeni go ayeke tene tënë na mbi na ya ti da ni kâ. Andaa na ngoi ni so, 
koli so ague na mbi kâ so angba na tere ti mbi. 

7Go ni atene na mbi: “Molenge ti zo, ndo so ge so ayeke ndo ti mbata ti mbi ti 
gbia, ndo so mbi yeke zia gere ti mbi daa. Mbi yeke duti na ndo so lakue lakue na 
popo ti azo ti Israel. Iri ti mbi so ayeke nde si ayeke nzoni kue so, fade azo ti mara 

ti Israel na agbia ti ala ayeke kiri ti buba ni pepe na lege ti sarango ye ti ndumba 
ti ala wala na lege ti lungo akuâ ti agbia ti ala so akui so. 

8Agbia ni azia yanga ti da ti ala nga na kadere ti yanga ti da ti ala na tere ti yanga 
ti da ti mbi nga na kadere ti yanga ti da ti mbi. Gi dere oko si akangbi popo ti mbi 
na ala. Iri ti mbi so ayeke nde si ayeke nzoni kue so, ala buba ni na lege ti 
asarango ye so zo alingbi ti baa na le ti fani use pepe. Ndani laa ngonzo agbu mbi 
si mbi fâ ala kue kue kue. 

9Fadeso, ala zia sarango ye ti ndumba ti ala; ala zia akuâ ti agbia ti ala yongoro 
na tere ti mbi si mbi yeke duti na popo ti ala lakue lakue. 

10“Ti mo, molenge ti zo, mo fa na azo ti Israel kota da ni, tongaso si kamene agbu 
le ti ala ndali ti sioni ti ala si ala gbu li ti ala na ndö ti kode ti sarango da ni. 

11Tongana kamene ti asioni so ala sara so agbu ala awe, fa na ala lege so a sara 
na kota da ni, kode so a leke na ni, alege ti lingo ni nga na alege ti sigingo ni, lege 
so a zia aye oko oko kue na ya ti da ni, ambela ti da ni nga na andia ni. Su aye so 
kue na mbeti, mo zia na gbe ti le ti ala, tongaso si ala lingbi ti bata lege ti aye ti 
da ni oko oko kue si ala sara ye alingbi na andia ti da ni. 

12So ndia ti kota da ni laa: sese so kue ayeke na tere ti da ni, na ndö ti hoto, ayeke 
nde si ayeke nzoni kue ahon atanga ni. Baa, so ndia ti kota da ni laa.” 

Gbalaka na asandaga 

13Baa konongo ti gbalaka ni laa; a haka ni na mbeni kudee so ayo ahon senge 
kudee ni, popo ni alingbi na le ti maboko oko. A zi du na tere ti gbalaka ni kue; 
du ni alinda kudee oko, akono kudee oko. Na mbage ti gigi, yanga ti du ni ayo 
ndambo ti kudee oko na nduzu. Yongo ti gbalaka ni na nduzu ayeke tongaso: 

14ti londo na gere ni kâ na sese, mbeni etaze ayeke daa, ayo kudee use na nduzu. 
Kozo etaze ni so ayeke kete ahon gere ni, mbage na mbage, kudee oko. Na ndö ti 
etaze ni so, mbeni etaze ayeke daa, ayo kudee osio na nduzu. Use etaze ni ayeke 
kete ahon kozo ni, mbage na mbage, kudee oko. 

15Na ndö ti a-etaze ni, gbalaka ayeke daa si yongo ni na nduzu ayeke kudee osio. 
Adidi ayeke na andangoro osio ti gbalaka ni. 

16Gbalaka ni ayo kudee baleoko na use na mbage, kudee baleoko na use na 
mbeni mbage; ayo alingbi tere mbage na mbage osio kue. 

17Use etaze ni ayo kudee baleoko na osio na mbage, kudee baleoko na osio na 
mbeni mbage; ayo alingbi tere mbage na mbage osio kue. Na mbage ti gigi ti 
gbalaka ni, mbeni kete dere ayo ndambo ti kudee oko, angoro tere ti etaze ni kue. 
Mbeni du so ayo kudee oko angoro etaze ni kue. Titene zo asi na use etaze ni, 
alingbi lo mondee eskalie so ayeke na mbage ti To. 

18Koli ni atene na mbi: “Molenge ti zo, tënë so Kota Gbia NZAPA atene ayeke so: 
Lango so ala yeke sara ande gbalaka titene ala mu sandaga so a yeke gbi ni kue 
na wâ na ndö ni si ala yeke fi mene ti anyama na tere ni, ndia ni ayeke tongaso: 

19Fade mo yeke mu koli-bagara na awayango-sandaga so ala yeke azo ti mara ti 
Lévi, ahale ti Sadok si ala ga nduru na mbi ti sara kua na mbi; so tënë ti yanga ti 
mbi, Kota Gbia NZAPA laa. Mo yeke mu koli-bagara na sandaga ndali ti siokpari. 

20Mo yeke mu mene ti koli-bagara ni, mo zia na tere ti adidi osio ti gbalaka ni, na 
tere ti andangoro osio ti use etaze ni nga na tere ti kete dere so angoro use etaze 
ni. Tongaso, mo yeke sukula sioni ti gbalaka ni si mo yeke zia ni nde. 

21Na pekoni, koli-bagara so a mu na sandaga ndali ti siokpari so, fade mo yeke 
sara si a gue, agbi ni na mbeni ndo so a leke ndali ni, na gigi ti da so ayeke nde si 
ayeke nzoni kue. 

22Na use lango ni, mo yeke mu koli-ngasa so mbeni mbage ti tere ti lo abuba pepe 
ti mu na sandaga ti sukula sioni ti gbalaka ni tongana ti so mo sara na koli-bagara 
so. 

23Tongana mo mu sandaga ndali ti siokpari ni kue awe, fade mo yeke mu na popo 
ti anyama mbeni koli-bagara so mbeni mbage ti tere ti lo abuba pepe nga na 
mbeni koli-taba so mbeni mbage ti tere ti lo abuba pepe ti mu na sandaga. 

24Mo yeke ga na ala na dawa ti mbi, KOTA GBIA; awayango-sandaga ayeke tuku 
ingo kete kete na ndö ni si ala gbi ni kue na wâ na mbi, KOTA GBIA. 

25Na ya ti lango mbarambara, na lango oko oko, mo yeke mu koli-ngasa na 
sandaga ndali ti siokpari; mo yeke mu nga na popo ti anyama koli-bagara na koli-
taba so mbeni mbage ti tere ti lo abuba pepe ti mu na sandaga. 

26Na ya ti lango mbarambara, fade a sukula sioni ti gbalaka ni si a zia ni nde ti 
sara na kua. 

27Tongana alango mbarambara so ahunzi awe, na lango miombe ni nga na 
alango ti peko, fade awayango-sandaga ayeke mu na ndö ti gbalaka ni asandaga 
so a yeke gbi ni kue na wâ nga na asandaga ti beoko ndali ti azo ti kodro. Tongaso, 
mbi yeke sara nzoni be na ala. So tënë ti yanga Kota Gbia NZAPA laa.” 

Ezekiel 44 

Yanga ti gbagba ti To ayeke ndali ti makonzi 

1Koli ni amu mbi, akiri na mbi na mbage ti yanga ti gbagba ni ti gigi so ayeke na 
mbage ti To ti da so ayeke nde si ayeke nzoni kue. Yanga ni akanga kangango. 

2KOTA GBIA atene na mbi: “Yanga ni so ayeke ngba na kangango ni; zo oko ayeke 
zi ni pepe. Zo oko ayeke hon daa pepe, ngbanga ti so mbi KOTA GBIA, Nzapa ti 
Israel, mbi li na ndo so awe. Fade ayeke ngba na kangango ni. 

3Me makonzi ti kodro alingbi ti duti na ndo so ti te kobe na dawa ti mbi KOTA 
GBIA. Lo yeke li na ya ti kota kubu ti yanga ni si lo sigigi gi na oko lege ni so.” 

Awande alingbi ti li na ya ti kota da ni pepe 

4Koli ni amu mbi, ague na mbi na yanga ti gbagba ni ti mbage ti Banga, na dawa 
ti kota da ni. Mbi baa ndo si mbi baa gonda ti KOTA GBIA asi singo na ya ti kota 
da ni. Mbi kuku, mbi kpo li ti mbi na sese. 

5 KOTA GBIA atene na mbi: “Molenge ti zo, le ti mo akpengba ngangu; zi le ti mo, 
mo baa ndo nzoni, zi mê ti mo, mo ma tënë so kue mbi ga ti tene na mo na ndö ti 
andia nga na akpengba tënë ndali ti kota da ni. Le ti mo akpengba ngangu na ndö 
ti andia so ayeke ndali ti lingo ti azo na ya ti kota da ni nga na sigingo ti ala na 
ndo so a zia ni nde ndali ti mbi. 

6“Fade mo yeke tene na azo ti Israel, azo ti ngangu li so, mo tene: Tënë so Kota 
Gbia NZAPA atene ayeke so: Ala azo ti Israel, asioni sarango ye ti ala kue so zo 
alingbi ti baa na le ti lo fani use pepe so, ahon ndoni awe! 

7Na ndembe so ala ga ti mu na mbi kobe so ayeke ti mbi, mafuta nga na mene ti 
anyama so a mu na sandaga, ala mu lege na awande so afâ ganza pepe si ala fâ 
ganza ti be pepe ti li na ndo so a zia ni nde ndali ti mbi. Na sarango ye tongaso, 
ala sara si kota da ti mbi aga sioni. Na lege ti asarango ye ti ala so zo alingbi ti 
baa na le ti lo fani use pepe so, ala buba ya ti mbuki so abongbi mbi na ala. 

8Ala wani asara kua pepe na ndo so a zia ni nde ndali ti mbi, me ala mu kua ni na 
awande titene ala sara ni na plase ti ala. 

9Tënë so mbi Kota Gbia NZAPA, mbi tene ayeke so: Wande oko so afâ ganza pepe 
si afâ ganza ti be pepe, lo yeke kiri ti li pepe na ndo so a zia ni nde ndali ti mbi; 
ataa wande ni ayeke lango na popo ti azo ti Israel.” 

Andia ndali ti azo ti mara ti Lévi 

10“Azo ti mara ti Lévi so ahon yongoro na tere ti mbi na ngoi so azo ti Israel amu 
lege ti kirikiri, ala do mbi azia si ala gue na peko ti ayanda. Ti azo ti mara ti Lévi 
ni so, fade sioni ti ala ayeke ngba na li ti ala. 

11Na ndo so a zia ni nde ndali ti mbi, ala yeke duti tongana asenge zo ti kua ti 
bata yanga ti da, ti sara ambeni kua nde nde. Ala yeke fâ go ti anyama so a mu 
ndali ti asandaga so a gbi ni kue na wâ nga ndali ti tanga ti asandaga nde nde. Ala 
yeke sara kua ndali ti azo ti kodro. 

12Ndali ti so ala sara kua na azo ni na ngoi so ala mu peko ti ayanda, ala sara si 
azo ti Israel ati na ya ti siokpari. Ndani laa mbi yeke ga na tere ti ala; fade sioni 
ti ala ayeke ngba na li ti ala. So tënë ti yanga ti Kota Gbia NZAPA laa. 

13Fade ala yeke ga nduru na mbi pepe titene ala sara kua ti yango sandaga na 
mbi. Ala yeke ga nduru pepe na tere ti aye so a bata ni nde ndali ti mbi, wala na 
tere ti ndo so ayeke nde si ayeke nzoni kue ahon atanga ni. Ye ti kamene so ala 

sara nga na asioni sarango ye ti ala so zo alingbi ti baa na le ti lo fani use pepe 
so, fade aye ni ayeke ngba na li ti ala. 

14Mbi yeke zia ala ti sara gi asenge kua na ya ti kota da ni. Ala yeke sara akua kue 
so a yeke sara na ya ti da ni.” 

Andia ndali ti awayango-sandaga 

15“Awayango-sandaga so ayeke azo ti mara ti Lévi, ahale ti Sadok so asara kua 
na ndo so a zia ni nde ndali ti mbi na ngoi so azo ti Israel ahon kirikiri yongoro 
na tere ti mbi, awayango-sandaga so laa ayeke ga nduru na mbi ti sara kua na 
mbi. Ala yeke luti na dawa ti mbi ti mu na mbi mafuta ti anyama nga na mene ti 
anyama so a mu na sandaga. So tënë ti yanga ti Kota Gbia NZAPA laa. 

16Ala laa ala yeke li na ndo so a zia ni nde ndali mbi, ala yeke ga nduru na tere ti 
meza ti mbi ti sara kua na mbi. Ala yeke bata lege ti kua ni. 

17Tongana ala li na ya ti gbagba ti ya ni, fade ala yu abongo so a sara na len. 
Tongana ala yeke sara kua na yanga ti gbagba ti ya ni nga na ya ti kota da ni, ala 
yeke yu abongo so a sara na kua ti tere ti taba pepe. 

18Ala yeke yu na li ti ala kpoto so a sara na len, ala yeke yu na ngbonda ti ala 
kilote so a sara na len. Ala yeke kanga kamba na ndö ti bongo pepe titene gbiki 
amu ala mingi pepe. 

19Tongana ala sigigi ti gue na ya ti gbagba ti gigi, na ndo so azo ayeke duti daa, 
fade ala yeke zi abongo so ala yeke yu ti sara na kua, ala zia ni na ya ti akubu ti 
tere ti kota da ni si ala yeke yu ambeni bongo nde. Tongaso si azo aga nduru pepe 
na abongo so a zia nde ti sara na kua na dawa ti KOTA GBIA. 

20“Awayango-sandaga ayeke kio kua ti li ti ala pepe; ala yeke zia kua ti li ti ala 
ayo mingi pepe, me ala yeke fâ kua ti li ti ala ni nzoni. 

21Tongana mbeni wayango-sandaga aye ti li na ya ti gbagba ti ya ni, lo lingbi ti 
nyon vin pepe. 

22Wayango-sandaga alingbi ti mu wali-mua pepe, wala wali so koli ti lo atumba 
lo. Me lo lingbi ti mu mbeni maseka-wali na popo ti azo ti Israel ti ga wali ti lo, 
wala mbeni wali ti wayango-sandaga so akui awe. 

23“Awayango-sandaga ayeke fa na azo ti mbi ti hinga popo ti ye so ayeke nde si 
ayeke nzoni kue nga na ye so ayeke senge ye. Ala yeke fa nga na azo ni ti hinga 
popo ti ye so ayeke sioni na ye so ayeke nzoni. 

24Tongana mbeni tënë alondo, ala laa ayeke fâ ngbanga ni; ala yeke fâ ngbanga 
ni alingbi na andia ti mbi. Ala yeke sara ye alingbi na akpengba tënë ti mbi nga 
na ambela ti mbi so mbi mu ndali ti amatanga ti mbi. Ala yeke sara titene azo 
abata lango ti wungo tere nde ndali ti mbi. 

25“Wayango-sandaga alingbi ti ga nduru na tere ti mbeni kuâ pepe, tongaso pepe, 
lo yeke ga sioni. Me lo lingbi ti ga sioni na gango nduru na tere ti kuâ ti babâ ti 
lo, ti mama ti lo, ti molenge ti lo ti koli, ti molenge ti lo ti wali, ti ita ti lo ti koli 
wala ti ita ti lo ti wali so ade ti mu koli pepe. 

26Tongana lo sukula sioni ni ti lo awe, na pekoni lo ku lango mbarambara si lo 
gue na ya ti kota da ti Nzapa. 

27Lango so lo yeke li na ya ti gbagba ti ya ni, ti gue na da so ayeke nde si ayeke 
nzoni kue, fade lo yeke mu sandaga ndali ti siokpari ti lo; so tënë ti yanga ti Kota 
Gbia NZAPA laa. 

28Awayango-sandaga ayeke sara kua na mbi. Fade a yeke mu na ala mbeni sese 
na sese ti Israel ti ga ti ala pepe. Mbi laa mbi ga ye ti ala ni. 

29Ala laa ayeke te akobe so kue azo ayeke mu na Nzapa, anyama so a yeke mu na 
sandaga ndali ti siokpari nga na sandaga ti lekengo tënë. Na Israel, aye so kue 
azo azia nde biani biani ndali ti mbi ayeke ti ala. 

30Akozo pendere kobe ti ayaka ti ala, nga na anzoni ye so kue ala ya na Nzapa 
ayeke ga ye ti awayango-sandaga. Anzoni farini ti ala, fade ala yeke mu ni na 
awayango-sandaga. Tongaso si tufa aga na ya ti da ti ala. 

31 Me mbeni nyama so akui kuingo, wala nyama so mbeni mba ti lo asuru ya ti lo 
surungo, ataa andeke wala ambeni nyama nde, fade awayango-sandaga ayeke te 
ni pepe.” 

Ezekiel 45 

Sese so a bata ndali ti KOTA GBIA 

1“Tongana ala yeke kangbi ande sese ni, ala bata mbeni ndali ti KOTA GBIA, ala 
zia ni nde ndali ti lo. Fade ayo kudee 25 000 na mbage, kudee 20 000 na mbeni 
mbage; sese ni kue ayeke nde si ayeke nzoni kue. 

2Na ndo ni so, ala bata mbeni sese ndali ti da so ayeke nde si ayeke nzoni kue; 
sese ni ayo kudee 500 mbage na mbage osio kue. Mbeni ndo so angba senge 
angoro sese ni kue, ayo kudee 50. 

3Ndo so ala bata ndali ti KOTA GBIA so, mo haka ni kudee 25 000 na mbage, 
kudee 10 000 na mbeni mbage titene ala sara da so ayeke nde si ayeke nzoni kue 
daa, so ti tene da so ayeke nde si ayeke nzoni kue ahon atanga ni. 

4So ayeke mbage ti sese so ayeke nde si ayeke nzoni kue. A zia ni nde ndali ti 
awayango-sandaga so ayeke ga nduru na KOTA GBIA ti sara kua na lo na ya ti da 
so ayeke nde si ayeke nzoni kue. Na ndo so laa a yeke sara ada ti lango ti 
awayango-sandaga daa. Ndo ni so, a zia ni nde nga ndali ti da so ayeke nde si 
ayeke nzoni kue. 

5Mbeni sese ni ayo kudee 25 000 na mbage, kudee 10 000 na mbeni mbage, sese 
ni ayeke ndali ti azo ti mara ti Lévi, ala so ayeke sara kua na ya ti kota da ni. Fade 
a yeke leke agbata ti ala daa titene ala lango daa. 

6Na tere ti sese so ala bata ndali ti KOTA GBIA so, fade ala haka kudee 5 000 na 
mbage, kudee 25 000 na mbeni mbage titene a sara gbata daa ndali ti azo ti Israel 
kue. 

7 Ti makonzi, fade ala yeke mu na lo sese na tere ti da so ayeke nde si ayeke nzoni 
kue, na tere ti gbata ni. Ndo ni ayeke londo na mbage ti Do ngbii asi na kota ngu-
ingo ti Mediterane; akiri alondo na mbage ti To ngbii asi na yanga ti sese ti Israel. 
Yongo ti sese ni alingbi na ti amara oko oko nga. 

8Sese ni ayeke ga ye ti amakonzi na sese ti Israel. Tongaso si ala kiri ti te azo ti 
mbi na mbana pepe. Fade ala yeke zia sese angba na azo ti Israel, na lege ti amara 
oko oko.” 

Tënë ndali ti makonzi 

9Tënë so Kota Gbia NZAPA atene ayeke so: “Ala amakonzi ti Israel, ala sara ye ni 
ahon ndoni awe! Ala zia ti sara ngangu na azo, ti nzi aye ti azo. Ala sara ye na 
legeni; ala fâ ngbanga mbirimbiri; ala zia ti mu ye ti azo ti mbi na ngangu. So tënë 
ti yanga ti Kota Gbia NZAPA laa. 

10“Alingbi kilo ti ala ayeke na legeni si ye ti hakango na ye ayeke nga na legeni. 

11Alingbi sembe ti hakango na le ti kobe so a iri ni efa, na kota ta ti hakango na 
vin so a iri ni bat, akono alingbi tere. A yeke haka efa wala bat baleoko si alingbi 
na homer oko. Titene efa na bat ayeke na legeni, alingbi a haka ni na homer. 

12Kota le ti nginza oko alingbi akete le ni baleuse. A mu akota le ti nginza 
baleomene si alingbi na ngbongboro ni oko. 

13“Ala yeke zi mbeni mbage ti akobe ti mu na sandaga tongaso: na popo ti 
asembe ti ble na ti orze baleomene, ala zi sembe oko. 

14Ala yeke zi mbage ti mafuta ti mu na sandaga. Na popo ti ta ti mafuta 100, ala 
yeke zi ta oko. Ala yeke haka mafuta na bat; bat baleoko laa alingbi na homer 
oko, bat baleoko alingbi nga na kor oko. 

15Na popo ti ataba wala angasa so ayeke na Israel, ala zi nyama oko na popo ti 
anyama 200. Aye so kue ala zi ayeke ndali ti sandaga, ndali ti sandaga so ayeke 
gbi ni kue na wâ, nga na sandaga ti beoko, titene Nzapa azi sioni na li ti ala. So 
tënë ti yanga ti Kota Gbia NZAPA laa. 

16 “Fade azo ti kodro kue ayeke mu na makonzi ti Israel aye so ala zi na popo ti 
aye ti ala. 

17Kua ti makonzi ni ayeke titene lo mu sandaga so a yeke gbi ni kue na wâ, 
asandaga ti ale ti kobe nga na sandaga ti samba na ngoi ti amatanga; na lango ti 

matanga ti fini nze, na lango ti wungo tere nga na amatanga kue ti azo ti Israel. 
Fade makonzi ayeke mu sandaga titene Nzapa azi sioni na li ti azo, asandaga nde 
nde, sandaga so a yeke gbi ni kue na wâ nga na asandaga ti beoko titene Nzapa 
azi sioni na li ti azo ti Israel.” 

18Tongaso, tënë so Kota Gbia NZAPA atene ayeke so: “Na kozo lango ti kozo nze, 
fade mo yeke mu koli-bagara so mbeni mbage ti tere ti lo abuba pepe ti zi sioni 
na tere ti da so ayeke nde si ayeke nzoni kue. 

19Wayango-sandaga ayeke mu mene ti nyama ti sandaga so, lo sara na tere ti 
kadere ti yanga ti da ni, na tere ti andangoro osio ti ngbongboro gere ti gbalaka 
ni nga na tere ti kadere ti yanga ti gbagba ti ya ni. 

20Na lango mbarambara ti nze ni, fade mo sara gi oko ye so ndali ti azo so aleke 
fade na be ti ala ti sara sioni pepe si ala sara ni so. Tongaso si mo zi sioni ti da ni. 

21“Na lango baleoko na osio ti kozo nze ni, fade ala yeke to nda ti 
sarango matanga ti Pake. Matanga ni ayeke sara lango mbarambara; na matanga 
ni ala yeke te mapa so a sara na mama ni pepe. 

22Na kozo lango ti Pake ni, makonzi ni ayeke mu koli-bagara na sandaga titene 
Nzapa azi sioni na li ti lo nga na li ti azo ti Israel kue. 

23Na ya ti alango mbarambara ti matanga ni, na ya ti lango oko oko, makonzi ni 
ayeke mu akoli-bagara mbarambara, akoli-taba mbarambara so mbeni mbage ti 
tere ti ala abuba pepe ti mu na sandaga so a yeke gbi ni kue na wâ; lo yeke mu 
nga koli-ngasa oko ti mu na sandaga titene Nzapa azi sioni na li ti azo. 

24Lo yeke mu kilo ti ble baleota na litere ti mafuta omene ndali ti koli-bagara oko 
oko nga ndali ti koli-taba oko oko. 

25“Ti matanga so ayeke to nda ni na lango baleoko na oku ti nze mbarambara ni, 
makonzi ni ayeke mu gi a-oko sandaga tongana ti matanga ti Pake; na ya ti lango 
mbarambara, lo yeke mu gi oko sandaga ni titene Nzapa azi sioni na li ti azo; lo 
yeke mu gi oko sandaga so a yeke gbi ni kue na wâ; lo yeke mu gi oko ble na 
mafuta ni.” 

Ezekiel 46 

Ambeni tënë ndali ti makonzi 

1Tënë so Kota Gbia NZAPA atene ayeke so: “Yanga ti gbagba ti ya ni ayeke ngba 
na kangango ni na ya ti lango omene so azo ayeke sara kua; me a yeke zi ni 
na lango ti wungo tere nga na lango ti matanga ti fini nze. 

2 Makonzi ayeke ga, lo li na lege ti kota kubu ti yanga ni ti gigi. Lo yeke luti na 
tere ti adere ti yanga ti da. Awayango-sandaga ayeke ya sandaga so a yeke gbi ni 
kue na wâ nga na sandaga ti beoko ndali ti lo. Na ya ti yanga ti gbagba ni, makonzi 

ni ayeke kuku akpo li ti lo na sese; na pekoni, lo yeke sigigi. Yanga ti gbagba ni 
ayeke kanga pepe ngbii asi na lakui. 

3Na lango ti wungo tere nga na lango ti matanga ti fini nze, azo ti kodro ayeke ga 
akuku, akpo li ti ala na sese na dawa ti yanga ti gbagba ti voro KOTA GBIA. 

4“Na lango ti wungo tere, makonzi ayeke mu akete taba omene na koli-ngasa oko 
so mbeni mbage ti tere ti lo abuba pepe ti mu na KOTA GBIA tongana sandaga 
so a yeke gbi ni kue na wâ. 

5Lo yeke mu kilo baleota ti ble ndali ti koli-taba ni; ndali ti akete taba ni, lo yeke 
mu kilo ti ble alingbi na ye so lo yeke na ni. Lo yeke mu litere omene ti mafuta 
ndali ti kilo baleota ti ble. 

6Na lango ti matanga ti fini nze, lo yeke mu koli-bagara so mbeni mbage ti tere ti 
lo abuba pepe, lo yeke mu akete taba omene nga na koli-ngasa oko so mbeni 
mbage ti tere ti ala abuba pepe ti mu na Nzapa. 

7Lo yeke mu kilo baleota ti ble ndali ti koli-bagara nga ndali ti koli-taba ni. Ti 
akete taba, lo yeke mu kilo ti ble alingbi na ye so lo yeke na ni. Lo yeke mu omene 
litere ti mafuta ndali ti kilo baleota ti ble. 

8Tongana makonzi aye ti li na ya ti gbagba ni, lo yeke hon na lege ti kota kubu ti 
yanga ti gbagba ni; fade lo yeke sigigi gi na oko lege ni. 

9Tongana azo ti kodro ayeke ga ti voro KOTA GBIA na lango ti kota matanga, ala 
so ali na yanga ti gbagba ni ti mbage ti Banga, fade ala yeke sigigi na yanga ni ti 
mbage ti Mbongo; ala so ali na yanga ti gbagba ni ti mbage ti Mbongo, fade ala 
yeke sigigi na yanga ni ti mbage ti Banga. Yanga ti gbagba so zo ali na ni, lo lingbi 
ti sigigi gi na oko lege ni pepe; me lo yeke sigigi na yanga ti gbagba ti mbeni 
mbage ni. 

10Fade makonzi na azo ti kodro ayeke li legeoko; tongana azo ni ayeke sigigi, lo 
kue, lo yeke sigigi.” 

Andia ndali ti asandaga 

11“Alango ti matanga nga na alango ti kota matanga, fade makonzi ayeke mu kilo 
baleota ti ble ndali ti koli-bagara oko, kilo baleota ti ble ndali ti koli-taba oko. Ti 
akete taba, makonzi ayeke mu kilo ti ble alingbi na ye so lo yeke na ni. Lo yeke 
mu litere omene ti mafuta ndali ti kilo baleota ti ble. 

12Tongana makonzi aleke na be ti lo ti mu na KOTA GBIA sandaga so a yeke gbi 
ni kue na wâ, wala sandaga ti beoko, fade a yeke zi na lo yanga ti gbagba so ayeke 
na mbage ti To ti kota da ni. Lo yeke mu sandaga ni tongana ti so lo yeke sara ka 
na lango ti wungo tere. Gi so lo yeke sigigi, a yeke kanga yanga ti gbagba ni. 

13“Na ya ti lango oko oko, a yeke mu na KOTA GBIA mbeni kete taba ti ngu oko 
so mbeni mbage ti tere ti lo abuba pepe ti mu na sandaga so a yeke gbi ni kue na 
wâ. A yeke mu sandaga ni lakue na ndaperere. 

14Lakue na ndaperere, a yeke mu nga na KOTA GBIA kilo oku ti farini nga na 
litere use ti mafuta titene a tuku na ya ti farini ni. Andia ti mungo sandaga na 
KOTA GBIA so ayeke ngba lakue lakue, kpu na kpu. 

15Lakue na ndaperere, a yeke mu na KOTA GBIA kete taba, farini nga na mafuta 
ndali ti sandaga so a yeke gbi ni kue na wâ.” 

Ye so ayeke ga ti amolenge ti makonzi 

16“Tënë so Kota Gbia NZAPA atene ayeke so: Tongana makonzi amu mbeni sese 
ti lo na mbeni molenge ti lo ti koli oko, sese ni ayeke ga ye ti molenge ni; ayeke 
ga ye ti amolenge ti lo nga na ti amolenge ti amolenge ti lo ti gue na ni. 

17Me tongana makonzi amu mbeni sese ti lo na mbeni zo ti kua ti lo oko, sese ni 
ayeke ga ye ti zo ti kua ni ngbii asi na ngu so a yeke zi azo na gbe ti ngbaa. Na 
pekoni, sese ni ayeke kiri na makonzi ni. Tongaso sese ti makonzi ayeke ngba gi 
na amolenge ti lo. 

18Sese so ayeke ti mbeni zo ti kodro, makonzi alingbi ti mu na ngangu na maboko 
ti zo ni pepe. Me ye ti lo wani laa lo lingbi ti mu mbeni na amolenge ti lo titene 
aga ye ti ala; tongaso si na popo ti azo ti mbi, a tumba mbeni zo na ndö ti sese ti 
lo pepe.” 

Ada ti tongo kobe so ayeke na tere ti kota da ni 

19Koli ni amu mbi, ahon na mbi na lege so ayeke na tere ti yanga ni si e li na ya ti 
akubu so ayeke nde si ayeke nzoni kue. Akubu ni abaa ndo na mbage ti Banga; a 
leke ni ndali ti awayango-sandaga. Mbeni ndo so angba senge ayeke na ngbonda 
ti da ni, na mbage ti Do. 

20Lo tene na mbi, lo tene: “Na ndo so laa awayango-sandaga ayeke to anyama so 
azo amu na sandaga titene Nzapa azi sioni na li ti ala. Na ndo so nga laa 
awayango-sandaga ayeke to aye so azo amu na Nzapa. Tongaso si zo oko asigigi 
na mbeni ye ti sandaga ni na ya ti gbagba ti gigi ni pepe si azo ti kodro andu tere 
ti ye so ayeke nde si ayeke nzoni kue pepe.” 

21Koli ni amu mbi, ague na mbi na ya ti gbagba ti gigi ni si lo hon na mbi na 
andangoro osio ti gbagba ni. Ndangoro oko oko ayeke na mbeni kete gbagba ti 
lo. 

22Akete gbagba ni osio kue ayeke kete; ayo kudee baleosio na mbage, kudee 
baleota na mbeni mbage. Ala osio kue ayo alingbi tere. 

23Mbeni dere ayeke na tere ti akete gbagba ni osio kue; a leke ando ti tongo kobe 
na tere ti gbagba ni, angoro ni kue. 

24Koli ni atene na mbi: “So ndo ti tongo kobe laa. Anyama so azo amu na sandaga, 
azo ti kua ti kota da ti Nzapa ayeke to ni na ndo so.” 

Ezekiel 47 

Ngu so ayeke sigigi na ya ti kota da ti Nzapa 

1Koli ni amu mbi, akiri na mbi na yanga ti kota da ti Nzapa ni. Mbi baa ngu ayeke 
sigigi na gbe ti yanga ti kota da ni na mbage ti To, ngbanga ti so dawa ti kota da 
ni ayeke na mbage ti To. Ngu ni ayeke sua na mbage ti maboko ti koli ti da ni si 
ayeke hon na mbage ti Mbongo ti gbalaka. 

2Lo mu mbi, lo sigigi na mbi na yanga ni ti mbage ti Banga. Na pekoni, lo mu mbi, 
e ngoro tere ti da ni ngbii e si na yanga ni ti mbage ti To. Kâ, mbi kiri mbi baa ngu 
ayeke sua na mbage ti maboko ti koli. 

3Koli ni ahon kete na mbage ti To. Lo gbu kamba na maboko ti lo. Lo haka kudee 
saki oko. Na ndo so kâ, lo sara si mbi fâ ngu ni. Ngu ni asi na kutu ti gere ti mbi. 

4Lo kiri lo haka kudee saki oko, lo sara si mbi fâ ngu ni. Ngu ni asi na likunu ti 
mbi. Lo kiri lo haka kudee saki oko, lo sara si mbi fâ ngu ni. Ngu ni asi na ngbonda 
ti mbi. 

5Na pekoni, lo kiri lo haka kudee saki oko; ngu ni asuku, mbi lingbi ti fâ ni pepe. 
Titene zo afâ ni, alingbi lo hinga ngu si, ngbanga ti so zo alingbi ti fâ ni na gere 
pepe. 

6Tongaso lo tene na mbi: “Molenge ti zo, mo baa awe?” Lo mu mbi, lo gue na mbi 
yongoro kete; na pekoni, lo kiri na mbi na yanga ti ngu ni. 

7Tongana lo kiri na mbi awe, mbi baa gba ti akeke na yanga ti ngu ni mbage na 
mbage. 

8Lo tene na mbi: “Ngu so ayeke sua na mbage ti To ti sese ni, ayeke gue na lando 
ti Araba, na pekoni, ayeke tuku na ya ti kota ngu ti Gba-ti-ingo. Tongana atuku 
na ya ti kota ngu-ingo ni awe, ngu ni akiri aga nzoni. 

9Na ndo so kue ngu ni ayeke si daa, anyama so kue ayeke duti na fini awu. Fade 
asusu kue ayeke ga gbani gbani. Biani, ngu ni ayeke si kâ si ngu ti kota ngu-ingo 
ni ayeke ga nzoni; na ndo so kue ngu ni asi daa, aye so kue ayeke na fini awu. 

10Tongaso, azo ti gingo susu ayeke duti na yanga ti ngu ni. Alondo na En-Gedi 
ngbii asi na En-Eglaim, azo ti gingo susu ayeke gbara agbanda ti ala titene ahole. 
Kâ, mo yeke wara mara ti asusu nde nde gi tongana ti so mo yeke wara na kota 
ngu-ingo ti Mediterane. 

11Me angu so ayeke ngba na tere ti kota ngu-ingo ayeke ga nzoni pepe. A yeke 
bata ala tongaso ti sara na ingo. 

12Na yanga ti ngu ni mbage na mbage, mara ti akeke nde nde so a yeke te ale ni 
asigigi daa. Akugbe ni ayeke hole pepe; alengo ni ayeke hunzi na ndö ti amaboko 
ti keke ni pepe. Na ya ti nze oko oko, akeke ni ayeke le afini lengo, ngbanga ti so 
ala wara ngu so alondo na da so ayeke nde si ayeke nzoni kue. Ale ti keke ni 
ayeke ti tengo ni si akugbe ni ayeke ti kaingo na kobela.” 

KOTA GBIA afa akatikati ti sese ti Israel 

13Tënë so Kota Gbia NZAPA atene ayeke so: “Mbi yeke fa na ala akatikati ti sese 
so ala amara baleoko na use ti Israel ayeke kangbi na popo ti ala. Na ya ti 
kangbingo ye ni, mara ti Joseph ayeke wara ti lo use. 

14Ala yeke kangbi sese ni na popo ti ala; zo oko oko ayeke wara alingbi na ti mba 
ti lo. Biani, mbi yoro ando maboko ti mbi na nduzu, mbi deba yanga ti mbi ti mu 
sese ni na akotara ti ala. Tongaso sese ni ayeke ga ye ti ala. 

15Katikati ti sese ni ayeke tongaso: Na mbage ti Banga: katikati ni ayeke londo 
kâ na kota ngu-ingo ti Mediterane, ayeke hon na lege ti Hetlon so ague na Sedad. 

16Na pekoni, ayeke hon na ya ti agbata ti Berota nga na ti Sibraim so ayeke na 
popo ti sese ti Damas nga na ti Hamat. Ti hunzi na ni, katikati ti sese ni ayeke 
hon na mbage ti Haser-Tikon so ayeke nduru na yanga ti sese ti Horan. 

17Tongaso, katikati ti sese ni ayeke londo na kota ngu-ingo ti Mediterane ngbii 
asi na Hasar-Enan. Na mbage ti Banga, katikati ni ayeke hon na tere ti sese ti 
Damas na ti Hamat. So katikati ni na mbage ti Banga laa. 

18Na mbage ti To, katikati ni ayeke londo na popo ti Damas na Horan, ayeke hon 
na tere ti ngu ti Jourdain, na popo ti Galaad na sese ti Israel; ayeke gue ngbii asi 
na Tamar, asi na kota ngu ti Gba-ti-ingo. So katikati ni na mbage ti To laa. 

19Na mbage ti Mbongo, katikati ni ayeke londo na Tamar, ague ngbii asi na ngu 
ti Meriba ti Kades, ayeke hon na tere ti ngu ti Ezipte ngbii asi na kota ngu-ingo ti 
Mediterane. So katikati ni na mbage ti Mbongo laa. 

20Na mbage ti Do, yanga ti kota ngu-ingo ti Mediterane ayeke katikati ti ala laa, 
alondo na mbage ti Mbongo ague ngbii asi na Hamat na mbage ti Banga. So 
katikati ni na mbage ti Do laa. 

21“Fade ala amara baleoko na use ti Israel, ala yeke kangbi sese ni na popo ti ala. 

22Ala yeke bi mbeni ye ti hinga lege so ala yeke kangbi sese ni na popo ti ala. Ala 
yeke kangbi nga sese ni na awande so ayeke lango na popo ti ala, ala so adu 
amolenge na sese ni. Fade ala yeke baa awande ni tongana azo ti Israel, tongana 
amolenge ti kodro. Awande ni na ala, azo ti mara ti Israel, ayeke kangbi sese ni 
ti ga ye ti ala. 

23Na ya ti mara so wande ni aduti daa, fade azo ti Israel ayeke mu na lo mbeni 
sese ti mara ni ti ga ye ti lo. So tënë ti yanga ti Kota Gbia NZAPA laa.” 

Ezekiel 48 

Sese ti amara ti mbage ti Banga 

1“So ayeke iri ti amara nga na sese so a mu na ala. Sese so a mu na Dan alondo 
kâ na mbage ti Banga, na tere ti lege so ague na Hetlon, na mbage ti Hamat nga 
na Hasar-Enan, nduru na sese ti Damas nga na ti Hamat. Yanga ti sese ni alondo 
na mbage ti To si ahon ngbii asi na kota ngu-ingo ti Mediterane na mbage ti Do. 

2Ti to nda ni na yanga ti sese ti Dan, ti londo na To ngbii asi na Do, ti Aser sese ni 
laa. 

3Ti to nda ni na yanga ti sese ti Aser, ti londo na To ngbii asi na Do, ti Neftali sese 
ni laa. 

4Ti to nda ni na yanga ti sese ti Neftali, ti londo na To ngbii asi na Do, ti Manase 
sese ni laa. 

5Ti to nda ni na yanga ti sese ti Manase, ti londo na To ngbii asi na Do, ti Efraim 
sese ni laa. 

6Ti to nda ni na yanga ti sese ti Efraim, ti londo na To ngbii asi na Do, ti Ruben 
sese ni laa. 

7Ti to nda ni na yanga ti sese ti Ruben, ti londo na To ngbii asi na Do, ti Juda sese 
ni laa.” 

Sese ti KOTA GBIA 

8 “Na tere ti sese ti Juda, ti londo na To ngbii asi na yanga ti kota ngu-ingo ti 
Mediterane, sese so a zia ni nde ayo alingbi tere na sese so a mu na mara oko 
oko. Ti londo na Banga asi na Mbongo, sese ni ayo kudee 25 000. Da so ayeke nde 
si ayeke nzoni kue ayeke duti na be ti sese ni. 

9Sese so a zia nde ndali ti KOTA GBIA, fade ayeke yo kudee 25 000 na mbage, 
kudee 20 000 na mbeni mbage. 

10Ti awayango-sandaga, fade ala yeke mu na ala mbage ti sese so ayeke nde si 
ayeke nzoni kue. Sese ni ayo kudee 25 000 na mbage ti Banga, 10 000 na mbage 
ti kota ngu-ingo, 10 000 na mbage ti To, 25 000 na mbage ti Mbongo. Da ti KOTA 
GBIA ayeke duti na be ni. 

11Ndo ni so ayeke ndali ti awayango-sandaga so a zia ala nde ndali ti Nzapa; ala 
so ayeke azo ti mara ti Sadok. Lani ala sara kua ti KOTA GBIA na ngoi so azo ti 
Israel agirisa lege; awayango-sandaga so angba na tere ti Nzapa, ala girisa lege 
pepe tongana ti azo ti mara ti Lévi. 

12Ndani laa, fade a yeke mu na ala mbage ti sese so a bata ni ndali ti KOTA GBIA; 
sese ni ayeke na tere ti sese ti azo ti mara ti Lévi. 

13Fade sese ti azo ti mara ti Lévi alingbi tere na sese ti awayango-sandaga. Asese 
ni use kue ayo kudee 25 000 na mbage, kudee 10 000 na mbeni mbage. 

14Zo oko alingbi ti ka sese ni pepe, wala ti mu ti lo ti sanze na ti mba ti lo pepe; 
asese so ayeke asese so azo amu na KOTA GBIA, tongana ti so ala mu akozo le ti 
kobe ti ala na lo; zo oko alingbi ti mu ni na mbeni zo pepe, ngbanga ti so a zia 
sese ni nde ndali ti KOTA GBIA.” 

Sese so a mu ndali ti gbata nga na makonzi 

15“Sese so angba, kudee 5 000 na mbage, kudee 25 000 na mbeni mbage ayeke 
ndali ti asenge senge kua. Fade ala yeke sara gbata daa, ada ti lango nga na ando 
ti tengo pere ti anyama; gbata ni ayeke duti na be ni. 

16Gbata ni ayeke yo kudee 4 500 na mbage ti Banga, 4 500 na mbage ti Mbongo, 
4 500 na mbage ti To si 4 500 na mbage ti Do. 

17Fade ala yeke zia mbeni ndo angba senge na tere ti gbata ni: kudee 250 na 
mbage ti Banga, 250 na mbage ti Mbongo, 250 na mbage ti To si 250 na mbage ti 
Do. 

18Na tere ti sese so a mu ndali ti KOTA GBIA, tanga ti sese so ayeke ndali ti gbata 
ni a yeke ngba na mbage ti To, mbeni na mbage ti Do. Asese ni use kue ayo kudee 
10 000. Akobe so ala yeke wara na sese ni so, ala yeke mu na azo so ayeke sara 
kua na ya ti gbata ni. 

19Azo kue ti amara ti Israel so ayeke sara kua na ya ti gbata ni ayeke fâ yaka na 
ndö ti sese ni. 

20Sese so kue ala yeke mu ndali ti KOTA GBIA ayo kudee 25 000 na mbage, kudee 
25 000 na mbeni mbage; sese ni so ayeke nde si ayeke nzoni kue. Fade ala yeke 
kangbi ya ni osio si ala mu oko titene ala sara gbata daa. 

21 Tanga ti sese ni ayeke ti makonzi; ayeke mbage na mbage ti sese so a zia nde 
ndali ti KOTA GBIA nga na ti sese so a mu ti sara gbata daa. Sese ni ayo kudee 25 
000, ato nda ni na yanga ti sese so a zia nde ndali ti KOTA GBIA, ague ngbii asi 
na yanga ni ti mbage ti To; akiri ayo kudee 25 000, ato nda ni na mbage ti Do, 
ague ngbii asi na kota ngu-ingo ti Mediterane. Sese ni ayeke ga ye ti makonzi. 
Sese so a zia nde ndali ti KOTA GBIA na sese so a mu ndali ti da so ayeke nde si 
ayeke nzoni kue, ayeke duti na be ti sese so a zia ni nde so. 

22Sese ti azo ti mara ti Lévi na sese so ala sara gbata daa ayeke duti na popo ti 
asese use ti amakonzi. Asese ti mara ti Juda ayeke na Banga ti asese ti makonzi 
ni; asese ti Benjamin ayeke na Mbongo ni.” 

Sese ti amara ti mbage ti Mbongo 

23“Sese so a mu na tanga ti azo ti mara ayeke so: ti londo na yanga ti sese ti To 
ngbii asi na kota ngu-ingo ti Mediterane na mbage ti Mbongo, ti Benjamin sese 
ni laa. 

24Ti to nda ni na yanga ti sese ti Benjamin, ti londo na mbage ti To ngbii asi na 
Do, ti Siméon sese ni laa. 

25Ti to nda ni na yanga ti sese ti Siméon, ti londo na mbage ti To ngbii asi na Do, 
ti Isakar sese ni laa. 

26Ti to nda ni na yanga ti sese ti Isakar, ti londo na mbage ti To ngbii asi na Do, ti 
Zabulon sese ni laa. 

27Ti to nda ni na yanga ti sese ti Zabulon, ti londo na mbage ti To ngbii asi na Do, 
ti Gad sese ni laa. 

28Yanga ti sese ti Gad na mbage ti Mbongo ayeke na yanga ti kodro ni, alondo na 
Tamar na mbage ti To, ague ngbii asi na ngu ti Meriba na Kades. Na pekoni, akiri 
alinda na yanga ti ngu ti Ezipte ague ngbii asi na kota ngu-ingo ti Mediterane. 

29So ayeke sese so ala yeke bi mbeni ye ti kangbi ni na popo ti amara ti Israel laa. 
Fade sese ni ayeke ga ye ti ala. So tënë ti yanga ti Kota Gbia NZAPA laa.” 

Ayanga ti gbagba baleoko na use ti Jérusalem 

30 “So ayeke alege ti sigingo ni na ya ti gbata ni. Na mbage ti Banga, gbagba ni ayo 
kudee 4 500. 

31Fade a yeke di iri ti amara ti Israel na ndö ti ayanga ti gbagba oko oko. Na 
mbage ti Banga, ayanga ti gbagba ayeke ota: yanga ti gbagba oko na iri ti Ruben, 
oko na iri ti Juda, oko na iri ti Lévi. 

32Na mbage ti To, gbagba ni ayo kudee 4 500. Ayanga ni ayeke ota: yanga ti 
gbagba oko na iri ti Joseph, oko na iri ti Benjamin, oko na iri ti Dan. 

33Na mbage ti Mbongo, gbagba ni ayo kudee 4 500. Ayanga ni ayeke ota: yanga ti 
gbagba oko na iri ti Siméon, oko na iri ti Isakar, oko na iri ti Zabulon. 

34Na mbage ti Do, gbagba ni ayo kudee 4 500. Ayanga ni ayeke ota: yanga ti 
gbagba oko na iri ti Gad, oko na iri ti Aser, oko na iri ti Neftali. 

35Ti ngoro gbagba ni kue, yongo ni ayeke kudee 18 000. “Ti londo na lango ni so, 
fade iri ti gbata ni ayeke ‘KOTA GBIA ayeke na ndo so.’” 

  



1640 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Daniel 

Daniel 1 

Mbai ti Daniel na amba ti lo 

1Na ya ti ngu ota ni so Yoakim ayeke gbia ti Juda, Nabukodonosor, gbia ti 
Babilone aga na Jérusalem si lo ngoro gbata ni na bira. 

2KOTA GBIA azia Yoakim, gbia ti Juda na maboko ti Nabukodonosor; lo zia nga 
lege na Nabukodonosor si lo mu mbeni mbage ti akungba ti ya ti kota da ti Nzapa. 
Nabukodonosor ague na akungba ni na kodro ti Shinear si lo zia ni na ya ti kubu 
ti batango amosoro ti lo so ayeke na ya ti da ti anzapa ti lo. 

3Na pekoni, gbia amu yanga na Ashepenaz, makonzi ti ambaiwa ti lo titene lo 
soro ambeni maseka-koli ti kodro ti Israel, lo ga na ala: ala so ayeke na ya ti 
asewa ti agbia, wala ala so ayeke na ya ti asewa ti akota zo ti kodro. 

4Alingbi mbeni ye ti tere ti amaseka-koli ni oko abuba pepe; ala yeke pendere 
mingi; ala si singo na ndara, ala yeke azo ti hingango mbeti na azo ti hingango 
ndo. Tongaso, fade ala yeke sara kua na yangbo ti gbia; fade a yeke fa na ala agere 
ti mbeti nga na yanga ti kodro ti azo ti Babilone. 

5Gbia amu yanga titene a mu lakue na amaseka-koli ni gi oko kobe so lo yeke te, 
na oko samba so lo yeke nyon. Lo mu yanga titene a bata ala nzoni na ya ti ngu 
ota. Na pekoni, fade ala yeke londo ti sara kua na lo. 

6Andaa amaseka-koli osio ti mara ti Juda ayeke na popo ti amaseka-koli so a soro 
ala so: Daniel, Hanania, Mishael na Azaria. 

7Makonzi ti ambaiwa azia fini iri na ndö ti ala. Lo di iri ti Daniel, Beltasar; lo di 
iri ti Hanania, Shadrak; lo di iri ti Mishael, Meshak si lo di iri ti Azaria, Abed-Nego. 

8Daniel aleke na be ti lo ti ke ti ga sioni ndali ti kobe ti gbia nga ndali ti samba ti 
lo. Tongaso Daniel ahunda na makonzi ti ambaiwa ti gbu lo na ngangu pepe si lo 
ga sioni. 

9Nzapa asara si makonzi ti ambaiwa ni asara nzoni be na Daniel. Lo sara na 
Daniel alingbi na ye so Daniel ahunda. 

10Me lo tene na Daniel, lo tene: “Gbia wani laa amu yanga titene a mu na ala kobe 
so ala lingbi ti te na samba so ala lingbi ti nyon. Mbeto asara mbi ngbanga ti so, 
tongana lo baa si ala nge ahon amba ti ala so ngu ti ala ayeke oko na ala, fade lo 
yeke fâ go ti mbi ndali ti ala.” 

11Tongaso Daniel atene na zo ti kua so makonzi ti ambaiwa amu lo titene lo bata 
Hanania, Mishael, Azaria na Daniel so, atene: 

12“Mbi gbu gere ti mo, mo tara e, azo ti kua ti mo na ya ti lango baleoko si. A yeke 
mu na e gi kugbe ti kasa ti tengo ni, na senge ngu ti nyongo ni. 

13Na pekoni, fade mo baa le ti e na le ti amaseka-koli so ate akobe ti gbia; tongaso 
si fade mo sara na azo ti kua ti mo alingbi na ye so mo baa.” 

14Koli ni aye peko ti ye so Daniel na amba ti lo ahunda na lo so. Tongaso lo tara 
ala na ya ti lango baleoko. 

15Na peko ti lango baleoko, le ti ala akiri aza pendere ahon ti kozoni si ala kiri 
akono nzoni ahon amba ti ala so ate ti ala gi akobe ti gbia so. 

16Ndani laa zo ti kua ni azi akobe na samba ti gbia si lo yeke mu na ala gi akugbe 
ti kasa ti tengo ni. 

17Nzapa asara si amaseka-koli osio so ahinga nda ti aye. Lo sara si ala hinga 
mbeti si ala duti nga na ndara mingi. Ti Daniel, lo hinga nda ti aye so ayeke ga na 
le ti zo tongana bango-li nga na abango-li kue. 

18Ngoi so gbia Nabukodonosor afa titene a ga na amaseka-koli so kue a soro ala 
lani so alingbi awe. Makonzi ti ambaiwa amu amaseka-koli ni si ague na ala na 
lo. 

19Gbia asara lisoro na ala. Na popo ti amaseka-koli so kue, lo wara mbeni zo oko 
so alingbi na Daniel, Hanania, Mishael na Azaria pepe. Tongaso amaseka-koli ni 
aga azo ti sarango kua na gbia. 

20Lakue gbia ayeke hunda na ala atënë so ahunda ndara na hingango ye. Nilaa lo 
baa amaseka-koli osio so ahinga ye fani baleoko ahon azo ti nganga na azo ti 
yoro so kue ayeke na ya ti kodro ti lo. 

21Daniel asara kua na gbia ngbii asi na ngu so Sirus aga gbia. 

Daniel 2 

Kozo bango-li ti Nabukodonosor 

1Na ngu use ni so Nabukodonosor ayeke le-gbia, lo baa li ti lo. Li ti lo kue akpe si 
lo kiri lo lango pepe. 

2Tongaso lo mu yanga titene a iri azo ti nganga, azo ti mazi, azo ti yoro na azo 
nde nde so ayeke baa nda ti aye. Lo iri ala titene ala fa na lo bango-li so lo baa so. 
So ala si awe, ala gue na dawa ti gbia 

3si lo tene na ala, lo tene: “Mbi baa li ti mbi; li ti mbi kue akpe na bango-li ni. Nilaa 
mbi ye ti hinga nda ti bango-li ni.” 

4Ala kiri tënë na lo na yanga ti arameen, atene: “Gbia na nduzu! Mo fa na e, azo ti 
kua ti mo, bango-li ni si e fa nda ni na mo.” 

5Gbia akiri tënë na ala, atene: “Mbi mu yanga awe, mbi tene: Tongana ala fa na 
mbi bango-li ni pepe si ala fa na mbi nda ni pepe, fade a yeke fâ ya ti ala nduru 
nduru si ada ti ala aga ndo ti azende. 

6Me tongana ala fa na mbi bango-li ni si ala fa na mbi nda ni, fade mbi yeke mu 
na ala gba ti amatabisi, mbi yeke futa ala si mbi yeke sara titene azo agonda ala 
mingi. Tongaso, ayeke nzoni ala fa na mbi bango-li ni si ala fa nda ni na mbi.” 

7Ti fani use ni, azo ti nganga ni atene na gbia, atene: “Gbia, mo fa na e, azo ti kua 
ti mo, bango-li ni si e lingbi ti fa nda ni na mo.” 

8Gbia akiri tënë na ala, atene: “Mbi hinga biani mbi tene, ala yeke gi lege ti wara 
ngoi, ngbanga ti so ala baa atene, tënë so mbi tene so, mbi luti na ndö ni biani 
awe. 

9Tongana ala fa na mbi bango-li ni pepe, fade a yeke fâ gi oko ngbanga na li ti ala 
kue. Ala ma tere ti tene na mbi gi atënë ti mvene na atënë ti handa ti sara si ye ni 
aga nde. Mbi ye titene ala fa na mbi gi bango-li ni. Tongaso si mbi hinga, mbi tene, 
ala yeke na ngangu ti fa nda ni na mbi.” 

10Azo ti nganga ni atene na gbia, atene: “Gbia, ye so mo hunda so, zo oko na ndö 
ti sese so alingbi ti sara ni pepe. Mbeni gbia oko, ataa lo yeke kota wala lo yeke 
ngangu tongana nyen, lo de ti hunda mara ti ye tongaso laoko pepe na mbeni zo 
ti nganga, wala na mbeni zo ti bango nda ti aye. 

11Ye so mo hunda so ayeke ngangu mingi. Zo oko ti fa tënë ni na gbia ayeke daa 
pepe. Gi anzapa si alingbi ti fa ni; me ndo ti lango ti ala ayeke na popo ti azo ti 
sese pepe.” 

12Gi so gbia ama tënë so, ngonzo alondo na be ti lo tongana wâ. Lo mu yanga 
titene a fâ azo ti nganga so kue ayeke na Babilone. 

13Gbia asigigi na mbela ti fango azo ti nganga ni. Tongaso azo ague, amu Daniel 
na amba ti lo si aga na ala titene a fâ nga ala. 

Nzapa afa nda ti bango-li ti gbia na Daniel 

14Daniel atene tënë na lege ti ndara nga na hange na Ariok, makonzi ti aturugu 
so ayeke bata gbia. Andaa Ariok amu fade lege ti gue ti fâ azo ti nganga so ayeke 
na Babilone. 

15Daniel ahunda lo, atene: “Gbia amu kpengba mbela tongaso ngbanga ti nyen?” 
Ariok atene peko ti tënë ni na Daniel. 

16Daniel ague hio ti baa gbia; lo gue, lo gbu gere ti gbia si gbia alingbi ti zia mbeni 
ngoi na lo titene lo fa na gbia ni nda ti bango-li ni. 

17So Daniel akiri na da ti lo awe, lo tene peko ti tënë ni na amba ti lo Hanania, 
Mishael na Azaria. 

18Lo hunda na ala titene ala voro tere ti ala na Nzapa so ayeke na yayu titene, na 
lege ti nzoni be ti lo, lo fa na ala nda ti ye ti ndima so. Tongaso si a bongbi ala na 
tanga ti azo ti nganga so ayeke na Babilone ti fâ ala pepe. 

19Na bi, na ya ti mbeni ye tongana bango-li, Nzapa afa na Daniel nda ti ye ti ndima 
ni. Tongaso Daniel alondo ti gonda Nzapa so ayeke na yayu; 

20lo tene: “E mu singila na Nzapa; e mu singila na lo ngbene ye kpu na kpu, lakue 
lakue! Biani, ndara na ngangu ayeke ti lo. 

21Lo laa lo yeke leke angoi nde nde; lo yeke leke akapa ti aye nde nde; lo yeke 
tumba agbia na ndö ti mbata si lo yeke zia ala na ndö ti mbata. Lo laa lo yeke mu 
ndara na azo ti ndara si lo yeke sara titene zo ahinga ndo. 

22Lo laa lo yeke fa nda ti ye so ali si ahonde. Lo hinga ye so ayeke na vukongo 
ndo si lumiere akanga tere ti lo kue. 

23Mo, Nzapa ti akotara ti mbi, mbi mu singila na mo, mbi gonda mo! Mo mu na 
mbi ndara na ngangu. Biani, mo fa na mbi nda ti ye so e hunda na mo. Mo fa na e 
tënë ti ye so aso be ti gbia so.” 

24Na pekoni, Daniel alondo ague na ndo ti Ariok, lo so gbia amu yanga na lo titene 
lo fâ azo ti nganga ti Babilone so. So Daniel asi awe, lo tene na Ariok, lo tene: “Mo 
fâ azo ti nganga so ayeke na Babilone pepe! Mo gue na mbi na gbe ti gbia, fade 
mbi yeke fa na lo nda ti bango-li ti lo ni.” 

25Ariok amu Daniel hio si ague na lo na gbe ti gbia. Ariok atene na gbia, atene: 
“Gbia, mbi wara mbeni koli so alingbi ti fa nda ti bango-li ti mo ni; lo yeke na 
popo ti azo ti Juda so a gbu ala kâ si a ga na ala so.” 

Bango-li ti Nabukodonosor: yanda so gere ni akpengba pepe 

26Gbia atene na Daniel, so mbeni iri ti lo ayeke Beltasar, atene: “Mo lingbi ti fa na 
mbi bango-li ni si mo fa nga na mbi nda ni?” 

27Daniel akiri tënë na lo, atene: “Ye ti ndima so gbia ayeke tene tënë ni so, ataa 
azo ti nganga, ataa azo ti mazi, ataa azo ti yoro, azo ti bango nda ti aye, ala lingbi 
ti fa ni pepe. 

28Me na yayu kâ, mbeni Nzapa ayeke daa so ayeke fa nda ti aye ti ndima. Gbia 
Nabukodonosor, lo laa lo yeke fa na mo ye so ayeke si gbanda. Baa, ye so mo baa 
na ya ti bango-li na ndembe so mo yeke na ndö ti gbogbo ti mo so ayeke tongaso: 

29Gbia, na ndembe so mo yeke na ndö ti gbogbo ti mo, mo gbu li ti mo na ndö ti 
aye so ayeke si gbanda. Lo so lo yeke fa nda ti aye ti ndima afa na mo awe ye so 
ayeke si gbanda. 

30Ti mbi, a fa na mbi nda ti ye ti ndima ni fango; me ayeke ngbanga ti so mbi yeke 
na ndara mbi hon azo kue pepe. A fa ni na mbi, tongaso si a lingbi ti fa na mo 
gbia, nda ti bango-li ti mo si mo lingbi ti hinga nda ti ye so mo yeke gi be ti mo 
daa. 

31Gbia, ye so mo baa ayeke tongaso: mo baa mbeni kota yanda so aluti na nduzu 
na dawa ti mo; yanda ni akono ahon ndoni, tere ni ayeke za zango si ayeke zia 
kota mbeto na be ti azo. 

32Li ti yanda ni ayeke na nzoni lôro; kate ni na amaboko ni ayeke na wen ti 
nginza; ya ni na ngbonda ni ayeke na bengba wen. 

33Agere ni ayeke na wen; agere ni so ayeke do na sese, mbeni mbage ni ayeke na 
wen si mbeni mbage ni ayeke na sese ti sarango na ta. 

34So mo ngba ti baa ye ni, mbeni têne so maboko ti zo andu ni pepe, alondo na 
ndö ti hoto, abo agere ti yanda ni; agere ni so ayeke na wen na ti so ayeke na sese 
ti sarango na ta so, ya ni afâ kue, aga fuku ti sese. 

35 Tongaso wen, sese ti sarango na ta, bengba wen, na wen ti nginza na lôro ni 
kue afâ si aga tongana poro ti ale ti kobe so ayeke na ndö ti lakere na ngoi ti buru: 
a pe ya ni, pupu amu ahon na ni si zo ahinga ndo so ayeke daa pepe. Ti têne so 
abo yanda so, têne ni akono aga kota hoto so asi ndö ti sese kue. 

36“Bango-li ni laa. Fadeso mbi yeke fa nda ni na mo, gbia. 

37O gbia! Mo yeke gbia ti agbia. Nzapa so ayeke na yayu laa azia mo gbia; lo mu 
na mo komandema, ngangu na gonda. 

38Lo zia na gbe ti komandema ti mo azo, anyama ti ngonda na andeke ti nduzu 
na ndo so kue ala yeke daa. Lo zia mo na li ti ala kue. Mo laa mo yeke li ni so 
ayeke na lôro so! 

39Na peko ti mo, fade mbeni kodro ayeke londo; kodro ni ayeke duti na ngangu 
tongana ti mo pepe. Na pekoni, fade mbeni ota kodro ayeke londo; kodro ni laa 
ayeke na bengba wen so. Lo yeke sara komandema na ndö ti sese kue. 

40Na pekoni, fade mbeni osio kodro so akpengba tongana wen ayeke londo. 
Tongana ti so wen ayeke fâ ya ti aye kue si ayeke nika aye kue si aga fuku ti sese, 
fade kodro ni ayeke fâ si ayeke nika akodro so kue ayeke kozo ti lo. 

41Mo baa agere ti yanda ni na ali ti gere ni: mbeni mbage ni ayeke na sese ti 
sarango na ta si mbeni mbage ni ayeke na wen. So aye ti fa atene, fade ya ti kodro 
ni ayeke kangbi. Fade kodro ni ayeke kpengba kete tongana ti so wen akpengba, 
ngbanga ti so a bongbi wen na sese ti sarango na ta tongana ti so mo baa. 

42Me ti ali ti gere ni so mbeni mbage ni ayeke na wen si mbeni mbage ni ayeke 
na sese ti sarango na ta, so aye ti fa atene, fade mbeni mbage ti kodro ni ayeke 
kpengba si mbeni mbage ni ayeke kpengba pepe. 

43 Mo baa wen so a bongbi ni na sese ti sarango na ta: so aye ti fa atene, fade 
agbia ni ayeke ga ambuki na lege so mbeni gbia amu molenge ti lo ti wali na 
molenge-koli ti mbeni gbia ni. Me fade gango ambuki ti ala ni ayeke kpengba 

pepe, legeoko tongana ti so a lingbi ti bongbi wen na sese ti sarango na ta biani 
pepe so. 

44Na ngoi ti agbia ni, fade Nzapa so ayeke na yayu ayeke sara mbeni kodro so 
ayeke buba laoko pepe; kodro ni ayeke ti na gbe ti azo ti ambeni mara nde pepe. 
Fade kodro ni ayeke fâ si ayeke nika ambeni kodro ni kue; gi kodro oko so laa 
ayeke ngba ti lo lakue lakue. 

45Mo baa nga têne so zo andu ni oko pepe, alondo na ndö ti hoto abo wen, bengba 
wen, sese ti sarango na ta, wen ti nginza na lôro ti yanda ni si afâ ya ni kue. Kota 
Nzapa afa na mo, gbia, ye so ayeke si gbanda. Bango-li ni ayeke taa-tënë biani; 
nda ni so mbi fa ayeke nga ye so mo lingbi ti zia be ti mo na ndö ni.” 

46Tongaso gbia Nabukodonosor ati akpo li ti lo na sese, lo voro Daniel si lo mu 
yanga titene a mu sandaga si a zö dukani na Daniel. 

47Gbia atene na Daniel, atene: “Taa-tënë, Nzapa ti ala ayeke Nzapa so ahon 
anzapa kue; lo yeke Gbia ti agbia. Lo laa lo yeke fa nda ti aye ti ndima, ngbanga 
ti so mo fa na mbi nda ti ye ti ndima so awe.” 

48Na pekoni, gbia asara si Daniel aga kota zo mingi. Lo mu na lo gba ti anzoni ye, 
lo zia lo ti sara komandema na ndö ti kodro ti Babilone kue. Lo zia nga lo makonzi 
na li ti azo ti nganga so kue ayeke na Babilone. 

49Daniel ahunda mbeni ye na gbia. Nilaa gbia azia Shadrak, Meshak na Abed-
Nego ti sara komandema na ndö ti kodro ti Babilone kue. Me ti Daniel, lo ngba ti 
lo na yangbo ti gbia. 

Daniel 3 

Gbia amu yanga titene azo avoro yanda so a sara na lôro 

1Gbia Nabukodonosor asara yanda so ayeke na lôro: yongo ni na nduzu ayeke 
metere baleota, konongo ni ayeke metere ota. Lo zia ni aluti na nduzu na lando 
ti Dura, na kodro ti Babilone. 

2Na pekoni, gbia Nabukodonosor atokua azo ti bongbi amakonzi, akota 
komanda, agovoronere, awamungo-wango, awabatango-nginza, azo ti ndia, 
awafango-ngbanga na akota zo ti akete kodro ni kue. A iri ala ti ga na matanga ti 
vorongo yanda so gbia azia ni aluti na nduzu so. 

3Tongaso amakonzi, akota komanda, agovoronere, awamungo-wango, 
awabatango-nginza, azo ti ndia, awafango-ngbanga na akota zo ti akete kodro ni 
kue abongbi tere ti ala ti sara matanga ti yanda so gbia azia ni aluti na nduzu so. 
Ala luti na dawa ti yanda ni. 

4Zo ti batango bongbi ni adekongo ngangu, atene: “Ala azo kue, azo ti amara nde 
nde kue na ala, azo ti ayanga ti kodro nde nde kue, ala ma tënë so gbia atene. Lo 
mu yanga, lo tene: 

5‘Na ndembe so ala yeke ma toto ti tatalita, ti ngoli, ti kete kundi na kota kundi, 
kalangba na amara ti ngoli nde nde, na aye ti sarango na mozoko nde nde, fade 
ala kuku na sese, ala voro yanda so gbia Nabukodonosor azia ni aluti na nduzu 
so. 

6Zo so ake ti kuku ti voro yanda ni, a yeke bi lo biaku na ya ti kota wâ so ayeke 
za ngangu.’ ” 

7Na ndö ti tënë so, gi na ndembe so azo ti amara nde nde kue na azo ti ayanga ti 
kodro nde nde kue ama toto ti tatalita, ti ngoli, ti kete kundi, ti kota kundi na ti 
kalangba, ala kuku na sese si ala voro yanda ti lôro so gbia Nabukodonosor azia 
ni aluti na nduzu so. 

Amba ti Daniel abata be ti ala gi na Nzapa oko 

8Kete na pekoni, ambeni zo ti Babilone aga si abi tënë na li ti azuife. 

9Ala mu tënë si ala tene na gbia Nabukodonosor, atene: “Gbia na nduzu! 

10Gbia, mo wani, mo mu yanga, mo tene: ‘Tongana azo ama toto ti tatalita, ti 
ngoli, ti kete kundi na ti kota kundi, ti kalangba na amara ti ngoli nde nde, na aye 
ti sarango na mozoko nde nde, fade azo ni akuku na sese, ala voro yanda ti lôro 
ni. 

11Zo so ake ti kuku ti voro yanda ni, fade a bi lo biaku na ya ti kota wâ so ayeke 
za ngangu.’ 

12Gbia, ambeni zuife ayeke daa so mo zia ala na li ti akua ti kodro ti Babilone. 
Azo ni ayeke Shadrak, Meshak na Abed-Nego. Ala ma yanga ti mo pepe: ala ke ti 
sara na anzapa ti mo, ala ke nga ti voro yanda ti lôro so mo zia ni aluti na nduzu 
so.” 

13Tongaso ngonzo ti wâ alondo na be ti Nabukodonosor si lo mu yanga titene ala 
ga na lo Shadrak, Meshak na Abed-Nego. Azo aga na ala na dawa ti gbia. 

14Gbia ahunda ala, atene: “Mbi ma a tene, ala ke ti sara na anzapa ti mbi si ala ke 
ti voro yanda ti lôro so mbi zia aluti na nduzu so. So ayeke taa-tënë? 

15Fade ala yeke kiri ti ma toto ti tatalita, ti ngoli, ti kete kundi na ti kota kundi, ti 
kalangba na mara ti angoli nde nde na aye ti sarango na mozoko nde nde. Ala 
yeke fadeso nduru ti kuku na sese ti voro yanda ti lôro so mbi sara ni so? 
Tongana ala ke, fade a yeke bi ala biaku na ya ti kota wâ so ayeke za ngangu. 
Nzapa wa si ayeke zi ala na maboko ti mbi?” 

16Shadrak, Meshak na Abed-Nego akiri tënë na gbia, atene: “Gbia, e ye ti diko gba 
ti tënë na ndö ti tënë so na mo pepe. 

17Me ayeke nzoni mo hinga, mo tene, Nzapa ti e so e yeke sara na lo, tongana lo 
lingbi ti zi e na ya ti kota wâ ni nga na maboko ti mo, fade lo yeke zi e senge. 

18Ataa lo zi e pepe, o gbia, hinga, mo tene, e yeke sara ande na anzapa ti mo pepe; 
e yeke voro nga yanda ti lôro so mo zia aluti na nduzu so pepe.” 

19Tongaso be ti Nabukodonosor asi na ngonzo ti wâ si le ti lo abe na tere ti 
Shadrak, Meshak na Abed-Nego. Lo mu yanga titene a sara wâ ni si akiri aza 
ngangu fani mbarambara, ahon ti so a yeke sara ka lakue. 

20Na pekoni, lo mu yanga na akpengba turugu ti lo ti kanga Shadrak, Meshak na 
Abed-Nego na kamba titene a bi ala na ya ti kota wâ ni. 

21Hio na pekoni, aturugu akanga akoli ota so na kamba; abongo ti ala kue angba 
na tere ti ala, ayongoro gere ti bongo, akota bongo na akpoto. Aturugu amu akoli 
ota so si abi ala na ya ti kota wâ ni. 

22Ndali ti so gbia aluti biani na ndö ti yanga so lo mu, azo asara wâ ni si akiri aza 
ngangu ahon ti so ala yeke sara lakue. Nilaa aturugu so amu Shadrak, Meshak na 
Abed-Nego si abi ala na ya ti wâ ni, menga ti wâ ni agbi aturugu ni si ala kui. 

23Ti akoli ota so, Shadrak, Meshak na Abed-Nego, ala ngba na ya ti kamba ni si 
ala ti taa na be ti wâ ni so ayeke za ngangu so. 

Nzapa asoo amaseka-koli ota so na ya ti wâ ni 

24Li ti gbia Nabukodonosor kue akpe si hio, lo londo na nduzu. Lo hunda 
awamungo-wango ti lo, lo tene: “E kanga akoli ota na kamba si e bi ala na ya ti 
wâ pepe?” Awamungo-wango ni akiri tënë na lo, atene: “Gbia, tënë ni laa!” 

25Gbia akiri atene na ala: “Me mbi baa azo osio so kamba ayeke na tere ti ala 
pepe, ala yeke tambula taa na be ti wâ; ka oko ayeke na tere ti ala pepe si osio zo 
ni akpa mbeni nzapa!” 

26Na pekoni, Nabukodonosor aga nduru na tere ti yanga ti du ti kota wâ ni si lo 
dekongo, lo tene: “Shadrak, Meshak na Abed-Nego, azo ti kua ti Nzapa so ayeke 
na ndö ti aye kue, ala sigigi aga ge!” Tongaso Shadrak, Meshak na Abed-Nego 
alondo na ya ti wâ ni si ala sigigi. 

27Amakonzi, akota komanda, agovoronere na awamungo-wango ti gbia abongbi 
gbani gbani ti baa akoli ota so; ala baa tere ti ala kpoo: wâ ni andu mbeni ye ti 
tere ti ala oko pepe, kua ti li ti ala agbi pepe, abongo ti ala agbi nga pepe, tere ti 
ala afun guru pepe. 

28Nabukodonosor amu tënë si atene: “E mu singila na Nzapa ti Shadrak, ti 
Meshak na ti Abed-Nego! Lo tokua ange ti lo ti soo azo ti kua ti lo na kuâ. Ala zia 
be ti ala kue gi na ndö ti lo si ala ke ti ma yanga ti mbi so mbi yeke gbia. Ala yeda 
ti mu tere ti ala na kuâ, ahon titene ala sara na mbeni nzapa nde si ala voro mbeni 
nzapa so ayeke Nzapa ti ala pepe. 

29Ndani laa, mbi mu yanga fadeso, mbi tene: ‘Zo so ayeke tene sioni tënë ti Nzapa 
ti Shadrak, ti Meshak na ti Abed-Nego, ataa zo ni ayeke ti mara wa, wala ti yanga 

ti kodro wa, fade a yeke fâ ya ti zo ni nduru nduru; fade da ti zo ni aga ndo ti 
azende. Biani, mbeni nzapa nde ti soo zo na kuâ tongaso ayeke daa pepe.’ ” 

30Na pekoni, gbia akiri azia Shadrak, Meshak na Abed-Nego na kota ndo ahon ti 
kozo na kodro ti Babilone. 

Use bango-li ti gbia 

31Gbia Nabukodonosor atokua ndo na azo ti akodro kue, azo ti amara kue na azo 
ti ayanga ti kodro so kue ayeke na ndö ti sese mobimba, lo tene: “Mbi sambela 
na ala gba ti siriri! 

32“Mbi baa, ayeke nzoni titene mbi fa na ala aye ti kpene na aye ti dongo be so 
Nzapa, lo so ayeke na ndö ti aye kue, asara na mbi. 

33Aye ti kpene so lo sara ayeke kota mingi! Aye ti dongo be so lo sara ayeke 
ngangu! Nzapa ayeke gbia lakue lakue; komandema ti lo angba kpu na kpu! 

Daniel 4 

1“Mbi Nabukodonosor, mbi yeke duti ti mbi lani kpoo na ya ti da ti mbi si mbi 
yeke nzoni na yangbo ti mbi. 

2Na mbeni bi, tongana mbi yeke na ndö ti gbogbo ti mbi, mbi baa li ti mbi. Bango-
li ni azia mbeto mingi na be ti mbi si be ti mbi angba lakue gi na nduzu ndali ti 
aye so mbi baa. 

3Nilaa mbi mu yanga titene a iri azo ti nganga so kue ayeke na Babilone, aga na 
ala na le ti mbi titene ala fa na mbi nda ti bango-li ni. 

4Tongaso azo ti nganga, azo ti mazi, azo ti yoro, na azo kue ti bango nda ti aye 
aga. So ala ga awe, mbi fa na ala bango-li ti mbi ni, me zo oko na popo ti ala afa 
na mbi nda ni pepe. 

5Na pekoni Daniel, so mbeni iri ti lo ayeke Beltasar, aga. Beltasar ayeke iri ti 
nzapa ti mbi so a mu na lo. Yingo ti anzapa so ayeke nde si ayeke nzoni kue asi 
Daniel singo. Mbi fa bango-li ni na lo, mbi tene: 

6‘Beltasar, mo yeke makonzi na li ti azo ti bango nda ti aye kue; mbi hinga, mbi 
tene, yingo ti anzapa so ayeke nde si ayeke nzoni kue asi mo singo; mbeni ye ti 
ndima akara mo pepe. Mbi baa li ti mbi, ayeke nzoni mo fa na mbi nda ni. 

7So mbi ngba ti lango na ndö ti gbogbo ti mbi, mbi baa li ti mbi tongaso: Mbi baa 
mbeni keke so aluti taa na be ti sese; keke ni ayo na nduzu ahon ndoni. 

8Keke ni angba ti kono si akpengba: li ni ague ngbii akpo le ti nduzu si azo ti 
dunia kue alingbi ti baa ni. 

9Akugbe ni ayeke pendere si ale ni ayeke gbani gbani. Tongaso kobe ayeke daa 
ndali ti aye kue. Anyama ti ngonda ayeke lango na gbe ni; andeke ti nduzu ayeke 

sara ada ti ala na tere ti amaboko ni. Aye so kue ayeke na fini ayeke wara kobe 
gi na lege ti keke ni. 

10‘So mbi ngba ti lango na ndö ti gbogbo ti mbi, mbi kiri mbi baa li ti mbi tongaso: 
Mbi baa mbeni sanziri, lo so lo yeke nde si lo yeke nzoni kue alondo na yayu azu. 

11Lo dekongo ngangu, lo tene: Ala de keke ni na sese, ala fâ amaboko ni. Ala zi 
akugbe ni; ala kangbi ya ti ale ni kirikiri. Ayeke nzoni anyama so ayeke lango na 
gbe ti de ni akpe ahon; andeke so asara ada ti ala na tere ti amaboko ni akpe 
ahon! 

12Me kota gere ni na agunda ni, ala zia ni angba na ya ti sese. Fade angba na ya ti 
zingiri ti wen na ti bengba wen; fade angba na popo ti apere ti ngonda. Fade ngu 
ti pere ayeke mu tere ni kue si lo na anyama ayeke te pere. 

13Fade a zi hingango ndo ti lo ti zo si a mu na lo mbeni hingango nde so ayeke 
hingango ndo ti nyama. Fade lo ngba tongaso na ya ti ngu mbarambara. 

14‘Ngbanga so aga na lege ti mbela ti asanziri; tënë so aga na lege ti ndia ti ala so 
ayeke nde si ayeke nzoni kue; tongaso si aye so kue ayeke na fini ahinga atene, 
Nzapa so ayeke na yayu kâ na ndö ti aye kue laa ayeke gbia na ndö ti akodro ti 
azo. Lo laa lo yeke zia zo so be ti lo aye na li ti kodro; lo lingbi nga ti zia 
mbumbuse zo na li ti kodro ni. 

15‘Bango-li so mbi, gbia Nabukodonosor, mbi baa so laa. Ti mo, Beltasar, mo fa 
na mbi nda ni, ngbanga ti so azo ti nganga so kue ayeke na kodro ti mbi alingbi 
ti fa nda ni na mbi pepe. Me mo, mo lingbi ti fa nda ni na mbi, ngbanga ti so yingo 
ti anzapa so ayeke nde si ayeke nzoni kue ayeke na ya ti mo.’ ” 

Daniel afa nda ti bango-li ni 

16Na ya ti mbeni kete ngoi, mbeto asara Daniel mingi, lo so mbeni iri ti lo ayeke 
Beltasar so; gbungo-li ti lo ague kirikiri. Tongaso gbia atene na lo, atene: 
“Gbungo-li ti mo ague kirikiri ndali ti bango-li ni pepe, wala ndali ti nda bango-li 
ni pepe.” Beltasar akiri tënë: “Gbia, mbi ye fade titene bango-li ni na nda ti bango-
li ni aduti ti mo pepe, me aduti ti awato ti mo na ala so ake mo! 

17Mo baa keke so akono si aga ngangu, li ni ague ngbii akpo le ti nduzu si azo ti 
dunia kue alingbi ti baa ni; 

18akugbe ti keke ni ayeke pendere si ale ni ayeke gbani gbani, kobe ayeke daa 
ndali ti aye kue. Anyama ti ngonda ayeke lango na gbe ni, andeke ti nduzu asara 
ada ti ala na tere ti amaboko ni. 

19Gbia, keke so ayeke mo, ngbanga ti so mo ga kota si mo ga ngangu; kota ti mo 
ni ague ngbii akpo le ti nduzu si ngangu ti mo ti sara komandema asi na nda ti 
sese kue. 

20Na pekoni, mo baa mbeni sanziri, lo so lo yeke nde si lo yeke nzoni kue alondo 
na yayu azu; lo tene: ‘Ala de keke ni na sese, ala buba ni kue! Me kota gere ni na 

agunda ni, ala zia ni angba na ya ti sese. Fade ayeke ngba na ya ti zingiri ti wen 
na ti bengba wen; ayeke ngba na popo ti apere ti ngonda. Fade ngu ti pere ayeke 
mu tere ni kue si lo na anyama ayeke te pere. Lo yeke ngba tongaso na ya ti ngu 
mbarambara.’ 

21Gbia, nda ti bango-li ni laa, alingbi na mbela so Nzapa so ayeke na yayu kâ na 
ndö ti aye kue amu na tere ti mo. Mbela ni ayeke so: 

22Azo ayeke tumba mo na popo ti ala si mo yeke lango na popo ti anyama ti 
ngonda; a yeke mu na mo gi apere ti te tongana bagara. Fade ngu ti pere ayeke 
mu tere ti mo kue si mo yeke ngba tongaso na ya ti ngu mbarambara. Mo yeke 
ngba tongaso ngbii mo hinga, mo tene, Nzapa so ayeke na yayu kâ na ndö ti aye 
kue laa ayeke gbia na ndö ti kodro ti azo. Lo laa lo yeke zia zo so be ti lo aye na li 
ti kodro ni. 

23Kota gere ni na agunda ni so angba na ya ti sese aye ti tene: Fade kodro ni 
ayeke kiri ti ga ti mo gi na ndembe so mo yeke hinga, mo tene, lo so ayeke na 
yayu si ayeke taa gbia. 

24Ndani laa, babâ gbia, ayeke nzoni mo yamba wango ti mbi na nzoni be: mo zia 
lege ti siokpari ti mo, mo sara ye ti mbirimbiri; mo sara nzoni be na azo ti mawa. 
Mbi hinga pepe, fade Nzapa ayeke sara si mo ngba ti duti kpoo.” 

Bango-li ti gbia aga taa-tënë 

25Atënë so kue a tene na ndö ti Nabukodonosor asi gi tongana ti so Daniel afa. 

26Nze baleoko na use na pekoni, gbia ayeke tambula na ndö ti yangbo ti lo so 
ayeke na Babilone. 

27Lo mu tënë si lo tene: “So Babilone pepe? Kota gbata so mbi sara ni titene aga 
ndo ti lango ti gbia so! Mbi sara ni na lege ti ngangu ti mbi ti gbia. Mbi sara ni 
titene azo agonda iri ti mbi.” 

28So gbia angba ti tene tënë, mo ye ti baa, mbeni go alondo na yayu, atene: “Gbia 
Nabukodonosor, mo ma kota tënë so: ‘A kai kua ti mo ti gbia awe! 

29Fade azo ayeke tumba mo na popo ti ala. Mo yeke lango na popo ti anyama ti 
ngonda si mo yeke te gi pere tongana bagara. Mo yeke ngba tongaso na ya ti ngu 
mbarambara ngbii mo yeke hinga, mo tene, Nzapa so ayeke na yayu kâ na ndö ti 
aye kue laa ayeke gbia na ndö ti akodro ti azo. Lo laa lo yeke zia zo so be ti lo aye 
na li ti kodro.’ ” 

30Taa gi na ngbonga ni so, tënë so a tene na ndö ti Nabukodonosor aga taa-tënë: 
azo atumba lo na popo ti ala; lo yeke te pere tongana bagara si ngu ti pere amu 
tere ti lo kue. Kua ti li ti lo ayo aga tongana kua ti tere ti ngoalo si anzënë ti 
maboko ti lo ayo aga tongana ti andeke. 

Tere ti Nabukodonosor akiri aga nzoni 

31“So ngoi ni so ahon awe, mbi Nabukodonosor, mbi yo le ti mbi na nduzu si 
ndara ti mbi ti zo akiri daa. Mbi mu singila na Nzapa so ayeke na yayu kâ na ndö 
ti aye kue, mbi sepela lo si mbi gonda lo so angba lakue lakue: lo yeke gbia lakue 
lakue, kodro ti lo ayeke ngba kpu na kpu. 

32Lo baa azo ti sese kue na le ti lo tongana ye senge, lo yeke sara ye so be ti lo 
aye na aye so ayeke na yayu nga na azo ti sese. Ye so lo ye ti sara, zo oko alingbi 
ti kanga lege ni na lo pepe, wala zo oko ti tene na lo: ‘Nyen laa mo yeke sara so?’, 
zo ni ayeke daa pepe. 

33“Taa gi na ndembe ni so, hingango ndo ti mbi akiri daa. Titene azo ane mbi 
tongana gbia, gonda na pendere ti mbi akiri daa; awamungo-wango ti mbi na 
akota zo so ayeke sara kua na gbe ti mbi akiri na tere ti mbi. A kiri a zia mbi na 
ndö ti mbata ti gbia tongana ti kozo. Mbi kiri mbi ga kota ahon ti kozo. 

34Ndani laa, fadeso mbi Nabukodonosor, mbi sepela, mbi ya iri si mbi gonda gbia 
so ayeke na yayu! Aye so kue lo yeke sara ayeke na legeni; asarango ye ti lo kue 
ayeke mbirimbiri. Lo yeke na ngangu ti sara si azo ti baba aga akete zo.” 

Daniel 5 

Gbia Baltazar asara matanga ti tengo kobe 

1Mbeni lâ, gbia Baltazar asara kota matanga ti tengo kobe ndali ti akota zo ti lo 
so wungo ti ala ayeke saki oko si na dawa ti ala, lo nyon samba. 

2 So lo tara samba ni awe, lo mu yanga titene ala ga na akopo ti lôro na ti wen ti 
nginza so babâ ti lo Nabukodonosor amu ando na ya ti kota da ti Nzapa so ayeke 
na Jérusalem. Lo ye ti mu akopo ni titene lo na akota zo ti lo, na awali ti lo so lo 
ne ala mingi na ala so lo ne ala mingi pepe anyon na samba. 

3Tongaso azo aga na akopo ti lôro so ala mu ni na ya ti kota da, so ti tene da-
Nzapa ti Jérusalem. Gbia amu akopo ni si lo na akota zo ti lo, na awali ti lo so lo 
ne ala mingi nga na ala so lo ne ala mingi pepe titene ala anyon na samba. 

4So ala kue anyon samba ni agbu le ti ala awe, ala londo ti gonda anzapa so a sara 
ala na lôro na wen ti nginza; ala so a sara ala na bengba wen, na wen, na keke 
nga na têne. 

5Taa gi na ndembe ni so, maboko ti zo asigigi nduru na tere ti gere ti alamba. 
Maboko ni ayeke su mbeti na tere ti vuru dere ti yangbo ti gbia ni. So gbia abaa 
maboko so ayeke su mbeti ni, 

6le ti lo aga nde si li ti lo kue akpe; ya ti agere ti lo kue akanga si alikunu ti lo 
ayeke pika tere. 

7Lo dekongo ngangu si lo mu yanga titene azo airi azo ti nganga ti Babilone, azo 
ti mazi, azo ti yoro na azo ti bango nda ti aye ti ga. So azo ti bango nda ti aye ni 

aga awe, gbia atene na ala, atene: “Zo so ayeke diko mbeti so si lo fa na mbi nda 
ni, fade a yeke yu na lo bongo ti agbia so abe bengo; a yeke zia na go ti lo ye ti go 
so ayeke na lôro si lo yeke duti oko ti akota zo ota ti ya ti govoroma ti kodro ni.” 

8Azo ti nganga ti gbia kue ali na da; me ala ha ti diko mbeti ni gbaa; ala lingbi nga 
ti fa nda ni na gbia pepe. 

9Ye ni azia kota mbeto na be ti gbia Baltazar si le ti lo aga nde; be ti akota zo ti lo 
nga agi ala mingi. 

Daniel afa nda ti mbeti ni 

10Mama ti gbia ama tënë ti ye so gbia na akota zo ti lo atene si lo li na ndo so ala 
yeke sara matanga ni daa. Lo mu tënë si lo tene: “Gbia na nduzu! Ayeke nzoni be 
ti mo agi mo pepe, le ti mo aga nga nde pepe! 

11Na ya ti kodro ti mo so, mbeni koli ayeke daa so yingo ti anzapa so ayeke nde 
si ayeke nzoni kue asi lo singo. Lani so babâ ti mo angba gbia, azo abaa lo tongana 
zo so le ti lo ahan mingi, so ahinga ye mingi si ayeke na ndara tongana anzapa. 
Ndani laa, babâ ti mo Nabukodonosor azia lo makonzi na li ti azo ti nganga, azo 
ti yoro, azo ti mazi na azo ti bango nda ti aye. 

12Azo abaa lo tongana zo so ahinga ndo ahon azo mingi, so ahinga nda ti aye si 
ayeke na ndara so ayeke nde; lo lingbi ti fa nda ti abango-li, nda ti aye so ahonde 
na nda ti aye so akara azo. Ala iri Daniel ni aga, lo so gbia adi iri ti lo Beltasar so. 
Fade lo yeke fa na mo nda ti mbeti so a su na tere ti dere ti da so.” 

13Tongaso azo ague, aga na Daniel na dawa ti gbia. Gbia ahunda lo, atene: “Mo 
laa Daniel? Oko ti azuife so gbia, babâ ti mbi agbu ala na sese ti Juda si aga na ala 
so? 

14Mbi ma a tene, mo yeke zo so yingo ti anzapa asi mo singo; mo hinga ndo mingi, 
mo hinga ye mingi si mo yeke na ndara so ambeni zo ayeke na ni pepe. 

15Fafadeso, a ga na mbi azo ti ndara na azo ti mazi titene ala diko mbeti so a su 
na tere ti da so awe. Mbi ye nga fade titene ala fa na mbi nda ni, me ala ha gbaa. 

16Me ti mbi, mbi ma a tene, mo lingbi ti fa nda ti aye so akara azo na nda ti aye 
so ahonde. Fadeso, tongana mo diko mbeti so si mo fa nda ni na mbi, fade a yeke 
yu na mo bongo ti agbia so abe bengo; a yeke zia na go ti mo ye ti go so a sara na 
lôro si mo yeke duti oko ti akota zo ota ti ya ti govoroma ti kodro ni.” 

17Daniel akiri tënë na gbia, atene: “Gbia, ayeke nzoni mo bata akadoo ni ndali ti 
mo wani, wala mo lingbi ti mu ni na mbeni zo nde. Ti mbi, mbi yeke diko mbeti 
ni si mbi yeke fa nda ni na mo. 

18Babâ gbia, Nzapa so ayeke na ndö ti aye kue asara si babâ ti mo 
Nabukodonosor aga ando kota gbia, azo agonda lo mingi si ane lo na taa nengo 
ti gbia. 

19Ndali ti so Nzapa asara si lo ga kota zo mingi, azo kue, azo ti amara nde nde 
kue na azo ti ayanga ti kodro nde nde kue ayeke do na mbeto na le ti lo. Lo yeke 
fâ zo so be ti lo aye si lo yeke zia zo so be ti lo aye ti ngba na fini; lo yeke zia na 
kota ndo zo so be ti lo aye si lo yeke zia na kete ndo zo so be ti lo aye. 

20Me na pekoni, pikango kate ahon ndö ti lo si lo baa tere ti lo kota ahon azo kue. 
Tongaso Nzapa azi lo na ndö ti mbata ti gbia si azo akiri ane lo pepe. 

21Azo atumba lo na popo ti ala, be ti lo ti zo aga tongana ti nyama si lo yeke lango 
gi na popo ti alele ti ngonda; lo yeke te gi apere tongana bagara si ngu ti pere 
amu tere ti lo kue. Lo ngba tongaso ngbii asi na lango so lo yeda atene, Nzapa so 
ayeke na ndö ti aye kue laa ayeke gbia na ndö ti akodro ti azo, lo laa lo yeke zia 
zo so be ti lo aye na li ti kodro. 

22Ti mo Baltazar, molenge ti lo, mo hinga aye so kue, me mo ke ti sara tere ti mo 
kete. 

23Mo londo ti ke Nzapa so ayeke na yayu: azo ague, amu aye ti da ti lo aga na ni 
si mo na akota zo ti mo, na awali ti mo so mo ne ala mingi nga na ala so mo ne 
ala mingi pepe, ala tuku samba na ya ni, ala nyon. Na pekoni, mo gonda anzapa 
so a sara na wen ti nginza na lôro, ala so a sara na bengba wen, na wen, na keke 
nga na têne. Anzapa ni ayeke baa ndo pepe, ala yeke ma tënë pepe si ala hinga 
ye pepe. Me mo ke ti gonda Nzapa so pupu ti ya ti mo ayeke na maboko ti lo si lo 
yeke bata tambula ti mo. 

24Tongaso Nzapa atokua mbeni maboko ti su mbeti so mo baa so. 

25A su mbeti ni tongaso: MENE, MENE, TEKEL na PARSIN. 

26Nda ni ayeke tongaso: MENE aye ti tene a diko ni awe: Nzapa adiko ngu ti mo ti 
dutingo gbia si lo kai ni awe; 

27TEKEL aye ti tene a baa nengo ni awe: a zia mo na ndö ti kilo ti baa nengo ti mo, 
me mo ne pepe; 

28PARSIN aye ti tene ya ni akangbi awe: ya ti kodro ti mo akangbi awe, a mu ni na 
azo ti Medii na ti Perse.” 

29Biaku na pekoni, Baltazar amu yanga na azo ti gbe ti lo titene ala yu Daniel na 
bongo ti gbia so abe bengo; ala zia na go ti lo ye ti go so ayeke na lôro. Lo mu 
yanga titene ala to mbela ti tene na azo atene, fade a yeke zia Daniel ti duti oko 
ti akota zo ota ti ya ti govoroma ti kodro ni. 

30Gi na bi ni, azo afâ Baltazar, gbia ti Babilone. 

Daniel 6 

1Na pekoni Darius, zo ti Medii amu mbata ti gbia na ndembe so lo yeke na ngu 
baleomene na use. 

Awato ti Daniel aleke tënë na tere ti lo 

2Darius abaa nzoni titene lo zia amakonzi ngbangbo oko na baleuse titene ala 
mu maboko na lo ti sara komandema na ndö ti kodro ni. 

3Lo zia na li ti ala agbenyogbia ota; oko ti agbenyogbia ni ayeke Daniel. Amakonzi 
ni ayeke fa peko ti akua ti ala na agbenyogbia ota so, tongaso si iri ti gbia alingbi 
ti buba pepe. 

4Daniel ahon tanga ti agbenyogbia use so na amakonzi ni kue, ngbanga ti so 
hingango ndo ti lo ahon ti azo kue. Nilaa gbia aleke na be ti lo ti zia lo titene lo 
baa ndo na ndö ti kodro ni kue. 

5Tongaso, tanga ti agbenyogbia use na amakonzi ni agi lege ti hinga sioni so 
Daniel asara na kodro ni si ala lingbi ti bi tënë na li ti lo. Me ala wara tënë na li ti 
lo oko pepe, ngbanga ti so Daniel ayeke sara aye ti lo kue na legeni: azo abaa 
mbeni sioni ye oko so lo sara pepe. 

6Tongaso azo so atene na popo ti ala, atene: “E yeke wara ande sioni oko ti Daniel 
pepe si fade e bi tënë na li ti lo ndali ni. E hinga pepe, fade e yeke wara ni na lege 
ti ndia ti Nzapa ti lo.” 

7Agbenyogbia use so na amakonzi alondo na loro, ala gue na ndo ti gbia si ala 
tene na lo, atene: “Gbia Darius, na nduzu! 

8Agbenyogbia kue ti kodro ni, akota komanda na amakonzi, awamungo-wango 
na agovoronere ama tere. Gbia, tongana mo yeda, fade mo mu mbeni kota mbela 
ti kanga lege na mbeni sarango ye ti azo. Tënë ti ya ni ayeke duti tongaso: na ya 
ti lango baleota, fade zo avoro mbeni nzapa nde pepe, wala lo voro mbeni zo nde 
pepe, gi mo oko. Tongana zo ni ake, o gbia, mo bi lo na ya ti du ti abamara. 

9Gbia, fadeso mo mu mbela ni, mo su maboko ti mo na gbe ni si mbeni zo akiri 
agbian ya ni pepe, ngbanga ti so zo alingbi ti mingo ngangu ti mbela ti azo ti 
Medii na ti Perse pepe.” 

10Tongaso, gbia Darius asu maboko ti lo na gbe ti kota mbela ni. 

A bi Daniel na ya ti du ti abamara 

11So Daniel ama a tene, gbia asu maboko ti lo na gbe ti mbela ni awe, lo li na ya 
ti da ti lo. Mbeni kubu ti da ni ayeke na nduzu, afenetere ni ayeke baa ndo na 
mbage ti Jérusalem. Na ya ti kubu so laa, fani ota na ya ti lango oko, lo yeke kuku, 
lo yeke sambela si lo yeke gonda Nzapa ti lo. Lo sara legeoko na lango ni so 
tongana ti so lo yeke sara ka lakue. 

12Awato ti Daniel aga na loro na ndo ti lo, ala wara lo, lo ngba ti sambela si lo 
yeke voro tere ti lo na Nzapa ti lo. 

13Tongaso ala kiri na ndo ti gbia si ala tene na lo, atene: “Gbia, mo su maboko ti 
mo na gbe ti mbeni kota mbela pepe? Mo tene: na ya ti lango baleota, alingbi zo 

asambela mbeni nzapa nde pepe, wala lo voro mbeni zo nde pepe, gi mo oko. Zo 
so ake, fade a yeke bi lo na ya ti du ti abamara; tënë ni laa pepe, gbia?” Gbia akiri 
tënë, atene: “Tënë ni laa biani. Tënë ni alingbi na ndia ti azo ti Medii na ti Perse 
so zo alingbi ti mingo ngangu ni pepe.” 

14Awato ti Daniel akiri atene na gbia: “Gbia, Daniel, oko ti azo ti Juda so a gbu ala 
si a ga na ala so, lo baa mo tongana senge ye. Lo baa nga mbela so mo su maboko 
ti mo na gbe ni tongana senge ye: na ya ti lango oko, lo yeke sambela Nzapa ti lo 
fani ota.” 

15So gbia ama tënë so, vundu agbu be ti lo mingi. Nilaa lo yeke gi lege ti soo Daniel 
na kuâ. Lo gi lege ti soo Daniel ngbii asi na lakui. 

16Me awato ti Daniel akiri aga na loro na ndo ti gbia si ala tene na lo, atene: “Gbia, 
ayeke nzoni mo hinga, mo tene, na lege ti ndia ti azo ti Medii na ti Perse, tongana 
gbia asu maboko na gbe ti mbela wala na gbe ti ndia awe, zo alingbi ti mingo 
ngangu ni pepe.” 

17Tongaso, gbia amu yanga titene a ga na Daniel si a bi lo na ya ti du ti abamara. 
Gbia atene na Daniel, atene: “Nzapa ti mo oko, lo so mo ngba ti sara na lo lakue 
so, lo laa lo yeke soo mo.” 

18Azo aga na têne si ala zia ni na ndö ti yanga ti du ni. Gbia akpo nzoroko ti lo 
wani na ndö ni nga na ti akota zo ti lo, tongaso si mbeni zo aga ti sara ye nde na 
Daniel pepe. 

19Na pekoni, gbia akiri na yangbo ti lo na bi ni so. Lo ke ti te kobe. Lo hunda titene 
a ga na awali ti lo na tere ti lo pepe; lango agbu le ti lo nga pepe. 

Daniel asigigi senge na ya ti du ti abamara 

20Na ndaperere, so ndo angba kâ, gbia alondo si lo gue hio na du ti abamara ni. 

21So lo yeke ga nduru na du ni, na vundu na be ti lo, lo dekongo ti iri Daniel, lo 
tene: “Daniel, zo ti kua ti Nzapa so ayeke na fini! Nzapa ti mo so mo ngba ti sara 
na lo lakue so azi mo na yanga ti abamara ni awe?” 

22Daniel akiri tënë na gbia, atene: “Gbia na nduzu! 

23Nzapa ti mbi atokua ange ti lo si ange ni akanga yanga ti abamara ni, ala sara 
sioni na mbi oko pepe, ngbanga ti so Nzapa abaa so tënë ayeke na li ti mbi pepe, 
lo baa so mbi sara nga sioni ye oko na mo pepe, gbia ti mbi.” 

24Ngia asi be ti gbia si lo mu yanga titene a sigigi na Daniel na ya ti du ni. Gi so a 
sigigi na Daniel na ya ti du ni awe, azo abaa so ka oko ayeke na tere ti lo pepe, 
ngbanga ti so lo zia be ti lo na ndö ti Nzapa ti lo. 

25Gbia amu yanga titene a ga na akoli so a bi tënë na li ti Daniel so. A mu ala si a 
bi ala na ya ti du ti abamara, ala na awali ti ala nga na amolenge ti ala. Kozo titene 

azo ni ati na ngbonda ti du ni kâ, abamara ni agbu ala gi na le ti nduzu si afâ ya ti 
abio ti ala nduru nduru. 

26Na pekoni gbia Darius asara mbeti si lo tokua na azo nde nde kue, azo ti amara 
nde nde kue na azo ti ayanga ti kodro nde nde kue so asara kodro na ndö ti sese 
kue; lo tene: “Ayeke nzoni siriri asi ala singo! 

27“Mbi mu yanga na ala kue, mbi tene: Na ya ti kodro so kue ayeke na gbe ti 
komandema ti mbi, alingbi azo kue akpe mbeto ti Nzapa ti Daniel si ane lo. Biani, 
lo yeke Nzapa so ayeke na fini, lo ngba lakue lakue. Lengo-gbia ti lo ayeke ngba 
kpu na kpu, fade ngoi ti lo ti duti gbia ayeke hunzi laoko pepe. 

28Lo yeke zi azo si lo yeke soo azo na kuâ; lo yeke sara aye ti dongo be na aye ti 
kpene, lo yeke sara ni na yayu nga na sese. Lo laa lo zi Daniel na yanga ti 
abamara.” 

29Ti Daniel, lo kiri lo ga kota zo mingi na ngoi so Darius ayeke gbia nga na ngoi 
so Sirus, zo ti Perse ayeke gbia. 

Daniel 7 

Kozo ye so Daniel abaa: anyama osio 

1Na ya ti kozo ngu so Baltazar ayeke gbia ti Babilone, Daniel abaa li ti lo na 
ndembe so lo ngba ti lango na ndö ti gbogbo ti lo. Na ya ti bango-li ni, aye aga na 
li ti lo si lo baa ni na ya ti mbeni ye tongana bango-li. Na pekoni lo su ni na mbeti 
si lo fa gi amama ti tënë ni. 

2Lo tene: “Na bi, na ya ti mbeni ye so mbi baa tongana bango-li, mbi baa pupu so 
alondo na ndangoro osio ti le ti nduzu si ayingi le ti kota ngu-ingo ngangu mingi. 

3 Akota nyama osio so akono sioni sioni, ala londo na ya ti kota ngu-ingo ni 
asigigi; anyama ni ayeke nde nde. 

4Kozo nyama ni ayeke tongana bamara, me akpangi ti lo ayeke tongana ti ngoalo. 
So mbi ngba ti baa ndo, andaa a zi akpangi ti lo ni awe; a yo lo na nduzu na ndö 
ti sese, lo luti na ndö ti gere ti lo tongana zo si a mu na lo hingango ndo ti zo. 

5Use nyama ni ayeke tongana urse. Lo mu tere ti lo na nduzu si lo luti mbage oko; 
abio ota ti kate ayeke na yanga ti lo, na popo ti apembe ti lo. A mu yanga na lo, 
atene: ‘Londo, mo te akasa mingi!’ 

6 Na pekoni mbi baa ndo, mbi baa mbeni nyama so ayeke tongana ze. Akpangi 
osio ayeke na ndö ti peko ti lo tongana ti ndeke. Li ti lo ayeke osio si a mu na lo 
ngangu ti sara komandema. 

7 Na pekoni mbi baa ndo, mbi baa na bi na ya ti mbeni ye tongana bango-li osio 
nyama ni. Lo yeke mu mbeto mingi na zo, lo yeke taa sioni sioni; ngangu ti lo 
ahon ndoni. Lo yeke na akota pembe ti wen so lo yeke te na ye, lo yeke suru na 

ya ti aye kete kete. Aye so lo yeke te ni pepe, lo yeke do na gere ti lo. Lo yeke ti 
lo nde na akozo nyama ota so; lo yeke na didi baleoko. 

8 So mbi ngba ti gbu li ti mbi na ndö ti adidi ni, mo ye ti baa, mbeni fini didi so 
ayeke kete ato nda ti sigigi na popo ti adidi ni. Na dawa ti kete didi ni, a gboto 
didi ota ti akozo didi ni. Le ti fini didi ni ayeke daa tongana ti zo si yanga ni ayeke 
daa so ayeke tene gba ti atënë ti baba. 

Fango ngbanga ti Nzapa 

9“So mbi ngba ti baa ndo, a zia ambata ti gbia si mbeni mbakoro aga aduti na ndö 
ti mbeni oko: bongo ti lo avuru tongana tukia; kua ti li ti lo avuru tongana kua ti 
tere ti taba so zende oko ayeke daa pepe. Mbata ti lo aza tongana menga ti wâ; 
agere ti mbata ni ayeke tongana wâ so aza mingi. 

10 Mbeni wâ asigigi na dawa ti mbakoro ni si ayeke sua tongana ngu. Azo saki 
saki ayeke sara na lo si ambeni kutu mingi aluti na dawa ti lo. Awafango-ngbanga 
aduti si ala zi abuku. 

11“Mbi ngba ti baa ndo ndali ti gba ti atënë ti baba so didi ni ayeke tene so. So 
mbi ngba ti baa ndo, a fâ osio nyama ni si a bi kuâ ti lo na ya ti wâ so aza ngangu 
si kuâ ni agbi kue. 

12A zi komandema na maboko ti tanga ti anyama ni, me asara si ala lingbi ti ngba 
na fini na ya ti mbeni ngoi so a diko ndali ti ala. 

13“Mbi ngba ti baa aye so na bi tongana bango-li: mbi baa mbeni ye so akpa zo; 
zo ni alondo na ya ti mbinda, azu. Lo ga nduru na tere ti mbakoro ni si a mu lo, a 
gue na lo na dawa ti mbakoro ni. 

14 A mu na lo ngangu ti sara komandema, a mu na lo gonda si a mu lo gbia. 
Tongaso amara nde nde na azo ti ayanga ti kodro nde nde kue asara kua na lo. 
Ngangu ti lo ti sara komandema angba lakue lakue, fade ayeke hunzi pepe. Mbeni 
ye ti buba lengo-gbia ti lo ayeke daa laoko pepe. 

A fa na Daniel nda ti kozo ye so lo baa 

15“Mbi Daniel, be ti mbi afun kue ndali ti abango-li so; aye so mbi baa azia mbeto 
mingi na be ti mbi. 

16Mbi ga nduru na tere ti mbeni zo oko so ayeke na ndo so. Mbi hunda lo titene 
lo fa na mbi mbirimbiri nda ti ye so mbi baa. Tongaso lo fa na mbi nda ni, lo tene: 

17‘Akota nyama osio so ayeke agbia osio so ayeke londo ande na sese. 

18 Me a yeke mu kodro ni na azo so Nzapa asoro ala; Nzapa so ayeke na yayu kâ 
na ndö ti aye kue so; fade kodro ni ayeke ngba ti ala lakue lakue, kpu na kpu.’ 

19Na pekoni, mbi ye ti hinga tënë mbirimbiri na ndö ti osio nyama ni so lo yeke 
ti lo nde na tanga ti anyama ni so; lo yeke zia mbeto mingi na be ti zo. Apembe ti 

lo ayeke na wen si anzënë ti gere ti lo ayeke na bengba wen. Lo yeke te ye, lo 
suru ya ni kete kete si atanga ni lo yeke do na gere ti lo. 

20Mbi ye nga ti hinga tënë mbirimbiri na ndö ti adidi baleoko so ayeke na li ti 
nyama ni so, na mbeni so ayeke sigigi si adidi ota ati na dawa ni so: ale ti didi ni 
ayeke daa si yanga ni ayeke daa so ayeke tene gba ti atënë ti baba. Azo abaa didi 
ni kota ahon atanga ni. 

21Mbi ngba ti baa ndo, mbi baa didi ni ayeke sara bira na azo so Nzapa asoro ala 
si lo yeke nduru ti kinda ala na ya ti bira ni. 

22Me mbakoro ni aga si lo fâ ngbanga ti azo so Nzapa asoro ala na legeni; Nzapa 
so ayeke na yayu kâ na ndö ti aye kue so. So ndembe ni alingbi awe, a mu na azo 
ni kodro ni titene aga ti ala. 

23“Zo so mbi hunda lo so atene na mbi tongaso: ‘Osio nyama ni ayeke osio kodro 
so ayeke duti ande na ndö ti sese; kodro ni ayeke ti lo nde na atanga ni kue. Fade 
kodro ni ayeke te aye so kue ayeke na ndö ti sese, lo yeke do ye kue na gere si lo 
yeke suru ya ni kete kete. 

24Adidi baleoko so ayeke agbia baleoko so ayeke duti oko na oko na li ti kodro 
ni. Na peko ti ala, mbeni gbia baleoko na oko ni ayeke londo; fade lo yeke nde na 
agbia ti kozoni so. Lo yeke kinda agbia ota; 

25 lo yeke tene asioni tënë na tere ti Nzapa so ayeke na yayu kâ na ndö ti aye kue 
si lo yeke sara ngangu na azo so Nzapa asoro ala. Lo yeke leke na be ti lo ti sanze 
alango ti nze nga na andia ti azo ti Nzapa. Fade a yeke zia azo ti Nzapa na maboko 
ti gbia ni na ya ti ngu ota na ndambo. 

26Na pekoni, awafango-ngbanga ayeke duti ti fâ ngbanga na li ti lo si ala yeke zi 
komandema na maboko ti lo. Fade a yeke fâ lo si komandema ti lo ni ayeke mingo 
biani biani. 

27 Kodro, komandema na dutingo na kota ndo na ya ti akodro nde nde so ayeke 
na ndö ti sese, fade a mu ni na azo so Nzapa asoro ala; Nzapa so ayeke na yayu 
kâ na ndö ti aye kue so. Komandema ti azo ti Nzapa ayeke ngba lakue lakue; fade 
angangu kue ti dunia ayeke ma yanga ti ala si ayeke sara kua na ala.’ 

28“Tënë ni ahunzi na ndo so. Me ti mbi Daniel, be ti mbi agi mbi mingi, mbi woko 
kue si mbi ngba ti gbu li ti mbi daa.” 

Daniel 8 

Use ye so Daniel abaa: koli-taba na koli-ngasa 

1“Na ya ti ota ngu so Baltazar ayeke gbia, mbi Daniel, mbi kiri mbi baa mbeni ye 
na ya ti mbeni ye tongana bango-li na peko ti so mbi baa kozo so. 

2Ye so mbi baa na ya ti mbeni ye tongana bango-li ayeke tongaso: Mbi baa tere 
ti mbi tongana mbi yeke na yanga ti ngu so iri ni Ulai, na Suze, li-kodro ni so 
ngangu gbagba ayeke na tere ni si ayeke na sese ti Elam. 

3Mbi yo le ti mbi na nduzu, mbi baa mbeni koli-taba so aluti na yanga ti ngu ni. 
Lo yeke na ayongoro didi use; me didi so asigigi na peko ayo ahon ti so asigigi 
kozo so. 

4Mbi baa koli-taba ni ayeke pika ye na didi ti lo na mbage ti Do, na mbage ti Banga 
nga na mbage ti Mbongo. Mbeni nyama so alingbi ti gbu le ni na lo ayeke daa 
pepe; mbeni zo so alingbi ti zi zo na maboko ti lo ayeke daa pepe. Koli-taba ni 
ayeke sara gi ye so be ti lo aye si lo yeke kono lakue. 

5“So mbi ngba ti gbu li ti mbi na ndö ti ye so mbi baa, mbi baa mbeni koli-ngasa 
alondo na mbage ti Do, aga. Lo yeke tambula na ndö ti sese kue, me gere ti lo 
andu sese pepe. Koli-ngasa ni ayeke na mbeni didi so ayeke pika le ti zo si ayeke 
na popo ti ale ti lo. 

6Lo si na tere ti koli-taba so ayeke na didi use, lo so mbi baa lo si lo yeke luti na 
yanga ti ngu so. Koli-ngasa ni akpe loro, ati na ndö ti koli-taba ni na ngangu ti lo 
kue. 

7Mbi baa lo ga nduru na tere ti koli-taba ni; ngonzo alondo na be ti lo tongana 
wâ na tere ti lo. Lo pika koli-taba ni si lo fâ adidi ti lo use so. Me koli-taba ni ayeke 
na ngangu pepe ti gbu le ni na koli-ngasa ni. Lo bi lo na sese, lo do lo si zo oko so 
alingbi ti zi koli-taba ni na gbe ti koli-ngasa ni ayeke daa pepe. 

8Koli-ngasa ni akono mingi. Me so ngangu ti lo ahon ndoni awe, kota didi ti lo ni 
afâ si akota didi osio asigigi na ndo ni; ala sigigi na ndangoro osio ti le ti nduzu. 

9“Na ya ti oko ti adidi osio so, mbeni kete didi asigigi daa si aga kota mingi na 
mbage ti Mbongo, na mbage ti To nga na mbage ti pendere kodro. 

10Kete didi ni aga kota ngbii asi na ndo so aturugu ti yayu ayeke daa. Lo kinda 
ambeni turugu ni na ambeni tongoro ni na sese si lo do ala na gbe ti gere ti lo. 

11Didi ni asara nga bira na makonzi ti aturugu ti yayu ni; didi ni akanga lege 
ti sandaga so azo ayeke mu na ya ti lango oko oko na makonzi ni; lo sara si ndo 
so a zia ni nde ndali ti makonzi ni aga sioni. 

12Ndali ti sioni sarango ye so, a zia aturugu ti yayu ni legeoko na sandaga so 
ayeke mu na ya ti lango oko oko na maboko ti didi ni. Mbirimbiri lege ti vorongo 
Nzapa, didi ni abuba ni kue. Ye so kue didi ni ayeke sara aga nzoni na lo. 

13“Tongaso, mbi ma mbeni ange so ayeke tene tënë. Mbeni ange nde ahunda lo 
ti kozoni so, atene: ‘Aye so azo abaa na ya ti mbeni ye tongana bango-li so ayeke 
ninga ngbii asi lawa? A yeke zia lege ti mungo sandaga so a yeke mu na ya ti 
lango oko oko so ngbii asi lawa? Sioni sarango ye ti bubango ndo so ayeke ninga 

ngbii asi lawa? A yeke ngba ti do na gere ndo so a zia ni nde ndali ti Nzapa ngbii 
asi lawa? A yeke ngba ti do na gere aturugu ti yayu ngbii asi lawa?’ 

14Kozo ange ni akiri tënë na lo: ‘Alingbi lakui na ndaperere saki use na ngbangbo 
ota ahon si. Na pekoni, fade a yeke sara titene ndo so a zia ni nde ndali ti Nzapa 
akiri aga tongana ti kozo.’ ” 

A fa na Daniel nda ti use ye so lo baa 

15“So mbi Daniel, mbi ngba ti baa ye so na ya ti mbeni ye tongana bango-li si mbi 
ye ti hinga nda ni, mbeni zo so akpa koli aga aluti na le ti mbi. 

16Mbi ma mbeni go so alondo na mbage ti ngu ti Ulai; go ni adekongo, atene: 
‘Gabriel, ye so zo so abaa tongana bango-li so, ayeke nzoni mo fa nda ni na lo.’ 

17Gabriel aga na tere ti mbi na ndo so mbi yeke daa so. Mbeto agbu mbi mingi 
tongana lo yeke ga nduru na mbi. Mbi ti mbi kpo li ti mbi na sese. Me lo tene na 
mbi, lo tene: ‘Daniel, mo yeke gi senge zo. Ayeke nzoni mo hinga, mo tene, ye so 
mo baa na ya ti mbeni ye tongana bango-li so abaa tënë ti lango ti ndani.’ 

18So Gabriel angba ti tene tënë na mbi, le ti mbi ayeke gi na sese si mbi hon na 
ndö ti yingo ti mbi. Lo ndu mbi si lo yo mbi na nduzu na ndo so mbi yeke daa. 

19Na pekoni, lo tene na mbi: ‘Mbi ye ti fa na mo ye so ayeke si ande na lango ti 
ndani, lango so ngonzo ti Nzapa ayeke hunzi na ni, ngbanga ti so a fa lango so ye 
kue ayeke hunzi na ni awe. 

20Koli-taba so mo baa lo si lo yeke na didi use so ayeke agbia ti Medii na ti Perse. 

21Koli-ngasa ni ayeke gbia ti kodro ti Grese; kota didi so ayeke na popo ti ale ti 
lo ayeke kozo gbia ni laa 

22Kota didi ni afâ si adidi osio asigigi na ndo ni: so ayeke agbia osio so ayeke 
londo na ya ti kodro ni, me ngangu ti ala ayeke lingbi na ti kozo gbia ni pepe. 

23Lango ti ala ti dutingo gbia ayeke hunzi si azo ayeke sara siokpari ngbii ahon 
ndoni. Na pekoni mbeni gbia ayeke londo ande so be ti lo ayeke sioni mingi; zo 
ti hinga lege ti handango azo tongana lo ayeke daa pepe. 

24Ngangu ti lo ayeke gue ande gi na nduzu, me ngangu ni alondo na lo wani pepe. 
Lo yeke buba aye sioni; ye so kue lo yeke sara ayeke ga nzoni na lo. Ataa azo ti 
ngangu na azo so Nzapa asoro ala, lo yeke fâ ala, lo hunzi ala kue. 

25Ndali ti so lo yeke na mayere mingi, lo yeke wara lege ti handa azo. Ndali ti 
baba so asi be ti lo singo, lo yeke fâ gba ti azo so aduti si ala hinga atene, mbeni 
sioni ye ayeke ga na ndö ti ala pepe so. Lo yeke londo ti sara bira na Makonzi ti 
amakonzi. Na ndembe ni so, fade a yeke fâ lo, me zo laa ayeke fâ lo pepe. 

26Ye so mo baa na ya ti mbeni ye tongana bango-li na ndö ti asandaga ti lakui na 
ti ndaperere si a tene tënë ni so ayeke taa-tënë. Me ti mo, ayeke nzoni mo honde 
ye so mo baa so hondengo, ngbanga ti so ye so a tene ni so, lango ni ade yongoro.’ 

27Tongaso, mbi Daniel, mbi woko kue si mbi ti na kobela aninga lango kete. Na 
pekoni, so tere ti mbi akai awe, mbi kiri na kua so gbia amu na mbi. Mbeto asara 
mbi mingi ndali ti ye so mbi baa na ya ti mbeni ye tongana bango-li so, ngbanga 
ti so mbi ma ya ni pepe.” 

Daniel 9 

Daniel asambela ngbanga ti azo ti mara ti lo 

1Darius, molenge ti Zerses, zo ti mara ti Medii laa ayeke gbia na ndö ti kodro ti 
Babilone. 

2Na kozo ngu so lo ga gbia, mbi Daniel, mbi yeke gi na ya ti Mbeti ti Nzapa titene 
mbi hinga wungo ti ngu so KOTA GBIA atene tënë ni na wayanga-Nzapa Jérémie. 
Na ya ti angu so laa gbata ti Jérusalem ayeke ngba na bubango ni; wungo ti ngu 
ni kue ayeke balembarambara. 

3Mbi yo le ti mbi na nduzu ti baa ndo na mbage ti KOTA GBIA ti sambela lo, ti 
voro tere ti mbi na lo. Mbi ke kobe, mbi yu bongo ti mua si mbi tuku mburu ti wâ 
na li ti mbi. 

4Mbi sambela KOTA GBIA, Nzapa ti mbi si mbi fa siokpari so na lo, mbi tene: “Ae! 
KOTA GBIA, mo yeke kota, azo alingbi ti kpe mbeto ti mo mingi. Mo yeke bata 
tënë ti mbuki ti mo na azo so abata andia ti mo; mo yeke sara nzoni be na azo so 
aye mo. 

5E sara siokpari, e sara kirikiri; e sara sioni, e sara ngangu li na mo si e zia lege ti 
andia ti mo na akpengba tënë ti mo. 

6Azo ti kua ti mo so ayeke awayanga-Nzapa atene peko ti tënë ti yanga ti mo na 
agbia ti e, na amakonzi ti e, na akotara ti e nga na azo ti kodro kue; me e ke ti ma 
ala. 

7KOTA GBIA, mo yeke ti mo mbirimbiri, me ti e, gi kamene laa ayeke na le ti e. Ye 
ni laa e yeke baa laso na tere ti azo ti Juda nga na tere ti azo ti Jérusalem, na azo 
ti Israel kue, ataa ala so ayeke nduru wala ala so ayeke na yongoro ndo. Biani, 
azo ti mara ti e akangbi kirikiri na ando nde nde so mo tumba ala daa ndali ti so 
ala sara sioni so ake mo. 

8KOTA GBIA, kamene ayeke na le ti e, e na agbia ti e, na amakonzi ti e na akotara 
ti e, ngbanga ti so e sara siokpari so ake mo. 

9KOTA GBIA Nzapa ti e, ataa so e sara ngangu li na mo, me ndali ti nzoni be ti mo, 
mo yeke zi siokpari na li ti e. 

10Mo mu na e andia ti mo na lege ti azo ti kua ti mo so ayeke awayanga-Nzapa si 
mo hunda na e ti sara ye alingbi na ni. Me e ke ti ma yanga ti mo, KOTA GBIA 
Nzapa ti e. 

11 Azo ti Israel kue ake ndia ti mo awe; ala gue yongoro na mo si atënë so mo 
tene, ala ke ti ma ni. Tongaso asioni tënë na atënë ti dengo ba so a su ni na ya ti 
mbeti ti ndia ti Moïse, zo ti kua ti mo, atënë ni ati na ndö ti e, ngbanga ti so e sara 
siokpari so ake mo. 

12Atënë so mo tene ando na ndö ti e na amakonzi so ayeke na li ti e, mo sara si 
aga taa-tënë: kota sioni kpale so mo sara si ati na ndö ti e na Jérusalem, ade mara 
ni asi na mbeni ndo laoko pepe na dunia so. 

13Asioni kpale so kue asi na e alingbi na tënë so a su na ya ti mbeti ti Ndia ti 
Moïse. Me e de be ti mo, KOTA GBIA Nzapa ti e pepe; e zia lege ti siokpari ti e 
pepe si e baa taa-tënë ti mo tongana senge ye. 

14Ndani laa mo leke ye kue titene sioni kpale so asi na e, ngbanga ti so KOTA 
GBIA Nzapa ti e ayeke mbirimbiri na ya ti asarango ye ti lo kue; me e ke ti ma 
yanga ti mo. 

15“Kota Gbia Nzapa ti e, na lege ti ngangu ti maboko ti mo, mo sara si azo ti mo 
asigigi na sese ti Ezipte; nilaa iri ti mo awu ngbii asi laso. Me e ke yanga ti mo, e 
sara siokpari. 

16Kota Gbia, mo sara ando aye ti mbirimbiri mingi. Tongaso, ayeke nzoni sioni 
ngonzo ti mo ahon yongoro na tere ti Jérusalem, gbata ti mo na hoto ti mo so 
ayeke nde si ayeke nzoni kue so. Ndali ti siokpari ti e na ti akotara ti e, amara so 
kue angoro e ayeke zonga Jérusalem na azo ti mo. 

17Fadeso, ayeke nzoni KOTA GBIA Nzapa ti e, mo ma sambela na vorongo tere ti 
mbi, zo ti kua ti mo, so mbi yeke voro tere ti mbi na mo so. Ndali ti iri ti mo wani, 
ayeke nzoni mo baa na nzoni le ndo so a zia ni nde ndali ti mo si abuba so. 

18Nzapa ti mbi, dingi mê ti mo, mo ma mbi! Zi le ti mo, mo baa bubango so gbata 
ti e abuba so; gbata so a di iri ti mo daa so. E voro tere ti e na mo ndali ti aye ti 
mbirimbiri so e sara pepe, me ndali ti kota nzoni be ti mo. 

19Kota Gbia, mo ma e maa! Kota Gbia, mo zi sioni ti e na li ti e maa! Kota Gbia, 
dingi mê ti mo, mo ma e maa! Nzapa ti mbi, ndali ti iri ti mo wani, mo ku pepe, 
mo sara ye hio ndali ti gbata ti mo na azo ti mo.” 

Gabriel afa na Daniel nda ti angoi balembarambara 

20“Mbi ngba ti tene tënë, ti sambela si ti fa siokpari ti mbi na ti azo ti mbi so ayeke 
azo ti Israel; mbi ngba ti voro tere ti mbi na KOTA GBIA Nzapa ti mbi ndali ti hoto 
ti lo so ayeke nde si ayeke nzoni kue. 

21So mbi ngba ti sambela, Gabriel, koli so mbi baa lo na ya ti kozo ye tongana 
bango-li so, ahuru hio na le ti nduzu si asi nduru na tere ti mbi. Lo si na tere ti 
mbi na ndembe so a yeke mu sandaga ti peko ti bekombite. 

22Lo fa na mbi nda ti ye ni, lo tene: ‘Daniel, mbi ga fadeso ti sara si le ti mo azi ti 
hinga ye. 

23Gi so mo to nda ti voro tere ti mo na Nzapa, mbeni tënë asigigi. Nilaa mbi ga ti 
fa ni na mo, ngbanga ti so Nzapa aye mo. Ayeke nzoni mo ma tënë so nzoni si mo 
gi ti ma ya ti ye so mo baa na ya ti mbeni ye tongana bango-li so. 

24A diko ngoi mbarambara fani balembarambara ndali ti azo ti mo nga ndali ti 
gbata ti mo so ayeke nde si ayeke nzoni kue. A diko ngoi ni titene sioni sarango 
ye na siokpari akai, titene a zi siokpari na li ti azo si mbirimbiri ti Nzapa angba 
lakue lakue, titene aye so zo abaa na ya ti mbeni ye tongana bango-li na tenengo 
peko ti tënë ti yanga ti Nzapa aga taa-tënë, titene kota da ti Nzapa so ayeke nde 
si ayeke nzoni kue, azo akiri azia ni nde ndali ti lo. 

25Alingbi mo hinga ye so si mo ma ya ni: mbeni lâ, a mu yanga titene azo akiri na 
kodro ti ala na peko ti so a gbu ala, a gue na ala na kodro wande; a mu nga yanga 
titene azo akiri aleke gbata ti Jérusalem. Ti londo na ngoi ni so ngbii asi na ngoi 
so a tuku mafuta na li ti mbeni zo titene a zia lo makonzi, ngoi mbarambara ti 
ngu mbarambara ayeke hon. Na pekoni, na ya ti mbeni ngoi baleomene na use ti 
ngu mbarambara, a yeke kiri ti leke gbata ni na agbagba ti bira ti gbata ni; me 
ayeke duti angoi ti ngangu. 

26Na peko ti ngoi baleomene na use so, fade a yeke fâ zo so a tuku mafuta na li ti 
lo so; zo oko ayeke mu maboko na lo pepe. Na pekoni mbeni makonzi ayeke 
londo, lo na aturugu ti lo ayeke ga ti buba gbata ni nga na ndo so a zia ni nde 
ndali ti Nzapa. Me na ndani, lango ti makonzi ni ayeke hunzi na lege ti ngonzo ti 
Nzapa so ayeke tuku na ndö ti lo. Me lo yeke sara bira ngbii asi na lango ti kuâ ti 
lo si lo yeke buba ndo kue alingbi na ye so a diko ndali ti lo. 

27Na ya ti tanga ti ngoi ti ngu mbarambara so, makonzi ni ayeke gbu gba ti azo 
na ngangu titene ala sara ye so ala ye pepe. Na peko ti ngu ota na ndambo, lo 
yeke sara si asandaga ti nyama na asandaga ti ale ti kobe so azo ayeke mu ka na 
Nzapa akai. Zo ti bubango ndo so ayeke sara ande aye ti sioni mingi gi na loro, lo 
yeke sara ni ngbii tënë ti bubango lo so a diko ndali ti lo ati na ndö ti lo.’ ” 

Daniel 10 

Ota ye so Daniel abaa: koli so ayu bongo ti len 

1Na ngu ota ni so Sirus ayeke gbia ti Perse, a fa na Daniel, lo so a di iri ti lo 
Beltasar, mbeni tënë so alondo na Nzapa. Tënë ni ayeke taa-tënë si afa tënë ti 
kota ye ti mawa so ayeke si. Daniel agbu li ti lo daa mingi si lo hinga nda ti tënë 
ni na lege ti ye so lo baa na ya ti mbeni ye tongana bango-li. 

2“Na ngoi ni so, mbi Daniel, mbi sara mua na ya ti yenga ota. 

3Mbi ke ti te apendere kobe; ataa nyama wala vin ali yanga ti mbi pepe. Mbi sara 
mafuta na tere ti mbi pepe ngbii yenga ota so ahunzi. 

4Na lango baleuse na osio ti kozo nze, mbi yeke na yanga ti kota bale ti Tigre. 

5 So mbi yo le ti mbi na nduzu, mbi baa mbeni zo aluti, lo yu bongo ti len si kamba 
ti ndö ti bongo ti lo ayeke na lôro ti nzoni ni. 

6Tere ti lo ayeke tongana têne ti ngere ngangu so a iri ni krizolite; le ti lo aza 
tongana wâ ti bekpa; le so lo yeke baa na ndo ayeke tongana tanda so aza wâ; 
maboko ti lo na gere ti lo aza mingi tongana bengba wen so akpaka tere ni. 
Tongana lo tene tënë, mo baa mo tene gba ti azo laa ayeke tene tënë. 

7Mbi Daniel, mbi oko laa mbi baa ye so aga na le ti mbi so. Azo so ayeke na tere 
ti mbi abaa ni pepe. Me kota mbeto agbu ala si ala kpe, ala honde tere ti ala. 

8Tongaso mbi ngba gi mbi oko si mbi yeke baa kota ye so aga na le ti mbi so. 
Ngangu ti mbi kue ahunzi; mbeto agbu mbi si mbi ga tongana zo so ayeke kui; 
mbi woko kue. 

9Mbi ma zo ni, lo yeke tene tënë. Gi so mbi ma lo, mbi hon na ndö ti yingo ti mbi 
si mbi ti mbi kpo li ti mbi na sese. 

10Tongaso, mbeni maboko andu mbi si ayo mbi, mbi luti na ndö ti likunu ti mbi 
nga na ndö ti maboko ti mbi; tere ti mbi ayeke do. 

11Zo ni atene na mbi, atene: ‘Daniel, mo so Nzapa aye mo mingi: mo ma ya ti tënë 
so nzoni. Mo luti na nduzu mbirimbiri, ngbanga ti so a tokua mbi fadeso na mo.’ 
Gi so lo tene tënë so na mbi, mbi luti na nduzu, tere ti mbi ayeke do. 

12Lo kiri lo tene: ‘Daniel, sara mbeto pepe. Ti londo na kozo lango so lani mo mu 
be ti mo titene mo hinga ye so asi si mo sara tere ti mo kete so, Nzapa ama 
sambela ti mo awe. Nilaa mbi ga na mbage ti mo ti kiri tënë na mo. 

13Me ange so ayeke bata kodro ti Perse agbanzi lege na mbi na ya ti lango baleuse 
na oko. Na pekoni, Michel, oko ti akota makonzi ti a-ange aga ti mu maboko na 
mbi. Tongaso mbi ngba kâ na tere ti agbia ti Perse. 

14Fadeso mbi ga ti sara si mo hinga ye so ayeke si gbanda na azo ti mo. Baa, ye 
so mo baa tongana bango-li so ayeke kiri ti duti daa ndali ti alango so.’ 

15“So lo ngba ti tene atënë so na mbi, le ti mbi angba lakue ti baa ndo na sese si 
yanga ti mbi akanga. 

16Me mbeni ye so akpa zo andu poro ti yanga ti mbi; yanga ti mbi azi si mbi to 
nda ti tene tënë. Mbi tene na zo so aluti na dawa ti mbi so, mbi tene: ‘Babâ, ye so 
mbi baa tongana bango-li so asara si be ti mbi ayeke na siriri pepe; mbi woko 
kue awe. 

17Mbi yeke gi senge zo ti kua ti babâ. Mbi lingbi ti tene tënë na zo tongana mo so 
tongana nyen? Baa fadeso, mbi yeke na ngangu pepe si pupu ti ya ti mbi ayeke 
nga daa pepe!’ 

18Biaku, ye so akpa zo so akiri andu mbi si mbi kiri mbi wara ngangu. 

19Na pekoni, lo tene na mbi, lo tene: ‘Mo koli so Nzapa aye lo mingi so, mo sara 
mbeto pepe! Ayeke nzoni mo duti na siriri! Wara ngangu, kpengba tere ti mo!’ 
So lo yeke tene tënë na mbi, ngangu ti mbi ato nda ti ga daa si mbi tene na lo, mbi 
tene: ‘Babâ, mo lingbi ti tene tënë senge, ngbanga ti so mo mu na mbi ngangu 
awe.’ 

20Lo hunda mbi, lo tene: ‘Mo hinga nda ni so mbi ga na mbage ti mo? Fadeso mbi 
yeke kiri ti tiri bira na ange so ayeke bata kodro ti Perse. Gi so mbi sigigi ti gue, 
ange so ayeke bata kodro ti Grese asi. 

21Me mbi yeke fa na mo ye so a su na ya ti mbeti ti taa-tënë. Zo oko ti mu maboko 
na mbi titene mbi tiri na awato so ayeke daa pepe, gi Michel oko so ayeke ange 
so ayeke bata azo ti Israel. 

Daniel 11 

1Ti mbi, na kozo ngu so Darius, zo ti mara ti Medii ayeke gbia, mbi duti na tere ti 
Michel ti mu maboko na lo, ti sara nga si lo wara ngangu. 

2Fadeso, mbi yeke fa na mo taa-tënë.’ ” 

Bira na popo ti agbia ti Banga na ti Mbongo 

“ ‘Baa, ambeni gbia ota ayeke kiri ti ga na li ti kodro ti Perse; osio ni ayeke ga nga. 
Me osio ni ayeke wara mosoro mingi ahon ambeni so kue. Tongana lo baa so 
mosoro ti lo ni amu na lo ngangu so alingbi awe, fade lo yeke londo ti sara bira 
na kodro ti Grese. 

3 Me kâ na Grese, mbeni ngangu gbia ayeke londo; komandema ti lo ayeke duti 
ngangu si lo yeke sara ye so be ti lo aye. 

4Tongana lo duti ande gbia si gere ti lo agbu sese mbirimbiri awe, ya ti kodro ti 
lo ayeke fâ si ya ni ayeke kangbi na ndangoro osio ti le ti nduzu. Ahale ti lo laa 
ayeke mu kodro ni na peko ti lo pepe. Fade a yeke zi kodro ni na maboko ti lo, a 
kangbi ni na popo ti ambeni zo nde. Me komandema ti azo ni ayeke lingbi na ti 
lo pepe. 

5‘Fade gbia so ayeke na Mbongo ayeke ga ngangu. Me mbeni turugu ti kota 
kamba ti lo oko ayeke duti ngangu ahon lo; komandema ti turugu ni ayeke hon 
ti gbia ni. 

6Ngu kete na pekoni, ala yeke ga ambuki: molenge ti gbia ti Mbongo ayeke ga 
wali ti gbia ti Banga ti sara si songo aduti na popo ti ala. Me molenge ni ayeke 

bata komandema ti lo ni pepe. Koli ti lo ayeke ngba na fini pepe; molenge ti ala 
nga ayeke ngba na fini pepe. Lo nga, lo yeke kui na ngoi ni kâ, lo na azo so ague 
na peko ti lo nga na babâ ti lo na koli ti lo. 

7Mbeni zo ti sewa ti molenge-wali ni laa ayeke ga gbia na peko ti babâ ti lo. Zo ni 
ayeke gue ti gi yanga ti aturugu so ayeke na Banga. Lo yeke li taa na ya ti ngangu 
gbagba ti aturugu ni; lo yeke sara bira na ala si lo yeke kinda ala. 

8Anzapa ti ala so lo gbu na ya ti bira, na ayanda ti ala so a sara na wen, fade lo 
yeke mu ni ti gue na ni na Ezipte. Lo yeke gue nga na aye ti kua ti nzoni ni so a 
sara na wen ti nginza na lôro. Na pekoni, lo yeke zia lege ti sarango bira na gbia 
so ayeke na Banga aninga ambeni ngu. 

9Me gbia ti Banga ayeke gue na ndo ti gbia ti Mbongo; na pekoni, lo yeke kiri na 
kodro ti lo. 

10‘Fade amolenge ti gbia ti Banga ayeke londo ti sara bira; ala yeke bongbi 
aturugu gbani gbani. Mbeni oko ti amolenge ni ayeke ga na aturugu ti lo si ala 
yeke mu akodro mingi. Na kiringo ti gbia ni na kodro ti lo, lo yeke li na ya ti mbeni 
gbata tongana ngu so asuku si amu ndo kue; lo yeke sara bira na ya ti mbeni 
gbata so ngangu gbagba ayeke na tere ni. 

11Ngonzo ayeke gbu gbia ti Mbongo sioni sioni si lo yeke gue ti sara bira na gbia 
ti Banga. Gbia ti Banga ayeke bongbi aturugu gbani gbani, me ala yeke ti na gbe 
ti gbia ti Mbongo. 

12So gbia ti Mbongo abaa atene ni kinda azo gbani gbani awe, baba ayeke hon 
ndö ti lo. Me ataa so lo yeke fâ aturugu kutu kutu, lo yeke so benda pepe. 

13Gbia ti Banga ayeke kiri ti bongbi aturugu gbani gbani ahon ti kozo. Na peko ti 
ngu mingi, lo yeke mu gba ti aturugu na akungba ti bira mingi ti ga na ni. 

14Na ngoi ni kâ, azo gbani gbani ayeke londo ti tiri bira na gbia ti Mbongo. Ataa 
ambeni zo ti mara ti mo Daniel, ala so kua ti ala ayeke ti sarango ngangu na azo, 
ala yeke londo nga ti tiri bira na gbia ni ti sara si ye so azo abaa na ya ti mbeni ye 
tongana bango-li aga taa-tënë; me a yeke kinda ala. 

15Gbia ti Banga ayeke ga, lo yeke bongbi sese aga koto na tere ti mbeni gbata so 
ngangu gbagba ayeke na tere ni si lo yeke mu gbata ni. Aturugu ti Mbongo, ataa 
so ala yeke akpengba turugu mingi, ala yeke gbu le ni na lo pepe, ngbanga ti so 
ngangu ti ala alingbi pepe. 

16Zo so ayeke ga ti mu kodro ni ayeke sara ye tongana ti so be ti lo aye, ngbanga 
ti so zo ti kanga lege na lo ayeke daa pepe. Lo yeke duti na ya ti pendere kodro 
ni si lo yeke buba aye kue. 

17Na pekoni, lo yeke leke na be ti lo ti ga na ngangu so kue lo wara ndali ti azo ti 
kodro ti lo; lo yeke sara songo na gbia ti Mbongo. Nilaa lo yeke mu na gbia ti 

Mbongo ni molenge ti lo ti wali ti ga wali ti lo, tongaso si lo wara lege ti buba 
kodro ni. Me ye so lo leke na be ti lo so ayeke si pepe. 

18Na pekoni, gbia ti Banga ayeke zia le ti lo na mbage ti azoa si lo yeke mu akodro 
mingi na lege ti bira. Me mbeni makonzi ayeke kanga lege na zonga ti lo; lo yeke 
sara si zonga ni akiri gi na ndö ti gbia ti Banga ni wani. 

19Gbia ti Banga ayeke zia le ti lo na mbage ti agbata ti kodro ti lo wani so angangu 
gbagba ayeke na tere ni. Me lo yeke baa nzoni daa pepe; lo yeke kui si zo ayeke 
kiri ti baa lo pepe. 

20Zo so ayeke ga gbia na peko ti lo ayeke tokua ande mbeni zo ti nzi aye ti 
pendere da ti kodro ni. Me lango kete na pekoni, a yeke fâ fini gbia ni; a yeke fâ 
lo na ngonzo pepe wala na ya ti bira pepe.’ ” 

Sioni gbia ti Banga 

21“ ‘Zo so ayeke ga na peko ti lo ayeke duti mbeni mbumbuse zo so azo amu na 
lo nengo ti gbia pepe. Lo yeke ga na ndembe so siriri ayeke daa si lo yeke mu 
kodro ni na lege ti sarango aye ti handa. 

22Aturugu gbani gbani so amu ndo tongana ngu so asuku alingbi ti kinda lo pepe; 
lo yeke nika ala kue. Lo yeke fâ nga makonzi ti azo ti mbuki. 

23Na peko ti so azo mingi ayeke ma tere na lo, lo yeke sara mayere ti handa azo. 
Ngangu ti lo ayeke gue gi na nduzu, ataa so li ti azo ti lo awu mingi pepe. 

24Na ngoi so siriri ayeke duti na ya ti kodro ni, lo yeke gue na ando nde nde ti 
sese ni so mosoro asi singo daa. Kâ, fade lo yeke sara aye so akotara ti lo ade ti 
sara mara ni laoko pepe: lo yeke kangbi na azo ti lo aye so lo gbu na peko ti bira, 
aye so lo gbu na ngangu na maboko ti azo nga na aye ti mosoro nde nde. Lo yeke 
leke na be ti lo ti sara bira titene lo mu angangu gbagba. Me ye so kue ayeke 
ninga mingi pepe. 

25‘Lo yeke gbu ngangu, lo yeke sara ye ti koli si lo yeke mu gba ti aturugu ti gue 
ti tiri bira na gbia so ayeke na Mbongo. Gbia ti Mbongo na aturugu so awu ahon 
ndoni si ala yeke ngangu mingi ayeke leke tere ti ala ti tiri bira. Me ala yeke gbu 
le ni na gbia ti Banga pepe, ngbanga ti so a yeke leke mbeni tënë na hondengo ni 
na tere ti gbia ti Mbongo ni. 

26Biani, gi azo so gbia ti Mbongo ayeke te kobe na ala oko laa ayeke sara si lo ti. 
Ya ti aturugu ti lo ayeke kangbi kirikiri si ala mingi ayeke kui. 

27Agbia use so ayeke wara tere na tere ti meza oko. Me ndali ti so sioni ye laa asi 
be ti ala, ala yeke tene gi atënë ti mvene na popo ti ala. Atënë ti ala ni ayeke sara 
ye oko pepe, ngbanga ti so tënë ni ayeke ko ndani gi na lango so a diko awe. 

28Fade gbia ti Banga ayeke kiri na kodro ti lo na gba ti mosoro. Na kiringo ti lo, 
lo yeke sara ye so lo leke na be ti lo ti sarango ni na azo so Nzapa aga mbuki na 
ala. Na pekoni, lo yeke kiri na kodro ti lo. 

29‘Tongana lango so a diko alingbi awe, gbia ti Banga ayeke kiri ti gue na kodro 
so ayeke na Mbongo. Me ti so ni, aye ni ayeke duti nde na ti kozoni. 

30Azo ti mbage ti Do ayeke mu amangboko si ayeke ga ti tiri bira na lo. Be ti lo 
ayeke woko si lo yeke mu lege ti kiri. Na kiringo ni, lo yeke de ngonzo ti be ti lo 
na ndö ti azo so Nzapa aga mbuki na ala. Me azo so azia lege ti mbuki ti ala na 
Nzapa, lo na ala ayeke ma tere. 

31Aturugu so lo tokua ala ayeke gue ti luti na tere ti ngangu gbagba so ayeke na 
tere ti ndo so a zia ni nde ndali ti Nzapa ti sara si ndo ni aga sioni. Asandaga so 
azo ayeke mu na Nzapa na ya ti lango oko oko, aturugu so ayeke kanga lege ni. 
Ala yeke zia na ndö ti gbalaka Sioni-kpale-ti-bubango-ndo-kue 

32Na lege ti sarango aye ti mayere, fade gbia ni ayeke handa azo ti ke lege ti 
mbuki ti ala na Nzapa. Me azo so angba na lege ti Nzapa, fade ala ngba ti luti 
ngangu na ya ti asarango ye ti ala. 

33Azo so le ti ala ahan na popo ti azo ti kodro ayeke sara si ambeni zo mingi 
ahinga ye. Me na ya ti mbeni ngoi, a yeke fâ ambeni, a yeke gbi ambeni na wâ; ti 
ambeni, a yeke nzi aye ti ala kue si a yeke gbu ala na ya ti bira. 

34Na ndembe ti aye ti ngangu ni so, azo ayeke mu maboko na ala gi kete. Me na 
lege ti atënë ti handa, azo gbani gbani ayeke bongbi na ala. 

35Fade azo mingi na popo ti azo so le ti ala ahan ayeke kui. Kuâ ti ala ayeke sara 
si a sukula sioni ti azo ti kodro, ala ga nzoni si ala vuru nzoni ti ku na lango ti 
ndani. Lango ti ndani ayeke si gi na ngoi so a diko awe. 

36 ‘Fade gbia ni ayeke sara gi ye so be ti lo aye; lo yeke gonda tere ti lo mingi si lo 
yeke baa tere ti lo kota ahon anzapa. Lo yeke tene atënë so akpa titene zo atene 
pepe na tere ti Nzapa so ahon anzapa kue. Aye so kue gbia ni ayeke sara ayeke 
ga nzoni na lo ngbii asi na ngoi so ngonzo ti Nzapa ayeke si na ndani. Tongaso, 
fade Nzapa ayeke sara ye so lo leke na be ti lo ti sara. 

37Gbia ni ayeke baa anzapa ti akotara ti lo tongana senge ye. Ataa nzapa so awali 
aye mingi, wala mbeni nzapa nde, lo yeke baa ala tongana senge ye. Biani, lo yeke 
baa tere ti lo kota ahon anzapa kue. 

38Fade lo yeke voro anzapa so pepe, me lo yeke voro nzapa ti agbagba ti bira, 
nzapa so akotara ti lo ahinga ni ando pepe. Lo yeke mu na nzapa so lôro, wen ti 
nginza, atêne ti ngangu ngere na ambeni ye ti ngangu ngere. 

39Nzapa so laa ayeke mu maboko na gbia ni ti tiri na azo ti gbata so ngangu 
gbagba ayeke na tere ni. Azo so ayeda na lo, gbia ni ayeke sara si ala wara gonda. 

Lo yeke zia ala amakonzi na ndö ti gba ti azo si lo yeke kangbi na ala sese tongana 
futa ti ala. 

40‘Na lango ti ndani, gbia ti Mbongo ayeke kiri ti sara bira na lo. Me gbia ti Banga 
ayeke mu pusu ti bira, na azo ti kpengo na mbarata na amangboko mingi si lo 
yeke ga na ndö ti lo tongana kota pupu. Lo yeke li na ya ti akodro nde nde; lo 
yeke li na ya ti mbeni kodro tongana ngu so asuku si amu ndo kue. 

41Lo yeke li na ya ti pendere kodro ni. Kâ, fade azo mingi ayeke kui. Me azo ti 
kodro ti Edom, ti Moab na akpengba zo ti mara ti Amon laa ayeke kpe na maboko 
ti lo. 

42Lo yeke sara komandema na ndö ti akodro mingi. Ataa kodro ti Ezipte, fade 
ayeke sigigi na gbe ti lo pepe. 

43Aye ti mosoro ti kodro ti Ezipte tongana lôro, wen ti nginza na aye ti ngangu 
ngere kue, fade lo yeke mu ni titene aga ti lo. Azo ti Libii na ti Etiopii ayeke duti 
na gbe ti lo. 

44Me ambeni sango ayeke londo na mbage ti To nga na mbage ti Banga; asango 
ni ayeke zia kota mbeto na be ti lo. Nilaa ngonzo ti wâ ayeke londo na be ti lo si 
lo yeke gue ti fâ azo gbani gbani ti hunzi ala kue. 

45Fade lo yeke zia ada ti lo ti bongo ti gbia na popo ti kota ngu-ingo na hoto so 
ayeke nde si ayeke nzoni kue si ayeke na pendere kodro. Na ndo so laa lango ti 
lo ayeke hunzi, me zo oko ayeke mu maboko na lo pepe.’ ” 

Daniel 12 

Tënë ti kiringo ti azo na fini 

1“Ange ni akiri atene na mbi: ‘Na ngoi ni kâ, Michel, kota makonzi ti a-ange so 
ayeke bata azo ti mara ti mo ayeke si. Fade ngoi ni ayeke duti ngoi ti ngangu. Ti 
londo na ngoi so amara nde abaa gigi ngbii asi na lâ ni kâ, mara ti ngoi so ade ti 
duti daa laoko pepe. Na ngoi ni so, fade azo ti mara ti mo, ala so a su iri ti ala na 
mbeti ti fini, ayeke soo kuâ. 

2 Azo mingi so alango na ndo ti akuâ ayeke zingo: ambeni ayeke zingo ti duti na 
fini so angba lakue lakue si ambeni ayeke zingo ti wara kamene nga ti baa pasi 
so ayeke sioni mingi lakue lakue. 

3Azo so le ti ala ahan, fade ala yeke za tongana lumiere ti le ti nduzu. Azo so amu 
maboko na ambeni zo mingi ti ga azo ti mbirimbiri, fade ala yeke su lakue lakue 
tongana atongoro. 

4‘Me ti mo Daniel, mo honde tënë so hondengo. Kozo si lango ti ndani alingbi, 
tënë so a su na ya ti mbeti so, mo fa ni na gigi pepe. Fade gba ti azo ayeke diko 
mbeti ni si hingango ndo ti ala ayeke kono.’ ” 

Lango ti ndani angba na hondengo ni 

5“Mbi Daniel, mbi yeke baa ndo si mbi baa azo use so ayeke luti na yanga ti ngu, 
oko na mbage ge, oko na mbage kâ. 

6 Mbeni oko atene na lo so ayu bongo ti len si lo luti na ndö ti ngu so, atene: ‘Aye 
ti kpene so ayeke hunzi lawa?’ 

7 Lo so ayu bongo ti len si ayeke luti na ndö ti ngu so ayoro maboko ti lo use kue 
na nduzu. Lo deba yanga ti lo, lo tene: ‘Na iri ti KOTA GBIA so ayeke na fini lakue 
lakue, mbi deba yanga ti mbi, mbi tene: aye so ayeke ninga ande ngu ota na 
ndambo. Tongana a zi ngangu kue ti azo ti Nzapa awe si fade aye ni so ayeke 
hunzi.’ 

8“Mbi Daniel, mbi ma tënë so, me mbi hinga nda ni pepe. Ndani laa mbi hunda 
ndo, mbi tene: ‘Babâ, aye so kue ayeke hunzi ande tongana nyen?’ 

9Lo kiri tënë na mbi, lo tene: ‘Daniel, mo gue! Tënë so ayeke ngba na hondengo 
ni, a yeke kpo nzoroko daa, angba tongaso ngbii asi na lango ti ndani. 

10Fade a yeke sukula sioni ti azo mingi, ala yeke vuru si ala ga nzoni. Azo ti sioni 
so ahinga nda ti ye pepe ayeke ngba ti sara asioni ye. Me azo so le ti ala ahan laa 
ayeke hinga nda ti ye so ayeke si. 

11Ti londo na ngoi so a yeke kanga lege ti mungo asandaga ti lango oko oko na 
Nzapa nga na ngoi so ala yeke zia na ndö ti gbalaka Sioni-kpale-ti-bubango-ndo-
kue, lango saki oko ngbangbo use na balegumbaya ayeke hon. 

12Ti lo nzoni, zo so ayeke ku ngbii lango saki oko ngbangbo ota na baleota na oku 
alingbi! 

13Ti mo Daniel, mo gbu ngangu ngbii asi na ndani. Na pekoni, fade mo yeke wu 
tere ti mo si mo yeke londo titene mo wara aye ti peko ti kua ti mo na lango ti 
ndani.’ ” 

Osée 

Osée 1 

1Tënë ti KOTA GBIA asi na Osée, molenge ti Beeri na ngoi so Ozias, Yotam, Ahaz 
na Ezekias ayeke agbia ti Juda. Gi na oko ngoi so Yeroboam, molenge ti Yoas 
ayeke gbia ti Israel. 

Tënë ti amolenge ti Osée na Gomer 

2So ayeke tongo nda ti atënë so KOTA GBIA azia na yanga ti Osée ti tene na azo 
ti lo laa. Lo tene na Osée: “Gue, mo mu mbeni wali-ndumba titene lo ga wali ti 
mo si lo du na mo amolenge ti ndumba. Biani, azo ti kodro ni ake KOTA GBIA; so 
sarango aye ti ndumba ti ala laa.” 

3Tongaso Osée ague, amu Gomer, molenge ti Diblaim titene Gomer aga wali ti lo. 
Gomer amu ngo si lo du na Osée molenge-koli. 

4KOTA GBIA atene na Osée: “Mo di iri ti molenge ni Yizreel, ngbanga ti so na ya 
ti kete ngoi, fade mbi yeke ga ti kiri peko ti sioni na ahale ti Yehu ndali ti mene 
so ala tuku na Yizreel so. Fade mbi yeke sara titene lengo-gbia ahunzi na Israel. 

5Na lango ni so, mbi yeke hunzi ngangu ti aturugu ti Israel na popo-hoto ti 
Yizreel.” 

6Gomer akiri amu ngo si lo du molenge-wali. KOTA GBIA atene na Osée: “Mo di 
iri ti molenge ni Lo-Ruhama, ngbanga ti so, mbi yeke ngba ti ye azo ti Israel pepe, 
mbi yeke zi ndoye ti mbi kue na ala. 

7Me ti azo ti Juda, fade mbi yeke ngba ti ye ala. Mbi wani, KOTA GBIA Nzapa ti 
ala, mbi yeke soo ala; mbi yeke soo ala na lege ti kokora pepe, wala na lege ti 
yongoro zeme pepe, wala na lege ti bira pepe, wala na lege ti ambarata pepe, 
wala na lege ti azo ti kpengo na mbarata pepe.” 

8Gomer azi Lo-Ruhama na yanga ti me. Na pekoni, lo kiri lo mu ngo si lo du 
molenge-koli. 

9KOTA GBIA atene na Osée: “Mo di iri ti molenge ni Lo-Ami, ngbanga ti so ala, 
azo ti Israel, ala yeke mara ti mbi pepe si mbi, mbi yeke na ndo so ndali ti ala 
pepe.” 

Osée 2 

Kota lango ti Yizreel 

1Me mbeni lâ, fade wungo ti azo ti Israel ayeke ga tongana mbutu ti yanga ti kota 
ngu-ingo; mbutu so zo alingbi ti haka ni pepe wala ti diko ni pepe. Na ndo so, 
Nzapa atene lani na ala: “Ala yeke mara ti mbi pepe”, gi na ndo so laa lo yeke tene 
na ala: “Ala yeke amolenge ti Nzapa so ayeke na fini.” 

2Fade azo ti Juda na azo ti Israel ayeke bongbi ti ga oko, ala yeke mu mbeni 
makonzi oko ti zia lo na ndö ti ala si ala yeke wu ti mu ya ti kodro ni kue. Lango 
ni so ayeke duti kota lango ti Yizreel! 

3Ala tene na a-ita ti ala ti koli: “Ami!” Ala tene na a-ita ti ala ti wali: “Ruhama!” 

Israel ayeke tongana wali ti gingo akoli kirikiri 

4 KOTA GBIA atene: “Ala gue na mama ti ala na gbe ti ngbanga, ala gue na lo na 
gbe ti ngbanga, ngbanga ti so lo yeke wali ti mbi mbeni pepe si mbi, mbi yeke 
koli ti lo mbeni pepe. “Nzoroko ti aye ti ndumba so lo zia na le ti lo, ayeke nzoni 
lo zi ni; nzoroko ti gingo koli ti amba ti lo so lo zia na popo ti me ti lo, ayeke nzoni 
lo zi ni. 

5Tongaso pepe, mbi yeke zi bongo na tere ti lo ti zia lo ndumbu tongana ti lango 
so mama ti lo adu na lo. Fade mbi yeke sara titene lo ga tongana benyama, ndo 
so ngu ayeke daa pepe; mbi yeke sara titene nzara ti ngu afâ lo. 

6“Fade mbi yeke ye amolenge ti lo pepe, ngbanga ti so ala yeke amolenge ti 
ndumba. 

7Biani, mama ti amolenge ni asara ye ti ndumba, mama ti dungo ala asara ye ti 
kamene na tere ti lo. Biani, lo tene: ‘Mbi ye ti kpe na peko ti andeko ti mbi, ala so 
ayeke mu na mbi kobe na ngu, bongo so a sara na kua ti tere ti taba na bongo 
ti len, mafuta nga na samba.’ 

8“Ndani laa mbi KOTA GBIA, mbi yeke kanga lege ti lo na akamba ti ki, mbi yeke 
sara mbeni gbagba ti kanga na lege ni; fade lo yeke kiri ti wara lege ti lo ti hon 
daa pepe. 

9Lo yeke tumba peko ti andeko ti lo, me lo yeke tumba peko ti ala gbaa; lo yeke 
gi ala, me lo yeke wara ala pepe. Na pekoni, lo yeke tene: ‘Fade mbi yeke kiri na 
kozo koli ti mbi, ngbanga ti so mbi yeke duti lani nzoni mingi ahon ti fadeso.’ 

10“Me wali ni ahinga ti lo pepe, atene, mbi laa mbi yeke mu na lo lani ale ti ble, 
fini vin na nzoni mafuta; mbi yeke mu na lo gba ti nginza na lôro, me lo mu ni 
na sandaga na Baal. 

11Ndani laa, na ngoi ti fango ale ti kobe, fade mbi yeke ga ti zi na maboko ti lo aye 
so kue mbi mu na lo: ale ti ble na fini vin; mbi yeke zi na tere ti lo bongo so a sara 
na kua ti tere ti taba, na bongo ti len so ahonde fade tere ti lo so ayeke ndumbu 
so. 

12Fadeso, mbi yeke fa tere ti lo so angba ndumbu so na le ti andeko ti lo; zo oko 
ti zi lo na maboko ti mbi ayeke daa pepe. 

13Fade mbi yeke sara titene ngia ti lo, amatanga ti lo, amatanga ti lo ti fini nze, 
alango ti lo ti wungo tere nga na akota matanga ti lo akai. 

14Mbi yeke buba akeke ti vinye ti lo nga na akeke ti fige ti lo so lo yeke tene tënë 
ni lani, lo tene: ‘So futa ti mbi so andeko ti mbi amu na mbi laa.’ Mbi yeke sara si 
ayaka ni aga gbako si aga kobe ti anyama ti ngonda. 

15Mbi yeke ga ti kiri peko ti sioni na lo ndali ti ye so lo sara na ngoi so lo yeke zö 
dukani na anzapa Baal, lo yeke yu bage na aye ti mê na aye ti go si lo yeke kpe na 
peko ti andeko ti lo ni; me ti mbi, be ti lo ayeke girisa na mbi. 

– So tënë ti yanga ti KOTA GBIA laa. 

16Tongaso, mbi yeke sara kue ti woko be ti lo, mbi yeke gue na lo na benyama si 
mbi yeke tene anzoni tënë na lo titene be ti lo ade. 

17Kâ, mbi yeke kiri na lo ayaka ti vinye ti lo, mbi yeke sara si popo-hoto ti Akor, 

– popo-hoto ti ye ti vundu so – aga tongana mbeni lege so lo yeke hon daa ti wara 
ye so lo zia be ti lo ti ku. Kâ, lo yeke ma yanga ti mbi tongana ti so lo sara na 
ndembe so lo de maseka, tongana ti so lo sara na ngoi so lo sigigi na sese ti 
Ezipte.” 

Lango ti lekengo songo 

18“Na lango ni so, fade mo yeke iri mbi: ‘koli ti mbi’, 

– so tënë ti yanga ti KOTA GBIA laa – mo yeke kiri ti iri mbi pepe: ‘baal ti mbi, wa 
ti mbi’. 

19Mbi yeke zi iri ti anzapa Baal na yanga ti lo si azo ayeke kiri ti dabe ti ala na iri 
ni so pepe. 

20Na lango ni so, ndali ti azo ti mbi, fade mbi yeke sara mbuki na anyama ti 
ngonda, andeke ti nduzu, anyama so ayeke hara harango na sese. Mbi yeke zi 
kokora, yongoro zeme na aye ti bira na ya ti kodro ni; mbi yeke sara titene azo 
ti kodro ni alango kpoo. 

21Fade mo yeke duti wali so mbi mu mo titene mo ga wali ti mbi kpu na kpu. Ye 
so mbi yeke ka na peko ti mo ayeke ye ti mbirimbiri nga na ndia, yengo tere nga 
na nzoni be. 

22Biani, ye so mbi yeke ka na peko ti mo ayeke batango tënë ti yanga ti mbi. 
Tongaso fade mo yeke hinga so mbi yeke KOTA GBIA. 

23Na lango ni so, fade mbi yeke sara ye so a hunda na mbi, so tënë ti yanga ti 
KOTA GBIA laa. Fade mbi yeke sara ye so le ti nduzu ayeke ku na mbage ti mbi 
si le ti nduzu ayeke sara ye so sese ayeke ku na mbage ti lo. 

24Ti sese, fade lo yeke sara ye so le ti ble, fini vin na nzoni mafuta ayeke ku na 
mbage ti lo si ti akobe ni so, ala yeke sara ye so popo-hoto ti Yizreel ayeke ku na 
mbage ti ala. 

25 Na ya ti kodro ni, fade mbi yeke sara si popo-hoto ti Yizreel aga mbeni ndo so 
mbi yeke lu ale ti kobe daa. Mbi yeke ye Lo-Ruhama si mbi yeke tene na Lo-Ami: 
‘Mo yeke mara ti mbi’, ti lo, lo yeke tene na mbi: ‘Nzapa ti mbi!’ ” 

Osée 3 

Ye ti tarango be 

1 KOTA GBIA atene na mbi: “Kiri mo gue, mo ye wali so mbeni koli aye lo si wali 
ni ayeke gi akoli ti amba ti lo. Mo ye lo tongana ti so mbi KOTA GBIA, mbi ye azo 
ti Israel, ataa so ala yeke gue na peko ti anzapa nde si ala ye agatoo so a sara ni 
na le ti vinye.” 

2Tongaso, mbi ka na peko ti wali ti mbi ale ti nginza baleoko na oku nga na kilo 
ti orze ngbangbo osio. 

3Mbi tene na lo, mbi tene: “Mo ngba na tere ti mbi aninga si; mo sara ye ti 
ndumba pepe, mo gi mbeni koli nde pepe; mbi nga, mbi yeke sara gi tongaso na 
mo.” 

4Biani, fade azo ti Israel ayeke ngba gi tongaso aninga: ala yeke duti na gbia pepe, 
na makonzi pepe; ala yeke mu asandaga pepe, ala yeke leke ngbongboro têne 
aluti na nduzu pepe; aye ti hundango nda ti aye nga na anzapa ti da, ala yeke duti 
na ni pepe. 

5Na pekoni, azo ti Israel ayeke kiri ti gi KOTA GBIA, Nzapa ti ala nga na David, 
gbia ti ala. Gbanda, fade ala yeke do na mbeto si ala yeke kiri na mbage ti KOTA 
GBIA ti wara anzoni ye ti lo. 

Osée 4 

Nzapa abi tënë na li ti azo ti Israel 

1Azo ti Israel, ala ma tënë ti KOTA GBIA: KOTA GBIA ayeke na ngbanga na azo ti 
kodro, ngbanga ti so na ya ti kodro ni, tenengo taa-tënë ayeke daa pepe, ndoye 
ayeke daa pepe, hingango Nzapa ayeke daa pepe. 

2Ye so ahon ndoni na ya ti kodro ni ayeke dengo ba ti mvene, handango zo, fango 
zo, nzi, gingo wali wala gingo koli ti zo, tukungo mene na peko ti tere, na peko ti 
tere. 

3Ndani laa fade ndo ayeke hole kue na ya ti kodro ni, azo ti kodro ni kue ayeke 
nge ngengo, ala, na anyama ti ngonda na andeke ti nduzu; ataa asusu ti kota ngu-
ingo ayeke hunzi kue. 

Sioni sarango ye ti awayango-sandaga 

4 KOTA GBIA atene: “Hange! Ayeke nzoni zo oko abi tënë na li ti mba ti lo pepe, 
zo oko asuku na mba ti lo pepe. Me mo wayango-sandaga laa, mbi yeke bi tënë 
na li ti mo. 

5Na kota lâ, fade mo yeke pika gere ti mo ti ti, na bi, mo na wayanga-Nzapa ayeke 
pika gere ti ala ti ti; mbi yeke sara si mama ti mo akui. 

6Azo ti mbi ayeke kui, ngbanga ti so ala hinga mbi pepe. So mo ke ti hinga mbi, 
fade mbi nga, mbi yeke ke mo, mo yeke kiri ti duti wayango-sandaga ti mbi pepe. 
So be ti mo agirisa na ye so Nzapa ti mo afa, fade be ti mbi nga ayeke girisa na 
amolenge ti mo. 

7“Awayango-sandaga kue kue kue asara siokpari so ake mbi; fade mbi yeke sara 
si nengo ti kua ti ala aga kota ye ti kamene. 

8 Ala yeke te asandaga so azo ti mbi amu ndali ti siokpari ti ala wani. Nilaa nzara 
ti be ti awayango-sandaga kue ayeke titene azo ti mbi asara asioni ye. 

9Oko ye so ayeke si na azo ti mbi, ni laa ayeke si na awayango-sandaga. Fade mbi 
yeke kiri na ala peko ti sioni dutingo ti ala, mbi yeke kiri na ala peko ti sioni 
sarango ye ti ala. 

10Ala yeke te kobe, me ya ti ala ayeke si pepe; ala yeke sara aye ti ndumba, me 
ala yeke du amolenge pepe, ngbanga ti so ala ke ti ne KOTA GBIA. 

11“Sarango ye ti ndumba na nyongo samba asara si li ti ala atomboka. 

12Azo ti mbi ayeke hunda yanda ti ala ti keke si nduru keke laa ayeke kiri tënë 
na ala. Biani, yingo ti sarango ye ti ndumba asara si ala girisa lege. Na sarango ye 
ti ndumba ni, ala yeke gue yongoro na Nzapa ti ala. 

13Ala yeke mu sandaga na li ti akota hoto, ala yeke zö dukani na li ti akete hoto, 
na gbe ti akeke ti shene, ti peplie na ti terebente; gbe ti de ti akeke ni ayeke 
pendere mingi! Ndani laa amolenge ti ala ti wali ayeke sara ye ti ndumba si awali 
ti amolenge ti ala ayeke gi akoli ti amba ti ala. 

14Me fade mbi yeke kiri peko ti sioni na amolenge ti ala ti wali pepe ndali ti 
sarango ye ti ndumba ti ala, wala mbi yeke kiri peko ti sioni na awali ti amolenge 
ti ala pepe ndali ti akoli ti amba ti ala so ala yeke gi so. Me mbi yeke kiri peko ti 
sioni na ala, awayango-sandaga, ngbanga ti so ala wani, ala yeke mu awali-
ndumba so, ala yeke hon na ala na mbeni ndo si ala na awali-ndumba ni ayeke 
te kobe so a mu na sandaga na anzapa. Mbeni mato atene: ‘Mara so ahinga ndo 
pepe ayeke mara so ati awe.’ 

15“Tongana mo Israel, mo sara ye ti ndumba, ayeke nzoni Juda asara gi mara ti 
sioni ye so pepe. Ala gue na Gilgal pepe, ala gue na Bet-Aven pepe si ala deba 
yanga ti ala pepe, atene: ‘KOTA GBIA ayeke na fini!’ ” 

16Biani, Israel asara ngangu li tongana mama ti bagara so ake ti tambula. Fadeso, 
KOTA GBIA alingbi ti sara na azo ti lo tongana ti akete taba so a zia ala na ndo ti 
tengo pere? 

17Azo ti Efraim abongbi na ayanda; zia ala! 

18So ala nyon samba ahon ndö ti ala awe, ala kiri ti sara gi aye ti ndumba; 
amakonzi ti ala aye ti sara gi aye ti kamene mingi. 

19Fade pupu ayeke rule ala ti hon na ala si kamene ayeke sara ala ndali ti 
asandaga so ala yeke mu ni so. 

Osée 5 

Asioni makonzi ti Israel 

1 KOTA GBIA atene: “Ala awayango-sandaga, ala ma tënë so, ala azo ti Israel, ala 
duti kpoo, ala ma tënë so, ala asewa ti gbia, ala dingi mê ti ala, ala ma tënë so: ala 
laa alingbi fade ti fâ ngbanga mbirimbiri, me kâ na Mispa, ala ga tongana kuku, 
ala ga tongana gbanda so a zia na ndö ti hoto ti Tabor; 

2na Shitim, ala ga tongana du so ali mingi. Ti mbi, mbi yeke pika ala kue. 

3“Mbi, mbi hinga azo ti Efraim, azo ti Israel ahonde na le ti mbi pepe. Fadeso, ala 
azo ti Efraim, ala sara ye ti ndumba si azo ti Israel aga sioni ndali ni.” 

4Sarango ye ti ala akanga lege na ala ti kiri na Nzapa ti ala, ngbanga ti so pupu ti 
sarango ye ti ndumba ayeke ya na popo ti ala si ala hinga KOTA GBIA pepe. 

5Baba ti azo ti Israel laa afa sioni ti ala na le ti azo. Azo ti Israel na azo ti Efraim 
ati ndali ti sioni ti ala; azo ti Juda ati nga legeoko na ala. 

6Fade ala yeke mu ataba ti ala na abagara ti ala ti gue ti gi KOTA GBIA, me ala 
yeke wara lo pepe; KOTA GBIA azi tere ti lo na ala awe. 

7Ala ka KOTA GBIA, ngbanga ti so ala du amolenge so a hinga babâ ti ala pepe. 
Fadeso, gi na ya ti nze oko, a yeke hunzi ala kue nga na amosoro ti ala.” 

Bira na popo ti azo ti Efraim na azo ti Juda 

8Kota Gbia atene: “Ala huru didi na Gibea, ala huru tatalita na Rama, ala dekongo 
na azo ti Bet-Aven ti fa na ala tënë ti bira. Ala azo ti mara ti Benjamin, azo ayeke 
ga na peko ti ala ti tiri bira na ala. 

9Na lango ti fango ngbanga, fade kodro ti Efraim ayeke buba kue. Tënë so mbi 
yeke tene na azo ti mara ti Israel so, tënë ni ayeke taa-tënë. 

10 Amakonzi ti Juda ayeke tongana azo so ayeke nzi katikati ti sese ti amba ti ala. 
Fade mbi yeke tuku ngonzo ti mbi na ndö ti ala tongana kota ngu. 

11“Azo asara ngangu mingi na Efraim, azo afâ ngbanga ti lo na legeni oko pepe, 
ngbanga ti so lo ye ti kpe gi na peko ti asenge senge ye. 

12Mbi, fade mbi yeke duti tongana fungo ka ndali ti Efraim, mbi yeke duti 
tongana ka ti sanzo ndali ti azo ti Juda. 

13 Efraim abaa kobela ti lo, Juda abaa ka ti lo; Efraim ague ti baa Asirii, lo tokua 
azo na ne-ne gbia, me ne-ne gbia ni alingbi ti kai kobela ti ala pepe, wala ti sara 
si ka ti ala amu pepe. 

14Biani, fade mbi Kota Gbia, mbi yeke duti tongana bamara ndali ti Efraim, 
tongana kete bamara ndali ti Juda. Mbi laa, mbi yeke suru ya ti ala, na pekoni, 
mbi yeke mu ala ti gue na ala tongana taba so a fâ lo, zo oko ti gboto ala na 
maboko ti mbi ayeke daa pepe.” 

Azo ni ayeke kiri na Nzapa? 

15“Fade mbi KOTA GBIA, mbi yeke gue, mbi yeke kiri na ndo ti mbi ngbii asi na 
ngoi so ala hinga sioni ti ala, ala gi le ti mbi si. Na ndembe so ye ti ngangu ayeke 
si na ala, fade ala yeke gi mbi.” 

Osée 6 

1Nilaa ala yeke tene: “Ala ga, e kiri na mbage ti KOTA GBIA. Lo laa lo zia ka na 
tere ti e, lo laa lo yeke sara si ka ni amu; lo laa lo pika e si e wara ka, lo laa lo yeke 
kanga le ti ka ni. 

2Na peko ti lango use, fade lo yeke kiri fini na e; na lango ota ni, fade lo yeke yo 
e na nduzu si e yeke duti na fini na dawa ti lo. 

3Tongaso, e sara ngangu ti hinga KOTA GBIA. Nyen na nyen kue, lo yeke ga 
tongana lâ so ayeke sigigi ka na ndaperere; fade lo yeke ga na mbage ti e tongana 
ngu-Nzapa, tongana tanga ti ngu-Nzapa so ayeke tuku na ndö ti sese.” 

4KOTA GBIA akiri tënë na ala: “Mo Efraim, fade mbi yeke sara nyen na mo? Mo 
Juda, fade mbi yeke sara nyen na mo? Yengo so ala ye na mbi ayeke tongana 
mbinda ti ndaperere, ayeke tongana ngu ti pere ti ndaperere so ayeke hon 
hongo. 

5Ndani laa mbi pika ala na lege ti awayanga-Nzapa, mbi fâ ala na lege ti tënë ti 
yanga ti mbi. Fango ngbanga ti mbi ayeke sigigi polele tongana lumiere. 

6 Biani, ye so anzere na be ti mbi ayeke yengo mbi, me mbi ke tënë ti sandaga ti 
anyama. Mbi ye hingango Nzapa ahon sandaga so a yeke gbi ni kue na wâ.” 

Asioni ye asi na kodro ti Israel 

7“Me ti ala, na ya ti gbata ti Adam, ala buba ya ti mbuki ni awe. Kâ si ala ka mbi. 

8Galaad ayeke mbeni gbata ti azo ti sarango sioni, mene asi singo na ya ni. 

9Tongana ti so azaragina ayeke ku na lege, mbeni bongbi ti awayango-sandaga 
ayeke fâ azo na lege so ague na Sishem. Baa aye ti sioni mingi so ala yeke sara 
laa! 

10 Na kodro ti Israel, mbi baa akota ye ti buba: kâ, Efraim ayeke sara ye ti ndumba 
si Israel aga sioni ndali ni. 

11“Juda, mo nga, a leke lango ti fango ale ti kobe ndali ti mo awe.” 

Aye ti kirikiri na akpale so ayeke ga 

“Na ndembe so mbi yeke sara si gigi ti azo ti mbi akiri aga nzoni 

Osée 7 

1si mbi ye ti kai kobela ti Israel, sioni ti Efraim na sioni sarango ye ti azo ti 
Samarii ayeke sigigi polele. Azo ayeke handa amba ti ala ti mu ye ti ala, azo ti nzi 
ayeke li na ya ti da ti nzi ye ti azo, asioni zo amu ndö ti alege kue. 

2Ala yeke tene na be ti ala pepe, atene: asioni ye so kue ala yeke sara so, mbi 
hinga ni pepe; fadeso asarango ye ti ala ni akanga ala mbage na mbage awe, aye 
ni kue ayeke na le ti mbi. 

3 Ala yeke zia ngia na be ti gbia, andaa ala yeke asioni zo; ala yeke zia ngia na be 
ti amakonzi, andaa ala yeke azo ti mvene. 

4Ala kue ayeke gi wali ti zo wala koli ti zo; ala yeke tongana fur so amu wâ ahon 
ndoni, so zo ti zongo mapa azia ti leke wâ ni na ndembe so lo pika ya ti farini 
ngbii farini ni alondo si. 

5Na lango ti matanga ti gbia ti e, amakonzi anyon samba ahon ndö ti ala si ala 
woko kue; gbia asara beoko na azo ti hengo ndo 

6na ndembe so ala ga nduru na tere ti lo. Biani, azo ni ayeke leke tënë na be ti ala 
ti sara sioni, ala yeke tongana wâ ti fur. Na bi kue, ala kanga ngonzo ti ala, me na 
ndaperere, ngonzo ni ayeke gbi ndo tongana kota wâ. 

7Ala kue amu wâ tongana fur, ala fâ akota zo ti ala ahunzi ala; agbia ti ala kue ati 
awe, mbeni zo oko na popo ti ala ti iri mbi ayeke daa pepe. 

8“Azo ti Efraim abongbi aga oko na ambeni mara, azo ti Efraim aga tongana 
makara so a yoro ni gi mbage oko. 

9Awande ayeke gboto ngangu ti azo ti Efraim, me ala hinga ye oko daa pepe; kua 
ti li ti ala avuru, me ala hinga ye oko daa pepe. 

10Baba ti azo ti Israel ayeke fa sioni ti ala na le ti azo; me ala kiri na KOTA GBIA, 
Nzapa ti ala pepe. Ataa so kue, ala gi lo pepe. 

11Azo ti Efraim ayeke tongana mbipa so le ti lo azi pepe si lo hinga ndo pepe. Ala 
iri Ezipte, na pekoni ala kpe na sese ti Asirii. 

12Na ndembe so ala yeke kpe ti gue, mbi bi gbanda ti mbi na ndö ti ala, mbi bi ala 
na sese tongana andeke ti nduzu; mbi yeke pika ala tongana ti so mbi tene tënë 
ni na ala na ya ti bongbi ti ala so. 

13“Mawa na azo ti Efraim, ngbanga ti so ala kpe yongoro na tere ti mbi! Kota 
kpale na ndö ti ala, ngbanga ti so ala tomboka na tere ti mbi! Ala so ayeke tene 
mvene na tere ti mbi so, fade mbi yeke zi ala tongana nyen? 

14Tongana ala yeke dekongo na mbi, ala yeke sara ni na be ti ala kue pepe. Me na 
ndö ti gbogbo ti ala, ala yeke dema, ala yeke suru tere ti ala na ka ti wara kobe 
na fini vin. Na sarango ye tongaso, ala yeke hon yongoro na tere ti mbi. 

15Mbi laa mbi fa lege na ala, mbi mu ngangu na ala, me ala leke na be ti ala ti sara 
sioni na mbi. 

16Tongana ala yeke kiri, ala yeke kiri na mbage ti mbi pepe. Ala yeke tongana 
kokora so aba bango. Fade amakonzi ti ala ayeke kui na ya ti bira ndali ti sioni 
yanga ti ala; ye so ayeke sara si azo ayeke he ala na ngia na sese ti Ezipte.” 

Osée 8 

Zo so agi kete pupu, lo yeke wara kota pupu ti ngu-Nzapa 

1Ala azo, ala huru didi: sioni ye ayeke ga! Awato ayeke ti na ndö ti azo ti KOTA 
GBIA tongana ngoalo, ngbanga ti so ala buba ya ti tënë ti mbuki ti mbi, ala sara 
ngangu li na ndia ti mbi. 

2Ala yeke dekongo na mbi, atene: “Nzapa ti mbi, e azo ti Israel, e hinga mo!” 

3Me azo ti Israel ake nzoni ye awe; fade wato ayeke tumba peko ti ala. 

4Ala zia agbia na ndö ti mbata, me ala hunda mbi pepe; ala soro amakonzi, me 
ala tene tënë ni na mbi pepe. Ala mu nginza ti ala na lôro ti ala, ala sara na ayanda. 
Nzoni lege titene aye ti ala kue abuba laa! 

5Ala azo ti Samarii, be ti mbi alondo na bango kete bagara ti ala ni! Ngonzo ti mbi 
alondo tongana wâ na tere ti ala awe. Ala yeke ngba ngbii asi lawa si ala ga nzoni? 

6Kete bagara ti Samarii ni alondo na Israel, mbeni zo ti sarango ye na kode laa 
aleke ni; kete bagara ni ayeke Nzapa pepe. Biani, fade a yeke fâ ya ti lo kete kete. 

7So ala yeke gi kete pupu, fade ala yeke wara kota pupu ti ngu-Nzapa. 
Mbeni mato atene: “Tongana ble ale pepe, zo ayeke wara farini pepe”. Ataa ble 
ni ale kete, awande laa ayeke te ni kue. 

8“A te azo ti Israel, a mene ala awe. Ala yeke fadeso na popo ti amara tongana 
mbeni gbagba ta so zo ake ni. 

9Azo ti Efraim amu lege ague na sese ti Asirii. Ti lele ti ngonda, lo ye ti sara ye gi 
lo oko, me azo ti Efraim amu nginza ti vo na andeko. 

10Ataa azo ti Efraim amu akadoo na amara nde, mbi yeke bongbi ala fadeso. Gi 
na ya ti kete ngoi, ala yeke baa pasi na gbe ti nengo kungba ti gbia ti amakonzi. 

11Azo ti Efraim akiri asara agbalaka gbani gbani ti zi siokpari ti ala, me agbalaka 
ni akiri amu lege na ala ti sara siokpari. 

12Ataa mbi su na mbeti atënë ti ndia gbani gbani ndali ti ala, ala yeke baa ni 
tongana mbeni ye so alondo na kodro wande. 

13Ala yeke fâ anyama ti mu na sandaga, ngbanga ti so ala ye ti te kasa ti anyama 
ni; me sandaga ni azia ngia na be ti KOTA GBIA pepe. Fadeso, KOTA GBIA adabe 
ti lo na sioni ti ala si lo yeke ga ti kiri na ala peko ti sioni ndali ti asiokpari ti ala. 
Fade ala yeke kiri na Ezipte. 

14“Be ti azo ti Israel agirisa na lo so asara ala, ala sara gi ayangbo. Ti azo ti Juda, 
ala kiri asara agbata gbani gbani so ngangu gbagba ayeke na tere ni. Me fade mbi 
yeke tokua wâ na ya ti agbata ti ala ni si wâ ni ayeke gbi apendere da ti ala.” 

Osée 9 

A yeke gbu azo ti Israel ti gue na ala na kodro wande 

1Israel, duti na ngia gbani gbani pepe tongana ti ambeni mara. Biani, mo sara aye 
ti ndumba si mo gue yongoro na Nzapa ti mo awe; mo ye ti wara futa ti mo ndali 
ti aye ti ndumba na ndö ti alakere so kue a yeke pika ale ti ble daa. 

2Me ale ti ble so a yeke pika na ndö ti alakere nga na mafuta so a yeke pete na ya 
ti du ayeke sara si ya ti mo asi pepe; fini vin so mo yeke ku, mo yeke ku ni gbaa. 

3Fade azo ti Efraim ayeke ngba na ya ti kodro ti KOTA GBIA pepe; ala yeke kiri 
na sese ti Ezipte si na sese ti Asirii, ala yeke te kobe so ayeke sioni. 

4Kâ, fade ala yeke tuku vin kete na sese ti mu na sandaga na KOTA GBIA pepe; 
sandaga ti ala ni ayeke nzere na be ti lo pepe. Kobe ti ala ayeke duti tongana kobe 
so azo ayeke te na ngoi ti ye ti vundu; azo so kue ayeke te ni, ala yeke ga sioni. 
Kobe ti ala ni ayeke kai nzara ti ala, me ala lingbi ti li na ni na ya ti kota da ti 
KOTA GBIA pepe. 

5Na lango ti kota bongbi, na lango ti kota matanga ti KOTA GBIA, fade ala yeke 
sara tongana nyen? 

6Baa, ala yeke kpe kodro ti ala so abuba so, Ezipte laa ayeke yamba ala; me gbata 
ti Manfis ayeke ga ndo ti lungo ala. Fade akeke ti ki ayeke kanga ndö ti mosoro ti 
ala ti kota nginza, akamba ti ki ayeke kanga ndö ti ada ti lango ti ala. 

7 Ngoi titene Nzapa aga ti kiri na ala peko ti sioni ti ala alingbi awe, ngoi ti futango 
ala alingbi awe; ayeke nzoni azo ti Israel ahinga ni. Ala yeke tene: “Li ti wayanga-
Nzapa so atomboka awe! Zo so ayeke na yingo so ayeke tene tënë kirikiri!” Biani, 
li ti mbi atomboka ndali ti gba ti sioni ti ala nga ndali ti kota sioni be ti ala. 

8Zo so ayeke sara sanziri ti azo ti Efraim ayeke mbi wayanga-Nzapa. Mbi yeke 
nduru na Nzapa ti mbi. Me azo ayeke zia kuku ti gbu na mbi na ndö ti alege so 
kue mbi yeke hon daa. Ataa na ya ti da ti Nzapa ti mbi, ala yeke sara ngangu na 
mbi. 

9 Ala linda lindango na ya ti sarango sioni ye tongana ti so ala sara ando na Gibea. 
Me fade Nzapa ayeke dabe ti lo na sioni ti ala, lo yeke ga ti kiri peko ti sioni na 
ala ndali ti asiokpari ti ala. 

Be ti KOTA GBIA awoko ndali ti sarango ye ti azo ti Israel 

10KOTA GBIA atene: “Ando, mbi wara Israel tongana nzerengo ale ti vinye na 
benyama. Mbi wara akotara ti ala tongana akozo nzoni le ti keke so asigigi na li 
ti keke ti fige. Me so akotara ti ala asi na Bet-Peor awe, ala mu tere ti ala kue 
na Baal, nzapa ti kamene. Nilaa ala ga sioni mingi tongana anzapa so ala ye tënë 
ti ala so. 

11Fadeso, gonda ti azo ti Efraim ayeke huru ti hon tongana ti so ndeke ayeke 
huru: awali ti ala ayeke kiri ti du pepe, ala yeke kiri ti duti na ngo pepe, ala yeke 
kiri ti mu ngo pepe. 

12Ataa ala yeke bata amolenge-koli, mbi yeke kanga lege na ala titene ala kono. 
Biani, mawa na ala, azo ti Efraim, tongana mbi hon yongoro na tere ti ala! 

13Efraim, na bango lo so mbi yeke baa lo lani na mbage ti Tir kâ, lo yeke tongana 
keke so a lu ni na nzoni sese. Me alingbi Efraim amu amolenge ti lo titene a fâ 
ala.” 

14KOTA GBIA, sara na ala… Fade mo yeke sara na ala nyen? Sara si ngo akiri 
angba na ya ti ala pepe si me ti ala ahole holengo! 

15“Na Gilgal laa asioni ti ala kue asigigi polele; kâ laa be ti mbi ake ala. Ndali ti 
asioni sarango ye ti ala, fade mbi yeke tumba ala na da ti mbi, mbi yeke kiri ti ye 
ala pepe; amakonzi ti ala kue ayeke azo ti ngangu li. 

16A pika Efraim awe; lo yeke tongana keke so agunda ni ahole awe si ayeke kiri 
ti le pepe. Ataa lo du amolenge, fade mbi yeke sara si amolenge ti ya ti lo so lo ye 
ala mingi so akui.” 

17Fade Nzapa ti mbi ayeke ke ala, ngbanga ti so ala ma lo pepe. Fade ala yeke 
tambula kirikiri na popo ti amara nde. 

Osée 10 

Sambelango anzapa nde na lengo-gbia na Israel ayeke hunzi 

1Israel ayeke tongana keke ti vinye so ayeke le ando mingi. So ale ti keke ti lo 
ayeke wu mingi, lo yeke sara si agbalaka akiri awu mingi; so sese ti lo ayeke 

pendere mingi, lo yeke sara si angbongboro têne so a leke si aluti na nduzu akiri 
aga pendere mingi. 

2Be ti azo ti Israel ayeke use use. Fadeso ala yeke wara ye ti peko ti sioni ti ala: 
KOTA GBIA wani ayeke kinda agbalaka ti ala si lo yeke kungbi angbongboro têne 
ti ala so ala leke aluti na nduzu so. 

3Ti fadeso ala yeke tene: “E yeke na gbia pepe, ngbanga ti so e yeke kpe mbeto ti 
KOTA GBIA pepe. Ataa e yeke fade na gbia ni, nyen laa lo lingbi ti sara ndali ti e, 
nyen?” 

4Ala yeke diko gba ti atënë, ala yeke deba ti mvene, ala yeke leke atënë ti mbuki; 
me ti ala, tënë ti fango ngbanga ayeke tongana sioni pere ti fango zo so asigigi na 
ya ti yaka. 

5Azo so alango na Samarii, fade ala yeke sara mbeto titene kete bagara so a sara 
na lôro si ayeke na kodro ti Bet-Aven so, azo amu ni ahon na ni. Awayango-
sandaga ti mvene ayeke sara mua ndali ti bagara ni. Ayeke nzoni ala sara ngia 
fadeso ma, ngbanga ti so a zi gonda ti lo na popo ti ala, a hon na ni yongoro awe. 

6Fade a yeke mu nga kete bagara ni, a hon na lo na sese ti Asirii ti mu na kadoo 
na ne-ne gbia. Fade kamene ayeke gbu azo ti Efraim si kamene ayeke sara azo ti 
Israel ndali ti ye so ala leke na be ti ala ti sarango ni so. 

7Ti Samarii na gbia ti lo ahunzi awe: gbia ti lo aga tongana nduru keke so ayeke 
sua na le ti ngu. 

8Ando so azo aleke na nduzu ti voro anzapa ti mvene daa so, fade a yeke buba ni 
kue; ando ni so laa ayeke siokpari ti azo ti Israel. Fade akamba ti ki na aki ayeke 
kanga ndö ti agbalaka ti ala. Fade azo ti Samarii ayeke tene na akota hoto: “Ala 
kanga ndö ti e!” Ala yeke tene na akete hoto: “Ala ti na ndö ti e!” 

Ye so Israel alu, fade lo yeke ko lengo ni 

9Ti londo na sioni ye so mo sara na Gibea ngbii asi fadeso, mo Israel, mo sara 
siokpari awe; ni laa mo ngba gi ngbango daa so! Ayeke na legeni titene bira 
alondo na tere ti azo ti sioni so gi na Gibea pepe? 

10KOTA GBIA atene: “Fade mbi yeke pika ala tongana ti so be ti mbi aye; gba ti 
amara ayeke bongbi na ndö ti ala ti tiri bira na ala ndali ti asioni use so ala sara. 

11“Efraim ayeke tongana kete mama ti bagara so aleke lo nzoni si lo ye ti pika ale 
ti ble. Tongana mbi baa konongo go ti lo, mbi ye fade ti kanga nengo keke na go 
ti Efraim; ka tongaso, Juda afâ ti lo yaka si Israel apika ti lo ya ti sese. 

12 Ala lu ye alingbi na ye ti mbirimbiri si fade ala yeke ko ye alingbi na nzoni be; 
ala fâ fini yaka ti ala! Ngoi titene ala gi KOTA GBIA alingbi awe; ala gi lo ngbii lo 
ga lo sara si ye ti mbirimbiri atuku na ndö ti ala. 

13Me ala lu ye ti sioni si ala ko ye ti sioni so ahon ndoni awe; ala te lengo ti mvene. 
“Israel, mo zia be ti mo na ndö ti ngangu ti mo wani nga na ndö ti gba ti angangu 
zo ti bira ti mo. 

14Ndani laa fade toto ti bira ayeke si na popo ti azo ti mo si agbata ti mo so kue 
ngangu gbagba ayeke na tere ni ayeke buba. Agbata ni ayeke buba tongana ti so 
gbia Shalman abuba ando gbata ti Bet-Arbel si azo anika mama na ndö ti 
amolenge ti lo so. 

15Azo ti Israel, baa ye so Betel ayeke ga ande na ni na ndö ti ala ndali ti sioni ti 
ala so ahon ndoni so laa! Na ndaperere, so ndo angba kâ, ti gbia ti Israel ayeke 
hunzi.” 

Osée 11 

Nzapa aye azo ti Israel 

1 KOTA GBIA atene: “So Israel ade ando maseka, mbi ye lo, mbi iri molenge ti mbi 
ti koli titene lo sigigi na kodro ti Ezipte. 

2Me na pekoni, so mbi yeke iri ala, ala yeke hon gi hongo yongoro na tere ti mbi. 
Ala mu sandaga na anzapa Baal, ala zö dukani na ayanda. 

3Andaa mbi laa mbi fa lege ti tambula na Efraim, mbi gbu maboko ti lo; me lo 
hinga pepe lo tene, mbi yeke bata lo. 

4Mbi fa lege na lo na nzoni be, na lege ti kamba ti yengo tere. Mbi sara na lo 
tongana zo so ayo kete molenge ti lo aga na lo nduru na tere ti ngbangba ti lo; 
mbi yeke mu kobe ti tengo ni na Efraim. 

5“Fade azo ti Israel ayeke kiri na sese ti Ezipte pepe, me azo ti Asirii laa ayeke ga 
gbia ti ala, ngbanga ti so azo ti Israel ake ti kiri na mbage ti mbi. 

6Ndani laa, fade bira ayeke londo ngangu na ya ti agbata ti ala, bira ni ayeke 
kungbi angbongboro wen so ala kanga na ayanga ti agbata ni; bira ni ayeke buba 
asioni ye so azo ni aleke na be ti ala ti sarango ni. 

7Azo ti mbi aleke be ti ala ti ke mbi biani biani; a iri ala titene ala londo na nduzu, 
me zo oko na popo ti ala alondo pepe. 

8“Efraim, mbi lingbi ti sara na mo tongana nyen? Israel, mbi lingbi ti ka mo 
tongana nyen? Mbi lingbi ti sara na mo ye so mbi sara ando na agbata ti Adma 
na ti Seboim so tongana nyen? Be ti mbi ado si mawa ti mo agbu be ti mbi mingi. 

9Fade mbi yeke sara ye na lege ti sioni ngonzo ti mbi pepe, mbi yeke kiri ti ga ti 
buba Efraim pepe, ngbanga ti so mbi yeke zo pepe, me mbi yeke ti mbi Nzapa. 
Na ndo ti mo Efraim, mbi yeke nde si mbi yeke nzoni kue; fade mbi yeke kiri ti 
ga na lege ti sioni ngonzo pepe.” 

10Azo so a gbu ala ague na ala na kodro wande, fade ala yeke tambula na peko ti 
KOTA GBIA. Fade lo yeke toto tongana bamara; tongana lo yeke toto, fade 
amolenge ti lo ayeke londo na mbage ti Do ti ga na dongo tere. 

11Ala yeke londo na Ezipte ti ga na dongo tere tongana akete ndeke; ala yeke 
londo na Asirii ti ga tongana ambipa. “Fade mbi yeke sara titene ala lango na ya 
ti kodro ti ala”; so tënë ti yanga ti KOTA GBIA laa. 

Osée 12 

Azo ti Efraim ayeke azo ti mvene ngbene ye giriri 

1KOTA GBIA atene: “Azo ti Efraim angoro mbi na tënë ti mvene, azo ti Israel 
angoro mbi na tënë ti handango ndo. Azo ti Juda angba ti tambula na Nzapa, me 
ala ngba ti sara na anzapa nde.” 

2Pupu aga kobe ti azo ti Efraim, ala yeke tumba peko ti pupu ti To, ti londo na 
ndaperere ngbii asi na lakui; ala yeke tene mvene mingi mingi si ala yeke sara 
ngangu na azo. Ala na azo ti Asirii aleke tënë ti ga ambuki, ala yeke tokua mafuta 
na azo ti Ezipte. 

3KOTA GBIA ayeke na ngbanga na azo ti Juda; lo yeke ga ti kiri peko ti sioni na 
Jacob ndali ti dutingo ti lo, lo yeke futa lo alingbi na sioni sarango ye ti lo. 

4So Jacob ade na ya ti mama ti lo, lo mu ndo ti ita ti lo; so lo kono awe, lo tiri na 
Nzapa. 

5Lo tiri na mbeni ange si lo hon ndö ti lo; lo toto si lo voro tere ti lo na ange ni. 
Jacob atengbi na Nzapa na Betel; na ndo so laa Nzapa atene tënë na e. 

6KOTA GBIA, Nzapa so ayeke na ndö ti dunia kue; taa iri ti lo so a yeke iri na lo 
ayeke “KOTA GBIA”. 

7“Ti mo Jacob, alingbi mo kiri na mbi, Nzapa ti mo. Sara ye na lege ti nzoni be, 
sara ye na legeni; zia be ti mo lakue ti ku Nzapa ti mo.” 

8KOTA GBIA atene: “Efraim, mo yeke tongana azo ti Kanaan; mo gbu na maboko 
ti mo mbeni kilo ti handango na azo; mo ye sarango ye ti nzi. 

9Mo tene ti mo, mo tene: ‘Taa-tënë, mbi wara mosoro mingi, mbi wara anzoni ye 
mingi. Me na ya ti aye so kue mbi wara so, zo oko alingbi ti wara sioni wala 
siokpari daa pepe.’ 

10 Me ti mbi, ti to nda ni na sese ti Ezipte ngbii asi fadeso, mbi yeke KOTA GBIA, 
Nzapa ti mo. Fade mbi yeke kiri ti sara si mo lango na gbe ti da ti bongo tongana 
ti alango so lani mbi na mo, e wara tere so. 

11Mbi tene tënë na awayanga-Nzapa, mbi sara si ala baa aye mingi na ya ti mbeni 
ye tongana bango-li. Na lege ti awayanga-Nzapa, mbi tene tënë na lege ti atoli. 

12Azo ti Galaad ayeke taa azo ti sarango sioni; mbeni zo ti ala akiri angba pepe. 
Na Gilgal, ala mu sandaga ti akoli-bagara gbani gbani; me fadeso agbalaka ti ala 
ayeke tongana gba ti atêne na yaka.” 

13 Jacob akpe ague na sese ti Mezopotamii ti nduzu, Israel asara kua na mbeni 
koli titene lo wara wali. Ndali ti wali, lo ga zo ti batango anyama. 

14Me na lege ti mbeni wayanga-Nzapa, KOTA GBIA amu Israel na kodro ti Ezipte 
asigigi na lo; na lege ti mbeni wayanga-Nzapa laa KOTA GBIA abata lo. 

15Azo ti Efraim asara ye ti songo be mingi na Nzapa. Me mene so ala tuku nga na 
zongango ndo ti ala, Kota Gbia ti ala ayeke kiri na tënë ni na li ti ala. 

Osée 13 

Azo so atomboka na tere ti Nzapa akui 

1Tongana Efraim ayeke tene lani tënë, tënë ti lo ayeke zia mbeto mingi na be ti 
azo na Israel. Me na lege ti vorongo nzapa Baal, tënë ati na ndö ti lo si lo kui. 

2Ti fadeso, azo ti Efraim angba ti sara siokpari: ala kporo wen si asara na anzapa 
nde, ala mu wen ti nginza ti ala si na lege ti kode ti ala, ala sara na ayanda. Ye so 
kue ayeke ye ti maboko ti awakode-kua. Ndali ti anzapa ni, azo ayeke tene: “Azo, 
ala mu asandaga na anzapa ni!” Azo ayeke su ngbangba ti akete bagara! 

3Ndani laa, fade ala yeke ga tongana mbinda ti ndaperere, tongana ngu ti pere ti 
ndaperere so ayeke hon hongo, tongana pere so pupu amu na ndö ti lakere, ahon 
na ni yongoro, tongana guru ti wâ so ayeke sigigi na li ti da ahon. 

4“Mbi laa, mbi yeke KOTA GBIA, Nzapa ti mo, Israel, ti to nda ni na sese ti Ezipte 
ngbii asi fadeso. Mo hinga mbeni Nzapa nde pepe, gi mbi oko; mbeni wasongo 
mo ayeke daa pepe, gi mbi oko. 

5Mbi, mbi hinga mo na benyama, na sese so ndo-wâ na holengo ndo ayeke daa 
mingi so. 

6 Gi so mo si na ndo ti tengo pere awe, mo te pere ya ti mo asi. So ya ti mo asi 
awe, baba ahon ndö ti mo; ndani laa be ti mo agirisa na mbi. 

7Tongaso mbi ga tongana bamara ndali ti ala; tongana ze so ahonde tere ti lo na 
tere ti lege si mbi yeke ku ti gbu ala. 

8Mbi yeke ti na ndö ti ala tongana mama ti urse so azo agbu amolenge ti lo ahon 
na ala; mbi yeke suru ya ti kate ti ala. Na ndo so mbi yeke daa, mbi yeke mene 
ala tongana ti mama ti bamara; anyama ti ngonda ayeke suru ya ti ala kete kete. 

9“Mo Israel, ye so abuba mo, ayeke ti so mo ke mbi awe, mbi so mbi lingbi fade 
ti mu maboko na mo so. 

10Tongaso, gbia ti mo ni ayeke na ndo wa titene lo soo mo na kuâ? Na ya ti agbata 
ti mo kue, azo ti li ni ayeke na ndo wa, ala so lani mo yeke tene tënë ti ala, mo 
tene: ‘Mu na mbi mbeni gbia na amakonzi’ so? 

11 Na ya ti ngonzo ti mbi, mbi mu na mo mbeni gbia; na ya ti sioni ngonzo ti mbi, 
mbi zi lo na maboko ti mo. 

12“A bata sioni ti azo ti Efraim na mbeni ndo, zo oko alingbi ti zi ni kâ pepe; a zia 
siokpari ti ala na mbeni ndo si a bata ni batango. 

13Fade songo ya ti wali so aga nduru ti du ayeke kiri na ndö ti ala; me molenge 
ni ahinga ndo pepe: so ndembe ti dungo lo alingbi awe, lo ke ti sigigi na ya ti 
mama ti lo. 

14 Mbi KOTA GBIA, azo tongaso, mbi lingbi ti gboto ala na ndo ti akuâ ti sigigi na 
ala? Mbi lingbi ti soo ala na kuâ? Kuâ, ye so mo yeke fâ azo na ni so ayeke na ndo 
wa? Ndo ti akuâ, ngangu so mo yeke hunzi azo na ni so ayeke na ndo wa? Fade 
mbi yeke baa mawa ti Efraim oko pepe. 

15Ataa Efraim awara anzoni ye mingi na popo ti a-ita ti lo, fade pupu ti To ayeke 
ga, pupu ti KOTA GBIA so alondo na benyama ayeke ga. Pupu ni ayeke sara si li 
ti ngu ayeke hole, du ti ngu ayeke hole kasakasa. Fade a yeke nzi anzoni ye so 
kue ayeke na ya ti da ti batango mosoro ti lo. 

Osée 14 

1Fade azo ti Samarii ayeke wara ye ti peko ti sioni so ala sara, ngbanga ti so ala 
tomboka na tere ti Nzapa. Fade ala yeke kui na ya ti bira, a yeke nika amolenge 
ti ala so angba ti nyon me, a yeke suru ya ti amama ti ngo.” 

Azo ti Israel akiri na Nzapa 

2 Israel, kiri na KOTA GBIA Nzapa ti mo, ngbanga ti so sioni ti mo asara si mo ti. 

3Ala kiri na KOTA GBIA si ala tene na lo atënë so: “Sioni so kue e sara so, zi tënë 
ni na li ti e. Yamba e na nzoni be! E ye ti ya na mo atënë ti yanga ti e, ahon titene 
e ya na mo sandaga ti akoli-bagara. 

4Asirii alingbi ti soo e na kuâ pepe. Fade e yeke kiri ti ko na ndö ti mbarata ti bira 
pepe; ayanda so e sara na maboko ti e so, e yeke kiri ti iri ala ‘Nzapa ti e’ pepe. Gi 
mo Nzapa oko laa, mo yeke baa mawa ti nyindu.” 

5KOTA GBIA atene: “Fade mbi yeke zi nzara ti kengo mbi so ayeke na be ti ala so; 
mbi yeke ye ala na be ti mbi kue, ngbanga ti so ngonzo ti mbi akai na tere ti ala 
awe. 

6Mbi yeke ga tongana ngu ti pere ndali ti Israel, lo yeke ga pendere tongana 
kongo ti ngonda, agunda ti lo ayeke li sese tongana gunda ti akeke ti Liban. 

7Lo yeke ga tongana keke so amaboko ni agbara tere, pendere ti lo ayeke duti 
tongana ti keke ti olive, fion ti lo ayeke duti tongana nzoni fion ti keke ti Liban. 

8Azo ti mbi ayeke kiri ti duti na gbe ti de ti lo, ala yeke kiri ti lu ale ti ble, ala yeke 
mai tongana keke ti vinye; sango ti ala ayeke mu ndo kue tongana ti pendere vin 
ti Liban. 

9Efraim, nyen laa ayeke kiri ti bongbi mbi na anzapa nde nyen? Mbi laa mbi yeke 
ma sambela ti mo si mbi yeke baa ndo na ndö ti mo. Mbi, mbi yeke tongana keke 
ti sipre so akugbe ni angba lakue fini ni. Mbi laa mbi yeke sara titene ale ti kobe 
ti mo adu.” 

10Zo so ayeke na ndara, fade lo yeke hinga nda ti atënë so; zo so ahinga ndo, fade 
lo yeke ma ya ni. Biani, alege ti KOTA GBIA ayeke mbirimbiri; fade azo ti 
mbirimbiri ayeke tambula daa, me azo ti ngangu li ayeke ti daa. 

Joël 

Joël 1 

1So ayeke tënë ti KOTA GBIA so asi na Joël, molenge ti Petuel. 

Agbadola amu ya ti kodro ni kue. Buru ahon ndoni 

2Ala akangba, ala ma tënë so! Ala azo so alango na Juda, ala zi mê ti ala, ala ma 
tënë so si! Mara ti ye tongaso asi na ngoi ti ala, wala na ngoi ti akotara ti ala awe? 

3Ala azo, ala fa peko ti ye so na amolenge ti ala, amolenge ti ala afa peko ni na 
amolenge ti ala si amolenge ti amolenge ti ala afa peko ni na azo so ayeke du ala 
na peko. 

4Ye so ngadi azia, kinda-gozo ate ni kue; ye so kinda-gozo azia, kete gbadola ate 
ni kue; ye so kete gbadola azia, kota gbadola ate ni kue. 

5Ala azo so ayeke angbaa ti samba, ala zingo, ala toto! Ala azo so kue ayeke nyon 
vin, ala dema tere ti ala, ngbanga ti so a zi fini vin na yanga ti ala awe. 

6 Agbadola gbani gbani amu ya ti kodro ti e kue; ala yeke ngangu mingi, zo alingbi 
ti diko wungo ti ala pepe. Pembe ti ala ayeke tongana ti bamara, bio ti ngbangba 
ti ala ayeke tongana ti mama ti bamara. 

7Ala sara si akeke ti vinye ti e ahole kue kue kue, ala buba akeke ti fige ti e kue. 
Ala zi poro ti tere ti akeke ni kue, ala kinda akeke ni na sese, amaboko ni ahole 
kue. 

8Ala azo, ala dema tere ti ala tongana maseka-wali so ayu bongo ti mua si lo yeke 
toto kuâ ti koli ti lo ti maseka. 

9Azo akiri aga na sandaga ti le ti kobe pepe, wala ala kiri aga na sandaga ti samba 
na ya ti kota da ti KOTA GBIA pepe. Ndani laa awayango-sandaga so ayeke sara 
kua ti KOTA GBIA ayeke na mua. 

10Ayaka abuba kue awe, sese ayeke na mawa. Ble abuba kue awe, fini vin ayeke 
daa mbeni pepe, nzoni mafuta ahunzi awe. 

11Azo ti fango yaka, be ti ala awoko kue awe; azo ti fango yaka ti vinye, ala dema 
tere, ngbanga ti so ble na orze atia awe, akobe ti yaka abuba awe. 

12Akeke ti vinye ahole awe, akeke ti fige akui awe; keke ti grenade, keke ti mburu 
na keke ti pome, akeke ti yaka kue ahole awe. Ngia ahunzi awe na popo ti azo. 

A iri azo ti ke kobe ti sambela Nzapa 

13Ala awayango-sandaga, ala yu bongo ti mua, ala toto; ala so ayeke sara kua na 
tere ti gbalaka, ala dema tere ti ala! Ala azo so ayeke sara kua ti Nzapa ti mbi, ala 
ga, ala yu bongo ti mua, ala lango na ni na bi kue, ngbanga ti so azo ayeke na 
sandaga ti ble na ti samba pepe ti ga na ni na ya ti kota da ti Nzapa. 

14Ala mu yanga titene azo azia mbeni lango nde ti ke kobe ti sambela Nzapa; ala 
iri azo ti bongbi ti voro Nzapa; ala bongbi akangba na azo ti kodro kue na ya ti 
da ti KOTA GBIA, Nzapa ti ala, ala dekongo na lo. 

Lango ti KOTA GBIA 

15 Ae! So lango ti nyen? Lango ti KOTA GBIA aga nduru awe, lango ni ayeke 
tongana mbeni kota kpale so ayeke buba ndo kue; alondo na lo so ngangu ti lo 
ahon angangu kue. 

16Kobe ti tengo ni ahon gi na le ti e pepe? Ngia na nzerengo tere ahunzi na ya ti 
kota da ti KOTA GBIA gi na le ti e pepe? 

17Ale ti kobe so azo alu ahole na gbe ti sese; ya ti gogoro angba senge, ada ti 
batango akobe akungbi awe, ngbanga ti so ble ayeke daa mbeni pepe. 

18Anyama ayeke dema mingi! Abagara atomboka kirikiri, ngbanga ti so ala wara 
pere ti tengo ni pepe. Ataa ataba, ala yeke baa nga pasi. 

Sambela ti wayanga-Nzapa 

19 KOTA GBIA, mbi dekongo na mo! Wâ agbi apere kue ti ngonda; menga ti wâ 
agbi akeke kue ti yaka. 

20Ataa anyama ti ngonda abaa ndo na mbage ti mo, ngbanga ti so ngu so ayeke 
sua ahole kue awe; wâ agbi apere kue ti ngonda. 

Joël 2 

Lango ti KOTA GBIA aga nduru 

1Ala huru didi na ndö ti hoto ti Sion, ala dekongo ngangu na ndö ti hoto ti mbi so 
ayeke nde si ayeke nzoni kue so! Ala azo ti kodro, ayeke tere ti ala ado, ngbanga 
ti so lango ti KOTA GBIA ayeke ga, lango ni aga nduru awe. 

2Lango ni ayeke lango ti vukongo ndo, lango so ndo avuko pitipiti; lango ti 
ambinda na lango ti vuko mbinda. Baa, agbadola gbani gbani ayeke ga, ala yeke 
na ngangu, ala yeke tongana vukongo ndo so ayeke mu ndö ti ahoto kue. Ade zo 
abaa mara ti ye tongaso laoko pepe, zo ayeke kiri ti baa ni laoko pepe, ngbii asi 
na azo so ayeke du ala gbanda na peko, yongoro kâ. 

3Na dawa ti ala, wâ ayeke gbi ye kue, na peko ti ala, menga ti wâ ayeke gbi ye 
kue. Kozoni si ala ga, sese ayeke tongana yaka ti Eden; na peko ti ala, sese ni aga 
tongana benyama, ndo so ye kue abuba daa; mbeni ye so ala zia angba ayeke daa 
pepe. 

4Ala kpa ambarata; ala yeke kpe loro tongana ambarata ti bira. 

5 Ala yeke huru na ndö ti ahoto si toto ti hurungo ti ala ni ayeke tongana toto ti 
apusu ti mbarata; tongana toto ti menga ti wâ so ayeke gbi holengo pere. Ala 

yeke londo ti ga tongana angangu turugu so aleke tere ti ala na molongo ti tiri 
bira. 

6Na singo ti ala, kota mbeto ayeke gbu azo; le ti ala kue asanze na mbeto. 

7Agbadola ni akpe loro tongana angangu zo ti bira; ala huru na ndö ti gbagba 
tongana aturugu. Zo oko oko atambula gi na dawa ti lo, lo mu mbeni lege nde 
pepe. 

8Zo oko apusu mba ti lo pepe; zo oko oko atambula gi na ndö ti lege ti lo. Ala yeke 
hon hongo, ala kpe ale ti kokora pepe, mbeni ye ti kanga lege na ala ayeke daa 
pepe. 

9Ala mu ya ti gbata kue, ala yeke kpe loro na ndö ti agbagba ti bira, ala yeke ko 
na li ti ada; ala yeke li na ya ti ada na le ti afenetere tongana azo ti nzi. 

10Na singo ti ala, sese ayingi, le ti nduzu ado ngangu; le ti lâ na ti nze avuko 
pitipiti si atongoro akiri aza pepe. 

11Na dawa ti aturugu ti lo, KOTA GBIA asara si azo ama go ti lo. Aturugu so ayeke 
ma yanga ti lo ayeke gbani gbani si ala yeke na ngangu. Biani, lango ti KOTA GBIA 
ayeke kota lango mingi, lango so ayeke zia kota mbeto na be ti zo. Zo wa laa 
alingbi ti kanga be ti lo na ni, zo wa? 

Ngoi ti kiringo na mbage ti KOTA GBIA laa 

12So tënë ti yanga ti KOTA GBIA laa: “Fadeso, ngoi titene ala kiri na mbage ti mbi 
na be ti ala kue laa; ala ke kobe ti sambela, ala toto, ala dema tere ti ala na mbi! 

13Ala suru bongo ti ala pepe, me ala suru be ti ala.” Biani, ala kiri na KOTA GBIA, 
Nzapa ti ala; lo yeke sara nzoni be na zo si lo yeke baa mawa ti zo, lo yeke sara 
ngonzo hio hio pepe, nzoni be ti lo asi singo. Sioni so lo leke na be ti lo ti sara na 
zo, lo yeke ke ti sara ni. 

14E hinga pepe, fade lo yeke zia lege ti sara ye so lo leke na be ti lo ti sara. Fade 
lo yeke sara tufa na ndö ti ala si ala lingbi ti mu sandaga ti ble na ti samba na 
KOTA GBIA, Nzapa ti ala. 

Ngoi ti kengo kobe na ti vorongo tere na Nzapa 

15Ala huru didi na ndö ti hoto ti Sion, ala mu yanga titene azo azia mbeni lango 
nde ti ke kobe ti sambela Nzapa; ala iri azo ti bongbi ti voro Nzapa, 

16ala bongbi azo ti kodro, ala iri azo ti bongbi ndali ti Nzapa. Ala bongbi 
ambakoro, ala bongbi amaseka nga na akete molenge so angba ti nyon me. Ayeke 
nzoni koli na wali so amu tere fini ni alondo na ya ti kubu ti ala asigigi. 

17Ayeke nzoni awayango-sandaga so ayeke sara kua ti KOTA GBIA, ala luti na 
popo ti yanga ti da na gbalaka, ala toto. Ala voro tere ti ala na Nzapa, atene: 
“KOTA GBIA, baa mawa ti azo ti mo, sara si kamene agbu le ti azo ti mo pepe si 

amara nde ahe ala pepe. Ngbanga ti nyen si azo alingbi ti tene na popo ti amara 
nde, atene: ‘Nzapa ti ala ni ayeke na ndo wa?’ ” 

KOTA GBIA akiri tënë na azo ti lo 

18Yengo so KOTA GBIA aye na kodro ti lo so agbu be ti lo mingi, lo baa mawa ti 
azo ti lo. 

19Lo kiri tënë na azo ti lo, lo tene: “Baa, mbi yeke kiri ti mu na ala ble, fini vin nga 
na nzoni mafuta. Ala yeke wara ni gbani gbani alingbi na ala. Mbi yeke kiri ti sara 
si amara nde azia kamene na le ti ala pepe. 

20Wato ti ala so alondo na Banga si aga, fade mbi yeke tumba lo yongoro na tere 
ti ala; mbi yeke tumba lo titene lo gue na ndo so ngu ayeke daa pepe si ye oko 
ayeke daa pepe. Aturugu so ayeke na dawa ti lo, mbi yeke bi ala na ya ti kota ngu-
ingo so ayeke na mbage ti To; aturugu so ayeke na peko ti lo, mbi yeke bi ala na 
ya ti kota ngu-ingo ti Mediterane na mbage ti Do; fade kuâ ti ala ayeke fun sioni, 
ayeke fun amu ndo kue. Biani, lo sara akota ye.” 

21Sese, mo sara mbeto pepe, me mo dodo na ngia, mo duti na ngia, ngbanga ti so 
KOTA GBIA asara akota ye. 

22Ala anyama ti ngonda, ala sara mbeto pepe; apere ti ngonda ayeke sigigi, akeke 
ayeke le, akeke ti fige na ayaka ti vinye ayeke le mingi. 

23Ala azo so ayeke lango na Sion, ala dodo na ngia, ala duti na ngia ndali ti KOTA 
GBIA, Nzapa ti ala. Na peko ti buru, lo yeke tokua na ala ngu-Nzapa ti zi ala na ya 
ti kpale, lo yeke tokua na ala ngu-Nzapa alingbi na angoi ni tongana ti kozoni. 

24Fade ya ti agogoro ayeke si singo na ble, akota tawa ayeke si singo na fini vin 
nga na nzoni mafuta. 

25 KOTA GBIA atene: “Lani mbi tokua gba ti akete nyama ti bubango ye na tere ti 
ala si ala te akobe ti ala: angadi, akinda-gozo, akete gbadola na akota gbadola. 
Fadeso mbi yeke kiri na ala aye so anyama ni abuba na ya ti angu so ahon so. 

26Fade ala yeke te kobe, ya ti ala asi, ala yeke sepela KOTA GBIA, Nzapa ti ala, lo 
so lo sara akota ye ndali ti ala so. Kamene ayeke kiri ti gbu le ti azo ti mbi laoko 
pepe. 

27Tongaso, fade ala yeke hinga atene, mbi yeke na popo ti ala, azo ti Israel, mbi 
laa mbi yeke KOTA GBIA, Nzapa ti ala; mbeni nzapa nde ayeke daa pepe. Kamene 
ayeke kiri ti gbu le ti azo ti mbi laoko pepe.” 

Joël 3 

Fade KOTA GBIA ayeke sara titene Yingo aga na ndö ti azo kue 

1 KOTA GBIA atene: “Na pekoni, fade mbi yeke sara titene Yingo ti mbi aga na 
ndö ti azo kue. Fade amolenge ti ala ti koli na ti wali ayeke tene peko ti tënë ti 

yanga ti mbi, ambakoro ti ala ayeke baa li ti ala, amaseka ti ala ti koli ayeke baa 
aye na ya ti mbeni ye tongana bango-li. 

2Na ya ti alango ni so, ataa azo ti kua ti koli na ti wali, mbi yeke sara titene Yingo 
ti mbi aga na ndö ti ala. 

3Fade mbi yeke sara aye ti kpene na le ti nduzu nga na ndö ti sese: mene, wâ na 
angbongboro guru ti wâ; 

4lâ ayeke ga vukongo ndo, nze ayeke ga bengba tongana mene. Na pekoni, 
fade lango ti KOTA GBIA ayeke si, kota lango, lango so ayeke zia mbeto na be ti 
zo.” 

5 Tongaso, zo so kue ayeke iri KOTA GBIA ti mu maboko na lo, fade lo yeke soo 
kuâ. Na ndö ti hoto ti Sion, na gbata ti Jérusalem, ambeni zo ayeke wara lege ti 
sigigi na ya ti akpale ni alingbi na tënë so KOTA GBIA atene. Azo so KOTA GBIA 
airi ala, ala yeke duti na popo ti azo so angba na fini. 

Joël 4 

KOTA GBIA afâ ngbanga na ndö ti amara 

1 KOTA GBIA atene: “Biani, taa na ya ti alango ni so, fade mbi yeke sara titene 
Juda na Jérusalem akiri na kozo ndo ti ala, 

2mbi yeke bongbi amara nde kue si mbi yeke sara titene ala gue na popo-hoto so 
iri ni ‘KOTA GBIA ayeke fâ ngbanga’. Kâ, fade mbi yeke gue na ala na gbe ti 
ngbanga ndali ti ye so ala sara na Israel, azo ti mbi, ala so aga ye ti mbi: azo ni 
akangbi azo ti mbi kirikiri na popo ti amara si ala kangbi kodro ti mbi na popo ti 
ala. 

3Ala bi mbeni ye ti baa lege so ala lingbi ti kangbi azo ti mbi na popo ti ala. Ala 
ka amaseka-koli ti vo na awali-ndumba; ala ka amaseka-wali ti vo na samba si 
ala nyon. 

4 Ti ala azo ti Tir na ti Sidon nga na ala, azo so kue ayeke na sese ti azo ti Filistii, 
nyen laa ala ye ti sara na mbi, nyen? Ala ye ti kiri na mbi peko ti mbeni ye so mbi 
sara? Tongana ala ye ti kiri peko ni na mbi, fade mbi yeke ku kungo pepe ti sara 
si sioni ni akiri na li ti ala wani. 

5Ala mu wen ti nginza ti mbi na lôro ti mbi, ala mu aye ti mosoro ti mbi ti kota 
ngere, ala gue, azia ni na ya ti ada ti nzapa ti ala. 

6Ala ka azo ti Juda nga na azo ti Jérusalem na agreke, ti sara titene azo ti Juda na 
azo ti Jérusalem aduti yongoro na kodro ti ala wani. 

7Me fade mbi yeke gue ti mu ala na ndo so ala ka ala daa ti kiri na ala. Sioni ye so 
ala sara na ala, fade mbi yeke sara titene sioni ye ni akiri na li ti ala, azo ti Tir na 
ti Sidon. 

8Fade mbi yeke ka amolenge ti ala ti koli na ti wali na azo so alango na Juda, azo 
ti Juda ayeke kiri ti ka amolenge ni na azo ti mara ti Saba so ayeke lango yongoro 
kâ. KOTA GBIA laa atene tënë so.” 

Bira ti ndani na tënë ti fango ngbanga 

9Ala to mbela na tënë so na popo ti amara nde, atene: “Ala leke tere ti ala ndali ti 
bira, ala zingo akpengba zo ti bira! Ayeke nzoni aturugu kue amu lege aga! 

10Ala mu akpoka ti masini ti fango na yaka ti ala, ala sara na ayongoro zeme; ala 
mu anzenze ti ala, ala leke na alikongo. Ayeke nzoni zo so ayeke na ngangu pepe 
atene: ‘Mbi yeke kpengba koli!’ 

11Ala amara so kue ayeke lango nduru na e so, ala londo hio, ala ga si! Ala bongbi 
tere ti ala!” KOTA GBIA, tokua akpengba zo ti bira ti mo na tere ti ala kâ! 

12KOTA GBIA atene: “Ayeke nzoni amara nde amu lege ague; ala gue na popo-
hoto so iri ni ‘KOTA GBIA ayeke fâ ngbanga’. Kâ laa mbi yeke duti ti fâ ngbanga 
ti amara so kue ayeke lango nduru na kodro so. 

13Ala gbu nzenze na maboko, ale ti kobe abe awe. Ala ga, ala pete ale ti vinye, 
ngbanga ti so ndo so a yeke pete ale ti vinye daa asi awe; du so a yeke pete ale ti 
vinye daa asi si ayeke tuku tukungo. Biani, sioni ti azo ni ayeke mingi.” 

14Tongaso gba ti azo, gba ti azo ayeke ga na popo-hoto ti fango ngbanga. Lango 
ti KOTA GBIA aga nduru awe; lango ti gango ti lo na popo-hoto ni. 

15Le ti lâ na ti nze avuko pitipiti si atongoro akiri aza pepe. 

16Ti londo na hoto ti Sion, KOTA GBIA atoto tongana bamara; ti londo na 
Jérusalem, lo dekongo ngangu. Tongaso nduzu na sese ayingi ngangu. Me KOTA 
GBIA ayeke tongana ndo so azo ti lo ayeke bata tere ti ala daa, ndo so azo ti Israel 
ayeke kpe daa ti bata tere ti ala. 

17 KOTA GBIA atene na ala: “Tongaso, fade ala yeke hinga atene, mbi yeke KOTA 
GBIA, Nzapa ti ala. Mbi yeke duti na Sion, hoto ti mbi so ayeke nde si ayeke nzoni 
kue. Fade Jérusalem ayeke ga mbeni ndo so ayeke nde si ayeke nzoni kue si 
awande ayeke kiri ti li kâ pepe.” 

Fini mosoro ndali ti azo ti Nzapa 

18“Na lango ni so, fade fini vin ayeke mu ndö ti akota hoto kue, ngu ti me ti bagara 
ayeke sua suango na ndö ti akete hoto; na ya ti akete ngu ti Juda kue, fade ngu 
ayeke sua daa. Mbeni li ti ngu ayeke sigigi na ya ti kota da ti KOTA GBIA si ayeke 
sua na popo-hoto ti Shitim. 

19Fade Ezipte ayeke buba kue, ye oko angba daa pepe, kodro ti Edom ayeke ga 
benyama, ye oko angba daa pepe, ngbanga ti aye ti ngangu so ala sara na azo ti 
Juda. Azo so asara sioni pepe, azo ti Ezipte na ti Edom atuku mene ti ala senge 
senge na kodro ti ala. 

20Me ti Juda, azo ayeke ngba ti lango kâ kpu na kpu; azo ayeke ngba ti lango na 
Jérusalem ngu na ngu. 

21Biani, mbi tene: azo so atuku mene so, mbi zi ando tënë ni na li ti ala pepe, me 
fadeso mbi yeke zi tënë ni na li ti ala. Ti mbi KOTA GBIA, mbi yeke duti na Sion.” 

Amos 

Amos 1 

1 So ayeke atënë ti Amos, mbeni wabatango-taba ti kete kodro ti Tekoa. Na ya ti 
mbeni ye tongana bango-li, lo baa ye na ndö ti Israel na ngoi so Ozias ayeke gbia 
ti Juda si Yeroboam, molenge ti Yoas, ayeke gbia ti Israel. Ye ni asi ngu use kozoni 
si sese ayingi. 

2Amos atene: “Ti londo na hoto ti Sion, KOTA GBIA ayeke toto tongana bamara; 
ti londo na Jérusalem, lo dekongo ngangu. Apere ti awabatango-nyama ahole kue 
awe, ndö ti hoto ti Karmel ahole kasakasa.” 

KOTA GBIA afa tënë ti fango ngbanga ti lo 
Fango ngbanga na ndö ti azo ti Sirii 

3Tënë so KOTA GBIA atene ayeke so: “Mbi yeke na tënë na azo ti Damas ndali ti 
asioni ye ota, wala osio so ala sara: ala fâ ya ti azo ti Galaad na wen ti dengo ya ti 
sese. Ndani laa, ngbanga so mbi fâ na li ti ala, mbi yeke kiri na ndö ni oko pepe. 

4Fade mbi yeke bi wâ na da ti gbia Hazael si wâ ni ayeke gbi yangbo ti gbia Ben-
Hadad. 

5Fade mbi yeke sara si angbongboro wen ti yanga ti agbagba ti gbata ti Damas 
akungbi; mbi yeke mingo makonzi so ayeke na popo-hoto ti Aven, mbi yeke 
mingo lo so ayeke sara komandema na Bet-Eden. Tongaso fade a yeke gbu azo ti 
Sirii ti gue na ala na kodro ti Kir”; so tënë ti yanga KOTA GBIA laa. 

Fango ngbanga na ndö ti azo ti Filistii 

6 Tënë so KOTA GBIA atene ayeke so: “Mbi yeke na tënë na azo ti Gaza ndali ti 
asioni ye ota, wala osio so ala sara: ala gbu azo ti akete kodro kue kue kue si ala 
ka ala na azo ti mara ti Edom. Ndani laa, ngbanga so mbi fâ na li ti ala, mbi yeke 
kiri na ndö ni oko pepe. 

7Fade mbi yeke bi wâ na gbagba ti Gaza si wâ ni ayeke gbi ayangbo ti gbata ni 
kue. 

8Fade mbi yeke mingo makonzi ti Asdod, mbi yeke mingo lo so ayeke sara 
komandema na Askalon; mbi yeke kiri maboko ti mbi ti pika gbata ti Ekron si 
tanga ti azo ti mara ti Filistii ayeke kui”; tënë so Kota Gbia NZAPA atene laa. 

Fango ngbanga na ndö ti azo ti Tir 

9Tënë so KOTA GBIA atene ayeke so: “Mbi yeke na tënë na azo ti Tir ndali ti asioni 
ye ota, wala osio so ala sara: ala gbu azo ti akete kodro si ala ka ala kue kue kue 
na azo ti mara ti Edom. Ala buba lege ti mbuki ti ala na a-ita ti ala, azo ti Israel 
awe. Ndani laa, ngbanga so mbi fâ na li ti ala, mbi yeke kiri na ndö ni oko pepe. 

10Fade mbi yeke bi wâ na gbagba ti Tir si wâ ni ayeke gbi ayangbo ti gbata ni 
kue.” 

Fango ngbanga na ndö ti azo ti mara ti Edom 

11Tënë so KOTA GBIA atene ayeke so: “Mbi yeke na tënë na azo ti Edom ndali ti 
asioni ye ota, wala osio so ala sara: ala mu yongoro zeme si ala tumba peko ti a-
ita ti ala, azo ti Israel, ala baa mawa ti a-ita ti ala ni oko pepe. Na ya ti ngonzo ti 
ala, ala ngba ti fâ a-ita ti ala ni, ala bata ala na be lakue. Ndani laa, ngbanga so 
mbi fâ na li ti ala, mbi yeke kiri na ndö ni oko pepe. 

12Fade mbi yeke bi wâ na gbata ti Teman si wâ ni ayeke gbi ayangbo ti gbata ti 
Bosra kue.” 

Fango ngbanga na ndö ti azo ti mara ti Amon 

13 Tënë so KOTA GBIA atene ayeke so: “Mbi yeke na tënë na azo ti mara ti Amon 
ndali ti asioni ye ota, wala osio so ala sara: ala suru ya ti amama ti ngo na sese ti 
Galaad ti sara si sese ti ala akono. Ndani laa, ngbanga so mbi fâ na li ti ala, mbi 
yeke kiri na ndö ni oko pepe. 

14Fade mbi yeke zia wâ na gbagba ti Raba si wâ ni ayeke gbi ayangbo ti gbata ni 
kue na lango ti bira, na popo ti dekongo ti bira, na ndembe so pupu ti ngu-Nzapa 
na ngangu pupu ayeke ya. 

15Fade a yeke gbu gbia ti ala ti gue na lo na kodro wande, lo na amakonzi ti lo 
kue”; tënë so KOTA GBIA atene laa. 

Amos 2 

Fango ngbanga na ndö ti azo ti Moab 

1Tënë so KOTA GBIA atene ayeke so: “Mbi yeke na tënë na azo ti Moab ndali ti 
asioni ye ota, wala osio so ala sara: ala gbi abio ti gbia ti azo ti Edom, ala gbi abio 
ni si aga fuku. Ndani laa, ngbanga so mbi fâ na li ti ala, mbi yeke kiri na ndö ni 
oko pepe. 

2Fade mbi yeke bi wâ na ya ti kodro ti Moab si wâ ni ayeke gbi ayangbo ti gbata 
ti Keriot kue. Fade Moab ayeke kui na ya ti wusuwusu, na ya ti dekongo ti bira 
nga na ya ti hurungo didi. 

3Fade mbi yeke mingo kota makonzi so ayeke sara kua na ya ti kodro ni; mbi 
yeke fâ amakonzi ti lo kue legeoko na lo”; tënë so KOTA GBIA atene laa. 

Fango ngbanga na ndö ti azo ti Juda 

4Tënë so KOTA GBIA atene ayeke so: “Mbi yeke na tënë na azo ti Juda ndali ti 
asioni ye ota, wala osio so ala sara: ala baa ndia ti mbi KOTA GBIA tongana 
mbumbuse ye, ala ke ti sara ye alingbi na ambela ti mbi; ala mu peko ti anzapa 

ti mvene tongana ti so akotara ti ala asara ando. Ndani laa, ngbanga so mbi fâ na 
li ti ala, mbi yeke kiri na ndö ni oko pepe. 

5Fade mbi yeke bi wâ na ya ti kodro ti Juda si wâ ni ayeke gbi ayangbo ti gbata ti 
Jérusalem kue.” 

Fango ngbanga na ndö ti azo ti Israel 

6Tënë so KOTA GBIA atene ayeke so: “Mbi yeke na tënë na azo ti Israel ndali ti 
asioni ye ota, wala osio so ala sara: ala ka zo ti mbirimbiri ti wara na nginza, ala 
ka wayere ti wara na pâpä. Ndani laa, ngbanga so mbi fâ na li ti ala, mbi yeke kiri 
na ndö ni oko pepe. 

7 Nzara ti mungo aye ti azo ti mawa ahon ndö ti ala, ataa fuku ti sese so ayeke na 
li ti ala; na le ti ngbanga, ala yeke sara si a fâ ngbanga ti asenge zo na legeni pepe. 
Molenge-koli na babâ ti lo ayeke lango gi na oko maseka-wali. Na sarango ye 
tongaso, ala yeke buba iri ti mbi so ayeke nde si ayeke nzoni kue. 

8 Abongo so ala gbu na maboko ti awayere ndali ti boon so awayere ni amu, ala 
bi na sese, nduru na tere ti agbalaka si ala yeke lango na ndö ni. Vin so ala gbanzi, 
ala ayeke nyon ni na ya ti da ti anzapa ti ala. 

9Andaa mbi, mbi fâ ando azo ti mara ti Amori na dawa ti ala, mbi hunzi ala kue; 
azo ti Amori so ayo na nduzu tongana keke ti sedre si ala yeke na ngangu tongana 
keke ti shene so. Ti londo na li ti azo ni asi na gere ti ala, mbi fâ ala, mbi hunzi ala 
kue. 

10Kozoni, mbi mu ala, azo ti Israel na kodro ti Ezipte mbi sigigi na ala, mbi fa lege 
na ala na ya ti benyama ngu baleosio titene ala gue, amu kodro ti mara ti Amori 
titene aga ti ala. 

11 Na pekoni, mbi soro na popo ti amolenge ti ala ti koli ambeni zo ti ga 
awayanga-Nzapa; mbi soro na popo ti ala ambeni maseka-koli titene ala deba 
yanga ti ala ti mu tere ti ala kue na mbi. Ala azo ti Israel, mvene laa mbi tene so? 
– so tënë ti yanga ti KOTA GBIA laa. 

12Me azo so adeba yanga ti ala ti nyon vin pepe, ngbanga ti so ala mu tere ti ala 
kue na mbi, ala azo ti Israel, ala mu vin na azo ni ti nyon. Ala kanga lege na 
awayanga-Nzapa ti tene peko ti atënë ti yanga ti mbi. 

13“Fade mbi yeke nika ala tongana ti so pusu so ayo nengo gba ti kobe ayeke nika 
sese na hongo ti lo. 

14Ataa azo so gere ti ala ayapu na mungo loro, ala lingbi ti kpe pepe; ataa azo so 
ayeke na ngangu mingi, ala lingbi ti sara ye na ngangu ti ala ni pepe; ataa 
angangu turugu, ala lingbi ti soo fini ti ala pepe. 

15Zo ti pikango kokora ayeke kiri ti gbu le ni pepe, nzoni zo ti kpengo loro ayeke 
ngba na fini pepe, zo ti kpengo na mbarata ayeke soo fini ti lo pepe. 

16Na lango ni so, ataa ngangu turugu so ayeke na mbeto pepe, lo yeke kpe tere ti 
lo ndumbu”; so tënë ti yanga ti KOTA GBIA laa. 

Amos 3 

Fade Nzapa ayeke hunda na azo ti lo peko ti asioni ye so ala sara 

1Ala azo ti Israel, ala azo ti sewa so KOTA GBIA asara si ala sigigi na Ezipte, ala 
ma tënë so lo tene na tere ti ala, lo tene: 

2“Na popo ti asewa kue ti sese so, gi ala oko laa mbi soro ala. Ndani laa fade mbi 
yeke hunda na ala titene ala fa na mbi peko ti asioni ye so kue ala sara.” 

KOTA GBIA atene tënë, wayanga-Nzapa ayeke kai pepe 

3Tongana azo use ama tere kozoni pepe, ala lingbi ti tambula na lege gere oko? 

4Tongana bamara ade ti wara nyama ti te pepe, lo lingbi ti toto na ya ti gbako? 
Tongana kete bamara ade ti gbu nyama pepe, lo lingbi ti toto na ndo so lo lango 
daa? 

5Tongana a zia mbeni kobe na yanga ti kuku pepe, ndeke alingbi ti ti na ya ti 
kuku ni? Tongana kuku agbu mbeni ye pepe, lo lingbi ti londo na nduzu? 

6Tongana a huru didi na ya ti mbeni gbata ti fa tënë ti bira, fade mbeto alingbi ti 
gbu azo pepe? Tongana kpale asi na ya ti mbeni gbata, KOTA GBIA laa asara ye 
ni pepe? 

7Biani, kozo titene Kota Gbia NZAPA asara mbeni ye, lo yeke fa tënë ti be ti lo na 
azo ti kua ti lo, awayanga-Nzapa. 

8Bamara ayeke toto, zo wa laa alingbi ti sara mbeto pepe, zo wa? Kota Gbia 
NZAPA ayeke tene tënë, zo wa laa alingbi ti ke ti tene peko ti tënë ti yanga ti lo, 
zo wa? 

KOTA GBIA afâ ngbanga na ndö ti gbata ti Samarii 

9Na ndö ti ayangbo ti gbata ti Asdod, ala dekongo; na ndö ti ayangbo ti Ezipte, 
ala dekongo, ala tene: “Ala bongbi tere ti ala na ndö ti ahoto ti Samarii, ala baa 
gba ti wusuwusu so azo ayeke sara na aye ti ngangu so azo ayeke sara na amba 
ti ala na ndö ti ahoto ni!” 

10“Azo ti Samarii ahinga ti sara ye ti mbirimbiri oko pepe. Ala bongbi na ya ti 
ayangbo ti ala aye so ala mu na maboko ti azo na ngangu nga na aye so ala nzi 
nzingo”; so tënë ti yanga ti KOTA GBIA laa. 

11Ndani laa, tënë so Kota Gbia NZAPA atene ayeke so: “Fade awato ayeke ngoro 
gbata ti Samarii, ala yeke kungbi ngangu gbagba ti mo na sese, ala yeke nzi aye 
ti ya ti ayangbo ti mo kue.” 

12Tënë so KOTA GBIA atene ayeke so: “Tongana ti so wabatango-taba ayeke 
gboto gi gere use wala nduru mê ti taba na yanga ti bamara so agbu mbeni taba, 
gi mara ti ye so laa ayeke si ande na azo ti Israel so ayeke lango na gbata ti 
Samarii; azo ti Israel so ayeke lango na ya ti ayongoro ngende, wala na ndö ti 
apendere gbogbo so, fade a yeke soo gi ambeni oko oko.” 

Ala sara hange, ye ti ngangu ayeke ga 

13So tënë ti yanga ti Kota Gbia NZAPA laa, lo so lo yeke na ndö ti dunia kue, lo 
tene: “Ala ma tënë so, ala fa peko ti tënë so lo tene na tere ti ahale ti Jacob: 

14 Na lango so mbi yeke ga na tere ti azo ti Israel ndali ti asioni sarango ye ti ala, 
gi na lango so laa mbi yeke ga ti buba agbalaka so ayeke na Betel; fade a yeke 
kungbi adidi ti gbalaka ni si ala yeke ti na sese. 

15Ada ti ala so ala leke ndali ti ngoi ti buru na ada ti ala so ala leke ndali ti ngoi ti 
ngu-Nzapa, fade mbi yeke kungbi ni kue na sese. Ada so ala sara na apembe ti 
doli, na akota da ni ayeke tuku kue na sese!” So tënë ti yanga ti KOTA GBIA laa. 

Amos 4 

1Ala awali ti gbata ti Samarii, ala so akono tongana amama ti bagara ti Bashan 
so, ala ma tënë so: ala yeke te ye ti azo ti mawa na mbana, ala yeke sara pasi na 
awayere. Na pekoni, ala yeke tene na akoli ti ala: “Ala ga na samba, e nyon-oo!” 

2 KOTA GBIA adeba yanga ti lo, atene: “Na iri ti mbi so ayeke nde si ayeke nzoni 
kue, baa alango ayeke ga so a yeke gboto ala na yango ti hon na ala, a yeke gboto 
ala oko oko kue ti hon na ala tongana susu so akpo lo na likongo. 

3Fade ala yeke sigigi na lege ti adu ti gbagba ti gbata ni, zo oko oko ayeke kpe 
mbirimbiri na lege so ayeke na dawa ti lo; fade a yeke bi ala na mbage ti Banga”, 
so tënë ti yanga KOTA GBIA laa. 

Asandaga ti ala anzere na KOTA GBIA pepe 

4“Ala azo ti Israel, ala gue na Betel, ala sara siokpari ma; ala gue na Gilgal, ala 
sara siokpari ahon ti kozo! Ala mu asandaga ti ala na ndaperere ma; lango ota na 
pekoni, ala mu adime ti aye ti ala! 

5Mapa ti ala so mama ni ayeke daa so, ala zö ni na ndö ti gbalaka ti mu na sandaga 
ti mungo singila ma. Aye so ala ga na ni ti mu na mbi na be ti ala wani so, ala 
dekongo na tënë ni si azo kue ama; ye so ala, azo ti Israel aye laa”; so tënë ti 
yanga ti Kota Gbia NZAPA laa. 

KOTA GBIA agboto mê ti ala gbaa 

6“Mbi KOTA GBIA, mbi sara si nzara amu ya ti agbata ti ala kue; mbi sara si kobe 
atia na ya ti ada ti ala kue. Ataa aye so kue, ala kiri na mbage ti mbi pepe; so tënë 
ti yanga ti KOTA GBIA laa. 

7“So angba na ala nze ota titene ala to nda ti fâ ale ti kobe ti ala, mbi laa, mbi 
gbanzi ngu-Nzapa na ala. Mbi sara si ngu-Nzapa apika na mbeni gbata si na 
mbeni gbata, ngu ni apika pepe. Mbi sara si ngu-Nzapa apika na ndö ti mbeni 
yaka si mbeni yaka angba na holengo ni, ngbanga ti so ngu ayeke daa pepe. 

8Azo alondo na ya ti agbata use wala ota, nzara ti ngu awoko ala kue si ala gue ti 
gi ngu ti nyongo ni na mbeni gbata, me ala wara ngu alingbi na ala pepe. Ataa ye 
so kue, ala kiri na mbage ti mbi pepe; so tënë ti yanga ti KOTA GBIA laa. 

9“Mbi tokua asioni kobela na tere ti ale ti kobe ti ala; ale ti kobe ni ahole gi na 
nduzu si afun. Akete yaka ti ala kue na ayaka ti vinye ti ala, ayaka ti fige ti ala na 
ayaka ti olive ti ala, agbadola ate ni kue. Ataa aye so kue, ala kiri na mbage ti mbi 
pepe; so tënë ti yanga ti KOTA GBIA laa. 

10 Mbi tokua na tere ti ala sioni kobela ti bubango kodro tongana ti so mbi tokua 
ando na tere ti azo ti Ezipte so. Mbi zia lege na awato ti fâ amaseka ti ala ti koli, 
awato ni agbu ambarata ti ala ahon na ni. Na ya ti bâbâ ti ala, mbi sara si fion ti 
akuâ afun sioni sioni na hon ti ala. Ataa aye so kue, ala kiri na mbage ti mbi pepe; 
so tënë ti yanga ti KOTA GBIA laa. 

11 “Mbi buba aye so kue ayeke na ndo ti ala tongana ti so mbi buba ando aye kue 
na Sodome na Gomore. Ala sigigi na ya ni tongana nduru keke ti wâ so a gboto 
ni na ya ti wâ. Ataa aye so kue, ala kiri na mbage ti mbi pepe; so tënë ti yanga ti 
KOTA GBIA laa. 

12“Ndani laa Israel, baa lege so mbi yeke sara ande na mo laa! Ndali ti so mbi 
yeke sara ye tongaso na mo, Israel, leke tere ti mo ti tengbi na Nzapa ti mo!” 

13Biani, lo laa lo sara akota hoto, lo sara pupu, lo yeke fa na zo aye so lo leke na 
be ti lo ti sara. Lo yeke sara si lumiere ti ndaperere aga vukongo ndo, lo yeke 
tambula na ndö ti akota hoto ti sese so: iri ti lo ayeke KOTA GBIA, Nzapa so ayeke 
na ndö ti dunia kue. 

Amos 5 

Bia ti mawa ndali ti Israel 

1Azo ti Israel, ala ma tënë so: mbi ye ti he bia ti totongo kuâ so na ndö ti ala. 

2Lo ti awe, Israel, maseka-wali so, lo yeke kiri ti londo pepe. Lo lango na sese na 
kodro ti lo wani, zo ti yo lo na nduzu ayeke daa pepe. 

3Biani, tënë so Kota Gbia NZAPA atene na ndö ti azo ti Israel ayeke so: “Gbata so 
atokua aturugu saki oko na bira, gi ngbangbo oko laa ayeke kiri na kodro; gbata 
so atokua aturugu ngbangbo oko na bira, gi baleoko laa ayeke kiri na kodro.” 

KOTA GBIA airi azo ti Israel ti kiri na mbage ti lo 

4Tënë so KOTA GBIA atene na azo ti Israel ayeke so: “Ala gi mbi si fade ala duti 
na fini. 

5 Me ala gue, agi mbi na Betel pepe, ala li na Gilgal pepe, ala gue, asi kâ na 
Bersheba pepe. Biani, fade a yeke gbu azo ti Gilgal kue ti gue na ala na kodro 
wande si Betel, da ti Nzapa ayeke ga da ti ayanda.” 

6Ala gi KOTA GBIA si fade ala duti na fini. Tongaso pepe, fade lo yeke ga tongana 
wâ na tere ti asewa ti Joseph, wâ ni ayeke gbi ye kue na Betel si zo oko ti 
mingongo ni ayeke duti daa pepe. 

7Ala sara si sarango ye na lege ti ndia aga tongana sioni yoro ti fango zo, ala yeke 
do na sese fango ngbanga ti mbirimbiri. 

8Lo so lo sara bongbi ti atongoro, Pleyade na Orion, lo sara si ndo so avuko 
pitipiti aga lumiere ti ndaperere; lo sara si kota lâ avuko si aga bi. Lo iri ngu ti 
kota ngu-ingo ti ga si lo tuku ni na ndö ti sese: iri ti lo ayeke KOTA GBIA. 

9Lo yeke sara si azo akinda zo ti ngangu, ala buba ngangu gbagba kue. 

10Zo so ayeke ke na awafango-ngbanga sioni fango ngbanga ti ala, be ti ala ake 
lo; zo so aga ti tene taa-tënë na le ti ngbanga, ala yeke baa lo na sioni le. 

11Ala yeke sara ngangu na azo ti mawa, ala yeke gbu ale ti kobe ti azo ni na 
ngangu. Ndani laa apendere da so ala sara na têne so, fade ala yeke lango na ya 
ni pepe; anzoni vinye so ala lu so, fade ala yeke nyon vin ni pepe. 

12Biani, mbi hinga gba ti asioni ye so ala sara na asiokpari ti ala so ahon ndoni 
so. Ala yeke sara ngangu na azo ti mbirimbiri, ala yeke mu goro na maboko ti 
azo. Na le ti ngbanga, ala yeke kanga lege titene a fâ ngbanga ti azo ti mawa na 
legeni. 

13Ngoi ni so ayeke ngoi ti sioni, ndani laa zo ti ndara akai kpoo. 

14Ayeke nzoni ala gi lege ti sara nzoni ye, me ala sara sioni ye pepe. Tongaso, 
fade ala yeke duti na fini si KOTA GBIA, Nzapa so ayeke na ndö ti dunia kue ayeke 
duti na ala, tongana ti so ala wani ayeke tene so. 

15Ala ke ye ti sioni, ala ye ye ti nzoni. Na le ti ngbanga, ala kiri afâ ngbanga na 
lege ti ndia; e hinga pepe, fade KOTA GBIA, Nzapa so ayeke na ndö ti dunia kue 
ayeke baa mawa ti tanga ti azo ti sewa ti Joseph. 

16Ndani laa, tënë so KOTA GBIA, Nzapa so ayeke na ndö ti dunia kue atene ayeke 
so: “Na ndo so kue azo ayeke bongbi daa, fade azo ayeke ma abia ti totongo kuâ; 
na ndö ti alege kue, azo ayeke tene: ‘So ye ti mawa ti nyen! So ye ti mawa ti nyen!’ 
Fade a yeke iri zo ti fango yaka ti ga ti toto kuâ; a yeke iri nga azo so ahinga lege 
ti totongo kuâ ti ga ti toto kuâ. 

17Na ya ti ayaka ti vinye kue, fade azo ayeke ma abia ti totongo kuâ na ndembe 
so mbi yeke hon na popo ti ala”; tënë so KOTA GBIA atene laa. 

Lango ti gango ti KOTA GBIA 

18 Mawa na ala, azo so ayeke ku lango ti KOTA GBIA! Nzoni ye ti nyen laa ala yeke 
wara na lango ti KOTA GBIA ni nyen? Lango ni ayeke duti lango ti vukongo ndo, 
me lango ti lumiere pepe. 

19Lango ni ayeke duti tongana lango ti mbeni zo so akpe bamara si lo gue, lo 
tengbi na ze; na pekoni, zo ni asi na da ti lo, lo zia maboko ti lo na tere ti dere ti 
da si ngbo ate lo. 

20Lango ti KOTA GBIA ni ayeke duti ande lango ti lumiere? 

– Oko pepe! Me ayeke duti lango ti vukongo ndo, lango so ndo avuko pitipiti, 
lango so lumiere ayeke daa kete pepe! 

Lege ti vorongo Nzapa so KOTA GBIA ake ni 

21 KOTA GBIA atene: “Amatanga ti ala so ala yeke sara so, mbi ke ni, mbi ye ti baa 
ni mbeni pepe; abongbi ti ala, mbi lingbi ti kanga be ti mbi na ni mbeni pepe. 

22 Asandaga ti anyama so a yeke gbi ni kue na wâ na ale ti kobe ti ala so ala ya na 
mbi na sandaga so, be ti mbi anzere na ni oko pepe. Anyama ti mafuta so ala mu 
na sandaga ti beoko so, mbi ye ti baa na le ti mbi oko pepe. 

23Ala zia ti so mê ti mbi na abia ti ala ni; mbi ye ti ma go ti kundi ti ala pepe. 

24Me ayeke nzoni fango ngbanga na lege ti ndia asua tongana ngu si fango 
ngbanga ti mbirimbiri asua tongana ngu so ayeke hole laoko pepe. 

25“Ala azo ti Israel, ngu baleosio so ala sara ando na benyama so, ala mu na mbi 
asandaga ti nyama na ti ale ti kobe? 

26Ala yeke yo ando ayanda ti ala so ala wani asara: Sakut, nzapa-gbia ti ala nga 
na Kewan, tongoro ti ala na nzapa ti ala tongana ti so ala yeke sara fadeso so? 
Oko pepe! 

27 Ndani laa, mbi yeke sara si a gbu ala ti gue na ala yongoro na peko ti Damas 
kâ”; tënë so KOTA GBIA atene laa. Iri ti lo ayeke “Nzapa so ayeke na ndö ti dunia 
kue.” 

Amos 6 

Mawa na akota zo ti kodro ti Israel 

1Mawa na ala, azo so alango kpoo na gbata ti Sion! Mawa na ala, azo so alango na 
ndö ti hoto ti Samarii si ala baa atene, mbeni sioni ye ti sarango ala ayeke daa 
pepe so! Azo ayeke baa ala tongana akota zo mingi na popo ti amara si azo ti 
Israel ayeke ga gi na mbage ti ala! 

2Ala gue, abaa gbata ti Kalne; ala londo na ndo so ala gue na Hamat, kota gbata. 
Na pekoni, ala zu ague na Gat, gbata ti azo ti Filistii. Nyen laa agbata so ahon 
akodro ti ala na ni, nyen? Sese ti azo ni akono ahon ti ala? 

3Ala yeke gi lege ti pusu lango ti mawa ni yongoro, andaa ala yeke sara si sarango 
ngangu na zo aga na ya ti kodro. 

4Ala yeke lango na ndö ti gbogbo so a sara na pembe ti doli; ala yeke lango na ya 
ti ayongoro ngende, ala yeke te akete taba nga na akete bagara ti mafuta so a 
soro ala na ya ti gbagba ti batango ala. 

5Ala yeke pika kundi kirikiri ti he na bia. Titene ala sara ye tongana David, ala 
yeke sigigi na afini ye ti mozoko. 

6Ala yeke nyon vin na ya ti akota kopo, ala yeke sara mafuta so afun nzoni na 
tere ti ala, me be ti ala ayeke so oko pepe ndali ti ye ti ngangu so ayeke si na azo 
ti mara ti Joseph. 

7Ndani laa, fadeso ala yeke akozo zo so a yeke gbu ala ti gue na ala na kodro 
wande. Matanga ti ala ahunzi awe, azo ti sopo! 

Gbata ti Samarii ayeke buba 

8 KOTA GBIA adeba yanga ti lo, atene: “Na iri ti mbi Nzapa, mbi ke na be ti mbi 
kue baba ti Jacob, be ti mbi ake apendere da ti lo. Fade mbi yeke zia gbata ti 
Samarii kue na maboko ti awato”; so tënë ti yanga ti KOTA GBIA, Nzapa so ayeke 
na ndö ti dunia kue laa. 

9Tongana azo baleoko angba na ya ti da oko, fade ala kue ayeke kui. 

10Tongaso, mbeni sewa oko ayeke mu akuâ ni na ya ti da ti gue ti gbi ni. Tongana 
mbeni zo angba na fini na ngbonda ti da ni kâ, sewa ni ayeke hunda lo, atene: 
“Mbeni zo ayeke na fini na tere ti mo kâ?” Zo ni ayeke kiri tënë: “Ên-en! Zo ayeke 
daa pepe.” Sewa ni ayeke kiri tënë, atene: “Kanga yanga ti mo! So ngoi ti dingo 
iri ti KOTA GBIA laa pepe!” 

11Biani, KOTA GBIA amu gi yanga: akota da ayeke tuku na sese gburrr; ataa akete 
da ayeke suru kirikiri. 

Asongo benda ti ala ayeke senge senge 

12Laoko ambarata akpe loro na ndö ti akota têne? Laoko zo afâ yaka na abagara 
na ndö ti akota têne? Me ti ala, ala sara si sarango ye na lege ti ndia aga sioni 
yoro; ala sara si fango ngbanga ti mbirimbiri aga sioni yoro ti fango zo. 

13Ala yeke sara ngia, ngbanga ti so ala so benda na Lo-Dabar, gbata so ayeke ye 
oko pepe so. Na pekoni, ala yeke tene: “Ndali ti ngangu ti e laa e mu gbata ti 
Karnaim, ngangu gbata so!” 

14Me ti mbi, fade mbi yeke tokua na tere ti ala, azo ti Israel, mbeni mara ti sara 
ngangu na ala, ti londo na Banga ti Lebo-Hamat ngbii asi na tere ti kota ngu ti 



1704 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Gba-ti-ingo, na mbage ti Mbongo; so tënë ti yanga ti KOTA GBIA, Nzapa so ayeke 
na ndö ti dunia kue laa. 

Amos 7 

Kozo ye so Amos abaa: agbadola 

1Ye so Kota Gbia NZAPA afa na mbi si mbi baa ni ayeke so: lo ngba ti leke gba ti 
agbadola. Andaa na ngoi ni so pere ato nda ti sigingo ni na peko ti so azo afâ kozo 
pere ni ti mu na gbia. 

2So agbadola ni ate apere ti ya ti kodro ni kue awe, mbi tene: “Kota Gbia NZAPA, 
mbi gbu gere ti mo, mo zi sioni ti azo ti mo maa! Fade Jacob alingbi ti gbu le ni? 
So lo ngba kete mingi so!” 

3KOTA GBIA azia lege ti ye so lo ye ti sara so si lo tene: “Ye ni so ayeke si ande 
pepe.” 

Use ye so Amos abaa: wâ 

4Ye so Kota Gbia NZAPA akiri afa na mbi si mbi baa ni ayeke so: Kota Gbia NZAPA 
airi wâ ti fâ ngbanga; wâ ni ahole angu ti gbe ti sese kue si agbi sese ti Israel kue. 

5Tongaso mbi tene: “Kota Gbia NZAPA, mbi gbu gere ti mo, zia ni! Fade Jacob 
alingbi ti gbu le ni? So lo ngba kete mingi so!” 

6KOTA GBIA azia lege ti ye so lo ye ti sara so si lo tene: “Ye ni so nga ayeke si 
ande pepe.” 

Ota ye so Amos abaa: kamba ti mason 

7Ye so KOTA GBIA akiri afa na mbi si mbi baa ni ayeke so: Kota Gbia wani aluti 
na ndö ti dere ti da, lo gbu kamba ti mason na maboko ti lo. 

8KOTA GBIA ahunda mbi, atene: “Amos, nyen laa mo baa, nyen?” Mbi kiri tënë: 
“Mbi baa kamba ti mason.” KOTA GBIA akiri atene: “Mbi ga ti zia kamba ni na 
popo ti azo ti Israel, azo ti mbi, ti baa wala ala luti mbirimbiri. Mbi yeke kiri ti 
kanga le na ndö ti sioni ti ala mbeni pepe.” 

9 Ando so ahale ti Isaac aleke na nduzu ti voro anzapa daa, fade a yeke buba ni 
kue; ando ti vorongo nzapa ti azo ti Israel, fade a yeke kungbi ni kue na sese, fade 
mbi yeke londo na bira na tere ti azo ti sewa ti gbia Yeroboam. 

Amasia atumba Amos ti sigigi na Betel 

10Amasia, wayango-sandaga ti Betel atokua na Yeroboam, gbia ti Israel, atene: 
“Amos ayeke gi lege ti kinda mo na ndö ti mbata ti mo ti gbia taa na kodro ti 
Israel. Azo ti kodro ni alingbi ti kanga be na atënë ti lo mbeni pepe. 

11Amos atene: ‘Gbia Yeroboam ayeke kui ande kuâ ti bira si a yeke gbu azo ti 
Israel kue kue kue ti gue na ala yongoro na tere ti kodro ti ala.’ ” 

12 Na pekoni, Amasia atene na Amos: “Mo zo ti bango aye so, londo mo hon! Kpe, 
mo gue na sese ti Juda; kâ, mo lingbi ti tene peko ti tënë ti yanga ti Nzapa si mo 
wara na kobe ti yanga ti mo! 

13Me na Betel, kiri mo tene peko ti tënë ti yanga ti Nzapa ni pepe, ngbanga ti so 
ndo so ge so ayeke ndo ti vorongo Nzapa ti gbia laa; ndo so kota da-Nzapa ti gbia 
ayeke daa laa!” 

14Amos akiri tënë na Amasia, atene: “Mbi yeke wayanga-Nzapa pepe, mbi yeke 
nga na ya ti mbeni bongbi ti awayanga-Nzapa pepe; kua ti mbi ayeke ti batango 
anyama, ti lekengo tere ti akeke ti sikomor. 

15Me KOTA GBIA amu mbi kâ na peko ti anyama ti mbi si lo tene na mbi, lo tene: 
‘Gue mo tene peko ti tënë ti yanga ti mbi na azo ti Israel, azo ti mbi.’ 

16Ti fadeso, mo Amasia, ma tënë ti KOTA GBIA: mo so mo tene: ‘Mo tene peko ti 
tënë ti yanga ti Nzapa na ndö ti azo ti Israel pepe; mo diko atënë na ndö ti azo ti 
mara ti Isaac pepe!’ 

17Ndani laa, tënë so KOTA GBIA atene ayeke so: ‘Fade wali ti mo ayeke sara ye ti 
ndumba na ya ti gbata ni; a yeke fâ amolenge ti mo ti koli na ti wali. A yeke haka 
sese ti mo ti kangbi ni na popo ti azo. Ti mo, mo yeke kui na kodro ti amara nde, 
a yeke gbu azo ti Israel kue kue kue ti gue na ala yongoro na tere ti kodro ti ala.’ 
” 

Amos 8 

Osio ye so Amos abaa: sakpa ti ale ti kobe 

1Ye so Kota Gbia NZAPA afa na mbi si mbi baa ni ayeke so: mbeni sakpa so 
abengo le ti keke ayeke na ya ni. 

2Lo hunda mbi, lo tene: “Amos, nyen laa mo baa, nyen?” Mbi kiri tënë: “Mbi baa 
mbeni sakpa so abengo le ti keke ayeke na ya ni.” Tongaso KOTA GBIA atene na 
mbi: “Awe! Ti azo ti mbi, Israel, ye ni abe awe! Mbi yeke kiri ti kanga le na ndö ti 
sioni ti ala mbeni pepe. 

3Na lango ni so, abia so azo ayeke he na yangbo ti gbia ayeke ga abia ti demango 
tere. Gba ti akuâ ayeke si singo na ndo kue, a yeke bi akuâ ni na ando kirikiri si 
ndo ayeke de ngii”; so tënë ti yanga ti Kota Gbia NZAPA laa! 

Azo ti dengo buze ayeke azo ti nzi 

4Ala ma tënë so nzoni si, ala so ayeke te aye ti azo ti mawa na mbana so. Ataa 
asenge zo ti kodro ni, ala ye titene ala ngba na ya ti kodro ni pepe. 

5Ala yeke tene: “Lawa laa matanga ti fini nze ayeke hunzi si e lingbi ti ka kobe ti 
e so-oo? Lawa laa lango ti wungo tere ayeke hunzi si e lingbi ti zi yanga ti ada ti 

kango ale ti kobe ti e so-oo? Fade e yeke pika ngbonda ti sembe ti hakango na ye, 
e yeke pusu ngere na nduzu, e yeke sanze kilo ti nzi azo na ni. 

6E yeke kiri ti ka asaka ti kobe ni na azo, e yeke vo azo ti mawa gi na kete nginza 
si awayere, e yeke vo ala gi na ngere ti pâpä.” 

7 KOTA GBIA adeba yanga ti lo ndali ti ye so Israel ayeke pika kate ti lo daa, lo 
tene: “Sarango ye ti azo ti Israel so, be ti mbi ayeke girisa na ni laoko pepe!” 

8Ndani laa, fade sese ayeke yingi si azo ti kodro ni kue ayeke duti na vundu. Fade 
sese ni kue ayeke londo na nduzu, na pekoni, ayeke kiri na gbeni tongana kota 
ngu ti Ezipte so asuku si akiri na gbeni. 

9So tënë ti yanga ti Kota Gbia NZAPA laa: “Na lango ni so, mbi yeke sara si lâ 
alinda na bekombite si ndo avuko pitipiti na kota lâ. 

10 Fade mbi yeke sara si amatanga ti ala aga ngoi ti vundu; abia ti ala ayeke ga 
abia ti totongo kuâ. Fade mbi yeke sara si azo kue ayeke yu bongo ti mua si ala 
yeke kio kua ti li ti ala; mbi yeke sara si ala yeke sara mua tongana ti so a yeke 
sara mua ndali ti oko molenge ti ya ti sewa so akui. Na lango ni so, fade aye so 
kue ayeke hunzi na ya ti mawa.” 

11So tënë ti yanga ti Kota Gbia NZAPA laa: “Alango ayeke ga so mbi yeke tokua 
kota nzara na ya ti kodro ni. Nzara ayeke sara azo, me ayeke nzara ti kobe pepe, 
wala nzara ti ngu pepe; nzara ni ayeke nzara ti mango tënë ti KOTA GBIA. 

12Fade azo ayeke tambula tongana ti azo so nzara awoko ala, ti londo na mbage 
ti Mbongo ti si na mbage ti Do, ti londo na mbage ti Banga ti si na mbage ti To, 
ala yeke fono ti gi ti ma tënë ti KOTA GBIA, me ala yeke wara ni pepe. 

13“Na lango ni so, apendere maseka-wali na amaseka-koli ayeke kui nzara ti ngu. 

14Azo so kue ayeke deba na iri ti sioni yanda ti Samarii, ala so kue ayeke deba, 
atene: ‘nzapa ti Dan ayeke na fini!’, ‘lege ti vorongo nzapa ti Bersheba ayeke daa.’ 
Fade azo so kue ayeke ti na sese, ala yeke kiri ti londo pepe.” 

Amos 9 

Oku ye so Amos abaa: zo oko alingbi ti kpe fango ngbanga ti Nzapa pepe 

1Mbi baa Kota Gbia aluti na nduzu na ndö ti gbalaka, lo tene: “Alingbi ala kungbi 
ali ti akota yongoro gere ti kota da ti Nzapa si agere ti da ni ayingi. Ala fâ li ti da 
ni si da ni atuku na ndö ti azo kue. Azo so angba na fini, fade mbi yeke sara si ala 
kui kuâ ti yongoro zeme; zo oko alingbi ti kpe pepe, zo oko alingbi ti soo kuâ 
pepe. 

2Tongana ala kungbi yanga ti ndo ti akuâ ti li kâ, maboko ti mbi ayeke gbu ala ti 
sigigi na ala. Tongana ala gue ngbii asi na yayu kâ, mbi yeke sara si ala zu na sese. 

3Tongana ala gue, ahonde tere ti ala na li ti hoto ti Karmel, mbi yeke gue ti gi ala 
si mbi yeke gboto ala kâ. Tongana ala linda na gbe ti kota ngu-ingo titene le ti 
mbi abaa ala pepe, mbi yeke tokua sioni ngbo ti gue ti te ala kâ. 

4Tongana awato ti ala agbu ala ague na ala na kodro wande, kâ, mbi yeke mu 
yanga si a fâ ala kue. Le ti mbi ayeke ngba na ndö ti ala, mbi yeke sara sioni na 
ala, me mbi yeke sara nzoni na ala pepe.” 

5Kota Gbia NZAPA so ayeke na ndö ti dunia kue, tongana lo ndu sese na maboko 
ti lo, sese ni ayeke yingi si azo ti kodro ni kue ayeke duti na vundu. Sese ni kue 
ayeke londo na nduzu, na pekoni, ayeke kiri na gbeni tongana kota ngu ti Ezipte 
so asuku si akiri na gbeni. 

6Lo so lo leke ndo ti dutingo ti lo na yayu kâ, lo gbara le ti nduzu na ndö ti sese; 
lo so lo iri angu ti kota ngu-ingo ti ga si lo tuku ni na ndö ti sese, iri ti lo 
ayeke KOTA GBIA. 

Nzapa ayeke fâ ngbanga na ndö ti azo ti sioni 

7So tënë ti yanga ti KOTA GBIA laa: “Ala azo ti Israel, na le ti mbi, ala ne ahon azo 
ti Etiopii? Mbi mu ala na sese ti Ezipte, mbi sigigi na ala, mbi mu nga azo ti Filistii 
na ti Kaftor, mbi sigigi na ala si mbi mu nga azo ti Sirii na ti Kir, mbi sigigi na ala. 
Tënë ni ayeke tongaso pepe?” 

8Baa, le ti Kota Gbia NZAPA ayeke na ndö ti kodro-gbia so siokpari asi singo na 
ya ni. So tënë ti yanga ti KOTA GBIA laa: “Fade mbi yeke zi kodro-gbia ni na ndö 
ti sese so, me mbi yeke hunzi ahale ti Jacob kue pepe. 

9Ti fadeso, mbi yeke mu yanga titene a yengere azo ti Israel na popo ti azo ti 
amara nde tongana ti so a yeke yengere ale ti kobe si gi ale ti têne laa angba na 
ya ti yengere ni. 

10Asioni zo so ayeke na popo ti azo ti mbi, fade ala kue ayeke kui kuâ ti bira, ala 
so lani ayeke tene: ‘Fade kota kpale ayeke ndu e pepe, kpale ni ayeke si na e 
pepe!’ ” 

Nzapa ayeke kiri ti mu kodro ti Israel na nduzu 

11 “Gbata ti David ayeke tongana mbeni da so atuku na sese awe. Na lango ni so, 
fade mbi yeke kiri ti yo ni na nduzu, mbi yeke kanga adu ti da ni, mbi yeke kiri ti 
leke da ni kue; mbi yeke sara si akiri aluti na nduzu tongana ti kozo. 

12Tongaso, atanga ti sese ti azo ti mara ti Edom na ti amara nde, sese so a di iri 
ti mbi daa so, fade azo ti Israel ayeke mu ni titene aga ti ala.” So tënë ti yanga 
ti KOTA GBIA laa, lo so lo yeke sara aye ni so. 

13So tënë ti yanga ti KOTA GBIA laa: “Alango ayeke ga so zo so angba ti fâ yaka, 
mo ye ti baa, zo ti fango ale ti kobe asi awe, zo so angba ti lu ale ti ble, mo ye ti 

baa, zo ti fango ale ti vinye asi awe. Na lango ni so, fade fini vin ayeke londo na 
ndö ti akota hoto ti sua na sese, fini vin ni ayeke sua amu ndö ti akete hoto kue. 

14Fade mbi yeke sara si gigi ti azo ti Israel, azo ti mbi, akiri aga nzoni, ala yeke 
kiri ti leke agbata so abuba so, ala yeke lango na ya ti agbata ni, ala yeke fâ ayaka 
ti vinye, ala yeke nyon vin ni; ala yeke fâ ayaka si ala yeke te akobe ni. 

15Mbi yeke kiri na ala na ndö ti sese ti ala; sese so mbi mu na ala so, zo ayeke kiri 
ti tumba ala daa pepe.” Tënë so KOTA GBIA, Nzapa ti ala atene laa. 

Abdias 

Abdias 1 

1 So ayeke ye so Abdias abaa na ya ti mbeni ye tongana bango-li. Tënë so Kota 
Gbia NZAPA atene na ndö ti azo ti mara ti Edom laa. 

Fade ye kue ayeke buba na Edom 

KOTA GBIA atokua mbeni zo na popo ti amara nde, e ma zo ti tokua ni atene: 
“Ala londo, e gue, e ti na ndö ti gbata ni! E tiri bira!” 

2KOTA GBIA atene: “Edom, fade mbi yeke sara titene mo ga kete na popo ti 
amara. Azo kue ayeke baa mo tongana mbumbuse ye. 

3Baba ti mo so mo yeke sara mingi so ahanda ala awe! Mo yeke lango na popo ti 
akota têne, mo sara ndo ti lango ti mo na ndo so ayeke na nduzu si mo yeke tene 
na be ti mo, mo tene: ‘Zo wa laa alingbi ti mu mbi ti bi mbi na sese, zo wa?’ 

4Ataa mo huru na nduzu tongana ngoalo, ataa mo sara da ti mo kâ na popo ti 
atongoro, fade mbi yeke mu mo kâ ti bi mo na sese”; so tënë ti yanga ti KOTA 
GBIA laa. 

5Tongana azo ti nzi asi na ndo ti mo, wala azo so ayeke gbu ye ti azo na ngangu 
asi na ndo ti mo na bi, fade ala yeke zia mo kpoo? Ala yeke mu aye alingbi na ala 
pepe? Tongana azo ti fango ale ti vinye asi na ndo ti mo, fade ala yeke zia tanga 
ti ale ti vinye ni? 

6Biani, azo agi ya ti da ti Ezau kue awe! Mosoro ti lo so lo honde ni so, azo awara 
ni si ala sigigi na ni awe! 

7Azo so kue mo na ala aga ambuki so, ala tumba mo na ya ti kodro ti mo. Azo so 
mo na ala aye tere mingi so, ala handa mo si ala hon ndö ti mo. Azo so ayeke te 
lani kobe ti mo so, ala zia kuku na lege ti mo ti gbu na mo. Azo ni ayeke tene: “Lo 
hinga ndo pepe!” 

8So tënë ti yanga ti KOTA GBIA laa: Biani, na lango ni so, fade mbi yeke zi azo ti 
ndara na kodro ti Edom; mbi yeke zi hingango ndo na ndö ti hoto ti Ezau. 

9Ti mo, gbata ti Teman, fade mbeto ayeke hon ndö ti angangu turugu ti mo. Nilaa 
fade a yeke fâ akoli kue ti ndö ti hoto ti Ezau. 

Azo ti Edom awara ngia ndali ti pasi ti azo ti Israel 

10“Ala azo ti Edom, ndali ti ngangu so ala sara ando na a-ita ti ala ahale ti Jacob, 
fade kamene ayeke gbu le ti ala si ti ala ayeke hunzi biani biani. 

11Na lango so awato agbu aturugu ti a-ita ti ala ti hon na ala, ala yeke lani daa. So 
lani awande ali na ya ti gbata ti Jérusalem si ala bi mbeni ye ti baa lege so ala 
lingbi ti kangbi ya ti amosoro ti gbata ni, ala azo ti Edom nga, ala sara ye tongana 
ti azo ni. 



1710 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

12Na lango so aye ti ngangu asi na a-ita ti mo, azo ti Juda, mo Edom, tere ti mo 
alingbi fade ti nzere pepe. Na lango so a yeke buba kodro ti Juda, mo lingbi fade 
ti duti na ngia pepe. Na lango so ye ti mawa asi na ala, mo lingbi fade ti zonga ala 
pepe. 

13Na lango so aye ti azo ti mbi abuba, mo lingbi fade ti li na ya ti gbata ti ala pepe. 
Na lango so aye ti azo ti mbi abuba si ye ti vundu asi na ala, taa ti mo ni, tere ti 
mo alingbi fade ti nzere pepe. Na lango so aye ti azo ti mbi abuba, mo lingbi fade 
ti ndu mosoro ti ala pepe. 

14Mo lingbi fade ti luti na asangbi-lege pepe titene mo fâ azo so ayeke kpe so. Na 
lango ti ye ti mawa, tanga ti azo so akpe si angba na fini so, mo lingbi fade ti ka 
ala na awato pepe. 

15Biani, lango ni aga nduru awe, lango so KOTA GBIA ayeke fâ ngbanga na li ti 
amara kue. Ye so mo sara na azo, gi ni laa a yeke sara ande na mo. Fade asioni 
sarango ye ti mo ayeke kiri na li ti mo wani.” 

Azo ti Israel akiri ahon ndö ti azo ti Edom 

16“Lani ala, azo ti Israel, ala nyon kopo ti ngonzo ti mbi na ndö ti hoto ti mbi so 
ayeke nde si ayeke nzoni kue; legeoko nga, fade amara nde ayeke nyon ni, ala 
wu tere ti ala pepe. Ala yeke nyon ngbii, ala sule si ala ga tongana azo so a du 
fade ala pepe. 

17Me azo so akpe si angba na fini, fade ala ayeke honde tere ti ala na ndö ti hoto 
ti Sion; hoto ni ayeke kiri ti ga ndo so ayeke nde si ayeke nzoni kue. Fade ahale 
ti Jacob ayeke kiri ti mu sese ti ala na maboko ti azo so amu ni lani so. 

18Fade ahale ti Jacob ayeke ga tongana wâ si ahale ti Joseph ayeke ga tongana 
menga ti wâ. Me ahale ti Ezau ayeke ga tongana holengo pere so a zia wâ daa si 
agbi kue. Fade mbeni zo oko ti mara ti Ezau ayeke ngba na fini pepe.” KOTA GBIA 
laa atene tënë so. 

19Azo ti Juda so ayeke lango na mbage ti Mbongo ayeke mu hoto ti Ezau. Ala so 
ayeke lango na Kodro-ti-gbeni ayeke mu sese ti Filistii, sese ti Samarii, sese ti 
Efraim. Azo ti Benjamin ayeke mu ti ala sese ti Galaad. 

20Azo ti Israel so a gbu ala na ngbaa ayeke ga tongana gba ti aturugu si ayeke mu 
sese so alondo na Kanaan ague ngbii asi na Sarepta. Azo ti Jérusalem so a gbu ala 
na ngbaa si a gue na ala na Sefarad ayeke mu agbata so ayeke na mbage ti 
Mbongo. 

21Azo so azi amba ti ala na gbe ti ngbaa ayeke gue na ndö ti hoto ti Sion titene 
ala sara komandema na ndö ti azo so ayeke lango na ndö ti hoto ti Ezau. Fade 
lengo-gbia ayeke ti KOTA GBIA! 

Jonas 

Jonas 1 

Jonas aye ti kpe yongoro na le ti KOTA GBIA 

1 Mbeni lâ, tënë ti KOTA GBIA asi na Jonas, molenge ti Amitai, atene: 

2“Londo, mo gue na Ninive, kota gbata so! Mo dekongo na tënë ti yanga ti mbi na 
azo ni, mo tene, mbi baa sioni ti ala ahon ndoni awe.” 

3Me Jonas alondo ti lo ti kpe ti gue na Tarsis, yongoro na le ti KOTA GBIA. Lo gue, 
lo si na Zafa. Kâ, lo wara mbeni mangboko so ayeke gue na Tarsis. Lo futa 
mangboko ni si lo na azo ti ya ni kue alondo ti gue na Tarsis, yongoro na le ti 
KOTA GBIA. 

4Me KOTA GBIA atokua mbeni kota pupu na le ti kota ngu-ingo. Kota pupu ni 
ayeke ya ngangu si ya ti mangboko ni aye ti fâ. 

5Mbeto asara azo ti kua ti mangboko ni. Nilaa, zo oko oko ayeke dekongo ti iri 
nzapa ti lo. Na pekoni, ala tuku akungba so ayeke na ya ti mangboko ni na ya ti 
ngu titene mangboko ni ayapu. Andaa Jonas azu ti lo na mbeni ndo so ayeke na 
ya ti mangboko ni, na mbage ti gbeni si lo kui na lango. 

6Kapita ti mangboko ni asi na tere ti lo si atene na lo: “Ee mo! Nyen laa mo yeke 
sara so? Mo yeke lango? Londo! Mo dekongo, mo iri nzapa ti mo. E hinga pepe, 
fade lo yeke baa mawa ti e si e kui pepe.” 

7Azo ti ya ti mangboko ni atene na popo ti ala: “Ala ga, e bi zeke ti hinga zo wa 
laa asara si pasi so asi na e so.” Ala bi zeke ni si afa Jonas. 

8Tongaso ala hunda lo, atene: “Fa na e: ndali ti zo wa laa ye so asi na e so? Kua ti 
mo ayeke nyen? Mo londo na ndo wa? Mo yeke zo ti kodro wa? Mara ti mo ayeke 
nyen?” 

9Jonas akiri tënë na ala, atene: “Mara ti mbi ayeke hebro; mbi yeke voro KOTA 
GBIA, Nzapa so ayeke na yayu, lo so asara kota ngu-ingo nga na sese.” 

10Na pekoni, Jonas afa na azo ni peko ti ye so asi na lo. So ala hinga atene, Jonas 
ayeke kpe yongoro na le ti KOTA GBIA, be ti ala kue afun si ala hunda lo, atene: 
“Mo sara mara ti ye tongaso ngbanga ti nyen?” 

11So amapo ti le ngu ni ayeke londo gi londongo ngangu ti gue na ni, ala hunda 
lo, atene: “Fade e sara nyen na mo titene amapo ni akai na tere ti e so?” 

12Jonas akiri tënë na ala, atene: “Ala mu mbi, abi mbi na ya ti ngu si fade amapo 
ti le ti kota ngu-ingo ni akai. Mbi hinga, mbi tene, ndali ti mbi laa kota pupu so 
ayeke yingi ala so.” 

13Azo ti kua ti mangboko ni ayeke sara ngangu ti si na yanga ti ngu, me ala sara 
gbaa, ngbanga ti so amapo so ayeke ga na ndö ti ala ayeke londo gi londongo 
ngangu ti gue na ni. 

14Tongaso ala dekongo na KOTA GBIA, atene: “KOTA GBIA, e gbu gere ti mo! Sara 
si e kui ndali ti koli so pepe. Sara si ngbanga ti mene ti mbeni zo ti mbirimbiri 
ayeke na li ti e pepe. Biani mo, KOTA GBIA, mo yeke sara ye so be ti mo aye.” 

15Na pekoni, ala mu Jonas abi lo na ya ti kota ngu-ingo si le ti ngu so ayeke yingi 
ngangu so akai kpoo. 

16Mbeto ti KOTA GBIA ahon ndö ti azo ti mangboko ni, ala mu mbeni sandaga na 
lo si ala deba yanga ti ala ti mu mbeni ye na lo. 

Jonas 2 

Jonas asambela Nzapa 

1 KOTA GBIA atokua mbeni kota susu aga amene Jonas. Jonas asara lango ota na 
bi ota kue na ya ti susu ni. 

2Na ya ti susu ni, Jonas asambela KOTA GBIA Nzapa ti lo, 

3lo tene: “Na ngoi so aye ti ngangu asi na mbi, mbi dekongo na mo, KOTA GBIA 
si mo kiri tënë na mbi. Na ngoi so mbi yeke na ya ti kuâ, mbi iri mo ti mu maboko 
na mbi si mo ma go ti mbi. 

4Mo bi mbi na gbe ti kota ngu-ingo; mo bi mbi taa na be ti kota ngu-ingo ni. Kota 
ngu-ingo amene mbi kue, amapo so kue mo sara na le ti ngu ayeke hon na ndö ti 
mbi, ayeke hon na ndö ti mbi. 

5Mbi tene na be ti mbi, mbi tene: ‘KOTA GBIA, mo tumba mbi yongoro na le ti mo 
awe! Me nzara ti kiri ti baa kota da ti mo angba na be ti mbi, kota da ti mo so 
ayeke nde si ayeke nzoni kue so.’ 

6Ngu amu mbi si aye ti fâ mbi, kota ngu-ingo amene mbi kue; apere ti gbe ti ngu 
akanga li ti mbi. 

7Mbi linda ngbii, mbi si na gere ti ahoto, yanga ti sese akanga na ndö ti mbi, 
akanga na ndö ti mbi biani biani; me, mo KOTA GBIA, Nzapa ti mbi, mo kiri mo 
mu mbi na gbe ni kâ si mo sigigi na mbi na fini. 

8So mbi ga nduru na kuâ, be ti mbi ati na ndö ti mo, KOTA GBIA. Mbi sambela mo 
si mo ma sambela ti mbi na ya ti kota da ti mo so ayeke nde si ayeke nzoni kue 
so. 

9Azo so ayeke voro asenge senge nzapa so, ala ke lege ti nzoni be so mo sara na 
ala. 

10Ti mbi, fade mbi yeke he bia ti mu singila na mo, KOTA GBIA, mbi yeke 
mu sandaga na mo. Ye so mbi deba yanga ti mbi ti sarango ni, fade mbi yeke sara 
ni. Biani, mo KOTA GBIA laa, mo yeke soo zo na kuâ.” 

11Tongaso, KOTA GBIA amu yanga na susu ni si lo de Jonas na tere ti ngu. 

Jonas 3 

Jonas afa tënë ti Nzapa na Ninive 

1Ti fani use, tënë ti KOTA GBIA asi na Jonas, atene: 

2“Londo, mo gue na Ninive, kota gbata so! Mo dekongo na azo ni na tënë ti yanga 
ti mbi so mbi yeke tene na mo.” 

3Ti so ni, Jonas asara ye alingbi na tënë ti KOTA GBIA, lo londo, lo gue na Ninive. 
Andaa Ninive ayeke mbeni gbata so akono ahon ndoni; ti londo na li ti gbata ni 
ti si na ngbonda ni, zo ayeke tambula lango ota. 

4Na ya ti lango oko, Jonas atambula na ya ti gbata ni si lo yeke dekongo, lo tene: 
“Angba lango baleosio titene Ninive abuba biani biani.” 

5 Azo ti Ninive ayeda na tënë ti Nzapa. Ti londo na azo ti mosoro asi na azo ti 
mawa, ala leke be ti ala kue ti ke kobe, ala yu bongo ti mua. 

6So gbia ti Ninive ama tënë ti ye so asi, lo londo na ndö ti mbata ti lo ti gbia, lo zi 
bongo ti gbia na tere ti lo, lo yu bongo ti mua si lo duti na ya ti mburu ti wâ. 

7Lo na akota zo ti Ninive amu mbeni mbela si ala dekongo na ni na ya ti gbata ni, 
atene: “Azo, abagara na ataba, na anyama kue, ala te mbeni ye oko pepe wala ala 
nyon ngu pepe. 

8Azo na anyama ayu bongo ti mua, ala sambela Nzapa ngangu. Zo oko oko azia 
sioni lege ti sarango ye ti lo na aye ti ngangu so lo yeke sara na azo. 

9E hinga pepe, fade Nzapa ayeke zia lege ti ye so lo leke na be ti lo ti sara; e hinga 
pepe, fade ngonzo so agbu lo mingi so akai si e kui pepe.” 

10Nzapa abaa aye so kue azo ti Ninive asara ti fa atene, ala zia sioni lege ti 
sarango ye ti ala awe. Tongaso sioni ye so Nzapa atene tënë ti sarango ni na ala 
so, lo zia ti sarango ni. 

Jonas 4 

Ngonzo ti Jonas, nzoni be ti Nzapa 

1Ye ni so anzere na be ti Jonas oko pepe si lo sara ngonzo. 

2 Lo sambela KOTA GBIA, lo tene: “Âa! KOTA GBIA, tënë so lani mbi tene na be ti 
mbi na ndembe so mbi yeke na kodro ti mbi so, ni laa asi so pepe? Mbi hinga lani 
mbi tene, mo yeke Nzapa so mo yeke sara nzoni be na zo si mo yeke baa mawa 

ti lo; mo yeke sara ngonzo hio hio pepe si nzoni be ti mo asi singo. Mo yeke lakue 
nduru ti zia lege ti sioni so mo ye ti sara na zo. Ndani laa, mbi londo lani ti kpe 
hio ti gue na Tarsis. 

3 Fadeso, KOTA GBIA, mo zi fini ti mbi! Titene mbi kui, ayeke nzoni ahon titene 
mbi ngba na fini.” 

4KOTA GBIA ahunda Jonas, atene: “So mo yeke sara ngonzo so, ayeke na legeni 
laa?” 

5Jonas asigigi na ya ti gbata ni ti duti na mbage ti To. Lo sara mbeni kpangba ti 
duti na gbe ni si lâ asu lo pepe. Lo duti kâ ti baa ye so ayeke si ande na ya ti gbata 
ni. 

6KOTA GBIA Nzapa asara si mbeni kete keke asigigi ayo ahon li ti Jonas titene 
Jonas aduti na gbe ni si lâ asu lo pepe. Nzapa asara tongaso titene be ti Jonas ade. 
Be ti Jonas anzere ahon ndoni ndali ti kete keke so. 

7Me lango oko na pekoni, na yanga ti ndaperere, Nzapa atokua mbeni kete kete 
nyama ti ga ti kpo keke ni si keke ni ahole. 

8Na pekoni, so lâ asigigi awe, Nzapa asara si mbeni kota pupu ti To so ayeke wâ 
mingi alondo si ayeke ya ngangu ngangu. Lâ asu Jonas ngangu, angba kete ka lo 
hon na ndö ti yingo ti lo. Jonas airi kuâ na tere ti lo, lo tene: “Titene mbi kui, ayeke 
nzoni ahon titene mbi ngba na fini.” 

9Nzapa atene na Jonas: “So mo yeke sara ngonzo ndali ti keke so, ayeke na legeni 
laa?” Jonas akiri tënë: “Een, ayeke na legeni so mbi sara ngonzo ngbii si mbi ye ti 
kui so.” 

10Tongaso KOTA GBIA atene na Jonas: “Ma mbi si! Keke so, mo laa mo sara si 
asigigi si akono pepe; mo sara nga mbeni kua daa pepe; keke ni asigigi na bi oko 
si gi na bi oko ahole. Tënë ti keke ni aso be ti mo tongaso ngbanga ti nyen?” 

11Ti mo, mo ye fade titene mbi baa mawa ti azo ti Ninive pepe? Ninive, kota gbata 
so wungo ti azo ti ya ni ahon saki ngbangbo oko na baleuse, azo ni ahinga ti 
kangbi popo ti ye ti nzoni na ye ti sioni pepe; anyama nga ayeke na ya ni gbani 
gbani. 

Mishe 

Mishe 1 

1So ayeke tënë ti KOTA GBIA so asi na Mishe, zo ti kodro ti Moreshet, na ngoi ti 
agbia Yotam, Ahaz nga na Ezekias, agbia ti Juda. Mishe abaa ye ni na ya ti mbeni 
ye tongana bango-li na ndö ti agbata ti Samarii na ti Jérusalem. 

KOTA GBIA abi tënë na li ti azo ti lo 

2Ala amara kue, ala ma si! Mo, sese na aye so kue ayeke na ndö ti mo, ala dingi 
mê ti ala, ala ma si! Ti londo na da ti lo so ayeke nde si ayeke nzoni kue, Kota 
Gbia NZAPA ayeke ga ti bi tënë na li ti ala. 

3Baa, KOTA GBIA alondo na ndo so lo yeke duti daa si lo yeke sigigi. Lo yeke zu 
si lo yeke tambula na ndo so ayeke na nduzu ti sese. 

4Ahoto aga tongana potopoto na gbe ti gere ti lo, apopo-hoto ayeke suru si aga 
tongana puru ti wotoro na le ti wâ, wala tongana ngu so atuku na ndö ti hoto si 
ayeke zu na gbeni. 

5Aye so kue asi ndali ti ngangu li ti ahale ti Jacob, ndali ti asiokpari ti azo ti Israel. 
Zo wa laa ayeke pusu azo ti Jacob titene ala ga azo ti ngangu li? Ayeke azo ti 
Samarii pepe? Zo wa laa ayeke pusu azo ti Juda titene ala voro anzapa nde na 
ndo so ayeke na nduzu so? Ayeke azo ti Jérusalem pepe? 

6KOTA GBIA atene: “Ndali ti ye so ala sara so, fade mbi yeke sara titene gbata ti 
Samarii aga ndo so ye kue abuba daa, wala aga sese so azo ayeke lu gi vinye daa. 
Mbi yeke sara titene atêne ti gbata ni alondo ti tuku na popo-hoto; mbi yeke sara 
titene agere ti gbata ni asigigi kue. 

7Fade a yeke fâ ya ti ayanda ti gbata ni kue; aye so azo ti gbata ni awara, fade a 
yeke gbi ni kue na wâ, ngbanga ti so ala wara ni na lege ti sarango aye ti ndumba. 
Fade aye ni ayeke kiri ti hon na lege ti sarango aye ti ndumba.” 

Ye ti sioni asi na gbata ti Jérusalem 

8Ndani laa, fade mbi, Mishe, mbi yeke toto si mbi yeke dema tere ti mbi. Mbi yeke 
tambula gere senge, mbi yeke tambula tere ti mbi senge. Mbi yeke toto 
tongana anzagua, mbi yeke he bia ti totongo kuâ tongana ti so anaamo ayeke 
toto so. 

9A pika azo ti Samarii na ka, ka ni ayeke kota mingi, zo alingbi ti sara si ka ni amu 
pepe. Ka ni ague ngbii awara azo ti Juda, ague nga ngbii asi na yanga ti gbata ti 
Jérusalem, ndo so azo ti mbi ayeke daa. 

10Ala fa tënë ni na Gat pepe, ala toto pepe! Ala rule tere ti ala na ya ti fuku ti sese 
na Bet-Leafra. 

11Ala azo ti gbata ti Shafir, azo ayeke gbu ala ti gue na ala na kodro wande, na 
kamene na le ti ala, tere ti ala senge. Azo ti gbata ti Saanan ayeke kiri ti sigigi 
pepe. Azo ti gbata ti Bet-Esel ayeke dema tere ti ala, gbata ni alingbi ti mu 
maboko na ala pepe. 

12Azo ti gbata ti Marot ayeke do na mbeto ndali ti anzoni ye ti ala. Biani, ye ti 
sioni alondo na KOTA GBIA, ague, asi na yanga ti gbata ti Jérusalem. 

13Ala azo ti gbata ti Lakish, ala kanga pusu na tere ti ambarata! Ala laa asara si 
azo ti Sion asara siokpari, gi ala laa apusu azo ti Israel ti sara ngangu li. 

14Ndani laa, fade ala yeke kangbi na azo ti kodro ti Moreshet-Gat. Agbia ti Israel 
ayeke ku titene azo ti gbata ti Akzib amu maboko na ala, me ala yeke ku gbaa. 

15Ala azo ti Maresha, fade KOTA GBIA ayeke tokua mbeni zo ti gue ti mu kodro 
ti ala na ngangu. Fade amakonzi ti Israel, so azo ane ala mingi, ayeke gue ti honde 
tere ti ala kâ na ya ti kota du ti Adulam. 

16Ala azo ti Jérusalem, ala kio kua ti li ti ala, ala fâ kua ti li ti ala ndali ti amolenge 
ti ala so ala ye ala mingi so. Ala kio kua ti li ti ala kue titene aga tongana ti ngoalo 
so amboko kue so. Biani, fade a yeke gbu amolenge ni ti gue na ala na kodro 
wande, yongoro na tere ti ala, azo ti Jérusalem. 

Mishe 2 

Nzapa ayeke fâ ngbanga na ndö ti azo so ayeke sara ngangu na asenge zo 

1Mawa na azo so ayeke leke na be ti ala tënë ti sarango sioni ye; na bi, ala yeke 
leke tënë ti sarango sioni ye! Gi so ndo ahan awe, ala yeke sara ni, tongana ala 
wara lege ni. 

2Tongana ala sara nzara ti ayaka ti azo, ala yeke mu ni; tongana ala sara nzara ti 
ada ti azo, ala yeke mu ni na maboko ti azo ni. Ala yeke sara ngangu na wa ti da 
nga na azo ti da ti lo, ala yeke gbu na ngangu aye ti azo ti da ni. 

3Ndani laa, tënë so KOTA GBIA atene ayeke so: “Baa, mbi yeke leke mbeni kota 
kpale ti tokua na ndö ti mara ti azo tongana ala so. Fade ala lingbi ti sigigi na ya 
ni pepe, ala lingbi ti tambula, li ti ala na nduzu pepe, ngbanga ti so ngoi ni ayeke 
duti ngoi ti kota kpale.” 

4Na lango ni so, fade azo ayeke he bia na iri ti ala, azo ayeke he bia ti totongo kuâ 
so, atene: “A mu aye ti e kue kue kue awe! A gbanzi sese ti azo ti e awe! A kangbi 
ya ti sese ni na popo ti awato ti e. Ngbanga ti nyen si a mu aye ni na maboko ti e 
so?” 

5Ndani laa, na ndembe so azo ti KOTA GBIA ayeke kangbi sese na popo ti ala, 
mbeni zo oko ti mu mbeni sese ni na ala, azo ti sarango sioni so, ayeke daa pepe. 

Azo ti kengo tënë ti wayanga-Nzapa 

6Ambeni zo ni ayeke diko gba ti atënë na tere ti mbi, atene: “Zia ti diko gba ti 
atënë so! Zia ti diko gba ti atënë so, mo tene: nyen na nyen kue, Nzapa ayeke zia 
kamene na le ti e so. 

7Mo baa ti mo, mo tene, a deba azo ti Israel awe? KOTA GBIA azia ti kanga be ti 
lo awe? Lo yeke sara ka ye tongaso?” Ti mbi, tënë ti mbi ayeke sara nzoni na zo 
so ayeke sara ye mbirimbiri. 

8Me KOTA GBIA atene na ala: “Biri, ala sara ye tongana awato ti azo ti mbi. Azo 
so alondo na bira si ayeke kiri na siriri, ala mu kota bongo so azo ni ayu na ndö 
ti abongo ti ala. 

9Ala tumba awali ti azo ti mbi na ya ti ada so awali ni aye mingi. Nengo so mbi 
mu na amolenge ti awali ni, ala zi ni ahon na ni biani biani. 

10Ala londo, ala hon kâ! Ndo ti wungo tere ti ala ayeke ge mbeni pepe! Ndali ti 
siokpari ti ala, sese ti ala aga sioni awe, ala yeke baa ande pasi, pasi ni ayeke duti 
ngangu mingi.” 

11Tongana mbeni zo ti handango ndo aga si lo yeke diko gba ti atënë ti mvene, 
atene: “Fade ala yeke wara gba ti vin na ngangu samba ti nyon!” Mara ti zo 
tongaso laa ayeke ga wayanga-Nzapa ti azo ni si zo ni ayeke diko abuba tënë, lo 
tene: 

KOTA GBIA ayeke kiri ti bongbi na ndo oko azo so a gbu ala si a gue na ala na 
kodro wande 

12“KOTA GBIA atene: ala ahale ti Jacob, fade mbi yeke bongbi ala kue na ndo oko, 
mbi yeke bongbi nga tanga ti azo ti Israel so angba na fini so. Mbi yeke zia ala na 
ndo oko tongana ti so a yeke bongbi ataba na ya ti gbagba ti ala, tongana gba ti 
anyama so ayeke na ndo ti tengo pere ti ala. Fade go ti ala ayeke wu tongana go 
ti gba ti azo. 

13Lo so lo yeke zi lege, lo yeke tambula na dawa ti ala; a zi ala awe, ala hon yanga 
ti gbagba ni awe si ala sigigi awe. KOTA GBIA so ayeke Gbia ti ala laa amu li ti 
tambula ti ala ni.” 

Mishe 3 

Nzapa agboto mê ti azo ti li ni 

1Nilaa mbi tene: “Ala amakonzi ti ahale ti Jacob, ala azo so ayeke na li ti azo ti 
Israel, ala ma si! Ala laa alingbi fade ti hinga fango ngbanga na lege ti ndia pepe? 

2Me be ti ala ake ti sara ye ti nzoni, ala ye gi ti sara ye ti sioni. Ala yeke zi poro ti 
tere ti azo nga na kasa ti tere ti azo ni kue na ndö ti abio ni.” 

3Azo ni ayeke te kasa ti tere ti azo ti mbi, ala yeke zi poro ti tere ti azo ti mbi, ala 
yeke kungbi abio ti azo ti mbi si ala yeke fâ ya ti kasa ti azo ti mbi tongana ti so a 

yeke fâ ya ti kasa ti nyama ti to ni na ya ti ta, tongana kasa ti nyama na ya ti kota 
tawa. 

4Ndani laa, na ngoi so ala yeke dekongo ti iri KOTA GBIA, lo yeke kiri tënë na ala 
pepe. Fade lo yeke honde le ti lo na ala ndali ti asioni ye so ala sara. 

Nzapa agboto mê ti awayanga-Nzapa so ayeke handa azo 

5Tënë so KOTA GBIA atene na ndö ti awayanga-Nzapa so ayeke handa azo ti mbi 
ayeke so: “Tongana ala wara ye ti tengo ni, ala yeke fa tënë ti siriri; me tongana 
mbeni zo amu na ala ye ti tengo ni pepe, ala yeke londo na bira na tere ti zo ni. 

6 Ndani laa, ala awayanga-Nzapa, fade ndo ayeke vuko na ndö ti ala, ala yeke kiri 
ti baa ye na ya ti mbeni ye tongana bango-li pepe. Ti ala, ndo ayeke vuko pitipiti 
na ndö ti ala si aye so ayeke si ande, ala yeke kiri ti hinga ni pepe. Fade lâ ayeke 
kui na ndö ti awayanga-Nzapa ni si na kota lâ, ndo ayeke vuko na ndö ti ala.” 

7Fade kamene ayeke sara azo ti bango nda ti aye, li ti azo so ayeke gi nda ti aye 
ayeke ga kirikiri; ala kue ayeke honde le ti ala, ngbanga ti so Nzapa ayeke kiri 
tënë na ala pepe. 

8Me ti mbi, ndali ti yingo ti KOTA GBIA so lo mu na mbi, mbi wara ngangu ahon 
ndoni, mbi hinga lege ti fango ngbanga mbirimbiri si mbi yeke na mbeto pepe ti 
fa na ahale ti Jacob tënë ti ngangu li ti ala, ti fa nga na azo ti Israel siokpari ti ala. 

Mishe afa tënë ti bubango ti Jérusalem 

9Ala amakonzi ti ahale ti Jacob, ala azo so ayeke na li ti azo ti Israel, ala ma tënë 
so! Be ti ala ke tënë ti fango ngbanga ti mbirimbiri, ala yeke buba tënë ti fango 
ngbanga na lege ti ndia. 

10Ala sara gbata ti Sion na lege ti tukungo mene, ala sara gbata ti Jérusalem na 
lege ti fango azo. 

11Amakonzi ti agbata ni ayeke fâ ngbanga gi ndali ti warango goro; awayango-
sandaga ti ala ayeke fa ye gi ti wara ye na pekoni; awayanga-Nzapa ti ala ayeke 
fa ye so ayeke si gi ndali ti warango nginza. Na ndö ni kue, ala yeke luti na ndö 
ti KOTA GBIA si ala tene: “KOTA GBIA ayeke na popo ti e pepe? Fade ye ti sioni 
alingbi ti si na e pepe.” 

12 Ndani laa, ndali ti ala, fade Sion ayeke ga tongana yaka so a de ni awe, 
Jérusalem ayeke ti kue na sese si hoto so kota da ti Nzapa ayeke daa, ndö ni ayeke 
ga ngonda. 

Mishe 4 

Jérusalem ayeke ga ande kota gbata ti siriri 

1“Mbeni lâ, gbanda, hoto so kota da ti KOTA GBIA ayeke na ndö ni ayeke luti 
ngangu na ndö ti akota hoto kue; hoto ni ayeke yo na nduzu ahon akete hoto kue 
si amara ayeke gue kâ tongana ngu so ayeke sua. 

2Fade amara nde gbani gbani ayeke gue kâ si ala yeke tene: ‘Ala ga, e gue na li ti 
hoto ti KOTA GBIA, na kota da ti Nzapa ti Jacob. Lo yeke fa na e lege so lo ye titene 
e mu, e yeke tambula na alege ti lo.’ Biani, ndia ti KOTA GBIA alondo na Sion, tënë 
ti lo alondo na Jérusalem. 

3 Lo yeke fâ ngbanga na popo ti amara gbani gbani, lo yeke leke tënë na popo ti 
angangu mara, ngbii asi na ala so ayeke na yongoro ndo. Amara ni ayeke mu 
ayongoro zeme ti ala ti sara na akpoka; ala yeke mu alikongo ti ala ti sara na 
azeme ti fango na ale ti kobe. Mbeni mara ayeke kiri ti mu yongoro zeme na tere 
ti mbeni mara pepe; azo ayeke kiri ti manda lege ti tiringo bira pepe. 

4Ala oko oko ayeke duti na siriri na gbe ti akeke ti vinye ti ala nga na gbe ti akeke 
ti fige ti ala. Zo oko ti zia mbeto na be ti ala ayeke daa pepe.” Tënë so asigigi na 
yanga ti KOTA GBIA so ayeke na ndö ti dunia kue laa! 

5Amara oko oko ayeke sara ye gi na iri ti anzapa ti ala; me ti e, e yeke sara ye gi 
na iri ti KOTA GBIA, Nzapa ti e kpu na kpu. 

KOTA GBIA ayeke duti ande gbia na Jérusalem 

6So tënë ti yanga ti KOTA GBIA laa: “Na lango ni so, fade mbi yeke bongbi azo so 
gere ti ala abuba, mbi yeke bongbi ala so a gbu ala si ague na ala na kodro wande, 
ala so mbi sara ngangu na ala. 

7 Ala so gere ti ala abuba, mbi yeke sara titene ala ga tanga ti azo so angba na fini; 
ala so a gue na ala na yongoro ndo, mbi yeke sara titene ala ga mbeni ngangu 
mara. Na ndö ti hoto ti Sion, fade KOTA GBIA ayeke duti gbia ti ala fadeso kpu na 
kpu. 

8Mo, hoto ti Sion, mo so mo yeke baa ndo na ndö ti azo tongana mbeni 
wabatango-taba so aluti na nduzu, fade mo yeke kiri ti wara komandema ti mo 
ti kozo. Jérusalem ayeke kiri ti ga kota gbata ti kodro ni.” 

Nzapa ayeke zi Jérusalem na ya ti ye ti ngangu 

9 Ala azo ti Jérusalem, ngbanga ti nyen si ala yeke dekongo fadeso ngangu 
tongaso? Ngbanga ti nyen si ala yeke baa pasi tongana wali so aye ti du? Gbia 
ayeke na kodro ti ala pepe? Awamungo-wango ti ala akui awe? 

10Ala azo ti Jérusalem, ala gbu ya ti ala, ala toto tongana wali so aye ti du, ngbanga 
ti so ala yeke sigigi fadeso na ya ti gbata ni ti gue ti duti na ya ti ngonda. Ala yeke 
gue na kodro ti Babilone; kâ, KOTA GBIA ayeke zi ala, lo yeke gboto ala na 
maboko ti awato ti ala. 

11Fadeso, amara gbani gbani abongbi ti tiri bira na mo, ala tene: “Ayeke nzoni 
Jérusalem aga buba si e baa na le ti e buba ti lo ni.” 

12Tënë so ayeke na be ti KOTA GBIA, azo ni ahinga ni oko pepe; ye so lo leke na 
be ti lo ti sarango ni, ala hinga ni oko pepe: lo ye ti bongbi ala tongana ti so a yeke 
bongbi ale ti kobe na le ti lakere titene a pika ni so. 

13“Ala azo ti Jérusalem, ala londo, ala gue, apika ale ti kobe ni! Fade mbi yeke 
sara titene ala ga ngangu tongana bagara so adidi ti lo ayeke na wen si asokoto 
ti gere ti lo ayeke na bengba wen. Fade ala yeke nika amara gbani gbani; aye so 
ala gbu na peko ti bira, ala zia ni nde ndali ti mbi, KOTA GBIA; amosoro ti azo ni, 
ala zia ni nde ndali ti mbi, Kota Gbia ti sese kue.” 

14Me ti fadeso, ala azo ti Jérusalem, ala bongbi azo ti bira ti ala; awato angoro 
kodro ti ala ti mu ni awe. Azo ni ayeke pika ngbangba ti makonzi ti azo ti Israel. 

Mishe 5 

Betlehem, kodro ti gbia, Wasongo azo na kuâ 

1 KOTA GBIA atene: “Mo, Betlehem Efrata, mo yeke kete kodro mingi na popo ti 
akodro ti mara ti Juda. Me zo so ayeke ga gbia ti azo ti Israel, lo yeke sigigi ande 
na ya ti mo. Nda ti lo ato nda ni ando giriri, yongoro kâ.” 

2Ndani laa, fade Nzapa ayeke zia azo ti lo, ngbii asi na ngoi so wali so alingbi ti 
du molenge, lo du si. Tongaso, tanga ti a-ita ti molenge ni, ala so angba na fini na 
peko ti so a gbu ala si a gue na ala na kodro wande, ala yeke kiri na tere ti azo ti 
Israel. 

3Lo yeke londo ti bata azo ti lo na ngangu ti KOTA GBIA, lo yeke bata ala na nengo 
ti iri ti KOTA GBIA, Nzapa ti lo. Fade azo ti mara ti lo ayeke duti na siriri. Biani, 
lo yeke ga kota zo na ndö ti azo kue ngbii asi na nda ti sese kue. 

4Lo wani laa lo yeke mu siriri na azo. “Tongana azo ti Asirii aga ti mu kodro ti e 
si ala li na ya ti ayangbo ti agbia ti e, fade e yeke tokua azo ti li ni mbarambara 
na amakonzi miombe ti tiri bira na ala. 

5Fade azo ti li ni so ayeke sara komandema na ndö ti sese ti Asirii na yongoro 
zeme, ala yeke sara komandema na ndö ti kodro ti Nemrod na zeme so yanga ni 
aza.” “Ti makonzi ni, fade lo yeke zi e na maboko ti azo ti Asirii tongana ala hon 
katikati ti kodro ti e titene ala li na sese ti e.” 

Tanga ti azo ti Israel so angba na fini na popo ti amara nde 

6Fade azo ti Israel so ayeke ngba na fini na popo ti amara gbani gbani, ayeke ga 
tongana ngu ti pere so alondo na KOTA GBIA; ala yeke ga tongana ngu-Nzapa so 
apika na ndö ti pere: ngu ni aku zo pepe, wala aku mbeni ye na maboko ti zo 
pepe. 

7Azo ti Israel so ayeke ngba na fini na popo ti amara gbani gbani, ayeke ga 
tongana bamara na popo ti anyama ti ngonda, tongana kete bamara na popo ti 
ataba. Na hongo ti lo na popo ti ala, lo yeke do ala na gere ti lo si lo yeke suru ya 
ti ala; zo oko alingbi ti zi ala na maboko ti lo pepe. 

8“Sara bira na awato ti mo, mo fâ ala kue!” 

KOTA GBIA ayeke buba aye so kue azo azia be ti ala na ndö ni 

9So tënë ti yanga ti KOTA GBIA laa: “Na lango ni so, fade mbi yeke zi ambarata 
so ayeke na kodro ti mo so kue; mbi yeke buba apusu ti mbarata ti mo kue. 

10Mbi yeke buba agbata ti kodro ti mo kue; mbi yeke kungbi agbagba ti bira ti 
mo kue. 

11Mbi yeke zi aye ti mazi so ayeke na ya ti kodro ti mo kue; mbeni zo ti bango 
nda ti aye na lege ti aye ti le ti nduzu ayeke duti daa mbeni pepe. 

12Ayanda ti mo na angbongboro têne so mo leke ni aluti na nduzu si mo yeke 
voro ni so, mbi yeke zi ni kue. Aye so mo wani, mo leke na maboko ti mo so, mo 
yeke kiri ti voro ni pepe. 

13Mbi yeke de na sese akeke so mo leke ni aluti na nduzu si mo yeke voro ni so; 
mbi yeke buba agbata ti mo kue. 

14Fade ngonzo ti mbi ayeke londo tongana wâ na tere ti amara so ake ti ma yanga 
ti mbi; mbi yeke kiri na ala peko ti sioni so ala sara na mbi.” 

Mishe 6 

KOTA GBIA abi tënë na li ti azo ti lo 

1Ala ma tënë so KOTA GBIA atene: “Londo, gue na tënë so na le ti ngbanga; sara 
si akota hoto na akete hoto ama tënë ni.” 

2Ala ahoto, ala agere ti sese so ayeke yingi pepe so, ala ma tënë so: KOTA GBIA 
ayeke na ngbanga na azo ti lo, lo ye ti bi tënë na li ti azo ti Israel; 

3lo tene: “Ala azo ti mbi, nyen laa mbi sara na ala, nyen? Ye so mbi sara si awoko 
ngangu ti ala so ayeke nyen? Ala kiri tënë na mbi! 

4 Mbi mu ando ala na sese ti Ezipte, mbi sigigi na ala; mbi zi ala na gbe ti ngbaa 
si mbi tokua Moïse, Aaron na Miriam ti fa na ala lege. So sioni laa mbi sara so? 

5 Ala azo ti mbi, ala dabe ti ala na ye so Balak, gbia ti Moab, aleke ando na be ti lo 
ti sarango ni, nga na tënë so Balaam, molenge ti Beor, akiri na ni na Balak so. Ala 
dabe ti ala nga na londongo so azo ti Israel alondo na Shitim ngbii ala si na Gilgal 
so. Tongaso, fade ala yeke hinga lege so KOTA GBIA ayeke sara nzoni na azo ti 
lo.” 

Ye so Nzapa aku titene azo asara 

6“Fade mbi yeke gue na nyen na KOTA GBIA, Nzapa ti nduzu tongana mbi kuku 
na gbe ti lo ti voro lo? Mbi mu sandaga so agbi ni kue na wâ si mbi gue na ni na 
gbe ti lo? Mbi mu bagara ti ngu oko si mbi gue na ni? 

7 Akoli-taba gbani gbani laa KOTA GBIA ayeke ye tënë ni? Gba ti mafuta so ayeke 
sua tongana kota ngu? Fade mbi mu kozo molenge ti mbi na sandaga ndali ti 
sarango ye ti kirikiri ti mbi? Mbi mu molenge ti ya ti mbi wani ndali ti siokpari ti 
mbi?” 

8Mo zo, a fa na mo ye so ayeke nzoni awe. Ye so KOTA GBIA ahunda na mo ayeke 
gi so: sara ye so ayeke mbirimbiri, ye tënë ti sarango ye ti nzoni be, tambula na 
Nzapa ti mo na lege ti sarango tere ti mo kete. 

KOTA GBIA ayeke fâ ngbanga na ndö ti azo ti sarango sioni 

9 KOTA GBIA ayeke dekongo na azo ti gbata ni. Zo so ayeke na ndara, fade lo yeke 
kpe mbeto ti lo. “Ala azo ti mara ti Juda na ala so abongbi na ya ti gbata ni, ala ma 
si! 

10Amosoro so azo ti sioni awara na lege ti nzi angba na ya ti da ti ala, sembe ti 
hakango na ye so a pika ngbonda ni angba na ya ti da ti ala. Mbi lingbi ti kanga 
be ti mbi na fungo ye tongaso? 

11Azo so ayeke mu akilo so alingbi pepe ti haka na ye; azo so, na ya ti sake ti ala, 
ala yeke na awen ti kilo ti handango na azo, fade mbi yeke wara tënë na ala pepe? 

12Azo ti mosoro ti gbata ni ayeke sara gi ngangu na zo; azo ti gbata ni ayeke tene 
gi mvene. Tënë so ayeke sigigi na yanga ti ala ayeke gi tënë ti handango zo. 

13Ndani laa, mbi pika ala sioni sioni si ala ti na kobela; mbi buba aye ti ala kue 
ndali ti asiokpari ti ala. 

14Ala yeke te kobe, me ya ti ala ayeke si pepe; kota nzara ayeke koro ya ti ala. Ala 
yeke bata ye, me ye ni ayeke ngba pepe. Ataa mbeni ye angba, fade mbi yeke sara 
titene ye ni abuba na lege ti bira. 

15Ala yeke lu ale ti kobe, me ala yeke ko ale ti kobe ni pepe. Ala yeke pete ale ti 
olive, me ala yeke sara kua na mafuta ni pepe. Ala yeke pete ale ti vinye, me ala 
yeke nyon vin ni pepe. 

16 Ala yeke bata gi lege ti ambela ti gbia Omri, nga na lege ti sarango ye kue ti 
asewa ti Akab. Ala yeke sara gi aye so agbia ni afa na ala. Ndani laa, fade mbi yeke 
buba gbata ti ala si azo ti gbata ni ayeke ga ye ti ngia na le ti azo. Kamene so agbu 
le ti azo ti mbi so, fade kamene ni ayeke kiri ti gbu le ti ala.” 

Mishe 7 

Toto ti wayanga-Nzapa 

1Mawa na mbi! Mbi yeke tongana zo so ague ti gi ale ti keke na peko ti so azo ako 
ale ti keke ni kue awe; mbi yeke tongana zo so ague ti gi ale ti vinye na peko ti so 
azo afâ ale ti vinye ni awe. Me mbi wara mbeni ye oko ti tengo ni pepe, ataa le ti 
vinye wala le ti fige so anzere na mbi mingi so. 

2Azo so abata be ti ala na Nzapa ayeke na ya ti kodro ni mbeni pepe. Mbeni zo ti 
mbirimbiri oko ayeke na popo ti azo ti kodro ni pepe. Azo kue ayeke gi gi lege ti 
fâ amba ti ala; zo oko oko ayeke gi lege titene mba ti lo ati na ya ti gbanda. 

3Maboko ti ala ayapu na sarango sioni ye. Titene amakonzi asara nzoni ye, ala 
yeke hunda titene a mu na ala ye si; awafango-ngbanga ayeke hunda goro. Akota 
zo ayeke tene gi tënë ti nzara ti warango aye so ahon ndö ti ala si ala kue ayeke 
ma tere ti sara gi aye ni so. 

4Zo ti nzoni na popo ti ala ayeke tongana aki; zo ti mbirimbiri na popo ti ala ayeke 
sioni ahon gba ti akeke ti ki. Lango ti fango ngbanga na ndö ti ala alingbi awe, 
lango so asanziri ti ala, awayanga-Nzapa, atene tënë ni kozoni awe so. Fadeso be 
ti ala afun kue awe. 

5Ala azo, azo so ayeke nduru na ala, ala yeda na tënë ti ala pepe; azo so ala ye ala 
mingi so, ala zia be ti ala na ndö ti ala pepe. Ataa na awali ti ala wani, ala bata 
yanga ti ala. 

6 Biani, molenge-koli ayeke iri babâ ti lo zo ti gbogbolinda, molenge-wali ayeke 
ga wato ti mama ti lo, wali ayeke ga wato ti mama ti koli ti lo; wato ti zo oko oko 
ayeke azo ti da ti lo wani. 

7Me ti mbi, mbi yeke baa ndo na mbage ti KOTA GBIA, mbi yeke ku Nzapa, 
wasongo mbi; fade Nzapa ti mbi ayeke ma mbi. 

Azo ti Israel azia be ti ala ti ku KOTA GBIA 

8Mo, wato ti mbi, mo he mbi pepe. Tongana mbi ti, fade mbi yeke londo; tongana 
mbi duti na ya ti vukongo ndo, KOTA GBIA ayeke lumiere ti mbi. 

9Ayeke nzoni mbi kanga be ti mbi na ngonzo ti KOTA GBIA, ngbanga ti so mbi 
sara siokpari ti ke ti lo. Me mbeni lango ayeke ga so fade lo yeke mu tënë ti mbi 
na maboko ti lo, lo yeke sara si fango ngbanga ti mbi aduti na legeni. Lo yeke zi 
mbi na ya ti vukongo ndo ti zia mbi na ya ti lumiere si fade mbi yeke baa aye ti 
lo so lo sara ni na lege ti mbirimbiri. 

10Fade wato ti mbi ayeke baa ye ni na le ti lo si kamene ayeke gbu le ti lo; wato 
ti mbi so ayeke hunda lani mbi, atene: “KOTA GBIA, Nzapa ti mo ni ayeke na ndo 
wa?” Fade mbi yeke baa lo na le na ndembe so a yeke do lo na gere, tongana ti so 
a yeke do potopoto na lege. 

11Lango titene a kiri ti leke gbagba ti tere ti gbata ti mo ayeke ga. Na lango ni so, 
fade azo ayeke kiri ti kono ya ti kodro ti mo. 

12Na lango ni so, azo ti mo ayeke londo mbage na mbage ti kiri na ndo ti mo; 
ambeni ayeke londo na Asirii, ambeni ayeke londo na Ezipte nga na ya ti akodro 
nde nde so ayeke na popo ti ngu ti Ezipte na ti Efrate; ambeni ayeke londo na 
yanga ti kota ngu-ingo kâ, ambeni ayeke londo na yanga ti kota ngu-ingo ge; 
ambeni ayeke londo na sese ti ahoto kâ, ambeni ayeke londo na sese ti ahoto ge. 

13Fade tanga ti sese ayeke ga tongana benyama ndali ti sioni sarango ye ti azo so 
alango kâ. 

14KOTA GBIA, na keke ti mo, mo fa lege na azo ti mo tongana ti so wabatango-
taba ayeke fa lege na ataba ti lo. Azo ni aga ye ti mo awe. Fadeso ala yeke duti gi 
ala oko na ya ti ngonda, me anzoni sese so akeke ayeke sigigi daa pendere angoro 
tere ni kue. Gue na azo ti mo na nzoni sese ti Bashan na ti Galaad, tongana ti so 
mo sara ando. 

15Sara titene e baa aye ti kpene ti mo tongana ti so mo sara ando na ndembe ti 
sigingo ti e na kodro ti Ezipte. 

16Fade amara nde ayeke baa aye ni na le ti ala, kamene ayeke gbu le ti ala, ataa 
so ala yeke na ngangu mingi. Ala yeke hinga tënë so ala yeke tene pepe, ala yeke 
yeda ti ma tënë oko pepe. 

17Fade ala yeke su fuku ti sese tongana ngbo, tongana anyama so ayeke hara na 
sese. Na mbeto na be ti ala, ala yeke sigigi na ya ti angangu gbagba ti ala ti bira ti 
ga na mo KOTA GBIA, Nzapa ti e. Fade mbeto ayeke hon ndö ti ala mbeto ti mo 
ayeke sara ala. 

18 Mbeni nzapa wa laa alingbi na mo? Mo laa mo yeke zi siokpari ti tanga ti azo 
ti mo so angba na fini, mo yeke zia be ti mo na kpengbango li ti azo ni pepe. Ndali 
ti yengo so mo ye na tanga ti azo ti mo so angba na fini, mo yeke sara ngonzo na 
tere ti ala ngbii aninga pepe, me ye so anzere na be ti mo ayeke titene mo sara 
nzoni be na azo. 

19 Fade mo yeke kiri ti baa mawa ti e, mo yeke do asiokpari ti e na gbe ti gere ti 
mo, mo yeke tuku asioni ti e kue na gbe ti kota ngu-ingo. 

20Mo yeke bata tënë ti yanga ti mo na ahale ti Jacob na ti Abraham. Ye so mo deba 
yanga ti mo ti sara na akotara ti e ngbene ye ando laa. 

Nahum 

Nahum 1 

1 So ayeke nengo tënë ti wayanga-Nzapa na ndö ti kodro ti Ninive. So ayeke buku 
ti aye so asi na le ti Nahum, zo ti kodro ti Elkosh si lo baa ni na ya ti mbeni ye 
tongana bango-li. 

KOTA GBIA ayeke zia mbeto na be ti zo, me lo yeke nzoni 

2 KOTA GBIA ayeke Nzapa so ayeke sara mbanda, lo yeke kiri peko ti sioni na azo 
so asara sioni na lo. KOTA GBIA ayeke kiri peko ti sioni na azo so ake lo; ngonzo 
ti lo ayeke sioni mingi. Lo yeke kiri peko ti sioni na awato ti lo, ngonzo ti lo ayeke 
londo tongana wâ na tere ti ala. 

3 KOTA GBIA ayeke sara ngonzo hio hio pepe, lo yeke ngangu mingi. Me zo so 
asara siokpari, lo yeke zia lo senge pepe. Lo yeke tambula na ya ti kota pupu so 
ayeke ya ngangu, lo yeke tambula nga na ya ti ngu-Nzapa so ayeke pika mingi 
mingi so. Ambinda ayeke tongana fuku ti sese, fuku ti sese so ayeke londo na 
peko ti gere ti lo. 

4Lo suku na kota ngu-ingo si kota ngu-ingo ni ahole; lo sara titene abale kue 
ahole. Tongaso apere so ayeke na sese ti Bashan na akeke ti hoto ti Karmel ahole; 
akongo ti pere ti hoto ti Liban ahole. 

5Akota hoto ayeke yingi na dawa ti lo si akete hoto aga tongana ngu. Na dawa ti 
lo, sese ayingi si dunia na azo ni kue ado. 

6Tongana lo sara ngonzo, zo wa laa ayeke luti na le ti lo, zo wa? Tongana ngonzo 
ti lo alondo tongana wâ, zo wa laa ayeke ngba na fini, zo wa? Ngonzo ti lo ayeke 
gbi ye kue tongana ti so kota wâ ayeke gbi ye kue; ya ti akota têne ayeke suru na 
dawa ti lo. 

7KOTA GBIA ayeke nzoni; na ngoi ti ye ti ngangu, lo yeke ndo so zo akpe daa ti 
bata tere ti lo. Lo yeke bata azo so azia be ti ala na ndö ti lo 

8na ndembe so ye ti ngangu ahon ndö ti ala tongana ngu so ayeke sua ngangu. 
Me lo yeke buba kodro ti awato ti lo si lo yeke tumba ala na ndo so avuko pitipiti. 

Tënë so KOTA GBIA atene na azo ti Juda nga na azo ti Ninive 

9Ala azo, nyen laa ala yeke leke na be ti ala na tere ti KOTA GBIA so nyen? Lo 
yeke hunzi awato ti ala kue si mbeni ye ti ngangu ayeke kiri ti si na ala, azo ti 
Juda pepe. 

10Awato ti ala ni ayeke tongana gba ti akeke ti ki so ali ya ti tere kirikiri; awato 
ni anyon samba ahon ndö ti ala awe. Fade ala yeke gbi kue tongana holengo pere. 

11Zo so aleke na be ti lo ti sara sioni na KOTA GBIA, zo ni asigigi na ya ti kodro ti 
mo. Zo ni aleke na be ti lo sioni pialo ti bubango ndo. 

12Tënë so KOTA GBIA atene na azo ti Juda ayeke so: “Ataa awato ti ala awu mingi 
si awato ni ayeke ngangu, fade a yeke fâ ala kue, ti ala ayeke hunzi. Lani mbi sara 
pasi na azo ti Juda, me mbi yeke kiri ti sara pasi na ala pepe. 

13Ti fadeso, mbi yeke zi keke so awato ti mo akanga na go ti mo ti sara mo na 
ngbaa so; mbi yeke fâ akamba so kue a kanga na mo.” 

14Ti mo, gbia ti Ninive, yanga so KOTA GBIA amu na ndö ti mo ayeke so: 
“Mbeni hale ti mo oko ti sara si iri ti mo angba na gigi ayeke duti daa pepe. 
Ayanda so mo leke na keke nga na wen si ayeke na ya ti da ti anzapa ti mo so, 
fade mbi yeke buba ni kue. Mbi yeke leke du ti kuâ ti mo, ngbanga ti so mo kiri 
mo ne na le ti mbi pepe.” 

Nahum 2 

1Ala azo ti Juda, baa mbeni zo alondo na ndö ti ahoto ayeke ga, lo yeke ga na 
nzoni tënë: lo yeke tene tënë ti siriri! Ala sara amatanga ti ala, ala sara ye alingbi 
na zendo so ala mu na Nzapa. Zo ti sioni pialo ti bubango ndo so ayeke kiri ti hon 
na ya ti kodro ti ala pepe; ti lo ahunzi biani biani awe. 

2Ninive, azo ayeke ga na ngangu ti tiri bira na mo. Ala aturugu, ala bata ngangu 
gbagba! Le ti ala akpengba na ndö ti alege, ala leke tere ti ala ti tiri bira, ala luti 
ngangu tongana koli! 

3Lani, azo ti nzi anzi aye ti ahale ti Jacob kue, ala buba ayaka ti vinye ti ala kue; 
me fadeso, KOTA GBIA akiri na ala ye so ala yeke pika kate ti ala daa, lo wani laa 
azo ti Israel ayeke pika kate ti ala ndali ti lo. 

Ninive ati awe 

4Angangu turugu ti awato ti Ninive ayeke na avala so tere ni ayeke bengba si ala 
yu abengba bongo. Na ndembe so ala leke tere ti ala ti tiri bira, apusu ti mbarata 
ti ala aza tongana wâ, ala yoro alikongo ti ala na nduzu. 

5Apusu ti mbarata ni ayeke hon gi na ngangu, ala tuku na ndö ti alege nga na ndö 
ti abalabala. Ala yeke tongana tanda so aza wâ, ala yeke hon tongana wâ ti bekpa. 

6Gbia ti Asirii airi aturugu ti lo ti kota kamba, me na gango ti ala, gere ti ala ayeke 
do dongo. Azo so ayeke ga na bira ni ayeke gue hio hio na tere ti ngangu gbagba; 
ala leke ndo ti batango tere ti ala daa na gbe ti agbagba ni. 

7Gi hio tongaso, awato akungbi ayanga ti gbagba so ayeke na tere ti ngu so awe; 
yangbo ti gbia ati awe! 

8Ala gbu nzapa-wali ti gbata ni, ala mu lo ahon na lo; awali so ayeke sara kua na 
lo, ala yeke dema tere ti ala tongana ambipa; ala zia maboko na ndö ti go ti fa 
mawa ti ala. 

9Ninive ayeke ando tongana mbeni ndo ti batango ngu so ngu ayeke daa gbani 
gbani, me fadeso, ngu ni ayuru kue awe. Azo ti Ninive kue ayeke kpe ti hon. Azo 
ayeke dekongo, atene: “Ala luti! Ala luti!”, me zo oko abi le ti lo ti baa ndo na peko 
pepe. 

10Ala azo, ala nzi nginza na lôro ahon na ni! Amosoro asi singo na ya ti gbata ni, 
apendere ye ayeke daa gbani gbani. 

11A nzi ye kue awe, a buba ye kue awe, a ro ye kue ahon na ni awe! Ngangu ahunzi 
na azo kue awe; tere ti ala kue ayeke do, le ti ala kue akpa le ti akuâ. 

Ninive ayeke tongana mbeni bamara so ati awe 

12Fadeso, ndo ti lango ti abamara ayeke na ndo wa? Ndo so akete bamara ayeke 
te kobe daa ayeke na ndo wa? Lani, tongana bamara ahon ti gi nyama ndali ti 
amolenge ti lo, zo oko ti zia mbeto na be ti ala ayeke daa pepe. 

13Bamara ni ayeke fâ nyama, lo yeke suru ya ti nyama ni, lo zia na wali ti lo nga 
na amolenge ti lo. Lo yeke sara si ya ti du ti lo asi singo na anyama; du ti lo so lo 
yeke lango daa so asi singo na anyama so lo suru ya ti ala kete kete. 

14Baa, mbi yeke ga na tere ti mo, so tënë ti yanga ti KOTA GBIA so ayeke na ndö 
ti dunia kue laa: Mbi yeke gbi apusu ti mbarata ti bira ti mo, fade ayeke ga guru 
ti wâ. Amaseka ti mo so ayeke fade tongana amolenge ti bamara so, azo ayeke fâ 
ala kue na ya ti bira. Na ndö ti sese so, mbi yeke sara titene nzi ti mo ahunzi; zo 
ayeke kiri ti ma go ti alembe ti mo pepe. 

Nahum 3 

Mawa na gbata ti tukungo mene 

1Mawa na mo, gbata ti tukungo mene! Tënë ti handango zo na tënë ti nzi laa asi 
singo kâ! Nzi angba ngbango na ya ti gbata ni! 

2Kâ, gi toto ti fimbo, fia, fia, fia! Toto ti apusu ti mbarata, gada, gada, gada! Gere 
ti ambarata, kpakata, kpakata, kpakata! Apusu ti bira akpe fiuuu! 

3Azo ti mbarata akpe loro, ala gue na bira, le ti ayongoro zeme aza tongana wâ; 
alikongo aza zango. Azo akui gbani gbani, akuâ na ndö ti tere, na ndö ti tere, zo 
alingbi ti diko ni pepe; azo ayeke pika gere ti ala na akuâ ni. 

Kamene ahon ndö ti azo ti gbata ti Ninive 

4Aye so kue ayeke si, ngbanga ti so Ninive ayeke tongana wali-ndumba; lo sara 
aye ti ndumba ti lo ni ahon ndoni. Lo handa azo na lege ti pendere ti lo, na lege 
ti sarango yoro ti lo. Tongaso lo mu azo ti mara mingi na ngbaa. 

5Baa, mbi yeke ga na tere ti mo, so tënë ti yanga ti KOTA GBIA so ayeke na ndö ti 
dunia kue laa: Mbi yeke yo bongo so ayeke na tere ti mo so na nduzu ngbii ti bi 

na li ti mo; mbi yeke sara titene amara nde abaa tere ti mo ti wali si ala baa 
kamene so ayeke na le ti mo. 

6Mbi yeke tuku azende na li ti mo titene mo ga buba ye. Mbi yeke sara si mo ga 
tapande. 

7Azo so kue ayeke baa mo ayeke kpe si ala yeke dekongo, atene: “Ninive ati awe! 
Zo wa laa ayeke baa mawa ti lo, zo wa? Zo wa laa ayeke sara si be ti lo ade, zo 
wa?” 

Ye so asi na gbata ti Tebes ayeke si nga na gbata ti Ninive 

8Ninive, mo hon gbata ti Tebes na nyen? Tebes ayeke na popo ti amaboko ti bale 
ti Nil si angu angoro tere ti lo kue. Kota bale ni angoro tere ti lo kue tongana 
gbagba. 

9Kodro ti Etiopii na ti Ezipte laa ayeke mu ando ngangu na lo, ngangu so ayeke 
hunzi pepe. Azo ti Put na ti Libii ayeke azo ti mungo maboko na lo. 

10Me ti azo ti Tebes nga, a gbu ala, a gue na ala na kodro wande. A mu akete 
molenge ti gbata ni, a bi ala na ndö ti asangbi-lege si a nika ala nikango. A mu 
akota zo ni, a kanga ala na zingiri; a bi dee ti kangbi amakonzi ni na popo ti azo 
so ahon ndö ti ala na bira. 

11Ti mo Ninive nga, fade pasi ayeke hon ndö ti mo si mo yeke ga tongana zo so 
samba ahon ndö ti lo! Mo yeke honde tere ti mo ndali ti kamene ti mo. Mo nga, 
mo yeke gi ndo ti honde tere ti mo ndali ti awato ti mo. 

Bira akara Ninive awe 

12Angangu gbagba ti mo kue ayeke tongana ale ti fige so abe awe. Gi so zo ayingi 
keke ti fige ni, ale ni ayeke ti na yanga ti zo ni. 

13Azo ti bira ti mo awoko gi tongana awali, ayanga ti kodro ti mo kue azi kota na 
awato ti mo. Wâ agbi angbongboro keke so ayeke kanga na ayanga ti gbagba ti 
kodro ti mo. 

14Ala azo ti Ninive, ala to ngu, ala bata ni ndali ti ngoi so awato ti ala ayeke ngoro 
ala kue so. Ala kiri aleke agbagba ti ala titene akiri akpengba ngangu. Ala gue, 
amu sese, ala do ya ni, ala sara na potopoto, ala gboto na biriki. 

15Me ala yeke sara gbaa, fade wâ ayeke gbi ala si ala yeke kui kue na ya ti bira. 
Wâ na bira ayeke hunzi ala tongana ti so agbadola ayeke te ye kue si ahunzi so. 

Azo ti gbata ni kue ayeke hunzi 

Azo ti gbata ni awu ando mingi tongana agbadola; ala wu mingi tongana akinda-
gozo. 

16Awadengo-buze ti ala awu ahon atongoro ti le ti nduzu; awadengo-buze ni 
ahon awe tongana agbadola so ahuru ahon. 

17Akota zo ti kodro ti ala awu tongana angadi, amakonzi ti aturugu ti ala ayeke 
tongana gba ti angadi so ayeke huru so. Na ngoi ti de, ala yeke duti na tere ti 
pere; tongana lâ asu, ala huru ague na ndo so zo ahinga pepe. Fadeso, ala yeke 
na ndo wa? 

Kota ye ti kpale 

18Mo, gbia ti Asirii, akomanda ti mo alango biani biani awe, aturugu ti mo ti kota 
kamba alango na du ti kuâ biani biani awe. Azo ti mo akangbi kirikiri na ndö ti 
ahoto, zo ti bongbingo ala na ndo oko ayeke daa pepe. 

19Mbeni yoro ndali ti kpale ti mo ayeke daa pepe, aka ti mo ni ayeke mu ande 
pepe. Azo so kue ama tënë ti ye ti sioni so asi na mo, ala yeke pika maboko ti ala 
na ngia. Zo wa si mo sara sioni na lo na ndoni na ndoni pepe, zo wa? 

Habakuk 

Habakuk 1 

1So ayeke nengo tënë so wayanga-Nzapa Habakuk abaa na ya ti mbeni ye 
tongana bango-li. 

Habakuk adekongo na KOTA GBIA ti mu maboko na lo 

2 KOTA GBIA, mbi dekongo na mo ti mu maboko na mbi aninga awe; mo yeke ma 
mbi pepe ngbii asi lawa? Mbi dekongo na mo, mbi tene: “Sarango ngangu na azo 
ahon ndoni!”, me mo zi azo ni pepe. 

3Mo sara si mbi baa ye ti sioni ngbanga ti nyen? Azo ayeke sara ngangu na amba 
ti ala, mo yeda ti baa ni na le ti mo ngbanga ti nyen? Ye so mbi yeke baa mbage 
na mbage ayeke gi gbungo ye ti azo na ngangu na sarango ngangu na azo. 
Tongana fango ngbanga ayeke daa, papa ayeke daa lakue. 

4 Ndani laa azo ayeke sara ye alingbi na ndia pepe, ala yeke fâ ngbanga na lege ti 
ndia pepe. Zo ti sioni ayeke hon ndö ti zo ti mbirimbiri, awafango-ngbanga ayeke 
fâ ngbanga kirikiri. 

Nzapa akiri tënë: azo ti Babilone amu ya ti kodro kue 

5 Kota Gbia atene: “Ala zi le ti ala, ala baa ye so ayeke si na popo ti amara nde; 
fade li ti ala ayeke ga kirikiri, li ti ala kue ayeke kpe! So ala de na fini so, ala yeke 
baa mbeni ye so ayeke si, ataa mbeni zo atene peko ni na ala, ala yeke yeda na ni 
pepe. 

6 Baa, mbi yeke sara si azo ti Babilone aga, azo ti mara so ayeke sioni mingi so, 
ala so ayeke baa mawa ti zo pepe so. Ala yeke hon na ya ti akodro ti dunia kue ti 
mu sese ti azo, sese so ayeke ti ala pepe. 

7Ala yeke asioni zo, ala yeke zia mbeto na be ti azo. Ala wani ayeke sara ndia ti li 
ti ala, ala yeke sara si iri ti ala awu. 

8Ambarata ti ala ayapu na loro ahon ze, ala yeke hon hio na bira tongana ambo 
ti ngonda so ayeke gi anyama na lakui. Azo ti kpengo na mbarata ti ala alondo 
yongoro si ala ga, ala mu ndo kue, ala yeke huru tongana ngoalo so ayeke huru 
ti ti na ndö ti nyama. 

9Ala yeke ga, kua ti ala ayeke gi ti sarango ngangu na zo, le ti ala angba gi na dawa 
ti ala; ala bongbi azo ti kanga gbani gbani tongana mbutu. 

10Ala yeke baa agbia tongana ambumbuse zo, akota zo ti kodro aga tongana ye 
ti ngia na le ti ala. Agbata so angangu gbagba ayeke na tere ni, ala yeke he ni 
hengo na ngia, ala yeke bongbi gba ti sese na tere ti gbagba ni si ala yeke mu 
agbata ni. 

11Ala hon tongana ngangu pupu, ala yeke hon ti ala hongo, tongaso tënë aga na 
li ti ala. Ngangu ti ala wani laa ayeke nzapa ti ala.” 

Habakuk akiri airi Nzapa 

12 KOTA GBIA, ngbene ye giriri, mo yeke Nzapa ti mbi pepe? Nzapa ti mbi, mo so 
mo yeke nde si mo yeke nzoni kue, zia e kui pepe! KOTA GBIA, mo soro azo so 
titene ala fâ ngbanga na li ti e. Mo so mo yeke Kota Têne so mbi luti na ndö ni ti 
bata tere ti mbi, mo mu lege na ala titene ala pika e. 

13Le ti mo alingbi na bango asioni ye pepe, ngangu so zo ayeke sara na mba ti lo, 
mo lingbi ti yeda ti baa ni pepe. Azo so ayeke ka amba ti ala so, mo lingbi ti yeda 
ti baa ala? So azo ti sioni ayeke buba azo so ayeke mbirimbiri ahon ala so, mo ke 
ti zi yanga ti mo daa ngbanga ti nyen? 

14Mo sara si azo aga tongana asusu na ya ti kota ngu-ingo; ala ga tongana akete 
nyama so makonzi ti ala ayeke daa pepe. 

15Azo ti Babilone agbu azo tongana ti so a yeke gbu susu na yango, tongana ti so 
a yeke gboto susu na ya ti gbanda, tongana ti so a yeke gbu susu na ngbengbe. 
Na pekoni, azo ni ayeke na ngia, ala yeke dodo na ngia. 

16Ndani laa, ala yeke mu sandaga na gbanda ti ala, ala yeke zö dukani na 
ngbengbe ti ala, ngbanga ti so, ndali ti gbanda ni na ngbengbe ni si ala wara gba 
ti susu na nzoni kobe ti tengo ni. 

17Fade azo ti Babilone ayeke ngba ti bi gbanda ti ala ni ti fâ na azo tongaso? Ala 
so ayeke baa mawa ti zo pepe so. 

Habakuk 2 

1Fade mbi yeke ngba na ndo so mbi yeke sara sanziri daa, mbi yeke luti na nduzu 
na ndö ti ngangu gbagba ti baa ndo. Mbi yeke ku ti ma tënë so Nzapa ayeke tene 
na mbi; mbi yeke ku tënë so lo yeke kiri na ni ndali ti demango tere ti mbi. 

Kiringo tënë ti Nzapa: azo ti baba ayeke gbu le ni pepe 

2 KOTA GBIA akiri tënë na mbi, atene: “Ye so mo baa na ya ti mbeni ye tongana 
bango-li so, mo su ni na mbeti, mo kpaka gere ti mbeti ni nzoni na le ti atêne si 
azo adiko ni nzoni. 

3Ye so mo baa na ya ti mbeni ye tongana bango-li so ayeke si na ngoi so alingbi, 
ngoi ni ayeke ga nduru nduru; tënë ni ayeke mvene pepe. Me tongana ye ni angba 
ti ninga, mo ku ni, ngbanga ti so nyen na nyen kue, ye ni ayeke si tongana ngoi ni 
alingbi. 

4 Su tënë ni tongaso: ‘Zo so baba ahon ndö ti lo, fade lo yeke kui; me fade zo ti 
mbirimbiri ayeke na fini na lege ti batango tënë ti yanga ti Nzapa.’ 

5Biani, mosoro ayeke handa zo handango: zo ti baba ayeke duti kpoo pepe, lo 
yeke zi yanga ti lo kota tongana ndo ti akuâ; lo yeke tongana kuâ so nzara ti lo 
ayeke hunzi pepe. Lo bongbi amara kue na tere ti lo, lo zia azo kue na gbe ti 
komandema ti lo. 

6Me ti azo so lo zia ala na gbe ti komandema ti lo so, fade ala kue ayeke kasa lo, 
ala yeke he lo na ngia si ala yeke tene atënë ti songo be na lo.” 

Atënë oku ti ye ti mawa so ayeke si 

Fade ala yeke tene: “Mawa na mo, mo so mo yeke bongbi na ndö ti tere, na ndö 
ti tere aye so ayeke ti mo pepe! Mo yeke bongbi ni ngbii asi lawa? Gba ti ayongo 
laa mo bongbi ni na ndö ti mo. 

7Azo so asara boon na mo so, ala yeke londo hio ti ga na tere ti mo pepe? Ala 
yeke londo ti yingi mo pepe? Ala yeke nzi nga aye ti mo. 

8So mo nzi aye ti amara mingi so, fade tanga ti azo so angba so ayeke nzi aye ti 
mo, ndali ti so mo tuku mene ti azo, mo sara ye ti ngangu na kodro ti azo ni, na 
gbata ti ala nga na azo ti gbata ni. 

9Mawa na mo, mo so mo yeke mu ye ti azo na lege ti nzi ndali ti asewa ti mo! Mo 
yeke sara tongaso titene mo duti na kota ndo si ye ti mawa alingbi ti wara mo 
pepe. 

10Na sarango ye tongaso, mo yeke zia kamene na le ti asewa ti mo, mo yeke buba 
fini ti gba ti amara, mo yeke buba nga fini ti mo wani. 

11Ataa atêne ti dere ti da ayeke dekongo: ‘Mawa!’ si ayongoro keke ti li ti da 
ayeke mu tënë na yanga ti atêne ni. 

12“Mawa na mo, mo so mo leke gbata na lege ti tukungo mene, mo zia gere ti 
gbata na lege ti sarango ye ti ngangu na azo! 

13 Ndani laa, kua so amara asara ayeke hunzi na le ti wâ, azo ayeke baa pasi na 
kua senge senge. Aye so kue alondo na KOTA GBIA pepe? Lo so lo yeke na ndö ti 
dunia kue so. 

14 Biani, fade azo ayeke hinga gonda ti KOTA GBIA si gonda ni ayeke si singo na 
ndö ti sese tongana ti so ngu asi singo na ya ti kota ngu-ingo. 

15“Mawa na mo, mo so mo mu samba na mba ti mo, mo tuku sioni samba na mba 
ti mo, lo nyon ngbii ahon ndö ti lo, azo abaa tere ti lo so ayeke ndumbu si ala he 
lo. 

16Ti mo, mo baa fade mo tene, azo ayeke gonda mo mingi, me gba ti kamene laa 
ayeke hon ndö ti mo. Ngoi titene mo nyon ti mo samba ni laa; ngoi titene mo 
fa pito ti mo na le ti azo laa! Fade KOTA GBIA ayeke sara titene mo nyon kopo ti 
ngonzo so ayeke na maboko ti lo ti koli. Fade gonda ti mo ayeke ga ye ti kamene! 

17Biani, ye ti ngangu so mo sara na akeke ti Liban, fade ayeke kiri na li ti mo wani; 
mo fâ anyama mingi, fade anyama ni ayeke zia mbeto na be ti mo. Aye so kue 
ayeke si ndali ti so mo tuku mene ti azo, mo sara ye ti ngangu na kodro ti azo ni, 
na gbata ti ala nga na azo ti gbata ni. 

18Yanda so zo amu keke si aleke na ni, kua ti lo ayeke nyen? Wen so zo akporo 
na wâ si lo leke na limo ti yanda ni so, limo ni ayeke fa tënë ti mvene. Wakode-
kua laa aleke aye ni so, ala yeke tene tënë pepe; lo zia be ti lo na ndö ti ayanda ni 
ngbanga ti nyen? 

19“Mawa na mo, mo so mo tene na nduru keke, mo tene: ‘Londo!’, wala mo tene 
na têne so ayeke buburu, mo tene: ‘Zingo!’ Têne ni ayeke fa ye na zo? Ataa a 
kanga lôro na wen ti nginza na tere ni, lo yeke na fini pepe. 

20Me KOTA GBIA ayeke na ya ti kota da ti lo so ayeke nde si ayeke nzoni kue. 
Ayeke nzoni azo ti sese kue akai kpoo na dawa ti lo!” 

Habakuk 3 

Habakuk asambela 

1Wayanga-Nzapa Habakuk asambela. Sambela ni ayeke tongana bia ti mawa. 

2 KOTA GBIA, mbi ma tënë so mo tene awe; mbeto agbu mbi ndali ti ye so mo 
sara. KOTA GBIA, na ya ti angu so ayeke ga so, sara si aye ni abaa gigi; na ya ti 
angu so ayeke ga so, sara si azo abaa ni. Me tongana mo sara ngonzo, mo girisa 
ti baa mawa ti zo pepe. 

3Nzapa alondo na Teman si ayeke ga; lo so lo yeke nde si lo yeke nzoni kue so, lo 
londo na ahoto ti Paran si lo yeke ga. Luti kete Nengo ti lo ti gbia amu ya ti yayu 
kue, sese asi singo na tënë ti sepelango lo. 

4Lo yeke su tongana lâ. Azango ye tongana ti lâ asigigi na maboko ti lo; na ndo 
so laa ngangu ti lo ahonde tere daa. 

5Kobela ti bubango kodro ayeke tambula na dawa ti lo, kobela ti wâ ti tere ayeke 
tambula na peko ti lo. 

6Tongana lo luti, sese ayeke yingi. Tongana lo baa ndo, amara ayeke do na mbeto. 
Ahoto ti giriri, ya ni asungba, akete hoto ti giriri ayeke kungbi, ati na sese, akete 
hoto ni ayeke ando lege so lo yeke tambula daa. 

7Mbi baa azo ti Kushan, tere ti ala ado na ya ti ada ti ala ti bongo; mbi baa azo ti 
Madian, ala sara mbeto na ya ti ada ti ala so ala sara na bongo. 

8KOTA GBIA, be ti mo aso na tere ti akota ngu? Ngonzo ti mo alondo na tere ti 
akota ngu? Ngonzo ti mo ti wâ alondo na tere ti kota ngu-ingo? Tongana mo ko 
na ndö ti ambarata ti mo, apusu ti mbarata ti mo ayeke gue na mo ti so benda. 

9Mo leke kokora ti mo nduru ti pika ni awe, dengo ba ti yanga ti mo ayeke 
tongana ale ti kokora ni. Luti kete Mo suru ya ti sese si kota ngu asigigi daa. 

10Akota hoto abaa mo, ala yeke do na mbeto; kota ngu-Nzapa apika, amu ndo 
kue; kota ngu-ingo atoto, lo tuku amapo ti lo kâ na nduzu. 

11Na dawa ti zango ti ale ti kokora ti mo nga na dawa ti zango le ti alikongo ti mo 
so ayeke hon hongo, lâ na nze aluti kpoo. 

12Na ngonzo na be ti mo, mo yeke tambula na ndö ti sese; na kota ngonzo na be 
ti mo, mo yeke do amara na gbe ti gere ti mo. 

13 Mo ga ti soo azo ti mo, mo ga ti soo zo so mo zia lo gbia. Mo kinda makonzi ti 
asioni zo, mo hunzi nga azo ti lo kue. Luti kete 

14Mo koro li ti amakonzi ti awato ni taa na ale ti kokora ti ala wani. Lani awato 
ni aga na loro tongana kota pupu ti ngu-Nzapa ti tumba e. Ala yeke dekongo na 
ngia, mo baa mo tene, ala gbu zo awe si ala yeke gue ti te lo na hondengo ni. 

15Mo hon na ambarata ti mo na ya ti kota ngu-ingo, na popo ti angangu mapo. 

16Mbi ma tënë ti aye so si li ti mbi kue akpe. Toto ti aye ni asara si yanga ti mbi 
ado dongo, bio ti mbi awoko kue, gere ti mbi awoko kue, mbi lingbi ti luti na 
nduzu pepe. Mbi duti kpoo ti ku lango ti ye ti vundu ni, ti ku lango ti gue ti tiri 
bira na azo so ayeke sara ngangu na e. 

17Biani, akeke ti fige akiri ale pepe, akeke ti vinye akiri adu alengo ni pepe, akeke 
ti olive akiri adu alengo ni pepe, ayaka akiri amu kobe ti tengo ni na azo pepe. 
Na ya ti gbagba, ataba ayeke daa mbeni pepe, na ya ti gbagba ti batango abagara, 
abagara ayeke daa mbeni pepe. 

18Ti mbi, mbi yeke na ngia ndali KOTA GBIA, mbi yeke dodo na ngia ndali ti 
Nzapa, lo so lo soo mbi na kuâ. 

19 Kota Gbia NZAPA ayeke ngangu ti mbi. Lo sara si gere ti mbi ayapu tongana ti 
tagba, lo sara si mbi tambula na ndö ti ahoto. Bia so ayeke ndali ti makonzi-bia. A 

he ni na kundi. 

Sofonii 

Sofonii 1 

1So ayeke tënë ti KOTA GBIA so asi na Sofonii, molenge ti Kushi; Kushi ayeke 
molenge ti Gedalia; Gedalia ayeke molenge ti Amaria; Amaria ayeke molenge ti 
Ezekias. KOTA GBIA atene tënë ni na ngoi so Yosias, molenge ti Amon ayeke gbia 
ti Juda. 

Nzapa afâ ngbanga na ndö ti sese kue 

2So tënë ti yanga ti KOTA GBIA laa: “Fade mbi yeke hunzi aye kue kue kue na ndö 
ti sese. 

3Fade mbi yeke hunzi azo na anyama kue, andeke ti le ti nduzu na asusu ti kota 
ngu-ingo kue; mbi yeke hunzi asioni zo nga na aye so kue ayeke sara si ala yeke 
ti so. Mbi yeke hunzi azo kue kue kue na ndö ti sese.” So tënë ti yanga ti KOTA 
GBIA laa. 

Nzapa ayeke ga na tere ti azo ti Juda na ti Jérusalem 

4“Fade mbi yeke yoro maboko ti mbi ti pika azo ti Juda nga na azo so kue alango 
na Jérusalem. Mbi yeke sara si aye so azo ayeke voro na Baal angba na ya ti kodro 
ni oko pepe; ataa awayango-sandaga so ayeke sara kua na lo, azo ayeke girisa iri 
ti ala. 

5Fade mbi yeke hunzi azo so ayeke gue na li ti ada ti voro lâ, nze nga na atongoro, 
mbi yeke hunzi azo so ayeke voro mbi KOTA GBIA si ala yeke deba na iri ti mbi, 
me na pekoni, ala yeke deba nga na iri ti yanda ti ala Milkom. 

6Mbi yeke hunzi azo so ado mbi KOTA GBIA azia, ala so ayeke gi mbi pepe si ala 
yeke hunda mbi pepe so.” 

7Ala azo, ala kai kpoo na dawa ti Kota Gbia NZAPA, ngbanga ti so lango ti KOTA 
GBIA aga nduru awe. KOTA GBIA aleke mbeni sandaga awe, lo iri azo ti tengo 
kobe ti sandaga ni si ala leke tere ti ala awe. 

8KOTA GBIA atene: “Na lango ti sandaga ni, fade mbi yeke ga na tere ti akota zo, 
amolenge ti gbia nga na azo so ayeke yu bongo tongana ti awande. 

9Na lango ni so, fade mbi yeke ga na tere ti azo so kue ayeke huru hurungo ti li 
na ya ti da, ala so ayeke sara si ya ti da ti makonzi ti ala asi singo na aye so ala 
gbu na ngangu nga na aye so ala wara na lege ti handango zo. 

10So tënë ti yanga ti KOTA GBIA laa: na lango ni so, azo ayeke ma dekongo na 
yanga ti gbagba Ti-asusu; azo ayeke ma kota dekongo na ya ti Fini Vaka, ala yeke 
ma go ti aye so ati ngangu na ndö ti akete hoto. 

11Ala azo ti vaka Ti-gbeni, ala dekongo ngangu, ngbanga ti so a fâ azo ti kango ye 
kue awe, a hunzi azo ti dengo buze kue awe. 

12Na ngoi ni so, fade mbi yeke mu lamba ti gi ndo na ya ti gbata ti Jérusalem; mbi 
yeke ga na tere ti azo so ayeke duti senge senge na ndö ti mosoro ti ala so; ala 
yeke tene na be ti ala, atene: ‘KOTA GBIA alingbi ti sara mbeni ye oko pepe, ataa 
nzoni ye wala sioni ye!’ 

13Fade a yeke nzi amosoro ti ala, a yeke buba ada ti ala; ala yeke sara ada, me ala 
yeke lango na ya ni pepe; ala yeke fâ ayaka ti vinye, me ala yeke nyon vin ni 
pepe.” 

Lango ti KOTA GBIA 

14 Kota lango ti KOTA GBIA aga nduru awe; lango ni aga nduru awe, lango ni 
ayeke ga hio hio mingi. Na lango ti KOTA GBIA, fade be ti azo ayeke fun kue si ala 
yeke dekongo; ataa angangu zo ti bira, ala yeke dekongo na mbeto. 

15Lango ni ayeke lango ti ngonzo, lango ti ye ti ngangu na ti kota mbeto, lango so 
ye kue ayeke buba na lango ti kota kpale; lango so ndo ayeke vuko pitipiti, lango 
ti vukongo ndo, lango ti mbinda na ti vuko mbinda. 

16Lango ni ayeke lango ti hurungo didi, lango ti dekongo ti bira ti mu agbata so 
ngangu gbagba ayeke na tere ni nga na ada so ayo na nduzu mingi so. 

17“Fade mbi yeke sara titene ye ti ngangu aga na ndö ti azo, ala yeke tatara ndo 
tongana awaziba, ngbanga ti so ala sara siokpari ti ke mbi KOTA GBIA. Fade a 
yeke tuku mene ti ala tongana fuku ti sese, a yeke tuku kuâ ti ala tongana zende.” 

18Na lango so KOTA GBIA ayeke sara kota ngonzo, fade wen ti nginza ti ala, wala 
lôro ti ala ayeke soo ala na kuâ pepe; mbanda ti lo so ayeke londo tongana wâ 
ayeke gbi sese kue. Biani, ye ni ayeke duti ye ti ziango kota mbeto na be ti zo. 
KOTA GBIA ayeke fâ azo ti sese kue ti hunzi ala. 

Sofonii 2 

A iri azo ti kiri na mbage ti Nzapa 

1Ala azo ti mara so kamene ayeke sara ala pepe so, ala bongbi tere ti ala, ala gbu 
li ti ala 

2kozoni si mbela ni asi, ngbanga ti so lango ni ayeke hon tongana holengo pere 
so pupu amu ahon na ni. Ala gbu li ti ala kozoni si sioni ngonzo ti KOTA GBIA aga 
na ndö ti ala, kozoni si lango ti ngonzo ti KOTA GBIA aga na ndö ti ala. 

3 Ala asenge zo kue ti sese so, ala gi KOTA GBIA; ala so ayeke sara ye na lege ti 
ndia ti lo, ala gi lege ti sara ye ti mbirimbiri, ala gi lege ti sara tere ti ala kete na 
dawa ti Nzapa. E hinga pepe, fade ala yeke soo fini ti ala na lango so KOTA GBIA 
ayeke sara ngonzo. 

Sioni so ayeke si na azo ti mbage ti Do 

4Zo ayeke kiri ti ngba na ya ti gbata ti Gaza pepe, gbata ti Askalon ayeke ga 
ngonda; a yeke tumba azo ti Asdod gi na bekombite, a yeke gboto azo ti Ekron 
tongana ti so a yeke gboto pere na gunda ni kue. 

5Mawa na ala, azo so alango na yanga ti kota ngu-ingo, mara ti azo ti Kereti; tënë 
ti KOTA GBIA so ayeke na tere ti ala: “Mo Kanaan, sese ti azo ti Filistii, fade mbi 
yeke buba mo kue, mbeni zo oko ti ngba kâ ayeke daa pepe. 

6Sese ti mo so ayeke na yanga ti kota ngu-ingo ayeke ga ndo so anyama ayeke te 
pere daa, ayeke ga ndo so azo ti batango nyama ayeke tambula daa, ayeke ga 
gbagba ti ataba.” 

7Tanga ti azo ti Juda so angba na fini, fade sese ni ayeke ga ti ala; ala yeke gue na 
anyama ti ala ti te pere na ando ni so; na bi, ala yeke lango na ya ti ada ti Askalon. 
Biani, KOTA GBIA, Nzapa ti ala ayeke ga ti sara nzoni na ala, lo yeke sara si gigi 
ti ala akiri aga nzoni. 

Sioni so ayeke si na azo ti mbage ti To 

8“Mbi ma zongango ndo ti azo ti Moab, mbi ma sioni zongango ndo ti azo ti Amon 
so ala zonga na azo ti mbi. Ala mu sese ti azo ti mbi ti kono na sese ti ala. 

9 Mbi yeke na fini! So tënë ti yanga ti KOTA GBIA so ngangu ti lo ahon angangu 
kue, Nzapa ti Israel laa: Ndani laa, fade Moab ayeke ga tongana Sodome, azo ti 
Amon ayeke ga tongana Gomore. Kodro ti ala ayeke ga mbeni ndo so akeke ti ki 
amu ya ni kue, mbeni ndo so gi ingo laa ayeke daa, kodro ni ayeke buba biani 
biani. Tanga ti azo ti mbi so angba na fini, ala yeke ro aye ti kodro ni kue, ala yeke 
mu kodro ni ti ga ti ala.” 

10Ye so ayeke si na ala ndali ti baba ti ala laa. Biani, ala zonga azo ti KOTA GBIA 
so ngangu ti lo ahon angangu kue, ala mu sese ti azo ti lo ti kono na sese ti ala. 

11Fade KOTA GBIA ayeke zia kota mbeto na be ti ala, lo yeke hunzi anzapa ti sese 
kue. Tongaso, ataa amara so kue ayeke na yongoro ndo, ala yeke kuku akpo li ti 
ala na sese na dawa ti lo, zo oko oko na kodro ti lo. 

Sioni so ayeke si na azo ti mbage ti Mbongo na ti Banga 

12“Ala azo ti Etiopii nga, fade mbi yeke sara si ala kui na ya ti bira.” 

13 Fade Kota Gbia ayeke yoro maboko ti lo ti tiri bira na azo ti Banga; lo yeke 
buba kodro ti Asirii, lo yeke sara si gbata ti Ninive aga ngonda so ahole kasakasa. 

14Gi anyama ti kodro na mara ti anyama nde nde laa ayeke lango na ya ni; andeke 
ti bi na abelu ayeke lango na go ti ada, toto ti andeke ayeke sigigi na le ti 
afenetere. Taa gi na yanga ti ada ni, gi aye so abuba awe, akeke ti sedre so a leke 
na ada ni angba senge. 

15Baa, ye so ayeke si na gbata so, gbata so aduti ando na ngia so laa! Gbata so 
abaa ti lo atene, mbeni sioni ye alingbi ti si na lo pepe so; lo tene: “Gi mbi oko 

awe!” Asara tongana nyen laa gbata ni akiri aga ngonda so? Akiri aga ndo ti lango 
ti anyama so? Zo so kue ayeke hon nduru na ni ayeke huru yanga ti lo si lo yeke 
sara maboko ti he na gbata ni. 

Sofonii 3 

Azo ti Jérusalem ama iringo ndo ti Nzapa pepe 

1Mawa na gbata ti ngangu li so, gbata so sioni ayeke na tere ti lo so, gbata ti 
sarango ngangu na azo so! 

2 Gbata ni ama iringo ndo pepe, lo ma wango pepe, lo zia be ti lo na ndö ti KOTA 
GBIA pepe, lo ga nduru na Nzapa ti lo pepe. 

3 Amakonzi ti lo ayeke tongana abamara so ayeke toto; awafango-ngbanga ti lo 
ayeke tongana ambo ti ngonda so ate kobe ti ala ti lakui kue si na ndaperere, ala 
yeke na ye oko ti tengo ni pepe. 

4Awayanga-Nzapa ti lo ayeke azo ti kirikiri, azo ti handango zo; awayango-
sandaga ti lo asara si ye so a zia nde ndali Nzapa aga sioni; ala do ndia na sese. 

5Andaa KOTA GBIA ayeke na ya ti gbata ni, lo yeke mbirimbiri, lo yeke sara ye ti 
sioni pepe. Lakue na ndaperere, lo yeke fâ ngbanga polele; lo zia lege ni pepe. 
Ataa so kue, kamene ayeke sara zo ti sioni pepe. 

6KOTA GBIA atene: “Mbi hunzi ambeni mara kue awe, mbi kungbi agbagba ti bira 
ti ala; mbi sara si ndö ti alege ti ala angba senge, zo oko akiri ahon daa pepe; mbi 
buba agbata ti ala kue awe, zo oko angba pepe, zo ti lango na ya ni ayeke daa 
pepe. 

7Mbi tene na be ti mbi, mbi tene: ‘Mo gbata so, tongana mo kpe fade mbeto ti 
mbi, tongana mo ma fade wango ti mbi, ka a yeke buba mo pepe.’ Me lakue so 
mbi yeke ga ti pika mo, azo ti mo ayeke kpe hio ti sara sioni ahon ndoni. 

8So tënë ti yanga ti KOTA GBIA laa: Ala ku mbi! Ala ku lango so mbi yeke ga ti 
sigigi na nda ti ala. Mbi leke na be ti mbi ti bongbi amara kue, ti bongbi akodro ti 
agbia kue, ti fâ ngbanga na li ti azo ni, ti tuku ngonzo ti mbi ti wâ na ndö ti ala. 
Biani, mbanda ti mbi so ayeke londo tongana wâ ayeke gbi sese kue.” 

Fade Nzapa ayeke sanze sarango ye ti azo 

9“Tongaso, fade mbi yeke ndu poro ti yanga ti amara titene aga nzoni si ala kue 
alingbi ti di iri ti mbi KOTA GBIA, ala kue ayeke sara kua ti mbi na be oko. 

10Ataa azo so ayeke voro mbi, ala so akangbi yongoro kâ na peko ti bale ti Etiopii, 
fade ala yeke ga na mbi sandaga ti ala.” 

Tanga ti azo ti Israel so angba na fini 

11 “Na lango ni so, ala azo ti mbi, asioni ye so kue ala sara, aye so ala sara ti ke 
mbi, fade kamene ni ayeke kiri ti sara ala pepe. Biani, na lango ni so, azo ti kirikiri 

so baba ahon ndö ti ala, mbi yeke zi ala na popo ti ala, azo ti mbi. Tongaso si ala 
zia lege ti sarango kuru baba na ndö ti hoto ti mbi so ayeke nde si ayeke nzoni 
kue. 

12Fade mbi yeke zia asenge zo na azo ti mawa angba na popo ti ala. Ala yeke kpe 
na mbi KOTA GBIA titene mbi bata ala. 

13 Tanga ti azo ti Israel so angba na fini ayeke kiri ti sara sioni pepe, ala yeke kiri 
ti tene mvene pepe, a yeke kiri ti wara tënë ti handango ndo na yanga ti ala pepe. 
Me fade ala lingbi ti te kobe nzoni, ala lingbi ti wu tere ti ala nzoni, zo oko ti zia 
mbeto na be ti ala ayeke daa pepe.” 

A yeke kiri ti leke gbata ti Jérusalem 

14Mo gbata ti Sion, mo dekongo na ngia! Ala azo ti Israel, ala pika maboko ti ala 
na ngia. Mo gbata ti Jérusalem, mo duti na ngia na be ti mo kue! 

15Ngbanga so KOTA GBIA aye ti fâ na li ti ala so, lo zia ni awe; lo tumba awato ti 
ala yongoro awe. KOTA GBIA, gbia ti Israel, ayeke na popo ti ala, mbeni ye ti sioni 
ayeke kiri ti zia mbeto na be ti ala pepe. 

16Na lango ni so, fade a yeke tene na gbata ti Jérusalem: “Sion, sara mbeto pepe, 
be ti mo awoko pepe! 

17KOTA GBIA, Nzapa ti mo ayeke na popo ti mo, lo yeke kpengba zo ti bira, lo 
yeke zo ti songo mo na kuâ. Tere ti lo anzere mingi ndali ti mo; na lege ti ndoye 
ti lo, lo yeke kiri ti bi tënë na li ti mo pepe. Lo yeke dodo, lo yeke dekongo na ngia 
ndali ti mo. 

18Azo so ayeke na ya ti vundu, azo so ayeke yongoro na mo si ala lingbi ti sara 
matanga pepe so, fade mbi yeke bongbi ala. Tongaso, mbi yeke zi kamene so fade 
ane na ndö ti Jérusalem. 

19Na ngoi ni so, fade mbi yeke sara sioni na azo so kue asara ngangu na ala. Azo 
so awara ka, fade mbi yeke kanga le ti ka ti ala; azo so a gbu ala, a gue na ala na 
kodro wande, mbi yeke kiri ti bongbi ala na ndo oko. Fade mbi yeke sara titene 
azo ane ala si iri ti ala awu, amu ya ti akodro so kue a zia lani kamene na le ti ala 
daa. 

20Na ngoi ni so, mbi yeke kiri na ala; gi na ngoi ni so, mbi yeke bongbi ala na ndo 
oko. Gi na le ti ala wani, mbi yeke sara titene gigi ti ala akiri aga nzoni. Mbi yeke 
sara titene azo ane ala si iri ti ala awu, amu ndo na popo ti azo ti sese kue.” Tënë 
so KOTA GBIA atene laa. 

Aggée 

Aggée 1 

Ngoi ti kiri ti leke kota da ti KOTA GBIA alingbi awe 

1Na ngu use ni so Darius ayeke gbia, na lango oko ti nze omene ni, tënë ti KOTA 
GBIA asi na wayanga-Nzapa Aggée titene lo tene peko ni na Zorobabel, 
govoronere ti sese ti Juda, molenge ti Shealtiel. Lo tene nga peko ti tënë ni na 
kota wayango-sandaga Yeshua, molenge ti Yosadak. 

2Tënë so KOTA GBIA so ayeke na ndö ti dunia kue atene ayeke so: “Azo ti kodro 
so ayeke tene: ‘Ngoi ti sarango kota da ti KOTA GBIA ade ti lingbi pepe’ ” 

3Tënë ti KOTA GBIA asi na wayanga-Nzapa Aggée titene lo tene peko ni, lo tene: 

4“Ngoi titene ala lango na ya ti ada ti ala so ala leke ni pendere pendere laa si 
kota da ti mbi, KOTA GBIA abuba kue so? 

5Tënë so KOTA GBIA so ayeke na ndö ti dunia kue atene ayeke so: Fadeso, ala 
gbu li ti ala nzoni na ndö ti aye so ayeke si na ala. 

6Ala lu kobe mingi, me ala fâ ni gi kete; ala yeke te kobe, me ya ti ala ayeke si 
pepe; ala yeke nyon vin, me tere ti ala ayeke nzere pepe; ala yeke yu bongo, me 
tere ti ala ayeke mu wâ pepe. Zo ti kua ayeke wara futa ti lo, me nginza ni ayeke 
li gi na ya ti bozo so akoro awe. 

7Tënë so KOTA GBIA so ayeke na ndö ti dunia kue atene ayeke so: Ala gbu li ti 
ala nzoni na ndö ti aye so ayeke si na ala.” 

8KOTA GBIA atene: “Ala gue na ndö ti hoto, ala de akeke aga na ni, ala sara na 
kota da ti mbi. Tongaso fade be ti mbi ayeke nzere si azo abaa nengo ti mbi. 

9Ala ku fade ti wara kobe ti yaka mingi, me ala wara ni gi kete. Kete ni so angba 
na ala so, mbi huru ni si ahon kue. Ye ni asi tongaso ndali ti nyen? So tënë ti yanga 
ti KOTA GBIA so ayeke na ndö ti dunia kue laa: Ye ni asi ndali ti so kota da ti mbi 
abuba, me zo oko oko amu ngangu ti lo kue ti sara gi da ti lo wani. 

10Ndani laa ngu-Nzapa ake ti pika si sese ake ti mu ale ti kobe. 

11Mbi sara si buru aga na ya ti kodro ni: ndo ahole na li ti ahoto, na ya ti ayaka 
ti ble, ayaka ti vinye, ayaka ti olive nga na tanga ti ayaka ti kobe kue. Azo na 
anyama abaa pasi mingi ndali ti buru ni si peko ti akua ti maboko ti ala kue angba 
senge.” 

12Tongaso Zorobabel, molenge ti Shealtiel, na Yeshua, kota wayango-sandaga, 
molenge ti Yosadak na tanga ti azo ti kodro ni kue ama atënë ti KOTA GBIA, 
Nzapa ti ala, atënë so lo zia na yanga ti wayanga-Nzapa Aggée titene lo tene peko 
ni na ala si azo ni akpe mbeto ti KOTA GBIA. 

13Na pekoni, Aggée, watokua ti KOTA GBIA atene tënë alingbi na tokua so KOTA 
GBIA amu na lo ndali ti azo. Tënë ni ayeke so: “Mbi yeke na ala; so tënë ti yanga 
ti KOTA GBIA laa.” 

14KOTA GBIA amu ngangu na be ti Zorobabel, govoronere ti sese ti Juda, molenge 
ti Shealtiel; lo mu nga ngangu na be ti kota wayango-sandaga Yeshua, molenge 
ti Yosadak nga na tanga ti azo ti kodro ni. Ala ga si ala to nda ti sara kua ti kota 
da ti KOTA GBIA, Nzapa ti ala so ayeke na ndö ti dunia kue. 

15Ala to nda ti akua ni na lango baleuse na osio ti nze omene ni. 

Aggée 2 

Pendere ti fini kota da ti KOTA GBIA 

1Na use ngu ni so Darius ayeke gbia, na lango baleoko na oko ti nze mbarambara 
ni, tënë ti KOTA GBIA asi na wayanga-Nzapa Aggée titene lo tene peko ni: 

2Tene na Zorobabel, govoronere ti sese ti Juda, molenge ti Shealtiel, lo na kota 
wayango-sandaga Yeshua, molenge ti Yosadak nga na tanga ti azo ti kodro ni 
kue, mo tene: 

3“Na popo ti ala, zo wa laa abaa ando mara ti pendere ti kota da ti KOTA GBIA ti 
kozoni so? Ti fadeso, ala yeke baa ni tongana nyen? Da ni ayeke fadeso ye oko na 
le ti ala pepe? 

4Ti fadeso, Zorobabel, gbu ngangu! So tënë ti yanga ti KOTA GBIA laa. Yeshua, 
kota wayango-sandaga, molenge ti Yosadak, gbu ngangu! Ala azo ti kodro ni kue, 
ala gbu ngangu! So tënë ti yanga ti KOTA GBIA laa. Ala kue alondo, asara kua! 
Biani, mbi yeke na ala! So tënë ti yanga ti KOTA GBIA so ayeke na ndö ti dunia 
kue laa. 

5 Na ndembe so ala londo ando na Ezipte ti sigigi, mbi deba yanga ti mbi na ala. 
Tongaso, Yingo ti mbi ayeke duti na popo ti ala, ala sara mbeto oko pepe! 

6 Biani, tënë so KOTA GBIA so ayeke na ndö ti dunia kue atene ayeke so: Gi na ya 
ti kete ngoi, angba mingi pepe, fade mbi yeke yingi nduzu na sese, kota ngu-ingo 
na kuru sese. 

7Fade mbi yeke yingi amara kue si apendere ye ti ala ayeke ga ge gbani gbani. 
Fade mbi yeke sara titene gonda asi singo na ya ti kota da so; tënë so KOTA GBIA 
atene laa. 

8Nginza ayeke ti mbi, lôro ayeke ti mbi; so tënë ti yanga ti KOTA GBIA so ayeke 
na ndö ti dunia kue laa. 

9Tongaso, fade gonda ti kota da so ayeke hon gonda ti kozo da ni. Na ndo so, mbi 
yeke sara titene siriri aduti daa; so tënë ti yanga ti KOTA GBIA so ayeke na ndö 
ti dunia kue laa.” 

Azo ni aga sioni awe 

10Na lango baleuse na osio ti nze gumbaya ti use ngu ni so Darius ayeke gbia, 
tënë ti KOTA GBIA akiri asi na wayanga-Nzapa Aggée, atene: 

11 “Tënë so KOTA GBIA so ayeke na ndö ti dunia kue atene ayeke so: Hunda na 
awayango-sandaga ti fâ ya ti tënë so: 

12Mbeni zo akanga na yanga ti bongo ti lo mbeni kasa ti nyama so a mu ni 
na sandaga na Nzapa. Na pekoni, yanga ti bongo ni so andu mapa, wala akugbe 
ti kasa, wala vin, wala mafuta, wala mbeni mara ti kobe nde, a zia akobe ni so 
nde ndali ti Nzapa awe?” Awayango-sandaga akiri tënë, atene: “Ên-en!” 

13 Aggée akiri ahunda ala, atene: “Tongana mbeni zo andu kuâ ti zo, andaa lo 
ga sioni awe. Na pekoni, tongana lo kiri lo ndu mbeni kobe ni so, kobe ni aga 
nga sioni awe?” Awayango-sandaga akiri tënë: “Een, aga sioni awe!” 

14Aggée akiri tënë: “So tënë ti yanga ti KOTA GBIA laa: ‘Azo ti kodro so ayeke gi 
tongaso. Mara so ayeke gi tongaso na le ti mbi. Aye ti maboko ti ala kue ayeke gi 
tongaso; aye so ala yeke mu na mbi na sandaga aga sioni awe.’ ” 

Laso, ala gbu li ti ala nzoni 

15 KOTA GBIA akiri atene: “Fadeso, ala gbu li ti ala nzoni na aye so ayeke si, ti 
londo laso ti gue na ni. Kozo titene ala do atêne na ndoni na ndoni ti sara na kota 
da ti KOTA GBIA, 

16nyen laa asi na ala, nyen? Mbeni zo abaa ti lo atene, ni yeke gue ti mu sakpa ti 
kobe baleuse na ya ti gogoro, me lo wara gi sakpa baleoko. Mbeni zo apete vin ti 
lo na ya ti du, lo baa ti lo, lo tene, ni yeke wara litere baleoku, me lo wara gi litere 
baleuse. 

17Mbi pika ala si akua ti maboko ti ala kue abuba; mbi sara si akobe ti yaka ti ala 
ahole si afun, pembe ti bekpa ati na ndö ti akobe ni si abuba ni. Me ala kiri na 
mbage ti mbi pepe; so tënë ti yanga ti KOTA GBIA laa. 

18Ala gbu li ti ala nzoni na aye so ayeke si, ti londo laso ti gue na ni. Laso, na lango 
baleuse na osio ti nze gumbaya ni si a zia gere ti kota da ti KOTA GBIA; be ti ala 
agirisa na ni pepe. 

19Ale ti kobe angba na ya ti agogoro ti ala? Ataa keke ti vinye, keke ti fige, keke ti 
grenade nga na keke ti olive ale oko pepe. Ti londo laso ti gue na ni, mbi yeke 
sara tufa na ndö ti ala.” 

KOTA GBIA amu zendo na Zorobabel 

20Tënë ti KOTA GBIA akiri asi na Aggée ti fani use ni, na lango baleuse na osio ti 
nze ni, atene: 

21“Tene na Zorobabel, govoronere ti sese ti Juda, mo tene: ‘Fade mbi yeke yingi 
nduzu na sese. 

22Mbi yeke kinda mbata ti agbia si mbi yeke zi ngangu ti akodro-gbia ti amara; 
mbi yeke kinda apusu ti mbarata na azo ti kpengo na ni; ambarata na azo ti 
kpengo na ambarata ni ayeke ti. Zo oko oko ayeke fâ mba ti lo na yongoro zeme. 

23So tënë ti yanga ti KOTA GBIA so ayeke na ndö ti dunia kue laa: Na lango ni so, 
fade mbi yeke mu mo, Zorobabel, molenge ti Shealtiel, mo so mo yeke zo ti kua 
ti mbi, so tënë ti yanga ti KOTA GBIA laa, mbi yeke zia mo tongana ye ti kpongo 
na nzoroko ti mbi, ngbanga ti so, mo laa mbi soro mo; so tënë ti yanga ti KOTA 
GBIA so ayeke na ndö ti dunia kue laa.’ ” 

Zakarii 

Zakarii 1 

AYE SO ZAKARII ABAA 
KOTA GBIA airi azo ti Israel 

1 Na ngu use ni so Darius ayeke gbia, na nze miombe ni, tënë ti KOTA GBIA asi na 
wayanga-Nzapa Zakarii, molenge ti Berekia, molenge ti Ido. Tënë ni atene: 

2“Be ti mbi KOTA GBIA aso mingi na akotara ti ala, azo ti Israel, 

3 nilaa fade mo yeke tene na ala: Tënë so KOTA GBIA so ayeke na ndö ti dunia 
kue atene ayeke so: Ala kiri na mbage ti mbi – so tënë ti yanga ti KOTA GBIA so 
ayeke na ndö ti dunia kue laa – si fade mbi yeke kiri na mbage ti ala; tënë so 
KOTA GBIA so ayeke na ndö ti dunia kue atene laa. 

4Ala sara ye tongana ti akotara ti ala pepe. Ando, akozo wayanga-Nzapa afa tënë 
ti mbi na akotara ti ala ni, atene: Tënë so KOTA GBIA so ayeke na ndö ti dunia 
kue atene ayeke so: ‘Ala zia ngbene lege ti sarango ye ti ala, ala zia asioni sarango 
ye ti ala.’ Me ala ma pepe, ala ma yanga ti mbi pepe; so tënë ti yanga ti KOTA 
GBIA laa. 

5Fadeso, akotara ti ala ni ayeke na ndo wa? Awayanga-Nzapa ni angba lakue na 
fini? 

6Me atënë ti mbi na ambela ti mbi so mbi zia na yanga ti awayanga-Nzapa, azo ti 
kua ti mbi, ti tene na ala so, atënë ni andu akotara ti ala. Nilaa, akotara ti ala akiri 
na mbage ti mbi si ala yeda, atene: ‘KOTA GBIA so ayeke na ndö ti dunia kue 
aleke lani na be ti lo ti sara ye na e alingbi na lege ti dutingo ti e nga na asarango 
ye ti e. Ye so lo sara na e laa.’ ” 

Kozo ye so wayanga-Nzapa abaa: ambarata 

7Na use ngu so Darius ayeke gbia, na lango baleuse na osio ti nze baleoko na oko 
ni, so ti tene na nze ti Shebat, tënë ti KOTA GBIA asi na wayanga-Nzapa Zakarii, 
molenge ti Berekia, molenge ti Ido. Tënë so Zakarii atene ayeke so: 

8Na bi so, na ya ti mbeni ye tongana bango-li, mbi baa mbeni koli so aduti na ndö 
ti mbeni mbarata so tere ti lo abe bengo. Mbarata ni ayeke luti na popo ti akeke 
ti mirte, na popo-hoto, na gbeni kâ. Na peko ti lo, ambeni mbarata ni ayeke daa 
so tere ti ala abe bengo, tere ti ala avuru tuuu si tere ti ala avuru vurungo. 

9Mbi hunda koli ni, mbi tene: “Kota zo, ambarata so aye ti fa nyen?” Ange so 
ayeke tene tënë na mbi so akiri tënë na mbi, atene: “Mbi yeke fa nda ni na mo.” 

10Lo so lo yeke luti na popo ti akeke ti mirte so amu tënë si atene: “KOTA GBIA 
atokua ala ti tambula na ndö ti sese.” 

11Tongaso, azo ti kpengo na ambarata atene na ange ti KOTA GBIA so ayeke luti 
na popo ti akeke ti mirte so, atene: “E tambula na ndö ti sese kue, sese ni ayeke 
kpoo si wusuwusu ayeke daa oko pepe.” 

12 Na pekoni, ange ti KOTA GBIA akiri amu tënë si atene: “KOTA GBIA, mo so mo 
yeke na ndö ti dunia kue so, asara fadeso ngu balembarambara awe so mo sara 
ngonzo na tere ti gbata ti Jérusalem na agbata ti Juda. Mo yeke ku ngbii asi lawa 
si mo yeke baa mawa ti ala?” 

13Tongaso, KOTA GBIA akiri atënë ti mungo ngangu na be nga na atënë ti dengo 
be na ange so ayeke tene tënë na mbi so. 

KOTA GBIA ayeke kiri ti soro Jérusalem 

14 Ange so ayeke tene tënë na mbi so ahunda na mbi ti tene tënë ti KOTA GBIA 
so ayeke na ndö ti dunia kue so na azo, atene: “Mbi yeke sara mbanda ti 
Jérusalem na ti hoto ti Sion mingi. 

15Me be ti mbi aso mingi na amara so abaa tere ti ala tongana amara so alingbi 
awe so. Na ndembe so lani mbi sara ngonzo gi kete na tere ti azo ti Israel, ti ala, 
ala sara si mawa ti Israel akiri ahon ndoni. 

16Ndani laa, tënë so KOTA GBIA atene ayeke so: mbi yeke kiri na mbage ti 
Jérusalem ti baa mawa ti lo; fade a yeke kiri ti leke da ti mbi kâ, a yeke kiri ti leke 
gbata ni; so tënë ti yanga ti KOTA GBIA so ayeke na ndö ti dunia kue laa.” 

17Ange ni akiri ahunda na mbi ti tene tënë so: Tënë so KOTA GBIA so ayeke na 
ndö ti dunia kue atene ayeke so: “Fade agbata ti mbi ayeke kiri ti wara anzoni ye 
ti ala. Mbi yeke kiri ti baa mawa ti Sion si mbi yeke kiri ti soro Jérusalem.” 

Zakarii 2 

Use ye so wayanga-Nzapa abaa: adidi na azo ti pikango ndao 

1Mbi yo le ti mbi na nduzu si na ya ti mbeni ye tongana bango-li, mbi kiri mbi 
baa adidi osio. 

2Mbi hunda ange so ayeke tene tënë na mbi so, mbi tene: “Adidi so aye ti fa 
nyen?” Lo kiri tënë na mbi, lo tene: “Adidi ni afa tënë ti angangu mara so akangbi 
azo ti Juda, ti Israel na ti Jérusalem na ando nde nde.” 

3Na pekoni, KOTA GBIA afa na mbi azo ti pikango ndao osio. 

4Mbi hunda ndo, mbi tene: “Ala ga ti sara nyen?” Lo kiri tënë na mbi, lo tene: “Azo 
ti pikango ndao ni aga ti zia mbeto nga ti tumba angangu mara so akangbi azo ti 
Juda na ando nde nde; mbeni zo oko so agbu le ni na angangu mara ni ayeke daa 
pepe.” 

Ota ye so wayanga-Nzapa abaa: kamba ti hakango na ye 

5Mbi yo le ti mbi na nduzu si na ya ti mbeni ye tongana bango-li, mbi kiri mbi 
baa mbeni koli so agbu kamba ti hakango na ye na maboko ti lo. 

6Mbi hunda lo, mbi tene: “Mo yeke gue na ndo wa?” Lo kiri tënë na mbi, lo tene: 
“Mbi yeke gue ti haka gbata ti Jérusalem, ti hinga yongoro ni na nduru ni.” 

7 Ange so ayeke tene tënë na mbi so ague na dawa ti mbeni ange nde so ayeke ga 
ti tengbi na lo. 

8Kozo ange ni atene na mbeni so, atene: “Kpe loro, mo tene na maseka-koli so kâ 
so, mo tene: Fade gbata ti Jérusalem ayeke ngba senge tongaso, a yeke sara 
gbagba na tere ni pepe, ngbanga ti so azo na anyama so ayeke lango na ya ni 
ayeke wu ahon ndoni. 

9So tënë ti yanga ti KOTA GBIA laa: ‘Ti mbi, fade mbi yeke duti daa; mbi yeke duti 
tongana ngangu gbagba ti wâ na tere ti gbata ni kue. Taa gi na ya ti gbata ni, mbi 
laa mbi yeke sara gonda ni.’ ” 

KOTA GBIA airi azo so a gue na ala na kodro wande ti kiri 

10So tënë ti yanga ti KOTA GBIA laa: “Ala londo, ala londo ahon! Ala so mbi 
kangbi ala na ndangoro osio ti sese kue so, ala londo hio na sese ti Banga, ala 
hon! So tënë ti yanga ti KOTA GBIA laa. 

11He, ala azo ti Sion, ala londo, ala kpe, ala so aduti kâ na Babilone so!” 

12KOTA GBIA so ayeke na ndö ti dunia kue - lo so lo tokua mbi na amara so anzi 
aye ti ala kue, azo ti Sion, tënë so lo tene ayeke so: “Zo so andu ala, andaa lo ndu 
mboma ti le ti mbi awe. 

13Biani, mbi yeke yoro maboko ti mbi ti pika amara ni so. Tongaso, azo so amara 
ni agbu ala lani na ngbaa so, angbaa ni ayeke kiri ti gbu amara ni tongana aye so 
a gbu na peko ti bira.” Tongana ye ni asi, fade ala yeke hinga atene, KOTA GBIA 
so ayeke na ndö ti dunia kue laa atokua mbi. 

14So tënë ti yanga ti KOTA GBIA laa: “Ala dekongo na ngia, ala duti na ngia, ala 
azo ti Sion. Baa, mbi yeke ga, fade mbi yeke duti na popo ti ala. 

15Na lango ni so, fade amara mingi ayeke ngba ngbango na peko ti KOTA GBIA. 
Ala yeke ga azo ti mbi wani si mbi yeke duti na popo ti ala.” Tongana ye ni asi, 
fade ala yeke hinga atene, KOTA GBIA so ayeke na ndö ti dunia kue laa atokua 
mbi na ala. 

16Fade KOTA GBIA ayeke kiri ti mu Juda titene aga ye ti lo, na ya ti sese so ayeke 
nde si ayeke nzoni kue. Lo yeke kiri ti soro Jérusalem titene aga ye ti lo. 

17Azo kue, ala kai kpoo na dawa ti KOTA GBIA! Biani, lo londo, lo yeke sigigi na 
ya ti da ti lo so ayeke nde si ayeke nzoni kue. 

Zakarii 3 

Osio ye so wayanga-Nzapa abaa: kota wayango-sandaga Yeshua 

1 Na pekoni, na ya ti mbeni ye tongana bango-li, KOTA GBIA asara si mbi baa kota 
wayango-sandaga Yeshua. Lo yeke luti na dawa ti ange ti KOTA GBIA. Andaa 
Satan ayeke luti na mbage ti maboko ti lo ti koli, ti bi tënë na li ti lo. 

2 Ange ti KOTA GBIA atene na Satan: “Satan, ayeke nzoni KOTA GBIA akanga 
yanga ti mo! Biani, ayeke nzoni KOTA GBIA akanga yanga ti mo; lo so lo soro 
Jérusalem so. Ti Yeshua, lo yeke tongana mbeni nduru keke ti wâ so a gboto ni 
na le ti wâ asigigi na ni awe pepe?” 

3Andaa Yeshua ayu bongo ti sarate si lo yeke luti na dawa ti ange ni. 

4Ange ni amu yanga na azo so ayeke luti na dawa ti lo, atene: “Ala zi asarate 
bongo so na tere ti lo.” Na pekoni, lo tene na Yeshua: “Baa, mbi zi asioni ti mo 
awe, mbi yeke yu na mo abongo ti matanga.” 

5Ange ni akiri atene: Ala kanga na li ti Yeshua mbeni nzoni bongo. Azo ni akanga 
na li ti lo nzoni bongo ni si na dawa ti ange ni, ala yu na lo bongo. 

6Na pekoni, ange ti KOTA GBIA atene tënë so na Yeshua, atene: 

7Tënë so KOTA GBIA so ayeke na ndö ti dunia kue atene ayeke so: “Tongana mo 
tambula na lege ti mbi si mo sara ye alingbi na andia ti mbi, mo laa, mo yeke ga 
makonzi ti kota da ti mbi na ti ya ti gbagba ti kota da ni. Mbi yeke zia nga mo na 
popo ti azo so ayeke sara kua ti mbi ge so.” 

Nzapa ayeke sara titene zo ti kua ti lo aga 

8“Yeshua, kota wayango-sandaga, mo ma mbi! Ala awayango-sandaga, ala so ala 
na lo ayeke sara kua so, ala ma mbi! Biani, ala awayango-sandaga, ala yeke 
tongana ye so ayeke fa na azo tënë ti mbeni ye so ayeke si ande. Mbi yeke sara si 
zo ti kua ti mbi aga, lo so iri ti lo ayeke ‘Kete keke so asigigi’. 

9Baa, mbi zia mbeni têne na dawa ti Yeshua. Na ndö ti têne ni, ale ni ayeke daa 
mbarambara. Mbi wani, mbi yeke kpaka mbeni nzoroko na ndö ti têne ni; so tënë 
ti yanga ti KOTA GBIA so ayeke na ndö ti dunia kue laa. Gi na lango oko, mbi yeke 
zi asioni ti kodro so. 

10 Na lango ni so, fade ala yeke tisa tere na popo ti ala ti ga ti duti na siriri na gbe 
ti akeke ti vinye ti ala nga na gbe ti akeke ti fige ti ala; so tënë ti yanga ti KOTA 
GBIA so ayeke na ndö ti dunia kue laa.” 

Zakarii 4 

Oku ye so wayanga-Nzapa abaa: gere ti alamba na akeke ti olive 

1 Ange so ayeke tene tënë na mbi so akiri aga si lo zingo mbi tongana ti so a yeke 
zingo zo na lango. 

2Lo hunda mbi, lo tene: “Nyen laa mo baa, nyen?” Mbi kiri tënë: “Mbi baa na ya 
ti mbeni ye tongana bango-li, mbeni gere ti alamba so a sara ni kue na lôro. Na 
mbage ti li ni, mbeni ta ti ziango mafuta na ya ni ayeke daa. Alamba mbarambara 
ayeke na ndö ti gere ti alamba ni; lamba oko oko ayeke na kamba mbarambara 
so mafuta ayeke hon na ya ni ti gue na ya ti alamba ni. 

3 Na tere ti ta ti mafuta ni, akeke ti olive use ayeke daa, oko na mbage ti maboko 
ti koli si oko na mbage ti maboko ti wali.” 

4Mbi hunda ange so ayeke tene tënë na mbi so, mbi tene: “Kota zo, aye so aye ti 
fa nyen?” 

5Ange ni akiri tënë na mbi, atene: “Mo hinga nda ti aye so pepe?” Mbi tene: “Ên-
en! Mbi hinga ape, kota zo.” 

6aTongaso lo kiri lo tene na mbi, lo tene: 

10b“Alamba mbarambara so afa le ti KOTA GBIA so ayeke baa ndo na ndö ti dunia 
kue.” 

11 Mbi kiri mbi hunda lo, mbi tene: “Akeke ti olive use so, mbeni na mbage ti 
maboko ti koli si mbeni na mbage ti maboko ti wali ti gere ti alamba ni so aye ti 
fa nyen?” 

12Mbi kiri mbi hunda lo ti fani use ni, mbi tene: “Amaboko use ti keke ti olive so 
ayeke na tere ti akamba use so a sara ni na lôro si mafuta ayeke hon na ya ni ti 
gue na ya ti alamba ni aye ti fa nyen?” 

13Lo tene na mbi: “Mo hinga nda ni pepe?” Mbi kiri tënë: “Ên-en! Mbi hinga ape, 
kota zo.” 

14Tongaso lo tene na mbi: “Akeke ti olive ni ayeke akoli so a tuku mafuta na li ti 
ala si a zia ala nde ndali ti kua ti KOTA GBIA, lo so lo yeke Makonzi ti sese kue.” 

KOTA GBIA amu zendo ndali ti Zorobabel 

6bTënë so KOTA GBIA atene ndali ti Zorobabel ayeke so: Tënë so KOTA GBIA so 
ayeke na ndö ti dunia kue atene laa: “Na lege ti ngangu ti mo wani, wala na lege 
ti sarango ngangu na azo si mo yeke sara na kua ni pepe, me na lege ti Yingo ti 
mbi.” 

7Ange ni akiri atene: “Kota hoto, mo yeke nyen? Na dawa ti Zorobabel, mo ga 
kpangbara ndo. Na ndo so laa lo yeke sigigi na kozo têne ti gere ti da ni. Fade azo 
ayeke dekongo, atene: ‘So pendere têne! So pendere têne!’ ” 

8Tënë ti KOTA GBIA asi na mbi, atene: 

9“Zorobabel laa alu agere ti kota da ni, lo laa lo yeke hunzi kua ti da ni.” Tongana 
ye ni asi, fade ala yeke hinga atene, KOTA GBIA so ayeke na ndö ti dunia kue laa 
atokua mbi na ala. 

10aZo wa laa abaa akozo lango ti akua ni so ato nda ni kete kete so tongana senge 
ye na le ti lo? Tongana ala baa kozo têne ni so na maboko ti Zorobabel, ayeke 
nzoni ala sara ngia! 

Zakarii 5 

Omene ye so wayanga-Nzapa abaa: buku ti dengo ba 

1 Mbi kiri mbi yo le ti mbi na nduzu si na ya ti mbeni ye tongana bango-li, mbi 
baa mbeni mbeti so a rule ni rulengo si ayeke huru na le ti nduzu. 

2 Ange ni ahunda mbi, atene: “Mo baa nyen?” Mbi kiri tënë: “Mbi baa mbeni mbeti 
so ayeke huru na le ti nduzu; yongoro ni ayeke metere baleoko si nduru ni ayeke 
metere oku.” 

3Tongaso lo tene na mbi: “Mbeti ni ayeke mbeti ti dengo ba so mbi yeke tokua 
na ndö ti kodro ni kue. Na le ti mbeti ni, na mbeni mbage ni oko, a su atene: fade 
a yeke tumba azo ti nzi kue na ya ti kodro ni; na le ti mbeni mbage ti buku ni, a 
su nga atene: fade a yeke tumba azo so kue ayeke deba ti mvene. 

4So tënë ti yanga ti KOTA GBIA so ayeke na ndö ti dunia kue laa: mbi yeke tokua 
deba ni titene ali na ya ti da ti zo ti nzi, nga na ya ti da ti zo ti dengo ba ti mvene 
na iri ti mbi. Dengo ba ni ayeke ngba na ya ti da ti azo ni, ayeke buba ni kue, ataa 
akeke ti li ni, ataa atêne ni.” 

Mbarambara ye so wayanga-Nzapa abaa: wali so afa limo ti ye ti sioni 

5 Ange so ayeke tene tënë na mbi so aga si atene na mbi: “Yo le ti mo na nduzu, 
mo baa ye so ayeke ga so.” 

6Mbi hunda lo, mbi tene: “Ye ni aye ti fa nyen?” Lo kiri tënë: “Sakpa laa ayeke ga 
so.” Lo kiri lo tene: “Asioni ye ti kodro ni kue laa ayeke na ya ni so.” 

7Na ndembe ni so, yanga ti sakpa ni so a sara na nengo wen so azi; yanga ti sakpa 
ni ayeke kerebende. Baa, mbeni wali ayeke duti na ya ti sakpa ni! 

8Ange ni atene na mbi: “Wali so afa limo ti sioni ye.” Na pekoni, ange ni apusu 
wali ni na ya ti sakpa ni si abi yanga ni so a sara na nengo wen so daa. 

9Mbi yo le ti mbi na nduzu si na ya ti mbeni ye tongana bango-li, mbi baa awali 
use so ayeke ga. Amaboko ti ala ayeke daa tongana kpangi ti kota ndeke. Pupu 
ayeke ya na ya ti kpangi ti ala si amu ala ahon na ala na le ti nduzu. Awali ni ayo 
sakpa ni ahon na ni na le ti nduzu, na popo ti sese na yayu. 

10Mbi hunda ange so ayeke tene tënë na mbi so, mbi tene: “Ala yeke gue na sakpa 
ni na ndo wa?” 

11Lo kiri tënë na mbi: “Ala yeke gue na ni na Mezopotamii. Kâ, ala yeke sara 
mbeni da ndali ti lo; ala yeke leke mbeni ndo ti zia lo na ndö ni si lo yeke luti 
ngangu.” 

Zakarii 6 

Miombe ye so wayanga-Nzapa abaa: apusu ti mbarata osio 

1Mbi kiri mbi yo le ti mbi na nduzu si na ya ti mbeni ye tongana bango-li, mbi 
baa apusu ti mbarata osio so alondo na popo ti ahoto use si ayeke ga. Ahoto ni 
ayeke na bengba wen. 

2 Na tere ti kozo pusu ti mbarata ni, a kanga ambarata so tere ti ala abe bengo; 
na tere ti use pusu ni, a kanga ambarata so tere ti ala avuko vukongo; 

3 na tere ti ota pusu ni, a kanga ambarata so tere ti ala avuru vurungo si na tere 
ti osio pusu ni, a kanga ambarata so nzoroko ti bengba ayeke na tere ti ala. 

4Mbi kiri mbi hunda ange so ayeke tene tënë na mbi so, mbi tene: “Kota zo, apusu 
ti mbarata so aye ti fa nyen?” 

5 Ange ni akiri tënë na mbi: “Ala yeke andangoro osio ti le ti nduzu. Ala yeke luti 
ando na dawa ti KOTA GBIA so ayeke Makonzi ti sese kue; fadeso ala londo ti 
hon.” 

6Pusu so a kanga avuko mbarata na tere ni ague na mbage ti Banga; pusu so a 
kanga avuru mbarata na tere ni ague na mbage ti Do; pusu so a kanga ambarata 
so nzoroko ti bengba ayeke na tere ti ala ague na mbage ti Mbongo. 

7Ambarata so tere ti ala abe tuuu so aga si be ti ala ayeke do dongo ti tambula na 
ndö ti sese. Tongaso, KOTA GBIA amu yanga na ala, atene: “Ala gue, atambula na 
ndö ti sese!” Apusu ti mbarata ni atambula na ndö ti sese. 

8Tongaso KOTA GBIA airi mbi si atene na mbi: “Mo baa, ala so ayeke gue na 
mbage ti Banga ayeke sara titene Yingo ti mbi aduti na ya ti kodro ti mbage ti 
Banga.” 

Fade a yeke zia kpoto ti gbia na li ti Yeshua 

9Tënë ti KOTA GBIA asi na mbi, atene: 

10“Azo so a gbu ala si a gue na ala na kodro wande amu aye na Heldai, Tobia nga 
na Yedaya si ala ga na ni. Mo wani, mo gue laso na da ti Yosia, molenge ti Sefania, 
fade mo yeke wara azo ni kâ; ala londo na Babilone, ala si fafadeso. Mo gue, mo 
mu aye ni na maboko ti ala. 

11Fade mo mu wen ti nginza na lôro, mo leke na kpoto ti gbia, mo zia na li ti kota 
wayango-sandaga, Yeshua, molenge ti Yosadak. 

12 Na pekoni, mo tene na lo, mo tene: Tënë so KOTA GBIA so ayeke na ndö ti 
dunia kue atene ayeke so: Mbeni koli ayeke ge, iri ti lo ayeke: ‘Kete keke so 

asigigi’. Na ndo so kue lo yeke daa, akeke ayeke sigigi, fade lo yeke kiri ti leke 
kota da ti mbi. 

13Biani, lo laa lo yeke kiri ti leke kota da ni. Lo yeke yu abongo ti gbia, lo yeke 
duti na ndö ti mbata ti gbia ti sara komandema na ndö ti azo. Mbeni wayango-
sandaga ayeke duti na tere ti lo. Ala use kue ayeke ma tere na popo ti ala nzoni. 

14‘Ti kpoto ti gbia ni, fade ayeke ngba na ya ti kota da ti KOTA GBIA titene azo 
adabe ti ala na Heldai, Tobia nga na Yedaya; ala dabe ti ala nga na nzoni be ti 
molenge ti Sefania.’ ” 

15Azo so ayeke na yongoro ndo ayeke ga ande ti kiri ti leke kota da ti KOTA GBIA. 
Tongaso, fade ala yeke hinga atene, KOTA GBIA so ayeke na ndö ti dunia kue laa 
atokua mbi na ala. Ye ni ayeke si ande tongana ala ma yanga ti KOTA GBIA, Nzapa 
ti ala biani. 

Zakarii 7 

Tënë ti kengo kobe ti sambela 

1Na ngu osio ni so Darius ayeke gbia, na lango osio ti nze gumbaya ni, so ti tene 
na nze ti Kisleu, tënë ti KOTA GBIA asi na Zakarii. 

2Azo ti gbata ti Betel atokua lani Sareser, lo na Regem-Melek nga na ambeni zo 
na tere ti ala titene ala gue na ya ti kota da ti KOTA GBIA. A tokua ala ti voro tere 
ti ala na KOTA GBIA ti sara si be ti lo ade, 

3ti hunda tënë so na awayango-sandaga so ayeke sara kua na ya ti kota da ti 
KOTA GBIA so ayeke na ndö ti dunia kue nga na awayanga-Nzapa; hundango 
tënë ni ayeke so: “Alingbi e ngba ti toto, ti ke kobe na nze oku ni ti sambela 
tongana ti so e sara na ya ti angu mingi so ahon so?” 

4Tongaso, tënë ti KOTA GBIA so ayeke na ndö ti dunia kue asi na mbi, atene: 

5 Mo tene na azo ti kodro ni kue nga na awayango-sandaga, mo tene: “Asara laso 
ngu balembarambara awe so ala yeke ke kobe si ala yeke toto na nze oku ni nga 
na nze mbarambara ni; ala sara aye ni so ndali ti mbi? 

6So lani ala yeke te si ala yeke nyon so, ala sara ni gi ndali ti ala wani pepe?” 

7Ando, KOTA GBIA azia mara ti atënë tongaso na yanga ti awayanga-Nzapa ti 
tene ni awe. Ala tene tënë ni na ngoi so Jérusalem na agbata so angoro ni ayeke 
na siriri si na sese ti mbage ti Mbongo nga na ti Kodro-ti-gbeni, azo asi singo daa. 

8Tënë ti KOTA GBIA asi na Zakarii, atene: 

9Tënë so KOTA GBIA so ayeke na ndö ti dunia kue atene ayeke so: “Ala fâ 
ngbanga ti azo na lege ti taa-tënë; ala ye tere na popo ti ala si zo oko oko asara 
nzoni be na mba ti lo. 

10Ala sara mbana pepe na awali-mua nga na anyindu, wala na agene nga na azo 
ti mawa. Ayeke nzoni zo agbu li ti lo pepe ti sara sioni na mba ti lo.” 

11Me azo ni ake ti ma tënë ni; ala sara ngangu li, ala kanga mê ti ala titene ala ma 
ndo pepe. 

12Ala kiri akpengba be ti ala ngangu tongana diaman; ala ke ti ma atënë ti ndia 
na atënë ti KOTA GBIA; atënë so KOTA GBIA so ayeke na ndö ti dunia kue afa na 
ala na lege ti Yingo ti lo si akozo wayanga-Nzapa afa peko ni so. Tongaso ngonzo 
agbu KOTA GBIA mingi, lo so lo yeke na ndö ti dunia kue so. 

13Nilaa KOTA GBIA so ayeke na ndö ti dunia kue, atene: “So lani mbi iri ala si ala 
ke ti ma so, mbi nga, ala iri mbi si mbi ke ti ma ala. 

14Tongana ti so kota pupu amu aye ahon na ni kirikiri, mbi kangbi ala na popo ti 
amara nde nde so ala hinga ala kozoni pepe. Kodro ni abuba kue na peko ti ala, 
mbeni zo ti kiri ti fono na ya ti kodro ni ayeke daa pepe. Kodro so lani ayeke 
mbeni nzoni kodro, kodro ni akiri aga ngonda awe.” 

Zakarii 8 

KOTA GBIA amu zendo ti mu siriri na gba ti mosoro na Jérusalem 

1Tënë ti KOTA GBIA so ayeke na ndö ti dunia kue asi na mbi, atene: 

2Tënë so KOTA GBIA so ayeke na ndö ti dunia kue atene ayeke so: “Mbi yeke sara 
mbanda ti Sion mingi, nzara ti lo ayeke sara mbi ahon ndoni. 

3Tënë so KOTA GBIA atene ayeke so: Fade mbi yeke kiri ti ga na Sion, mbi yeke 
kiri ti duti taa na Jérusalem. Fade a yeke mu mbeni iri na Jérusalem, atene: ‘Gbata 
so abata tënë ti yanga ti Nzapa’ si a yeke mu nga iri na hoto ti KOTA GBIA so 
ayeke na ndö ti dunia kue, atene: ‘Hoto so ayeke nde si ayeke nzoni kue’. 

4Tënë so KOTA GBIA so ayeke na ndö ti dunia kue atene ayeke so: Fade 
ambakoro-koli na ambakoro-wali ayeke kiri ti duti na be ti gbata ti Jérusalem; 
zo oko oko ayeke gbu keke ti tambula na ni, ngbanga ti so ngu ti ala ahon mingi 
awe. 

5Fade amolenge-koli na amolenge-wali ayeke si singo na be ti gbata ni ti sara 
ngia. 

6Tënë so KOTA GBIA so ayeke na ndö ti dunia kue atene ayeke so: Tongana tanga 
ti azo ti Israel so angba abaa so ye ni alingbi ti si laoko pepe, ti mbi, mbi lingbi ti 
baa ye ni tongaso? 

– so tënë ti yanga ti KOTA GBIA so ayeke na ndö ti dunia kue laa. 

7Tënë so KOTA GBIA so ayeke na ndö ti dunia kue atene ayeke so: Azo ti mbi so 
a gbu ala si a gue na ala na akodro ti mbage ti To nga na ti mbage ti Do, fade mbi 
yeke zi ala. 

8 Fade mbi yeke kiri na ala si ala yeke duti na Jérusalem. Ala yeke duti azo ti mbi 
si mbi yeke duti Nzapa ti ala. Mbi yeke sara komandema na ndö ti ala na lege ti 
batango tënë ti yanga ti mbi na fango ngbanga ti mbirimbiri.” 

9Tënë so KOTA GBIA so ayeke na ndö ti dunia kue atene ayeke so: “Ala gbu 
ngangu! Ala ma fadeso atënë so awayanga-Nzapa atene na ngoi so a yeke zia 
agere ti kota da ti KOTA GBIA titene akiri asara da ni. 

10Kozoni, zo ayeke wara futa ti kua ti lo pepe, nyama ayeke wara nga futa ti kua 
ti lo pepe. Ndali ti awato, azo alingbi ti fono na siriri pepe. Biani, mbi zia zo oko 
oko ti tiri na mba ti lo. 

11Me fadeso, ye so mbi sara ando so, mbi yeke kiri ti sara ni pepe na tanga ti azo 
so angba na fini so; so tënë ti yanga ti KOTA GBIA so ayeke na ndö ti dunia kue 
laa. 

12Biani, fade mbi yeke sara si siriri amu ndö ti sese kue, akeke ti vinye ayeke le, 
sese ayeke du ale ti kobe, yayu ayeke tokua ngu-Nzapa. Mbi yeke mu anzoni ye 
so na tanga ti azo ti Israel so angba titene aga ye ti ala. 

13Ala, akodro-gbia ti Juda na ti Israel, na popo ti amara kue, ala yeke lani tapande 
ti mbeni mara so a deba lo. Me fadeso, mbi soo ala, ala yeke ga tapande ti mbeni 
mara so a sara tufa na ndö ti lo. Ala sara mbeto pepe, ala gbu ngangu!” 

14Tënë so KOTA GBIA so ayeke na ndö ti dunia kue atene ayeke so: “Ando, mbi 
leke na be ti mbi ti sara pasi na ala, ngbanga ti so akotara ti ala azia ngonzo na 
be ti mbi; mbi de ti zia peko ti tënë ni pepe. 

15Ti fadeso, mbi leke na be ti mbi ti sara nzoni na ala, azo ti Jérusalem nga na ala, 
azo ti kodro ti Juda kue. Ala sara mbeto pepe! 

16 Aye so alingbi ala sara ni ayeke so: Zo oko oko atene taa-tënë na mba ti lo; na 
ya ti afango ngbanga ti ala, ala fâ ngbanga na lege ti taa-tënë si siriri aga. 

17Ayeke nzoni ala gbu li ti ala pepe ti sara sioni na popo ti ala. Ala ke tënë ti dengo 
ba ti mvene, ngbanga ti so mbi ke aye so kue”; so tënë ti yanga ti KOTA GBIA laa. 

Alango ti kengo kobe ayeke ga alango ti matanga 

18Tënë ti KOTA GBIA so ayeke na ndö ti dunia kue asi na mbi, atene: 

19 Tënë so KOTA GBIA so ayeke na ndö ti dunia kue atene ayeke so: “Alango ti 
kengo kobe so ala azo ti Juda, ala yeke ke na ya ti osio nze ni, oku nze ni, 
mbarambara nze ni nga na nze baleoko ni ti ngu oko oko, fade alango ni so ayeke 
kiri ti ga alango ti matanga, alango ti ngia na ti kota ngia nga na ti nzoni matanga. 
“Me ayeke nzoni ala ye taa-tënë nga na siriri.” 

20Tënë so KOTA GBIA so ayeke na ndö ti dunia kue atene ayeke so: “Biani, fade 
amara nde na azo ti agbata mingi ayeke kiri ti ga gbani gbani na Jérusalem. 

21Fade azo ti mbeni gbata ayeke tene na azo ti mbeni gbata nde, atene: ‘Ala ga, e 
gue, e voro KOTA GBIA, e gi le ti KOTA GBIA so ayeke na ndö ti dunia kue.’ Fade 
azo ni ayeke kiri tënë: ‘E nga, e yeke gue!’ 

22Azo mingi na angangu mara ayeke ga na Jérusalem ti gi le ti KOTA GBIA so 
ayeke na ndö ti dunia kue, ala yeke ga nga ti voro lo. 

23Tënë so KOTA GBIA so ayeke na ndö ti dunia kue atene ayeke so: na ngoi ni so, 
fade azo baleoko so ayeke tene ayanga ti kodro nde nde ayeke gbu mbeni zuife 
oko na yanga ti bongo ti lo si ayeke tene na lo: ‘E nga, e ye ti gue na ala, ngbanga 
ti so e ma a tene, Nzapa ayeke na ala.’ ” 

Zakarii 9 

ISRAEL NA AMBENI MARA NDE 
Fango ngbanga na ndö ti amara so ayeke nduru na Israel 

1Nengo tënë ti KOTA GBIA. Tënë ti KOTA GBIA ague, asi na sese ti Hadrak, tënë 
ni ague, aluti na gbata ti Damas. Biani, le ti KOTA GBIA ayeke gi na ndö ti amara 
ti Israel oko pepe, me le ti lo ayeke nga na ndö ti azo kue. 

2Tënë ni aluti nga na sese ti Hamat, nduru na gbata ti Damas, nga na agbata ti Tir 
na ti Sidon, agbata so ayeke na mayere mingi. 

3Tir asara ngangu gbagba na tere ti lo. Lo bongbi gba ti nginza, nginza ni ayeke 
na ndö ti tere, na ndö ti tere tongana fuku ti sese, lo bongbi lôro tongana 
potopoto ti ndö ti lege. 

4 Me fade KOTA GBIA ayeke mu aye ni so kue, lo yeke fâ gbagba ti gbata ni ti tuku 
na ya ti kota ngu-ingo; ti gbata ni, wâ ayeke gbi ni kue. 

5Na bango aye ni so, mbeto ayeke sara azo ti gbata ti Askalon, azo ti gbata ti Gaza 
ayeke do na mbeto; azo ti Ekron ayeke do nga na mbeto, ngbanga ti so azo ti Tir 
ayeke kiri ti mu maboko na ala pepe. Gbia ayeke kiri ti duti na Gaza pepe si zo 
ayeke kiri ti lango na Askalon pepe. 

6Gi amolenge so zo ahinga babâ ti ala pepe laa ayeke lango ande na Asdod. Nilaa 
KOTA GBIA atene: “Fade mbi yeke zi baba ti azo ti Filistii; 

7 mbi yeke zi na yanga ti ala anyama so mene angba daa; akobe so a mu na 
anzapa nde si aga sioni so, ala yeke kiri ti te ni pepe. Azo ti Filistii so angba, ala 
yeke ga ande azo ti mbi, mo baa mo tene, ala yeke fade tongana mbeni kete mara 
ti Juda. Azo ti Ekron ayeke li na popo ti azo ti mbi tongana ti so azo ti mara ti 
Yebus asara so. 

8Fade mbi yeke sara sanziri na tere ti kodro ti mbi kue, ti bata ni ndali ti aturugu 
so ayeke gue, ayeke ga; zo ti sarango ngangu oko ayeke kiri ti ga ti sara pasi na 
ala pepe, ngbanga ti so fadeso, mbi wani, mbi yeke baa ndo na ndö ti kodro ni.” 

Gbia so ayeke zia ande siriri na popo ti amara 

9 Dodo na ngia, mo gbata ti Sion! Dekongo na ngia, mo gbata ti Jérusalem! Baa, 
gbia ti mo ayeke ga na mbage ti mo; lo yeke mbirimbiri, lo so benda, lo sara tere 
ti lo tongana senge zo, lo duti na ndö ti lele, lo duti na ndö ti molenge ti lele. 

10 Fade lo yeke zi apusu ti mbarata ti bira na Efraim, lo yeke zi ambarata na 
Jérusalem; lo yeke fâ ya ti akokora ti bira si lo yeke zia siriri na popo ti amara. 
Komandema ti lo ayeke londo na mbeni kota ngu-ingo ngbii asi na mbeni kota 
ngu-ingo, ti londo na bale ti Efrate ngbii asi na nda ti sese kue. 

A zi angbaa awe 

11 KOTA GBIA atene: “Ndali ti mbuki so mbi na mo, e sara, na lege ti mene ti 
asandaga so, fade mbi yeke zi ambeni zo ti mo so akanga ala na ya ti du so ngu 
ayeke daa pepe. 

12Ala azo ti kanga so azia be ti ala ti ku titene a zi ala so, ala kiri na ya ti gbata ti 
ala so ngangu gbagba ayeke na tere ni. Gi laso laso, mbi tene: fade mbi yeke mu 
na ala ye ti peko ti pasi ti ala fani use. 

13Fade mbi yeke mu Juda tongana kokora ti bira, Efraim ayeke duti tongana ale 
ti kokora ni. Sion, fade mbi yeke tokua azo ti mo ti tiri bira na azo ti Grese. Mbi 
yeke mu azo ni tongana yongoro zeme ti ngangu zo ti bira.” 

14Fade KOTA GBIA ayeke sigigi ti duti na ndö ti azo ni. Ale ti kokora ti lo ayeke 
hon tongana wâ ti bekpa. Kota Gbia NZAPA ayeke huru tatalita, lo yeke ga na ya 
ti ngangu pupu ti Mbongo. 

15Fade KOTA GBIA so ayeke na ndö ti dunia kue ayeke bata azo ti lo. Azo ti lo ni 
ayeke kinda awato ti ala tongana ti so zo ayeke zia têne na ya ti mvingi ti bi ni; 
ala yeke nyon mene ti awato ti ala tongana ti so zo ayeke nyon vin; mene ni ayeke 
si ya ti ala tongana mene ti anyama so a tuku na ya ti kopo si a yeke fi na ndö ti 
adidi osio ti gbalaka. 

16Na lango ni so, fade KOTA GBIA Nzapa ti ala ayeke soo ala, tongana ti so 
wabatango-taba ayeke soo ataba ti lo. Azo ti lo ni ayeke tongana atêne ti gbe ti 
sese so azo amu ni si aleke na kpoto ti gbia, ala yeke za zango na ya ti kodro ti 
ala. 

17So nzoni dutingo na ala ande! So pendere na ala! Fade ale ti ble ayeke mu 
ngangu na amaseka-koli, fini vin ayeke mu ngangu na amaseka-wali. 

Zakarii 10 

Ala hunda ye gi na KOTA GBIA 

1Ala hunda na KOTA GBIA titene lo tokua na ala tanga ti ngu-Nzapa. KOTA GBIA 
laa ayeke sara si ngangu pupu ti ngu-Nzapa aya; fade lo yeke sara nga titene ngu-
Nzapa apika mingi si lo yeke sara titene kugbe ti kasa amai na yaka ti zo oko oko. 



1756 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

2Anzapa ti da ayeke kiri na ala atënë ti mvene, azo ti bango nda ti aye ayeke fa 
na ala nda ti ye na legeni pepe; abango-li ti ala ayeke gi asenge ye, atënë ti dengo 
be so ala yeke tene na azo ayeke gi ye ti handango azo ni. Ndani laa azo ni ague, 
mawa na be ti ala tongana ataba so zo ti batango ala ayeke daa pepe. 

KOTA GBIA amu zendo ti zi azo ti lo 

3 KOTA GBIA atene: “Ngonzo ti mbi alondo tongana wâ na tere ti azo ti batango 
ataba; mbi yeke ga na tere ti akoli-ngasa. Biani, mbi KOTA GBIA so mbi yeke na 
ndö ti dunia kue, mbi yeke ga ti sara nzoni na ataba ti mbi, ataba ti mbi so ayeke 
azo ti mara ti Juda. Fade mbi yeke sara titene ala ga tongana nzoni mbarata ti 
sarango na bira. 

4Amakonzi nde nde ayeke sigigi ande na popo ti azo ti mara ti Juda; ala yeke duti 
ande tongana ngangu têne ti gere ti da, tongana keke ti gbungo-li ti da ti bongo, 
tongana kokora ti tiringo na bira. 

5Amakonzi ni ayeke duti tongana angangu zo ti bira; ala yeke do azo so ayeke 
tiri bira na ala tongana ti so zo ayeke do potopoto ti ndö ti lege. Ala yeke tiri bira 
ni tongaso, ngbanga ti so mbi KOTA GBIA, mbi yeke na ala. Fade kamene ayeke 
gbu le ti azo ti kpengo na mbarata so ayeke awato ti ala. 

6Fade mbi yeke mu ngangu na azo ti Juda, mbi yeke soo azo ti Israel. Mbi yeke 
kiri na ala na kodro ti ala, ngbanga ti so mbi yeke baa mawa ti ala. Ala yeke duti 
tongana azo so, mo baa mo tene, mbi ke ala laoko pepe. Biani, mbi yeke KOTA 
GBIA, Nzapa ti ala, fade mbi yeke ma sambela ti ala. 

7 Azo ti mara ti Efraim ayeke duti na ngangu tongana angangu zo ti bira; be ti ala 
ayeke si singo na ngia tongana ti zo so anyon vin. Na bango ala, tere ti amolenge 
ti ala ayeke nzere si ala yeke dodo na ngia ndali ti KOTA GBIA. 

8Fade mbi yeke iri azo ti mbi si mbi yeke bongbi ala na ndo oko, ngbanga ti so 
mbi zi ala awe; ala yeke kiri ti wu mingi tongana ti kozo. 

9Mbi kangbi lani ala na popo ti amara nde, me kâ, na yongoro ndo, ala yeke dabe 
ti ala na mbi; ala na amolenge ti ala ayeke duti kâ si na pekoni, ala yeke kiri. 

10Mbi yeke zi ala na kodro ti Ezipte nga na kodro ti Asirii ti sigigi na ala, mbi yeke 
bongbi ala na ndo oko; mbi yeke sara si ala kiri na sese ti Galaad nga na sese ti 
Liban. Ataa so kue, ndo ayeke lingbi ala pepe. 

11Fade ala yeke fâ kota ngu-ingo ti pasi; mbi KOTA GBIA, mbi yeke pika amapo 
ti kota ngu-ingo ni. Ataa agbe ti bale ti Nil ayeke hole kue. Baba ti azo ti Asirii 
ayeke ti si komandema ti gbia ti Ezipte ayeke hon. 

12Mbi yeke mu ngangu na azo ti mbi si ala yeke sara ye gi na iri ti mbi”; so tënë 
ti yanga ti KOTA GBIA laa. 

Zakarii 11 

Angangu kodro ati awe 

1 Hoto ti Liban, mo zi ayanga da ti mo si wâ agbi akeke ti sedre ti mo kue. 

2Ala akeke ti sipre, ala toto na vundu, ngbanga ti so akeke ti sedre ati awe, 
ngbanga ti so a kinda angangu keke ni awe. Ala akeke ti shene ti Bashan, ala toto 
na vundu, ngbanga ti so a de kota gbako ti ala ni kue awe, gbako so zo alingbi ti 
li daa pepe so. 

3Ala azo, ala ma toto ti awabatango-taba, ngbanga ti so gonda ti ala ahon awe. 
Ala ma toto ti akete bamara, ngbanga ti so pendere gbako ti tere ti ngu ti Jourdain 
abuba awe. 

Awabatango-taba use 

4Mbeni lâ, tënë so KOTA GBIA, Nzapa ti mbi atene ayeke so: “Ga wabatango-taba 
ti ataba so a soro ala ti gue na ala na ndo ti fango ala. 

5Azo so ayeke vo ataba ni, ala yeke fâ go ti ala, me ala baa ti ala atene, tënë ayeke 
na li ti ala pepe. Ala so ayeke ka ataba ni ayeke tene: ‘E mu singila na KOTA GBIA. 
Baa, e ga azo ti mosoro awe!’ Me taa awabatango-taba ni ayeke baa mawa ti 
ataba ni oko pepe. 

6Biani, mbi nga, fade mbi yeke baa mawa ti azo ti sese so pepe; so tënë ti yanga 
ti KOTA GBIA laa. Fade mbi yeke zia zo oko oko na maboko ti mba ti lo so ayeke 
nduru na lo, nga na maboko ti gbia ti kodro ti lo. Agbia ni ayeke buba sese biani 
biani, me mbi yeke zi zo oko na maboko ti agbia ni pepe.” 

7Tongaso mbi ga wabatango-taba ti ataba so azo ti kango ala asoro ala ti gue na 
ala na ndo ti fango ala. Mbi mu anduru keke use ti awabatango-taba. Mbi di iri ti 
mbeni keke ni “Nzoni be”, mbi di iri ti mbeni “Beoko”. Na pekoni, mbi gue ti bata 
ataba ni. 

8 Gi na ya ti nze oko, mbi tumba awabatango-taba ti ala ota kue. Na pekoni, nzara 
ti batango ataba ni ahunzi na be ti mbi si ala nga, be ti ala akiri ake mbi. 

9Tongaso, mbi tene na ala: “Mbi yeke kiri ti gue na ala na ndo ti tengo pere pepe. 
Ala so aye ti kui, ala kui! Ala so aye ti fâ ala, a fâ ala! Atanga ni so angba na fini si 
ala ye ti te tere na popo ti ala, ala te tere!” 

10 Na pekoni, mbi mu keke ti mbi so iri ni Nzoni be si mbi fâ ya ni titene mbi buba 
ya ti mbuki so mbi na azo kue, e sara. 

11Ya ti mbuki ni abuba gi na lango ni so. Azo ti kango ataba ni so ayeke baa mbi 
gi kpoo ahinga atene, so ayeke fade tënë ti KOTA GBIA laa. 

12Tongaso mbi tene na ala: “Tongana ala baa nzoni na le ti ala, ala mu na mbi futa 
ti mbi. Tongana ala ye pepe, ala zia ni!” Nilaa ala diko ale ti nginza baleota si ala 
mu na mbi. 

13 KOTA GBIA atene na mbi: “Ala baa ti ala atene, ngere ti mbi laa! Tuku nginza 
ni na matawa!” Tongaso, mbi mu ale ti nginza baleota so si mbi tuku ni na 
matawa, na ya ti kota da ti KOTA GBIA. 

14Na pekoni, mbi fâ ya ti use keke ti mbi so iri ni Beoko titene mbi kangbi songo 
so ayeke na popo ti azo ti Juda na azo ti Israel. 

15KOTA GBIA akiri atene na mbi: “Fadeso, mo sara tere ti mo tongana mbeni 
wabatango-taba so li ti lo ayeke daa pepe. 

16Biani, mbi yeke sara titene mbeni fini wabatango-taba abaa gigi na ya ti kodro 
ni: ataba so ahon kirikiri, tënë ti ala ayeke so be ti lo oko pepe; ala so agirisa, lo 
yeke gi ala pepe; ala so awara ka, lo yeke kanga ka ti ala pepe; ala so ayeke na 
seni, lo yeke mu kobe na ala pepe. Me ti ala so akono nzoni, lo yeke te ala si lo 
yeke zi sokoto ti gere ti ala.” 

17 Mawa na wabatango-taba so lo hinga ndo pepe, lo so lo do ataba ti lo, lo zia ala 
so! Ayeke nzoni a de maboko ti lo si a koro le ti lo ti mbage ti koli na ya ti bira! 
Ayeke nzoni maboko ti lo ahole biani biani, le ti lo ti mbage ti koli amingo biani 
biani! 

Zakarii 12 

KOTA GBIA ayeke zi Jérusalem na gbe ti ngbaa 

1Nengo tënë. So ayeke tënë so KOTA GBIA atene na ndö ti azo ti Israel. So tënë ti 
yanga ti KOTA GBIA laa, lo so lo gbara le ti nduzu si lo lu gere ti sese, lo so lo zia 
pupu na ya ti zo, lo tene: 

2“Fade mbi yeke sara titene Jérusalem aga tongana kopo so asi singo na ngonzo 
ti mbi ndali ti azo so kue alango nduru na gbata ni; ala yeke nyon ni si ayeke sara 
ala tongana samba. Azo ti Juda nga ayeke nyon ngonzo ni si ayeke sara ala na 
ndembe so azo ayeke ga ti mu gbata ni na bira. 

3Biani, na lango ni so, fade mbi yeke sara titene Jérusalem aga tongana mbeni 
ngbongboro têne ndali ti amara kue; têne so zo alingbi ti yo ni na nduzu pepe. 
Zo so kue aye ti yo ni, lo yeke wara ka. Tongaso, amara ti sese kue ayeke bongbi 
oko ti tiri na lo. 

4So tënë ti yanga ti KOTA GBIA laa: Na lango ni so, fade mbi yeke bi tomboka na 
li ti ambarata kue, mbi yeke bi fuu na li ti azo ti kpengo na ambarata ni. Ti azo ti 
Juda, mbi yeke baa ndo na ndö ti ala, me mbi yeke sara si le ti ambarata kue ti 
amara abuba. 

5Fade amakonzi ti Juda ayeke tene na be ti ala: ‘Ngangu ti azo ti Jérusalem ayeke 
na maboko ti KOTA GBIA, Nzapa ti ala so ayeke na ndö ti dunia kue.’ 

6Na lango ni so, fade mbi yeke sara titene amakonzi ti Juda aduti tongana mbeni 
kota le ti wâ na ya ti gbako, wala tongana mbeni tanda so a zia wâ daa na gbe ti 
gba ti ale ti kobe. Fade ale ti wâ ni ayeke te mbage na mbage kue amara so kue 
angoro ala. Me azo ti Jérusalem ayeke ngba ti duti gi na ya ti gbata ti ala.” 

7KOTA GBIA ayeke soo azo ti sewa ti Juda kozoni, tongaso si ahale ti David nga 
na azo so alango na Jérusalem abaa tere ti ala kota ahon azo ti Juda pepe. 

8Na lango ni so, fade KOTA GBIA ayeke bata azo ti Jérusalem: azo so ayeke na 
popo ti ala si ayeke na ngangu pepe, ala yeke ga azo ti ngangu tongana David. 
Ahale ti David ayeke duti na le ti azo ni tongana Nzapa, tongana ange ti KOTA 
GBIA so ayeke tambula na dawa ti ala. 

Mawa ayeke na ya ti kodro ni kue 

9 KOTA GBIA atene: “Na lango ni so, mbi yeke sara kue ti fâ amara so kue ti hunzi 
ala; amara so ayeke ga ti tiri bira na azo ti Jérusalem. 

10Mbi yeke sara titene yingo ti sarango ye ti nzoni na yingo ti sambelango mbi 
aga na ndö ti ahale ti David nga na ndö ti azo ti gbata ti Jérusalem. Fade ala yeke 
baa ndo na mbage ti mbi, lo so ala kpo lo so. Ala yeke toto kuâ ti lo tongana ti so 
a yeke toto kuâ ti oko molenge-koli. Ala yeke toto lo ngangu mingi tongana ti so 
a yeke toto kuâ ti kozo molenge. 

11Na lango ni so, azo ayeke toto kuâ mingi na Jérusalem tongana ti so azo ayeke 
toto kuâ ti Hadad-Rimon na popo-hoto ti Megido. 

12Fade akete mara oko oko ti kodro ni ayeke duti nde nde ti toto kuâ: ahale ti 
David ayeke duti nde, akoli na mbage, awali na mbage. Ahale ti Natan ayeke duti 
nde, akoli na mbage, awali na mbage. 

13Ahale ti Lévi ayeke duti nde, akoli na mbage, awali na mbage. Ahale ti Shimei 
ayeke duti nde, akoli na mbage, awali na mbage. 

14 Tanga ti akete mara ni ayeke duti nde nde ti toto kuâ: akoli na mbage, awali 
na mbage. 

Zakarii 13 

1“Na lango ni so, fade mbeni li ti ngu ayeke sigigi ti sukula asiokpari na asioni 
ti ahale ti David na ti azo ti Jérusalem.” 

Nzapa ayeke zi awayanga-nzapa ti mvene na ayanda 

2So tënë ti yanga ti KOTA GBIA so ayeke na ndö ti dunia kue laa: “Na lango ni so, 
fade mbi yeke zi ayanda so ayeke na ya ti kodro ni, zo ayeke kiri ti di iri ti ala 

pepe. Mbi yeke tumba nga awayanga-nzapa ti mvene nga na yingo ti sarango 
sioni ye so ala yeke na ni. 

3 Tongana mbeni zo angba ti tene peko ti tënë ti yanga ti Nzapa, ataa so zo ni 
ayeke taa wayanga-Nzapa pepe, fade babâ na mama ti lo wani ayeke tene na lo: 
‘Alingbi mo kui, ngbanga ti so mo yeke tene mvene na iri ti KOTA GBIA.’ Na 
ndembe so lo ngba ti tene tënë ni, babâ na mama ti lo wani ayeke kpo lo. 

4Na lango ni so, fade wayanga-nzapa oko oko ayeke sara kamene ti tene peko ti 
tënë ti yanga ti Nzapa; kamene ti tene peko ti ye so lo baa na ya ti mbeni ye 
tongana bango-li ayeke sara lo. Fade lo yeke kiri ti handa azo pepe na yungo 
yongoro bongo ti awayanga-nzapa so a sara na kua ti tere ti nyama. 

5Fade wayanga-nzapa oko oko ayeke bere, atene: ‘Mbi yeke wayanga-Nzapa 
pepe. Mbi yeke ti mbi zo ti fango yaka. Na ngoi so mbi de maseka, mbi yeke na 
ayaka ti mbi so mbi yeke fâ ni ngbii asi laso.’ 

6Me tongana mbeni zo ahunda lo: ‘Aka ti nyen laa na kate ti mo so?’ Lo yeke kiri 
tënë: ‘Mbi wara aka ni na ya ti da ti azo so mbi na ala e ye tere mingi.’ ” 

Azo ahinga atene, KOTA GBIA ayeke Nzapa 

7 So tënë ti yanga ti KOTA GBIA so ayeke na ndö ti dunia kue laa: “Yongoro zeme, 
londo mo gue na tere ti wabatango-taba ti mbi nga na tere ti mba ti mbi so ayeke 
mu maboko na mbi! Fâ wabatango-taba ni si ataba ni akangbi kirikiri, mbi yeke 
kiri ti pika akete taba ni.” 

8So tënë ti yanga ti KOTA GBIA laa: “Fade a yeke kangbi ya ti azo ti kodro ni kue 
ota; use mbage ti azo ni ayeke kui si gi oko mbage ti ala laa ayeke ngba na fini. 

9Fade mbi yeke mu ota mbage ti azo so angba na fini so, mbi yeke hon na ala na 
le ti wâ ti zi sioni ye na tere ti ala tongana ti so a yeke kporo wen ti nginza na ya 
ti wâ ti zi sioni ye na tere ni. Mbi yeke tara ala ti zi sioni ye na tere ti ala tongana 
ti so a yeke tara lôro na le ti wâ ti zi sioni ye na tere ni. Fade ala yeke iri mbi ti 
mu maboko na ala; ti mbi, mbi yeke ma ala. Mbi yeke tene: ‘Ala yeke azo ti mbi’, 
ala yeke tene: ‘KOTA GBIA ayeke Nzapa ti e.’ ” 

Zakarii 14 

Bira ti ndani na kiringo ti KOTA GBIA 

1 Lango ti KOTA GBIA aga nduru awe. Na lango ni so, fade azo ayeke ro aye ti ala, 
azo ti Jérusalem ti kangbi ni na le ti ala wani. 

2Fade KOTA GBIA ayeke bongbi amara kue ti tiri bira na Jérusalem; azo ayeke 
mu gbata ni, ala yeke nzi aye ti ya ti ada, ala yeke gbu awali na ngangu ti lango 
na ala; ala yeke gbu ndambo ti azo ti gbata ni ti gue na ala na kodro wande, me 
tanga ti azo ayeke ngba na ya ti gbata ni. 

3Na pekoni, fade KOTA GBIA ayeke londo ti tiri bira na amara so; lo yeke tiri na 
ala tongana ti so lo yeke sara lakue na ngoi ti bira. 

4 Na lango ni so, lo yeke zia gere ti lo na ndö ti hoto ti a-olive so abaa ndo le na le 
na Jérusalem, na mbage ti To ti gbata ni. Fade ya ti hoto ni ayeke suru use, mbeni 
popo-hoto ayeke sigigi daa, ti londo na To ngbii asi na Do. Mbeni mbage ti hoto 
ni ayeke hon na mbage ti Banga si mbeni mbage ni ayeke hon na mbage ti 
Mbongo. 

5Fade ala yeke mu lege ti popo-hoto ti mbi ti kpe ti hon, ngbanga ti so popo-hoto 
ni ague ngbii asi na Asal. Ala yeke kpe tongana ti so akotara ti ala akpe ando na 
lango so sese ayingi, na ngoi so Ozias ayeke gbia ti sese ti Juda. Na pekoni, fade 
KOTA GBIA, Nzapa ti mbi ayeke si, lo na a-ange ti lo kue. 

6Na lango ni so, aye so ayeke su na le ti nduzu ayeke kiri ti su pepe, de ayeke kiri 
ti sara pepe, glase ayeke kiri ti duti daa pepe. 

7Lango ni so ayeke duti mbeni lango so ayeke nde; KOTA GBIA laa ahinga lango 
ni so. Fade lâ ayeke kiri ti duti daa pepe, vukongo ndo ayeke kiri ti duti daa pepe; 
ataa na lakui, lumiere ayeke ngba ti za. 

8 Na lango ni so, fade mbeni li ti ngu ayeke sigigi na Jérusalem; ngu ni ayeke 
kangbi ya ti lo use, mbeni mbage ni ayeke sua ti gue na mbage ti kota ngu ti Gba-
ti-ingo si mbeni mbage ni ayeke sua ti gue na mbage ti kota ngu-ingo ti 
Mediterane. Ataa na ngoi ti buru, ataa na ngoi ti ngu-Nzapa, ngu ni ayeke ngba 
lakue ti sua suango. 

9Fade KOTA GBIA ayeke duti gbia ti sese kue. Na lango ni so, lo yeke duti oko 
Nzapa so azo ayeke voro lo si ala yeke hinga gi iri ti lo oko. 

10Ti londo na Geba ngbii asi na Rimon, na Mbongo ti Jérusalem, fade kodro ni 
kue ayeke ga lando. Jérusalem ayeke duti na ndo so ayeke na nduzu; gbata ni 
ayeke londo na yanga ti gbagba ti Benjamin ngbii asi na yanga ti gbagba so iri ni 
Ti-Ndangoro, ayeke gue ngbii asi na ngbene yanga ti gbagba ni; akiri ague ngbii 
asi na kota da ti Hananeel so ayo na nduzu, ngbii asi na ndo so a yeke pete vin ti 
gbia daa. 

11 Fade azo ayeke lango na ya ti gbata ni; a yeke kiri ti buba ni pepe; azo ayeke 
duti kâ na siriri. 

12Amara so atiri lani bira na azo ti Jérusalem so, baa, aye ti sioni so KOTA GBIA 
ayeke sara titene ati na ndö ti ala laa: so ala ngba na le ti ala gi tongaso, fade kasa 
ti tere ti ala ayeke fun gi fungo, le ti ala ayeke fun na ya ti da ni, menga ti ala ayeke 
fun na ya ti yanga ti ala. 

13Na lango ni so, fade KOTA GBIA ayeke bi kota mbeto na popo ti ala; zo oko oko 
ayeke londo ti tiri na mba ti lo, ala yeke gbu tere na tiri na popo ti ala. 

14Azo ti Juda ayeke londo ti tiri bira ndali ti gbata ti Jérusalem. Ala yeke mu 
amosoro kue ti amara so ayeke lango nduru na Jérusalem: lôro, wen ti nginza na 
abongo gbani gbani. 

15Anyama kue ti awato ni: ambarata, apâkârâ, azambala na alele, mara ti aye ti 
sioni so ayeke si nga na ala tongana ti so asi na azo. 

16 Ti londo na lango ni so, amara so atiri lani bira na azo ti Jérusalem si azo ni 
angba na fini so, na ya ti ngu oko oko, ala yeke gue na ya ti gbata ni ti voro KOTA 
GBIA so ayeke na ndö ti dunia kue si ala yeke sara matanga ti Akpangba. 

17Tongana mbeni mara ti ndö ti sese so ake ti gue na Jérusalem ti voro KOTA 
GBIA, lo so lo yeke na ndö ti dunia kue so, fade ngu-Nzapa ayeke pika na ndö ti 
kodro ti lo pepe. 

18Tongana azo ti Ezipte ake ti gue na Jérusalem ti sara matanga ti Akpangba, fade 
ye ti sioni so ayeke ti nga na ndö ti ala tongana ti so KOTA GBIA asara si ati na 
ndö ti amara so ake ti gue ti sara matanga ni so. 

19Azo ti Ezipte na amara so kue ayeke ke ti gue ti sara matanga so, aye ti sioni so 
ayeke si na ala laa. 

20Na lango ni so, ye so a kanga na go ti ambarata si ayeke toto so, fade a yeke su 
mbeti na ndö ni, atene: “Ye so a zia nde ndali ti KOTA GBIA”. Atawa ti ya ti kota 
da ti KOTA GBIA, fade ayeke ga tongana kopo na dawa ti gbalaka, kopo so a yeke 
zia mene daa ti fi na tere ti aye. 

21Atawa so kue ayeke na Jérusalem na atawa so kue ayeke na Juda, fade a yeke 
zia ni nde ndali ti KOTA GBIA so ayeke na ndö ti dunia kue. Azo so kue ayeke ga 
ti ya sandaga, ala yeke mu atawa ni ti to na anyama ti sandaga ni. Tongana lango 
ni so alingbi, fade a yeke kiri ti baa azo ti dengo buze na ya ti kota da ti KOTA 
GBIA pepe, lo so lo yeke na ndö ti dunia kue so. 

Malashii 

Malashii 1 

1Nengo tënë. So tënë ti KOTA GBIA so lo zia na yanga ti Malashii ti tene na azo ti 
Israel. 

KOTA GBIA aye azo ti Israel 

2KOTA GBIA atene na azo ti lo: “Mbi ye ala.” Me ala tene: “Nyen laa afa atene mo 
ye e?” KOTA GBIA akiri tënë: “Ezau ayeke ita ti Jacob pepe? – So tënë ti yanga ti 
KOTA GBIA laa – Andaa mbi ye Jacob, 

3me mbi ke Ezau. Mbi sara si ahoto ti lo aga ngonda; mbi mu aye ti lo na anzagua 
ti benyama. 

4Tongana azo ti Edom atene: ‘A buba agbata ti e kue awe, me fade e yeke kiri ti 
leke ni senge.’ ” Tënë so KOTA GBIA so ayeke na ndö ti dunia kue atene ayeke so: 
“Ala kiri aleke ni ma! Me ti mbi, mbi yeke kungbi ni kue na sese. Fade a yeke iri 
ala: ‘Sese ti azo ti sarango sioni’, wala ‘Azo so KOTA GBIA asara ngonzo na tere 
ti ala kpu na kpu’. 

5 Ala azo ti Israel, fade ala yeke baa ye ni na le ti ala si ala yeke tene: ‘KOTA GBIA 
ayeke kota, ataa ahon katikati ti sese ti Israel!’ ” 

Sioni lege ti vorongo Nzapa 

6Tënë so KOTA GBIA so ayeke na ndö ti dunia kue atene na ala, awayango-
sandaga ayeke so: “Molenge-koli ayeke ne babâ ti lo, zo ti kua ayeke ne makonzi 
ti lo. Tongana mbi yeke Babâ ti ala, nengo mbi ni ayeke na ndo wa? Tongana mbi 
yeke Makonzi ti ala, kpengo mbeto ti mbi ni ayeke na ndo wa? Ti ala awayango-
sandaga, ala yeke baa mbi tongana mbumbuse zo. Ala hunda mbi, atene: ‘E baa 
mo tongana mbumbuse zo tongana nyen?’ 

7Ala mu kobe so ayeke sioni, ala zia na ndö ti gbalaka ti mbi. Ala hunda mbi, 
atene: ‘Nyen laa e sara si abuba nengo ti mo?’ Na lege so ala tene: ‘Meza ti KOTA 
GBIA ayeke senge ye.’ 

8 So ala mu nyama so le ti lo abuba, aga na lo ti mu na sandaga so, sioni laa ala 
sara so pepe? So ala mu nyama so gere ti lo abuba, wala lo yeke na kobela, aga 
na lo so, sioni laa ala sara so pepe? Tongana ala gue na mara ti anyama tongaso 
na govoronere ti ala, fade be ti lo ayeke nzere na ala? Lo yeke yamba ala nzoni? 
Tënë so KOTA GBIA so ayeke na ndö ti dunia kue atene laa. 

9Fadeso, ala tara ti voro tere ti ala na mbi, Nzapa titene mbi baa mawa ti ala! Na 
peko ti ye so ala sara so, fade mbi yeke kiri ti yamba ala na nzoni be? Tënë so 
KOTA GBIA so ayeke na ndö ti dunia kue atene laa. 

10Tongana mbeni zo na popo ti ala alondo fade akanga ayanga ti kota da ti mbi 
titene ala ngba ti tingo wâ na ndö ti gbalaka ti mbi senge senge pepe, ka ayeke 

nzoni mingi! Biani, be ti mbi anzere na ala pepe. Tënë so KOTA GBIA so ayeke na 
ndö ti dunia kue atene laa. Aye ti ala so ala yeke ga na ni na mbi na sandaga so, 
anzere na be ti mbi pepe. 

11Biani, ti londo na To ngbii asi na Do, amara nde ahinga so mbi yeke kota. Na 
ndo kue, azo ayeke zö dukani na mbi, ala yeke ga na asandaga so ayeke nzoni. 
Biani, amara nde ahinga so mbi yeke kota. Tënë so KOTA GBIA so ayeke na ndö 
ti dunia kue atene laa. 

12Me ala, awayango-sandaga, ala baa iri ti mbi tongana senge ye si ala tene: ‘Meza 
ti KOTA GBIA aga sioni awe. Kobe so ayeke na ndö ni so akpa pepe.’ 

13 Ala yeke tene nga, atene: ‘Ae! So pasi ti nyen?’ Ala ne mbi pepe. Tënë so KOTA 
GBIA so ayeke na ndö ti dunia kue atene laa. Ala mu nyama so ala nzi nzingo, 
wala nyama so gere ti lo abuba, wala nyama so ayeke na kobela si ala mu na mbi 
na sandaga. Mara ti anyama tongaso laa alingbi ti nzere na be ti mbi? Tënë so 
KOTA GBIA atene laa. 

14Deba aga na ndö ti zo ti mayere so lo yeke na nzoni koli-nyama na popo ti 
anyama ti lo! Lo mu fade yanga ti mu nzoni nyama ni na mbi na sandaga, me na 
pekoni, lo mu gi nyama so mbeni mbage ti tere ti lo abuba awe. Biani, mbi yeke 
kota gbia so amara nde ayeke kpe mbeto ti mbi. Tënë so KOTA GBIA so ayeke na 
ndö ti dunia kue atene laa.” 

Malashii 2 

Nzapa agboto mê ti awayango-sandaga 

1Fadeso, ala awayango-sandaga, tënë ti gbotongo mê so ayeke ndali ti ala. 

2 Tënë so KOTA GBIA so ayeke na ndö ti dunia kue atene laa: “Tongana ala ma 
tënë ti mbi pepe, tongana ala sara si tënë ti nengo mbi agbu be ti ala pepe, fade 
mbi yeke deba ala si tufa so mbi ye ti sara na ndö ti ala, mbi yeke sara titene akiri 
aga deba. Biani, fade mbi yeke deba ala, ngbanga ti so tënë ti gbotongo mê so mbi 
gboto mê ti ala agbu be ti ala pepe. 

3Baa, mbi yeke suku na ahale ti ala. Me ti ala awayango-sandaga, mbi yeke tuku 
puru na le ti ala, puru ti anyama so ala fâ ti mu na mbi na sandaga so. Fade a yeke 
mu ala na puru ni kue ti hon na ala. 

4 Tongaso, fade ala yeke hinga atene, mbi tene tënë ti gbotongo mê so na ala 
titene tënë ti mbuki ti mbi na azo ti mara ti Lévi angba; tënë so KOTA GBIA so 
ayeke na ndö ti dunia kue atene laa. 

5 Na lege ti mbuki so, mbi sara lani si ala duti na fini nga na siriri; ala kpe mbeto 
ti mbi. Biani, lani ala kpe mbeto ti mbi si na le ti mbi, ala do na mbeto. 

6Ala fa gi taa-tënë na azo si mbeni tënë ti mvene asigigi na yanga ti ala pepe. Ala 
tambula na mbi na siriri, na legeni. Ala sara si azo mingi azia lege ti sarango ye 
ti sioni. 

7 Biani, kua ti wayango-sandaga ayeke ti fa lege na azo si ala hinga Nzapa. Azo 
ayeke ga na mbage ti lo ti gi ti hinga ye so ndia afa, ngbanga ti so lo yeke watokua 
ti KOTA GBIA so ayeke na ndö ti dunia kue. 

8Me ala awayango-sandaga, ala zia lege so mbi fa na ala so awe. Na lege ti fango 
ye ti ala, ala sara si azo mingi amu sioni lege. Ala buba lege ti mbuki so ayeke na 
popo ti mbi na azo ti mara ti Lévi; tënë so KOTA GBIA so ayeke na ndö ti dunia 
kue atene laa. 

9Mbi nga, mbi yeke sara titene azo abaa ala tongana ambumbuse zo si azo ni abi 
buba na tere ti ala. Biani, lege so mbi fa na ala, awayango-sandaga, ala yeke mu 
ni pepe; ala yeke baa azo bango si ala yeke fâ ya ti tënë ti ala na lege ti ndia.” 

Azo abuba lege ti mbuki ti Nzapa 

10E kue, e yeke gi na babâ oko pepe? Gi Nzapa oko laa asara e kue pepe? Ngbanga 
ti nyen si e yeke ka amba ti e na popo ti e? Ngbanga ti nyen si e yeke buba lege 
ti mbuki so Nzapa aleke ni na akotara ti e? 

11Azo ti Juda asara ye so ayeke nde na tënë ti mbuki ni. Na Jérusalem nga na 
kodro ti Israel kue, ala sara ye ti sioni mingi. Biani, ndo so a zia ni nde ndali ti 
KOTA GBIA si lo ye tënë ni mingi so, ala sara si aga buba ye na lege ti mungo 
ambeni wali so ayeke voro anzapa nde. 

12Zo so asara mara ti ye tongaso, ayeke nzoni KOTA GBIA azi asewa ti lo kue na 
popo ti azo ti Israel! Ayeke nzoni zo oko akiri angba pepe ti mu sandaga na iri ti 
lo na KOTA GBIA so ayeke na ndö ti dunia kue. 

13Mbeni use ye so ala yeke sara ni ayeke so: ala sara si ngu ti le ti ala amu ndö ti 
gbalaka ti KOTA GBIA kue. Ala yeke dema tere ti ala si ala yeke toto, ngbanga ti 
so aye so ala yeke mu na KOTA GBIA so, lo kiri lo baa ni na nzoni le pepe, lo kiri 
lo yamba ni na nzoni be pepe. 

14Ala hunda ndo, atene: “Ye tongaso asi ngbanga ti nyen?” – Asi ngbanga ti ye 
tongaso: Na dawa ti KOTA GBIA laa zo oko oko amu tere na wali ti lo ti maseka; 
wali ni ayeke mba ti lo, lo na wali ni aga oko na lege ti mbuki so ayeke na popo 
ti ala. Me zo ni abuba lege ti mbuki ni na wali ni awe! 

15Mbeni zo so li ti lo ayeke daa kete asara mara ti ye tongaso pepe. Gi mbeni zo 
oko si asara ando ni; me lo sara ni ngbanga ti nyen? Lo sara ni ngbanga ti so lo 
yeke gi ti wara molenge so Nzapa atene tënë ti mungo lo na lo so. Ala sara hange! 
Ala bata fini ti ala. Zo oko abuba lege ti mbuki ti lo na wali ti lo ti maseka pepe! 

16Tënë so KOTA GBIA, Nzapa ti Israel, atene laa: “Tumbango wali ayeke ye so 
mbi ke tongana ti so mbi ke zo so ayeke sara ngangu na mba ti lo. Tënë so KOTA 

GBIA so ayeke na ndö ti dunia kue atene laa. Ala sara hange! Ala bata fini ti ala. 
Ala buba lege ti mbuki ti ala pepe!” 

Fade KOTA GBIA ayeke tokua zo ti lo 

17Ala woko KOTA GBIA na atënë ti ala. Ala hunda ndo, atene: “Atënë ti nyen laa 
e woko lo na ni?” Ala woko lo na lege ti tënë so ala yeke tene: “Zo so asara ye ti 
sioni, lo laa lo yeke nzoni zo na le ti KOTA GBIA. Mara ti azo tongaso laa be ti 
KOTA GBIA anzere na ala”; wala ala yeke tene: “Nzapa so ayeke fâ ngbanga 
mbirimbiri so ayeke na ndo wa?” 

Malashii 3 

1Tënë so KOTA GBIA so ayeke na ndö ti dunia kue atene laa: “Baa, mbi yeke 
tokua zo ti mbi; lo yeke leke lege na dawa ti mbi. Gi hio tongaso, kota zo so ala 
yeke gi lo so, fade lo yeke si na ya ti kota da ti lo. Zo ti tokua so ala sara nzara ti 
lo so ayeke ga ti fa tënë ti mbuki ti mbi na ala. 

2 Zo wa laa alingbi ande ti kanga be ti lo na lango ti gango ti lo, zo wa? Zo wa laa 
alingbi ti ngba na nduzu na ndembe ti singo ti lo, zo wa? Biani, lo yeke tongana 
wâ ti matawa wala tongana mokpakpa ti zo ti sukulango bongo. 

3Fade lo yeke duti tongana matawa so ayeke kporo wen ti nginza ti zi azende na 
tere ni. Fade lo yeke sara si azo ti mara ti Lévi aga nzoni tongana ti so a yeke zi 
azende na tere ti lôro nga na wen ti nginza. Tongaso ala lingbi ti mu sandaga na 
KOTA GBIA alingbi na tënë ti ndia. 

4Tongaso, aye so azo ti Juda na azo ti Jérusalem ayeke mu na KOTA GBIA ayeke 
nzere na be ti lo tongana ti giriri, tongana ti angu so ahon ando so. 

5Biani, fade mbi yeke ga nduru na tere ti ala ti fâ ngbanga na li ti ala. Mbi yeke ga 
hio ti bi tënë na li ti azo ti mazi, azo ti gingo wali wala koli ti amba ti ala, azo so 
ayeke bi atënë ti mvene na li ti amba ti ala na azo so ayeke futa azo ti kua ti ala 
na legeni pepe; azo so ayeke sara ngangu na awali-mua nga na anyindu, azo so 
ayeke sara mbana na awande nga na azo so ayeke kpe mbeto ti mbi pepe. Tënë 
so KOTA GBIA so ayeke na ndö ti dunia kue atene laa.” 

Ala kiri na KOTA GBIA 

6“Mbi KOTA GBIA, mbi sanze pepe. Me ti ala, ala ngba lakue azo ti mara ti Jacob. 

7Tongana ti so akotara ti ala asara ando, ala nga, ala zia lege ti aye so mbi fa na 
ala; ala sara ye alingbi na ni pepe. Ala kiri na mbage ti mbi si fade mbi kiri na 
mbage ti ala. Tënë so KOTA GBIA so ayeke na ndö ti dunia kue atene laa. Ala 
hunda ndo, atene: ‘E yeke sara tongana nyen ti kiri na mbage ti mo?’ 

8 Mbi kiri tënë na ala, mbi tene: Zo alingbi ti nzi Nzapa? Me ti ala, ala yeke nzi 
mbi! Ala hunda ndo, atene: ‘E nzi mo na nyen?’ Ala nzi mbi na ya ti adime nga na 
ya ti aye nde nde so ala yeke mu na mbi. 

9Deba ayeke na li ti ala, ngbanga ti so ala, amara kue, ala nzi mbi. 

10 Adime ti aye so ala wara, ala ga na ni kue na ya ti kubu ti batango mosoro ti da 
ti mbi titene kobe aduti lakue na ya ti da ti mbi. Ala sara tongaso ti tara mbi, ala 
baa tongana mbi zi fenetere ti yayu ti tuku anzoni ye ti mbi gbani gbani na ndö 
ti ala pepe si. Tënë so KOTA GBIA so ayeke na ndö ti dunia kue atene laa. 

11Fade mbi yeke kanga lege na akete nyama so ayeke te akobe ti yaka ti ala titene 
anyama ni abuba akobe ti ala pepe; mbi yeke kanga lege si akeke ti vinye ti ala 
so ayeke le pepe so, akiri ale. Tënë so KOTA GBIA so ayeke na ndö ti dunia kue 
atene laa. 

12Fade amara kue ayeke tene na ala: Ti ala nzoni, ngbanga ti so kodro ti ala ayeke 
ga kodro so aye ti nzoni mingi ayeke daa. Tënë so KOTA GBIA so ayeke na ndö ti 
dunia kue atene laa.” 

Lango ti fango ngbanga ti Nzapa 

13Tënë so KOTA GBIA atene laa: “Ala tene asioni tënë mingi na tere ti mbi si ala 
hunda ndo, atene: ‘Asioni tënë ti nyen laa e tene na popo ti e na tere ti mo?’ 

14Ala tene: ‘E yeke sara kua ti Nzapa gi senge senge. E sara ye alingbi na tënë ti 
yanga ti lo, e sara mua na dawa ti KOTA GBIA so ayeke na ndö ti dunia kue; nyen 
laa e wara na peko ni, nyen? 

15Ti fadeso, e lingbi ti tene: azo ti baba laa ayeke duti nzoni. Ataa azo ti sioni, aye 
ti ala ayeke ga nzoni. Tongana ala gi yanga ti Nzapa, ye oko ayeke sara ala pepe!’ 
” 

16Tongaso azo so ayeke kpe mbeto ti KOTA GBIA atene tënë na popo ti ala. KOTA 
GBIA adingi mê ti lo si lo ma tënë so ala yeke tene so. Nilaa na dawa ti lo, a su na 
ya ti mbeni mbeti iri ti azo so ayeke kpe mbeto ti lo si ala yeke voro lo. 

17Na pekoni, tënë so KOTA GBIA so ayeke na ndö ti dunia kue atene laa: “Na 
lango so mbi yeke fa ngangu ti mbi, azo ni ayeke ga azo ti mbi, ala yeke ga ye ti 
mbi wani. Fade mbi yeke sara nzoni be na ala tongana ti so babâ ayeke sara nzoni 
be na molenge ti lo ti koli so ayeke sara kua na lo. 

18Fade ala yeke kiri ti hinga kangbi so ayeke na popo ti zo ti mbirimbiri na zo ti 
sioni; kangbi so ayeke na popo ti zo so ayeke sara kua ti Nzapa na zo so ayeke 
sara kua ti lo pepe. 

19 Biani, lango ni ayeke ga so fade ndo ayeke mu wâ tongana wâ ti fur. Na lango 
ni so, fade azo ti baba kue na azo ti sioni kue ayeke ga tongana holengo pere. A 
yeke gbi ala kue, mbeni ye ti tere ti ala oko ayeke ngba pepe; tënë so KOTA GBIA 
so ayeke na ndö ti dunia kue atene laa. 

20Me ti ala azo so ayeke voro mbi, fade lâ ti mbirimbiri ayeke sigigi ti su. Zango 
ti lâ ni ayeke kai kobela na tere ti ala. Fade ala yeke sigigi si ala yeke huru na ngia 
tongana akete bagara so asigigi na ya ti gbagba. 

21Na lango so mbi yeke fa ngangu ti mbi, ala yeke tambula na ndö ti azo ti sioni 
si azo ti sioni ni ayeke ga tongana mburu ti wâ na gbe ti gere ti ala; tënë so KOTA 
GBIA so ayeke na ndö ti dunia kue atene laa.” 

Fade Élie ayeke kiri ti ga 

22“Ala dabe ti ala na Ndia ti Moïse, zo ti kua ti mbi. Na ndö ti hoto ti Horeb, mbi 
mu na lo andia na aye so mbi fa ndali ti azo ti Israel kue. 

23 “Baa, fade mbi yeke tokua na ala wayanga-Nzapa Élie kozoni si lango ti KOTA 
GBIA asi. Lango ni ayeke duti ande kota lango, lango so ayeke zia mbeto na be ti 
zo. 

24 Fade lo yeke leke songo na popo ti ababâ na amolenge ti ala nga na popo ti 
amolenge na ababâ ti ala. Tongaso, fade mbi yeke ga ti buba kodro ti ala kue 
pepe.” 

Sängö - Bible - New Testament 

 
 

Matthieu 

Matthieu 1 

Akotara ti Jésus 
(Luc 3.23-38) 

1So ayeke mbeti ti iri ti akotara ti Jésus Christ, lo so lo yeke hale ti David; David 
ayeke hale ti Abraham. 

2Abraham adu Isaac; Isaac adu Jacob; Jacob adu Juda, lo na a-ita ti lo. 

3Juda adu Peres na Zera – mama ti ala ayeke Tamar. Peres adu Hesron; Hesron 
adu Ram; 

4Ram adu Aminadab; Aminadab adu Nashon; Nashon adu Salman. 

5Salman adu Booz – mama ti Booz ayeke Rahab; Booz adu Obed – mama ti Obed 
ayeke Ruth; 

6Obed adu Yese, Yese adu gbia David. David na wali ti Urii adu Salomon; 

7Salomon adu Roboam; Roboam adu Abia; Abia adu Asaf; 

8Asaf adu Yosafat; Yosafat adu Yoram; Yoram adu Ozias; 

9Ozias adu Yotam; Yotam adu Akaz; Akaz adu Ezekias; 

10Ezekias adu Manase; Manase adu Amon; Amon adu Yosias; 

11 Yosias adu Yekonia na a-ita ti lo na ngoi so a gbu azo ti Israel, a gue na ala na 
sese ti Babilone. 

12Na peko ti so a gbu azo ti Israel si a gue na ala na sese ti Babilone, Yekonia adu 
Shealtiel; Shealtiel adu Zorobabel; 

13Zorobabel adu Abihud; Abihud adu Eliakim; Eliakim adu Azor; 

14Azor adu Sadok; Sadok adu Akim; Akim adu Eliud; 

15Eliud adu Eleazar; Eleazar adu Matan; Matan adu Jacob; 

16Jacob adu Joseph, koli ti Marie, mama ti Jésus, lo so a iri lo Mesii. 

17Ti londo na Abraham ngbii asi na David, na lege ti molongo ti dungo ni, azo 
ayeke baleoko na osio. Ti londo na David ngbii asi na ngoi so a gbu amolenge ti 
Israel si ague na ala na sese ti Babilone, na lege ti molongo ti dungo ni, azo ayeke 
baleoko na osio. Ti londo na ngoi so a gbu ala ti gue na ala na kodro wande ngbii 
asi na Mesii, na lege ti molongo ti dungo ni, azo ayeke baleoko na osio. 

Dungo Jésus Christ 

(Luc 2.1-7) 

18 Lege ti dungo Jésus Christ ayeke tongaso. Mama ti lo Marie ayeke wali so 
Joseph aye ti mu lo; me kozo titene ala mu tere, Marie amu ngo na lege ti Yingo-
Vuru. 

19Joseph, koli ti lo ayeke zo ti mbirimbiri, lo ye ti sigigi na tënë ni pepe na le ti 
azo kue ti zia kamene na le ti wali ti lo. Tongaso, lo gi lege ti kangbi na wali ni 
na hondengo ni. 

20Na ndembe so lo ngba ti gbu li ti lo, mbeni ange ti Kota Gbia asi na lo na ya ti 
bango-li si atene na lo: “Joseph, molenge ti David, mo sara mbeto ti mu wali ti 
mo Marie pepe, ngbanga ti so molenge so ayeke na ya ti lo aga na lege ti Yingo-
Vuru. 

21 Lo yeke du ande molenge-koli so fade mo yeke di iri ti lo Jésus, ngbanga ti so 
lo laa lo yeke soo azo ti lo na ya ti asiokpari ti ala.” 

22Ye ni kue asi alingbi na tënë so Kota Gbia atene ando na yanga ti wayanga-
Nzapa, atene: 

23 “Baa, fade maseka-wali so ade ti hinga koli pepe ayeke mu ngo, lo yeke du 
molenge-koli; fade a yeke di iri ti lo Emmanuel.” 

– Nda ti iri so atene: “Nzapa ayeke na e”. – 

24So Joseph azingo na lango, lo sara ye so ange ti Kota Gbia atene na lo; lo mu 
wali ti lo Marie na da ti lo. 

25 Me Joseph na Marie aduti koli na wali pepe ngbii asi na ngoi so Marie adu 
molenge ti lo. Joseph adi iri ti lo Jésus. 

Matthieu 2 

Azo ti gingo nda ti atongoro aga ti baa Jésus 

1A du Jésus na Betlehem, mbeni gbata ti sese ti Judée, na ngoi ti gbia Herode. Na 
pekoni, azo ti gingo nda ti atongoro alondo na mbage ti To, ala si na Jérusalem. 

2Ala hunda ndo, atene: “Molenge so a du lo titene lo ga gbia ti azuife so ayeke 
na ndo wa? E baa tongoro ti lo so asigigi na mbage ti To, nilaa e ga ti voro lo.” 

3So gbia Herode ama tënë so, li ti lo aga kirikiri, lo na azo ti Jérusalem kue. 

4Lo bongbi akota wayango-sandaga na awafango-ndia ti azuife kue si lo hunda 
ala, lo tene: “A yeke du ande Mesii ni na ndo wa?” 

5Ala kiri tënë na lo: “Na Betlehem, mbeni gbata ti sese ti Judée. Baa, wayanga-
Nzapa atene tënë na ndö ti lo, atene: 

6 ‘Mo Betlehem, mo so mo yeke na sese ti Juda, mo yeke biani kete kodro pepe 
na popo ti akota kodro ti Juda, ngbanga ti so, na ya ti mo, fade mbeni gbia ayeke 
sigigi ti fa lege na azo ti Israel, azo ti Nzapa.’ ” 

7Tongaso Herode airi azo ti gingo nda ti atongoro ni na hondengo ni. Lo hunda 
ala ti hinga mbirimbiri ngoi so tongoro ni asigigi na ni. 

8Na pekoni, lo tokua ala na Betlehem si lo tene na ala: “Ala gue, agi nda ti tënë 
ti molenge so nzoni. Tongana ala wara lo, ala ga atene tënë ni na mbi si mbi nga, 
mbi gue ti voro lo.” 

9So ala ma tënë ti gbia so awe, ala mu lege ague. Mo ye ti baa, ala baa tongoro 
so asigigi na mbage ti To so ala baa ni kozoni so: tongoro ni atambula na dawa 
ti ala ngbii ague, aluti na ndö ti da so molenge ni ayeke daa. 

10Be ti azo ti gingo nda ti atongoro ni asi na ngia na bango tongoro ni. 

11Ala li na ya ti da ni si ala baa molenge ni na mama ti lo Marie. Ala kuku na sese 
si ala voro molenge ni. Na pekoni, ala zi ya ti akungba ti ala si ala mu anzoni ye 
na molenge ni: lôro, dukani na mire. 

12Na pekoni, Nzapa atene tënë na ala na ya ti bango-li titene ala kiri na ndo ti 
Herode pepe. Tongaso, ala mu mbeni lege nde, ala kiri na kodro ti ala. 

Joseph na sewa ti lo akpe ague na Ezipte 

13Na peko ti so azo ti gingo nda ti atongoro ni amu lege ague awe, mbeni ange 
ti Kota Gbia asi na Joseph na ya ti bango-li. Lo tene na Joseph: “Londo, mu 
molenge ni, lo na mama ti lo, ala kpe ague na Ezipte, aduti kâ! Tongana mbi mu 
yanga na mo ti kiri si mo kiri, ngbanga ti so Herode ayeke gi lege ti fâ molenge 
ni.” 

14Joseph alondo gi na bi ni, lo mu molenge ni, lo na mama ti lo si lo kpe, lo gue 
na Ezipte. 

15 Lo ngba kâ ngbii asi na ngoi so Herode akui. Ye ni asi alingbi na tënë so Kota 
Gbia atene ando na yanga ti wayanga-Nzapa, atene: “Mbi iri molenge ti mbi 
titene lo sigigi na Ezipte.” 

Herode afâ akete molenge 

16So Herode ahinga atene, azo ti gingo nda ti atongoro ahanda lo awe, ngonzo 
agbu lo ngangu mingi. Lo mu yanga titene a fâ akete molenge-koli kue ti gbata 
ti Betlehem na ti akodro so ayeke nduru na tere ni. A fâ amolenge so ngu ti ala 
ayeke use na ala so ade awara ngu use pepe. Herode asara ye ni alingbi na tënë 
so azo ti gingo nda ti atongoro atene na lo na ndö ti lango ti sigingo ti tongoro 
ni. 

17Tongaso, tënë so wayanga-Nzapa Jérémie atene ando, aga taa-tënë; lo tene: 

18 “A ma mbeni go na kodro ti Rama, toto na demango tere ahon ndoni: Rachel 
laa ayeke toto amolenge ti lo; lo ke ti ma awango so alingbi ti de be ti lo, ngbanga 
ti so amolenge ni ayeke daa mbeni pepe.” 

Joseph na sewa ti lo akiri na gbata ti Nazaret 

19So Herode akui awe, ange ti Kota Gbia asi na Joseph na ya ti bango-li kâ na 
Ezipte. 

20Lo tene na Joseph: “Londo, mu molenge ni, lo na mama ti lo, mo kiri na sese ti 
Israel, ngbanga ti so ala so agi lege lani ti fâ molenge ni akui awe.” 

21Joseph alondo amu molenge ni, lo na mama ti lo si lo kiri na sese ti Israel. 

22So Joseph ama a tene, Arkelaos aga gbia ti Judée na peko ti babâ ti lo Herode, 
mbeto ti duti na ya ti kodro ni agbu lo. Na peko ti tënë so Nzapa atene na lo na 
ya ti bango-li so, lo mu lege, lo gue na sese ti Galile. 

23 Lo gue, lo duti na mbeni gbata so iri ni Nazaret. Ye ni asi tongaso titene tënë 
ti awayanga-Nzapa aga taa-tënë; ala tene ando, atene: “Fade a yeke iri lo, zo ti 
Nazaret.” 

Matthieu 3 

Jean-Baptiste afa tënë na azo 
(Marc 1.1-8; Luc 3.1-18; Jean 1.19-28) 

1Na ngoi ni so, Jean-Baptiste asi; lo to nda ti fa Nzoni Tënë na ya ti benyama ti 
Judée, 

2 lo tene: “Ala zia ngbene lege ti sarango ye ti ala, ngbanga ti so Kodro-gbia ti 
yayu aga nduru awe!” 

3 Jean ayeke zo so wayanga-Nzapa Ésaïe atene tënë ti lo ando, atene: “Mbeni zo 
ayeke dekongo na benyama kâ, atene: ‘Ala leke lege ti Kota Gbia! Ala sara si lege 
ti lo aluti mbirimbiri!’ ” 

4 Jean ayu bongo so a sara ni na kua ti tere ti zambala, lo kanga kamba ti poro ti 
nyama na ya ti lo, kobe ti lo ti tengo ni ayeke angadi na mafuta ti awotoro ti 
ngonda. 

5Azo alondo na Jérusalem, ambeni alondo na akodro nde nde ti Judée, ambeni 
alondo nga na akodro so ayeke na tere ti ngu ti Jourdain si ala ga na tere ti lo. 

6Ala fa asiokpari ti ala na gigi si Jean abatize ala na ya ti ngu ti Jourdain. 

7 So Jean abaa gba ti afarizien na asadusien ayeke ga na tere ti lo titene ala wara 
bateme, lo tene na ala: “Ala, asioni mara ti ngbo! Zo wa laa afa na ala lege ti kpe 
ngonzo ti Nzapa so ayeke ga so? 

8Ala sara ye so afa atene, ala zia ngbene lege ti sarango ye ti ala awe! 

9 Ala tene na be ti ala pepe, atene: ‘Abraham ayeke kotara ti e.’ Biani, mbi tene 
na ala: Nzapa alingbi ti mu atêne so ti sara si aga amolenge ti Abraham! 

10 Do ayeke na gunda ti akeke ti de ni: keke so kue ale nzoni lengo pepe, fade 
ayeke de ni ti bi na wâ. 

11Ti mbi, mbi yeke batize ala na ngu ti fa na le ti azo so ala zia ngbene lege ti 
sarango ye ti ala awe; me lo so ayeke ga na peko ti mbi, fade lo yeke batize ala 
na Yingo-Vuru nga na wâ. Ngangu ti lo ahon ti mbi: mbi kpa zo ti zi poro ti gere 
ti lo pepe. 

12Lo gbu ye ti pengo na ale ti kobe na maboko ti lo, lo yeke leke ndo ti pikango 
ale ti kobe ti lo daa. Na pekoni, lo yeke zia ni na ya ti gogoro, me fade lo yeke 
bongbi aporo ni ti gbi na ya ti wâ so ayeke mingo laoko pepe.” 

Jean abatize Jésus 
(Marc 1.9-11; Luc 3.21-22) 

13Tongaso Jésus alondo na Galile, lo ga na yanga ti ngu ti Jourdain na tere ti Jean 
titene Jean abatize lo. 

14Me Jean aye ti ke. Lo tene na Jésus: “Mo laa mo lingbi fade ti batize mbi. 
Tongana nyen laa mo kiri, mo ga titene mbi batize mo so?” 

15Me Jésus akiri tënë na lo: “Ti fadeso, ayeke nzoni e sara tongaso si e lingbi ti 
sara ye so kue ayeke mbirimbiri na le ti Nzapa.” Tongaso Jean ayeda. 

16Gi so Jésus awara bateme awe, lo sigigi na ya ti ngu ni. Na ndembe ni so, yanga 
ti yayu azi, lo baa Yingo ti Nzapa so azu tongana mbipa si aga na ndö ti lo. 

17 Mbeni go alondo na yayu si atene: “So ayeke Molenge ti mbi so mbi ye lo 
mingi, be ti mbi anzere na lo mingi.” 

Matthieu 4 

Zabolo atara be ti Jésus 
(Marc 1.12-13; Luc 4.1-13) 

1 Na pekoni, Yingo ague na Jésus na benyama titene Zabolo atara be ti lo. 

2Na ya ti lango baleosio na bi baleosio, lo ke kobe si na pekoni nzara asara lo. 

3Zabolo aga nduru na tere ti lo si atene na lo: “Tongana mo yeke Molenge ti 
Nzapa, mo mu yanga na atêne so titene aga kobe!” 

4 Jésus akiri tënë na lo: “Mbeti ti Nzapa atene: ‘Fade zo ayeke ngba na fini gi na 
lege ti kobe oko pepe, me na lege ti tënë so kue asigigi na yanga ti Nzapa.’ ” 

5Na pekoni, Zabolo ague na lo na Jérusalem, gbata so ayeke nde si ayeke nzoni 
kue; lo zia lo na li ti kota da ti Nzapa 

6 si lo tene na lo: “Tongana mo yeke Molenge ti Nzapa, mo londo na li ti da so, 
mo ti na sese, ngbanga ti so Mbeti ti Nzapa atene: ‘Fade Nzapa ayeke mu yanga 
na a-ange ti lo ndali ti mo; ala yeke yo mo na maboko ti ala si mo pika gere ti 
mo na mbeni têne pepe.’ ” 

7 Jésus akiri tënë na lo: “Mbeti ti Nzapa atene nga, atene: ‘Mo tara be ti Kota 
Gbia, Nzapa ti mo pepe.’ ” 

8Zabolo akiri ague na lo na li ti mbeni kota hoto, lo fa na lo akodro kue ti dunia 
na apendere ye ti ya ni 

9si lo tene na lo: “Tongana mo kuku na gbe ti mbi si mo voro mbi, fade mbi yeke 
mu aye so kue na mo.” 

10 Jésus atene na lo: “Hon kâ, Satan! Mbeti ti Nzapa atene: ‘Mo voro Kota Gbia, 
Nzapa ti mo si mo sara kua gi na lo oko!’ ” 

11Tongaso Zabolo azia Jésus si a-ange aga na tere ti lo, asara na lo. 

Jésus ato nda ti kua ti lo na Galile 
(Marc 1.14-15; Luc 4.14-15) 

12 So Jésus ama a tene, a gbu Jean si a zia lo na da ti kanga awe, lo gboto tere ti 
lo si lo gue na Galile. 

13 Lo zia gbata ti Nazaret si lo gue, lo duti na gbata ti Kapernaum, so ayeke na 
tere ti kota ngu ti Galile, na sese ti Zabulon na ti Neftali. 

14Lo sara tongaso titene tënë ti wayanga-Nzapa Ésaïe so aga taa-tënë: 

15 “Sese ti Zabulon na ti Neftali, so ayeke na lege ti guengo na kota ngu-ingo, na 
mbage ti ngu ti Jourdain laa ayeke Galile ti amara nde! 

16Azo so aduti na ya ti vukongo ndo abaa kota lumiere! Ndo ahan na ndö ti azo 
so aduti ando na ya ti vukongo ndo, na kodro ti akuâ.” 

17 Gi na ndembe ni so, Jésus ato nda ti fa tënë, lo tene: “Ala zia ngbene lege ti 
sarango ye ti ala, ngbanga ti so Kodro-gbia ti yayu aga nduru awe!” 

Jésus asoro adisiple ti lo 
(Marc 1.16-20; Luc 5.1-11) 

18So Jésus ayeke tambula na yanga ti kota ngu ti Galile, lo baa a-ita use so ayeke 
azo ti gingo susu: Simon so mbeni iri ti lo ayeke Pierre, lo na ita ti lo André; ala 
yeke bi gbanda ti ala na ya ti kota ngu ni ti gi na asusu. 

19Jésus atene na ala: “Ala ga na peko ti mbi, fade mbi yeke sara si ala ga azo ti 
gingo azo.” 

20Gi hio tongaso, ala zia agbanda ti ala si ala mu peko ti lo. 

21Jésus ahon gi kete, lo baa ambeni ita use: Jacques na ita ti lo Jean, amolenge ti 
Zebede; ala na babâ ti ala ayeke na ya ti ngo si ala yeke leke agbanda ti ala. Jésus 
airi ala. 

22Gi hio tongaso, ala zia ngo ti ala na babâ ti ala kue si ala mu peko ti Jésus. 

Jésus ayeke fa ye si lo yeke kai kobela na tere ti azo 

23 Jésus atambula na ya ti Galile kue; lo fa ye na azo na ya ti ada ti sambelango 
Nzapa ti kodro ni, lo fa Nzoni Tënë ti Kodro-gbia ti yayu, lo kai akobela kue na 
tere ti azo, lo sara si azo so mbage ti tere ti ala abuba, aga nzoni. 

24Sango ti Jésus amu ya ti sese ti Sirii kue. Nilaa azo aga na lo azo so tere ti ala 
aso, ala so ayeke na akobela nde nde si ala yeke na siriri pepe: ala so ayeke na 
asioni yingo, ala so ayeke na kobela ti makako nga na ala so mbage ti tere ti ala 
abuba. Jésus akai kobela na tere ti ala kue. 

25Gba ti azo amu peko ti Jésus; ambeni alondo na Galile, ambeni alondo na ya ti 
Agbata-Baleoko, ambeni alondo na Jérusalem, na Judée nga na kodro so ayeke 
na mbage ti ngu ti Jourdain si aga. 

Matthieu 5 

Jésus afa tënë na azo na li ti hoto 

1So Jésus abaa gba ti azo so, lo gue na li ti hoto, lo duti; adisiple ti lo abongbi na 
tere ti lo 

2si lo to nda ti fango ye na ala, lo tene: 

Tënë na ndö ti nzoni dutingo ti zo 
(Luc 6.20-23) 

3“Ti ala nzoni, ala so ahinga atene, ye ti yingo atia ala, ngbanga ti so Kodro-gbia 
ti yayu ayeke ti ala! 

4 Ti ala nzoni, ala so ayeke na vundu, ngbanga ti so Nzapa ayeke zi ande vundu 
ti ala! 

5 Ti ala nzoni, ala so ayeke sara ngangu na azo pepe, ngbanga ti so ala yeke ga 
ande awa ti sese so Nzapa aleke ndali ti ala! 

6 Ti ala nzoni, ala so nzara ti sarango ye ti mbirimbiri ayeke sara ala tongana ti 
so nzara ti kobe na ti ngu ayeke sara zo, ngbanga ti so Nzapa ayeke mu ande na 
ala ye so be ti ala aye! 

7Ti ala nzoni, ala so ayeke baa mawa ti amba ti ala, ngbanga ti so Nzapa ayeke 
baa ande mawa ti ala! 

8 Ti ala nzoni, ala so ayeke na vuru be, ngbanga ti so ala yeke baa ande Nzapa! 

9Ti ala nzoni, ala so asara si siriri aduti na popo ti azo, ngbanga ti so Nzapa ayeke 
iri ande ala atene, ala yeke amolenge ti ni! 

10 Ti ala nzoni, ala so a yeke sara ngangu na ala ndali ti sarango ye ti mbirimbiri, 
ngbanga ti so Kodro-gbia ti yayu ayeke ti ala! 

11 Ti ala nzoni, ala so azo ayeke zonga ala, ayeke sara ngangu na ala si ayeke 
tene amara ti asioni tënë ti mvene nde nde na iri ti ala ndali ti mbi! 

12 Ayeke nzoni be ti ala anzere, ala duti na ngia, ngbanga ti so futa ti ala ayeke 
ande kota na yayu. Biani, gi tongaso laa azo asara ando ngangu na awayanga-
Nzapa so ayeke kozoni na ala.” 

Dutingo ti azo ti Nzapa na dunia so 
(Marc 9.50; Luc 14.34-35) 

13“Ala laa ayeke ingo ti sese so. Me tongana nzerengo ti ingo ahon awe, fade zo 
ayeke sara tongana nyen ti kiri na ni daa? Mbeni ye ti sara na ni ayeke daa pepe; 
alingbi gi titene a tuku ni na gigi si azo ado ni na gere ti ala. 

14 “Ala laa ayeke lumiere ti dunia so. Gbata so a sara ni na li ti hoto alingbi ti 
honde tere ti lo pepe. 

15 Zo ayeke zia wâ na ya ti lamba ti zia ni na gbe ti ta pepe. Me lo yeke zia ni na 
ndö ti mbeni ye na nduzu titene aza si azo ti ya ti da ni kue abaa ndo na ni. 

16 Legeoko nga, alingbi lumiere ti ala aza na dawa ti azo kue. Tongaso, fade azo 
ni ayeke baa anzoni sarango ye ti ala si ala yeke gonda Babâ ti ala, azo ti mbi, so 
ayeke na yayu. 

Jésus atene tënë na ndö ti Ndia 

17“Ala baa ti ala pepe atene, mbi ga ti mingo Ndia ti Moïse wala tënë ti 
awayanga-Nzapa. Mbi ga ti mingo ye oko pepe, me ti sara si mbirimbiri nda ti 
atënë ni aduti daa. 

18Mbi tene na ala taa-tënë: kozoni si yayu na sese ahon, fade gere ti mbeti ti 
Ndia wala mbeni kete ye ti tere ni oko ayeke hon pepe, ngbii asi na nda ti aye 
kue. 

19Ndani laa, zo so ake mbeni kete kete mbage ti Ndia si lo fa lege ti kengo ni na 
ambeni zo, fade lo yeke duti ndangba zo na ya ti Kodro-gbia ti yayu. Me zo so 
asara ye alingbi na atënë ni si lo fa lege na amba ti lo ti sara ye alingbi na ni, fade 
lo yeke duti kota zo na ya ti Kodro-gbia ti yayu. 

20Mbi tene na ala: tongana ala sara ye ti mbirimbiri ahon ti awafango-ndia na 
ti afarizien pepe, fade ala yeke li na ya ti Kodro-gbia ti yayu pepe.” 

Tënë na ndö ti sarango ngonzo 

21 “Ala ma tënë so a tene ando na akotara, atene: ‘Alingbi mo fâ zo pepe. Zo so 
afâ zo, fade a yeke gue na lo na ngbanga.’ 

22Ti mbi, mbi tene na ala: zo so asara ngonzo na tere ti ita ti lo, fade a yeke gue 
na lo na ngbanga; zo so atene na ita ti lo: ‘Buba zo!’, fade a yeke gue na lo na gbe 
ti azo ti Kota Bongbi ti Fango Ngbanga; zo so atene na ita ti lo: ‘Mo, zo ti 
gbogbolinda so!’, lo lingbi titene a bi lo na ndo so wâ ayeke gbi daa lakue. 

23Tongana mo yeke leke tere ti mo ti mu sandaga na ndö ti gbalaka na Nzapa si 
be ti mo ati na ndö ti mbeni ita ti mo so tënë ayeke na popo ti mo na lo, 

24ayeke nzoni mo zia sandaga ti mo na tere ti gbalaka ni, mo gue, mo na lo, ala 
leke tënë na popo ti ala si. Na pekoni, mo ga, mo mu sandaga ni na Nzapa. 

25“Tongana zo so mo na lo awara tënë amu mo ti gue na mo na ngbanga, so ala 
ngba na lege ti gue, mo gi lege ti leke tënë ni hio, ngbanga ti lo mu mo na 
wafango-ngbanga si wafango-ngbanga ni azia mo na maboko ti aturugu titene 
ala bi mo na da ti kanga. 

26Mbi tene na mo taa-tënë: tongana a diko nginza na li ti mo si mo futa ni kue 
pepe, fade mo yeke sigigi na da ti kanga ni pepe.” 

Tënë ti gingo wali wala koli ti zo 

27 “Ala ma tënë so a tene ando, atene: ‘Mo gi wali ti zo wala koli ti zo pepe.’ 

28Ti mbi, mbi tene na ala: zo so abaa wali ti mba ti lo si asara nzara ti wali ni, 
andaa na be ti lo, lo gi wali ni awe. 

29Tongana le ti mo ti mbage ti koli ayeke handa mo titene mo ti na ya ti siokpari, 
mo zi ni, mo bi yongoro na tere ti mo. Titene mo girisa mbeni mbage ti tere ti 
mo oko, so laa ayeke nzoni ahon titene a bi tere ti mo kue na ndo so wâ ayeke 
gbi daa lakue. 

30Tongana maboko ti mo ti koli ayeke handa mo titene mo ti na ya ti siokpari, 
mo fâ ni, mo bi yongoro na tere ti mo. Titene mo girisa mbeni mbage ti tere ti 
mo oko, so laa ayeke nzoni ahon titene tere ti mo kue ague na ndo so wâ ayeke 
gbi daa lakue.” 

Tënë ti kangbingo tere ti koli na wali 
(Matt 19.9; Marc 10.11-12; Luc 16.18) 

31 “Ala ma nga tënë so a tene ando, atene: ‘Koli so atumba wali ti lo, alingbi lo 
mu na lo mbeti ti kangbingo tere.’ 

32 Ti mbi, mbi tene na ala: koli so atumba wali ti lo, ataa so wali ni agi mbeni koli 
nde pepe, andaa lo laa lo pusu wali ni ti gi koli. Koli so amu wali so mbeni koli 
atumba lo, andaa lo gi wali ti zo awe.” 

Tënë ti dengo ba 

33 “Ala ma nga tënë so a tene ando na akotara, atene: ‘Mo deba yanga ti mo senge 
senge pepe. Me ye so mo deba yanga ti mo ti sara ni na Kota Gbia ti mo, alingbi 
mo sara ni.’ 

34Ti mbi, mbi tene na ala: ala deba yanga ti ala oko pepe. Ala deba na iri ti yayu 
pepe, ngbanga ti so yayu ayeke mbata ti Gbia Nzapa. 

35Ala deba na iri ti sese pepe, ngbanga ti so sese ayeke mbata so Nzapa ayeke 
zia gere ti lo na ndö ni. Ala deba nga na iri ti Jérusalem pepe, ngbanga ti so 
Jérusalem ayeke Gbata ti kota Gbia. 

36Mo deba na iri ti mo wani pepe, ngbanga ti so mo lingbi ti sara si mbeni kua ti 
li ti mo oko avuru wala avuko pepe. 

37Tongana ala yeke tene tënë, ala tene gi tënë oko: ‘Een, tënë ni laa’, wala ‘Ên-
en, tënë ni laa pepe’. Tënë so kue ala zia na ndö ni alondo na Sioni wato.” 

Tënë ti kiringo sioni ndali ti sioni 
(Luc 6.29-30) 

38 “Ala ma tënë so a tene ando, atene: ‘Tongana zo akoro le ti mba ti lo, alingbi 
a koro nga le ti lo. Tongana zo afâ pembe ti mba ti lo, alingbi a fâ nga pembe ti 
lo.’ 

39Ti mbi, mbi tene na ala: zo so asara sioni na ala, ala kiri na peko ti sioni ni na 
lo pepe. Tongana mbeni zo apika ngbangba ti mo ti mbage ti koli, yoro na lo 
mbeni mbage ni lo pika. 

40Tongana mbeni zo aye ti gue na mo na ngbanga titene lo mu nduzu bongo ti 
mo, zia nga na lo kota bongo ti mo ti de. 

41Tongana mbeni zo agbu mo na ngangu ti yo kungba ti lo ti tambula na ni 
kilometere oko, yo ni mo tambula na ni na lo kilometere use. 

42Tongana mbeni zo ahunda ye na mo, mu ni na lo. Tongana mbeni zo ahunda 
yongo na mo, gbanzi lo na ni pepe.” 

Tënë ti yengo awato 
(Luc 6.27-28,32-36) 

43 “Ala ma tënë so a tene ando, atene: ‘Mo ye zo so aye mo si mo ke wato ti mo.’ 

44Ti mbi, mbi tene na ala: ala ye awato ti ala! Ala sambela ndali ti azo so ayeke 
sara ngangu na ala! 

45Tongaso si ala lingbi ti ga amolenge ti Babâ ti ala so ayeke na yayu. Babâ ti ala 
ni ayeke sara si lâ ti lo asu na ndö ti anzoni zo nga na ndö ti asioni zo kue. Lo 
yeke tokua ngu-Nzapa na ndö ti azo ti mbirimbiri nga na ndö ti azo ti kirikiri. 

46Tongana ala ye gi azo so aye ala, nzoni ye ti nyen laa ala yeke wara na pekoni? 
Azo ti rongo nginza ti lapo ayeke sara nga gi tongaso pepe? 

47Tongana ala yeke bara gi a-ita ti ala, ye so ala sara ahon tanga ti azo na ni 
ayeke nyen? Azo so ahinga Nzapa pepe ayeke sara nga tongaso pepe? 

48 Alingbi ala ga azo so ayeke nzoni kue tongana ti so Babâ ti ala so ayeke na 
yayu ayeke nzoni kue. 

Matthieu 6 

Lege ti mungo ye na azo ti mawa 

1 “Ala sara hange! Tongana ala sara nzoni kua ndali ti Nzapa, ala sara ni titene 
azo abaa ala pepe. Tongana ala yeke sara kua ni gi ndali ti le ti azo, fade Babâ ti 
ala so ayeke na yayu ayeke mu na ala futa ni pepe. 

2Tongana mo yeke mu ye na azo ti mawa, ayeke nzoni mo dekongo na tënë ni 
pepe, tongana ti azo so tënë ti yanga ti ala ayeke nde na sarango ye ti ala: azo ni 
ayeke sara tongaso na ya ti ada ti sambelango Nzapa nga na be ti lege titene azo 
agonda ala. Mbi tene na ala taa-tënë: azo ni so awara ti ala futa ni awe. 

3Ti mo, tongana mo yeke mu ye na azo ti mawa na maboko ti mo ti koli, sara si 
maboko ti mo ti wali ahinga tënë ni pepe. 

4Mu ye ni na hondengo ni si Babâ ti mo so ayeke baa ye so mo yeke sara na 
hondengo ni amu na mo ye ti peko ni.” 

Jésus afa lege ti sambela 
(Luc 11.2-4) 

5 “Tongana ala yeke sambela, ala sara tongana azo so tënë ti yanga ti ala ayeke 
nde na sarango ye ti ala so pepe: azo ni aye ti luti na nduzu ti sambela na ya ti 
ada ti sambelango Nzapa nga na asangbi-lege titene azo abaa ala. Mbi tene na 
ala taa-tënë: azo ni awara futa ti ala awe. 

6Ti mo, tongana mo ye ti sambela, mo li na ya ti kubu ti mo, mo kanga yanga ti 
kubu ni si mo sambela Babâ ti mo so zo ayeke baa lo pepe. Fade Babâ ti mo so 
ayeke baa ye so mo yeke sara na hondengo ni ayeke mu na mo ye ti peko ni. 

7“Tongana ala yeke sambela, ala diko gba ti atënë pepe tongana ti azo so ahinga 
Nzapa pepe: azo ni abaa ti ala atene, na lege ti dikongo gba ti atënë si fade Nzapa 
ayeke ma ala. 

8Ala sara ye tongana ti azo ni so pepe. Biani, Babâ ti ala ahinga kozoni awe ye 
so atia ala. 

9Lege so alingbi ala sambela na ni ayeke tongaso: ‘Babâ ti e so mo yeke na yayu, 
ayeke nzoni azo ane iri ti mo so ayeke nde si ayeke nzoni kue; 

10ga, mo le-gbia na ndö ti azo. Ayeke nzoni a sara na sese ye so be ti mo aye, 
tongana ti so a yeke sara na yayu. 

11Mu na e laso kobe so alingbi na e. 

12Zi sioni ti e na li ti e tongana ti so e nga, e yeke zi sioni na li ti azo so asara 
sioni na e. 

13Sara si e ti na ya ti ye ti tarango be pepe, me mo zi e na maboko ti Sioni wato. 

[Mo yeke Gbia, mo yeke na ngangu si gonda ayeke ti mo kpu na kpu! Amen.’] 

14“Biani, tongana ala zi sioni na li ti azo so asara sioni na ala, fade Babâ ti ala so 
ayeke na yayu ayeke zi nga sioni na li ti ala. 

15 Me tongana ala zi sioni pepe na li ti azo so asara sioni na ala, fade Babâ ti ala 
ayeke zi nga sioni na li ti ala pepe.” 

Tënë ti kengo kobe ti sambela 

16“Tongana ala yeke ke kobe ti sambela, ala duti na vundu pepe tongana ti azo 
so tënë ti yanga ti ala ayeke nde na sarango ye ti ala: azo ni ayeke sara le ti ala 
kirikiri ti fa na azo atene, ala yeke ke kobe ti sambela. Mbi tene na ala taa-tënë: 
azo ni awara ti ala futa ni awe. 

17Ti mo, tongana mo ye ti ke kobe ti sambela, sukula le ti mo, sua ya ti li ti mo 

18si azo ahinga pepe atene, mo yeke ke kobe. Me mo sara si gi Babâ ti mo ahinga 
tënë ni; Babâ ti mo so ayeke daa si zo alingbi ti baa lo pepe so. Lo yeke baa ye 
so mo yeke sara na hondengo ni si lo yeke mu ande na mo ye ti peko ni.” 

Tënë ti batango mosoro na yayu 
(Luc 12.33-34) 

19 “Ala bongbi mosoro na ndö ti dunia so pepe! Na ndö ti dunia so, akangi 
na soko ayeke buba ni, azo ti nzi ayeke kungbi yanga ti da ti nzi ni. 

20Me ala bongbi mosoro ti ala na yayu! Na yayu kâ, akangi na soko alingbi ti 
buba ni pepe, azo ti nzi alingbi nga ti kungbi yanga ti da ti nzi ni pepe, 

21ngbanga ti so ndo so mosoro ti mo ayeke daa, be ti mo ayeke nga daa.” 

Le ti zo ayeke lamba ti tere ti lo 
(Luc 11.34-36) 

22“Le ti zo ayeke tongana lamba ti tere ti lo. Tongaso, tongana le ti mo ayeke 
nzoni, tere ti mo kue ayeke na ya ti vurungo ndo. 

23Me tongana le ti mo abuba, tere ti mo kue ayeke na ya ti vukongo ndo. 
Tongana vurungo ndo so ayeke na ya ti mo avuko awe, fade akiri avuko pitipiti!” 

Ala sara kua gi na Nzapa oko 
(Luc 16.13) 

24“Zo oko alingbi ti sara kua na amakonzi use pepe, ngbanga ti so fade lo yeke 
ke mbeni oko si lo yeke ye mbeni; lo yeke ma yanga ti mbeni oko si lo yeke baa 

mbeni na le ti lo tongana senge zo. Ala lingbi ti sara kua na Nzapa nga na nginza 
legeoko pepe.” 

Ala zia be ti ala na ndö ti Nzapa 
(Luc 12.22-31) 

25“Ndani laa mbi tene na ala: ala gi be ti ala ndali ti fini ti ala pepe wala ndali ti 
tere ti ala pepe, atene: ‘Fade e yeke te nyen? Fade e yeke nyon nyen? Fade e 
yeke wara bongo na ndo wa ti yu?’ Fini ti zo ayeke kota ahon kobe pepe? Tere 
ti zo ayeke kota ahon bongo pepe? 

26Ala baa andeke ti nduzu si: ala yeke lu le ti kobe pepe, ala yeke ko le ti kobe ti 
bongbi ni na ya ti gogoro pepe; me Babâ ti ala so ayeke na yayu ayeke mu kobe 
na andeke so. Ala azo, ala hon andeke pepe? 

27Zo wa na popo ti ala, na lege ti gingo be ti lo, lo lingbi ti zia mbeni lango oko 
na ndö ti alango ti fini ti lo? 

28“Ngbanga ti nyen si ala yeke gi be ti ala ndali ti bongo? Ala baa lege so akongo 
ti ngonda ayeke kono na ni: ala yeke sara kua pepe, ala yeke leke nga bongo 
pepe. 

29 Me mbi tene na ala: ataa Salomon so ayeke ando na amosoro mingi, pendere 
ti abongo so lo yu alingbi na pendere ti akongo ni oko pepe. 

30Apere so ayeke laso na ya ti ngonda si kekereke a yeke tuku ni na le ti wâ so, 
Nzapa aleke ni pendere. Ala azo ti kete mabe, Nzapa alingbi ti sara si ala wara 
bongo pepe? 

31Tongaso, ala gi be ti ala pepe, atene: ‘Fade e yeke te nyen? Fade e yeke nyon 
nyen? Fade e yeke wara bongo na ndo wa ti yu?’ 

32Azo so ahinga Nzapa pepe laa ayeke gi be ti ala lakue ndali ti aye tongaso. Ti 
ala azo ti mbi, Babâ ti ala so ayeke na yayu ahinga atene, ayeke nzoni ala wara 
aye so ndali ti fini ti ala. 

33Ala gi lege ti Kodro-gbia ti Nzapa kozoni, ala sara nga ye so ayeke mbirimbiri 
na le ti lo; fade lo yeke mu na ala tanga ti aye kue na ndö ni. 

34Tongaso, ala gi be ti ala ndali ti aye ti kekereke pepe: pasi ti kekereke ayeke 
pasi ti kekereke. Lango oko oko ayeke ga na pasi ti lo wani. 

Matthieu 7 

Tënë ti fango ngbanga na li ti azo 
(Luc 6.37-38,41-42) 

1“Ala fâ ngbanga na li ti azo pepe si Nzapa afâ nga ngbanga na li ti ala pepe. 



1782 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

2 Biani, Nzapa ayeke fâ ande ngbanga na li ti ala gi tongana ti so ala yeke fâ 
ngbanga na li ti azo. Ye so ala mu ti haka na ye na azo, ni laa Nzapa ayeke mu ni 
ti haka na ye na ala. 

3Ngbanga ti nyen si mo yeke baa gi kete pere so ayeke na le ti ita ti mo si mo 
yeke baa kota keke so ayeke na le ti mo so pepe? 

4Tongana na nyen si mo lingbi ti tene na ita ti mo, mo tene: ‘Zia mbi zi pere so 
ayeke na le ti mo’ si kota keke so ayeke na le ti mo so mo yeke baa ni pepe? 

5Mo so tënë ti yanga ti mo ayeke nde na sarango ye ti mo so, ayeke nzoni mo zi 
kota keke so ayeke na le ti mo so kozoni si. Na pekoni mo baa ndo nzoni ti zi 
pere so ayeke na le ti ita ti mo! 

6“Ye so a zia ni nde ndali ti Nzapa, ala bi ni na ambo pepe, ngbanga ti fade ambo 
ni ayeke kiri na tere ti ala ti te ala. Ala tuku alenge ti ala na anguru pepe, 
ngbanga ti fade anguru ni ayeke do ni na gere ti ala.” 

Tënë ti hundango ye na Nzapa 
(Luc 11.9-13) 

7“Ala hunda ye si fade a mu na ala; ala gi ye si fade ala wara; ala pika yanga ti da 
si fade a zi na ala. 

8Zo so ahunda ye, fade a yeke mu na lo; zo so agi ye, fade lo yeke wara; zo so 
apika yanga ti da, fade a yeke zi na lo. 

9Zo wa na popo ti ala si ayeke mu têne na molenge ti lo tongana molenge ni 
ahunda na lo kobe? 

10Wala tongana molenge ni ahunda na lo susu, fade lo mu na lo ngbo? 

11Ala so ayeke asioni zo, ala hinga ti mu anzoni ye na amolenge ti ala. Babâ ti 
ala so ayeke na yayu alingbi biani ti mu anzoni ye na azo so ahunda ni na lo! 

12 “Ye so kue ala ye titene azo asara na ala, ala wani asara nga ye ni na azo. So 
ayeke kota tënë ti ya ti Ndia ti Moïse na ti ambeti ti awayanga-Nzapa.” 

Tënë ti ayanga ti da use 
(Luc 13.24) 

13“Ala li na kete yanga ti da! Biani, zo so ali na kota yanga ti da, andaa lo mu lege 
ti kuâ. Lege ti kuâ ayeke kota si azo mingi ayeke mu ni. 

14Yanga ti da so zo alingbi ti li daa si lo ngba na fini ayeke kete, lege ni ayeke 
kete; azo ti warango lege ni so ayeke mingi pepe.” 

Awayanga-Nzapa ti mvene 
(Luc 6.43-44) 

15“Ala sara hange na awayanga-Nzapa ti mvene! Awayanga-Nzapa ni ayeke yu 
poro ti tere ti taba si ayeke ga na popo ti ala. Andaa ala yeke taa asioni mbo ti 
ngonda. 

16Ala yeke hinga ande azo ni so na lege ti sarango ye ti ala. Zo ayeke ko ale 
ti vinye na tere ti akamba ti ki pepe, wala zo ayeke ko nga afige na tere ti akeke 
ti ki pepe. 

17Keke so ayeke nzoni ayeke le nzoni lengo ni; keke so abuba ayeke le sioni 
lengo ni. 

18Keke so ayeke nzoni alingbi pepe ti le sioni lengo ni; keke so abuba alingbi 
pepe ti le nzoni lengo ni. 

19 Keke so kue ale nzoni pepe, fade a yeke de ni si a tuku ni na le ti wâ. 

20 Tongaso, ala yeke hinga ande awayanga-Nzapa ti mvene na lege ti asarango 
ye ti ala.” 

Lege ti lingo na Kodro-gbia ti yayu 
(Luc 13.25-27) 

21“Azo so kue ayeke iri mbi, atene: ‘Kota Gbia, Kota Gbia’, ala kue laa ayeke li 
ande na ya ti Kodro-gbia ti yayu pepe; me gi ala so asara ye so be ti Babâ ti mbi 
so ayeke na yayu aye. 

22Na lango ti fango ngbanga, fade azo mingi ayeke tene na mbi: ‘Kota Gbia, Kota 
Gbia, e tene peko ti tënë ti yanga ti mo, e tumba asioni yingo si e sara aye ti 
kpene mingi na iri ti mo pepe?’ 

23 Fade mbi yeke tene na ala: ‘Mbi hinga ala oko pepe. Ala hon yongoro na tere 
ti mbi, ala azo ti sarango sioni!’ ” 

Toli ti ada use 
(Luc 6.47-49) 

24“Tongaso, zo so kue ama atënë so mbi tene si asara ye alingbi na ni, lo yeke 
tongana koli so ayeke na ndara si asara da ti lo na ndö ti kota têne. 

25Ngu-Nzapa apika, ngu asuku amu ndo kue, pupu aya ngangu na ndö ti da ni, 
me da ni akungbi pepe, ngbanga ti so gere ni ayeke na ndö ti kota têne. 

26Me zo so kue ama atënë so mbi tene si asara ye alingbi na ni pepe, lo yeke 
tongana buba koli so asara da ti lo na ndö ti mbutu. 

27Ngu-Nzapa apika, ngu asuku amu ndo kue, pupu aya ngangu na ndö ti da ni si 
da ni akungbi ati gburrr!” 

Jésus ayeke fa tënë tongana zo ti komandema 

28So Jésus atene tënë so awe, li ti azo so abongbi kâ akpe ndali ti fango ye ti lo. 

29 Biani, lo fa ye ni tongana awafango-ndia ti azuife pepe, me lo fa ni tongana zo 
ti komandema. 

Matthieu 8 

Jésus asara si tere ti mbeni zo ti buruma aga nzoni 
(Marc 1.40-45; Luc 5.12-16) 

1So Jésus alondo na li ti hoto si lo yeke zu, gba ti azo amu peko ti lo. 

2Mbeni zo ti buruma aga nduru na tere ti lo si akuku na gbe ti lo, atene: “Kota 
Gbia, tongana mo ye, mo lingbi ti sara si tere ti mbi aga nzoni.” 

3Jésus ayoro maboko ti lo, lo ndu koli ni si lo tene: “Mbi yeda! Ayeke nzoni tere 
ti mo aga nzoni!” Gi hio tongaso, buruma ti koli ni akai. 

4 Na pekoni, Jésus atene na lo: “Ma mbi nzoni! Mo tene tënë ni na zo oko pepe; 
me mo gue, mo fa tere ti mo na wayango-sandaga titene lo baa mo, mo 
mu sandaga so Moïse amu ando yanga ti mungo ni so, tongaso si mo fa na le ti 
azo kue so, tere ti mo aga nzoni awe.” 

Jésus akai kobela ti zo ti kua ti mbeni kapita ti aturugu ti Rome 
(Luc 7.1-10) 

5So Jésus ali na ya ti gbata ti Kapernaum, mbeni kapita ti aturugu ti Rome aga 
nduru na tere ti lo si adema tere ti lo, 

6atene: “Kota Gbia, zo ti kua ti mbi ayeke lango na gbogbo na da, tere ti lo aso 
mingi, lo lingbi ti londo na nduzu pepe.” 

7Jésus atene na lo: “Fade mbi yeke gue ti kai kobela ti lo.” 

8Me kapita ti aturugu ni akiri tënë, atene: “Kota Gbia, mbi kpa zo so mo lingbi ti 
li na ya ti da ti lo pepe. Mo tene gi mbeni tënë oko si fade kobela ti zo ti kua ti 
mbi akai! 

9Mbi wani, mbi yeke na gbe ti ambeni makonzi so kamba ti ala ahon ti mbi; mbi 
yeke nga na aturugu na gbe ti mbi. Tongana mbi tene na mbeni oko, mbi tene: 
‘Gue kâ!’, lo yeke gue. Tongana mbi tene na mbeni, mbi tene: ‘Ga na ndo so!’, lo 
yeke ga. Tongana mbi tene na zo ti kua ti mbi, mbi tene: ‘Sara ye so!’, lo yeke 
sara ni.” 

10So Jésus ama tënë so, lo gonda lo mingi si lo tene na azo so amu peko ti lo, lo 
tene: “Mbi tene na ala taa-tënë: mbi de ti baa mara ti mabe tongaso na kodro ti 
Israel pepe. 

11 Mbi tene na ala so fade azo mingi ayeke londo na mbage ti To, ambeni ayeke 
londo na mbage ti Do ti ga ti duti na ya ti matanga ti tengo kobe na Kodro-gbia 
ti yayu, ala na Abraham, Isaac na Jacob. 

12 Me azo so a diko ando ala ndali ti Kodro-gbia ti yayu ni, fade a yeke bi ala na 
gigi na ya ti vukongo ndo; kâ, gi toto na tengo pembe.” 

13Na pekoni, Jésus atene na kapita ti aturugu ni, atene: “Kiri na da ti mo! Fade 
ye ni ayeke si alingbi na mabe ti mo.” Gi na ndembe ni so, kobela ti zo ti kua ni 
akai. 

Jésus akai kobela ti mama ti wali ti Pierre 
(Marc 1.29-34; Luc 4.38-41) 

14Jésus ague na da ti Pierre. Lo baa mama ti wali ti Pierre na kobela na ndö ti 
gbogbo: tere ti lo amu wâ mingi. 

15Jésus andu maboko ti lo si tere ti lo ade; mama ni alondo si lo to nda ti sara na 
Jésus. 

16So lâ akui awe, azo aga na gba ti azo so ayeke na asioni yingo na Jésus. Gi na 
lege ti tënë ti yanga ti lo, Jésus atumba asioni yingo ni si lo kai kobela na tere ti 
azo so kue tere ti ala aso. 

17 Lo sara tongaso titene tënë so wayanga-Nzapa Ésaïe atene ando, aga taa-
tënë; lo tene: “Lo mu pasi ti e, lo hon na ni, lo yo akobela ti e na ndö ti lo.” 

Azo so aye ti mu peko ti Jésus 
(Luc 9.57-62) 

18So Jésus abaa gba ti azo na tere ti lo, lo mu yanga na adisiple ti lo titene lo na 
ala ague na mbage ti ngu. 

19Mbeni wafango-ndia aga nduru na tere ti lo si atene na lo: “Kota Gbia, fade 
mbi yeke mu peko ti mo na ndo so kue mo yeke gue daa.” 

20Jésus atene na lo: “Anyama ti gbungo kondo ayeke na du so ala yeke lango na 
ya ni, andeke ti nduzu ayeke na da ti lango ti ala; me Molenge ti Zo ayeke na 
mbeni ndo ti ziango li ti lo daa pepe.” 

21Mbeni oko ti adisiple atene na lo: “Kota Gbia, zia mbi gue, mbi lu kuâ ti babâ 
ti mbi si.” 

22Jésus akiri tënë na lo: “Mu peko ti mbi; zia akuâ alu akuâ ti ala.” 

Jésus akai kota pupu 
(Marc 4.35-41; Luc 8.22-25) 

23Jésus ako na ya ti ngo si adisiple ti lo amu peko ti lo. 

24Mo ye ti baa, mbeni kota pupu alondo si ayeke ya na le ti kota ngu. Amapo 
ayeke tuku na ya ti ngo ni, me Jésus ayeke lango. 

25Adisiple ti lo ague na tere ti lo si ala zingo lo, atene: “Kota Gbia, e yeke kui! Soo 
e na kuâ!” 

26Jésus atene na ala: “Ala azo ti kete mabe, mbeto agbu ala ngbanga ti nyen?” 
Na pekoni, lo londo, lo suku na pupu nga na amapo ni si ndo ade ngii. 

27 Be ti azo ni kue ado si ala tene: “Zo so ayeke zo wa si pupu na amapo kue 
ayeke ma yanga ti lo so?” 

Jésus atumba asioni yingo na ya ti akoli use 
(Marc 5.1-20; Luc 8.26-39) 

28So Jésus asi na mbage ti ngu ni, na sese ti azo ti Gadara, ambeni koli use alondo 
na popo ti adu ti kuâ, ala sigigi si aga atengbi na lo. Akoli so ayeke na asioni 
yingo na ya ti ala. Ala yeke asioni zo mingi, nilaa zo alingbi ti hon pepe na lege 
so ala yeke daa. 

29Ala dekongo, atene: “Mo, Molenge ti Nzapa! Ti mo na e nyen? Mo ga ti sara 
pasi na e kozoni si lango ni asi?” 

30Andaa na ndo ni so, gba ti anguru ayeke gi kobe ti ala ti tengo ni; anguru ni 
ayo kete na tere ti akoli ni so. 

31Asioni yingo ni ahunda na Jésus, atene: “Tongana mo ye ti tumba e, mo tokua 
e na ya ti gba ti anguru so kâ so.” 

32Jésus atene na ala: “Ala gue!” Asioni yingo ni asigigi na ya ti akoli ni si ala gue, 
ali na ya ti anguru ni. Tongaso anguru ni kue alondo na loro na li ti hoto ni, ala 
ague, atuku na ya ti kota ngu ni si ala kue akui. 

33Awabatango-nguru ni akpe, ala gue na gbata ni si ala tene tënë ti ye so kue asi 
so. Ala tene nga tënë ti ye so asi na akoli use so ayeke na asioni yingo so. 

34Tongaso azo ti gbata ni kue ague ti tengbi na Jésus. So ala baa lo, ala voro lo ti 
londo na sese ti ala ti hon. 

Matthieu 9 

Koli so mbage ti tere ti lo abuba 
(Marc 2.1-12; Luc 5.17-26) 

1Jésus ako na ya ti ngo, lo fâ ngu si lo kiri na gbata ti lo. 

2Ambeni zo amu mbeni koli so mbage ti tere ti lo abuba si aga na lo na Jésus. 
Koli ni ayeke lango na ndö ti kelekpa. Jésus abaa mabe ti azo ni si lo tene na koli 
so mbage ti tere ti lo abuba so, lo tene: “Kanga be ti mo, molenge ti mbi! A zi 
siokpari ti mo awe!” 

3 Tongaso ambeni wafango-ndia atene na popo ti ala: “Koli so ayeke zonga 
Nzapa!” 

4Jésus ahinga tënë ti be ti ala si lo hunda ala, lo tene: “Ngbanga ti nyen si be ti 
ala ayeke sioni tongaso? 

5Titene zo atene: ‘A zi siokpari ti mo awe’, wala titene zo atene: ‘Londo, mo 
tambula’, so wa laa ayeke ngangu pepe?” 

6Titene ala hinga so Molenge ti Zo ayeke na ngangu ti zi siokpari ti azo na ndö 
ti sese so, Jésus atene na koli so mbage ti tere ti lo abuba so, atene: “Londo, mu 
kelekpa ti mo, mo gue na da ti mo!” 

7Koli ni alondo si lo gue na da ti lo. 

8So azo ni abaa ye so, mbeto asara ala. Ala gonda Nzapa ndali ti so lo mu ngangu 
na azo ti sara aye tongaso. 

Jésus airi Matthieu 
(Marc 2.13-17; Luc 5.27-32) 

9So Jésus alondo na ndo so ti hon, lo baa mbeni koli so iri ti lo Matthieu; lo yeke 
duti na ndo so azo ayeke futa lapo daa. Jésus atene na lo: “Mu peko ti mbi!” 
Matthieu alondo si lo mu peko ti Jésus. 

10Na ndembe so Jésus na adisiple ti lo ayeke te kobe na da ti Matthieu, gba ti 
azo ti rongo nginza ti lapo na ambeni zo ti siokpari aga; ala kue abongbi na Jésus 
na tere ti kobe ni. 

11 So afarizien abaa ye ni tongaso, ala tene na adisiple ti lo: “Ngbanga ti nyen si 
zo so ayeke fa ye na ala ayeke te kobe na azo ti rongo nginza ti lapo nga na azo 
ti siokpari so?” 

12So Jésus ama tënë ti ala, lo tene na ala: “Azo so ayeke na nzoni tere ayeke na 
nzara ti gue na wanganga pepe, me azo so ayeke na kobela laa ayeke na nzara 
ti gue na wanganga. 

13 Ala gue, agi ti hinga nda ti tënë so atene: ‘Mbi ye si zo abaa mawa ti amba ti 
lo, me mbi ke tënë ti sandaga ti anyama.’ Mbi ga ti iri azo ti mbirimbiri pepe, me 
mbi ga ti iri azo ti siokpari.” 

Tënë ti kengo kobe ti sambela 
(Marc 2.18-22; Luc 5.33-39) 

14Adisiple ti Jean-Baptiste aga nduru na tere ti Jésus si ala hunda lo, atene: “E 
na afarizien, e yeke ke kobe ti sambela. Ngbanga ti nyen si adisiple ti mo ayeke 
ke kobe pepe so?” 

15Jésus akiri tënë na ala: “Azo so a tisa ala na matanga ti mungo tere ti koli na 
wali, fade ala lingbi ti duti na vundu na ndembe so koli ni ade na popo ti ala? 
Oko pepe! Me ambeni lango ayeke ga so fade a yeke mu koli ni na popo ti ala, a 
hon na lo; na ngoi ni so laa fade ala yeke ke kobe. 

16“Zo alingbi ti mu fini yanga ti bongo ti fu na le ti ka ti ngbene bongo pepe. 
Tongaso pepe, fade fini yanga ti bongo ni ayeke suru ngbene bongo ni si le ti ka 
ni aga kota ahon ndoni. 



1788 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

17Zo alingbi nga ti tuku fini vin na ya ti ngbene bozo ti poro pepe. Tongaso pepe, 
fade bozo ni ayeke sungba, vin ni atuku na sese si bozo ni abuba. Me ayeke nzoni 
ti tuku fini vin na ya ti fini bozo si fade aye ni use kue angba nzoni.” 

Molenge ti mbeni makonzi ti azuife na wali so andu bongo ti Jésus 
(Marc 5.21-43; Luc 8.40-56) 

18So Jésus angba ti tene tënë so na ala, mbeni makonzi ti azuife aga nduru na 
tere ti lo; lo kuku na gbe ti Jésus si lo tene na lo: “Molenge ti mbi ti wali akui gi 
fafadeso. Mo ga, mo zia maboko ti mo na ndö ti lo si fade lo kiri na fini.” 

19Tongaso, Jésus na adisiple ti lo alondo si ala mu peko ti koli so. 

20Andaa mbeni wali ayeke daa, mene ayeke ga na tere ti lo mingi mingi, asara 
ngu baleoko na use awe. Lo ga nduru na Jésus na mbage ti peko si lo ndu yanga 
ti bongo ti Jésus. 

21Wali so atene na be ti lo: “Tongana mbi ndu gi bongo ti lo, fade kobela ti mbi 
so ayeke kai.” 

22Jésus abi le ti lo na peko, lo baa wali so si lo tene na lo: “Molenge ti mbi, de be 
ti mo! Mabe ti mo asoo mo awe.” Gi na ndembe ni so, kobela ti wali ni akai. 

23So Jésus asi na da ti makonzi ni, lo baa azo ti hurungo ngoli nga na azo so 
ayeke toto kuâ ni. 

24Lo tene na ala: “Ala kue asigigi! Molenge-wali so akui pepe, me lo yeke lango 
langongo!” Azo ni kue ahe Jésus na ngia. 

25So ala tumba azo ni kue na gigi awe, Jésus ali na ya ti da ni; lo gbu maboko ti 
molenge-wali ni si molenge-wali ni azingo. 

26Tënë ti ye so amu ya ti sese ni kue. 

Jésus asara si awaziba use abaa ndo 

27So Jésus alondo na ndo so ti hon, awaziba use amu peko ti lo; ala yeke 
dekongo, atene: “Molenge ti David, baa mawa ti e!” 

28So Jésus ali na ya ti da awe, awaziba so aga nduru na tere ti lo; lo hunda ala, 
lo tene: “Ala ma na be biani so mbi lingbi ti sara ye so?” Ala kiri tënë na lo: “Kota 
Gbia, mo lingbi ti sara ni.” 

29Tongaso Jésus andu le ti ala si lo tene: “Ayeke nzoni ye ni asi alingbi na mabe 
ti ala!” 

30Gi na peko ti tënë so, le ti ala azi. Jésus agboto mê ti ala ngangu, lo tene: “Ala 
tene tënë ni na zo oko pepe!” 

31Me so ala sigigi awe, ala to nda ti tene tënë ti Jésus na ya ti sese ni kue. 

Jésus asara si mbeni buburu atene tënë 

32Na ndembe so Jésus na adisiple ti lo asigigi ti hon, azo aga na mbeni koli na lo; 
lo yeke buburu, ngbanga ti so mbeni sioni yingo ayeke na ya ti lo. 

33So Jésus atumba sioni yingo ni awe, buburu ni ato nda ti tene tënë. Be ti gba 
ti azo ni ado si ala tene: “Ade e baa mara ti ye tongaso na kodro ti Israel laoko 
pepe!” 

34 Me afarizien atene: “Makonzi ti asioni yingo laa ayeke mu na lo ngangu ti 
tumba ayingo so!” 

Jésus abaa mawa ti azo 

35 Jésus atambula na ya ti agbata kue, na akete kodro; lo fa ye na ya ti ada ti 
sambelango Nzapa ti azo ni, lo fa Nzoni Tënë ti Kodro-gbia ti yayu, lo kai kobela 
na tere ti azo si ala so mbage ti tere ti ala abuba, lo sara si aga nzoni. 

36 So lo baa gba ti azo so, mawa agbu be ti lo ndali ti so ngangu atia ala si be ti 
ala awoko kue; ala yeke tongana ataba so zo ti batango ala ayeke daa pepe. 

37 Tongaso lo tene na adisiple ti lo: “Ala baa, kobe ti yaka ni ayeke mingi, me azo 
ti kua ni ayeke mingi pepe. 

38Ayeke nzoni ala hunda na wa ti yaka ni titene lo tokua azo ti kua ti fâ ale ti 
kobe ti yaka ti lo ni.” 

Matthieu 10 

Awatokua baleoko na use 
(Marc 3.13-19; Luc 6.12-16) 

1Na pekoni, Jésus airi adisiple ti lo baleoko na use si lo mu na ala ngangu ti 
tumba asioni yingo, ti kai kobela na tere ti azo, ti sara nga si azo so mbage ti tere 
ti ala abuba, akiri aga nzoni. 

2Iri ti awatokua baleoko na use so ayeke tongaso: kozo zo ni ayeke Simon, so 
mbeni iri ti lo ayeke Pierre, lo na ita ti lo André; Jacques na ita ti lo Jean, so ala 
yeke amolenge ti Zebede; 

3Philippe na Barthélemy; Thomas na Matthieu so lo yeke zo ti rongo nginza ti 
lapo; Jacques, molenge ti Alfe na Tade; 

4Simon, zo so ayeke tiri ndali ti lipandaa ti kodro na Judas Iskariote so ayeke ka 
ande Jésus. 

Jésus atokua adisiple baleoko na use 
(Marc 6.7-13; Luc 9.1-6) 

5Jésus atokua adisiple baleoko na use so, lo mu na ala yanga, lo tene: “Ala gue 
na sese ti amara nde pepe, ala li nga na ya ti mbeni gbata ti azo ti Samarii pepe. 

6Me ala gue na mbage ti azo ti Israel so ayeke tongana ataba so agirisa. 

7 Na guengo ni, ala fa Nzoni Tënë na azo, atene: ‘Kodro-gbia ti yayu aga nduru 
awe!’ 

8Ala kai kobela na tere ti azo, ala zingo akuâ, ala sara si tere ti azo ti buruma aga 
nzoni, ala tumba asioni yingo. Nzapa amu ye na ala senge senge, ala mu nga ye 
na azo senge senge. 

9Ala mu lôro, wala wen ti nginza wala bengba wen ti zia na ya ti bozo ti ala pepe; 

10 ala mu bozo ti lege pepe, ala mu bongo use pepe, ala mu poro ti gere wala 
keke ti tambulango na ni pepe, ngbanga ti so zo ti kua alingbi ti wara kobe ti 
yanga ti lo. 

11“Tongana ala si na ya ti mbeni gbata wala kete kodro, ala gue, agi mbeni zo so 
azo ayeke ne lo. Ala ngba na ndo ti lo ngbii asi na ngoi so ala londo ti hon. 

12Tongana ala li na ya ti mbeni da, ala bara azo ni. 

13Tongana azo ti da ni ayamba ala, ayeke nzoni siriri so ala ga na ni aduti na azo 
ni; me tongana azo ni ayamba ala pepe, siriri so ala ga na ni, akiri na ala wani. 

14 Tongana ala si na ya ti mbeni da, wala na ya ti mbeni gbata si azo ni ake ti 
yamba ala, wala azo ni ake ti ma tënë ti ala, ayeke nzoni ala zia ndo ni so ahon. 
Na hongo ti ala, ala pika sese ti gbe ti gere ti ala. 

15 Mbi tene na ala taa-tënë: na lango ti fango ngbanga, fade ngbanga so a yeke 
fâ na li ti azo ti gbata so ayeke ngangu mingi ahon ti azo ti akodro ti Sodome na 
Gomore.” 

Aye ti ngangu so ayeke si ande na azo ti Jésus 
(Marc 13.9-13; Luc 21.12-17) 

16 “Ala baa, mbi yeke tokua ala tongana ataba na popo ti ambo ti ngonda. Ayeke 
nzoni le ti ala akpengba tongana ti angbo si ala duti tongana ambipa so ayeke 
sara ngangu na zo pepe. 

17 Ala sara hange, ngbanga ti so fade azo ayeke gue na ala na gbe ti awafango-
ngbanga. Fade azo ni ayeke pika ala na fimbo na ya ti ada ti sambelango Nzapa. 

18Fade azo ni ayeke mu ala ti gue na ala na gbe ti akomanda na agbia ndali ti 
mbi si ala, adisiple ti mbi, ala yeke tene ye so ala hinga na ndö ti mbi na azo ni 
nga na azo ti amara nde. 

19Tongana azo ni ague na ala na ngbanga, ala gi be ti ala na ndö ti tënë so ala 
yeke tene ande, wala na lege ti tenengo tënë ni pepe. Na ndembe ni ande, fade 
ala yeke hinga tënë ti tenengo ni. 

20Ala yeke tene ande tënë ti ala wani pepe; me fade Yingo ti Nzapa Babâ ti ala 
laa ayeke zia tënë ni na yanga ti ala ti tene. 

21 Fade azo ayeke mu a-ita ti ala titene azo afâ ala; babâ ayeke mu nga molenge 
ti lo titene azo afâ lo; amolenge ayeke ga wato ti babâ na mama ti ala ti mu ala 
titene azo afâ ala. 

22 Fade azo kue ayeke ke ala ndali ti mbi. Me zo so ayeke gbu ngangu ngbii asi 
na ndani, fade lo yeke soo kuâ. 

23Tongana azo asara ngangu na ala na ya ti mbeni gbata, ayeke nzoni ala kpe 
ague na ya ti mbeni gbata nde. Mbi tene na ala taa-tënë: kozo titene Molenge ti 
Zo akiri, fade ala yeke hunzi kua ti ala na ya ti agbata ti Israel kue pepe. 

24 “Disiple ahon zo so ayeke fa ye na lo pepe; zo ti kua ahon nga makonzi ti lo 
pepe. 

25 Ayeke nzoni disiple aga tongana wafango-ye na lo si zo ti kua aga nga tongana 
makonzi ti lo. Tongana azo airi wa ti da Beelzebul, fade ala yeke di sioni iri mingi 
na li ti azo ti da ti lo. 

Zo so ala lingbi ti kpe mbeto ti lo 
(Luc 12.2-7) 

26 “Ala sara mbeto ti zo pepe! Ye so kue angba na hondengo ni, fade nda ni ayeke 
sigigi; ye so kue angba na gbe mingo, fade azo ayeke hinga tënë ni. 

27Tënë so mbi yeke tene na ala na ya ti vukongo ndo, ala tene tënë ni na kota lâ; 
tënë so a tene gi na ya ti mê ti ala, ala dekongo na ni na ndö ti da. 

28 Azo so ayeke fâ tere ti zo, ala sara mbeto ti ala pepe; azo ni alingbi ti fâ yingo 
ti zo pepe. Me ayeke nzoni ala kpe mbeto ti Nzapa so alingbi ti sara si tere ti zo 
na yingo ti lo kue abuba na ndo so wâ ayeke gbi daa lakue. 

29Azo ayeke ka akete ndeke use ndali ti kete le ti nginza oko pepe? Tongana 
Nzapa Babâ ti ala ayeda pepe, mbeni ndeke oko alingbi ti ti na sese pepe. 

30Ti ala, Nzapa adiko kua ti li ti ala kue awe. 

31Tongaso, ala sara mbeto pepe: ala hon akete ndeke so mingi!” 

Zo so atene na le ti azo atene, ni yeke zo ti Christ 
(Luc 12.8-9) 

32“Zo so kue atene na le ti azo atene, ni yeke zo ti mbi, fade mbi nga, mbi yeke 
tene na le ti Babâ ti mbi so ayeke na yayu, mbi tene, lo yeke zo ti mbi. 

33 Me zo so abere tënë ti mbi na le ti azo, fade mbi nga, mbi yeke bere tënë ti lo 
na le ti Babâ ti mbi so ayeke na yayu.” 

Azo ayeke kangbi ndali ti Jésus 
(Luc 12.51-53; 14.26-27) 

34“Ala baa ti ala pepe atene, mbi ga ti zia siriri na ndö ti sese so: mbi ga ti zia 
siriri pepe, me mbi ga na bira. 

35 Mbi ga ti kangbi popo ti molenge-koli na babâ ti lo, popo ti molenge-wali na 
mama ti lo, popo ti wali na mama ti koli ti lo. 

36Fade azo ti da ti zo laa ayeke ga awato ti lo. 

37Zo so aye babâ wala mama ti lo ahon mbi, lo lingbi ti duti disiple ti mbi pepe; 
zo so aye molenge ti lo ti koli wala ti wali ahon mbi, lo lingbi ti duti disiple ti 
mbi pepe. 

38 Zo so ayo keke ti kroa ti lo pepe si lo tambula na peko ti mbi pepe, lo lingbi ti 
duti disiple ti mbi pepe. 

39 Zo so aye ti bata fini ti lo, fade lo yeke girisa ni; me zo so agirisa fini ti lo ndali 
ti mbi, fade lo yeke kiri ti wara ni.” 

Zo so ayamba ala, andaa lo yamba mbi 
(Marc 9.41) 

40 “Zo so ayamba ala, andaa lo yamba mbi; zo so ayamba mbi, andaa lo yamba 
lo so atokua mbi 

41Zo so ayamba wayanga-Nzapa ndali ti so lo yeke wayanga-Nzapa, fade lo yeke 
wara nzoni ye so wayanga-Nzapa ayeke wara; zo so ayamba zo ti mbirimbiri 
ndali ti so lo yeke mbirimbiri, fade lo yeke wara nzoni ye so zo ti mbirimbiri 
ayeke wara. 

42Mbi tene na ala taa-tënë: zo so amu ngu ti nyongo ni na mbeni senge zo oko 
so ndali ti so lo yeke disiple ti mbi, ataa ayeke kete kopo ti ngu ti de, fade lo yeke 
wara nzoni ye na peko ni.” 

Matthieu 11 

Jean-Baptiste atokua adisiple ti lo na Jésus 
(Luc 7.18-35) 

1So Jésus ahunzi ti mu yanga na adisiple ti lo baleoko na use awe, lo londo si lo 
gue ti fa ye na azo, ti fa nga Nzoni Tënë na ya ti agbata ti ala. 

2Andaa Jean-Baptiste angba na da ti kanga, lo ma tënë ti aye so Christ asara. 
Tongaso lo tokua ambeni disiple ti lo 

3ti hunda Jésus, atene: “Mo yeke Mesii so ayeke ga ande so? Wala e ku mbeni zo 
nde?” 

4Jésus akiri tënë na ala: “Ala gue, atene na Jean tënë ti aye so ala yeke ma na aye 
so ala yeke baa: 

5 awaziba akiri abaa ndo, azo so gere ti ala abuba akiri atambula nzoni, tere ti 
azo ti buruma aga nzoni, azo so mê ti ala akanga akiri ama ndo, azo azingo na 
kuâ, a fa Nzoni Tënë na azo ti mawa. 

6Ti lo nzoni, zo so azia lege ti mabe ti lo pepe ndali ti mbi!” 

7So adisiple ti Jean amu lege ti kiri, Jésus atene tënë ti Jean na gba ti azo so ayeke 
na tere ti lo so, atene: “Nyen laa ala gue ti bango ni kâ na ya ti benyama so? 
Mbeni sosongo so pupu ayeke yingi ni? 

8Nyen laa ala gue ti bango ni kâ? Mbeni zo so ayu pendere bongo? Azo so ayu 
apendere bongo ayeke duti na ya ti ada ti agbia! 

9Nyen laa ala gue ti bango ni kâ? Mbeni wayanga-Nzapa? Mbi tene na ala taa-
tënë: zo so ala gue ti baa lo so ayeke kota ahon wayanga-Nzapa! 

10 Lo laa a su tënë ti lo na Mbeti ti Nzapa, atene: ‘Baa, mbi tokua zo ti kua ti mbi 
kozo ti mo, fade lo yeke leke lege na dawa ti mo.’ 

11Mbi tene na ala taa-tënë: na popo ti azo so kue awali adu ala, mbeni oko so 
ayeke kota ahon Jean-Baptiste ayeke daa pepe. Me ndangba zo ti ya ti Kodro-
gbia ti yayu ayeke kota ahon lo. 

12Ti londo na ndembe so Jean-Baptiste ato nda ti fango tënë ti Nzapa ngbii asi 
laso, azo atiri bira ti mu Kodro-gbia ti yayu; azo ti ngangu laa agi lege ti mu ni. 

13 Awayanga-Nzapa kue na Ndia ti Moïse atene peko ti tënë ti Nzapa na ndö ti 
Kodro-gbia ti yayu ngbii asi na ngoi ti Jean. 

14 Tongana ala ye ti ma tënë ti mbi, mbi tene na ala: Jean laa ayeke biani Élie so 
a tene ando tënë ti gango ti lo so. 

15Zo so ayeke na mê ti mango ndo, ayeke nzoni lo ma tënë so! 

16“Fade mbi yeke haka azo ti fadeso na azo wa? Ala yeke tongana amolenge so 
aduti na le ti kodro si ambeni ayeke iri amba ti ala, atene: 

17‘E huru ngoli titene ala dodo, me ala dodo pepe! E he na ala bia ti totongo kuâ, 
me ala toto pepe!’ 

18Jean aga, lo yeke te kobe pepe, lo yeke nyon nga ye pepe, me azo atene: ‘Sioni 
yingo ayeke na ya ti lo!’ 

19Molenge ti Zo aga, lo yeke te, lo yeke nyon, me azo atene: ‘Ala baa, koli so 
ayeke gbongo ti kobe si lo yeke nyon samba mingi! Lo ye tënë ti azo ti rongo 
nginza ti lapo na ti azo ti siokpari!’ Me ndara so alondo na Nzapa, zo ayeke hinga 
atene, ayeke mbirimbiri ndara gi na lege ti ye so ndara ni asara.” 

Agbata so azo ni ake ti ma na be na Jésus 
(Luc 10.13-15) 

20Na pekoni, Jésus ato nda ti suku na azo ti agbata so lo sara aye ti kpene mingi 
daa so. Biani, azo ti agbata ni azia ngbene lege ti sarango ye ti ala pepe. 

21 Lo tene na ala: “Mawa na mo, gbata ti Korazen! Mawa na mo, gbata ti 
Betsaida! Biani, tongana aye ti kpene so asi na ndo ti ala so asi ando na sese ti 

Tir na ti Sidon, ka azo ni ayu bongo ti mua, ala tuku mburu ti wâ na li ti ala 
aninga awe ti fa atene, ala zia ngbene lege ti sarango ye ti ala awe! 

22Ndani laa, mbi tene na ala: na lango ti fango ngbanga, fade a yeke fâ ngbanga 
ngangu na li ti ala ahon ti Tir na ti Sidon. 

23 Ti mo gbata ti Kapernaum, mo baa ti mo, mo tene, fade mo yeke gue ngbii ti 
kpo le ti nduzu? Fade mo yeke kiri ngbii ti si na ndo ti akuâ! Tongana aye ti 
kpene so asi na ndo ti mo so asi ando na Sodome, ka gbata ni angba ngbii asi 
laso! 

24 Ndani laa, mbi tene na ala: na lango ti fango ngbanga, fade a yeke fâ ngbanga 
ngangu na li ti ala ahon ti Sodome.” 

Ala ga na mbi ti wu tere ti ala 
(Luc 10.21-22) 

25 Na ndembe ni so, Jésus akiri atene: “Mbi gonda mo Babâ, mo so mo yeke Kota 
Gbia ti yayu na ti sese, ndali ti so mo honde ye so na azo ti ndara nga na azo ti 
hingango ye si mo sigigi na nda ni na akete molenge. 

26Biani Babâ, ye ni ayeke tongaso, ngbanga ti so mo yeda. 

27 “Babâ ti mbi azia ye kue na maboko ti mbi. Zo oko ahinga Molenge ni pepe, gi 
Babâ oko; zo oko ahinga Babâ ni pepe, gi Molenge ni oko nga na azo so Molenge 
ni aye ti fa Babâ ni na ala titene ala hinga lo. 

28“Ala ga na mbi, ala so kue awoko na yongo anengo kungba, fade mbi yeke mu 
na ala lege ti wu tere ti ala. 

29 Ala yeda ti yo zuge ti mbi, ala manda ye so mbi fa na ala, ngbanga ti so mbi 
yeke zo so mbi yeke sara ngangu na zo pepe si mbi yeke gi kota ndo pepe. Fade 
ala yeke wara lege ti wu tere ti ala. 

30Biani, zuge ti mbi ayapu ti yongo ni, kungba ti mbi ane pepe.” 

Matthieu 12 

Jésus na tënë ti lango ti wungo tere 
(Marc 2.23-28; Luc 6.1-5) 

1 Na ndembe ni so, Jésus ayeke hon na ya ti yaka ti ble na lango ti wungo tere. 
Nzara agbu adisiple ti lo si ala to nda ti fango ale ti ble ni ti te. 

2 So afarizien abaa tongaso, ala tene na Jésus: “Baa ye! Adisiple ti mo ayeke sara 
ye so Ndia ake titene zo asara na lango ti wungo tere!” 

3Jésus akiri tënë na ala: “Ye so David na azo so amu peko ti lo asara ando na 
ndembe so nzara agbu ala, ala diko tënë ni pepe? 

4 Lo li na ya ti da ti Nzapa si lo na azo so amu peko ti lo ate mapa so a mu 
na sandaga na Nzapa. Andaa a mu lege na ala pepe ti te mapa ni, me gi 
awayango-sandaga laa alingbi fade ti te ni! 

5 Na mbage, na lango ti wungo tere, awayango-sandaga ayeke sara kua na ya ti 
kota da ti Nzapa, me a fâ ngbanga na li ti ala pepe! Ala diko tënë ni na ya ti Ndia 
ti Moïse pepe? 

6Mbi tene na ala so, mbeni ye ayeke ge so ayeke kota ahon kota da ti Nzapa! 

7 Tongana ala hinga fade nda ti tënë so Mbeti ti Nzapa atene: ‘Mbi ye si zo abaa 
mawa ti mba ti lo, me mbi ke tënë ti sandaga ti anyama’, ka ala lingbi pepe ti fâ 
ngbanga na li ti azo so asara sioni pepe so. 

8Biani, Molenge ti Zo laa ayeke makonzi ti lango ti wungo tere.” 

Koli so maboko ti lo abuba 
(Marc 3.1-6; Luc 6.6-11) 

9Jésus alondo na ndo so si lo gue, lo li na ya ti da ti sambelango Nzapa ti ala. 

10Mbeni koli so maboko ti lo abuba ayeke kâ. Azo aye ti bi tënë na li ti Jésus; 
tongaso ala hunda lo, atene: “Ndia amu lege na zo ti kai kobela na tere ti azo 
na lango ti wungo tere?” 

11 Jésus akiri tënë na ala: “Tongana mbeni zo na popo ti ala ayeke na taba oko si 
taba ni ati na ya ti kota du na lango ti wungo tere, fade lo yeke gue ti gboto lo ti 
sigigi na lo pepe? 

12Zo ahon taba mingi! Tongaso, Ndia amu lege na zo ti sara nzoni na mba ti lo 
na lango ti wungo tere.” 

13Na pekoni, Jésus atene na koli so: “Yoro ya ti maboko ti mo.” Lo yoro ni si 
maboko ti lo aga nzoni tongana ti mbage ni. 

14So afarizien asigigi na ya ti da ti sambelango Nzapa, ala bongbi ti gbu li ti ala 
ti gi lege ti fâ Jésus. 

Jésus ayeke zo so Nzapa asoro lo ti sara kua ti lo 

15So Jésus ama tënë ti ye so ala ye ti sara na lo, lo londo na ndo so si lo hon. Gba 
ti azo amu peko ti lo, lo kai kobela ti ala kue. 

16Lo gboto mê ti ala ngangu titene ala sara si azo ahinga tënë ti lo pepe. 

17Lo sara tongaso titene tënë so wayanga-Nzapa Ésaïe atene, aga taa-tënë; lo 
tene: 

18 “Baa, zo ti kua ti mbi laa, lo so mbi soro lo, lo so mbi ye lo mingi, lo so be ti 
mbi anzere na lo mingi. Mbi yeke zia Yingo ti mbi na ndö ti lo si lo yeke fa lege 
ti sarango ye ti mbirimbiri na amara nde. 

19Lo yeke papa na zo pepe, lo yeke dekongo nga pepe. Zo ayeke ma lo na 
dikongo tënë na ndö ti akota lege pepe. 

20Sosongo so a do ni na sese awe, lo yeke fâ ni pepe; lamba so wâ ni aye ti mingo, 
lo yeke mingo ni pepe, ngbii lo sara si ye ti mbirimbiri aso benda. 

21Fade amara nde ayeke zia be ti ala ti ku lo.” 

Jésus atumba asioni yingo 
(Marc 3.22-30; Luc 11.14-23) 

22Tongaso, azo amu mbeni koli so sioni yingo ayeke na ya ti lo aga na lo na Jésus; 
lo yeke waziba si lo yeke nga buburu. Jésus akai kobela ti lo; lo to nda ti tene 
tënë si lo baa ndo. 

23Li ti azo ni kue akpe si ala tene: “So Molenge ti David laa pepe?” 

24 So afarizien ama tënë so, ala tene: “Koli so ayeke tumba asioni yingo gi na 
ngangu ti Beelzebul, makonzi ti asioni yingo!” 

25Jésus ahinga tënë ti be ti ala si lo tene na ala: “Kodro so kue akangbi si azo ni 
ayeke tiri na popo ti ala, fade kodro ni ayeke buba. Gbata so kue wala sewa so 
akangbi si azo ni ayeke tiri na popo ti ala alingbi ti ngba pepe. 

26Tongana Satan ayeke tumba ye so ayeke ti Satan, so afa atene, lo yeke tiri na 
lo wani; fade kodro so lo yeke gbia daa ayeke ngba tongana nyen? 

27Tongana mbi yeke tumba asioni yingo na ngangu ti Beelzebul, azo ti ala ayeke 
tumba ti ala asioni yingo na ngangu ti zo wa? Gi azo ti ala laa ayeke fa na gigi so 
tënë ti ala ayeke na legeni pepe! 

28Me tongana mbi yeke tumba asioni yingo na ngangu ti Yingo ti Nzapa, 
andaa Kodro-gbia ti Nzapa asi na ala awe. 

29“Zo alingbi ti li na ya ti da ti zo ti ngangu ti gbu akungba ti lo ti hon na ni gi 
tongana lo kanga zo ti ngangu ni kozoni si. Tongana lo kanga zo ti ngangu so 
awe, lo lingbi ti nzi akungba ti da ni kue ti hon na ni. 

30 Zo so ayeke na mbage ti mbi pepe, andaa lo ke mbi; zo so ayeke bongbi aye 
legeoko na mbi pepe, andaa lo yeke kangbi ya ti aye ni kirikiri. 

31Ndani laa mbi tene na ala: fade Nzapa ayeke zi tënë na li ti azo so asara 
siokpari, na ala so azonga Nzapa; me zo so azonga Yingo-Vuru, fade Nzapa 
ayeke zi tënë na li ti lo oko pepe. 

32 Tongana zo atene sioni tënë na tere ti Molenge ti Zo, fade Nzapa ayeke zi tënë 
na li ti zo ni; me tongana zo atene sioni tënë na tere ti Yingo-Vuru, fade Nzapa 
ayeke zi tënë na li ti lo pepe, ataa na ngoi ti fadeso, ataa na ngoi so ayeke ga.” 

Keke nga na alengo ni 
(Luc 6.43-45) 

33 “Tongana mbeni keke ayeke nzoni, fade lengo ni ayeke nzoni. Tongana keke 
ni abuba, fade lengo ni nga abuba. Biani, a yeke hinga keke gi na lege ti alengo 
ti lo. 

34 Ala asioni mara ti ngbo! Ala yeke tene anzoni tënë ngbanga ti nyen, so ala 
wani ayeke asioni zo so? Ye so asi singo na be ti zo laa ayeke sigigi na lege ti 
tënë ti yanga ti lo. 

35Nzoni zo ayeke sigigi na anzoni ye so ayeke na be ti lo; sioni zo ayeke sigigi na 
asioni ye so ayeke na be ti lo. 

36Mbi tene na ala: na lango ti fango ngbanga, fade azo ayeke kiri tënë na ndö ti 
asenge senge tënë so kue ala tene ando. 

37Biani, gi na lege ti atënë ti yanga ti mo laa a yeke fa ande atene, mo yeke zo ti 
mbirimbiri; gi na lege ti atënë ti yanga ti mo nga laa a yeke fâ ande ngbanga na 
li ti mo.” 

Azo ahunda ti baa mbeni ye ti kpene 
(Marc 8.11-12; Luc 11.29-32) 

38Tongaso, ambeni wafango-ndia na ambeni farizien atene na Jésus: “Wafango-
ye, e ye titene mo sara mbeni ye ti kpene si e baa.” 

39Jésus akiri tënë na ala: “Azo ti fadeso ayeke azo ti sioni, ala ye ti ma yanga ti 
Nzapa pepe. Ala yeke hunda ti baa mbeni ye ti kpene; me fade ala yeke baa 
mbeni ye ti kpene oko pepe, gi ye ti kpene so asi ando na wayanga-Nzapa Jonas 
so alingbi awe. 

40 Biani, tongana ti so Jonas asara lango ota na bi ota na ya ti kota susu, 
fade Molenge ti Zo ayeke sara nga lango ota na bi ota na gbe ti sese. 

41 Na lango ti fango ngbanga, fade azo ti Ninive ayeke londo ti luti na le ti azo ti 
fadeso ti fâ ngbanga na li ti ala, ngbanga ti so na ndembe so azo ti Ninive ama 
tënë ti Nzapa so Jonas afa, ala zia ngbene lege ti sarango ye ti ala. Mbeni zo ayeke 
ge so ayeke kota ahon Jonas! 

42 Na lango ti fango ngbanga, fade gbia-wali ti kodro so ayeke na Mbongo ayeke 
londo ti luti na le ti azo ti fadeso ti fâ ngbanga na li ti ala, ngbanga ti so lo londo 
ando na nda ti sese yongoro ti ga ti ma atënë ti ndara so Salomon ayeke tene. 
Mbeni zo ayeke ge so ayeke kota ahon Salomon!” 

Kiringo ti sioni yingo na ndo so lo sigigi daa 
(Luc 11.24-26) 

43“Tongana mbeni sioni yingo asigigi na ya ti zo, yingo ni ayeke fono na ndo so 
ngu ayeke daa pepe ti gi mbeni ndo ti wu tere ti lo daa; me lo wara ndo ni pepe. 

44Tongaso, lo tene na be ti lo: ‘Mbi yeke kiri na ndo ti mbi so mbi londo daa si 
mbi sigigi so.’ So lo kiri lo si, lo baa so ya ti da ni ayeke gi senge senge, andaa a 
sukula ya ni si a leke ya ni nzoni. 

45Tongaso lo gue, lo mu ambeni yingo mbarambara so ayeke sioni ahon lo; lo 
na ala aga ali na ya ti da ni si aduti daa. Na pekoni, dutingo ti zo so ayeke ga 
sioni ahon ti kozoni. Ye so ayeke si ande na azo ti sioni ti fadeso laa.” 

Taa sewa ti Jésus ayeke zo wa? 
(Marc 3.31-35; Luc 8.19-21) 

46So Jésus angba ti tene tënë na gba ti azo so, mama ti lo na a-ita ti lo asi. Ala 
yeke luti na gigi, ala yeke gi lege ti tene tënë na lo. 

47Mbeni zo atene na Jésus: “Baa, mama ti mo na a-ita ti mo ayeke luti na gigi; 
ala ye ti tene tënë na mo.” 

48Jésus akiri tënë na zo ni: “Mama ti mbi ayeke zo wa? A-ita ti mbi ayeke azo 
wa?” 

49Na pekoni, lo yoro maboko ti lo, lo fa adisiple ti lo si lo tene: “Baa, mama ti 
mbi na a-ita ti mbi laa so! 

50Zo so asara ye so be ti Babâ ti mbi so ayeke na yayu aye, andaa lo yeke ita ti 
mbi ti koli, wala ita ti mbi ti wali, wala mama ti mbi.” 

Matthieu 13 

Toli ti ale ti kobe 
(Marc 4.1-9; Luc 8.4-8) 

1Gi na lango ni so, Jésus asigigi na ya ti da si lo gue, lo duti na yanga ti kota ngu 
ti fa ye. 

2 Gba ti azo abongbi na tere ti lo. Tongaso, lo ko na ya ti mbeni ngo, lo duti. Gba 
ti azo ni aluti na yanga ti ngu ni. 

3Lo tene tënë na ala mingi na lege ti atoli, lo tene: “Mbeni zo ague na yaka ti lo 
ti bi ale ti kobe. 

4So lo yeke bi ale ti kobe ni, ambeni atuku na tere ti lege; andeke aga si ate ni 
kue. 

5Ambeni atuku na ndö ti sese so atêne ayeke daa, na ndo so sese ayeke daa 
mingi pepe. Ale ti kobe ni asigigi si akono hio, ngbanga ti so sese ni ali pepe. 

6So lâ asu ngangu, lâ ni agbi ale ti kobe ni si ahole, ngbanga ti so agere ni ali 
mingi pepe. 

7Ambeni le ni atuku na popo ti apere ti ki; apere ni alondo si akanga ndö ti ala 
kue. 

8Ambeni le ni atuku na nzoni sese si ala le: ambeni ale ngbangbo oko, ambeni 
ale baleomene si ambeni ale baleota.” 

9Jésus akiri atene: “Zo so ayeke na mê ti mango ndo, ayeke nzoni lo ma tënë so!” 

Jésus atene tënë na lege ti atoli ngbanga ti nyen? 
(Marc 4.10-12; Luc 8.9-10) 

10Adisiple aga nduru na tere ti Jésus si ala hunda lo, atene: “Ngbanga ti nyen si 
mo yeke tene tënë na ala na lege ti atoli?” 

11Lo kiri tënë na ala: “Ti ala, Nzapa amu na ala lege ti hinga nda ti tënë ti Kodro-
gbia ti yayu so angba na hondengo ni, me ti azo ni, Nzapa amu na ala lege ti 
hinga ni oko pepe. 

12 Biani, zo so ayeke na ye, fade a kiri amu mbeni na ndö ni na lo si lo yeke na 
ye ahon ndoni; me zo so ayeke na ye pepe, ataa kete ye so lo yeke na ni, fade a 
yeke zi na maboko ti lo. 

13Ndani laa mbi yeke tene tënë na azo ni na lege ti toli, ngbanga ti so ala yeke 
baa ndo, me ala yeke baa ye pepe; ala yeke ma ndo, me ala yeke ma ya ti atënë 
ni pepe, ala yeke ma nga mbeni ye oko pepe. 

14 Tongaso, tënë ti yanga ti Nzapa so Ésaïe atene ando na ndö ti ala so aga taa-
tënë; lo tene: ‘Fade ala yeke ma ndo, me ala yeke ma ya ti atënë ni oko pepe; ala 
yeke baa ndo, me ala yeke baa ye oko pepe. 

15Biani, be ti azo ni akpengba; ala kanga mê ti ala, ala kanga le ti ala titene ala 
baa ndo pepe, titene ala ma ndo pepe, titene ala ma ya ti atënë pepe si ala zia 
pepe ngbene lege ti sarango ye ti ala, tongaso si mbi kai kobela ti ala.’ 

16 “Ti ala nzoni, ala azo ti mbi, ngbanga ti so le ti ala ayeke baa ndo si mê ti ala 
ayeke ma ndo! 

17Mbi tene na ala taa-tënë: awayanga-Nzapa mingi na azo mingi ti Nzapa aye 
ando ti baa ye so ala, azo ti mbi, ayeke baa ni laso so, me ala baa ni pepe; ala ye 
ando ti ma atënë so ala yeke ma ni laso so, me ala ma ni pepe.” 

Jésus afa nda ti toli ti ale ti kobe 
(Marc 4.13-20; Luc 8.11-15) 

18“Tongaso, ala ma nda ti toli ti zo ti bingo ale ti kobe na le ti yaka. 

19Azo so ama tënë ti Kodro-gbia ti yayu si ala ma ya ni pepe so, ala yeke tongana 
tere ti lege so ale ti kobe atuku daa. Sioni wato aga si lo zi ye so a lu na be ti azo 
ni. 

20Ambeni zo ayeke tongana sese so atêne ayeke daa mingi si ale ti kobe atuku 
daa: ala ma tënë ni si ala yeda na ngia. 

21Me tënë ni ali na ya ti be ti ala pepe, ala bata tënë ni na be ti ala aninga pepe. 
Tongana pasi wala ye ti ngangu asi na ala ngbanga ti tënë ti Nzapa, fafade ala 
do lege ti tënë ti Nzapa azia. 

22Ambeni zo ayeke tongana sese so aki ayeke daa si ale ti kobe atuku daa: ala 
ma tënë ni, me gingo be ti ala na ndö ti aye ti sese so na nzara ti mosoro akanga 
ndö ti tënë ni si ale pepe. 

23Ambeni zo ayeke tongana nzoni sese so ale ti kobe atuku daa: ala ma tënë ni 
si ala ma ya ni nzoni. Ala le nzoni: ambeni ale ngbangbo oko, ambeni ale 
baleomene si ambeni ale baleota.” 

Toli ti sioni pere 

24Jésus atene na ala mbeni toli, lo tene: “Kodro-gbia ti yayu ayeke tongana ye so 
mbi ye ti fa: Mbeni koli abi anzoni le ti kobe na le ti yaka ti lo. 

25Na bi, so azo kue alango awe, wato ti lo aga si abi ale ti asioni pere na popo ti 
ale ti ble so lo bi so si lo mu lege, lo hon. 

26Na ndembe so ale ti kobe ni asigigi si akono, ato nda ti lengo ni, asioni pere ni 
asigigi nga. 

27Azo so ayeke sara kua na wa ti yaka ni aga si atene na lo: ‘Kota zo, lani mo bi 
gi anzoni le ti kobe na le ti yaka ti mo pepe? Me asioni pere so alondo ti ala na 
ndo wa?’ 

28Lo kiri tënë na ala: ‘Mbeni wato laa asara ye so.’ Azo ti kua ni ahunda lo, atene: 
‘Mo ye e gue, e gboto asioni pere ni?’ 

29Lo kiri tënë na ala: ‘Ala gboto ni pepe! Tongana ala gboto asioni pere ni, gbaa 
fade ala yeke gboto nga agere ti anzoni le ti kobe ni. 

30Ala zia ni kue akono legeoko ngbii asi na ngoi ti fango ale ti kobe ni. Tongana 
ngoi ti fango ale ti kobe ni alingbi awe, fade mbi yeke tene na azo ti kua ti mbi, 
mbi tene: Ala gboto asioni pere ni kozoni, ala kanga agba ni ti gbi ni. Na pekoni, 
ala ro ale ti ble ni azia na ya ti gogoro ti mbi.’ ” 

Toli ti le ti keke ti mutarde 
(Marc 4.30-32; Luc 13.18-19) 

31Jésus atene na ala mbeni toli, lo tene: “Kodro-gbia ti yayu ayeke tongana le ti 
keke ti mutarde so mbeni zo amu si alu na yaka ti lo. 

32Le ni ayeke kete ahon tanga ti ale ti kobe kue; me tongana asigigi si akono 
awe, ayeke ga kota ahon akugbe ti kasa kue; ayeke ga nga kota keke si andeke 
aga, asara da ti ala na ya ti amaboko ni.” 

Toli ti mama ti mapa 
(Luc 13.20-21) 

33Jésus atene na ala mbeni toli, lo tene: “Kodro-gbia ti yayu ayeke tongana 
mama ti mapa so mbeni wali amu, lo bongbi na gba ti farini, lo pika ya ni si mapa 
ni kue asuku nzoni.” 

Jésus atene tënë na toli ndali ti nyen? 
(Marc 4.33-34) 

34Jésus atene tënë so kue na gba ti azo so gi na lege ti atoli. Lo tene tënë na ala 
na mbeni lege nde pepe, gi na lege ti atoli. 

35 Lo sara tongaso titene tënë so wayanga-Nzapa atene, aga taa-tënë; lo tene: 
“Fade mbi yeke zi yanga ti mbi ti tene tënë na ala na lege ti atoli. Mbi yeke tene 
ande tënë ti aye so angba na hondengo ni, ngbene ye so dunia abaa gigi ngbii 
asi laso.” 

Nda ti toli ti asioni pere 

36Tongaso Jésus azia gba ti azo ni si lo kiri na da. Adisiple ti lo ague nduru na 
tere ti lo si ala tene na lo: “Fa na e nda ti toli ti asioni pere so ayeke na yaka so.” 

37Jésus akiri tënë na ala: “Zo so abi anzoni le ti kobe ni ayeke Molenge ti Zo; 

38yaka ni ayeke dunia so; anzoni le ti kobe ni ayeke azo so aga azo ti kodro-gbia 
ti Nzapa; asioni pere ni ayeke azo ti Sioni wato; 

39wato so alu asioni pere ni ayeke Zabolo; ngoi ti fango ale ti kobe ni ayeke lango 
ti ndani; azo ti fango ale ti kobe ni ayeke a-ange. 

40Na lango ti ndani, fade ye ni ayeke duti tongana ti so a sara na asioni pere so 
a bongbi ni si a gbi ni so: 

41fade Molenge ti Zo ayeke tokua a-ange ti lo, ala yeke mu azo so ayeke sara si 
amba ti ala ayeke ti na ya ti siokpari nga na azo so ayeke sara aye ti sioni, ti 
sigigi na ala na ya ti Kodro-gbia ti yayu, 

42ala yeke bi ande azo ni na ya ti kota wâ; kâ, gi toto na tengo pembe. 

43 Me fade azo ti mbirimbiri ayeke za zango tongana lâ na ya ti Kodro-gbia ti 
yayu, lo so lo yeke Babâ ti ala. Zo so ayeke na mê ti mango ndo, ayeke nzoni lo 
ma tënë so!” 

Toli ti mosoro so a honde ni na ya ti yaka 

44“Kodro-gbia ti yayu ayeke tongana mosoro so a honde ni na ya ti yaka. Mbeni 
zo awara ni si akiri ahonde ni. Be ti lo anzere mingi si lo gue, lo ka aye so kue lo 
yeke na ni si lo vo yaka so. 

45“Kodro-gbia ti yayu ayeke nga tongana zo ti dengo buze so ayeke gi apendere 
lenge ti vongo ni. 

46So lo wara mbeni lenge ti kota ngere, lo gue, lo ka aye so kue lo yeke na ni si 
lo vo lenge so.” 

Toli ti gbanda 

47“Kodro-gbia ti yayu ayeke nga tongana gbanda so a bi na ya ti kota ngu si agbu 
amara ti asusu nde nde. 

48So ya ti gbanda ni asi awe, azo ti gingo susu ni agboto ni, ague na ni na yanga 
ti ngu. Ala duti ti ro anzoni susu si azia ala na ya ti asakpa, ala tuku asusu so zo 
alingbi ti sara ye na ala pepe. 

49Na lango ti ndani, fade ye ni ayeke duti ande tongaso: a-ange ayeke ga ti 
kangbi popo ti asioni zo na anzoni zo. 

50Fade ala yeke bi asioni zo na ya ti kota wâ; kâ, gi toto na tengo pembe.” 

Afini mosoro na angbene ni 

51Jésus ahunda ala, atene: “Ala ma ya ti atënë so kue?” Azo ni ayeda, atene: “E 
ma ya ni awe.” 

52Lo tene na ala: “So ti tene, wafango-ndia so ahinga ye na ndö ti Kodro-gbia ti 
yayu awe, lo yeke tongana mbeni wa ti da so ayeke mu afini mosoro na angbene 
ni kue na ya ti gogoro ti lo ti sigigi na ni.” 

Azo ti Nazaret ake ti ma na be na Jésus 
(Marc 6.1-6; Luc 4.16-30) 

53So Jésus ahunzi ti tene atoli so awe, lo londo na ndo so si lo hon. 

54Lo gue na Nazaret, gbata so lo kono daa si lo yeke fa ye na azo ti gbata ni na 
ya ti da ti sambelango Nzapa ti ala. Li ti azo ni kue akpe si ala yeke hunda ndo, 
atene: “Lo wara ndara so na ndo wa? Lo wara ngangu ti sarango aye ti kpene so 
na ndo wa? 

55 Molenge ti sarapande so laa pepe? Marie laa ayeke mama ti lo pepe? Jacques, 
Joseph, Simon na Jude ayeke a-ita ti lo ti koli pepe? 

56A-ita ti lo ti wali ayeke na popo ti e ge pepe? Lo wara ngangu so na ndo wa?” 

57 Aye so kue asara si ala ma na be na lo pepe. Nilaa Jésus atene na ala: “Na ndo 
kue, azo ayeke ne wayanga-Nzapa; me na ya ti gbata so adu lo daa, wala na popo 
ti asewa ti lo, azo ayeke ne lo pepe.” 

58Jésus asara aye ti kpene mingi na ndo so pepe, ngbanga ti so azo ni ama na be 
pepe. 

Matthieu 14 

A fâ Jean-Baptiste 
(Marc 6.14-29; Luc 9.7-9) 

1Na ndembe ni so, Herode, govoronere ti Galile ama sango ti Jésus; 

2lo tene na akota zo ti gbe ti lo, lo tene: “So Jean-Baptiste laa: lo zingo na kuâ si 
lo kiri na fini awe! Ndani laa lo wara ngangu ti sarango na aye ti kpene.” 

3Andaa Herode amu lani yanga na azo titene ala gbu Jean, akanga lo na zingiri 
si abi lo na da ti kanga. Herode akanga lo ndali ti Herodiade, wali ti ita ti lo 
Philippe. 

4 Lo kanga lo, ngbanga ti so Jean atene lani na lo, atene: “Ndia amu lege na mo 
pepe titene mo mu Herodiade ti ga wali ti mo!” 

5Herode aye lani ti fâ lo, me lo kpe mbeto ti azuife, ngbanga ti so ala baa Jean 
tongana wayanga-Nzapa. 

6Na lango ti matanga ti dungo Herode, molenge ti Herodiade ti wali adodo na le 
ti azo so Herode atisa ala. Lo zia ngia mingi na be ti Herode. 

7Nilaa lo deba yanga ti mu na molenge-wali ni ye so kue lo yeke hunda. 

8Mama ti molenge-wali ni apusu lo si molenge-wali ni atene na Herode: “Mu na 
mbi li ti Jean-Baptiste na ya ti kpangbara sembe fafadeso, na ndo so!” 

9Vundu agbu be ti gbia ni; me ndali ti so lo deba yanga ti lo na le ti azo so lo tisa 
ala, lo mu yanga ti mu li ti Jean na lo. 

10Lo tokua mbeni zo na da ti kanga ti gue ti fâ li ti Jean-Baptiste. 

11Lo zia li ni na ya ti kpangbara sembe, lo ga na ni si lo mu na molenge-wali ni; 
molenge ni amu ni na mama ti lo. 

12Adisiple ti Jean aga amu kuâ ti lo si ala lu ni. Na pekoni, ala gue, atene tënë ni 
na Jésus. 

Jésus amu kobe na gba ti azo 
(Marc 6.30-44; Luc 9.10-17; Jean 6.1-14) 

13So Jésus ama tënë so, lo londo na ndo so, lo ko na ya ti ngo si lo gue na mbeni 
ndo so zo ayeke daa pepe. Gba ti azo ama a tene, lo hon; ala londo na ya ti agbata 
nde nde si ala mu peko ti lo na gere. 

14So Jésus asigigi na ya ti ngo ni, lo baa gba ti azo; mawa ti ala agbu lo si lo kai 
kobela ti azo so ayeke na kobela. 

15So lâ akui awe, adisiple aga nduru na tere ti lo si ala tene na lo: “Lâ akui awe, 
ndo so ayeke ngonda. Zia lege na azo ni ti gue na ya ti akete kodro ti vo kobe ti 
tengo ni.” 

16Jésus akiri tënë na ala: “Mbi baa ti mbi nzoni titene azo ni ague pepe; ala wani 
amu kobe na azo ni!” 

17Adisiple atene na lo: “Na ndo so, e yeke gi na mapa oku na susu use.” 

18Jésus atene na ala: “Ala ga na ni na mbi.” 



1804 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

19Na pekoni, lo mu yanga na azo ni titene ala kue aduti na ndö ti pere. Lo mu 
mapa oku na susu use so, lo yo le ti lo na nduzu, lo mu singila na Nzapa. Lo fâ ya 
ti mapa ni, lo mu na adisiple ti lo si ala kangbi ni na gba ti azo ni. 

20 Zo oko oko ate, ya ti lo asi. Adisiple aro tanga ti anduru ni, asi sakpa baleoko 
na use. 

21Azo so kue ate kobe ni, wungo ti ala aga nduru na saki oku; a diko awali na 
amolenge daa pepe. 

Jésus atambula na le ti ngu 
(Marc 6.45-52; Jean 6.15-21) 

22Gi na pekoni, Jésus amu yanga na adisiple ti lo titene ala ko na ya ti ngo ti gue 
kozo ti lo na mbage ti ngu ni. Lo ngba ti lo na ndo so titene lo zia lege na gba ti 
azo ni ti kiri na da ti ala. 

23So lo zia lege na ala si ala gue awe, lo gue na li ti hoto yongoro kâ ti sambela. 
So ndo avuko awe, lo ngba ti duti kâ gi lo oko. 

24Ngo ni ague, ayo na yanga ti ngu ni. Pupu ayeke kiri na ala kiringo na peko 
si amapo ayeke pika tere ti ngo ni. 

25So ndo aga nduru ti han, Jésus ayeke tambula na gere na le ti ngu si lo yeke ga 
na mbage ti adisiple ti lo. 

26Ala baa lo na tambulango na le ti ngu ni, li ti ala akpe si ala tene: “So toro laa!” 
Mbeto asara ala si ala dekongo. 

27Gi na pekoni, Jésus atene na ala: “Ala de be ti ala, so mbi laa! Mbeto asara ala 
pepe!” 

28Pierre atene na lo: “Kota Gbia, tongana mo biani laa, mo mu yanga titene mbi 
tambula na le ti ngu, mbi gue na mo kâ.” 

29Jésus atene na lo: “Ga!” Pierre asigigi na ya ti ngo ni si lo tambula na le ti ngu 
ti gue na mbage ti Jésus. 

30Me so lo baa pupu ni ayeke ya ngangu mingi, mbeto agbu lo si lo to nda ti linda 
ngu. Lo dekongo, lo tene: “Kota Gbia, soo mbi!” 

31Gi hio tongaso, Jésus ayoro maboko ti lo, agbu lo si atene na lo: “Mo, zo ti kete 
mabe, mo dekite ngbanga ti nyen?” 

32So ala use kue ako na ya ti ngo ni awe, pupu ni akai. 

33Adisiple so ayeke na ya ti ngo ni akuku na gbe ti lo si ala tene na lo: “Biani, mo 
yeke Molenge ti Nzapa!” 

Jésus akai kobela ti azo na sese ti Genezaret 
(Marc 6.53-56) 

34 Na peko ti so ala fâ ngu awe, ala si na sese ti Genezaret. 

35Azo ti ndo ni kâ ahinga Jésus si ala tene tënë ti gango ti lo na azo ti sese ni kue. 
Azo amu azo ti kobela kue aga na ala na lo. 

36Ala voro lo titene lo zia azo ti kobela ni andu gi yanga ti bongo ti lo. Azo so kue 
andu ni, tere ti ala aga nzoni. 

Matthieu 15 

Sarango ye na lege ti ndia ti akotara 
(Marc 7.1-13) 

1 Afarizien na awafango-ndia alondo na Jérusalem, aga na tere ti Jésus si ala 
hunda lo, atene: 

2 “Ngbanga ti nyen si adisiple ti mo ake tënë ti ndia ti akotara so? Kozo titene 
ala te kobe, ala yeke sukula maboko ti ala pepe.” 

3Jésus akiri tënë na ala, atene: “Ka ala, ngbanga ti nyen si ala ke yanga ti Nzapa 
ti sara gi ye ti akotara ti ala so? 

4 Nzapa atene: ‘Mo ne babâ na mama ti mo.’ Lo kiri lo tene: ‘Zo so atene sioni 
tënë na tere ti babâ ti lo wala mama ti lo, lo lingbi na kuâ.’ 

5Me ti ala, ala tene: ‘Zo so atene na babâ wala mama ti lo, atene: Mbi ye fade ti 
mu ye na mo ti sara nzoni na mo, me mbi zia ni nde ti mu na Nzapa, 

6zo ni alingbi ti gbanzi mungo ye ni na babâ wala mama ti lo senge.’ Lege so laa 
ala yeke buba ya ti tënë ti Nzapa ti bata lege ti ndia ti akotara ti ala! 

7Ala, azo so tënë ti yanga ti ala ayeke nde na sarango ye ti ala so! Ésaïe atene 
peko ti tënë ti yanga ti Nzapa na ndö ti ala na legeni, lo tene: 

8 ‘Azo so ayeke ne mbi gi na yanga ti ala senge, me be ti ala ayeke yongoro na 
mbi mingi. 

9Vorongo so ala yeke voro mbi so, ayeke gi senge senge, ngbanga ti so ala yeke 
fa gi andia so azo laa asigigi na ni.’ ” 

Aye so asara si zo aga sioni 
(Marc 7.14-23) 

10Na pekoni, Jésus airi gba ti azo ni si lo tene na ala: “Ala ma mbi, ala ma ya ti 
tënë ti mbi nzoni: 

11ye so ali na yanga ti zo laa ayeke sara titene zo ni aga sioni pepe; me ye so 
alondo na yanga ti lo asigigi laa ayeke sara titene lo ga sioni.” 

12Tongaso, adisiple ti lo ague nduru na tere ti lo si ala tene na lo: “Mo hinga, mo 
tene, tënë so mo tene so aso be ti afarizien mingi?” 

13Jésus akiri tënë na ala: “Akeke so kue Babâ ti mbi so ayeke na yayu alu ni pepe, 
fade a yeke gboto ni. 

14 Ala zia afarizien ni: ala yeke awaziba, ala ye ti fa lege na amba ti ala awaziba! 
Tongana waziba afa lege na mbeni mba ti lo waziba, fade ala use kue ayeke ti 
na ya ti du!” 

15Pierre amu tënë si lo tene na Jésus: “Fa na e nda ti toli so.” 

16Jésus ahunda ala, atene: “Ala nga, ala de ti hinga ndo pepe? 

17Ala hinga kue atene, aye so kue ali na yanga ti zo, ague, asi na ya ti lo si na 
pekoni, ague na ya ti du. 

18 Me ye so asigigi na yanga ti zo, alondo na be ti lo. So laa asara titene zo ni 
aga sioni. 

19Biani, aye tongana asioni tënë ti be ti zo, fango zo, gingo wali wala koli ti zo, 
sarango aye ti ndumba, nzi, tenengo mvene na le ti ngbanga na zongango ndo, 
alondo kue na be ti zo si asigigi. 

20Aye so laa asara si zo aga sioni. Me tengo kobe na maboko so a sukula ni pepe, 
so laa asara si zo aga sioni pepe.” 

Mabe ti mbeni wali ti kodro ti Kanaan 
(Marc 7.24-30) 

21Jésus alondo na ndo so, lo gue na sese ti Tir na ti Sidon. 

22Mbeni wali ti kodro ti Kanaan aga si lo dekongo, lo tene: “Kota Gbia, Molenge 
ti David, baa mawa ti mbi! Molenge ti mbi ti wali ayeke na sioni yingo na ya ti 
lo si asara lo pasi mingi.” 

23Me Jésus akiri tënë oko na lo pepe. Adisiple ti lo aga nduru na tere ti lo si ala 
tene na lo: “Mo tumba lo, ngbanga ti so lo yeke dekongo si lo yeke mu gi peko ti 
e.” 

24Jésus akiri tënë na ala: “Nzapa atokua mbi gi na azo ti Israel so ala yeke 
tongana ataba so agirisa.” 

25Me wali ni aga, lo kuku na gbe ti Jésus si lo tene na lo: “Kota Gbia, mu maboko 
na mbi!” 

26Jésus akiri tënë na wali ni, atene: “Ti mu kobe ti amolenge ti bi na akete mbo, 
so ayeke na legeni pepe.” 

27Wali ni akiri tënë: “Taa-tënë, kota zo! Akete mbo ayeke te nga afuku ti kobe 
so ayeke ti na gbe ti meza ti awa ti ala.” 

28Tongaso, Jésus akiri tënë na lo: “Wali, mabe ti mo ayeke kota! Ye so mo ye so, 
ayeke nzoni mo wara ni.” Gi na ndembe ni so, tere ti molenge ti lo ni aga nzoni. 

Jésus akai kobela na tere ti azo mingi 

29Jésus alondo na ndo so, lo gue na tere ti kota ngu ti Galile. Lo gue na li ti hoto, 
kâ, lo duti na sese. 

30Gba ti azo aga na tere ti lo. Ala mu azo so gere ti ala abuba, awaziba, azo so 
mbage ti tere ti ala abuba, abuburu na azo ti kobela mingi aga na ala na lo. Ala 
zia ala na gbe ti Jésus si lo kai akobela ti ala. 

31Li ti azo ni kue akpe, ngbanga ti so ala baa abuburu atene tënë, azo so mbage 
ti tere ti ala abuba, tere ti ala akiri aga nzoni, azo so gere ti ala abuba, ala yeke 
tambula, awaziba akiri abaa ndo. Tongaso ala gonda Nzapa ti Israel. 

Jésus amu kobe na gba ti azo 
(Marc 8.1-10) 

32Jésus airi adisiple ti lo si lo tene na ala: “Mawa ti gba ti azo so agbu mbi, 
ngbanga ti so na ya ti alango ota so ala yeke na tere ti mbi, ala yeke na ye ti tengo 
ni pepe. Mbi ye ti zia ala titene ala gue na nzara na ya ti ala pepe, ngbanga ti ala 
woko na nzara na lege.” 

33Adisiple ahunda lo, atene: “So e yeke na ya ti ngonda ge so, e yeke wara kobe 
na ndo wa ti mu na gba ti azo so kue titene ala te, ya ti ala asi?” 

34Jésus ahunda ala, atene: “Ala yeke na mapa oke?” Ala kiri tënë na lo: “E yeke 
na mapa mbarambara na ambeni kete susu na tere ni.” 

35Jésus amu yanga na gba ti azo ni ti duti na sese. 

36Lo mu mapa mbarambara na asusu so, lo mu singila na Nzapa, lo fâ ya ni, lo 
mu na adisiple ti lo si ala kangbi ni na gba ti azo ni kue. 

37Zo oko oko ate, ya ti lo asi. Na pekoni, adisiple ti lo aro tanga ti anduru ni asi 
sakpa mbarambara. 

38Azo so kue ate kobe ni, wungo ti ala ayeke saki osio; a diko awali na amolenge 
daa pepe. 

39Na pekoni, Jésus azia lege na gba ti azo ni ti kiri na ndo ti ala. Lo ko na ya ti 
ngo si lo gue na sese ti Magadan. 

Matthieu 16 

Afarizien na asadusien aye ti baa mbeni ye ti kpene 
(Marc 8.11-13; Luc 12.54-56) 

1 Afarizien na asadusien aga nduru na tere ti Jésus; ala ye ti sara si lo ti na ya ti 
gbanda ti ala. Nilaa ala hunda na lo titene lo sara mbeni ye ti kpene ti fa na ala 
so Nzapa laa atokua lo. 

2Me Jésus akiri tënë na ala: “Na lakui, tongana le ti nduzu abe bengo, ala tene: 
‘Kekereke, le ti nduzu ayeke nzoni.’ 

3Na ndaperere, tongana le ti nduzu abe si akiri avuko vukongo, ala tene: ‘Fade 
ngu ayeke pika.’ Ala hinga ti fa nda ti le ti nduzu, me aye so ayeke si fadeso, ala 
lingbi ti fa nda ni pepe! 

4 Azo ti fadeso ayeke azo ti sioni, ala yeke ma yanga ti Nzapa pepe! Ala yeke 
hunda ti baa mbeni ye ti kpene, me fade ala yeke baa mbeni ye ti kpene oko 
pepe, gi ye ti kpene so asi ando na Jonas so alingbi awe!” Na pekoni, Jésus azia 
ala na ndo so si lo mu lege, lo hon. 

Mama ti mapa ti afarizien na ti asadusien 
(Marc 8.14-21) 

5So adisiple ayeke fâ kota ngu ti gue na mbage ni kâ, ala girisa ti mu mapa. 

6 Jésus atene na ala: “Ala sara hange! Le ti ala akpengba na mama ti mapa 
ti afarizien na ti asadusien!” 

7Adisiple atene na popo ti ala: “Lo yeke tene tënë so, ngbanga ti so e mu mapa 
pepe.” 

8Jésus ahinga tënë so ala yeke tene na popo ti ala si lo hunda ala, lo tene: “Ala 
azo ti kete mabe, tënë ti nyen laa ala yeke tene na popo ti ala na ndö ti tënë ti 
mapa so ala yeke na ni pepe so? 

9 Ala de ti hinga ndo pepe? Mapa oku so akoli saki oku ate so, ala ro lani tanga 
ni asi sakpa oke? Ala dabe ti ala na ni pepe? 

10 Mapa mbarambara so akoli saki osio ate so, ala ro tanga ni asi sakpa oke? Ala 
dabe ti ala nga na ni pepe? 

11Mbi tene fade na ala, mbi tene: ‘Ayeke nzoni le ti ala akpengba na mama ti 
mapa ti afarizien na ti asadusien!’ Mbi yeke tene tënë ti mapa pepe. Asara 
tongana nyen si ala ma ya ti tënë ti mbi ni pepe so?” 

12Tongaso, adisiple ahinga atene, lo yeke tene tënë na ala titene ala kpe mama 
ti mapa pepe, me ala kpe fango ye ti afarizien na ti asadusien. 

Pierre atene, Jésus ayeke Mesii 
(Marc 8.27-30; Luc 9.18-21) 

13Jésus asi nduru na sese ti Sezare ti Philippe. Lo hunda adisiple ti lo, lo tene: 
“Azo ayeke tene Molenge ti Zo ayeke zo wa?” 

14 Ala kiri tënë na lo: “Ambeni zo atene, mo yeke Jean-Baptiste, ambeni atene, 
mo yeke Élie si ambeni nga atene, mo yeke Jérémie wala mbeni wayanga-
Nzapa.” 

15Jésus akiri ahunda ala: “Me ti ala, ala tene mbi yeke zo wa?” 

16 Simon Pierre akiri tënë: “Mo yeke Mesii, Molenge ti Nzapa so ayeke na fini.” 

17Jésus akiri tënë na lo: “Ti mo nzoni Simon, molenge ti Jean! Tënë so mo tene 
so, zo laa azia ni na yanga ti mo pepe, me Babâ ti mbi so ayeke na yayu laa afa 
na mo. 

18Tongaso mbi tene na mo: mo yeke Pierre. Na ndö ti têne so, mbi yeke leke 
ande Eglize ti mbi; fade kuâ ayeke na ngangu pepe ti hon ndö ti Eglize ti mbi. 

19 Mbi yeke mu ande na mo akerere ti yanga ti Kodro-gbia ti yayu. Ye so kue mo 
yeke gbanzi lege ni na sese ge, fade Nzapa ayeke gbanzi lege ni na yayu kâ. Ye 
so kue mo yeke zi lege ni na sese ge, fade Nzapa ayeke zi lege ni na yayu kâ.” 

20Na pekoni, Jésus amu yanga na adisiple ti lo, atene: “Ala tene na zo pepe atene, 
mbi yeke Mesii.” 

Jésus afa tënë ti kuâ ti lo na ti zingongo ti lo na kuâ 
(Marc 8.31–9.1; Luc 9.22-27) 

21Ti londo na ndembe ni so, Jésus ato nda ti tene tënë polele na adisiple ti lo, 
atene: “Alingbi mbi gue na Jérusalem ti baa pasi mingi na maboko ti akangba na 
akota wayango-sandaga na awafango-ndia. Ala yeke fâ mbi, me na lango ota ni, 
mbi yeke zingo na kuâ.” 

22Pierre amu Jésus, ague na lo yongoro kete si lo to nda ti suku na lo, lo tene: 
“Kota Gbia Nzapa abata mo! Ye so mo tene tënë ni so ayeke si na mo pepe!” 

23Me Jésus abaa ndo na peko si lo tene na Pierre: “Satan, hon kâ na tere ti mbi! 
Mo yeke gi ti kinda mbi, ngbanga ti so bango ndo ti mo ayeke tongana ti Nzapa 
pepe, me ayeke tongana ti zo.” 

24 Na pekoni, Jésus atene na adisiple ti lo: “Tongana mbeni zo aye ti mu peko ti 
mbi, ayeke nzoni lo zia ti gbu li ti lo na ndö ti lo wani, lo yo keke ti kroa ti lo si 
lo mu peko ti mbi. 

25 Biani, zo so aye ti soo fini ti lo, fade lo yeke girisa ni; me zo so ayeke girisa fini 
ti lo ndali ti mbi, fade lo yeke kiri ti wara ni. 

26Tongana zo awara aye ti dunia so kue si lo girisa fini ti lo, nzoni ye ti nyen laa 
lo yeke wara na peko ni? Nyen laa zo alingbi ti mu ti vo na fini ti lo? 

27 Biani, Molenge ti Zo ayeke ga ande na a-ange ti lo na ya ti gonda ti Babâ ti lo. 
Fade lo yeke futa zo oko oko alingbi na sarango ye ti lo. 

28Mbi tene na ala taa-tënë: na popo ti azo so ge so, ambeni ayeke kui pepe ngbii 
ala baa Molenge ti Zo so ayeke ga ti duti tongana Gbia.” 

Matthieu 17 

Adisiple abaa Jésus na ya ti gonda ti lo 
(Marc 9.2-13; Luc 9.28-36) 

1 Lango omene na pekoni, Jésus amu Pierre, Jacques na Jean, ita ti Jacques na 
tere ti lo, lo gue na ala na li ti mbeni kota hoto si ala aduti kâ gi ala oko. 

2Tere ti Jésus akiri aga nde na le ti ala: ndö ti le ti lo aza tongana lâ, abongo ti lo 
avuru si ayeke za zango. 

3Ala baa Moïse na Élie so ayeke tene tënë na Jésus. 

4Pierre atene na Jésus: “Kota Gbia, ayeke nzoni e ngba na ndo so! Tongana mo 
ye, fade mbi leke agbefa ota na ndo so: oko ti mo, oko ti Moïse, oko ti Élie.” 

5 So lo ngba ti tene tënë ni, mbeni mbinda so aza zango aga amu ndö ti ala kue. 
Mbeni go alondo na ya ti mbinda ni, atene: “So ayeke Molenge ti mbi so mbi ye 
lo mingi, be ti mbi anzere na lo mingi. Ala ma yanga ti lo!” 

6So adisiple ama go so, mbeto ahon ndö ti ala, ala ti na sese si ala honde le ti ala. 

7Jésus aga nduru na tere ti ala, lo ndu ala si lo tene na ala: “Ala londo, mbeto 
asara ala pepe!” 

8Ala yo le ti ala na nduzu, ala baa mbeni zo pepe, gi Jésus oko. 

9So ala londo na li ti hoto ni si ala yeke zu, Jésus amu yanga na ala, atene: “Ala 
tene tënë ti ye so ala baa so na zo oko pepe; ala ku ngbii na ngoi so Molenge ti 
Zo ayeke zingo ande na kuâ.” 

10 Adisiple ni ahunda lo, atene: “Ngbanga ti nyen si awafango-ndia atene, alingbi 
Élie aga kozoni si so?” 

11Jésus akiri tënë na ala: “Taa-tënë, alingbi Élie aga ti leke ye kue na legeni. 

12 Me mbi tene na ala so Élie aga awe; andaa azo ahinga lo pepe, me ala sara ye 
ti be ti ala na lo. Gi tongaso laa ala yeke sara ande pasi na Molenge ti Zo.” 

13Tongaso, adisiple ahinga atene, lo yeke tene tënë ti Jean-Baptiste. 

Jésus atumba sioni yingo na ya ti mbeni molenge 
(Marc 9.14-29; Luc 9.37-43a) 

14So ala si nduru na ndo so gba ti azo ayeke daa, mbeni koli aga nduru na Jésus, 
lo kuku na gbe ti lo si lo tene: 

15“Kota Gbia, baa mawa ti molenge ti mbi! Lo yeke na kobela ti makako si lo 
yeke baa pasi mingi. Fani mingi lo ti na le ti wâ nga na ya ti ngu. 

16Mbi ga na lo na adisiple ti mo, me ala kai kobela ni gbaa.” 

17Jésus akiri tënë: “Ala azo ti fadeso, ala yeke na mabe pepe, ala yeke azo ti 
kirikiri! Mbi yeke ngba ti duti na tere ti ala ngbii asi lawa? Mbi yeke ngba ti 
kanga be ti mbi na ala ngbii asi lawa? Ala ga na mbi molenge ni ge!” 

18Jésus asuku ngangu na sioni yingo ni si yingo ni asigigi na ya ti molenge ni. Gi 
na ndembe ni so, tere ti molenge ni aga nzoni. 

19Na pekoni, adisiple aga nduru na tere ti Jésus si gi ala na lo, ala hunda lo, atene: 
“Me ti e, e tumba yingo so gbaa ngbanga ti nyen?” 

20 Jésus akiri tënë na ala: “Ngbanga ti so mabe ti ala ayeke kete. Biani, mbi tene 
na ala: tongana konongo ti mabe ti ala alingbi na konongo ti kete kete le ti keke 
ti mutarde, fade ala yeke tene na hoto so: ‘Londo na ndo so, mo gue kâ.’ Fade 
hoto ni ayeke hon; ye alingbi ti kara ala oko pepe.  

[21Me gi na lege ti sambela na kengo kobe laa ala lingbi ti tumba mara ti yingo 
so.”] 

Jésus akiri atene tënë ti kuâ ti lo na ti zingongo ti lo na kuâ 
(Marc 9.30-32; Luc 9.43b-45) 

22So adisiple abongbi tere ti ala na Galile, Jésus atene na ala: “Fade a yeke 
zia Molenge ti Zo na maboko ti azo 

23titene ala fâ lo, me na lango ota ni, lo yeke zingo na kuâ.” Na peko ti tënë so, 
vundu agbu be ti adisiple mingi. 

Lapo so azo ayeke futa na ya ti kota da ti Nzapa 

24 Jésus na adisiple ti lo asi na Kapernaum; azo ti rongo nginza ti lapo ti kota da 
ti Nzapa aga nduru na Pierre si ala hunda lo, atene: “Zo so ayeke fa ye na ala so 
ayeke futa lapo ti kota da ti Nzapa pepe?” 

25Pierre akiri tënë na ala: “Lo yeke futa ni-aa!” So Pierre aga ali na da, Jésus amu 
tënë kozoni si lo tene: “Simon, na be ti mo, zo wa laa alingbi ti futa lapo na agbia 
ti sese? Amolenge ti kodro wala awande?” 

26Pierre akiri tënë na lo: “Awande.” Jésus atene na lo: “Tongaso, amolenge ti 
kodro alingbi ti futa ni pepe. 

27Me e ye titene be ti azo so aso na e pepe. Tongaso mo gue kâ na kota ngu, mo 
bi yango. Tongana mo gboto kozo susu, mo zi yanga ti lo, fade mo yeke wara le 
ti nginza daa so alingbi titene mo futa na lapo ti mbi, na ti mo kue.” 

Matthieu 18 

Zo so ayeke kota zo na ya ti Kodro-gbia ti yayu 
(Marc 9.33-37; Luc 9.46-49) 

1 Gi na ngbonga ni so, adisiple aga nduru na tere ti Jésus si ala hunda lo, atene: 
“Zo wa laa ayeke kota zo na popo ti azo ti Kodro-gbia ti yayu?” 

2Jésus airi mbeni kete molenge, lo zia lo na popo ti ala 

3 si lo tene na ala: “Mbi tene na ala taa-tënë: tongana be ti ala akiri aga tongana 
ti akete molenge pepe, ala yeke li na Kodro-gbia ti yayu pepe. 

4Kota zo ti Kodro-gbia ti yayu ayeke zo so asara tere ti lo kete si lo ga tongana 
molenge so. 

5Zo so ayamba mbeni kete molenge tongana lo so na iri ti mbi, andaa mbi wani 
laa lo yamba mbi.” 

Aye so ayeke sara si zo ati na ya ti siokpari 
(Marc 9.42-48; Luc 17.1-2) 

6“Zo so asara si oko ti akete molenge so ama na be na mbi ati na ya ti siokpari, 
ayeke nzoni a kanga kota têne na go ti lo si a bi lo na gbe ti kota ngu-ingo. 

7So ayeke ye ti mawa mingi na azo ti dunia! Aye mingi ayeke daa so ayeke sara 
si azo azia lege ti mabe ti ala. Biani, aye ni so ayeke duti ande daa lakue, me 
mawa na zo so asara si aye ni asi! 

8 Tongana maboko ti mo wala gere ti mo ayeke handa mo titene mo ti na ya ti 
siokpari, mo fâ ni, mo bi yongoro na tere ti mo. Titene mo li na ndo so zo ayeke 
duti na fini daa na maboko oko wala na gere oko, so laa ayeke nzoni ahon titene 
mo bata amaboko ti mo use na agere ti mo use kue si a bi mo na ni na ya ti wâ 
so ayeke gbi lakue lakue. 

9 Tongana le ti mo ayeke handa mo titene mo ti na ya ti siokpari, mo zi ni, mo bi 
yongoro na tere ti mo. Titene mo li na ndo so zo ayeke duti na fini daa na le ti 
mo oko, so laa ayeke nzoni ahon titene mo bata ale ti mo use kue si a bi mo na 
ni na ndo so wâ ayeke gbi daa lakue.” 

Toli ti taba so agirisa si a wara lo 
(Luc 15.3-7) 

10“Ala sara hange si ala baa mbeni molenge oko na popo ti amolenge so tongana 
mbumbuse zo pepe! Mbi tene na ala so a-ange ti amolenge so ayeke kâ na yayu, 
ala yeke luti lakue na le ti Nzapa, Babâ ti mbi so ayeke na yayu.  

[11Molenge ti Zo aga ti soo azo so agirisa awe.] 

12“Ti be ti ala, tongana mbeni zo ayeke na ataba ngbangbo oko si mbeni oko 
agirisa, lo yeke zia atanga ni balegumbaya na gumbaya na li ti hoto ti gue ti gi 
lo so agirisa so pepe? 

13Mbi tene na ala taa-tënë: tongana lo wara lo, fade ngia ti be ti lo ndali ti taba 
oko so ayeke hon ngia so lo yeke na ni ndali ti ataba balegumbaya na gumbaya 
so agirisa pepe so. 

14Tongaso nga, Babâ ti ala so ayeke na yayu aye titene mbeni oko na popo ti 
amolenge so agirisa pepe.” 

Lege ti kiringo na ita na nzoni lege 

15“Tongana ita ti mo asara siokpari ti ke mo, mo gue, mo baa lo; mo na lo aduti 
use si mo fa na lo sioni ti lo. Tongana lo ma mo, andaa mo kiri na ita ti mo na 
nzoni lege awe. 

16 Me tongana lo ke ti ma mo, mo mu zo oko wala azo use na tere ti mo ti kiri ti 
baa lo, tongaso si ‘na lege ti tënë ti yanga ti azo use wala ota so ahinga tënë ni, 
ala leke tënë ni nzoni’, tongana ti so Mbeti ti Nzapa atene. 

17Tongana lo ke ti ma ala, mo fa peko ti tënë ni na azo ti Eglize. Tongana lo ke ti 
ma azo ti Eglize, mo baa lo tongana zo so ahinga Nzapa pepe, wala tongana zo 
ti rongo nginza ti lapo. 

18 “Mbi tene na ala taa-tënë: ye so kue ala yeke gbanzi lege ni na sese ge, fade 
Nzapa ayeke gbanzi lege ni na yayu kâ. Ye so kue ala yeke zi lege ni na sese ge, 
fade Nzapa ayeke zi lege ni na yayu kâ. 

19“Mbi kiri mbi tene na ala: tongana azo use na popo ti ala na sese so ama tere 
ti hunda mbeni ye na lege ti sambela, ataa nyen, fade Babâ ti mbi so ayeke na 
yayu ayeke mu ye ni na ala. 

20Biani, na ndo so azo use wala ota abongbi daa na iri ti mbi, mbi yeke na popo 
ti ala.” 

Toli ti zo ti kua so ake ti baa mawa ti mba ti lo 

21Tongaso Pierre ague nduru na tere ti Jésus si lo hunda lo: “Kota Gbia, tongana 
ita ti mbi asara sioni na mbi, fade mbi yeke zi tënë ni na li ti lo fani oke? Fani 
mbarambara?” – 

22 Jésus akiri tënë na lo: “Mbi tene na mo ti sara ni gi fani mbarambara pepe, me 
ti sara ni ngbii asi fani balembarambara lege mbarambara. 

23Ndani laa, tënë ti Kodro-gbia ti yayu ayeke tongana tënë ti mbeni gbia so aye 
ti baa lege ti yongo ti lo so ayeke na li ti azo ti kua ti lo. 

24So lo to nda ti baa tënë ni, a mu mbeni zo ti kua ti lo aga na lo na lo; nginza ti 
lo ayeke na li ti zo ti kua ni kutu mingi. 

25Koli so ayeke na ye oko ti futango na yongo ti lo ni pepe. Tongaso gbia ni amu 
yanga titene a ka koli so, lo, wali ti lo, amolenge ti lo na aye so kue lo yeke na ni 
si a mu nginza ni ti futa na yongo ni. 

26Na mango tënë so, zo ti kua so ati na gbe ti gbia, lo kuku na sese, lo voro lo, lo 
tene: ‘Ku mbi kete, fade mbi yeke futa na mo ye ti mo kue!’ 

27Tongaso, gbia abaa mawa ti lo si lo zi yongo ni na li ti lo, lo zia lo ti gue. 

28Zo ti kua ni asigigi si lo tengbi na mbeni mba ti lo; yongo ti lo ayeke ale ti 
nginza ngbangbo oko na li ti mba ti lo ni. Lo gbu go ti mba ti lo ni si lo to nda ti 
pete ni ngangu, lo tene: ‘Futa na mbi yongo ti mbi!’ 

29Mba ti lo ni ati na gbe ti lo, avoro lo si atene na lo: ‘Ku mbi kete, fade mbi yeke 
futa na mo yongo ti mo!’ 

30Me koli so ake. Lo mu lo, lo gue, lo bi lo na da ti kanga titene lo ngba kâ ngbii 
lo futa yongo ni kue si. 

31So amba ti lo, azo ti kua abaa ye ni tongaso, ye ni asara ala mawa; ala gue, afa 
peko ti tënë ni kue na gbia. 

32Tongaso, gbia airi zo ti kua ni so si lo tene na lo: ‘Mo, sioni zo ti kua! Mbi zi 
yongo so kue ayeke na li ti mo, ngbanga ti so mo voro tere ti mo na mbi mingi. 

33Mbi baa mawa ti mo; mo nga, mo lingbi fade ti baa mawa ti mba ti mo so 
pepe?’ 

34Ngonzo agbu gbia ni mingi si lo mu zo ti kua ni na azo titene ala sara pasi na 
lo ngbii lo futa yongo ti lo ni kue si.” 

35Ti hunzi na ni, Jésus atene na ala: “Fade Babâ ti mbi so ayeke na yayu ayeke 
sara na ala oko oko kue tongaso, tongana ala zi tënë na li ti amba ti ala pepe.” 

Matthieu 19 

Tënë ti koli na wali 
(Marc 10.1-12) 

1So Jésus ahunzi tënë so awe, lo zia sese ti Galile si lo gue na sese ti Judée, na 
mbage ti ngu ti Jourdain. 

2Gba ti azo amu peko ti lo si lo kai kobela na tere ti ala. 

3Ambeni farizien aga nduru na tere ti lo ti sara si lo ti na ya ti gbanda ti ala. Ala 
hunda lo, atene: “Ndia ti e amu lege na koli ti tumba wali ti lo ndali ti atënë nde 
nde kue?” 

4 Jésus akiri tënë na ala: “Ala diko tënë so Mbeti ti Nzapa atene so pepe? Na 
tongo nda ni, Nzapa so asara ye kue, lo sara koli na wali; 

5 lo tene: ‘Ndani laa, fade koli ayeke londo na gbe ti babâ na mama ti lo ti bongbi 
oko na wali ti lo si ala use kue ayeke ga gi tere oko.’ 

6Tongaso, ala yeke azo use mbeni pepe, me ala ga gi tere oko. Ye so Nzapa 
abongbi awe, alingbi zo akangbi ni pepe.” 

7 Afarizien ahunda lo, atene: “Ngbanga ti nyen si Moïse amu yanga na koli ti mu 
mbeti ti kangbingo tere na wali ti lo si lo tumba lo?” 

8Jésus akiri tënë na ala: “Ala yeke azo ti kpengbango be, nilaa Moïse amu lege 
na ala titene ala tumba awali ti ala. Me na tongo nda ni, ye ni ayeke ando tongaso 
pepe. 

9 Mbi tene na ala: tongana mbeni zo atumba wali ti lo, ataa so wali ni agi mbeni 
koli nde pepe si lo mu mbeni wali nde, andaa lo gi wali ti mbeni zo awe.” 

10Adisiple ti lo atene na lo: “Tongana ye ni ayeke tongaso, ayeke nzoni titene 
koli na wali amu tere pepe.” 

11Jésus akiri tënë na ala: “Tënë so mbi fa na ala so, azo kue laa alingbi ti hinga 
nda ni pepe, me gi azo so Nzapa amu lege na ala ti hinga ni. 

12Aye so asara si ambeni koli amu wali pepe ayeke nde nde: ambeni amu wali 
pepe, ngbanga ti so a du ala gi tongaso; ambeni amu wali pepe, ngbanga ti so 
azo asara si ala ga ambaiwa; ambeni ake ti mu awali ndali ti Kodro-gbia ti yayu. 
Zo so alingbi ti ma ya ti tënë so, ayeke nzoni lo ma ni!” 

Jésus asara tufa na ndö ti akete molenge 
(Marc 10.13-16; Luc 18.15-17) 

13Azo amu akete molenge aga na ala na Jésus titene lo zia maboko ti lo na ndö 
ti ala na ti sambela ndali ti ala, me adisiple asuku ngangu na azo ni. 

14 Tongaso Jésus atene na ala: “Ala zia akete molenge aga na mbi, ala kanga lege 
na ala pepe, ngbanga ti so Kodro-gbia ti yayu ayeke ndali ti azo so ayeke 
tongana amolenge so.” 

15So lo zia maboko ti lo na ndö ti ala awe, lo londo na ndo so, lo hon. 

Maseka-koli so ayeke na mosoro mingi 
(Marc 10.17-31; Luc 18.18-30) 

16Mbeni koli aga nduru na tere ti Jésus si ahunda lo, atene: “Wafango-ye, nzoni 
ye ti nyen laa mbi lingbi ti sara titene mbi wara fini so angba lakue lakue?” 

17Jésus atene na lo: “Ngbanga ti nyen si mo hunda mbi na ndö ti ye so ayeke 
nzoni? Gi Nzapa oko laa ayeke nzoni. Tongana mo ye ti li na ndo so azo ayeke 
duti na fini daa, ayeke nzoni mo sara ye alingbi na andia ti Nzapa.” 

18 Koli ni ahunda Jésus, atene: “Andia wa?” Jésus akiri tënë na lo: “Alingbi mo fâ 
zo pepe; alingbi mo gi wali wala koli ti zo pepe; alingbi mo nzi pepe; alingbi mo 
tene mvene na le ti ngbanga pepe; 

19 alingbi mo ne babâ ti mo na mama ti mo; alingbi mo ye nga mba ti mo zo 
tongana ti so mo ye tere ti mo wani.” 

20Maseka-koli ni atene na lo: “Mbi sara aye so kue awe. Nyen laa angba titene 
mbi sara ni?” 

21 Jésus atene na lo: “Tongana mo ye ti ga nzoni kue, mo gue, mo ka ye so kue 
mo yeke na ni, mo mu nginza ni na awayere si fade mo yeke wara mosoro na 
yayu. Na pekoni, mo ga, mo mu peko ti mbi.” 

22So maseka-koli ni ama tënë so, lo gue na vundu na be ti lo, ngbanga ti so lo 
yeke na mosoro mingi. 

23Jésus atene na adisiple ti lo: “Mbi tene na ala taa-tënë: ayeke ngangu na zo ti 
mosoro ti li na ya ti Kodro-gbia ti yayu. 

24Mbi kiri mbi tene na ala: lingo ti zo ti mosoro na ya ti Kodro-gbia ti Nzapa 
ayeke ngangu ahon lingo ti zambala na ya ti du ti sua!” 

25So adisiple ama tënë so, li ti ala kue akpe si ala tene: “So ye ni ayeke tongaso 
so, zo wa laa alingbi ti soo kuâ, zo wa?” 

26Jésus abaa ala si lo tene na ala: “Ye ni ahon ngangu ti zo, me Nzapa alingbi ti 
sara ye kue.” 

27Tongaso Pierre amu tënë si lo tene: “Baa, e zia aye ti e kue si e mu peko ti mo! 
Ti e, ye ni ayeke ga ande tongana nyen?” 

28 Jésus atene na ala: “Mbi tene na ala taa-tënë: na ndembe so ye kue ayeke kiri 
ti ga fini ni, fade Molenge ti Zo ayeke duti na ndö ti mbata ti gonda ti lo ti Gbia. 
Ala baleoko na use so amu peko ti mbi, ala yeke duti na ndö ti ambata ti gbia 
baleoko na use titene ala fâ ngbanga ti amara baleoko na use ti Israel. 

29Zo so kue azia ada ti lo, a-ita ti lo ti koli, a-ita ti lo ti wali, babâ ti lo, mama ti 
lo, amolenge ti lo na ayaka ti lo ndali ti mbi, fade lo yeke wara aye so fani 
ngbangbo oko ahon aye so lo zia si lo yeke wara fini so angba lakue lakue. 

30 Mingi ti azo ti li ni ayeke ga ande azo ti ndani; mingi ti azo ti ndani ayeke ga 
azo ti li ni.” 

Matthieu 20 

Nzapa ayeke futa azo so ayeke sara kua na lo 

1“Tënë ti Kodro-gbia ti yayu ayeke tongana tënë ti mbeni wa ti da so asigigi na 
kota ndaperere ti gi azo, ti mu ala na kua ti yaka ti vinye ti lo. 

2Lo na azo ti kua ni ama tere titene lo futa na ala nginza so a yeke mu na zo ndali 
ti kua ti lango oko. Na pekoni, lo tokua ala na yaka ti vinye ti lo ni. 

3Na ngbonga gumbaya, lo kiri lo sigigi, lo baa ambeni zo so aluti senge senge si 
ala yeke sara kua pepe. 

4Lo tene na ala: ‘Ala nga, ala gue, asara kua na yaka ti mbi, fade mbi yeke futa 
ala alingbi na kua so ala yeke sara.’ 

5Ala mu lege ague na yaka ni. Wa ti yaka ni akiri asigigi na bekombite, lo kiri lo 
sigigi nga na ngbonga ota ti peko ti bekombite si lo sara gi tongaso. 

6So lo sigigi na ngbonga oku ti peko ti bekombite, lo baa ambeni zo so aluti 
senge senge. Lo hunda ala, lo tene: ‘Ngbanga ti nyen si, ti londo na ndaperere 
ngbii asi na lakui, ala duti senge senge na ndo so si ala yeke sara kua pepe so?’ 

7Ala kiri tënë na lo: ‘E duti senge senge, ngbanga ti so zo ti mungo e na kua ayeke 
daa pepe.’ Lo tene na ala: ‘Ala nga, ala gue, asara kua na yaka ti vinye ti mbi.’ 

8 “So lâ akui awe, wa ti yaka ni atene na zo ti li ti kua ti lo: ‘Mo iri azo ti kua ni 
kue, mo futa na ala nginza ti ala. Mo to nda ni na azo so mbi iri ala na pekoni si 
mo hunzi na azo so mbi iri ala kozoni.’ 

9Ala so a mu ala na ngbonga oku ti peko ti bekombite so aga si ala wara futa ti 
lango oko. 

10Ala so a mu ala kozoni aga; ala baa ti ala atene, ala yeke wara nginza mingi 
ahon ambeni so; me a mu na ala nga gi nginza ti lango oko. 

11So ala wara nginza ni, ala yeke kasa wa ti yaka ni, 

12ala tene: ‘Azo so amu ala na ndani so asara kua gi na ya ti ngbonga oko, me 
mo futa ala legeoko na e so e baa pasi na ndaperere ngbii asi na lakui si lâ asu e 
ngbii so!’ 

13Me wa ti yaka ni akiri tënë na mbeni oko na popo ti ala, atene: ‘Ita, mbi handa 
mo oko pepe. E na mo, e ma tere fade titene mbi futa mo na nginza ti lango oko 
pepe? 

14Mu nginza ti mo, mo gue. Mbi ye ti mu na zo so aga na ndani gi wungo ti nginza 
so mbi mu na mo so. 

15Mbi lingbi ti sara ye so be ti mbi aye na nginza ti mbi pepe? Be ti mo aso, 
ngbanga ti so mbi yeke zo ti nzoni be?’ 

16 Ti hunzi na ni, Jésus atene: ‘Fade azo ti ndani ayeke ga azo ti li ni si azo ti li ni 
ayeke ga azo ti ndani.’ ” 

Jésus akiri atene tënë ti kuâ ti lo na ti zingongo ti lo na kuâ 
(Marc 10.32-34; Luc 18.31-34) 

17So Jésus ayeke gue na Jérusalem, na lege, lo mu adisiple baleoko na use yamba 
si lo tene na ala: 

18“Ala ma! E yeke gue na Jérusalem. Kâ, fade azo ayeke zia Molenge ti Zo na 
maboko ti akota wayango-sandaga na awafango-ndia. Ala yeke fâ ngbanga ti 
kuâ na li ti lo, 

19ala yeke zia lo na maboko ti azo ti mbeni mara nde titene ala he lo, ala pika lo 
na fimbo si ala fâ lo na ndö ti keke ti kroa. Na lango ota ni, fade lo yeke zingo na 
kuâ.” 

Mama ti Jacques na Jean ahunda mbeni ye na Jésus 
(Marc 10.35-45) 

20Na pekoni, mama ti amolenge ti Zebede aga nduru na tere ti Jésus; lo na 
amolenge ti lo ti koli laa aga. Lo kuku na gbe ti Jésus ti hunda mbeni ye na lo. 

21Jésus ahunda lo, atene: “Mo ye nyen?” Lo kiri tënë na Jésus: “Amolenge ti mbi 
so use so, na lango so mo yeke ga ti duti Gbia, ayeke nzoni mo mu yanga titene 
ala duti na tere ti mo, mbeni na mbage ti maboko ti mo ti koli si mbeni na mbage 
ti maboko ti mo ti wali.” 

22Jésus akiri tënë, atene: “Ala hinga ye so ala yeke hunda so pepe. Ala lingbi ti 
nyon kopo ti pasi so mbi yeke nyon ande so?” Ala tene na lo: “E lingbi ti nyon 
ni.” 

23 Jésus atene na ala: “Biani, fade ala yeke nyon kopo ti mbi ni; me tënë ti 
dutingo na mbage ti maboko ti mbi ti koli na ti wali, mbi laa mbi yeke mu ni na 
azo pepe. Ndo ni ayeke ti azo so Babâ ti mbi aleke ni ndali ti ala.” 

24So tanga ti adisiple baleoko ama tënë so, be ti ala aso na a-ita use so. 

25 Jésus airi ala kue na tere ti lo si lo tene na ala: “Ala hinga so, amakonzi ti amara 
nde ayeke sara komandema na ndö ti amara ni; akota zo ayeke na ngangu na 
ndö ti azo ti ala. 

26 Ti ala azo ti mbi, alingbi ye ni aduti tongaso pepe na popo ti ala. Me tongana 
mbeni zo aye ti ga kota zo na popo ti ala, ayeke nzoni lo ga zo ti sarango kua na 
ala. 

27Tongana mbeni zo na popo ti ala aye ti ga zo ti li ni, ayeke nzoni lo ga ngbaa ti 
ala. 

28 Legeoko tongaso, Molenge ti Zo aga titene azo asara kua na lo pepe, me lo ga 
titene lo sara kua na azo, ti ka tere ti lo na kuâ ti soo gba ti azo.” 

Jésus azi le ti awaziba use 
(Marc 10.46-52; Luc 18.35-43) 

29So Jésus na adisiple ti lo alondo na gbata ti Jéricho si ala yeke sigigi, gba ti azo 
amu peko ti lo. 

30Awaziba use aduti na tere ti lege; ala ma a tene, Jésus laa ayeke hon so. Ala 
dekongo, atene: “Kota Gbia, Molenge ti David, baa mawa ti e!” 

31Gba ti azo ni kue asuku ngangu na ala titene ala kanga yanga ti ala, me ala kiri 
adekongo ngangu, atene: “Kota Gbia, Molenge ti David, baa mawa ti e!” 

32Jésus aluti, lo iri ala si lo hunda ala, lo tene: “Ala ye mbi sara nyen na ala?” 

33Ala kiri tënë na lo: “Kota Gbia, e ye ti baa ndo.” 

34Mawa ti ala agbu Jésus si lo ndu le ti ala. Gi hio tongaso, ala kiri abaa ndo si 
ala mu peko ti lo. 

Matthieu 21 

Jésus ali na Jérusalem 
(Marc 11.1-11; Luc 19.28-40; Jean 12.12-19) 

1So ala ga nduru na Jérusalem, ala si nduru na kete kodro ti Betfaze, na tere ti 
hoto ti a-olive, Jésus atokua adisiple use; 

2lo tene na ala: “Ala gue na kete kodro so ayeke na dawa ti ala so. Kâ, ala yeke 
wara hio tongaso mbeni mama ti lele so a kanga lo na tere ti mbeni ye si 
molenge ti lo ayeke na tere ti lo. Ala zi ala, aga na ala na mbi. 

3Tongana mbeni zo atene tënë na ala, fade ala kiri tënë, atene: ‘Kota Gbia aye 
alele ni.’ Gi hio tongaso, fade zo ni ayeke zia lege na alele ni ti gue.” 

4Ye ni asi tongaso titene tënë so wayanga-Nzapa atene, aga taa-tënë; lo tene: 

5 “Ala tene na gbata ti Sion, atene: Baa, gbia ti mo ayeke ga na mo, lo sara tere ti 
lo tongana senge zo. Lo duti na ndö ti mama ti lele nga na ndö ti molenge ti lele 
so ayeke nyama ti sarango na kua.” 

6Adisiple ague si ala sara ye so lo mu yanga na ala ti sarango ni. 

7Ala mu mama ti lele ni na molenge ti lo aga na ala. Ala zia bongo ti ala na ndö 
ti alele ni si Jésus aduti na ndö ni. 

8 Azo so abongbi si ayeke gbani gbani so agbara abongo ti ala na ndö ti lege; 
ambeni afâ amaboko ti akeke si azia ni na ndö ti lege. 

9 Azo so ayeke tambula na dawa ti Jésus na ala so ayeke tambula na peko ti lo 
ayeke dekongo, atene: “E gonda Molenge ti David! Ayeke nzoni Nzapa asara tufa 
na ndö ti lo so aga na iri ti Kota Gbia! E gonda Nzapa so ayeke na yayu kâ na ndö 
ti aye kue!” 

10So Jésus ali na Jérusalem awe, gbata ni kue ayingi. Azo ahunda ndo, atene: “So 
zo wa laa?” 

11Gba ti azo ni akiri tënë, atene: “So Jésus laa, wayanga-Nzapa so alondo na 
Nazaret, na sese ti Galile.” 

Jésus na ya ti kota da ti Nzapa 
(Marc 11.15-19; Luc 19.45-48; Jean 2.13-22) 

12Jésus ali na ya ti kota da ti Nzapa si lo tumba azo ti kango ye na azo ti vongo 
ye so ayeke na ya ni; lo kinda na sese ameza ti azo ti sanzengo nginza na 
angende ti azo ti kango ambipa. 

13 Lo tene na ala: “A su na ya ti Mbeti ti Nzapa, atene: ‘Fade a yeke iri da ti mbi 
da ti sambelango Nzapa.’ Me ti ala, ala sara si da ni aga du so azo ti nzi ayeke 
honde tere ti ala daa!” 

14Awaziba na azo so gere ti ala abuba aga nduru na Jésus na ya ti kota da ti 
Nzapa ni si lo kai kobela ti ala. 

15So akota wayango-sandaga na awafango-ndia abaa aye ti kpene so Jésus asara 
si ala baa nga amolenge so ayeke dekongo na ya ti kota da ti Nzapa, atene: “E 
gonda Molenge ti David”, be ti ala aso. 

16 Ala tene na Jésus: “Mo ma tënë so ala yeke tene so?” Jésus akiri tënë na ala: 
“Mbi ma ni. Ala de ti diko tënë so Mbeti ti Nzapa atene so pepe? Mbeti ti Nzapa 
atene: ‘Mo sara si abia ti gondango mo asigigi na yanga ti akete molenge nga na 
yanga ti ala so angba ti nyon me.’” 

17Na pekoni, Jésus azia ala na ndo so, lo sigigi na ya ti gbata ni, lo gue na Betanii, 
lo lango kâ. 

Keke ti fige so lengo ni ayeke daa pepe 
(Marc 11.12-14,20-24) 

18So Jésus alondo na ndaperere si lo kiri na ya ti gbata ni, nzara asara lo. 

19Lo baa mbeni keke ti fige na tere ti lege si lo gue nduru na ni, me lo wara gi 
akugbe ni. Lo tene na keke ni: “Mo yeke kiri ti le oko pepe!” Gi hio tongaso, keke 
ti fige ni ahole. 

20So adisiple abaa ye so asi so, li ti ala kue akpe. Ala hunda Jésus, atene: “Asara 
tongana nyen si keke ti fige so ahole gi hio tongaso?” 

21 Jésus akiri tënë na ala: “Mbi tene na ala taa-tënë: tongana ala yeke na mabe si 
ala dekite pepe, fade ala yeke sara ye so mbi sara na keke ti fige so. Ala lingbi 
nga ti tene na hoto so: ‘Londo na ndo so, mo ti na ya ti kota ngu-ingo’, fade ye ni 
ayeke si alingbi na ni. 

22Ye so kue ala yeke hunda na mabe na lege ti sambela, fade ala yeke wara ni.” 

Jésus asara aye na iri ti zo wa? 
(Marc 11.27-33; Luc 20.1-8) 

23Jésus ali na ya ti kota da ti Nzapa si lo yeke fa ye. Tongaso, akota wayango-
sandaga na akangba ti azuife aga nduru na tere ti lo si ala hunda lo, atene: “Na 
iri ti zo wa laa mo yeke sara aye so? Zo wa laa amu lege na mo ti sara ni, zo wa?” 

24Jésus akiri tënë na ala: “Mbi nga, mbi yeke hunda ala na mbeni tënë, gi tënë 
oko. Tongana ala kiri peko ni na mbi, fade mbi yeke di na ala iri ti zo so amu 
lege na mbi ti sara aye so. 

25 Zo wa laa atokua Jean ti batize azo? Nzapa wala azo?” Azo ni atene na popo ti 
ala: “Tongana e tene: ‘Nzapa laa atokua Jean’, fade lo hunda e, lo tene: ‘Ngbanga 
ti nyen si ala yeda na tënë ti lo pepe?’ 

26Me tongana e tene: ‘Azo laa atokua lo’, e lingbi ti sara mbeto ti gba ti azo ni, 
ngbanga ti so ala kue ahinga atene, Jean ayeke wayanga-Nzapa.” 

27Tongaso ala kiri tënë na Jésus, atene: “E hinga pepe.” Nilaa lo nga, lo tene na 
ala: “Zo so amu lege na mbi ti sara aye so, mbi nga, mbi yeke di iri ti lo na ala 
pepe.” 

Toli ti amolenge-koli use 

28Jésus akiri atene: “Ala baa tënë so tongana nyen? Mbeni koli ayeke na 
amolenge-koli use. Lo tene na kozo molenge ni: ‘Molenge ti mbi, laso, mo gue, 
mo sara kua na yaka ti vinye ti mbi.’ 

29Lo kiri tënë na babâ ti lo, lo tene: ‘Mbi ye pepe’; me na pekoni, be ti lo aso ndali 
ti tënë so lo tene so si lo gue na yaka ni. 

30Na pekoni, babâ ni ague na tere ti use molenge ni si atene na lo gi oko tënë so. 
Use molenge ni atene na lo: ‘Babâ, mbi yeke gue’; me lo gue na yaka ni pepe.” 

31Jésus ahunda ala: “Zo wa na popo ti amolenge use so si asara ye so babâ ti lo 
aye?” Ala kiri tënë na lo: “Ayeke kozo molenge ni.” Jésus atene na ala: “Mbi tene 
na ala taa-tënë: azo ti rongo nginza ti lapo na awali-ndumba ayeke si ande kozo 
na ala na ya ti Kodro-gbia ti Nzapa. 

32 Biani, Jean aga ando na mbage ti ala, lo fa na ala lege so ayeke lege ti sarango 
ye ti mbirimbiri, me ala yeda na tënë ti lo pepe. Me azo ti rongo nginza ti lapo 
na awali-ndumba ayeda na tënë ti lo. Ti ala, na peko ti ye so kue ala baa, ala ke 
ti zia sioni lege ti ala, ala yeda na tënë ti lo pepe.” 

Toli ti asioni zo ti fango yaka ti vinye 
(Marc 12.1-12; Luc 20.9-19) 

33 Ala kiri ama mbeni toli ni: “Mbeni wa ti sese afâ yaka ti vinye. Lo sara gbagba 
na tere ni kue, lo zi du titene a pete le ti vinye ni daa, lo leke mbeni ndo na nduzu 
titene zo aluti daa ti baa ndo na tere ti yaka ni. Na pekoni, lo zia yaka ni na 
maboko ti ambeni zo ti fango yaka ti vinye si lo gue na mbeni kodro nde. 

34So ngoi ti fango ale ti vinye ni aga nduru, lo tokua azo ti kua ti lo na azo ti fango 
yaka ni titene ala mu ti lo ale ti vinye ni aga na ni. 

35Me azo ti fango yaka ni agbu azo ti kua ti lo ni, ala pika mbeni oko, ala fâ mbeni 
si ala bo mbeni na têne. 

36Wa ti yaka ni akiri atokua ambeni zo ti kua so wungo ti ala ahon ti ala ti 
kozoni; me azo ti fango yaka ni asara gi mara ti sioni so na ala. 

37Na ndani, koli ni atokua molenge ti lo na ala; lo tene na be ti lo, lo tene: ‘Fade 
ala yeke kpe mbeto ti molenge ti mbi.’ 

38Me so azo ti fango yaka ni abaa molenge ni, ala tene na popo ti ala: ‘Baa, lo so 
lo yeke ga wa ti yaka ni na peko ti babâ ti lo laa! Ala ga, e fâ lo si yaka ti lo aga ti 
e!’ 

39Ala gbu lo, ala sigigi na lo na ya ti yaka ni si ala fâ lo.” 

40Jésus ahunda ala, atene: “Tongana wa ti yaka ni aga ande, fade lo yeke sara 
nyen na azo ti fango yaka so?” 

41Azo ni akiri tënë na lo, atene: “Lo yeke fâ azo ti sioni so sioni sioni. Na pekoni, 
lo yeke mu yaka ni na ambeni zo ti kua nde si tongana ndembe ni asi, ala yeke 
mu na lo ti lo ale ti vinye ni.” 

42 Na pekoni, Jésus ahunda ala, atene: “Tënë so a su na ya ti Mbeti ti Nzapa so, 
ala diko ni laoko pepe? Tënë ni atene: ‘Têne so azo ti sarango da ake ni, ni laa 
akiri aga ngangu têne ti gere ti da ni. Ye so alondo na Kota Gbia, ye ni ayeke ye 
ti kpene na le ti e!’” 

43Ndani laa, Jésus atene: “Mbi tene na ala: fade a yeke zi Kodro-gbia ti Nzapa na 
maboko ti ala ti mu na azo so asara ye alingbi na ni.  

[44Zo so kue ayeke ti na ndö ti têne so, fade tere ti lo ayeke kungbi. Tongana 
têne ni ati na ndö ti mbeni zo, fade ayeke nika lo nikango!”] 

45So akota wayango-sandaga na afarizien ama atoli so, ala hinga atene, lo tene 
tënë so na ndö ti ala. 

46Ala gi lege ti gbu lo, me mbeto ti gba ti azo so asara ala, ngbanga ti so azo ni 
abaa Jésus tongana wayanga-Nzapa. 

Matthieu 22 

Toli ti matanga ti mungo tere ti koli na wali 
(Luc 14.15-24) 

1Jésus akiri atene tënë na ala na lege ti toli, lo tene: 

2“Tënë ti Kodro-gbia ti yayu ayeke tongana tënë ti mbeni gbia so aleke matanga 
ndali ti mungo wali so molenge ti lo aye ti mu. 

3Lo tokua azo ti kua ti lo ti iri azo so lo tisa ala na matanga ni, me azo ni aye ti 
ga pepe. 

4Lo kiri lo tokua ambeni zo ti kua ti tene na azo ni, atene: ‘Mbi leke aye ti 
matanga ni awe, mbi fâ abagara ti mafuta, mbi leke ye kue awe. Ala ga na 
matanga ni fadeso!’ 

5Me azo ni abaa tënë ti lo ni tongana senge tënë si ala gue na ando ti ala nde 
nde: mbeni ague na yaka ti lo, mbeni ague ti de buze ti lo. 

6Ambeni agbu azo ti kua ti gbia ni, apika ala si afâ ala. 

7Ngonzo agbu gbia ni si lo tokua aturugu ti lo, ala gue, afâ azo ti fango zo so si 
ala gbi gbata ti ala kue. 

8Na pekoni, lo tene na azo ti kua ti lo: ‘Ndembe ti matanga ti mungo tere ni 
alingbi awe, me akozo zo ni alingbi fade na matanga ni pepe. 

9Fadeso, ala gue na ndö ti akota lege, ala tisa azo so kue ala yeke wara ala ti ga 
na matanga ni.’ 

10Azo ti kua ni ague si ala tisa azo so kue ala wara ala, ataa asioni zo, wala anzoni 
zo, ala bongbi ala kue. Nilaa ya ti da ti matanga ni asi singo na azo. 

11Gbia ni ali ti baa azo so a tisa ala si ala ga so; lo baa mbeni koli so ayu bongo 
ti matanga ni pepe. 

12Lo hunda koli ni, lo tene: ‘Ita, mo sara tongana nyen laa mo li na ndo so? Bongo 
ti matanga ti mo ayeke na ndo wa?’ Me koli ni akiri tënë oko pepe. 

13 Tongaso gbia ni atene na azo ti kua ni: ‘Ala kanga gere ti lo na maboko ti lo, 
ala bi lo na gigi na ya ti vukongo ndo; kâ, gi toto na tengo pembe.’ ” 

14Ti hunzi na ni, Jésus atene: “A iri azo mingi biani, me a soro gi ambeni kete.” 

Lapo so azo ayeke futa na kota gbia ti Rome 
(Marc 12.13-17; Luc 20.20-26) 

15Tongaso Afarizien ague, abongbi tere ti ala ti gi lege titene gi na lege ti tënë ti 
yanga ti lo wani, Jésus ati na ya ti gbanda ti ala. 

16Ala tokua ambeni disiple ti ala na ambeni zo ti kama poroso ti Herode ti tene 
na Jésus: “Wafango-ye, e hinga so mo yeke tene gi taa-tënë, mo yeke fa taa-tënë 
na ndö ti lege ti sarango ye so Nzapa aye; mo yeke sara kamene ti le ti zo pepe, 
ataa zo ni ayeke na kota ndo. 

17Tene na e, ti be ti mo: Ndia amu lege na e ti futa lapo na kota gbia ti Rome, 
wala e futa ni pepe?” 

18Jésus ahinga sioni be ti ala si lo tene na ala: “Ala azo so tënë ti yanga ti ala 
ayeke nde na sarango ye ti ala so, ngbanga ti nyen ala ye ti sara si mbi ti na ya 
ti gbanda ti ala? 

19Ala fa na mbi le ti nginza so ala yeke futa na lapo so!” Azo ni aga na mbeni le 
ti nginza na lo. 

20Jésus ahunda ala, atene: “So li ti zo wa laa? So iri ti zo wa laa na le ti nginza 
so?” 

21Ala kiri tënë na lo: “Ti kota gbia ti Rome.” Tongaso Jésus atene na ala: “Ala futa 
na kota gbia ti Rome ye so ayeke ti lo, ala futa na Nzapa ye so ayeke ti Nzapa.” 

22So ala ma kiringo tënë so, li ti ala kue akpe; ala zia lo si ala hon. 

Tënë ti zingongo ti akuâ 
(Marc 12.18-27; Luc 20.27-40) 

23 Gi na lango ni so, asadusien aga nduru na tere ti Jésus. – Asadusien ayeke azo 
so atene, akuâ ayeke zingo pepe. – Ala hunda Jésus, 

24 atene: “Wafango-ye, Moïse atene ando, atene: ‘Tongana mbeni zo akui si lo 
yeke na amolenge pepe, alingbi ita ti lo amu wali ti wakuâ ni si lo du amolenge 
na ita ti lo so akui so.’ 

25Ando na ndo ti e, ambeni ita mbarambara ayeke daa. Kozo ita ni amu wali, lo 
du molenge pepe si lo kui; lo zia wali ti lo na ita ti lo ti use ni. 

26Gi ye so asi na lo so asi na use ita ti lo ni, na lo ti ota ni, ngbii asi na lo ti 
mbarambara ni. 

27Na peko ti ala kue, wali ni nga akui. 

28Na lango ti zingongo ti akuâ, fade wali ni ayeke duti wali ti zo wa na popo ti 
ala mbarambara so? So ala kue amu lo ti ga wali ti ala so!” 

29Jésus akiri tënë na ala: “Ala girisa lege awe, ngbanga ti so ala hinga nda ti 
Mbeti ti Nzapa wala ngangu ti Nzapa pepe. 

30Biani, na lango ti zingongo ti akuâ, fade akoli na awali ayeke mu tere pepe, me 
azo ayeke duti tongana a-ange na yayu. 

31Âdu tënë ti zingongo ti akuâ, ala diko tënë so Nzapa atene na ndö ni pepe? Lo 
tene: 

32 ‘Mbi laa mbi yeke Nzapa ti Abraham, Nzapa ti Isaac na Nzapa ti Jacob.’ ” Jésus 
akiri atene: “Nzapa ayeke Nzapa ti akuâ pepe, me lo yeke Nzapa ti azo so ayeke 
na fini.” 

33So gba ti azo ni ama tënë so, li ti ala kue akpe ndali ti fango ye ti lo. 

Ndia so ayeke kota ahon atanga ni kue 
(Marc 12.28-34; Luc 10.25-28) 

34So Afarizien ama a tene, Jésus akanga yanga ti asadusien awe, afarizien 
abongbi tere ti ala. 

35 Na popo ti ala, mbeni wafango-ndia oko aye ti sara si Jésus ati na ya ti gbanda 
ti lo; lo hunda Jésus, lo tene: 

36“Wafango-ye, ndia so ayeke kota ahon atanga ni kue ayeke so wa?” 

37 Jésus akiri tënë na lo: “Alingbi mo ye Kota Gbia Nzapa ti mo na be ti mo kue, 
na yingo ti mo kue, na tënë ti be ti mo kue. 

38Ndia so ayeke kota si ahon atanga ni kue laa. 

39 Use ndia so ayeke nga kota ayeke so: ‘Mo ye mba ti mo zo tongana ti so mo ye 
tere ti mo wani.’ 

40Ndia ti Moïse na ambeti ti awayanga-Nzapa kue aluti na ndö ti andia use so.” 

Mesii na David 
(Marc 1.35-37; Luc 20.41-44) 

41So afarizien abongbi tere ti ala, Jésus ahunda ala na mbeni tënë, atene: 

42“Ti be ti ala, ala tene nyen na ndö ti Mesii? Lo yeke molenge ti zo wa?” Ala kiri 
tënë na lo: “Lo yeke Molenge ti David.” 

43Jésus atene na ala: “Tongana nyen si David, so Yingo amu na lo tënë ti tenengo 
ni alingbi ti iri lo, atene: ‘Kota Gbia’ so? Biani, David atene: 

44 ‘Kota Gbia atene na Kota Gbia ti mbi, atene: Mo duti na mbage ti maboko ti 
mbi ti koli ngbii mbi sara titene awato ti mo aduti na gbe ti gere ti mo si.’ 

45“So David airi lo ‘Kota Gbia’ so, lo kiri ti duti Molenge ti David ni tongana 
nyen?” 

46Zo oko na popo ti ala awara tënë ti tenengo ni na Jésus pepe. Ti londo na lango 
ni so, zo oko na popo ti ala azi yanga ti hunda lo na mbeni tënë pepe. 

Matthieu 23 

Ala sara hange na afarizien nga na awafango-ndia 
(Marc 12.38-39; Luc 11.43,46; 20.45-46) 

1Na pekoni, Jésus atene tënë na gba ti azo nga na adisiple ti lo, lo tene: 

2“Kua ti awafango-ndia na ti afarizien ayeke ti fa nda ti Ndia ti Moïse na azo. 

3Tongaso ala, adisiple, ala ma atënë so ala yeke fa! Ala sara ye so kue ala hunda 
na ala; me ala sara ye tongana ti ala pepe, ngbanga ti so ye so ala yeke fa, ala 
sara ye alingbi na ni pepe. 

4Ala kanga nengo kungba si ala zia ni na li ti azo; me ala wani, ala ye ti ndu 
kungba ni na maboko ti ala kete pepe. 

5Ye so kue awafango-ye ni ayeke sara, ala yeke sara ni gi titene azo abaa ala. 
Tongaso, ala yeke sara titene ya ti akete kete bozo ti poro so ala su tënë ti Nzapa 
si azia na ya ni so akono, kamba so ala leke na yanga ti bongo ti ala aga kota. 

6Ala ye ti duti gi na akozo ngende na ya ti amatanga, ala ye ti duti na ndö ti akozo 
ngende so ayeke na ya ti ada ti sambelango Nzapa. 

7Ala ye titene azo abara ala na ndo so azo abongbi daa si airi ala ‘Wafango-ye’. 

8Me ti ala azo ti mbi, ayeke nzoni ala yeda titene azo airi ala ‘Wafango-ye’ pepe, 
ngbanga ti so ala kue ayeke a-ita si Wafango-ye na ala ayeke gi oko. 

9Ala iri mbeni zo ti ndö ti sese so ‘Babâ’ pepe, ngbanga ti so ala yeke gi na Babâ 
oko so ayeke na yayu. 

10Ala yeda titene azo airi ala ‘Makonzi’ pepe, ngbanga ti so ala yeke gi na 
Makonzi oko so ayeke Mesii. 

11 Zo so ayeke kota zo na popo ti ala, ayeke nzoni lo ga zo ti sarango kua na ala. 

12 Zo so asara tere ti lo tongana kota zo, fade a yeke sara si lo ga kete zo. Zo so 
asara tere ti lo tongana kete zo, fade a yeke sara si lo ga kota zo.” 

Azo so tënë ti yanga ti ala ayeke nde na sarango ye ti ala 
(Marc 12.40; Luc 11.39-52; 20.45-47) 

13“Mawa na ala, awafango-ndia, ala na afarizien! Tënë ti yanga ti ala ayeke nde 
na sarango ye ti ala! Ala kanga lege ti Kodro-gbia ti yayu na azo. Ala wani aye ti 
li na ya ti Kodro-gbia ti yayu ni pepe, me ala yeke kanga lege ni na azo so aye ti 
li daa. 

[14“Mawa na ala, awafango-ndia, ala na afarizien! Tënë ti yanga ti ala ayeke nde 
na sarango ye ti ala! Ala yeke ro aye kue ti ya ti da ti awali-mua si ala yeke sara 
ayongoro sambela titene azo abaa ala. Fade a yeke fâ ngbanga na li ti ala ngangu 
mingi!] 

15“Mawa na ala, awafango-ndia, ala na afarizien! Tënë ti yanga ti ala ayeke nde 
na sarango ye ti ala! Ala yeke tambula na ndo kue, na ndö ti sese wala na ndö ti 
akota ngu-ingo titene ala wara mbeni zo oko so alingbi ti mu peko ti ala. 
Tongana zo ni amu peko ti ala awe, ala sara si lo lingbi na ngbanga ti ndo so wâ 
ayeke gbi daa lakue; ala sara si lo lingbi na ni fani use ahon ala. 

16“Mawa na ala, ala awaziba so ayeke fa lege na amba ti ala! Ala yeke tene: ‘Zo 
so adeba na iri ti kota da ti Nzapa, so ayeke senge; me tongana lo deba na iri ti 
lôro so ayeke na ya ti kota da ti Nzapa ni, andaa lo kanga tere ti lo awe.’ 

17Abuba zo, ala awaziba so! Na popo ti lôro na kota da ti Nzapa, nyen laa ayeke 
kota, nyen? Lôro wala kota da ti Nzapa so asara si lôro ni aga ye ti Nzapa so? 

18Ala kiri atene na azo: ‘Tongana mbeni zo adeba na iri ti gbalaka, so ayeke 
senge; me tongana lo deba na iri ti sandaga so ayeke na ndö ti gbalaka ni, andaa 
lo kanga tere ti lo awe.’ 

19Ala awaziba so! Na popo ti sandaga na gbalaka so ayeke sara titene sandaga 
ni aga ye ti Nzapa so, nyen laa ayeke kota, nyen? 

20Zo so adeba na iri ti gbalaka, andaa lo deba gi na iri ti gbalaka ni pepe, me na 
iri ti aye so kue ayeke na ndö ni. 

21Zo so adeba na iri ti kota da ti Nzapa, andaa lo deba gi na iri ti kota da ti Nzapa 
pepe, me na iri ti Nzapa so ayeke na ya ti da ni. 

22 Zo so adeba na iri ti yayu, andaa lo deba na iri ti mbata ti Gbia Nzapa nga na 
iri ti Nzapa so aduti na ndö ni. 

23 “Mawa na ala, awafango-ndia, ala na afarizien! Tënë ti yanga ti ala ayeke nde 
na sarango ye ti ala! Ala yeke mu dime ti aye ti ala, ataa akete kete ye ti yaka ti 
ala; me kota tënë ti Ndia, ala baa ni gi tongana senge ye na le ti ala. Kota tënë ti 

Ndia ni ayeke sarango ye ti mbirimbiri, bango mawa ti azo, ngbango na lege ti 
tënë ti Nzapa. Ye so ala lingbi fade ti sara ni laa, me ala zia pepe ti sara tanga ti 
aye ni. 

24Ala awaziba so ayeke fa lege na amba ti ala so! Ala yeke sara ye kue ti kanga 
lege na akete ngungu ti ti na ya ti ngu so ala yeke nyon, me ala yeke 
mene zambala so ati na ya ti ngu ni! 

25“Mawa na ala, awafango-ndia, ala na afarizien! Tënë ti yanga ti ala ayeke nde 
na sarango ye ti ala! Ala yeke sukula tere ti akopo na asembe ti ala, me na ya ti 
akopo na asembe ni, gi aye ti nzi na aye ti kota be laa asi singo daa. 

26Mo farizien, so mo yeke waziba so! Sukula ya ti kopo ti mo kozoni si fade peko 
ni nga avuru! 

27 “Mawa na ala, awafango-ndia, ala na afarizien! Tënë ti yanga ti ala ayeke nde 
na sarango ye ti ala! Ala kpa gi adu ti kuâ so azo aleke ndö ni na mbamba. Ndö 
ni ayeke pendere, me na ya ni, abio na afungo ye nde nde asi singo daa. 

28Ala nga, ala yeke tongaso. Na le ti azo, ala kpa azo ti mbirimbiri, me be ti ala 
ayeke nde si siokpari asi singo daa. 

29“Mawa na ala, awafango-ndia, ala na afarizien! Tënë ti yanga ti ala ayeke nde 
na sarango ye ti ala! Ala yeke leke adu ti kuâ ti awayanga-Nzapa, ala yeke leke 
aye ti pendere na ndö ti adu ti kuâ ti azo ti mbirimbiri. 

30Na pekoni, ala tene: ‘Tongana e yeke ando na ngoi ti akotara ti e, ka e yeda ti 
bongbi na ala ti fâ awayanga-Nzapa pepe.’ 

31So ti fa atene, ala wani ahinga atene, ala yeke ahale ti azo so afâ ando 
awayanga-Nzapa so. 

32Nzoni! Ala ngba gi daa ma! Ala hunzi kua so akotara ti ala ato nda ti sarango 
ni ando so ma! 

33 Ala angbo, ala asioni mara ti ngbo! Fade ala yeke sara tongana nyen ti kpe 
ngbanga so ayeke ku ala na ndo so wâ ayeke gbi daa lakue so? 

34Ndani laa, mbi yeke tokua na ala awayanga-Nzapa, azo ti ndara na awafango-
ndia. Ala, afarizien na awafango-ndia, ala yeke fâ ande ambeni si ala yeke fâ 
ambeni na ndö ti keke ti kroa. Ala yeke pika ambeni na fimbo na ya ti ada ti 
sambelango Nzapa ti ala si ala yeke tumba peko ti ala na ya ti agbata oko oko 
kue. 

35 Tongaso, fade ngbanga ti mene ti azo ti mbirimbiri so kue ala fâ ala so ayeke 
kiri na li ti ala. Kozo zo so a fâ lo ayeke Abel, zo ti mbirimbiri. Tanga ti zo ni 
ayeke Zakarii, molenge ti Barashii; a fâ ando lo na popo ti ndo so ayeke nzoni 
kue na ti gbalaka ti sandaga, na kota da ti Nzapa. 



1828 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

36Mbi tene na ala taa-tënë: fade ngbanga ti ye so kue ayeke ti na li ti azo ti 
fadeso!” 

Jésus ayeke na vundu ndali ti Jérusalem 
(Luc 13.34-35) 

37“Jérusalem! Jérusalem! Mo so mo yeke fâ awayanga-Nzapa; azo so Nzapa 
atokua ala na mo, mo bo ala na têne ti fâ ala. Lege mingi, mbi ye fade ti bongbi 
azo ti mo na gbe ti mbi tongana ti so mama ti kondo ayeke bongbi amolenge ti 
lo na gbe ti maboko ti lo, me mo yeda pepe! 

38 Fade ya ti da ti ala ayeke ngba senge senge. 

39 Mbi tene na ala so fade ala kiri ti baa mbi pepe ngbii asi na ngoi so ala yeke 
tene ande, atene: ‘Ayeke nzoni Nzapa asara tufa na ndö ti lo so aga na iri ti Kota 
Gbia!’ ” 

Matthieu 24 

Jésus atene tënë ti kota da ti Nzapa so ayeke kungbi 
(Marc 13.1-2; Luc 21.5-6) 

1So Jésus asigigi na ya ti kota da ti Nzapa si lo yeke hon, adisiple ti lo aga nduru 
na tere ti lo si ala hunda na lo ti baa lege so azo asara na kota da ti Nzapa so. 

2Me Jésus atene na ala: “Ala baa ye so kue so? Mbi tene na ala taa-tënë: fade têne 
oko ayeke ngba ndo so pepe na ndö ti mba ti lo; ye so kue ayeke tuku na sese.” 

Pasi na aye ti ngangu ayeke ga 
(Marc 13.3-13; Luc 21.7-19) 

3Jésus aduti na li ti hoto ti a-olive, adisiple aga nduru na tere ti lo; so ala yeke gi 
ala oko, ala hunda lo, atene: “Tene na e, ye ni ayeke si ande lawa? Nyen laa ayeke 
fa lango ti gango ti mo nga na lango ti ndani?” 

4Jésus akiri tënë na ala: “Ala sara hange si mbeni zo ahanda ala pepe! 

5Biani, fade azo mingi ayeke ga na iri ti mbi si zo oko oko ayeke tene: ‘Mbi laa 
mbi yeke Mesii!’ Azo ni ayeke handa gba ti azo. 

6Ala azo ti mbi, fade ala yeke ma tënë ti abira so aga nduru wala tënë ti abira so 
angba yongoro, ala sara mbeto pepe! Biani, alingbi aye so asi, me so laa ayeke 
hunzingo ti aye kue pepe. 

7Fade mbeni mara ayeke londo ti tiri na mbeni mara, mbeni kodro-gbia ayeke 
londo ti tiri na mbeni kodro-gbia; kota nzara ayeke ga si sese ayeke yingi na 
ando nde nde. 

8Fade aye so kue ayeke duti tongana kozo songo ya ti wali so aga nduru ti du. 

9 Tongaso, fade a yeke zia ala na maboko ti ambeni zo titene a sara ngangu na 
ala; amara kue ayeke ke ala ndali ti mbi. 

10Na ngoi ni so, azo mingi ayeke zia lege ti mabe ti ala; ala yeke ka amba ti ala 
na popo ti ala si ala yeke ke tere na popo ti ala. 

11Fade awayanga-Nzapa mingi ti mvene ayeke londo si ala yeke handa gba ti 
azo. 

12Ndali ti sioni so ayeke wu gi wungo, fade ndoye ti azo mingi ayeke kiri na 
peko. 

13 Me zo so ayeke gbu ngangu ngbii asi na ndani, fade lo yeke soo kuâ. 

14Fade a yeke fa Nzoni Tënë ti Kodro-gbia na ndö ti dunia kue, tongaso si azo ti 
amara kue ama ni. Na pekoni, fade ye kue ayeke hunzi.” 

Sioni kpale so ayeke ga 
(Marc 13.14-23; Luc 21.20-24) 

15 “Ndani laa, fade ala yeke baa ye so iri ni ‘Sioni-kpale-ti-bubango-ndo-kue’ so 
Daniel, wayanga-Nzapa, atene tënë ni ando so. Sioni kpale ni ayeke duti na ndo 
so ayeke nde si ayeke nzoni kue. – Mo so mo yeke diko mbeti so, mo gi nda ti ye 
so nzoni! – 

16Tongaso, azo so ayeke na sese ti Judée, alingbi ala kpe ague na li ti ahoto; 

17 zo so ayeke duti na li ti da ti lo, alingbi lo zu na sese pepe ti mu ye so ayeke 
na ya ti da ni; 

18zo so ayeke na yaka, alingbi lo kiri na ndo ti lo pepe ti mu kota bongo ti lo. 

19So ye ti mawa na awali so ayeke na ngo nga na ala so ayeke mu me na 
amolenge na ya ti alango ni so! 

20Ala azo ti mbi, ala sambela si kpengo ti ala aduti na ngoi ti de wala na lango ti 
wungo tere pepe, 

21 ngbanga ti so, fade pasi ni ayeke duti kota mingi. Ngbene ye na tongo nda ti 
dunia ngbii asi fadeso, zo ade ti baa mara ti pasi tongaso laoko pepe. Na pekoni, 
fade zo ayeke kiri ti baa mara ti pasi so oko pepe. 

22Tongana Nzapa azi fade ambeni lango ti pasi ni pepe, ka zo oko ti soo kuâ 
ayeke daa pepe. Me lo zi ambeni lango ni ndali ti azo so lo soro ala. 

23Tongana mbeni zo atene na ala: ‘Baa, Mesii laa ge so!’, wala: ‘Lo laa kâ so!’, ala 
yeda na lo pepe. 

24Biani, fade amesii ti mvene na awayanga-Nzapa ti mvene ayeke ga si ala yeke 
sara akota ye ti kpene na aye ti dongo be ti handa na azo. Tongana lege ayeke 
daa, ataa azo so Nzapa asoro ala, ala yeke handa ala. 

25Mbi tene tënë ni na ala, ala ma awe! 

26 “Tongana mbeni zo atene na ala: ‘Baa, lo laa lo yeke na benyama kâ so!’, ala 
gue kâ pepe. Tongana mbeni zo atene na ala: ‘Baa, lo laa lo gboto tere ti lo si lo 
gue, lo duti kâ so!’, ala yeda na zo ni pepe. 

27Fade gango ti Molenge ti Zo ayeke duti tongana wâ ti bekpa so alondo na To 
aza ngbii asi na Do. 

28 Ndo so akuâ ayeke daa, ndo so laa angoalo ayeke bongbi tere ti ala daa.” 

Gango ti Molenge ti Zo 
(Marc 13.24-27; Luc 21.25-28) 

29 “Gi na peko ti apasi so, fade le ti lâ ayeke vuko, nze ayeke kiri ti su pepe, 
atongoro ayeke londo na le ti nduzu ti ti na sese si angangu so ayeke na le ti 
nduzu ayeke yingi. 

30 Tongaso, mbeni ye ayeke sigigi na ya ti mbinda na le ti nduzu si ayeke fa na 
azo tënë ti gango ti Molenge ti Zo. Amara ti dunia kue ayeke zia maboko na ndö 
ti go ti ala si ala yeke dema tere, ala yeke baa Molenge ti Zo so ayeke ga na ya ti 
ambinda na ngangu ti lo kue, na gonda ti lo kue. 

31 Kota tatalita ayeke toto si Molenge ti Zo ayeke tokua a-ange ti lo na ndö ti 
sese kue titene ala gue, abongbi azo so lo soro ala.” 

Ye so keke ti fige afa na e 
(Marc 13.28-31; Luc 21.29-33) 

32“Ayeke nzoni ala manda ye na lege ti keke ti fige: gi so amaboko ti keke ni aga 
fini ni si akugbe ni ayeke sigigi daa, ala hinga atene, ngoi ti lungo ale ti kobe aga 
nduru awe. 

33Legeoko nga, tongana ala baa aye so kue, ayeke nzoni ala hinga 
atene, Molenge ti Zo aga nduru awe; lo yeke na yanga ti da. 

34Mbi tene na ala taa-tënë: fade azo ti fadeso ayeke kui kue pepe kozoni si aye 
so kue asi. 

35Fade yayu na sese ayeke hon, me atënë ti mbi ayeke hon oko pepe.” 

Nzapa oko laa ahinga lango ti ndani 
(Marc 13.32-37; Luc 17.26-30,34-36) 

36“Ti lango ti singo ti aye ni wala ngbonga ni, zo oko ahinga ni pepe: ataa a-ange 
so ayeke na yayu, ataa Molenge ni; gi Babâ oko laa ahinga ni. 

37 Ye so asi ando na ngoi ti Noe, ayeke duti ande legeoko tongaso na lango ti 
gango ti Molenge ti Zo. 

38 Ando, kozo titene kota ngu apika, asuku si amu ndo kue, azo ayeke te, ala yeke 
nyon; akoli na awali ayeke mu tere ngbii asi na lango so Noe ali na ya ti kota 
mangboko. 

39 Ala hinga tënë ni oko pepe ngbii asi na ngoi so kota ngu apika, asuku si amu 
ala kue ahon na ala. Ye ni ayeke duti ande nga tongaso na lango ti gango ti 
Molenge ti Zo. 

40Tongaso, na popo ti akoli use so ayeke na yaka, fade a yeke mu oko si a zia 
oko. 

41Na popo ti awali use so ayeke nika ye, fade a yeke mu oko si a zia oko. 

42Tongaso, azo ti mbi, ala lango pepe, ngbanga ti so ala hinga lango ti gango 
ti Kota Gbia ti ala pepe! 

43 Ala ma tënë so nzoni: tongana wa ti da ahinga ngbonga so zo ti nzi ayeke ga 
na ni na bi, ka lo yeke lango pepe. Lo yeke duti ti baa ndo si zo ti nzi ni akungbi 
yanga ti da ti lo pepe ti li na ya ni. 

44Ndani laa, ala nga, ala leke tere ti ala ti ku, ngbanga ti so Molenge ti Zo ayeke 
ga ande na ngbonga so ala hinga pepe.” 

Zo ti kua so ayeke sara ye na legeni 
(Luc 12.41-48) 

45“Zo ti kua so ayeke sara ye na legeni si lo yeke nga zo ti hingango ndo ayeke 
zo wa? Lo yeke zo so makonzi ti lo azia lo na ndö ti amba ti lo titene lo mu na 
ala kobe tongana ngbonga ni alingbi. 

46Ti zo ti kua ni so nzoni, tongana makonzi ti lo akiri si awara lo na yanga ti kua 
ni! 

47Mbi tene na ala taa-tënë: fade makonzi ti lo ayeke zia lo ti baa ndo na ndö ti 
aye ti lo kue. 

48Me tongana zo ti kua ni ayeke sioni zo si lo tene na be ti lo, lo tene: ‘Makonzi 
ti mbi ayeke ga hio pepe’ 

49si lo to nda ti pikango amba ti lo azo ti kua ni, ti te, ti nyon na azo so aga ngbaa 
ti samba, 

50fade makonzi ti zo ti kua so ayeke si na lango so zo ti kua ni ayeke ku lo pepe 
wala na ngbonga so lo hinga pepe. 

51Fade makonzi ni ayeke tumba lo na kua si ayeke sara na lo ye so a yeke sara 
na azo so tënë ti yanga ti ala ayeke nde na sarango ye ti ala; kâ, gi toto na tengo 
pembe.” 

Matthieu 25 

Toli ti amaseka-wali baleoko 

1 “Tongaso tënë ti Kodro-gbia ti yayu ayeke duti ande tongana tënë ti amaseka-
wali baleoko so amu alamba ti ala si ala sigigi ti gue na lege ti koli so ague ti mu 
wali na fini ni. 

2Na popo ti ala, ambeni oku ayeke azo ti buba si ambeni oku ayeke azo ti ndara. 

3Ala so ayeke azo ti buba amu alamba ti ala, me ala mu mafuta na tere ti ala 
pepe. 

4Ala so ayeke azo ti ndara amu mbeni ngbenda ti mafuta na tere ti ala ndali ti 
alamba ti ala. 

5So koli ni asi hio pepe, ala kue awoko si ala lango. 

6Na be ti bi, mbeni zo adekongo, atene: ‘Koli ni ayeke ga-oo! Ala sigigi ague na 
lege ti lo!’ 

7Tongaso amaseka-wali baleoko so kue azingo si ala yeke leke alamba ti ala. 

8Ala so ayeke azo ti buba atene na ala ti ndara, atene: ‘Ala tuku na e mbeni 
mafuta ti ala kete, ngbanga ti so alamba ti e ayeke mingo.’ 

9Ala ti ndara akiri tënë na ala: ‘Oko pepe! Mafuta ni ayeke mingi pepe titene 
alingbi e na ala kue. Ala gue na ndo ti azo ti kango ye, ala vo ti ala.’ 

10So amaseka-wali ti buba ague ti vo mafuta ni, koli ni asi. Amaseka-wali so 
aleke tere ti ala awe si ayeke ku lo so ali na lo na ya ti da ti matanga ni; a kanga 
yanga ti da ni na ndö ti ala. 

11 Na pekoni, amaseka-wali ti buba so asi nga si ala iri ndo, atene: ‘Pakara! 
Pakara! Zi na e yanga ti da!’ 

12Me koli ni akiri tënë: ‘Mbi tene na ala taa-tënë: mbi hinga ala oko pepe.’ ” 

13Ti hunzi na ni, Jésus atene: “Ala lango pepe, ngbanga ti so ala hinga lango ni 
wala ngbonga ni pepe!” 

Toli ti azo ti kua ota 
(Luc 19.11-27) 

14“Tënë ti Kodro-gbia ti yayu ayeke tongana tënë ti mbeni koli so alondo ti gue 
na mbeni kodro nde: lo iri azo ti kua ti lo si lo mu aye ti lo, lo zia na maboko ti 
ala. 

15Lo mu na mbeni zo ti kua ni ale ti lôro ngbangbo oku; lo mu na use zo ni ale ti 
lôro ngbangbo use si lo mu na ota zo ni ale ti lôro ngbangbo oko: zo oko oko 
awara ye alingbi na ngangu ti lo. Na pekoni, koli so amu lege ague. 

16Lo so lo wara ale ti lôro ngbangbo oku so ague hio si lo de buze na ni, lo kiri 
lo wara ambeni le ti lôro ngbangbo oku na ndö ni. 

17Lo so lo wara ale ti lôro ngbangbo use so asara nga legeoko tongaso si lo wara 
ambeni le ti lôro ngbangbo use na ndö ni. 

18Me lo so lo wara ale ti lôro ngbangbo oko so ague, azi du si lo honde nginza ti 
makonzi ti lo ni kue daa. 

19“Lango mingi na pekoni, makonzi ti azo ti kua so akiri; lo iri ala titene ala ga 
afa na lo peko ti ye so ala sara na nginza ni. 

20Zo ti kua so awara ale ti lôro ngbangbo oku so aga nduru, lo fa ambeni le ti 
lôro ngbangbo oku so lo wara na ndö ni si lo tene: ‘Kota zo, mo mu na mbi lani 
ale ti lôro ngbangbo oku. Baa, ambeni le ti lôro ngbangbo oku so mbi wara na 
ndö ni laa.’ 

21Makonzi ti lo atene na lo: ‘So nzoni! Mo yeke nzoni zo ti kua si mo yeke sara 
ye na legeni! Kete ye so a mu na mo, mo sara kua na ni na legeni; fade mbi yeke 
zia mo na ndö ti akota ye ti mbi. Ga, mo na makonzi ti mo asara ngia.’ 

22Zo ti kua so awara ale ti lôro ngbangbo use so aga nduru si lo tene: ‘Kota zo, 
mo mu na mbi lani ale ti lôro ngbangbo use. Baa, ambeni le ti lôro ngbangbo use 
so mbi wara na ndö ni laa.’ 

23Makonzi ti lo atene na lo: ‘So nzoni! Mo yeke nzoni zo ti kua si mo yeke sara 
ye na legeni! Kete ye so a mu na mo, mo sara kua na ni na legeni; fade mbi yeke 
zia mo na ndö ti akota ye ti mbi. Ga, mo na makonzi ti mo asara ngia.’ 

24Zo ti kua so awara ti lo ale ti lôro ngbangbo oko so aga nduru si lo tene: ‘Kota 
zo, mbi hinga so mo yeke mbeni koli so mo so mingi, mo yeke ko ale ti kobe na 
ndo so mo lu ale ti kobe daa pepe, mo yeke bongbi ale ti kobe na ndo so mo tuku 
ale ti kobe daa pepe. 

25Mbeto agbu mbi si mbi gue, mbi honde nginza ti mo na ya ti sese. Baa, nginza 
ti mo laa.’ 

26Makonzi ni akiri tënë na lo: ‘Sioni zo ti kua, mo yeke zo ti sopo! Mo hinga, mo 
tene, mbi yeke ko ale ti kobe na ndo so mbi lu kobe daa pepe si mbi yeke bongbi 
ale ti kobe na ndo so mbi tuku ale ti kobe daa pepe. 

27Mo lingbi fade ti zia nginza ti mbi na ndo-kua ti batango nginza titene tongana 
mbi kiri, mbi wara mbeni kete nginza na ndö ni pepe? 

28Ala zi ale ti lôro ngbangbo oko so na maboko ti lo, ala mu na zo so ayeke na 
ale ti lôro saki oko so, 

29 ngbanga ti so zo so kue ayeke na ye, fade a kiri amu mbeni na ndö ni na lo si 
lo yeke na ye ahon ndoni; me zo so ayeke na ye pepe, ataa kete ye so lo yeke na 
ni, fade a yeke zi na maboko ti lo. 

30 Ti zo ti kua so ahinga ti sara mbeni nzoni ye oko pepe so, ala bi lo na gigi na 
ya ti vukongo ndo; kâ, gi toto na tengo pembe.’” 

Fango ngbanga ti ndani 

31 “Na ndembe so Molenge ti Zo ayeke ga ande na ya ti gonda ti lo na a-ange ti 
lo kue na tere ti lo, lo yeke duti na ndö ti mbata ti lo ti gbia so ayeke mbata ti 
gonda. 

32Fade a yeke bongbi amara kue na dawa ti lo; lo yeke kangbi popo ti ala 
tongana ti so wabatango-taba ayeke kangbi popo ti ataba ti lo na angasa ti lo: 

33lo yeke zia ataba na mbage ti maboko ti lo ti koli si lo yeke zia angasa na mbage 
ti maboko ti lo ti wali. 

34Tongaso, fade Gbia ni ayeke tene na azo so ayeke na mbage ti maboko ti lo ti 
koli: ‘Ala ga, ala so Babâ ti mbi asara tufa na ndö ti ala; ala ga awa ti Kodro-gbia 
ti yayu so lo leke ni ndali ti ala ando, ngbene ye so dunia abaa gigi. 

35Biani, nzara asara mbi, ala mu na mbi kobe ti te; nzara ti ngu asara mbi, ala 
mu na mbi ngu ti nyon; mbi yeke wande, ala yamba mbi na ndo ti ala; 

36tere ti mbi ayeke senge, ala yu bongo na mbi; tere ti mbi aso, ala ga abaa mbi; 
mbi yeke na da ti kanga, ala ga abaa mbi.’ 

37Tongaso, fade azo ti mbirimbiri ayeke kiri tënë na lo: ‘Kota Gbia, lawa laa e 
baa mo na nzara si e mu na mo kobe ti te? Lawa laa e baa mo na nzara ti ngu si 
e mu na mo ngu ti nyon? 

38Lawa laa e baa mo, mo yeke wande si e yamba mo na ndo ti e? Lawa laa tere 
ti mo ayeke senge si e yu na mo bongo? 

39Lawa laa tere ti mo aso wala mo yeke na da ti kanga si e gue, e baa mo?’ 

40Fade Gbia ni ayeke kiri tënë na ala: ‘Mbi tene na ala taa-tënë: ye so kue ala 
sara na asenge zo so ayeke a-ita ti mbi, andaa na mbi laa ala sara ni.’ 

41“Na pekoni, fade Gbia ni ayeke tene na azo so ayeke na mbage ti maboko ti lo 
ti wali: ‘Ala hon yongoro na tere ti mbi, ala so Nzapa adeba ala awe so! Ala gue 
na ya ti kota wâ so ayeke gbi lakue lakue, so a leke ni ndali ti Zabolo na a-ange 
ti lo. 

42Biani, nzara asara mbi, ala mu na mbi kobe ti te pepe; nzara ti ngu asara mbi, 
ala mu na mbi ngu ti nyon pepe; 

43mbi yeke wande, ala yamba mbi na ndo ti ala pepe; tere ti mbi ayeke senge, 
ala yu na mbi bongo pepe; tere ti mbi aso si mbi yeke na da ti kanga, ala gue, 
abaa mbi pepe.’ 

44Fade azo ni ayeke kiri tënë na lo: ‘Kota Gbia, lawa laa nzara ti kobe wala nzara 
ti ngu asara mo, wala mo yeke wande, wala tere ti mo ayeke senge, wala tere ti 
mo aso, wala mo yeke na da ti kanga, e baa mo si e ke ti mu na mo maboko?’ 

45Fade Gbia ni ayeke kiri tënë na ala: ‘Mbi tene na ala taa-tënë: lakue so ala sara 
ye so na asenge zo so pepe, andaa ala sara ni nga na mbi pepe.’ 

46 Fade asioni zo so ayeke gue na ngbanga so angba lakue lakue si azo ti 
mbirimbiri ayeke gue ti duti na fini so angba lakue lakue.” 

Matthieu 26 

Amakonzi ti azuife agi lege ti fâ Jésus 
(Marc 14.1-2; Luc 22.1-2; Jean 11.45-53) 

1So Jésus atene tënë so kue awe, lo tene na adisiple ti lo: 

2 “Ala hinga kue, na ya ti lango use, fade matanga ti Pake ayeke duti daa. Fade a 
yeke mu Molenge ti Zo titene a fâ lo na ndö ti keke ti kroa.” 

3Tongaso akota wayango-sandaga na akangba ti azuife abongbi tere na ya ti 
gbagba ti kota wayango-sandaga so iri ti lo Kaife. 

4Ala leke tënë ti gbu Jésus na lege ti mbeni mayere titene ala fâ lo. 

5Me ala tene: “Alingbi e gbu lo na lango ti matanga pepe, ngbanga ti azo 
atomboka.” 

Mbeni wali atuku yombo na li ti Jésus 
(Marc 14.3-9; Jean 12.1-8) 

6So Jésus ayeke na Betanii, na ya ti da ti Simon, zo ti buruma, 

7 mbeni wali aga nduru na tere ti lo na mbeni ngbenda ti yombo so ngere ni 
ayeke ngangu mingi; a sara ngbenda ni na mbeni têne so iri ni albatre. Lo tuku 
yombo ni na li ti Jésus, na ndembe so Jésus ayeke te kobe. 

8So adisiple abaa ye ni tongaso, be ti ala aso si ala tene: “Ngbanga ti nyen si lo 
yeke buba yombo so tongaso? 

9A lingbi fade ti ka ni na ngangu ngere si amu nginza ni na azo ti mawa pepe?” 

10Jésus ahinga tënë so adisiple ni ayeke tene si lo tene: “Ngbanga ti nyen si ala 
yeke so li ti wali so tongaso? Ye so lo sara na mbi so ayeke ye ti nzoni. 

11 Biani, azo ti mawa ayeke duti lakue na popo ti ala, me ti mbi, mbi yeke duti 
lakue na popo ti ala pepe. 

12Lo tuku yombo so na tere ti mbi ti leke mbi ti ku na ndembe so a yeke lu ande 
kuâ ti mbi. 

13Mbi tene na ala taa-tënë: na ndo so kue a yeke fa ande Nzoni Tënë so daa, na 
ndö ti dunia kue, azo ayeke fa tënë ti ye so wali so asara si azo ayeke dabe ti ala 
na lo.” 

Judas aye ti ka Jésus 
(Marc 14.10-11; Luc 22.3-6) 

14Tongaso, mbeni disiple oko na popo ti adisiple baleoko na use, so iri ti lo Judas 
Iskariote ague na ndo ti akota wayango-sandaga; 

15 lo tene na ala: “Tongana mbi ka Jésus na ala, fade ala yeke mu na mbi nyen?” 
Akota wayango-sandaga ni adiko ale ti nginza baleota si ala mu na lo. 

16Ti londo na ndembe ni so, Judas ato nda ti gi nzoni lege ti ka Jésus na ala. 

Jésus na adisiple ti lo ate kobe ti Pake 
(Marc 14.12-21; Luc 22.7-14,21-23; Jean 13.21-30) 

17Na kozo lango ti matanga ti Mapa so a sara na mama ni pepe, adisiple aga na 
tere ti Jésus si ala hunda lo, atene: “Mo ye e leke na mo kobe ti Pake na ndo wa?” 

18Jésus atene na ala: “Ala gue na ya ti gbata ni na ndo ti pakara tongaso; ala tene 
na lo: ‘Wafango-ye atene: Ngbonga ti mbi aga nduru awe; mbi na adisiple ti mbi, 
e yeke sara ande matanga ti Pake na ndo ti mo.’ ” 

19Adisiple asara ye ni gi tongana ti so Jésus amu yanga na ala si ala leke kobe ti 
Pake ni. 

20Na lakui ni, Jésus na adisiple baleoko na use aduti ti te kobe. 

21So ala yeke te kobe ni, Jésus atene na ala: “Mbi tene na ala taa-tënë: mbeni oko 
na popo ti ala ayeke ka mbi.” 

22Vundu agbu be ti adisiple mingi si ala oko oko ato nda ti hunda lo, atene: “Kota 
Gbia, ayeke mbi?” 

23 Jésus akiri tënë na ala: “Zo so mbi na lo, e yeke yoro maboko oko na ya ti 
sembe, lo laa lo yeke ka mbi. 

24 Fade Molenge ti Zo ayeke kui gi tongana ti so Mbeti ti Nzapa atene tënë ni na 
ndö ti lo; me mawa na zo so ayeke ka ande Molenge ti Zo ni so! Ti zo ni so, 
tongana a du lo fade pepe, ka ayeke nzoni mingi!” 

25Judas, zo ti kango Jésus amu tënë si lo tene: “Wafango-ye, ayeke mbi?” Jésus 
akiri tënë na lo, atene: “Tënë ni laa mo tene awe so.” 

Kobe ti Kota Gbia 
(Marc 14.22-26; Luc 22.15-20; 1 Kor 11.23-25) 

26So ala yeke te kobe, Jésus amu mapa, lo mu singila na Nzapa; na pekoni lo fâ 
ya ni, lo mu na adisiple si lo tene: “Ala mu ni ate, so ayeke tere ti mbi.” 

27Na pekoni, lo mu kopo ti vin, lo mu singila na Nzapa si lo mu ni na ala, lo tene: 
“Ala kue anyon ni, 

28 ngbanga ti so ayeke mene ti mbi, mene so abongbi azo na Nzapa na ya 
ti mbuki; mene so atuku ndali ti gba ti azo titene azi siokpari ti ala. 

29Mbi tene na ala: fade mbi yeke kiri ti nyon ngu ti le ti vinye pepe, ngbii asi na 
lango so fade mbi na ala, e yeke nyon fini vin na ya ti Kodro-gbia ti Nzapa, Babâ 
ti mbi.” 

30Na peko ti so ala he bia ti gondango Nzapa awe, ala mu lege ti gue na hoto ti 
a-olive. 

Fade Pierre ayeke bere tënë ti Jésus 
(Marc 14.27-31; Luc 22.31-34; Jean 13.36-38) 

31 Tongaso, Jésus atene na adisiple ti lo: “Gi na bi so, fade ala kue ayeke zia mbi 
ti hon, ngbanga ti so Mbeti ti Nzapa atene: ‘Fade mbi yeke fâ wabatango-taba si 
ataba ni ayeke kangbi kirikiri.’ 

32 Me tongana mbi zingo ande na kuâ, mbi yeke hon kozo ti ala na Galile.” 

33Pierre atene na lo: “Tongana azo kue azia mo ahon, fade mbi yeke zia mo oko 
pepe.” 

34Jésus akiri tënë na lo: “Mbi tene na mo taa-tënë: gi na bi so, kozo titene koli-
kondo atoto, fade mo yeke bere tënë ti mbi fani ota.” 

35Pierre atene na lo: “Tongana ayeke titene mbi na mo, e kui, mbi yeke bere 
tënë ti mo oko pepe!” Adisiple ni kue atene gi oko tënë so. 

Jésus asambela na Getsemane 
(Marc 14.32-42; Luc 22.39-46) 

36Jésus na adisiple ti lo asi na mbeni ndo so iri ni Getsemane si lo tene na ala: 
“Ala duti na ndo so, mbi yeke gue kâ ti sambela.” 

37Lo mu Pierre na amolenge ti Zebede use na tere ti lo si lo na ala ague. Vundu 
ato nda ti gbu lo si mbeto asara lo ahon ndoni. 

38Tongaso lo tene na ala: “Be ti mbi ayeke na vundu mingi, mo baa mo tene, mbi 
ye ti kui kuingo; ala ngba na ndo so, mbi na ala, e lango pepe!” 

39Lo hon yongoro kete, lo ti, lo kpo li ti lo na sese, lo sambela, lo tene: “Babâ ti 
mbi, tongana lege ayeke daa, ayeke nzoni kopo ti pasi so ahon yongoro na tere 
ti mbi. Me mbi ye pepe titene mo sara ye so be ti mbi aye, me mo sara gi ye so 
be ti mo aye.” 

40Na pekoni, lo kiri lo ga na mbage ti adisiple si lo wara ala na lango. Lo tene na 
Pierre: “Ala lingbi ti ngba na le ti ala tongaso ndali ti mbi na ya ti ngbonga oko 
pepe? 

41Ala lango pepe! Ala sambela si ala ti na ya ti ye ti tarango be pepe. Yingo ti zo 
ayeke na nzara ti sarango nzoni ye, me zo ni ayeke na ngangu pepe.” 

42Lo kiri lo gue yongoro ti fani use ni si lo sambela, lo tene: “Babâ ti mbi, tongana 
kopo so alingbi ti hon yongoro na tere ti mbi pepe si mo ye mbi nyon ni, ayeke 
nzoni mo sara gi ye so be ti mo aye!” 

43Lo kiri lo ga na mbage ti adisiple ni si lo wara ala na lango, ngbanga ti so lango 
ahon ndö ti ala. 

44Jésus azia ala, lo kiri lo gue yongoro si lo sambela ti fani ota ni, lo tene gi oko 
tënë so lo tene kozoni so. 

45Lo kiri lo ga na mbage ti adisiple si lo tene na ala: “Ala ngba ti lango? Ala ngba 
ti wu tere ti ala? Ngbonga ni aga nduru awe; a yeke mu Molenge ti Zo ti zia lo 
na maboko ti azo ti siokpari. 

46Ala londo e gue! Baa, zo ti kango mbi asi awe!” 

Azo agbu Jésus 
(Marc 14.43-50; Luc 22.47-53; Jean 18.3-12) 

47So Jésus angba ti tene tënë, Judas, mbeni oko ti adisiple baleoko na use asi; lo 
ga na azo gbani gbani na tere ti lo. Azo ni kue amu ayongoro zeme na akeke na 
maboko ti ala. Akota wayango-sandaga na akangba ti azuife laa atokua ala. 

48Judas, zo ti kango Jésus, afa na azo ni ye so fade lo yeke sara; lo tene: “Zo so 
mbi yeke su ande ngbangba ti lo, andaa lo laa. Ala gbu lo.” 

49Gi hio tongaso, Judas aga nduru na tere ti Jésus si lo tene na lo: “Wafango-ye, 
mbi bara mo!” Na pekoni, lo su ngbangba ti lo. 

50Jésus atene na lo: “Ita, mo sara ye so mo ga ngbanga ni so!” Azo so amu peko 
ti Judas aga, ala zia maboko na ndö ti Jésus si ala gbu lo. 

51 Mbeni disiple oko ti Jésus agboto yongoro zeme ti lo, lo de mbeni zo ti kua ti 
kota wayango-sandaga si lo fâ mê ti lo. 

52Jésus atene na lo: “Kiri yongoro zeme ti mo na plase ni, ngbanga ti so azo so 
kue afâ zo na yongoro zeme, fade ala yeke kui kuâ ti yongoro zeme. 

53Mo baa mo tene, mbi lingbi ti hunda na Babâ ti mbi ti mu na mbi maboko 
pepe? Lo lingbi ti tokua na mbi fafadeso a-ange so wungo ti ala ahon wungo ti 
aturugu na ya ti akota bongbi baleoko na use. 

54Tongana mbi iri a-ange ni, fade tënë ti Mbeti ti Nzapa ayeke ga taa-tënë 
tongana nyen? Mbeti ti Nzapa atene, fade ye ni ayeke duti tongaso.” 

55 Na pekoni, Jésus atene na gba ti azo ni, atene: “Ala ga na ayongoro zeme na 
akeke ti gbu mbi, mo baa mo tene, mbi yeke zo ti nzi! Lakue mbi yeke duti na ya 
ti kota da ti Nzapa ti fa ye, me ala gbu mbi pepe! 

56Me ye so kue asi tongaso si tënë ti yanga ti awayanga-Nzapa so a su na mbeti 
ando so aga taa-tënë.” Tongaso adisiple kue azia lo si ala kpe ahon. 

Jésus na gbe ti azo ti Kota Bongbi ti Fango Ngbanga 
(Marc 14.53-65; Luc 22.54-55,63-71; Jean 18.13-14,19-24) 

57Azo so agbu Jésus so ague na lo na Kaife, kota wayango-sandaga. Andaa 
awafango-ndia na akangba abongbi tere ti ala kâ awe. 

58Pierre ague na peko ti Jésus, me lo yeke gue nduru nduru pepe; lo gue ngbii 
lo si na ya ti gbagba ti kota wayango-sandaga. Lo li si lo na azo ti kua ayeke duti 
na sese na ndo oko, lo yeke ku ti baa wala ye ni ayeke hunzi ande tongana nyen. 

59Akota wayango-sandaga na azo kue ti Kota Bongbi ti Fango Ngbanga ayeke gi 
lege ti wara mbeni tënë ti mvene ti bi na li ti Jésus, ti fâ ngbanga ti kuâ na li ti lo; 

60me ala wara ni pepe, ataa so azo mingi aga na atënë ti mvene ti bi na li ti lo. Ti 
hunzi na ni, ambeni koli use aga aluti 

61 si ala tene: “Koli so atene lani, atene: ‘Mbi lingbi ti kungbi kota da ti Nzapa si 
mbi yeke kiri ti leke ni na ya ti lango ota.’ ” 

62Kota wayango-sandaga alondo si lo tene na Jésus: “Mo yeke na tënë ti kiri na 
ni pepe? Tënë ti nyen laa azo so ayeke tene na iri ti mo so?” 

63Me Jésus azi yanga oko pepe. Kota wayango-sandaga atene na lo: “Mbi hunda 
na mo ti deba yanga ti mo, na iri ti Nzapa so ayeke na fini, mo tene na e: Mo 
yeke Mesii, Molenge ti Nzapa?” 

64 Jésus akiri tënë na lo: “Gi tënë ni laa mo tene awe so. Me mbi tene na ala so 
fade ala yeke baa Molenge ti Zo aduti na tere ti Nzapa so ngangu ti lo ahon 
angangu kue; lo yeke duti na mbage ti maboko ti lo ti koli. Lo yeke londo na 
yayu, lo duti na ndö ti ambinda ti ga.” 

65 Tongaso kota wayango-sandaga ni asuru ya ti bongo ti lo si lo tene: “Lo zonga 
Nzapa awe! E ye ti kiri ti hunda mbeni zo na tënë ngbanga ti nyen? Ala ma zonga 
so lo zonga na Nzapa so awe! 

66Ti be ti ala, ala tene nyen?” Azo ni akiri tënë na lo: “Lo lingbi na kuâ!” 

67 Na pekoni, ala tuku ngu ti yanga ti ala na le ti lo si ala kpo lo na gobo, ambeni 
apika ngbangba ti lo, 

68ala tene: “Mo so mo yeke Mesii so, sara tongana wayanga-Nzapa: fa na e, zo 
wa laa apika mo?” 

Pierre abere tënë ti Jésus 
(Marc 14.66-72; Luc 22.56-62; Jean 18.15-18,25-27) 

69Pierre ayeke duti na gigi na ya ti gbagba ni. Mbeni wali so ayeke sara kua kâ 
aga nduru na tere ti lo si atene na lo: “Mo nga, mo yeke mu peko ti Jésus, zo ti 
Galile so!” 

70Me Pierre abere na le ti azo kue, lo tene: “Mbi hinga tënë so mo ye ti tene so 
pepe!” 

71So Pierre amu lege ti gue na yanga ti gbagba, mbeni wali nde so ayeke sara 
kua kâ abaa lo si atene na azo so ayeke kâ, atene: “Koli so ayeke mu nga peko ti 
Jésus, zo ti Nazaret!” 

72Pierre akiri abere; lo deba yanga ti lo, lo tene: “Mbi hinga koli so oko pepe!” 

73Kete na pekoni, azo so ayeke kâ aga nduru na Pierre si ala tene na lo: “Taa-
tënë, mo nga, mo yeke mbeni zo ti Jésus! Sarango tënë ti mo aka mo awe.” 

74Pierre ato nda ti deba yanga ti lo, atene: “Ayeke nzoni Nzapa afâ ngbanga na 
li ti mbi tongana mbi tene mvene! Mbi hinga koli so oko pepe!” Gi na pekoni, 
koli-kondo atoto. 

75Pierre adabe ti lo na tënë so Jésus atene lani na lo, atene: “Kozo titene koli-
kondo atoto, fade mo yeke bere tënë ti mbi fani ota.” Lo sigigi si lo toto ngangu 
mingi. 

Matthieu 27 

A gue na Jésus na gbe ti Pilate 
(Marc 15.1; Luc 23.1-2; Jean 18.28-32) 

1Na ndaperere, akota wayango-sandaga kue na akangba ti azuife abongbi ti fâ 
ngbanga ti kuâ na li ti Jésus. 

2Ala kanga lo, ague na lo si ala zia lo na maboko ti govoronere Pilate. 

Judas afâ tere ti lo 
(Awat 1.18-19) 

3 So Judas, zo ti kango Jésus, abaa so azo afâ ngbanga na li ti Jésus awe, be ti lo 
aso mingi si lo kiri na ale ti nginza baleota ti akota wayango-sandaga 
na akangba na ala. 

4Lo tene na ala: “Mbi sara siokpari awe, ngbanga ti so mbi ka na ala mbeni zo 
so asara sioni oko pepe.” Me ala kiri tënë na lo, atene: “Ti e daa nyen? So abaa 
gi mo!” 

5Tongaso Judas atuku nginza ni na ya ti kota da ti Nzapa si lo sigigi, lo gue. Na 
pekoni, lo kanga kamba na go ti lo si lo fâ tere ti lo. 

6Akota wayango-sandaga aro nginza ni si ala tene: “Ndia ti e ake titene e zia 
nginza so na ya ti sanduku ti nginza ti kota da ti Nzapa, ngbanga ti so nginza ti 
mene laa.” 

7Na peko ti so ala bongbi si ala ma tere awe, ala mu nginza ni avo na yaka ti 
mbeni wasarango-ta si yaka ni aga ndo ti lungo akuâ ti awande. 

8Ndani laa azo airi yaka ni “yaka ti mene” ngbii asi laso. 

9 Tongaso, tënë so wayanga-Nzapa Jérémie atene so aga taa-tënë; lo tene ando, 
lo tene: “Ala mu ale ti nginza baleota so ayeke wungo ti nginza so azo ti Israel 
ayeda ti diko ndali ti lo, 

10ala vo na yaka ti wasarango-ta, tongana ti so lani Kota Gbia amu yanga na 
mbi.” 

Pilate ahunda mbeni tënë na Jésus 
(Marc 15.2-5; Luc 23.3-5; Jean 18.33-38) 

11Jésus aluti na gbe ti govoronere Pilate. Pilate ahunda lo, atene: “Mo yeke gbia 
ti azuife?” Jésus akiri tënë na lo: “Ni laa mo tene so.” 

12So akota wayango-sandaga na akangba abi tënë na li ti lo so, lo zi yanga oko 
pepe. 

13Tongaso Pilate atene na lo: “Mo ma atënë so kue ala yeke bi na li ti mo so 
pepe?” 

14Me Jésus akiri tënë oko na lo pepe, nilaa li ti govoronere ni kue akpe. 

A fâ ngbanga ti kuâ na li ti Jésus 
(Marc 15.6-15; Luc 23.13-25; Jean 18.39–19.16) 

15Lakue na matanga ti Pake, govoronere ayeke zi mbeni zo ti kanga oko, lo so 
be ti azo ti kodro ni aye titene a zi lo na kanga. 

16Na ngoi ni so, mbeni zo ti kanga oko so azo ahinga lo mingi ayeke daa, iri ti lo 
Jésus Barabas. 

17Pilate ahunda azo so abongbi so, atene: “Zo wa laa ala ye mbi zi lo na ala? Jésus 
Barabas wala Jésus so a iri lo Mesii?” 

18Biani, Pilate ahinga atene, ala zia Jésus na maboko ti lo, ngbanga ti so kota be 
asara ala na tere ti lo. 

19So Pilate angba ti duti na ndo so a leke na lo ti fâ ngbanga, wali ti lo atokua na 
lo, atene: “Mo yoro yanga ti mo na ya ti tënë ti koli so pepe; lo sara sioni oko 
pepe. Na bi so, mbi baa pasi mingi na ya ti bango-li ndali ti lo.” 

20Akota wayango-sandaga na akangba apusu gba ti azo ni atene, ala hunda 
titene a zi Barabas si a fâ Jésus. 

21Govoronere ni akiri amu tënë si lo hunda ala, lo tene: “Na popo ti azo use so, 
zo wa laa ala ye titene mbi zi lo na ala?” Azo ni akiri tënë, atene: “Barabas!” 

22Pilate ahunda ala, atene: “Fade mbi yeke sara nyen na Jésus so a iri lo Mesii 
so?” Ala kue akiri tënë, atene: “A fâ lo na ndö ti keke ti kroa!” 

23Pilate akiri ahunda ala, atene: “Sioni ti nyen laa lo sara?” Me ala kiri adekongo 
ngangu, atene: “A fâ lo na ndö ti keke ti kroa!” 

24 So Pilate abaa atene, ni ha gbaa si wusuwusu ayeke gue guengo na nduzu, lo 
mu ngu si lo sukula maboko ti lo na le ti azo kue; lo tene na ala: “Ngbanga ti kuâ 
ti koli so ayeke na li ti mbi pepe! So abaa gi ala wani!” 

25Azo ni kue akiri tënë, atene: “E ye titene ngbanga ti kuâ ti lo ati na li ti e nga 
na amolenge ti e!” 

26Tongaso, Pilate azi Barabas na ala si lo mu yanga titene a pika Jésus na fimbo. 
Na pekoni, lo mu lo na ala titene a fâ lo na ndö ti keke ti kroa. 

Aturugu ahe Jésus 
(Marc 15.16-20; Jean 19.2-3) 

27Aturugu ti govoronere amu Jésus, ague na lo na yangbo ti govoronere ni si 
tanga ti aturugu ni kue abongbi na tere ti lo. 

28Ala zi bongo ti lo na tere ti lo si ala yu na lo mbeni kota bengba bongo. 

29Na pekoni, ala mu akamba ti ki aleke ni tongana kpoto ti gbia si ala zia na li ti 
lo, ala zia mbeni sosongo na maboko ti lo ti koli; ala kuku na gbe ti lo si ala to 
nda ti he lo, atene: “E bara mo, gbia ti azuife!” 

30Ala tuku ngu ti yanga ti ala na tere ti lo, ala mu sosongo ni si ala pika na li ti 
lo. 

31So ala zia lege ti hengo lo awe, ala zi bengba bongo ni si ala kiri ayu na lo bongo 
ti lo; ala mu lo, ague na lo ti fâ lo na ndö ti keke ti kroa. 

A kanga Jésus na ndö ti keke ti kroa 
(Marc 15.21-32; Luc 23.26-43; Jean 19.17-27) 

32So ala yeke sigigi na ya ti gbata ni, ala tengbi na mbeni koli ti Sirene so iri ti lo 
ayeke Simon. Ala gbu lo na ngangu titene lo yo keke ti kroa ti Jésus. 

33Ala si na ndo so iri ni Golgota; nda ti iri ni atene “Ndo-ti-abio-ti-li”. 

34 Aturugu ni amu vin, ala zia mbeni sengo ye na ya ni si ala mu na Jésus titene 
lo nyon. Jésus atara ni kete si lo ke ti nyon ni. 

35 So ala kanga lo na ndö ti keke ti kroa awe, ala bi dee si ala kangbi ya ti bongo 
ti lo na popo ti ala. 

36Na pekoni, ala duti na ndo so ti bata lo. 

37Na li ti keke ti kroa ti lo, ala zia mbeni mbeti so afa nda ti ngbanga so a fâ na li 
ti lo, atene: “So Jésus, gbia ti azuife.” 

38 A kanga nga ambeni zo ti sioni use na ndö ti akeke ti kroa na tere ti lo, oko na 
mbage ti maboko ti lo ti koli, oko na mbage ti maboko ti lo ti wali. 

39 Azo so ayeke hon nduru na tere ti lo ayingi li ti ala si ala zonga lo, 

40 atene: “Mo so mo tene, mo yeke kungbi kota da ti Nzapa titene mo kiri mo 
leke ni na ya ti lango ota so, mo soo tere ti mo wani na kuâ ma! Tongana mo 
yeke Molenge ti Nzapa, londo na ndö ti keke ti kroa ni fadeso, mo zu na sese e 
baa!” 

41Akota wayango-sandaga, awafango-ndia nga na akangba ahe lo na ngia, ala 
tene: 

42“Lo soo ambeni zo na kuâ, me lo lingbi ti soo tere ti lo wani pepe! So gbia ti 
Israel ni laa? Lo londo fadeso na ndö ti keke ti kroa, lo zu na sese si fade e ma 
na be na lo. 

43 Lo zia be ti lo na Nzapa si lo tene: ‘Mbi yeke Molenge ti Nzapa.’ Nzapa ni aga 
azi lo fadeso, e baa!” 

44Ataa azo ti sarango sioni so a kanga ala na keke ti kroa na tere ti lo ayeke 
zonga lo gi tongaso nga. 

Jésus akui 
(Marc 15.33-41; Luc 23.44-49; Jean 19.28-30) 

45Ti londo na bekombite ngbii asi na ngbonga ota, ndo avuko na ya ti kodro ni 
kue. 

46 Nduru na ngbonga ota, Jésus adekongo ngangu, atene: “Eli, Eli, lema 
sabaktani?” Ndani atene: “Nzapa ti mbi, Nzapa ti mbi, mo zia mbi ngbanga ti 
nyen?” 

47Ambeni zo so ayeke na tere ni, ama dekongo ti lo ni si ala tene: “Lo yeke iri 
Élie!” 

48 Mbeni oko na popo ti ala akpe hio amu ndokoro si lo yoro na ya ti kpingo vin; 
lo kanga na li ti mbeni sosongo si lo yoro ni na Jésus titene lo nyon. 

49Me ambeni atene: “Mo ku, e yeke baa wala Élie ayeke ga ti soo lo!” 

50Jésus akiri adekongo ngangu si lo kui. 

51 Gi na ndembe ni so, ya ti ridoo so a kanga na ya ti kota da ti Nzapa asuru use, 
alondo na nduzu ngbii asi na gbeni. Sese ayingi, ya ti akota têne asuru, 

52yanga ti adu ti kuâ azi si azo mingi ti Nzapa so akui azingo na kuâ. 

53Ala sigigi na ya ti adu ti kuâ ni. Na peko ti zingongo ti Jésus na kuâ, ala li na 
Jérusalem, gbata so ayeke nde si ayeke nzoni kue; kâ, azo mingi abaa ala. 

54So makonzi ti aturugu ni na aturugu so ayeke bata Jésus abaa sese so ayingi 
nga na aye so kue asi, mbeto agbu ala mingi si ala tene: “Taa-tënë, lo yeke 
Molenge ti Nzapa!” 

55 Awali mingi ayeke kâ, ala ngba ti ala yongoro si ala yeke baa ye ni: ala yeke 
tambula lani na peko ti Jésus, ala londo na Galile si aga ti sara kua na lo. 

56Na popo ti ala, Marie ti kodro ti Magdala, Marie mama ti Jacques na Joseph 
nga na mama ti amolenge ti Zebede ayeke daa. 

Joseph alu kuâ ti Jésus 
(Marc 15.42-47; Luc 23.50-56; Jean 19.38-42) 

57Na lakui, mbeni zo ti mosoro ti gbata ti Arimate aga, iri ti lo Joseph; lo nga lo 
yeke disiple ti Jésus. 

58Lo gue, lo baa Pilate si lo hunda lo titene lo mu kuâ ti Jésus. Tongaso Pilate 
amu yanga titene a mu kuâ ni na lo. 

59Joseph amu kuâ ni, lo kanga ni na fini kota bongo ti len, 

60lo zia kuâ ni na ya ti mbeni fini du ti kuâ so lo zi na ya ti kota têne aninga pepe. 
Andaa ayeke mbeni du ti kuâ so lo zi lani ndali ti lo wani. Na pekoni, lo mu 
mbeni kota têne, lo kanga na yanga ti du ti kuâ ni si lo gue. 

61Marie ti kodro ti Magdala na mbeni Marie ayeke nga kâ; ala duti si ala yeke 
baa ndo na yanga ti du ti kuâ ni. 

Aturugu abata du ti kuâ ti Jésus 

62Lango oko na pekoni, so ti tene lango so aga na peko ti lango so azuife ayeke 
leke aye ndali ti lango ti wungo tere, akota wayango-sandaga na afarizien 
abongbi ague na ndo ti Pilate; 

63 ala tene na lo: “Kota zo, na ndembe so zo ti mvene so ade na fini, lo tene lani, 
lo tene: ‘Na peko ti lango ota, fade mbi yeke zingo na kuâ.’ E dabe ti e na tënë 
so. 

64Tongaso, mo mu yanga titene aturugu abata du ti kuâ ni ngbii asi na peko ti 
lango ota, tongaso pepe, fade adisiple ti lo alingbi ti ga ti nzi kuâ ti lo si ala tene 
na azo, atene: ‘Lo zingo na kuâ awe!’ Fade tënë ti mvene ti ndani so ayeke duti 
sioni ahon ti kozoni.” 

65Pilate atene na ala: “Aturugu laa! Ala gue, abata du ti kuâ ni tongana ti so be ti 
ala aye!” 

66Tongaso ala gue, akanga kota têne ti yanga ti du ti kuâ ni ngangu, ala kpo 
mbeni nzoroko na yanga ni si ala zia aturugu ti bata ni. 

Matthieu 28 

Jésus azingo na kuâ 
(Marc 16.1-10; Luc 24.1-12; Jean 20.1-10) 

1 Na peko ti lango ti wungo tere, na ndaperere ti layenga, Marie ti kodro ti 
Magdala na mbeni Marie ni aga ti baa du ti kuâ ni. 

2Mo ye ti baa, sese ayingi ngangu mingi; ange ti Kota Gbia alondo na yayu azu 
na sese, lo pusu têne ti yanga ti du ni si lo duti na ndö ni. 

3Tere ti lo ayeke za tongana wâ ti bekpa si bongo ti lo avuru ahon ndoni. 

4Mbeto agbu aturugu ni si tere ti ala ado mingi, ala ga tongana azo so akui awe. 

5Me ange ni atene na awali ni: “Mbeto asara ala pepe; mbi hinga so ala yeke gi 
Jésus, lo so a fâ lo na ndö ti keke ti kroa. 

6Lo yeke na ndo so pepe, lo zingo na kuâ awe tongana ti so lo tene tënë ni lani. 
Ala ga, ala baa ndo so lani lo lango daa. 

7 Ala gue hio atene na adisiple ti lo, atene: ‘Lo zingo na kuâ awe si lo hon kozo ti 
ala na Galile. Kâ laa ala yeke baa ande lo.’ Baa, tënë ni laa mbi tene na ala laa 
awe so.” 

8Awali ni alondo hio na yanga ti du ti kuâ ni, mbeto na ngia kue asi be ti ala si 
ala kpe, ague, atene tënë ni na adisiple ti Jésus. 

9Mo ye ti baa, Jésus aga atengbi na ala si lo tene na ala: “Mbi bara ala!” Ala ga 
nduru na tere ti lo, ala gbu gere ti lo si ala kuku na gbe ti lo. 

10Tongaso Jésus atene na ala: “Mbeto asara ala pepe. Ala gue, atene na a-ita ti 
mbi ti gue na Galile: kâ laa ala yeke baa ande mbi.” 

Tënë so aturugu atene 

11So awali ni ade na lege, ambeni turugu so abata du ti kuâ ni ague, ali na ya ti 
gbata si ala fa peko ti ye so asi so kue na akota wayango-sandaga. 

12Akota wayango-sandaga ni na akangba abongbi tere ti ala, ala ma tere si ala 
mu kota nginza na aturugu ni. 

13 Ala tene na ala: “Ala tene na azo, atene: ‘Adisiple ti lo aga na bi, ala nzi kuâ ti 
lo ahon na ni na ndembe so e ngba ti lango.’ 

14Tongana tënë ni asi na mê ti govoronere, fade e laa e yeke sara titene be ti lo 
ade si e yeke sara titene ala wara tënë pepe.” 

15Aturugu ni amu nginza ni si ala sara ye alingbi na tënë so a fa na ala. Nilaa 
tënë ti mvene so awu na popo ti azuife ngbii asi laso. 

Jésus atokua adisiple ti lo 
(Marc 16.14-18; Luc 24.36-49; Jean 20.19-23; Awat 1.6-8) 

16 Adisiple baleoko na oko ague na Galile, na li ti hoto so Jésus ahunda na ala ti 
gue daa. 

17So ala baa lo, ala kuku na sese na gbe ti lo, me ambeni na popo ti ala adekite. 

18Jésus aga nduru na tere ti ala si lo tene na ala: “A mu na mbi ngangu kue na 
yayu nga na sese. 

19 Tongaso, ala gue na ndo ti amara kue, ala sara si ala ga adisiple, ala batize ala 
na iri ti Babâ, ti Molenge na ti Yingo-Vuru; 

20ala fa na ala ti bata lege ti aye so kue mbi mu yanga na ala. Baa, mbi yeke na 
ala lakue ngbii asi na ngoi ti ndani.” 

Marc 

Marc 1 

Jean-Baptiste afa tënë na azo 
(Matt 3.1-12; Luc 3.1-18; Jean 1.19-28) 

1Nzoni Tënë na ndö ti Jésus Christ, Molenge ti Nzapa ato nda ni tongaso: 

2 A su na ya ti mbeti ti wayanga-Nzapa Ésaïe, atene: “Nzapa atene: ‘Baa, mbi 
tokua zo ti kua ti mbi kozo ti mo titene lo leke lege na mo. 

3 Mbeni go ayeke dekongo na benyama, atene: Ala leke lege ti Kota Gbia! Ala 
sara si lege ti lo aluti mbirimbiri!’ ” 

4Jean-Baptiste asi na ya ti benyama, lo yeke fa tënë na azo, lo tene: “Ala zia 
ngbene lege ti sarango ye ti ala, ala wara bateme si fade Nzapa ayeke zi 
asiokpari na li ti ala!” 

5Azo ti sese ti Judée kue na ala ti gbata ti Jérusalem aga na mbage ti Jean. Ala fa 
asiokpari ti ala na gigi si Jean abatize ala na ya ti ngu ti Jourdain. 

6 Jean ayu bongo so a sara na kua ti tere ti zambala, lo kanga kamba ti poro ti 
nyama na ya ti lo. Kobe ti lo ti tengo ni ayeke angadi na mafuta ti wotoro ti 
ngonda. 

7Lo fa tënë na azo, lo tene: “Mbeni zo so ngangu ti lo ahon ti mbi ayeke ga na 
peko ti mbi; mbi kpa zo ti kuku na sese ti zi kamba ti poro ti gere ti lo pepe. 

8Ti mbi, mbi yeke batize ala na ngu, me fade lo yeke batize ala na Yingo-Vuru.” 

Jean abatize Jésus 
(Matt 3.13–4.11; Luc 3.21-22; 4.1-13) 

9Mbeni lâ, Jésus alondo na Nazaret, mbeni kodro ti Galile, lo ga si Jean abatize 
lo na ya ti ngu ti Jourdain. 

10Gi so lo londo na ya ti ngu ni ti sigigi, lo baa yanga ti yayu azi si Yingo ti Nzapa 
azu na ndö ti lo tongana mbipa. 

11 Mbeni go alondo na yayu, atene: “Mo yeke Molenge ti mbi so mbi ye mo mingi; 
be ti mbi anzere na mo mingi.” 

12Hio na pekoni, Yingo apusu lo ti gue na benyama. 

13Lo sara lango baleosio kâ; Satan atara be ti lo na ya ti alango ni so. Lo duti na 
ndo so anyama ti ngonda ayeke daa si a-ange ayeke sara na lo. 

Jésus airi akozo disiple ti lo 
(Matt 4.12-22; Luc 4.14-15; 5.1-11) 

14Na peko ti so a bi Jean na da ti kanga, Jésus ague na Galile si lo fa Nzoni Tënë 
ti Nzapa na azo. 



1848 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

15 Lo tene: “Ngbonga ni alingbi awe, Kodro-gbia ti Nzapa aga nduru awe. Ala zia 
ngbene lege ti sarango ye ti ala, ala ma na be na Nzoni Tënë!” 

16So lo yeke hon na yanga ti kota ngu ti Galile, lo baa Simon na ita ti lo André. 
Ala yeke bi gbanda ti gi asusu. 

17Jésus atene na ala: “Ala mu peko ti mbi, fade mbi yeke sara si ala ga azo ti 
gingo azo.” 

18Gi hio tongaso, ala zia gbanda ti ala si ala mu peko ti lo. 

19Lo hon gi kete, lo baa Jacques na Jean, amolenge ti Zebede. Ala yeke na ya ti 
ngo si ala yeke leke gbanda ti ala. 

20Gi hio tongaso, Jésus airi ala. Ala zia babâ ti ala na azo ti kua ti lo na ya ti ngo 
ni si ala mu peko ti lo. 

Koli so ayeke na sioni yingo 
(Luc 4.31-37) 

21Jésus na adisiple ti lo ague na gbata ti Kapernaum. Na lango ti wungo tere, lo 
li na ya ti da ti sambelango Nzapa si lo to nda ti fa ye na azo. 

22 Azo so ama lo, li ti ala kue akpe ngbanga ti fango ye ti lo. Biani, lo fa ye ni 
tongana ti awafango-ndia pepe, me tongana zo ti komandema. 

23Gi na ndembe ni so, mbeni koli so ayeke na sioni yingo aga, ali na ya ti da ti 
sambelango Nzapa ni. Lo dekongo, 

24lo tene: “Ti mo na e nyen, Jésus, zo ti Nazaret? Mo ga ti fâ e? Mbi hinga mo, mo 
yeke zo ti nzoni kue so Nzapa azia mo nde si lo tokua mo.” 

25Jésus asuku na lo, atene: “Kanga yanga ti mo, mo sigigi na ya ti koli so!” 

26Tongaso sioni yingo ni adekongo, lo yingi koli ni ngangu si lo sigigi na ya ti lo. 

27Li ti azo ni kue akpe si ala hunda tere ti ala, atene: “So nyen! Mbeni fini fango 
ye ni laa tongana ti zo ti komandema so? Ataa asioni yingo, lo mu yanga na ala 
si ala yeke ma gi yanga ti lo!” 

28Gi hio tongaso, sango ti Jésus amu ya ti sese ti Galile kue. 

Jésus akai kobela na tere ti gba ti azo 
(Matt 8.14-17; Luc 4.38-41) 

29Gi so ala sigigi na ya ti da ti sambelango Nzapa ni, Jésus amu Jacques na Jean 
na tere ti lo, ala gue na da ti Simon na André. 

30Tere ti mama ti wali ti Simon amu wâ mingi si lo yeke lango na gbogbo. Azo 
atene tënë ni hio na Jésus. 

31Lo gue na tere ti lo, lo gbu maboko ti lo si lo mu lo na nduzu. Tere ti mama ni 
ade, lo londo si lo to nda ti sara na ala. 

32Na lakui, so ndo ato nda ti vuko, azo amu azo so kue ayeke na kobela nga na 
azo so ayeke na asioni yingo aga na ala. 

33Azo ti gbata ni kue abongbi tere ti ala na yanga ti da ni. 

34Jésus akai kobela na tere ti azo mingi, lo tumba nga asioni yingo mingi; me ye 
oko so lo ke ayeke titene ayingo ni atene tënë, ngbanga ti so ala hinga lo kue. 

Jésus afa tënë na Galile 
(Luc 4.42-44) 

35Na ndaperere, so ndo angba kâ, Jésus azingo, lo sigigi na ya ti gbata ni si lo gue 
ti sambela na mbeni ndo so zo ayeke daa pepe. 

36Simon na amba ti lo alondo si ala yeke gi lo. 

37Na ndembe so ala wara lo, ala tene na lo: “Azo kue ayeke gi mo.” 

38Jésus atene na ala: “E gue na mbeni ndo nde, na ya ti akete kodro so ayeke 
nduru ge titene mbi fa nga Nzoni Tënë daa. Biani, ye so mbi ga ndali ni laa.” 

39 Tongaso Jésus atambula na ya ti ada ti sambelango Nzapa na sese ti Galile 
kue; lo fa Nzoni Tënë si lo tumba nga asioni yingo. 

Jésus asara si tere ti mbeni zo ti buruma aga nzoni 
(Matt 8.1-4; Luc 5.12-16) 

40Mbeni zo ti buruma aga na tere ti Jésus, lo kuku na gbe ti lo si lo voro tere ti 
lo na lo, lo tene: “Tongana mo ye, mo lingbi ti sara si tere ti mbi aga nzoni.” 

41Mawa ti lo agbu Jésus; lo yoro maboko ti lo, lo ndu koli so si lo tene na lo: “Mbi 
yeda! Ayeke nzoni tere ti mo aga nzoni.” 

42Gi hio tongaso, buruma ni alondo si tere ti lo aga nzoni. 

43Jésus asuku na lo ngangu si gi na pekoni, lo tumba lo, 

44 lo tene: “Mo tene tënë ni na zo oko pepe, me mo gue, mo fa tere ti mo na 
wayango-sandaga, mo mu sandaga so Moïse amu yanga ando ti mungo ni so. 
Tongaso si mo fa na le ti azo kue so tere ti mo aga nzoni awe.” 

45Me koli so ahon gi kete, lo to nda ti dekongo na tënë ni si lo fa ni na azo kue. 
Ndani laa, Jésus alingbi ti li na ya ti ambeni gbata na le ti azo pepe; lo gue, lo 
duti na ndo so azo ayeke daa pepe. Azo alondo na ya ti ando nde nde si ala gue 
na lo kâ. 

Marc 2 

Koli so mbeni mbage ti tere ti lo abuba 
(Matt 9.1-8; Luc 5.17-26) 

1Lango kete na pekoni, Jésus akiri na Kapernaum. So azo ama a tene, lo yeke na 
yanga-da, 

2ala ga, abongbi tere ti ala gbani gbani. Ndo ayeke daa mbeni pepe, ataa na 
yanga ti da ni kue. Jésus ayeke fa tënë ti Nzapa na ala. 

3Azo aga na lo mbeni zo so mbage ti tere ti lo abuba; akoli osio laa ayo zo ni. 

4Lege ti gue na lo na Jésus ayeke daa pepe, ngbanga ti so azo ayeke gbani gbani. 
Tongaso ala gue na li ti da ni, ala zi mbage ti li ti da ni taa na ndö ti Jésus si ala 
yoro koli so na kelekpa ti lo kue na Jésus. 

5Jésus abaa mabe ti azo ni si lo tene na zo so mbage ti tere ti lo abuba so, lo tene: 
“Molenge ti mbi, a zi asiokpari ti mo awe.” 

6Ambeni wafango-ndia ayeke duti kâ; ala yeke tene na be ti ala: 

7“Ngbanga ti nyen si koli so ayeke zonga Nzapa tongaso? Zo wa laa alingbi ti zi 
asiokpari ti azo? Gi Nzapa oko!” 

8Gi hio tongaso, Jésus ahinga tënë ti be ti ala si lo hunda ala, lo tene: “Ala yeke 
tene mara ti atënë tongaso na be ti ala ngbanga ti nyen? 

9Ti tene na zo so mbage ti tere ti lo abuba so, atene: ‘A zi asiokpari ti mo awe’, 
wala ti tene: ‘Londo, mo mu kelekpa ti mo, mo tambula’, so wa laa ayeke ngangu 
pepe?” 

10Me ti sara si ala hinga atene, Molenge ti Zo ayeke na ngangu ti zi asiokpari na 
ndö ti sese so, Jésus atene na zo so mbage ti tere ti lo abuba so, atene: 

11“Londo, mo mu kelekpa ti mo, mo gue na da ti mo!” 

12Gi hio tongaso, koli ni alondo na le ti azo kue, lo mu kelekpa ti lo si lo gue. Azo 
so ayeke kâ si abaa lo, li ti ala kue akpe; ala gonda Nzapa, atene: “E de ti baa 
mara ti ye tongaso laoko pepe!” 

Jésus airi Lévi 
(Matt 9.9-13; Luc 5.27-32) 

13Jésus akiri ague na yanga ti ngu ti Galile; gba ti azo aga na tere ti lo si lo yeke 
fa ye na ala. 

14So lo yeke hon, lo baa Lévi, molenge ti Alfe, lo yeke duti na ndo so azo ayeke 
futa lapo daa. Jésus atene na lo: “Mu peko ti mbi!” Lévi alondo si lo mu peko ti 
Jésus. 

15Na pekoni, Jésus ague ti te kobe na da ti Lévi. Azo ti rongo nginza ti lapo na 
azo ti siokpari mingi aduti na tere ti lo na adisiple ti lo. Amara ti azo mingi 
tongaso laa ayeke mu peko ti Jésus. 

16So Jésus na azo ti rongo nginza ti lapo na azo ti siokpari ayeke te kobe, 
ambeni farizien so ayeke awafango-ndia abaa lo si ala hunda adisiple ti lo, 
atene: “Ngbanga ti nyen si lo yeke te kobe na azo ti rongo nginza ti lapo na azo 
ti siokpari?” 

17Jésus ama ala si lo tene na ala: “Azo so ayeke na nzoni tere ayeke na nzara ti 
gue ti baa wanganga pepe; me gi azo ti kobela laa ayeke na nzara ti gue ti baa 
wanganga. Mbi ga ti iri azo so ayeke mbirimbiri pepe, me mbi ga ti iri azo ti 
siokpari.” 

Tënë na ndö ti kengo kobe ti sambela 
(Matt 9.14-17; Luc 5.33-39) 

18Mbeni lâ, adisiple ti Jean-Baptiste na afarizien ake kobe ti sambela. Ambeni 
zo aga, ahunda Jésus, atene: “Ngbanga ti nyen si adisiple ti Jean na adisiple ti 
afarizien ake kobe si adisiple ti mo ayeke ke kobe pepe so?” 

19Jésus atene na ala: “Azo so a tisa ala na matanga ti mungo tere ti koli na wali, 
fade ala lingbi ti ke kobe ti sambela na ndembe so koli ni ade na popo ti ala? 
Oko pepe! Tongana koli ti wali ni ade na popo ti ala, ala lingbi ti ke kobe pepe. 

20Me ambeni lango ayeke ga so fade a yeke mu koli ni na popo ti ala, a hon na 
lo. Tongaso, na lango so laa fade ala yeke ke kobe.” 

21“Zo alingbi ti mu fini yanga ti bongo ti fu na le ti ka ti ngbene bongo pepe, 
ngbanga ti so fade fini yanga ti bongo ni ayeke suru ngbene bongo ni si le ti ka 
ni aga kota. 

22Zo alingbi nga ti tuku fini vin na ya ti ngbene bozo ti poro pepe, ngbanga ti so 
fade vin ni ayeke sungba ya ti bozo ni si vin ni na bozo ni kue abuba. Zo ayeke 
zia fini vin gi na ya ti fini bozo ti poro.” 

Jésus na tënë ti lango ti wungo tere 
(Matt 12.1-8; Luc 6.1-5) 

23 Na mbeni lango ti wungo tere, Jésus ayeke hon na ya ti ayaka ti ble. Na hongo 
ti ala, adisiple ti lo ayeke fâ ambeni le ti ble ni. 

24 Tongaso afarizien atene na Jésus: “Ngbanga ti nyen si adisiple ti mo ayeke 
sara ye so Ndia ake titene zo asara ni na lango ti wungo tere?” 

25Jésus akiri tënë na ala: “Ye so David asara ando na ndembe so nzara asara lo, 
lo na azo so amu peko ti lo si ala yeke na ye ti tengo ni pepe, ala diko tënë ni 
pepe? 

26 David ali na ya ti da ti Nzapa, lo mu mapa so a mu na sandaga na Nzapa, lo te 
ni si lo mu mbeni na azo so amu peko ti lo. Na ngoi ni so, Abiatar laa ayeke kota 
wayango-sandaga. Andaa a mu lege gi na awayango-sandaga ti te mapa ni!” 

27Jésus akiri atene na ala: “A sara lango ti wungo tere ndali ti zo, me a sara zo 
ndali ti lango ti wungo tere pepe. 

28Ndani laa Molenge ti Zo ayeke nga makonzi ti lango ti wungo tere.” 

Marc 3 

Koli so maboko ti lo abuba 
(Matt 12.9-14; Luc 6.6-11) 

1Jésus akiri ague na ya ti da ti sambelango Nzapa; mbeni koli so maboko ti lo 
abuba ayeke kâ. 

2Le ti azo ni ayeke gi na tere ti Jésus; ala yeke ku ti baa wala lo yeke kai kobela 
ti koli so na lango ti wungo tere titene ala wara mbeni tënë ti bi na li ti lo. 

3Jésus airi koli ni, atene: “Londo, mo luti na le ti azo kue!” 

4Na pekoni, lo hunda azo ni, lo tene: “Ndia afa nyen na e? A fa na e ti sara nzoni 
wala sioni, ti soo fini ti zo wala ti fâ zo na lango ti wungo tere?” Me zo oko akiri 
tënë pepe. 

5Jésus abaa le ti ala oko oko kue na ngonzo; be ti lo awara vundu ngbanga ti 
sioni be ti ala. Lo tene na koli ni: “Yoro ya ti maboko ti mo.” Lo yoro ni si maboko 
ti lo akiri aga nzoni. 

6So afarizien asigigi na ya ti da ti sambelango Nzapa ni, ala gue hio awara azo ti 
kama poroso ti Herode; ala bongbi ti gi lege ti fâ Jésus. 

Gba ti azo aga ti baa Jésus 

7Jésus na adisiple ti lo agboto tere ti ala si ala gue na tere ti kota ngu ti Galile. 
Gba ti azo alondo na Galile nga na Judée aga si ala mu peko ti lo. 

8Ambeni alondo na Jérusalem; ambeni alondo na sese ti Idume nga na sese so 
ayeke na mbage ti ngu ti Jourdain; ambeni alondo na akodro so ayeke nduru na 
Tir nga na Sidon. Gba ti azo so aga, ngbanga ti so ala ma tënë ti aye so Jésus 
ayeke sara. 

9Tongaso Jésus ahunda na adisiple ti lo ti leke mbeni ngo ti ku na lo si azo ni 
alingbi ti pete lo pepe. 

10 Biani, azo ti kobela ayeke gbugburu tere ti ala ti ndu Jésus, ngbanga ti so lo 
kai kobela ti azo mingi. 

11Azo so ayeke na asioni yingo, tongana ala baa lo, ala ti na gbe ti lo, ala dekongo, 
atene: “Mo yeke Molenge ti Nzapa!” 

12Me Jésus asuku na ala ngangu titene ala sigigi na nda ti lo pepe. 

Jésus asoro awatokua baleoko na use 
(Matt 10.1-4; Luc 6.12-16) 

13Na pekoni, Jésus ague na li ti hoto; lo iri azo so be ti lo aye si ala ga na tere ti 
lo. 

14Na popo ti ala, lo soro azo baleoko na use so lo di iri ti ala awatokua. Lo soro 
ala ti duti na tere ti lo nga titene lo tokua ala ti fa Nzoni Tënë. 

15Lo mu na ala ngangu ti tumba asioni yingo. 

16Azo baleoko na use so lo soro ala ayeke azo tongana: Simon so Jésus adi iri ti 
lo Pierre, 

17Jacques na ita ti lo Jean so ala yeke amolenge ti Zebede – Jésus adi iri ti ala 
Boanerges, so nda ni atene: “Amolenge ti bekpa” –, 

18André, Philippe, Barthélemy, Matthieu, Thomas, Jacques, molenge ti Alfe, 
Tade, Simon so ayeke tiri ndali ti lipandaa ti kodro, 

19na Judas Iskariote, lo so lo yeke ka ande Jésus. 

Jésus na sewa ti lo 

20Na pekoni, Jésus akiri na da. Azo akiri abongbi gbani gbani, lege titene lo na 
adisiple ti lo ate kobe ayeke daa pepe. 

21So asewa ti Jésus ama tënë ni, ala ga si ala ye ti mu lo, ngbanga ti so ala tene: 
“Li ti lo aga kirikiri awe!” 

Jésus akiri tënë na awafango-ndia 
(Matt 12.22-32; Luc 11.14-23; 12.10) 

22 Ambeni wafango-ndia so alondo na Jérusalem aga, atene: “Beelzebul ayeke 
na ya ti lo, makonzi ti asioni yingo laa amu na lo ngangu ti tumba ayingo so.” 

23Jésus airi ala si lo fa na ala mbeni toli, lo tene: “Satan alingbi ti tumba Satan? 

24Kodro so kue azo ni akangbi si ala yeke tiri na popo ti ala, fade kodro ni alingbi 
ti ngba kodro pepe. 

25Tongana azo ti ya ti sewa akangbi si ala yeke tiri na popo ti ala, fade sewa ni 
alingbi ti ngba pepe. 

26Tongana Satan alondo ti tiri na lo wani si kodro ti lo akangbi, ngangu ti lo 
alingbi ti ngba pepe, me fade ayeke hunzi. 

27“Titene mbeni zo ali na ya ti da ti mbeni ngangu koli ti nzi ye, ayeke nzoni lo 
kanga koli ni si fade lo lingbi ti nzi aye ti da ni. 

28Mbi tene na ala taa-tënë: asioni ye so kue azo asara, ataa zonga so ala zonga 
na Nzapa, fade lo yeke zi tënë ni na li ti ala. 

29 Me zo so azonga Yingo-Vuru, fade Nzapa ayeke zi tënë ni na li ti lo laoko pepe; 
siokpari ni ayeke ngba na li ti lo kpu na kpu.” 

30Jésus atene na ala tënë so, ngbanga ti so azo ni atene: “Sioni yingo ayeke na 
ya ti lo.” 

Taa sewa ti Jésus ayeke zo wa? 
(Matt 12.46-50; Luc 8.19-21) 

31Mama ti Jésus na a-ita ti lo aga; ala ngba na gigi si ala tokua mbeni zo ti iri lo. 

32Gba ti azo aduti na tere ti lo si a tene na lo: “Baa, mama ti mo na a-ita ti mo 
ayeke na gigi, ala yeke hunda mo.” 

33Jésus akiri tënë: “Mama ti mbi na a-ita ti mbi ayeke azo wa?” 

34Na pekoni, lo baa azo so aduti, angoro lo so si lo tene: “Ala baa, mama ti mbi 
na a-ita ti mbi laa so. 

35Biani, zo so asara ye so be ti Nzapa aye ayeke ita ti mbi ti koli, wala ti wali, 
wala mama ti mbi.” 

Marc 4 

Toli ti ale ti kobe 
(Matt 13.1-9; Luc 8.4-8) 

1 Jésus akiri ayeke fa ye na azo na yanga ti kota ngu ti Galile. Azo abongbi gbani 
gbani na tere ti lo. Tongaso lo ko na ya ti ngo, lo duti na ya ni. Gba ti azo ni angba 
ti ala na sese na yanga ti ngu ni. 

2Lo fa na ala aye mingi na lege ti atoli. Na ya ti aye so lo fa, lo tene: 

3“Ala ma! Mbeni zo ague na yaka ti lo ti bi ale ti kobe. 

4So lo yeke bi ale ti kobe ni, ambeni atuku na tere ti lege; andeke aga si ate ni 
kue. 

5Ambeni atuku na ndö ti sese so atêne ayeke daa, na ndo so sese ayeke daa 
mingi pepe. Ale ti kobe ni asigigi si akono hio, ngbanga ti so sese ni ali pepe. 

6So lâ asu ngangu, lâ ni agbi ale ti kobe ni si ahole, ngbanga ti so agere ni ali 
mingi pepe. 

7Ambeni le ni atuku na popo ti apere ti ki; apere ni alondo si akanga ndö ti ala 
kue, nilaa ala le pepe. 

8Ambeni le ni atuku na nzoni sese, ala sigigi, ala kono si ale: ambeni ale baleota, 
ambeni ale baleomene si ambeni ale ngbangbo oko.” 

9Jésus akiri atene: “Zo so ayeke na mê ti mango ndo, ayeke nzoni lo ma tënë so!” 

Jésus atene tënë na lege ti atoli ngbanga ti nyen? 
(Matt 13.10-17; Luc 8.9-10) 

10So Jésus ahon yongoro na tere ti gba ti azo ni awe, adisiple baleoko na use na 
ambeni zo so ayeke na tere ti lo ahunda lo na nda ti atoli so. 

11Lo tene na ala: “Ti ala azo ti mbi, Nzapa amu na ala lege ti hinga nda ti Kodro-
gbia ti Nzapa so angba na hondengo ni, me ti azo ti gigi, ala ma tënë ni na lege 
ti atoli 

12 titene: ‘ala yeke baa ndo, me ala yeke baa ye pepe; ala yeke ma ndo, me ala 
yeke ma ya ti atënë ni pepe, ngbanga ti ala yeke zia ngbene lege ti sarango ye ti 
ala si Nzapa azi tënë na li ti ala.’ ” 

Jésus afa nda ti toli ti ale ti kobe 
(Matt 13.18-23; Luc 8.11-15) 

13Na pekoni, Jésus ahunda ala, atene: “Ala hinga nda ti toli so pepe? Fade ala 
yeke hinga nda ti tanga ti atoli ni kue tongana nyen? 

14Zo ti bingo ale ti kobe na le ti yaka ayeke tongana zo so ayeke fa tënë ti Nzapa. 

15Ambeni zo ayeke tongana tere ti lege so ale ti kobe atuku daa. So tënë ni ati 
na mê ti ala, Satan aga hio, lo zi tënë ni na be ti ala. 

16Ambeni zo ayeke tongana sese so atêne ayeke daa; tongana ala ma tënë ni, ala 
yeda na ni hio na ngia, 

17me tënë ni ali na ya ti be ti ala pepe, ala kpengba pepe. So ye ti ngangu asi na 
ala wala ye ti vundu asi na ala ndali ti tënë ni, fafade ala zia lege ti mabe. 

18Ambeni zo ayeke tongana apere ti ki so ale ti kobe atuku daa; ala ma tënë ni, 

19me be ti ala agi ala mingi na ndö ti aye ti dunia so; amosoro ahanda ala, nzara 
ti aye kue asara ala. Aye so kue akanga ndö ti tënë ni si ale pepe. 

20Ambeni zo ayeke tongana ale ti kobe so atuku na nzoni sese; ala ma tënë ni, 
ala yeda na ni si ala le: ambeni ale baleota, ambeni ale baleomene si ambeni ale 
ngbangbo oko.” 

Toli ti lamba 
(Luc 8.16-18) 

21 Jésus atene na ala: “Zo ayeke zia wâ na lamba ti zia na gbe ti ta wala na gbe ti 
gbogbo? Lo yeke zia ni na ndö ti mbeni ye na nduzu pepe? 

22 Ye so kue angba na hondengo ni, fade ayeke sigigi polele na le ti azo; ye so 
kue angba na gbe mingo, fade azo ayeke hinga tënë ni. 

23Zo so ayeke na mê ti mango ndo, ayeke nzoni lo ma tënë so!” 

24 Lo kiri lo tene na ala: “Ala sara hange na tënë so ala yeke ma so! Ye so ala 
wani ayeke mu ti haka na ye na amba ti ala laa Nzapa ayeke mu ti haka na ye na 
ala; lo yeke zia mbeni na ndö ni. 

25 Biani, zo so ayeke na ye, fade a yeke kiri ti mu mbeni na ndö ni na lo; me zo 
so ayeke na ye pepe, ataa kete ye so lo yeke na ni, fade a yeke zi ni na maboko 
ti lo.” 

Toli ti le ti kobe so asigigi gi lo oko 

26Jésus akiri atene: “Kodro-gbia ti Nzapa ayeke tongana mbeni zo so abi le ti 
kobe na ya ti yaka. 

27Ataa lo lango, ataa lo lango pepe, bi na lâ, le ti kobe ni ayeke sigigi, akono; me 
lo hinga lege so le ti kobe ni asigigi si akono so pepe. 

28Gi sese wani laa asara si ye ni asigigi si akono. Kozoni gere ni akono, na 
pekoni, ale ni asigigi daa; ti hunzi na ni, le ti kobe ni akono nzoni. 

29 Tongana ale ti kobe ni abe awe, zo ni amu nzenze ti lo ti gue ti fâ ni, ngbanga 
ti ngoi ti fango le ti kobe ni alingbi awe.” 

Toli ti le ti mutarde 
(Matt 13.31-32,34; Luc 13.18-19) 

30Jésus akiri atene: “E lingbi ti haka Kodro-gbia ti Nzapa na nyen? Toli wa laa e 
lingbi ti mu ti fa na nda ni? 

31Kodro-gbia ti Nzapa ayeke tongana le ti keke so iri ni mutarde si a lu na sese; 
le ni ayeke kete kete ahon ale ti kobe ti dunia kue. 

32So a lu ni awe, keke ni akono aga kota ahon ambeni kugbe ti kasa kue ti yaka. 
Amaboko ni akono mingi si andeke asara da ti ala na gbe ti de ti akugbe ni.” 

33Jésus afa tënë mingi na azo na lege ti mara ti atoli tongaso. Lo fa na ala gi ye 
so ala lingbi ti ma ya ni. 

34Lo fa tënë na azo na lege ti toli, me tongana lo yeke gi lo oko na adisiple ti lo, 
lo fa nda ti tënë ni kue na ala. 

Jésus akai kota pupu 
(Matt 8.23-27; Luc 8.22-25) 

35Na lakui ni, Jésus atene na adisiple ti lo: “E fâ ngu, e gue na mbage ti ngu ni.” 

36Tongaso ala zia gba ti azo ni, ala ko na ya ti ngo so Jésus ayeke na ya ni si ala 
na lo ahon. Ambeni ngo nga ayeke hon na tere ti ala. 

37Me mbeni kota pupu alondo si ayeke ya ngangu. Amapo alondo si ngu ayeke 
tuku na ya ti ngo ni; ngu aga nduru ti si ya ti ngo ni. 

38Jésus ayeke lango na mbage ti ngbonda ti ngo ni; lo zia li ti lo na ndö ti koli. 
Adisiple ti lo azingo lo, atene: “Wafango-ye, kuâ so e yeke na ya ni so, ayeke 
senge na le ti mo?” 

39Lo londo, lo suku ngangu na pupu ni, lo tene: “Kai! Duti kpoo!” Tongaso pupu 
ni akai si ndo ade ngii. 

40Na pekoni, Jésus atene na adisiple ti lo: “Mbeto asara ala ngbanga ti nyen? Ala 
de ti duti na mabe pepe?” 

41Me tere ti ala kue ado, ala hunda tere ti ala, atene: “Zo so ayeke zo wa si pupu 
na ngu kue ayeke ma yanga ti lo so?” 

Marc 5 



1857 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Jésus atumba asioni yingo na ya ti mbeni koli 
(Matt 8.28-34; Luc 8.26-39) 

1Na pekoni, ala si na mbage ti kota ngu ti Galile, na sese ti azo ti Zeraza. 

2So Jésus asigigi na ya ti ngo ni, mbeni koli asigigi na popo ti adu ti kuâ hio si 
aga atengbi na Jésus. Koli so ayeke na mbeni sioni yingo na ya ti lo 

3si lo yeke lango gi na popo ti adu ti kuâ. Zo oko ti gbu lo ti kanga lo ayeke daa 
pepe, ataa na zingiri kue gbaa. 

4Lege mingi ala gbu agere ti lo na wen si ala kanga nga maboko ti lo na zingiri, 
me lo fâ ya ti zingiri ni na wen ni kue. Mbeni zo oko so ayeke na ngangu ti gbu 
lo titene lo duti kpoo ayeke daa pepe. 

5Bi na lâ, lo yeke fono gi na popo ti adu ti kuâ, wala na ndö ti ahoto si lo yeke 
dekongo, lo yeke mu atêne ti suru tere ti lo na ka. 

6So lo baa Jésus yongoro kâ, lo kpe loro, lo kuku na gbe ti lo 

7si lo dekongo ngangu, lo tene: “Jésus, Molenge ti Nzapa so ayeke na yayu kâ na 
ndö ti aye kue, ti mo na mbi nyen? Mbi hunda mo na iri ti Nzapa, sara sioni na 
mbi pepe!” 

8(Lo tene tongaso, ngbanga ti so Jésus atene: “Sioni yingo, mo sigigi na ya ti koli 
so!”) 

9Jésus ahunda lo, atene: “Iri ti mo ayeke nyen?” Lo kiri tënë na lo: “Iri ti mbi 
ayeke: ‘Gbani-gbani’, ngbanga ti so e yeke gbani gbani.” 

10Na pekoni, lo voro Jésus mingi titene lo tumba asioni yingo ni ti hon yongoro 
na sese ni pepe. 

11Andaa na ndo ni so, gba ti anguru ayeke gi kobe ti ala ti tengo ni nduru na hoto 
ni. 

12Tongaso asioni yingo ni avoro Jésus, atene: “Tokua e na ya ti anguru so titene 
e li na ya ti ala.” 

13Jésus ayeda na ala. Tongaso asioni yingo ni asigigi na ya ti koli ni si ala li na ya 
ti anguru ni. Li ti anguru ni kue ayeke nduru na saki use. Ala londo na loro na li 
ti hoto ni si ala tuku kue na ya ti ngu, ala kui. 

14Awabatango-nguru ni akpe si ala fa tënë ni na ya ti gbata ni nga na ya ti akete 
kodro ti yanga ti yaka. Tongaso azo aga ti baa ye so asi so. 

15Ala si na tere ti Jésus si ala baa koli so lani gba ti asioni yingo ayeke na ya ti lo 
so. Lo duti, lo yu bongo si li ti lo aga nzoni. Mbeto agbu ala kue. 

16Azo so abaa ye so asi so, ala tene na akoli ni tënë ti ye so asi na koli ni nga na 
ye so asi na anguru ni. 

17Tongaso ala voro Jésus ti londo na sese ti ala ti hon. 

18So Jésus ako na ya ti ngo ti gue, koli so fade ayeke na asioni yingo so avoro lo 
ti ngba na tere ti lo. 

19Me Jésus ake si lo tene na koli ni: “Kiri na ndo ti mo, na ya ti sewa ti mo si mo 
fa na azo tënë ti ye so kue Kota Gbia asara ndali ti mo na lege ti nzoni be ti lo.” 

20Koli ni ague si lo to nda ti fa tënë ti ye so kue Jésus asara na lo so na ya ti 
Agbata-Baleoko. Azo so kue ama tënë ni, li ti ala kue akpe. 

Molenge ti Yairus na wali so andu bongo ti Jésus 
(Matt 9.18-26; Luc 8.40-56) 

21Jésus afâ ngu na ngo, lo kiri na mbage ti ngu ni. Lo duti na yanga ti ngu ni si 
gba ti azo aga, abongbi na tere ti lo. 

22Mbeni makonzi ti da ti sambelango Nzapa aga; iri ti lo ayeke Yairus. So lo baa 
Jésus, lo ti na gbe ti lo 

23si lo voro Jésus mingi ti mu na lo maboko; lo tene: “Molenge ti mbi ti wali aga 
nduru ti kui. Mo ga, mo zia maboko ti mo na ndö ti lo titene lo soo kuâ si lo ngba 
na fini!” 

24Lo na Jésus amu lege ague. Gba ti azo amu peko ti Jésus si ala yeke pete lo 
mbage na mbage. 

25Mbeni wali ayeke daa, mene ayeke ga na tere ti lo mingi mingi, asara ngu 
baleoko na use awe. 

26Lo baa pasi mingi na ndo ti anganga si lo buba nginza ti lo kue na lege ti ala; 
me tere ti lo aga nzoni pepe. Kobela ti lo ni akiri aga ngangu ahon ti kozoni. 

27Lo ma tënë ti Jésus. Tongaso lo ga na popo ti gba ti azo ni, na mbage ti peko ti 
Jésus si lo ndu bongo ti lo. 

28Lo tene na be ti lo: “Tongana mbi ndu gi ti bongo ti lo, fade kobela ti mbi ayeke 
kai.” 

29Gi hio tongaso, kobela ti lo ni akai, tere ti lo aga nzoni. 

30Gi na oko ndembe ni so, Jésus ahinga atene, mbeni ngangu asigigi na ya ti tere 
ti ni. Lo baa azo so angoro lo si lo hunda ndo, lo tene: “Zo wa laa andu bongo ti 
mbi?” 

31Adisiple ti lo atene na lo: “Mo baa azo so ayeke pete mo mbage na mbage so 
kue, mo kiri mo hunda ndo, mo tene: ‘Zo wa laa andu mbi?’ ” 

32Me Jésus abaa ndo na tere ti lo kue ti baa zo wa laa asara ye so. 

33Wali ni ado na mbeto, ngbanga ti so lo hinga ye so asi fade na lo. Lo ga lo ti na 
gbe ti Jésus si lo tene na lo taa-tënë kue. 

34Jésus atene na lo: “Molenge ti mbi ti wali, mabe ti mo asoo mo awe. Kobela ti 
mo akai awe, mo gue nzoni.” 

35So Jésus angba ti tene tënë so, ambeni zo alondo na da ti Yairus aga; ala tene 
na lo: “Molenge ti mo ti wali akui awe. Mo ngba ti so li ti wafango-ye ngbanga ti 
nyen?” 

36Me Jésus azia be ti lo na tënë ti ala so pepe. Lo tene na Yairus: “Sara mbeto 
pepe, mo ma gi na be!” 

37Lo ke na azo kue ti mu peko ti lo, gi Pierre na Jean na ita ti lo Jacques. 

38Tongana ala si na da ti Yairus, Jésus abaa azo ayeke sara ye kirikiri; ambeni 
ayeke toto si ambeni ayeke dekongo. 

39Lo li na da ni si lo hunda ala, lo tene: “Nda ti aye so kue ayeke nyen? Ala yeke 
toto ngbanga ti nyen? Molenge so akui pepe, me lo yeke lango.” 

40Ala he lo na ngia. Me lo hunda na ala kue ti sigigi; lo iri babâ na mama ti 
molenge ni na adisiple ti lo ota si ala li na ndo so molenge ni ayeke daa. 

41Lo gbu maboko ti molenge ni si lo tene na lo: “Talita kum!” Nda ni atene: 
“Molenge-wali, mbi tene na mo, mo londo!” 

42Gi hio tongaso, molenge-wali ni alondo si lo tambula. Lo yeke lani na ngu 
baleoko na use. So azo abaa ye so asi, li ti ala kue akpe. 

43Me Jésus agboto mê ti ala ngangu titene ala tene tënë ni na zo oko pepe. Na 
pekoni, lo tene na ala: “Ala mu na lo mbeni ye ti tengo ni.” 

Marc 6 

Azo ti Nazaret ake ti ma na be na Jésus 
(Matt 13.53-58; Luc 4.16-30) 

1Jésus alondo na ndo so si lo kiri na gbata so lo kono daa. Adisiple ti lo amu peko 
ti lo. 

2Na lango ti wungo tere, lo to nda ti fango ye na ya ti da ti sambelango Nzapa. 
Azo so abongbi mingi ti ma fango ye ti lo, li ti ala kue akpe. Ala hunda tere ti ala, 
atene: “Lo wara ye so kue na ndo wa? So mara ti ndara ti nyen laa lo yeke na ni 
so? Lo yeke sara aye ti kpene so na lege ti nyen? 

3 Sarapande so laa pepe? So molenge ti Marie laa pepe? Ita ti Jacques, na Yozes, 
na Jude na Simon so laa pepe? A-ita ti lo ti wali ayeke na popo ti e ge pepe?” Ye 
so asara si azo ni ake ti ma na be na lo. 

4 Jésus atene na ala: “Na ndo kue azo ayeke ne awayanga-Nzapa, me na gbata so 
a du lo daa, wala na ya ti sewa ti lo, wala na ya ti da ti lo, azo ayeke ne lo pepe.” 

5Jésus alingbi ti sara mbeni ye ti kpene oko na ndo so pepe. Me lo zia gi maboko 
ti lo na ndö ti ambeni zo ti kobela si kobela ti ala akai. 

6Li ti lo akpe ngbanga ti so azo ni ake ti ma na be. 

Jésus atokua adisiple baleoko na use 
(Matt 10.5-15; Luc 9.1-6) 

Na pekoni, Jésus ague ti fa ye na azo na ya ti akete kodro so ayeke na tere ti 
Nazaret. 

7Lo iri adisiple ti lo baleoko na use si lo tokua ala use use. Lo mu na ala ngangu 
ti tumba asioni yingo 

8 si lo mu na ala yanga, lo tene: “Na guengo ti ala, ala mu mbeni ye pepe, ala mu 
gi mbeni keke; ala mu kobe wala bozo ti lege wala nginza na ya ti bozo pepe. 

9Ala yu poro, me ala mu bongo use pepe.” 

10Lo kiri lo tene na ala: “Tongana ala si na ya ti mbeni kodro, ala duti gi na ya ti 
da so wa ni ayamba ala daa, ngbii asi na ngoi so ala ye ti londo ti gue. 

11 Tongana azo ti mbeni kodro ake ti yamba ala, wala aye ti ma tënë ti ala pepe, 
ala londo na ndo ni so ahon. Ala pika sese ti gbe ti gere ti ala ti fa na azo ni so 
ala sara sioni awe.” 

12Tongaso adisiple ague ti fa tënë na azo, atene: “Ala zia ngbene lege ti sarango 
ye ti ala!” 

13 Ala tumba asioni yingo mingi si ala kai kobela ti azo mingi na sarango mafuta 
na tere ti azo ni. 

Tënë ti kuâ ti Jean-Baptiste 
(Matt 14.1-12; Luc 9.7-9) 

14Gbia Herode ama tënë ti Jésus, ngbanga ti so iri ti lo awu amu ndo kue. Ambeni 
zo atene: “Jean-Baptiste azingo na kuâ awe! Ndani laa, lo yeke na ngangu ti sara 
na aye ti kpene so.” 

15 Me ambeni atene: “So Élie laa.” Ambeni akiri atene: “So mbeni wayanga-
Nzapa tongana ambeni wayanga-Nzapa ti ando laa.” 

16So Herode ama tënë so, lo tene: “So taa Jean-Baptiste laa! Mbi fâ go ti lo lani, 
me lo zingo na kuâ awe!” 

17Biani, Herode amu ando yanga lo wani titene a gbu Jean, a kanga lo na zingiri 
si a bi lo na da ti kanga. Herode asara ye so ndali ti Herodiade, wali ti ita ti lo 
Philippe; Herode akiri amu Herodiade ti ga wali ti lo. 

18 Jean atene lani na Herode, atene: “Ndia amu lege na mo pepe titene mo mu 
wali ti ita ti mo!” 

19Be ti Herodiade ake Jean mingi si lo ye titene a fâ lo, me lo wara lege ni pepe. 



1861 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

20Biani, Herode ayeke kpe mbeto ti Jean, ngbanga ti so lo hinga, lo tene, Jean 
ayeke zo ti mbirimbiri, lo yeke nga zo so Nzapa azia lo nde ndali ti lo. Herode 
ayeke bata lo titene azo asara sioni na lo pepe. Lo yeke na nzara mingi ti ma 
Jean-Baptiste; me tongana lo ma lo, lo hinga ye so lo lingbi ti sara ni pepe. 

21Mbeni nzoni lege azi na Herodiade na lango ti matanga ti dungo Herode. Na 
lango ni so, Herode asara kota matanga ndali ti anene zo so ayeke sara kua na 
yangbo ti lo, aturugu ti lo ti kota kamba nga na akota zo ti Galile kue. 

22Molenge ti Herodiade ti wali ali na ya ti da ni si lo to nda ti dodo. Lo zia ngia 
na be ti Herode nga na azo so lo tisa ala. Tongaso gbia atene na molenge-wali 
ni, atene: “Hunda na mbi ye ti be ti mo, fade mbi yeke mu ni na mo.” 

23Lo deba yanga ti lo na molenge-wali ni, lo tene: “Mbi yeda na be ti mbi kue ti 
mu na mo ye so fade mo yeke hunda na mbi, ataa ndambo ti kodro-gbia ti mbi.” 

24Molenge-wali ni asigigi si ague, ahunda mama ti lo, atene: “Nyen laa mo ye 
mbi hunda?” Mama ti lo atene na lo: “Hunda gi li ti Jean-Baptiste!” 

25Molenge-wali ni akiri hio na tere ti gbia si lo tene na lo: “Mbi ye mo mu na mbi 
fafadeso li ti Jean-Baptiste na ya ti mbeni kpangbara sembe!” 

26Vundu agbu be ti gbia ni mingi; me ngbanga ti dengo ba so lo de na le ti azo 
so kue lo tisa ala na matanga ni, lege ti ke tënë ti lo ni ayeke daa pepe. 

27Nilaa lo tokua mbeni turugu hio; lo mu yanga na lo ti ga na li ti Jean-Baptiste. 
Turugu ni ague si lo fâ go ti Jean na da ti kanga. 

28Lo zia li ti lo ni na ya ti kpangbara sembe, lo ga na ni si lo mu na molenge-wali 
ni; molenge-wali ni amu na mama ti lo. 

29So adisiple ti Jean ama tënë ni, ala ga amu kuâ ti lo si ala gue, alu ni. 

Jésus amu kobe na azo saki oku 
(Matt 14.13-21; Luc 9.10-17; Jean 6.1-14) 

30 Awatokua akiri na tere ti Jésus si ala fa na lo peko ti aye so kue ala sara nga 
na aye so kue ala fa ni. 

31Gba ti azo ayeke ga, ayeke gue, ayeke ga, ayeke gue; ye so asara si Jésus na 
awatokua awara lege ti te kobe pepe. Ndani laa lo tene na ala: “Ala ga, e gue na 
mbeni ndo so zo ayeke daa pepe titene e wu tere ti e kete si.” 

32Tongaso ala mu mbeni ngo, ala gue na mbeni ndo so zo ayeke daa pepe ti duti 
kâ kpoo. 

33Me azo mingi abaa ala na guengo ni si ahinga ala. Azo alondo na ya ti agbata 
nde nde, ala mu lege na gere si asi kozo na ndo so Jésus na awatokua ni ayeke 
gue daa. 

34 So Jésus asigigi na ya ti ngo ni, lo baa gba ti azo; mawa ti ala agbu lo, ngbanga 
ti so ala yeke tongana ataba so zo ti batango ala ayeke daa pepe. Tongaso lo fa 
aye mingi na ala. 

35So ndo aga nduru ti vuko, adisiple ti Jésus aga nduru na tere ti lo si ala tene 
na lo: “Ngbonga ahon awe si na ndo so, zo ayeke daa pepe. 

36Mo zia lege na azo so ti gue na akete kodro ti yanga ti yaka nga na akete kodro 
so ayeke nduru ge si ala vo kobe ti te.” 

37Jésus akiri tënë na ala: “Ala wani amu kobe na azo ni ti te!” Me ala hunda lo, 
atene: “Mo ye e gue, e vo mapa alingbi na ale ti nginza ngbangbo use si e mu na 
ala ti te?” 

38Jésus ahunda ala: “Ala yeke na mapa oke? Ala gue, abaa si.” Ala gue, abaa si 
ala ga atene na lo: “E yeke na mapa oku na asusu use.” 

39Tongaso Jésus amu yanga na adisiple ti lo ti tene na azo ni kue ti bongbi li ti 
ala ti duti nde nde na ndö ti fini pere. 

40Azo ni aduti, ambeni ngbangbo oko ngbangbo oko, ambeni baleoku baleoku. 

41Jésus amu mapa oku na asusu use so, lo yo le ti lo na nduzu, lo mu singila na 
Nzapa. Na pekoni, lo fâ ya ti amapa ni, lo mu na adisiple ti lo ti kangbi ni na azo 
ni kue. Lo kangbi nga asusu use so na azo kue. 

42Zo oko oko ate ya ti lo asi. 

43 Adisiple aro tanga ti anduru mapa ni na asusu ni so angba asi sakpa baleoko 
na use. 

44Azo so kue ate mapa ni, akoli ayeke saki oku. 

Jésus atambula na le ti ngu 
(Matt 14.22-33; Jean 6.15-21) 

45Gi hio na pekoni, Jésus amu yanga na adisiple ti lo titene ala ko na ya ti ngo ti 
gue kozo ti lo na mbage ti ngu, na mbage ti gbata ti Betsaida si lo wani, lo ngba 
ti lo na peko ti mu lege na gba ti azo so ti kiri na ndo ti ala. 

46So lo zia lege na ala si ala gue awe, lo gue na li ti mbeni hoto ti sambela. 

47So ndo avuko awe, ngo ni ayeke kâ na le ti ngu si Jésus angba gi lo oko na sese. 

48Lo baa adisiple ti lo ayeke baa pasi mingi ti hon na li ni ngbanga ti pupu ayeke 
kiri ala kiringo na peko. Ye so asi na ala nduru na yanga ti ndaperere. Tongaso 
Jésus atambula na gere na le ti ngu ti gue na mbage ti ala. Lo ye ti hon ala hongo. 

49So ala baa lo na tambulango na le ti ngu ni, ala baa ti ala atene, so toro laa si 
ala to nda ti dekongo. 

50Na bango lo, mbeto asara ala kue. Me hio tongaso, Jésus atene na ala: “Ala de 
be ti ala, so mbi laa! Mbeto asara ala pepe!” 

51Na pekoni, lo ko na ya ti ngo na tere ti ala si pupu ni akai. Li ti adisiple ti lo 
kue akpe, 

52ngbanga ti so ala hinga nda ti ye ti kpene ti amapa so pepe. Ala ngba ti kpengba 
be ti ala. 

Jésus akai kobela na tere ti azo ti Genezaret 
(Matt 14.34-36) 

53So ala fâ ngu awe, ala si na sese ti Genezaret si ala kanga ngo ti ala na yanga ti 
ngu ni. 

54Gi so ala sigigi na ya ti ngo ni, azo ahinga Jésus hio. 

55Ala mu loro ague na sese ni kue, ala mu azo ti kobela na ndö ti akelekpa ti ga 
na ala na lo, na ndo so kue ala ma a tene, Jésus ayeke daa. 

56Na ndo so kue Jésus ayeke hon daa, wala na ya ti agbata, wala na ya ti akete 
kodro, wala na ya ti akete kodro so ayeke na yanga ti yaka kue, azo ayeke mu 
azo ti kobela, azia ala na ndö ti abalabala; ala hunda na lo titene lo zia ala ti ndu 
gi yanga ti kota bongo ti lo. Azo so kue andu lo, tere ti ala aga nzoni. 

Marc 7 

Sarango ye na lege ti ndia ti akotara 
(Matt 15.1-9) 

1 Afarizien na ambeni wafango-ndia so alondo na Jérusalem aga, abongbi na 
tere ti Jésus. 

2Ala baa so ambeni disiple ti lo ayeke mu asioni maboko ti ala gi tongaso si 
ayeke te na kobe; ala sukula ni pepe. 

3 Andaa afarizien na azuife kue ayeke bata ndia ti akotara ti ala. Tongana ala ye 
ti te kobe, ala yeke sukula maboko ti ala lakue nzoni nzoni si. 

4Tongana ala londo na gara si ala kiri na da, kozoni titene ala te kobe, ala yeke 
sukula tere ti ala si. Ala bata ambeni ndia mingi: andia na ndö ti nzoni lege ti 
sukulango akopo ti ngu, ata ti ngu, asembe [ na agbogbo]. 

5Afarizien na awafango-ndia ahunda Jésus, atene: “Ngbanga ti nyen si adisiple 
ti mo akpe ndia ti akotara ti e pepe si ala yeke te kobe na asioni maboko ti ala 
so?” 

6 Jésus akiri tënë na ala: “Ala azo so tënë ti yanga ti ala ayeke nde na sarango ye 
ti ala so, peko ti tënë ti yanga ti Nzapa so wayanga-Nzapa Ésaïe atene na ndö ti 
ala ando so, ayeke taa-tënë; a su na mbeti, atene: ‘Nzapa atene: Azo so ayeke ne 
mbi gi na yanga senge, me be ti ala ayeke yongoro na mbi mingi. 

7Vorongo so ala yeke voro mbi, ayeke gi senge senge, ngbanga ti so ala yeke fa 
gi andia so azo laa asigigi na ni.’ ” 

8Jésus atene na ala: “Ala afarizien na awafango-ndia, ala zia ndia ti Nzapa si ala 
yeke bata gi lege ti andia ti akotara ti ala.” 

9Lo kiri lo tene na ala: “Ala ke biani ti sara ye so Nzapa ahunda na ala si ala yeke 
bata gi andia ti akotara ti ala! 

10 Biani, Moïse atene: ‘Mo ne babâ na mama ti mo!’ Lo kiri lo tene: ‘Zo so atene 
sioni tënë na tere ti babâ ti lo wala mama ti lo, lo lingbi na kuâ.’ 

11Me ti ala, ala yeke tene: Zo so atene na babâ ti lo wala na mama ti lo, atene: 
‘Mbi ye fade ti mu ye na mo, me ye ni so aga korban awe’, so ti tene ‘ye so a zia 
ni nde ndali ti Nzapa’. 

12Tongaso ala mu na lo lege ti gbanzi ye na babâ wala mama ti lo. 

13Na sarango ye tongaso, ala yeke buba ya ti tënë ti Nzapa na lege ti andia so ala 
yeke fa ni na popo ti ala. Ala sara gi mara ti aye tongaso mingi.” 

Aye so asara si zo aga sioni 
(Matt 15.10-20) 

14Na pekoni, Jésus airi gba ti azo ni si lo tene na ala: “Ala ma mbi nzoni si ala ma 
ya ti tënë so nzoni: 

15Ye so alondo na gigi si ali na ya ti zo, alingbi ti sara si zo ni aga sioni pepe; me 
ye so ayeke sigigi na ya ti be ti zo laa asara lo ti ga sioni.  

[16Tongana mbeni zo ayeke na mê ti mango ndo, ayeke nzoni lo ma!”] 

17So Jésus azia gba ti azo ni si lo kiri na da awe, adisiple ti lo ahunda lo na nda 
ti toli so. 

18Lo tene na ala: “Ala nga, ala yeke na ndara ti ma ya ti tënë so pepe? Ala hinga 
pepe? Ye so alondo na gigi si ali na ya ti zo, alingbi ti sara si lo ga sioni pepe, 

19 ngbanga ti so ye ni ali na ya ti be ti lo pepe, me ali na ya ti lo si asigigi ague na 
ya ti du.” Jésus atene tënë so ti fa atene, e lingbi ti te akobe kue. 

20Lo kiri lo tene: “Ye so ayeke sigigi na ya ti zo laa asara si lo ga sioni. 

21Biani, asioni tënë ti be alondo na ya ti zo, na be ti lo si afa na lo lege ti sarango 
asioni ye: sarango ye ti ndumba, nzi, fango zo, 

22gingo wali wala koli ti zo, sarango nzara ti ye ti zo, sioni be, handango zo, 
sarango ye ti kirikiri, kota be, tenengo sioni tënë na iri ti zo, sarango baba nga 
na sarango ye ti buba. 

23Asioni ye so kue alondo gi na ya ti zo si asara titene lo ga sioni.” 

Mbeni wali ti mara nde ama na be na Jésus 

(Matt 15.21-28) 

24Na pekoni, Jésus alondo na ndo so si lo gue na sese ti Tir. Lo li na ya ti mbeni 
da si lo ye titene azo ahinga ndo so lo yeke daa pepe; me lo honde tere ti lo gbaa. 

25Mbeni wali so molenge ti lo ti wali ayeke na sioni yingo ama tënë ti Jésus si lo 
ga hio na tere ti lo, lo ti na gbe ti lo. 

26Andaa wali so ayeke zuife pepe; a du lo na Fenisii, na sese ti Sirii. Lo voro Jésus 
ti tumba sioni yingo so ayeke na ya ti molenge ti lo. 

27Me Jésus atene na lo: “Mo zia amolenge ate kobe, ya ti ala asi nzoni si! So ayeke 
na legeni pepe ti mu kobe ti amolenge ti tuku na akete mbo.” 

28Wali ni akiri tënë na lo: “Taa-tënë, kota zo! Me akete mbo so ayeke duti na gbe 
ti meza ayeke te afuku ti kobe so ayeke ti na maboko ti amolenge.” 

29Tongaso Jésus atene na lo: “Ndali ti kiringo tënë so, mo lingbi ti kiri na ndo ti 
mo senge; sioni yingo ni asigigi na ya ti molenge ti mo awe.” 

30So lo kiri na da ti lo, lo baa molenge ni ayeke lango na ndö ti gbogbo; sioni 
yingo ni asigigi na ya ti lo awe. 

Jésus asara si mê na yanga ti mbeni buburu azi 

31Jésus alondo na sese ti Tir, lo hon na ya ti sese ti Sidon; lo fâ, lo hon na ya ti 
Agbata-Baleoko si lo kiri na mbage ti kota ngu ti Galile. 

32Ambeni zo amu mbeni koli, aga na lo na Jésus; mê ti lo akanga si lo yeke tene 
tënë nzoni pepe. Ala hunda na lo titene lo zia maboko ti lo na ndö ti koli ni. 

33Tongaso Jésus amu lo gi lo oko, ague na lo yongoro na tere ti azo. Lo yoro ali 
ti maboko ti lo na ya ti mê ti koli ni, lo tuku ngu ti yanga ti lo si lo ndu na menga 
ti koli ni. 

34Na pekoni, lo yo le ti lo na nduzu, lo wu si lo tene na koli ni: “Efata!”, so ti tene: 
“Zi tere ti mo!” 

35Gi hio tongaso, mê ti koli ni azi; ye so akanga menga ti lo azi si lo to nda ti tene 
tënë nzoni. 

36Jésus amu yanga na ala titene ala tene tënë ni na zo oko pepe. Me lakue 
tongana lo yeke ke na ala ti fa na azo tënë ti aye so lo sara, ala kiri adekongo na 
ni ahon ti kozoni. 

37Azo so ama tënë ni, li ti ala kue akpe si ala tene: “Ye so kue lo yeke sara ayeke 
nzoni mingi! Lo yeke sara nga si azo so mê ti ala akanga ama ndo si abuburu 
atene tënë!” 

Marc 8 

Jésus amu kobe na azo saki osio 

(Matt 15.32-39) 

1Na ngoi ni so, gba ti azo akiri abongbi tere ti ala. So azo ni ayeke na ye ti tengo 
ni pepe, Jésus airi adisiple ti lo si lo tene na ala: 

2“Mawa ti gba ti azo so agbu mbi, ngbanga ti so na ya ti lango ota so ala yeke na 
tere ti mbi, ala yeke na ye ti tengo ni pepe. 

3Tongana mbi tene, ala kiri na ndo ti ala si mbi mu na ala kobe pepe, fade ala 
yeke woko na nzara na lege; ambeni ayeke daa so alondo yongoro si aga.” 

4Adisiple ti lo akiri tënë na lo: “So e yeke ge na ngonda so, fade e yeke wara kobe 
na ndo wa ti mu na ala titene ala te si ya ti ala asi?” 

5Jésus ahunda ala, atene: “Ala yeke na mapa oke?” Ala kiri tënë na lo: 
“Mbarambara.” 

6Tongaso lo mu yanga na azo ni kue ti duti na sese. Na pekoni, lo mu mapa 
mbarambara so, lo mu singila na Nzapa, lo fâ ya ni si lo mu na adisiple ti lo ti 
kangbi ni na azo ni. Nilaa adisiple akangbi ni na azo ni. 

7Ala yeke nga na ambeni kete susu. Jésus amu singila na Nzapa ngbanga ti asusu 
so si lo tene na adisiple ti lo ti kangbi nga ni na azo ni. 

8Ala te, ya ti ala asi. Adisiple aro tanga ti anduru kobe ni asi sakpa mbarambara. 

9Li ti azo ni ayeke lani saki osio. Na pekoni, Jésus atene na ala ti kiri na ndo ti 
ala. 

10Gi hio na pekoni, lo ko na ya ti ngo, lo na adisiple ti lo si lo gue na sese ti 
Dalmanuta. 

Afarizien ahunda ti baa mbeni ye ti kpene 
(Matt 16.1-4) 

11 Afarizien asi si ala to nda ti bingbi tënë na Jésus. Ala ye ti sara si lo ti na ya ti 
gbanda ti ala; nilaa ala hunda na lo titene lo sara mbeni ye ti kpene ti fa na ala 
so Nzapa laa atokua lo. 

12 Jésus awu ngangu si lo tene na ala: “Ngbanga ti nyen si azo ti fadeso ayeke 
hunda mbeni ye ti kpene so? Mbi tene na ala taa-tënë: fade azo so ayeke baa 
mbeni ye ti kpene oko pepe!” 

13Na pekoni, lo zia ala, lo ko na ya ti ngo si lo fâ ngu, lo gue na mbage ti ngu ni. 

Mama ti mapa ti afarizien na ti Herode 
(Matt 16.5-12) 

14Adisiple ti Jésus agirisa ti mu mapa; ala yeke gi na mapa oko na ya ti ngo ni. 

15 Jésus amu yanga na ala, atene: “Ala sara hange! Le ti ala akpengba na mama 
ti mapa ti afarizien na ti Herode!” 

16Adisiple atene na popo ti ala: “E yeke na mapa pepe.” 

17Jésus ahinga tënë so ala yeke tene na popo ti ala si lo hunda ala, lo tene: 
“Ngbanga ti nyen ala tene: ‘E yeke na mapa pepe’? Ala de ti hinga ndo pepe? Ala 
ma ya ti tënë ni pepe? Ala yeke na ndara pepe? 

18 Le ti ala ayeke daa ti baa na ndo pepe? Mê ti ala ayeke daa ti ma na ndo pepe? 
Li ti ala agirisa? 

19Lani so mbi fâ ya ti mapa oku ti kangbi na azo saki oku, tanga ti anduru ni asi 
sakpa oke si ala mu ague na ni so?” Ala kiri tënë na lo: “Baleoko na use.” 

20Jésus akiri ahunda ala, atene: “Lani so mbi fâ ya ti mapa mbarambara ti kangbi 
na azo saki osio, tanga ti anduru ni asi sakpa oke si ala mu ague na ni so?” Ala 
kiri tënë na lo: “Mbarambara.” 

21Tongaso Jésus ahunda ala, atene: “Ade ala ma ya ni pepe?” 

Jésus azi le ti mbeni waziba na Betsaida 

22Jésus na adisiple ti lo asi na Betsaida; ambeni zo amu mbeni waziba, aga na lo 
na Jésus si ala voro lo titene lo ndu lo. 

23Jésus agbu maboko ti waziba ni si asigigi na lo na ya ti kodro ni. Na pekoni, lo 
tuku ngu ti yanga ti lo, lo zia na le ti zo ni; lo zia maboko na ndö ti lo si lo hunda 
lo, atene: “Mo baa mbeni ye?” 

24Waziba ni azi le ti lo si lo tene: “Mbi baa azo, ala yeke tongana akeke, me ala 
yeke tambula.” 

25Jésus akiri azia maboko na ndö ti le ti waziba ni si lo baa ndo nzoni: le ti lo azi 
awe, lo lingbi ti baa ndo fadeso nzoni. 

26Tongaso Jésus atene na lo ti kiri na da ti lo; lo tene na lo: “Mo kiri na ya ti 
kodro ni pepe.” 

Pierre atene, Jésus ayeke Mesii 
(Matt 16.13-20; Luc 9.18-21) 

27Na pekoni, Jésus na adisiple ti lo alondo na ndo so, ala hon na mbage ti akete 
kodro ti sese ti Sezare ti Philippe. Na lege, lo hunda ala, lo tene: “Azo atene mbi 
yeke zo wa?” 

28 Ala kiri tënë na lo: “Ambeni atene, mo yeke Jean-Baptiste, ambeni atene, mo 
yeke Élie si ambeni nga atene, mo yeke mbeni wayanga-Nzapa.” 

29 Jésus ahunda ala, atene: “Me ti ala, ala tene mbi yeke zo wa?” Pierre atene na 
lo: “Mo yeke Mesii.” 

30Tongaso Jésus agboto mê ti ala ngangu ti tene tënë ni na zo oko pepe. 

Jésus afa tënë ti kuâ ti lo na ti zingongo ti lo na kuâ 
(Matt 16.21-28; Luc 9.22-27) 

31Na pekoni, Jésus ato nda ti fa ye na adisiple ti lo, lo tene: “Alingbi Molenge ti 
Zo abaa pasi mingi. Akangba, na akota wayango-sandaga na awafango-ndia 
ayeke ke lo, ala yeke fâ lo si lango ota na pekoni, lo yeke zingo na kuâ.” 

32Lo tene tënë ni na ala polele. Tongaso Pierre airi lo, ague na lo yongoro kete 
si ato nda ti suku na lo. 

33Me Jésus abaa ndo na peko, lo baa adisiple ti lo si lo suku na Pierre, lo tene: 
“Satan, hon kâ na tere ti mbi, ngbanga ti so bango ndo ti mo ayeke tongana ti 
Nzapa pepe, me ayeke tongana ti zo.” 

34 Na pekoni, Jésus airi gba ti azo nga na adisiple ti lo si lo tene na ala: “Tongana 
mbeni zo aye ti mu peko ti mbi, ayeke nzoni lo zia ti gbu li na ndö ti lo wani, lo 
yo keke ti kroa ti lo si lo mu peko ti mbi. 

35 Biani, zo so aye ti soo fini ti lo, fade lo yeke girisa ni; me zo so ayeke girisa fini 
ti lo ndali ti mbi nga ndali ti Nzoni Tënë, fade lo yeke soo ni. 

36Tongana zo awara aye ti dunia so kue si lo girisa fini ti lo, nzoni ye ti nyen laa 
lo yeke wara na peko ni? 

37Nyen laa zo alingbi ti mu ti vo na fini ti lo? 

38Biani, azo ti fadeso ake ti ma yanga ti Nzapa, ala yeke sara gi sioni. Tongana 
mbeni zo asara kamene ti mbi na ti atënë ti mbi na le ti azo ti fadeso, fade 
Molenge ti Zo ayeke sara kamene ti zo ni na lango so lo yeke ga na ya ti gonda 
ti Babâ ti lo, na a-ange ti lo so ayeke nde si ayeke nzoni kue.” 

Marc 9 

1Jésus akiri atene na ala: “Mbi tene na ala taa-tënë: na popo ti azo so ge so, 
ambeni ayeke kui pepe, ngbii ala baa gango ti Kodro-gbia ti Nzapa, na ngangu ti 
lo kue.” 

Adisiple abaa Jésus na ya ti gonda ti lo 
(Matt 17.1-13; Luc 9.28-36) 

2Lango omene na pekoni, Jésus amu Pierre, Jacques na Jean na tere ti lo, lo gue 
na ala na li ti mbeni kota hoto si ala duti kâ gi ala oko. Tere ti lo akiri aga nde na 
le ti ala: 

3 abongo ti lo ayeke za zango si avuru ahon ndoni. Mbeni zo ti ndö ti sese so 
alingbi ti sukula bongo avuru tongaso pepe. 

4Ala baa Élie na Moïse so ayeke tene tënë na Jésus. 

5Tongaso Pierre atene na Jésus: “Wafango-ye, ayeke nzoni e ngba na ndo so! E 
leke gbefa ota: oko ti mo, oko ti Moïse, oko ti Élie.” 

6Biani, lo hinga tënë so lo ye ti tene pepe, ngbanga ti so mbeto agbu lo mingi, lo 
na tanga ti azo ni. 

7 Mbeni mbinda aga amu ndö ti ala kue. Na ya ti mbinda ni, mbeni go atene: “So 
ayeke Molenge ti mbi so mbi ye lo mingi. Ala ma yanga ti lo!” 

8Mo ye ti baa, so adisiple agi ndo na tere ti ala kue, ala baa mbeni zo oko pepe, 
gi Jésus oko si angba na tere ti ala. 

9So ala londo na ndö ti hoto ni si ala yeke zu, Jésus amu yanga na ala, atene: “Ala 
tene tënë ti ye so ala baa so na zo oko pepe, ngbii asi na ngoi so Molenge ti Zo 
ayeke zingo ande na kuâ.” 

10Ala yeda, me ala hunda tere ti ala, atene: “Tënë ti zingongo na kuâ ni atene 
nyen?” 

11 Tongaso ala hunda Jésus, atene: “Ngbanga ti nyen si awafango-ndia ayeke 
tene lakue atene, alingbi Élie aga kozoni si so?” 

12 Lo kiri tënë na ala: “Taa-tënë, alingbi Élie aga kozoni ti leke ye kue na legeni. 
Me ngbanga ti nyen laa Mbeti ti Nzapa atene nga atene: ‘Fade Molenge ti Zo 
ayeke baa pasi si azo ayeke baa lo tongana senge zo so?’ 

13Mbi tene na ala: Élie aga ti lo awe si azo asara ye ti be ti ala na lo, tongana ti 
so Mbeti ti Nzapa atene tënë ni na ndö ti lo so.” 

Jésus atumba sioni yingo na ya ti mbeni molenge 
(Matt 17.14-21; Luc 9.37-43a) 

14So ala ga awara tanga ti adisiple, ala baa gba ti azo so ayeke na tere ti ala. Azo 
ni na awafango-ndia ayeke bingbi tënë na adisiple ni. 

15Gi so azo ni abaa Jésus, li ti ala akpe si ala mu loro ti ga ti bara lo. 

16Jésus ahunda adisiple ti lo, atene: “Nyen laa ala na azo so ayeke bingbi tënë 
ndali ni so?” 

17Mbeni koli so ayeke na popo ti gba ti azo ni atene na lo: “Wafango-ye, mbi ga 
na mo molenge ti mbi so lo yeke na mbeni sioni yingo so akanga yanga ti lo. 

18Na ndo kue, tongana sioni yingo ni agbu lo, lo yeke kinda lo na sese, furu ayeke 
sigigi na yanga ti lo, lo yeke te pembe ti lo ngangu si tere ti lo kue akpengba 
kpengbango. Mbi hunda na adisiple ti mo ti tumba sioni yingo so, me ala ha 
gbaa.” 

19Jésus atene na ala: “Ala azo ti fadeso, ala so ayeke na mabe pepe so! Fade mbi 
yeke ngba ti duti na tere ti ala ngbii asi lawa? Fade mbi yeke ngba ti kanga be ti 
mbi na ala ngbii asi lawa? Ala ga na mbi molenge ni!” 

20Ala ga na molenge ni na lo. Gi so sioni yingo ni abaa Jésus, lo yingi molenge ni 
ngangu. Molenge ni ati, lo yeke rule tere ti lo na sese si furu ayeke sigigi na 
yanga ti lo. 

21Jésus ahunda babâ ni, atene: “Ye ni ato nda ti sara lo lawa?” Babâ ni atene: “Na 
ndembe so lo de molenge. 

22Lakue yingo ni ayeke bi lo na le ti wâ wala na ya ti ngu titene lo kui. Me 
tongana mo lingbi ti sara mbeni ye ndali ti lo, baa mawa ti e, mu maboko na e!” 

23Jésus atene na lo: “Ngbanga ti nyen si mo tene: ‘Tongana mo lingbi ti sara?’ Zo 
so ama na be, lo lingbi ti sara ye kue!” 

24Gi hio tongaso, babâ ti molenge ni adekongo, atene: “Mbi ma na be! Me mu na 
mbi maboko, ngbanga ti so mabe atia mbi!” 

25Jésus abaa gba ti azo so ayeke kpe ti ga na tere ti ala; lo suku ngangu na sioni 
yingo so, lo tene: “Mo, yingo so mo yeke kanga yanga na mê ti zo: sigigi na ya ti 
molenge so! Kiri mo li na ya ti lo pepe!” 

26Yingo ni adekongo, ayingi molenge ni ngangu si asigigi. Molenge-koli ni aga 
tongana zo so akui awe. Azo so aduti na tere ni atene: “Lo kui awe.” 

27Me Jésus agbu maboko ti lo, amu lo na nduzu si lo luti. 

28So Jésus akiri na da si lo na adisiple ti lo ayeke gi ala oko, ala hunda lo, atene: 
“Ngbanga ti nyen si e tumba sioni yingo so gbaa?” 

29Jésus atene na ala: “Gi na lege ti sambela si zo alingbi ti tumba mara ti yingo 
so.” 

Jésus akiri atene tënë ti kuâ ti lo na ti zingongo ti lo na kuâ 
(Matt 17.22-23; Luc 9.43b-45) 

30Ala londo na ndo so si ala fâ na ya ti Galile ahon. Jésus aye titene azo ahinga 
ndo so lo yeke daa pepe, 

31ngbanga ti so lo ngba ti fa ye na adisiple ti lo; lo tene na ala: “Fade a yeke 
zia Molenge ti Zo na maboko ti azo titene ala fâ lo. Lango ota na pekoni, fade lo 
yeke zingo na kuâ.” 

32Me adisiple ni ahinga nda ti tënë so pepe si mbeto ti hunda lo na tënë asara 
ala. 

Zo wa laa ayeke kota zo ahon amba ti lo? 
(Matt 18.1-5; Luc 9.46-48) 

33Ala si na Kapernaum. So ala yeke na ya ti da, Jésus ahunda adisiple ti lo, atene: 
“Ala yeke bingbi tënë fade na lege na ndö ti nyen?” 

34Me ala zi yanga pepe, ngbanga ti so kâ na lege, ala bingbi tënë na popo ti ala ti 
hinga zo wa laa ayeke kota zo ahon amba ti lo. 

35 Tongaso Jésus aduti, lo iri adisiple ti lo baleoko na use si lo tene na ala: 
“Tongana mbeni zo aye ti duti zo ti li ni, ayeke nzoni lo duti zo ti ndani, lo duti 
nga zo ti kua ti atanga ni kue.” 

36Na pekoni, lo mu mbeni kete molenge si lo zia lo, lo luti na le ti ala; lo gbu lo 
na ya ti maboko ti lo si lo tene na ala: 

37 “Zo so ayamba oko ti akete molenge so na iri ti mbi, andaa mbi laa lo yamba 
mbi. Zo so ayamba mbi, andaa mbi oko laa lo yamba mbi pepe, me lo so atokua 
mbi.” 

Zo so ake tënë ti e pepe, ayeke zo ti e 
(Luc 9.49-50) 

38Jean atene na Jésus: “Wafango-ye, e baa mbeni zo so ayeke tumba asioni yingo 
na iri ti mo si e ye ti kanga lege na lo, ngbanga ti so lo yeke zo ti e pepe.” 

39Me Jésus akiri tënë na lo: “Ala kanga lege na lo pepe. Biani, tongana mbeni zo 
asara mbeni ye ti kpene na iri ti mbi, kete na pekoni, lo lingbi ti tene sioni tënë 
ti mbi pepe. 

40 Zo so ake tënë ti e pepe, ayeke zo ti e. 

41 Zo so ayeke mu na ala kopo ti ngu oko, ngbanga ti so ala yeke azo ti Christ, 
mbi tene na ala taa-tënë: fade lo yeke wara nzoni ye na peko ni.” 

Aye so asara si zo ati na ya ti siokpari 
(Matt 18.6-9; Luc 17.1-2) 

42“Zo so asara si oko ti akete molenge so ama na be ati na ya ti siokpari, ayeke 
nzoni a kanga kota têne na go ti lo si a bi lo na ya ti kota ngu-ingo. 

43 Tongana maboko ti mo laa ayeke handa mo titene mo ti na ya ti siokpari, 
ayeke nzoni mo fâ ni. Titene mo li na ndo so zo ayeke duti na fini daa na maboko 
oko, so laa ayeke nzoni ahon titene mo bata maboko ti mo use si mo gue na ni 
na ndo so wâ ayeke gbi daa si ayeke mingo oko pepe so.  

[44Kâ, ‘akete ngusu so ayeke te tere ti zo ayeke kui pepe si wâ ni nga ayeke 
mingo oko pepe.’] 

45Tongana gere ti mo laa ayeke handa mo titene mo ti na ya ti siokpari, ayeke 
nzoni mo fâ ni. Titene mo li na ndo so zo ayeke duti na fini daa na gere oko, so 
laa ayeke nzoni ahon titene mo bata gere ti mo use si a bi mo na ni na ndo so 
wâ ayeke gbi daa lakue.  

[46Kâ, ‘akete ngusu so ayeke te tere ti zo ayeke kui pepe si wâ ni nga ayeke 
mingo oko pepe.’] 

47 Tongana le ti mo laa ayeke handa mo titene mo ti na ya ti siokpari, ayeke 
nzoni mo gboto ni. Titene mo li na ya ti Kodro-gbia ti Nzapa na le oko, so laa 

ayeke nzoni ahon titene mo bata ale ti mo use si a bi mo na ni na ndo so wâ 
ayeke gbi daa lakue. 

48 Kâ, ‘akete ngusu so ayeke te tere ti zo ayeke kui pepe si wâ ni nga ayeke mingo 
oko pepe.’ 

49Fade wâ ayeke gbu zo oko oko kue tongana ti so ingo ayeke gbu kobe. 

50 “Ingo ayeke nzoni ye; me tongana nzerengo ti ingo ni ahon awe, fade zo ayeke 
sara tongana nyen ti kiri na ni daa? Ayeke nzoni ala yeke na ingo na ya ti fini ti 
ala si ala duti na siriri na amba ti ala.” 

Marc 10 

Tënë ti kangbingo tere ti koli na wali 
(Matt 19.1-12; Luc 16.18) 

1Na pekoni, Jésus alondo na ndo so si lo gue na sese ti Judée, na mbage ti ngu ti 
Jourdain. Gba ti azo akiri abongbi na tere ti lo si lo to nda ti fa ye na ala tongana 
ti so lo yeke sara lakue. 

2Ambeni farizien aga nduru na tere ti lo, ala ye ti sara si lo ti na ya ti gbanda ti 
ala; ala hunda lo, atene: “Ndia ti e amu lege na koli ti tumba wali ti lo?” 

3Jésus akiri tënë na ala: “Nyen laa Moïse amu yanga na ala ti sarango ni?” 

4 Ala tene: “Moïse amu yanga atene, koli alingbi ti sara mbeti ti kangbingo tere 
si lo tumba wali ti lo.” 

5Tongaso Jésus atene na ala: “Moïse asu ndia so na mbeti ndali ti kpengbango li 
ti ala. 

6 Me na tongo nda ti dunia, ‘Nzapa asara koli na wali. 

7Ndani laa, fade koli ayeke londo na gbe ti babâ na mama ti lo ti bongbi oko na 
wali ti lo 

8 si ala use kue ayeke ga gi tere oko.’ Tongaso ala ngba azo use pepe, me ala ga 
gi tere oko. 

9Ye so Nzapa abongbi awe, alingbi zo akangbi ni pepe.” 

10So ala kiri na da, adisiple ti lo akiri ahunda lo na ndö ti tënë so. 

11Lo tene na ala: “Tongana mbeni koli atumba wali ti lo si lo mu mbeni nde, lo 
sara nzi na tere ti kozo wali ni awe. 

12 Tongana wali atumba koli ti lo si lo mu mbeni koli nde, lo sara nzi na tere ti 
kozo koli ti lo ni awe.” 

Jésus asara tufa na ndö ti akete molenge 
(Matt 19.13-15; Luc 18.15-17) 

13Azo amu akete molenge aga na ala na Jésus titene lo zia maboko ti lo na ndö 
ti ala, me adisiple asuku ngangu na azo ni. 

14So Jésus abaa ye so, ngonzo agbu lo si lo tene na adisiple ni, lo tene: “Ala zia 
akete molenge aga na mbi! Ala kanga lege na ala pepe, ngbanga ti so Kodro-gbia 
ti Nzapa ayeke ndali ti azo so ayeke tongana amolenge so. 

15 Mbi tene na ala taa-tënë: zo so ayamba Kodro-gbia ti Nzapa tongana molenge 
pepe, lo yeke li ande na ya ni oko pepe.” 

16Na pekoni, lo gbu amolenge ni na ya ti maboko ti lo, lo zia maboko na ndö ti 
ala si lo sara tufa na ndö ti ala. 

Zo ti mosoro 
(Matt 19.16-30; Luc 18.18-30) 

17So Jésus amu lege ti gue, mbeni koli aga gi na loro, akuku na gbe ti lo si ahunda 
lo, atene: “Nzoni wafango-ye, nyen laa mbi lingbi ti sara ti wara fini so angba 
lakue lakue?” 

18Jésus atene na lo: “Ngbanga ti nyen si mo iri mbi zo ti nzoni? Zo ti nzoni ayeke 
daa pepe, gi Nzapa oko. 

19 Mo hinga akota tënë ti Ndia so atene: ‘Alingbi mo fâ zo pepe; alingbi mo gi 
wali wala koli ti zo pepe; alingbi mo nzi pepe; alingbi mo tene mvene na le ti 
ngbanga pepe; alingbi mo handa zo ti mu ye ti lo pepe; alingbi mo ne babâ na 
mama ti mo.’ ” 

20Koli ni atene na lo: “Wafango-ye, mbi to nda ti sara ye so kue gi na ndembe so 
mbi de molenge.” 

21Jésus abaa lo, lo ye lo si lo tene na lo: “Mbeni ye oko angba na mo ti sarango 
ni: gue, mo ka aye ti mo kue, mo mu nginza ni na awayere si fade mo yeke wara 
mosoro na yayu. Na pekoni, mo ga, mo mu peko ti mbi.” 

22Me so koli ni ama atënë so, tere ti lo kue ade si lo gue na vundu na be ti lo, 
ngbanga ti so lo yeke na mosoro mingi. 

23Jésus abaa adisiple ti lo so angoro lo kue si lo tene na ala: “Ayeke ngangu na 
zo ti mosoro ti li na ya ti Kodro-gbia ti Nzapa!” 

24Na ndö ti tënë so, li ti adisiple ni kue akpe, me Jésus akiri tënë na ala: 
“Amolenge ti mbi, ayeke ngangu mingi ti li na ya ti Kodro-gbia ti Nzapa! 

25Lingo ti zo ti mosoro na ya ti Kodro-gbia ti Nzapa ayeke ngangu ahon lingo 
ti zambala na ya ti du ti sua.” 

26Na ndö ti tënë so, li ti adisiple ti Jésus akiri akpe kue si ala hunda tere na popo 
ti ala, atene: “So ye ni ayeke tongaso so, zo wa laa alingbi ti soo kuâ, zo wa?” 

27Jésus abaa ala si lo tene na ala: “Ye ni ahon ngangu ti zo, me ahon ngangu ti 
Nzapa pepe, ngbanga ti so Nzapa alingbi ti sara ye kue.” 

28Tongaso Pierre atene na lo: “Baa, e zia aye ti e kue si e mu peko ti mo!” 

29Jésus atene na lo: “Mbi tene na ala taa-tënë: zo so azia da ti lo, a-ita ti lo ti koli 
na ti wali, mama ti lo, babâ ti lo, amolenge ti lo wala ayaka ti lo ndali ti mbi nga 
ndali ti Nzoni Tënë, 

30fade lo yeke wara ada, a-ita ti koli na ti wali, amama, amolenge na ayaka fani 
ngbangbo oko na ya ti ngoi so e yeke daa so. Fade azo ayeke sara ngangu na lo 
si na ya ti ngoi so ayeke ga, lo yeke wara fini so angba lakue lakue. 

31Me mingi ti azo so ayeke na li ni ayeke ga ande azo ti ndani. Mingi ti azo so 
ayeke na ndani ayeke ga ande azo ti li ni.” 

Jésus akiri atene tënë ti kuâ ti lo na ti zingongo ti lo na kuâ 
(Matt 20.17-19; Luc 18.31-34) 

32Jésus na adisiple ti lo ayeke na lege ti gue na Jérusalem; lo yeke tambula na 
dawa ti ala. Be ti ala ado, mbeto agbu azo so kue amu peko ti ala. Jésus akiri amu 
adisiple baleoko na use na tere ti lo si lo to nda ti fa na ala tënë ti ye so fade 
ayeke si na lo. 

33Lo tene na ala: “Ala ma! E yeke gue na Jérusalem. Kâ, fade azo ayeke 
zia Molenge ti Zo na maboko ti akota wayango-sandaga na awafango-ndia. Ala 
yeke fâ ngbanga ti kuâ na li ti lo si ala yeke zia lo na maboko ti azo ti mbeni mara 
nde. 

34Ala yeke he lo, ala yeke tuku ngu ti yanga ti ala na tere ti lo, ala yeke pika lo 
na fimbo si ala yeke fâ lo. Lango ota na pekoni, fade lo yeke zingo na kuâ.” 

Hundango ndo ti Jacques na Jean 
(Matt 20.20-28) 

35Na pekoni, Jacques na Jean, amolenge ti Zebede aga na tere ti Jésus si ala tene 
na lo: “Wafango-ye, e ye si mo sara ande na e ye so e yeke hunda na mo.” 

36Jésus ahunda ala, atene: “Nyen laa ala ye mbi sara na ala?” 

37Ala kiri tënë na lo: “Na lango so mo yeke duti ande na ndö ti mbata ti gonda ti 
mo ti gbia, ayeke nzoni mo zia e duti na tere ti mo, mbeni na mbage ti maboko 
ti mo ti koli, mbeni na mbage ti maboko ti mo ti wali.” 

38 Me Jésus atene na ala: “Ala hinga ye so ala yeke hunda so pepe. Ala lingbi ti 
nyon kopo ti pasi so fade mbi yeke nyon, wala ti wara bateme ti pasi so mbi 
yeke wara so?” 

39 Ala kiri tënë na lo: “E lingbi ti nyon ni.” Jésus atene na ala: “Biani, fade ala 
yeke nyon kopo so mbi yeke nyon si ala yeke wara bateme so mbi yeke wara. 

40Me tënë ti dutingo na mbage ti maboko ti mbi ti koli wala na mbage ti maboko 
ti mbi ti wali, mbi laa mbi yeke mu ni na zo pepe. Ndo ni ayeke ti azo so Nzapa 
aleke ni ndali ti ala.” 

41So tanga ti adisiple baleoko ama tënë so, be ti ala aso na Jacques na Jean. 

42Tongaso Jésus airi ala kue na tere ti lo si lo tene na ala: “Ala hinga so, azo so 
amba ti ala ayeke baa ala tongana amakonzi ti amara nde ayeke sara 
komandema na ndö ti amara ni. Akota zo ayeke na ngangu na ndö ti azo ti ala. 

43 Ti ala azo ti mbi, ayeke nzoni ye ni aduti tongaso pepe na popo ti ala. Me 
tongana mbeni zo aye ti ga kota zo na popo ti ala, ayeke nzoni lo ga zo ti sarango 
kua na ala kue. 

44 Tongana mbeni zo na popo ti ala aye ti ga zo ti li ni, ayeke nzoni lo ga ngbaa 
ti ala kue, 

45ngbanga ti so Molenge ti Zo aga titene azo asara kua na lo pepe, me lo ga ti 
sara kua na azo, ti ka tere ti lo na kuâ ti soo gba ti azo.” 

Jésus azi le ti waziba Bartime 
(Matt 20.29-34; Luc 18.35-43) 

46Ala si na Jéricho. So Jésus na adisiple ti lo na gba ti azo ayeke sigigi ti hon, 
mbeni waziba, so iri ti lo Bartime, molenge ti Time, aduti na yanga ti lege si lo 
yeke iri ye na maboko ti azo. 

47Gi so lo ma a tene, Jésus ti Nazaret laa ayeke hon so, lo dekongo ngangu, lo 
tene: “Jésus, Molenge ti David, baa mawa ti mbi!” 

48Azo mingi asuku na lo titene lo kanga yanga ti lo, me lo kiri lo dekongo ngangu, 
atene: “Molenge ti David, baa mawa ti mbi!” 

49Jésus aluti si lo tene: “Ala iri lo.” Azo ni airi waziba ni si ala tene na lo: “De be 
ti mo, mo londo! Lo yeke iri mo!” 

50Tongaso lo bi kota bongo ti lo ti de, lo huru lo luti na ndö ti gere ti lo si lo ga 
na tere ti Jésus. 

51Jésus ahunda lo, atene: “Mo ye mbi sara nyen na mo?” Waziba ni akiri tënë na 
lo: “Wafango-ye, sara si mbi kiri mbi baa ndo.” 

52Jésus atene na lo: “Mo gue, mabe ti mo asoo mo awe!” Gi hio na pekoni, waziba 
ni ato nda ti baa ndo si lo mu peko ti Jésus. 

Marc 11 

Jésus ali na Jérusalem 
(Matt 21.1-11; Luc 19.28-40; Jean 12.12-19) 

1So ala ga nduru na Jérusalem, nduru na akete kodro ti Betfaze na ti Betanii, na 
tere ti hoto ti a-olive, Jésus atokua ambeni disiple ti lo use; 

2lo tene na ala: “Ala gue na kete kodro so ayeke na dawa ti ala so. Gi so ala yeke 
li na ya ni, ala yeke wara mbeni molenge ti lele so a kanga lo na tere ti mbeni 
ye, mbeni zo ade ti duti na ndö ti lo pepe. Ala zi lo, aga na lo. 

3Tongana mbeni zo ahunda ala, atene: ‘Ala yeke sara ye tongaso ngbanga ti 
nyen?’, ala tene na lo: ‘Kota Gbia aye lele ni; lo yeke kiri na lele ni fafadeso.’ ” 

4Tongaso, ala gue si ala wara lele ni na gigi, na ndö ti balabala; a kanga lo na 
yanga ti mbeni da. Ala zi lo. 

5Ambeni zo so ayeke kâ, ahunda ala, atene: “Nyen laa ala yeke sara so? Ala yeke 
zi kete lele so ngbanga ti nyen?” 

6Ala kiri gi na tënë so Jésus atene na ala so si azo ni azia ala ti mu lele ni ti gue 
na ni. 

7Ala ga na lele ni na Jésus. Ala zia kota bongo ti ala na ndö ti lele ni si Jésus ako, 
aduti na ndö ti lo. 

8Azo mingi agbara akota bongo ti ala na ndö ti lege si ambeni azia ti ala na ndö 
ti lege amaboko ti keke so ala fâ na ya ti ngonda si akugbe angba na tere ni. 

9 Azo so ayeke tambula na dawa ti Jésus na ala so ayeke tambula na peko ti lo 
ayeke dekongo, atene: “E gonda Nzapa! Ayeke nzoni Nzapa asara tufa na ndö ti 
lo so aga na iri ti Kota Gbia! 

10Ayeke nzoni Nzapa asara tufa na ndö ti Kodro-gbia ti Nzapa so ayeke ga, 
kodro so kotara ti e David aduti gbia daa! E gonda Nzapa so ayeke na yayu kâ 
na ndö ti aye kue!” 

11Jésus ali na Jérusalem si lo gue na ya ti kota da ti Nzapa. Lo baa ndo; lo baa 
aye kue si na pekoni, lo na adisiple ti lo baleoko na use amu lege ti gue na 
Betanii, ngbanga ti so ndo aga nduru ti vuko awe. 

Jésus adeba keke ti fige 
(Matt 21.18-19) 

12Lango oko na pekoni, so ala londo na Betanii ti gue, nzara agbu Jésus. 

13Lo baa mbeni keke ti fige yongoro kâ, akugbe ni ayeke daa mingi si lo gue ti 
baa wala lengo ni ayeke daa; me so lo ga nduru na tere ni, lo wara gi akugbe ni, 
ngbanga ti so ngoi ti lengo ti fige ni ade. 

14Jésus atene na keke ti fige ni: “Zo ayeke kiri ti te lengo ti mo mbeni pepe!” 
Adisiple ti lo ama tënë so lo tene so. 

Jésus na ya ti kota da ti Nzapa 
(Matt 21.12-17; Luc 19.45-48; Jean 2.13-22) 

15So ala si na Jérusalem awe, Jésus ali na ya ti kota da ti Nzapa si lo to nda ti 
tumba azo so ayeke ka ye na ala so ayeke vo ye na ya ti kota da ni. Lo kinda na 
sese ameza ti azo ti sanzengo nginza na angende ti azo ti kango ambipa. 

16Lo zia zo oko pepe ti yo mbeni ye ti hon na ni na ya ti kota da ni. 

17 Na pekoni, lo fa ye na azo ni, lo tene: “Mbeti ti Nzapa atene: ‘Fade a yeke iri 
da ti mbi da ti sambelango Nzapa ti amara kue.’ Me ti ala, ala sara si da ni aga 
du so azo ti nzi ayeke honde tere ti ala daa!” 

18Akota wayango-sandaga na awafango-ndia ama tënë ti ye so Jésus asara so si 
ala yeke gi lege ti fâ lo. Me ala sara mbeto ti lo mingi, ngbanga ti so li ti gba ti 
azo akpe ndali ti fango ye ti lo. 

19So lâ akui awe, Jésus na adisiple ti lo asigigi na ya ti gbata ni, ala hon. 

Jésus na keke ti fige so ahole 
(Matt 21.20-22) 

20Na ndaperere, so ala yeke hon, ala baa keke ti fige ni; keke ni ahole ngbii asi 
na gunda ni kue. 

21Pierre adabe ti lo na ye so asi lani so si lo tene na Jésus: “Wafango-ye, baa keke 
ti fige so lani mo deba ni so, ahole kue awe.” 

22Tongaso Jésus atene na adisiple ti lo: “Ayeke nzoni ala ma na be na Nzapa. 

23 Mbi tene na ala taa-tënë: tongana zo atene na hoto so, atene: ‘Londo na ndo 
so, mo ti na ya ti kota ngu-ingo’ si lo dekite na be ti lo pepe, me lo ma na be so 
ye ni ayeke si, fade ye ni ayeke si biani. 

24Ndani laa mbi tene na ala: tongana ala yeke sambela ti hunda mbeni ye na 
Nzapa, ayeke nzoni ala ma na be so ala wara ye ni awe; fade Nzapa ayeke mu 
na ala ye ni. 

25Tongana ala luti na nduzu ti sambela si mbeni tënë ayeke na be ti ala na tere 
ti mbeni zo, ayeke nzoni ala zi tënë ni na li ti lo. Tongaso si fade Babâ ti ala so 
ayeke na yayu ayeke zi nga tënë na li ti ala.  

[26 Me tongana ala zi tënë na li ti mbeni zo pepe, fade Babâ ti ala so ayeke na 
yayu ayeke zi nga tënë na li ti ala pepe.”] 

Jésus asara aye na iri ti zo wa? 
(Matt 21.23-27; Luc 20.1-8) 

27Ala kiri ague na Jérusalem. So Jésus ayeke tambula na ya ti kota da ti Nzapa, 
akota wayango-sandaga na awafango-ndia nga na akangba aga na tere ti lo. 

28Ala hunda lo, atene: “Na iri ti zo wa laa mo yeke sara aye so? Zo wa laa amu 
lege na mo ti sara ni, zo wa?” 

29Jésus akiri tënë na ala: “Fade mbi yeke hunda ala na mbeni tënë oko. Tongana 
ala kiri na peko ni na mbi, fade mbi yeke di na ala iri ti zo so amu lege na mbi ti 
sara aye so. 

30Zo wa laa atokua Jean ti batize azo? Nzapa wala azo? Ala kiri peko ti tënë ni 
na mbi.” 

31Ala tene na popo ti ala: “Tongana e tene: ‘Nzapa laa atokua Jean’, fade lo hunda 
e, lo tene: ‘Ngbanga ti nyen si ala yeda na tënë ti lo pepe?’ 

32Tongana e tene: ‘Azo laa atokua lo’, fade …” – Ala sara mbeto ti gba ti azo ni, 
ngbanga ti so ala kue ahinga atene, Jean ayeke taa wayanga-Nzapa. 

33Tongaso ala kiri tënë na Jésus: “E hinga pepe.” Nilaa Jésus atene na ala: “Zo so 
amu lege na mbi ti sara aye so, mbi nga, mbi yeke di iri ti lo na ala pepe.” 

Marc 12 

Toli ti asioni zo ti fango yaka ti vinye 
(Matt 21.33-46; Luc 20.9-19) 

1 Na pekoni, Jésus ato nda ti tene tënë na ala na lege ti atoli, lo tene: “Mbeni zo 
afâ yaka ti vinye. Lo sara gbagba na tere ni kue, lo zi du titene a pete le ti vinye 
ni daa, lo leke mbeni ndo na nduzu titene zo aluti daa ti baa ndo na tere ti yaka 
ni. Na pekoni, lo zia yaka ni na maboko ti ambeni zo ti fango yaka ti vinye si lo 
gue na mbeni kodro nde. 

2So ngoi ti fango ale ti vinye ni alingbi awe, lo tokua mbeni zo ti kua oko na azo 
ti fango yaka ni titene ala mu ti lo ale ti vinye ni aga na ni. 

3Me azo ti fango yaka ni agbu zo ni, ala pika lo mingi si ala tumba lo, maboko ti 
lo senge. 

4Wa ti yaka ni akiri atokua mbeni zo ti kua ti lo, ala pika lo na li ti lo si ala sara 
kua ti mbana na lo. 

5Wa ti yaka ni akiri atokua mbeni zo ti kua ti lo, ala fâ lo. Na pekoni, ala sara gi 
tongaso na ambeni zo ti kua ni mingi: ala pika ambeni si ala fâ ambeni. 

6Oko zo so angba na wa ti yaka ni ayeke gi molenge ti lo so lo ye lo mingi. Lo 
tokua lo na azo ti fango yaka ni si lo tene na be ti lo, lo tene: ‘Fade ala yeke kpe 
mbeto ti molenge ti mbi.’ 

7Me azo ti fango yaka ni atene na popo ti ala: ‘Baa, lo so lo yeke ga wa ti yaka ni 
na peko ti babâ ti lo laa! Ala ga, e fâ lo si yaka ni aga ti e!’ 

8Ala gbu lo, ala fâ lo si ala bi kuâ ti lo na tere ti yaka ni.” 

9Jésus ahunda ala, atene: “Fade wa ti yaka ni ayeke sara nyen? Lo yeke ga ti fâ 
azo ti fango yaka ni si lo yeke mu yaka ni na ambeni zo nde. 

10 Tënë so a su na ya ti Mbeti ti Nzapa so, ala diko ni pepe? Tënë ni atene: ‘Têne 
so azo ti sarango da ake ni, ni laa akiri aga ngangu têne ti gere ti da ni. 

11Ye so alondo na Kota Gbia, ye ni ayeke ye ti kpene na le ti e!’ ” 

12Amakonzi ti azuife agi lege ti gbu Jésus, ngbanga ti so ala hinga atene, lo tene 
toli so na ndö ti ala; me ala sara mbeto ti gba ti azo. Tongaso ala zia lo si ala gue. 

Lapo so azo ayeke futa na kota gbia ti Rome 
(Matt 22.15-22; Luc 20.20-26) 

13Ala tokua ambeni farizien na ambeni zo ti kama poroso ti Herode na Jésus 
titene, gi na lege ti tënë ti yanga ti lo wani, lo ti na ya ti gbanda ti ala. 

14Ala ga si ala tene na lo: “Wafango-ye, e hinga so mo yeke tene gi taa-tënë; mo 
yeke sara kamene ti le ti zo pepe, ataa zo ni ayeke na kota ndo, me mo yeke fa 
taa-tënë na ndö ti lege ti sarango ye so Nzapa aye. Tene na e: Ndia amu lege na 
e ti futa lapo na kota gbia ti Rome wala ti futa ni pepe? E lingbi ti futa ni wala e 
futa ni pepe?” 

15Me Jésus ahinga atene, tënë ti yanga ti afarizien ayeke nde na sarango ye ti 
ala. Tongaso lo tene na ala: “Ngbanga ti nyen ala ye ti sara si mbi ti na ya ti 
gbanda ti ala? Ala ga na mbi mbeni le ti nginza, mbi baa.” 

16Ala mu mbeni le ti nginza aga na ni si Jésus ahunda ala, atene: “So li ti zo wa 
laa? So iri ti zo wa laa na le ti nginza so?” Ala tene na lo: “Ti kota gbia ti Rome.” 

17Tongaso Jésus atene na ala: “Ala futa na kota gbia ti Rome ye so ayeke ti lo, 
ala futa na Nzapa ye so ayeke ti Nzapa.” Li ti ala kue akpe na peko ti kiringo tënë 
ti lo so. 

Tënë ti zingongo ti akuâ 
(Matt 22.23-33; Luc 20.27-40) 

18 Ambeni sadusien aga na tere ti Jésus. – Asadusien ayeke azo so atene, akuâ 
ayeke zingo pepe. – Ala hunda lo, atene: 

19 “Wafango-ye, Moïse asu ando ndia so na mbeti ndali ti e, lo tene: ‘Tongana 
mbeni zo akui si lo zia wali na peko ti lo so adu amolenge pepe, alingbi ita ti lo 
amu wali ti wakuâ ni si lo du amolenge na ita ti lo so akui so.’ 

20Ando, ambeni ita mbarambara ayeke daa. Kozo ita ni amu wali, lo du molenge 
pepe si lo kui. 

21Use ita ni amu wali ni, lo du nga molenge pepe si lo kui. Ita ti ota ni akui nga 
tongaso. 

22Ala mbarambara kue akui, ala du molenge oko pepe. Na peko ti ala kue, wali 
ni nga akui. 

23Na lango ti zingongo ti akuâ, tongana akoli ni azingo ande na kuâ, fade wali ni 
ayeke duti wali ti zo wa na popo ti ala so? So ala mbarambara kue amu lo ti ga 
wali ti ala so!” 

24Jésus atene na ala: “Ala girisa lege awe! Ala hinga nda ni? Ayeke ngbanga ti so 
ala hinga nda ti Mbeti ti Nzapa wala ngangu ti Nzapa pepe. 

25Biani, na ngoi so azo ayeke zingo ande na kuâ, fade akoli na awali ayeke mu 
tere pepe, me azo ayeke duti tongana a-ange na yayu. 

26 Âdu ti tënë ti zingongo ti akuâ, ala asadusien, ala diko tënë ni na ya ti buku so 
Moïse asu so pepe? So lani lo ma go ti Nzapa na ya ti kete keke ti ki, atene: ‘Mbi 
yeke Nzapa ti Abraham, Nzapa ti Isaac na Nzapa ti Jacob!’ 

27Nzapa ayeke Nzapa ti akuâ pepe, me lo yeke Nzapa ti azo so ayeke na fini. 
Tongaso ala girisa lege biani awe.” 

Ndia so ayeke kota ahon atanga ni kue 
(Matt 22.34-40; Luc 10.25-28) 

28Mbeni wafango-ndia ama ala na bingbingo tënë so. Lo baa so Jésus akiri tënë 
nzoni na asadusien. Lo ga nduru si lo hunda Jésus, lo tene: “Ndia so ayeke kota 
ahon atanga ni kue ayeke so wa?” 

29Jésus akiri tënë na lo: “Ndia so ayeke kota ayeke so: ‘Ala azo ti Israel, ala 
ma! Kota Gbia Nzapa ti e, ayeke gi lo oko Kota Gbia. 

30 Alingbi mo ye Kota Gbia Nzapa ti mo na be ti mo kue, na yingo ti mo kue, na 
tënë ti be ti mo kue na ngangu ti mo kue.’ 

31 Ndia ti use ni ayeke so: ‘Mo ye mba ti mo zo tongana ti so mo ye tere ti mo 
wani.’ Ambeni ndia so ayeke kota ahon ala use so ayeke daa pepe.” 

32 Wafango-ndia so atene na Jésus: “Wafango-ye, so ayeke nzoni mingi! Tënë so 
mo tene so ayeke taa-tënë: Nzapa ayeke gi oko, mbeni Nzapa nde ayeke daa 
pepe. 

33 Ayeke nzoni zo aye Nzapa na be ti lo kue, na ndara ti lo kue nga na ngangu ti 
lo kue. Ayeke nzoni lo ye nga mba ti lo zo tongana ti so lo ye tere ti lo wani. So 
laa ayeke nzoni ahon asandaga ti anyama so a yeke gbi ni kue na wâ, wala 
asandaga nde nde so azo ayeke mu na Nzapa.” 

34So Jésus abaa, lo kiri na tënë ni na lege ti ndara, lo tene na lo: “Mo yeke 
yongoro na Kodro-gbia ti Nzapa pepe.” Na pekoni, mbeni zo oko akiri azi yanga 
ti hunda lo na tënë pepe. 

Mesii na David 
(Matt 22.41-46; Luc 20.41-44) 

35So Jésus ayeke fa ye na ya ti kota da ti Nzapa, lo hunda mbeni tënë, lo tene: 
“Tongana nyen si awafango-ndia alingbi ti tene, Mesii ayeke molenge ti David 
so? 

36 So Yingo-Vuru amu na David tënë ti tenengo ni si lo tene: ‘Kota Gbia Nzapa 
atene na Kota Gbia ti mbi, atene: Mo duti na mbage ti maboko ti mbi ti koli ngbii 
mbi sara titene awato ti mo aduti na gbe ti gere ti mo si.’ 

37So David wani ayeke iri lo ‘Kota Gbia’ so, Mesii ni akiri ti duti molenge ti David 
tongana nyen?” 

Ala sara hange na awafango-ndia 
(Matt 23.1-36; Luc 20.45-47) 

Gba ti azo ayeke ma Jésus na ngia na be ti ala. 

38Na ya ti fango ye so Jésus ayeke fa, lo tene: “Ala sara hange na awafango-ndia 
so aye ti fono gi na ya ti akota bongo si ala ye titene azo abara ala na ndo so azo 
abongbi daa. 

39Ala ye ti duti na ya ti akozo ngende so ayeke na ya ti ada ti sambelango Nzapa; 
ala ye nga ti duti na akozo ndo na ya ti amatanga. 

40Ala yeke ro aye kue ti ya ti da ti awali-mua si ala yeke sara ayongoro sambela 
titene azo abaa ala. Fade Nzapa ayeke fâ ngbanga na li ti ala ngangu ahon ti azo 
kue.” 

Matabisi so mbeni wali-mua amu 
(Luc 21.1-4) 

41Na pekoni, Jésus aduti na ya ti kota da ti Nzapa na tere ti sanduku ti nginza si 
lo yeke baa lege so gba ti azo ayeke bi nginza na ya ni. Azo ti mosoro mingi atuku 
gba ti nginza daa. 

42Mbeni wali-mua so ayeke wayere aga na akete kete le ti nginza use si abi na 
ya ni. 

43Tongaso Jésus airi adisiple ti lo si lo tene na ala: “Mbi tene na ala taa-tënë: 
wali-mua so ayeke wayere so abi nginza na ya ti sanduku ni ahon tanga ti azo 
kue. 

44Biani, tanga ti azo ni abi ti ala nginza so ala yeke na ye ti sarango na ni pepe; 
me ti lo, na ya ti yere ti lo, lo bi nginza so kue angba na lo ti te na kobe.” 

Marc 13 

Jésus atene tënë ti kota da ti Nzapa so ayeke kungbi 
(Matt 24.1-2; Luc 21.5-6) 

1So Jésus ayeke sigigi na ya ti kota da ti Nzapa, mbeni disiple ti lo atene na lo: 
“Wafango-ye, baa ye! So apendere têne! So pendere ti da!” 

2Jésus atene na lo: “Mo baa kota da so? Fade mbeni têne oko ayeke ngba na ndö 
ti mba ti lo pepe; ye so kue ayeke tuku na sese.” 

Pasi na aye ti ngangu ayeke ga 
(Matt 24.3-14; Luc 21.7-19) 

3Jésus aduti na li ti hoto ti a-olive so abaa le na kota da ti Nzapa. Pierre, Jacques, 
Jean na André, so ala yeke gi ala oko, ala hunda lo, atene: 

4“Tene na e, ye ni ayeke si ande lawa? Nyen laa ayeke fa lango so aye so kue 
ayeke si na ni?” 

5Tongaso Jésus atene na ala: “Ala sara hange si mbeni zo ahanda ala pepe! 

6Fade azo mingi ayeke ga na iri ti mbi si zo oko oko ayeke tene: ‘Mbi laa mbi 
yeke Mesii!’ Ala yeke handa gba ti azo. 

7Ala azo ti mbi, tongana ala yeke ma tënë ti bira so aga nduru wala tënë ti bira 
so angba yongoro, ala sara mbeto pepe! Alingbi aye so asi, me so laa ayeke 
hunzingo ti aye kue pepe. 

8Fade mbeni mara ayeke londo ti tiri na mbeni mara, mbeni kodro-gbia ayeke 
londo ti tiri na mbeni kodro-gbia; sese ayeke yingi na ando nde nde, kota nzara 
ayeke ga. Fade aye so ayeke duti tongana kozo songo ti ya ti wali so aga nduru 
ti du. 

9 Me ti ala, ala sara hange! Fade azo ayeke gue na ala na gbe ti ngbanga; azo 
ayeke pika ala na ya ti ada ti sambelango Nzapa. Ala yeke luti na le ti 
agovoronere na agbia ndali ti mbi titene ala tene tënë ti mbi na le ti ala. 

10Alingbi a fa Nzoni Tënë na amara kue kozoni si. 

11Tongana a gbu ala ti gue na ala na gbe ti ngbanga, ala gi be ti ala kozoni pepe, 
atene: ‘Tënë ti nyen laa e yeke tene ande, nyen?’ Me na ndembe ni, ala tene gi 
tënë so Nzapa ayeke zia na yanga ti ala. Biani, tënë ni ayeke londo na ala pepe, 
me ayeke londo na Yingo-Vuru. 

12 Fade zo ayeke ka ita ti lo titene a fâ lo, babâ ayeke sara nga tongaso na 
molenge ti lo; amolenge ayeke ga awato ti ababâ na amama ti ala ti ka ala titene 
a fâ ala. 

13 Azo kue ayeke ke ala ndali ti mbi; me zo so ayeke gbu ngangu ngbii asi na 
ndani, fade lo yeke soo kuâ.” 

Sioni kpale so ayeke ga 
(Matt 24.15-28; Luc 21.20-24) 

14 “Fade ala yeke baa ye so iri ni ‘Sioni-kpale-ti-bubango-ndo-kue’ so ayeke duti 
na ndo so sioni kpale ni alingbi fade ti duti daa pepe. (Mo so mo yeke diko mbeti 
so, mo gi nda ti ye so nzoni!) Tongaso, azo so ayeke na sese ti Judée, alingbi ala 
kpe ague na li ti ahoto; 

15 zo so ayeke duti na li ti da ti lo, alingbi lo zu na sese pepe ti gue ti mu mbeni 
ye na ya ti da ni; 

16zo so ayeke na yaka, alingbi lo kiri na ndo ti lo pepe ti mu kota bongo ti lo. 

17Ye ni ayeke duti ye ti mawa na awali so ayeke na ngo na ala so ayeke mu me 
na amolenge na ya ti alango ni so! 

18Ala azo ti mbi, ala sambela si ye ni asi na ngoi ti de pepe, 

19 ngbanga ti so, na ya ti alango ni so, fade pasi ayeke hon ndoni. Ngbene ye na 
tongo nda ti dunia so Nzapa asara ngbii asi fadeso, zo ade ti baa mara ti pasi 
tongaso laoko pepe. Na pekoni, fade zo ayeke kiri ti baa mara ti pasi so oko 
pepe. 

20Tongana Kota Gbia azi fade ambeni lango ni pepe, ka zo oko ti soo kuâ ayeke 
daa pepe. Me lo zi ambeni lango ni ndali ti azo so lo soro ala ti ga azo ti lo. 

21Tongana mbeni zo atene na ala: ‘Baa, Mesii laa ge so!’ wala: ‘Baa, lo laa kâ so!’, 
ala yeda na lo pepe. 

22Biani, fade amesii ti mvene na awayanga-Nzapa ti mvene ayeke ga si ala yeke 
sara aye ti kpene na aye ti dongo be ti handa na azo. Tongana lege ayeke daa, 
ataa azo so Nzapa asoro ala, ala yeke handa ala. 

23Ti ala, ala sara hange! Mbi tene tënë ni na ala, ala ma awe!” 

Gango ti Molenge ti Zo 
(Matt 24.29-31; Luc 21.25-28) 

24“Me na ya ti alango ni so, na peko ti ngoi ti apasi so, fade le ti lâ ayeke vuko, 
nze ayeke kiri ti su pepe, 

25 atongoro ayeke londo na nduzu ti ti na sese si angangu so ayeke na le ti nduzu 
ayeke yingi. 

26 Tongaso azo ayeke baa Molenge ti Zo so ayeke ga na ya ti mbinda na ngangu 
ti lo kue, na gonda ti lo kue. 

27 Na ndani, lo yeke tokua a-ange na ndö ti sese kue, ti londo na mbeni nda ti 
sese ngbii asi na mbeni nda ni titene ala gue, abongbi azo so Nzapa asoro ala.” 

Ye so keke ti fige a fa na e 
(Matt 24.32-35; Luc 21.29-33) 

28“Ayeke nzoni ala manda ye na lege ti keke ti fige: gi so amaboko ti keke ni aga 
fini ni si akugbe ni ayeke sigigi daa, ala hinga atene, ngoi ti lungo ale ti kobe aga 
nduru awe. 

29Legeoko nga, tongana ala baa aye so asi, ayeke nzoni ala hinga atene, lango ti 
gango ti Molenge ti Zo aga nduru awe; lo yeke na yanga ti da. 

30Mbi tene na ala taa-tënë: fade azo ti fadeso ayeke kui kue pepe kozoni si aye 
so kue asi. 

31Fade yayu na sese ayeke hon, me atënë ti mbi ayeke hon oko pepe.” 

Nzapa oko laa ahinga lango ti ndani 
(Matt 24.36-44) 

32 “Ti lango ti singo ti aye ni wala ngbonga ni, zo oko ahinga pepe: ataa a-ange 
so ayeke na yayu, ataa Molenge ni; gi Babâ oko laa ahinga ni. 

33Le ti ala akpengba! Ala lango pepe, ngbanga ti so ala hinga ngoi ni pepe. 

34 Ye ni ayeke duti ande tongana mbeni zo so ague na mbeni kodro nde. Lo zia 
da ti lo na maboko ti azo ti kua ti lo. Lo mu na zo oko oko kua ti sarango ni si lo 
mu yanga na wabatango-yanga ti da ni titene le ti lo akpengba, lo lango pepe. 

35Ala lango pepe, ngbanga ti so ala hinga lango so wa ti da ni ayeke ga ande na 
ni pepe: wala na lakui, wala na be ti bi, wala na kozo toto ti kondo, wala na 
ndaperere, ala hinga pepe. 

36Tongana lo si na ndembe kue, ayeke nzoni lo wara ala na lango pepe. 

37Tënë so mbi tene na ala so, mbi tene na azo kue: Ala lango pepe!” 

Marc 14 

Amakonzi ti azuife agi lege ti fâ Jésus 
(Matt 26.1-5; Luc 22.1-2; Jean 11.45-53) 

1 Matanga ti Pake na ti Mapa so a sara na mama ni pepe angba lango use. Akota 
wayango-sandaga na awafango-ndia ayeke gi lege ti gbu Jésus na lege ti mbeni 
mayere titene ala fâ lo. 

2Ala tene na popo ti ala: “Alingbi e gbu lo na lango ti matanga pepe, ngbanga ti 
azo atomboka.” 

Mbeni wali atuku yombo na li ti Jésus 
(Matt 26.6-13; Jean 12.1-8) 

3 Jésus ayeke na Betanii, na ya ti da ti Simon, zo ti buruma. So lo duti si lo yeke 
te kobe, mbeni wali ali na mbeni ngbenda so a sara ni na mbeni têne so iri ni 
albatre si yombo ti ngangu ngere ayeke na ya ni. A sara yombo ni na ngu ti 
mbeni kete keke so iri ni nare. Lo fâ ya ti ngbenda ni si lo tuku yombo ni na li ti 
Jésus. 

4Ambeni zo so ayeke kâ asara ngonzo si ala tene na popo ti ala: “Ngbanga ti 
nyen si a buba yombo so tongaso? 

5A lingbi fade ti ka yombo so na ale ti nginza ngbangbo ota ti mu nginza ni na 
azo ti mawa!” Tongaso ala kasa wali so mingi. 

6Me Jésus atene na ala: “Ala zia lo kpoo. Ngbanga ti nyen si ala yeke so li ti lo 
tongaso? Ye so lo sara na mbi so ayeke nzoni. 

7 Azo ti mawa ayeke duti lakue na popo ti ala. Ala lingbi ti sara nzoni na ala na 
ya ti alango so kue be ti ala aye. Ti mbi, mbi yeke duti lakue na popo ti ala pepe. 

8Lo sara ye so lo lingbi ti sara: lo tuku yombo na tere ti mbi kozoni ti ku na lango 
ti lungo kuâ ti mbi. 

9Mbi tene na ala taa-tënë: na ndo so kue azo ayeke fa ande Nzoni Tënë daa, na 
ndö ti dunia kue, azo ayeke fa tënë ti ye so wali so asara si azo adabe ti ala na 
lo.” 

Judas aye ti ka Jésus 
(Matt 26.14-16; Luc 22.3-6) 

10Tongaso Judas Iskariote, mbeni disiple oko na popo ti adisiple baleoko na use, 
ague, abaa akota wayango-sandaga ti ka Jésus na ala. 

11Na mango tënë so, tere ti ala anzere mingi si ala mu zendo na lo atene, fade 
ala yeke mu na lo nginza. Tongaso Judas ayeke gi nzoni lege ti ka Jésus na ala. 

Jésus na adisiple ti lo ate kobe ti Pake 
(Matt 26.17-25; Luc 22.7-14,21-23; Jean 13.21-30) 

12Na kozo lango ti matanga ti Mapa so a sara na mama ni pepe, lango so azo 
ayeke fâ akete taba ndali ti matanga ti Pake, adisiple ti Jésus ahunda lo, atene: 
“Mo ye e gue, e leke na mo kobe ti Pake na ndo wa?” 

13Tongaso Jésus atokua adisiple ti lo use si lo tene na ala: “Ala gue na ya ti gbata 
ni, fade ala yeke tengbi na mbeni koli so ayo ta ti ngu na li ti lo. Ala mu peko ti 
lo 

14si da so lo yeke li daa, ala tene na wa ni, atene: ‘Wafango-ye atene: ndo titene 
mbi na adisiple ti mbi, e te kobe ti Pake daa ayeke na ndo wa?’ 

15Fade lo yeke fa na ala mbeni kota kubu na nduzu so a leke ya ni na aye ti ya ni 
kue awe: na ndo so laa ala yeke leke kobe ni daa.” 

16Adisiple amu lege ague na ya ti gbata ni; ala wara aye ni gi tongana ti so lo fa 
na ala si ala leke kobe ti Pake ni. 

17Na lakui ni, Jésus na adisiple baleoko na use kue asi. 

18 So ala yeke te kobe, Jésus atene na ala: “Mbi tene na ala taa-tënë: mbeni oko 
na popo ti ala so mbi na lo, e yeke te kobe oko, ayeke ka mbi.” 

19Vundu agbu be ti ala si ala oko oko ahunda lo, atene: “Ayeke mbi?” 

20Jésus atene na ala: “Ayeke mbeni oko ti adisiple baleoko na use, lo so mbi na 
lo, e yeke yoro maboko oko na ya ti sembe. 

21Fade Molenge ti Zo ayeke kui gi tongana ti so Mbeti ti Nzapa atene tënë ni na 
ndö ti lo. Me mawa na zo so ayeke ka Molenge ti Zo! Ti zo ni so, tongana a du lo 
fade pepe, ka ayeke nzoni mingi!” 

Kobe ti Kota Gbia 
(Matt 26.26-30; Luc 22.14-20; 1 Kor 11.23-25) 

22So ala yeke te kobe, Jésus amu mapa, lo mu singila na Nzapa; na pekoni lo fâ 
ya ni, lo mu na adisiple si lo tene: “Ala mu ni ate, so ayeke tere ti mbi.” 

23Na pekoni, lo mu kopo ti vin, lo mu singila na Nzapa, lo mu ni na ala si ala kue 
anyon ni. 

24 Jésus atene na ala: “So ayeke mene ti mbi, mene so abongbi azo na Nzapa na 
ya ti mbuki; mene so atuku ndali ti gba ti azo. 

25Mbi tene na ala taa-tënë: mbi yeke kiri ti nyon ngu ti le ti vinye mbeni pepe 
ngbii asi na lango so fade mbi yeke nyon fini vin na ya ti Kodro-gbia ti Nzapa.” 

26Na peko ti so ala he bia ti gondango Nzapa awe, ala mu lege ti gue na hoto ti 
a-olive. 

Fade Pierre ayeke bere tënë ti Jésus 
(Matt 26.31-35; Luc 22.31-34; Jean 13.36-38) 

27 Jésus atene na adisiple ti lo: “Fade ala kue ayeke zia mbi ti hon, ngbanga ti so 
Mbeti ti Nzapa atene: ‘Fade mbi yeke fâ wabatango-taba si ataba ni ayeke 
kangbi kirikiri.’ 

28 Me tongana mbi zingo ande na kuâ, mbi yeke hon kozo ti ala na Galile.” 

29Pierre atene na lo: “Tongana azo kue azia mo ahon, fade mbi yeke zia mo 
pepe.” 

30Jésus akiri tënë na lo: “Mbi tene na mo taa-tënë: laso, gi na bi so, kozo titene 
koli-kondo atoto fani use, fade mo yeke bere tënë ti mbi fani ota.” 

31Me Pierre angba gi na ndö ti tënë ti lo si lo tene: “Tongana ayeke titene mbi 
na mo, e kui, mbi yeke bere tënë ti mo oko pepe!” Ala kue atene gi oko tënë so. 

Jésus asambela na Getsemane 
(Matt 26.36-46; Luc 22.39-46) 

32Na pekoni, ala si na mbeni ndo so iri ni Getsemane; Jésus atene na adisiple ti 
lo: “Ala duti na ndo so, mbi yeke gue ti sambela.” 

33Lo mu Pierre, Jacques na Jean na tere ti lo si lo na ala ague. Be ti lo ato nda ti 
do na mbeto si mbeto asara lo ahon ndoni. 

34Lo tene na ala: “Be ti mbi ayeke na vundu mingi, mo baa mo tene, mbi ye ti kui 
kuingo; ala ngba na ndo so, ala lango pepe!” 

35Lo gue yongoro kete, lo ti na sese si lo sambela titene tongana lege ayeke daa, 
ngbonga ti pasi so ahon yongoro na tere ti lo. 

36Lo sambela, lo tene: “Babâ ti mbi, mo lingbi ti sara ye kue; mo zi kopo ti pasi 
so na tere ti mbi. Mbi ye pepe titene mo sara ye so be ti mbi aye, me mo sara gi 
ye so be ti mo aye.” 

37Lo kiri lo ga na mbage ti adisiple ti lo ota si lo wara ala na lango. Lo tene na 
Pierre: “Simon, mo lango? Mo lingbi ti ngba na le ti mo tongaso na ya ti ngbonga 
oko pepe? 

38Ala lango pepe! Ala sambela si ala ti na ya ti ye ti tarango be pepe. Yingo ti zo 
ayeke na nzara ti sarango nzoni ye, me zo ni ayeke na ngangu pepe.” 

39Lo kiri lo gue yongoro si lo sambela, lo tene gi oko tënë so lo tene kozoni so. 

40Lo kiri lo ga na mbage ti adisiple ti lo si lo wara ala na lango, ngbanga ti so 
lango ahon ndö ti ala. Ala hinga tënë so ala lingbi ti tene na lo pepe. 

41So lo kiri lo ga ti fani ota ni, lo tene na ala: “Ala ngba ti lango? Ala ngba ti wu 
tere ti ala? Alingbi awe! Ngbonga ni alingbi awe; a yeke mu Molenge ti Zo ti zia 
lo na maboko ti azo ti siokpari. 

42Ala londo, e gue! Baa, zo ti kango mbi asi awe!” 

Azo agbu Jésus 
(Matt 26.47-56; Luc 22.47-53; Jean 18.3-12) 

43Gi so Jésus angba ti tene tënë, Judas, mbeni oko ti adisiple baleoko na use asi; 
lo ga na gba ti azo na tere ti lo. Azo ni amu ayongoro zeme na akeke na maboko 
ti ala. Akota wayango-sandaga na awafango-ndia na akangba laa atokua ala. 

44Judas, zo ti kango Jésus afa na azo ni ye so fade lo yeke sara; lo tene: “Zo so 
mbi yeke su ande ngbangba ti lo, andaa lo laa. Ala gbu lo, ala bata lo nzoni si ala 
gue na lo.” 

45Gi so Judas asi, lo ga nduru na tere ti Jésus; lo iri lo, lo tene: “Wafango-ye!” Na 
pekoni, lo su ngbangba ti lo. 

46Tongaso azo ni aga, ala zia maboko na ndö ti Jésus si ala gbu lo. 

47 Me oko ti azo so ayeke kâ agboto yongoro zeme ti lo, lo de mbeni zo ti kua ti 
kota wayango-sandaga si lo fâ mê ti lo. 

48Jésus atene na ala: “Ala ga na ayongoro zeme na akeke ti gbu mbi, mo baa mo 
tene, mbi yeke zo ti nzi! 

49 Lakue mbi yeke na popo ti ala na ya ti kota da ti Nzapa ti fa ye, me ala gbu mbi 
pepe. Ye so asi tongaso titene tënë ti Mbeti ti Nzapa aga taa-tënë.” 

50Tongaso azo kue azia lo si ala kpe ahon. 

51Mbeni maseka-koli amu peko ti Jésus, lo kanga gi mapia-bongo na tere ti lo. 
Ala ye ti gbu lo, 

52me lo zi tere ti lo na ya ti bongo ni, lo kpe, lo hon, tere ti lo senge. 

Jésus na gbe ti azo ti Kota Bongbi ti Fango Ngbanga 
(Matt 26.57-68; Luc 22.54-55,63-71; Jean 18.13-14,19-24) 

53Ala gue na Jésus na ndo ti kota wayango-sandaga. Andaa akota wayango-
sandaga, akangba na awafango-ndia abongbi tere ti ala kâ. 

54Pierre ague na peko ti Jésus, me lo yeke gue nduru nduru pepe; lo gue ngbii 
lo li na ya ti gbagba ti kota wayango-sandaga ni. Kâ, lo na azo ti kua ayeke duti 
na tere ti wâ. 

55Akota wayango-sandaga na azo kue ti Kota Bongbi ti Fango Ngbanga ayeke gi 
mbeni tënë ti bi na li ti Jésus ti fâ ngbanga ti kuâ na li ti lo, me ala wara ni pepe. 

56Biani, azo mingi atene mvene na li ti Jésus, me atënë ti ala ague nde nde. 

57Ambeni zo alondo si ala tene tënë ti mvene na li ti lo, atene: 

58 “E ma lo lani, lo tene: ‘Fade mbi yeke kungbi kota da ti Nzapa so azo laa asara 
si na ya ti lango ota, mbi yeke sara mbeni nde so zo laa asara ni pepe.’ ” 

59Me na ndö ti tënë so, atënë ti ala akiri ague nde nde. 

60Tongaso kota wayango-sandaga alondo na le ti azo kue si lo hunda Jésus, 
atene: “Mo yeke na tënë ti kiri na ni pepe? Tënë so azo so ayeke tene na tere ti 
mo so, mo tene ti mo daa nyen?” 

61Me Jésus azi yanga pepe, lo kiri tënë oko pepe. Kota wayango-sandaga ni akiri 
ahunda lo, atene: “Mo laa mo yeke Mesii, Molenge ti Nzapa, lo so azo ayeke 
gonda lo so?” 

62 Jésus akiri tënë, atene: “Biani, mbi yeke lo. Fade ala yeke baa Molenge ti Zo 
aduti na tere ti Nzapa so ngangu ti lo ahon angangu kue; lo yeke duti na mbage 
ti maboko ti lo ti koli. Lo yeke londo na yayu ti ga na ya ti ambinda.” 

63Tongaso kota wayango-sandaga asuru ya ti bongo ti lo si lo tene: “E ye ti kiri 
ti hunda mbeni zo na tënë ngbanga ti nyen! 

64 Ala ma zonga so lo zonga na Nzapa so awe! Ti be ti ala, ala tene nyen?” Ala 
kue atene: “Lo lingbi na kuâ.” 

65 Ambeni zo ato nda ti tuku ngu ti yanga ti ala na tere ti lo, ala kanga le ti lo, ala 
kpo lo na gobo si ala tene na lo: “Sara tongana wayanga-Nzapa: fa na e zo so 
asara ye so na mo.” Azo ti kua ni amu Jésus si ala pika ngbangba ti lo fani mingi. 

Pierre abere tënë ti Jésus 
(Matt 26.69-75; Luc 22.56-62; Jean 18.15-18,25-27) 

66So Pierre ayeke duti ti lo kâ na gbeni na ya ti gbagba ni, mbeni wali so ayeke 
sara kua na kota wayango-sandaga asi. 

67Lo baa Pierre so ayeke duti na tere ti wâ, lo baa le ti Pierre si lo tene na lo: 
“Mo nga, mo yeke lani na tere ti Jésus, zo ti kodro ti Nazaret!” 

68Me lo bere si lo tene: “Mbi hinga tënë so mo ye ti tene so pepe, mbi gi li ti mbi 
na ni gbaa!” Na pekoni, lo sigigi na ya ti gbagba ni ti gue na mbage ti yanga ti 
gbagba ni. Tongaso koli-kondo atoto. 

69Wali so abaa Pierre si akiri atene na azo so ayeke kâ, atene: “Taa-tënë, koli so 
ayeke mbeni zo ti ala!” 

70Pierre akiri abere. Kete na pekoni, azo so ayeke kâ, akiri atene na Pierre: 
“Biani, mo yeke mbeni zo ti ala, ngbanga ti so, mo nga, mo yeke zo ti Galile.” 

71Tongaso Pierre ato nda ti deba yanga ti lo, atene: “Ayeke nzoni Nzapa afâ 
ngbanga na li ti mbi tongana mbi tene mvene! Mbi hinga koli so ala yeke tene 
tënë ti lo so pepe!” 

72Gi na ndembe ni, koli-kondo atoto ti fani use. Tongaso Pierre adabe ti lo na 
tënë so lani Jésus atene na lo, atene: “Kozo titene koli-kondo atoto fani use, fade 
mo yeke bere tënë ti mbi fani ota.” Tongaso Pierre ati na toto. 

Marc 15 

A gue na Jésus na gbe ti Pilate 
(Matt 27.1-2,11-14; Luc 23.1-5; Jean 18.28-38) 

1Gi na kota ndaperere, akota wayango-sandaga, akangba, awafango-ndia na azo 
kue ti Kota Bongbi ti Fango Ngbanga abongbi ti ma tere. Ala kanga Jésus, ague 
na lo si azia lo na maboko ti Pilate. 

2Pilate ahunda lo, atene: “Mo yeke gbia ti azuife?” Jésus akiri tënë na lo, atene: 
“Ni laa mo tene so.” 

3Akota wayango-sandaga ni abi tënë mingi na li ti Jésus. 

4Tongaso Pilate akiri ahunda Jésus, atene: “Mo yeke kiri tënë oko pepe? Mo ma 
atënë so kue ala yeke bi na li ti mo so!” 

5Me Jésus akiri tënë oko pepe; nilaa li ti Pilate kue akpe. 

A fâ ngbanga ti kuâ na li ti Jésus 
(Matt 27.15-26; Luc 23.13-25; Jean 18.39–19.16) 

6Lakue na matanga ti Pake, Pilate ayeke zi mbeni zo ti kanga oko, lo so be ti gba 
ti azo ni aye titene a zi lo. 

7Andaa, mbeni koli so iri ti lo Barabas, lo na ambeni zo so asara wusuwusu na 
ya ti kodro ayeke na da ti kanga, ngbanga ti so ala fâ mbeni zo na ya ti wusuwusu 
ni. 

8Gba ti azo ni ague na ndo ti Pilate si ala hunda na lo titene lo sara ye so lo yeke 
sara lakue na ala so. 

9Pilate ahunda ala, atene: “Ala ye mbi zi na ala gbia ti azuife?” 

10Biani, lo hinga lo tene, akota wayango-sandaga azia Jésus na maboko ti lo, 
ngbanga ti so kota be asara ala na tere ti lo. 

11Me akota wayango-sandaga apusu gba ti azo ni titene ala hunda na Pilate ti zi 
na ala Barabas. 

12Pilate akiri ahunda azo ni, atene: “Lo so ala iri lo gbia ti azuife so, ala ye mbi 
sara nyen na lo?” 

13Ala kiri adekongo, atene: “Fâ lo na ndö ti keke ti kroa!” 

14Pilate ahunda ala, atene: “Sioni ti nyen laa lo sara?” Me ala kiri adekongo 
ngangu, atene: “Fâ lo na ndö ti keke ti kroa!” 

15Pilate aye ti sara si be ti gba ti azo ni anzere; nilaa lo zi na ala Barabas. Na 
pekoni, lo mu yanga titene a pika Jésus na fimbo si lo zia lo na maboko ti ala 
titene a fâ lo na ndö ti keke ti kroa. 

Aturugu ahe Jésus 
(Matt 27.27-31; Jean 19.2-3) 

16Aturugu amu Jésus, ague na lo na yangbo ti govoronere si ala iri amba ti ala 
kue. 

17Ala yu mbeni kota bengba bongo na lo; ala mu akamba ti ki aleke ni tongana 
kpoto ti gbia si ala zia na li ti lo. 

18Na pekoni, ala to nda ti bara lo, atene: “E bara mo, gbia ti azuife!” 

19Ala pika li ti lo na sosongo, ala tuku ngu ti yanga ti ala na tere ti lo si ala kuku 
akpo li ti ala na sese na gbe ti lo. 

20So ala zia lege ti hengo lo awe, ala zi bengba bongo ni na tere ti lo si ala yu na 
lo bongo ti lo wani. Na pekoni, ala sigigi na lo ti gue ti fâ lo na ndö ti keke ti kroa. 

A kanga Jésus na ndö ti keke ti kroa 
(Matt 27.32-44; Luc 23.26-43; Jean 19.17-27) 

21 Mbeni koli ti kodro ti Sirene so iri ti lo ayeke Simon, babâ ti Alexandre na 
Rufus, alondo na yaka si lo yeke hon na lege ni so. Aturugu agbu lo na ngangu 
titene lo yo keke ti kroa ti Jésus. 

22Ala gue na Jésus na ndo so iri ni Golgota; nda ti iri ni atene: “Ndo-ti-abio-ti-li”. 

23Ala ye ti mu na lo vin so ala tuku mire daa, me Jésus ake ti nyon ni. 

24 Na pekoni, ala kanga lo na ndö ti keke ti kroa, ala kangbi bongo ti lo na popo 
ti ala si ala bi dee ti hinga zo so alingbi ti wara bongo ni. 

25Na ngbonga gumbaya ti ndaperere laa ala kanga lo na ndö ti keke ti kroa. 

26Na li ti keke ti kroa ni, ala su mbeni mbeti ti fa nda ti ngbanga so a fâ na li ti 
lo; mbeti ni atene: “Gbia ti azuife.” 

27Na tere ti Jésus, ala kanga asioni zo use na ndö ti akeke ti kroa, oko na mbage 
ti maboko ti lo ti koli, oko na mbage ti maboko ti lo ti wali.  

[28Tongaso si tënë ti Mbeti ti Nzapa aga taa-tënë: “A diko lo na popo ti azo ti 
sioni.”] 

29 Azo so ayeke hon na lege ayeke yingi li ti ala si ala yeke zonga lo, atene: “He! 
Mo so mo ye lani ti kungbi kota da ti Nzapa ti kiri ti leke ni na ya ti lango ota so, 

30mo soo tere ti mo wani na kuâ ma! Londo na ndö ti keke ti kroa ni, mo zu na 
sese, e baa!” 

31Akota wayango-sandaga nga na awafango-ndia ahe Jésus si ala tene na popo 
ti ala, atene: “Lo soo ambeni zo, me lo lingbi ti soo tere ti lo wani pepe! 

32Ayeke nzoni Mesii ni, gbia ti Israel, alondo fadeso na ndö ti keke ti kroa ni azu 
na sese, e baa! Tongaso, fade e ma na be na lo.” Ala so a kanga ala na ndö ti akeke 
ti kroa na tere ti Jésus ayeke zonga nga lo. 

Jésus akui 
(Matt 27.45-56; Luc 23.44-49; Jean 19.28-30) 

33Ti londo na bekombite ngbii asi na ngbonga ota, ndo avuko na ya ti kodro ni 
kue. 

34 Na ngbonga ota ni, Jésus adekongo ngangu, atene: “Eloi, Eloi, lema 
sabaktani?” Ndani atene: “Nzapa ti mbi, Nzapa ti mbi, mo zia mbi ngbanga ti 
nyen?” 

35Ambeni zo so ayeke kâ ama dekongo ti lo ni si ala tene: “Ala ma, lo yeke iri 
Élie!” 

36 Mbeni zo akpe, amu mbeni ndokoro ayoro na ya ti kpingo vin, lo kanga na li 
ti mbeni sosongo si lo yoro ni na Jésus titene lo nyon; lo tene: “Ala ku, e yeke 
baa wala Élie ayeke ga ti zi lo na ndö ti keke ti kroa ni!” 

37Me Jésus adekongo ngangu si lo kui. 

38 Ya ti ridoo so a kanga na ya ti kota da ti Nzapa asuru use, alondo na nduzu 
ngbii asi na gbeni. 

39Kapita ti aturugu ti Rome so aluti na dawa ti Jésus abaa lege so Jésus akui na 
ni si lo tene: “Taa-tënë, koli so ayeke Molenge ti Nzapa!” 

40 Ambeni wali nga ayeke daa, ala luti ti ala yongoro si ala yeke baa ye ni. Marie 
ti kodro ti Magdala ayeke na popo ti awali ni so, lo na Marie, mama ti Jacques 
Kete na ti Yozes, na Salome. 

41Awali so amu lani peko ti Jésus si ala sara kua na lo na ndembe so lo yeke na 
Galile. Ambeni wali mingi ayeke nga kâ, ala so amu peko ti lo si aga na 
Jérusalem. 

Joseph alu kuâ ti Jésus 
(Matt 27.57-61; Luc 23.50-56; Jean 19.38-42) 

42Na lango ni so, azo ayeke leke aye ndali ti lango ti matanga. Na lakui ni, titene 
ndade si lango ti wungo tere asi, 

43Joseph, zo ti gbata ti Arimate asi; lo yeke mbeni kota zo ti kota ndo ti fango 
ngbanga. Lo nga lo yeke ku gango ti Kodro-gbia ti Nzapa. Lo kanga be ti lo, lo 
gue, lo baa Pilate si lo hunda ti mu kuâ ti Jésus. 

44Li ti Pilate kue akpe so lo ma a tene, Jésus akui awe. Lo iri kapita ti aturugu si 
lo hunda lo, lo tene: “Jésus akui aninga?” 

45So lo ma tënë ti turugu ni awe, lo yeda na Joseph ti mu kuâ ni. 

46Joseph avo mbeni kota vuru bongo. Lo zi kuâ ti Jésus na ndö ti keke ti kroa, lo 
kanga ni na kota vuru bongo ni si lo gue, lo lu ni na ya ti du ti kuâ so a zi ni na 
ya ti têne. Na pekoni, lo mu mbeni kota têne si lo kanga na yanga ti du ti kuâ ni. 

47Marie ti kodro ti Magdala na Marie, mama ti Yozes ayeke baa ndo so ala yeke 
zia Jésus daa. 

Marc 16 

Jésus azingo na kuâ 
(Matt 28.1-8; Luc 24.1-12; Jean 20.1-10) 

1So lango ti wungo tere ahon awe, Marie ti kodro ti Magdala na Marie, mama ti 
Jacques na ti Salome avo ayombo titene ala gue, azia na tere ti kuâ ti Jésus. 

2Na kota ndaperere ti layenga, so lâ alondo awe, ala gue na du ti kuâ ni. 

3Ala yeke hunda tere ti ala, atene: “Zo wa laa ayeke pusu ande na e têne ti yanga 
ti du ti kuâ ni?” 

4So ala yo le ti ala na nduzu, ala baa so a pusu têne ni si a zi ni awe, andaa têne 
ni akono fade mingi. 

5Ala li na ya ti du ti kuâ ni, ala baa mbeni maseka-koli so aduti na mbage ti 
maboko ti ala ti koli, lo yu yongoro vuru bongo; mbeto asara ala. 

6Maseka-koli ni atene na ala: “Mbeto asara ala pepe! Ala yeke gi Jésus ti Nazaret, 
lo so a fâ lo na ndö ti keke ti kroa; lo zingo na kuâ awe, lo yeke na ndo so pepe. 
Baa, ndo so a zia lo lani daa laa. 

7 Ala gue fadeso atene na adisiple ti lo nga na Pierre atene, lo hon kozo ti ala na 
Galile awe. Kâ laa ala yeke baa ande lo tongana ti so lo tene tënë ni na ala.” 

8Tongaso ala sigigi na ya ti du ti kuâ ni si ala kpe, ngbanga ti so ala kue ayeke 
do na mbeto. Ala tene tënë ni na zo oko pepe, ngbanga ti so mbeto asara ala. 

Jésus asi na Marie ti kodro ti Magdala 
(Matt 28.9-10; Jean 20.11-18) 

[9 Na peko ti so Jésus azingo na kuâ awe, na ndaperere ti layenga, lo si kozoni 
na Marie ti kodro ti Magdala, wali so lo tumba lani asioni yingo mbarambara na 
ya ti lo. 

10Marie ague, lo tene tënë ni na azo so ayeke lani na tere ti Jésus. Andaa vundu 
agbu be ti ala mingi si ala yeke toto. 

11So ala ma a tene, Jésus ayeke na fini si Marie abaa lo, ala yeda na tënë ti lo 
pepe. 

Jésus afa tere ti lo na adisiple ti lo use 
(Luc 24.13-35) 

12Na pekoni, Jésus amu mbeni tere nde si lo fa tere ti lo na adisiple ti lo use so 
amu lege ti gue na yaka. 

13Ala kiri si ala tene tënë ni na tanga ti adisiple ni, me ala yeda na tënë ti adisiple 
use so pepe. 

Jésus afa tere ti lo na adisiple ti lo 
(Matt 28.16-20; Luc 24.36-49; Jean 20.19-23; Awat 1.6-8) 

14Ti hunzi na ni, Jésus afa tere ti lo na adisiple ti lo baleoko na oko na ndembe 
so ala yeke te kobe. Lo suku na ala, ngbanga ti so ala dekite, ala kpengba be ti 
ala si ala ke ti yeda na tënë ti azo so abaa lo na peko ti so lo zingo na kuâ. 

15 Na pekoni, lo tene na ala: “Ala gue na ndö ti dunia kue, ala fa Nzoni Tënë na 
azo kue. 

16Zo so ama na be si awara bateme, fade lo yeke soo kuâ, me zo so ama na be 
pepe, fade a yeke fâ ngbanga na li ti lo. 

17Azo so ama na be, aye ti kpene so ala yeke sara ande ayeke so: na iri ti mbi, 
ala yeke tumba asioni yingo, ala yeke tene tënë na ayanga nde so ala hinga ni 
pepe; 

18ala yeke gbu angbo na maboko ti ala wala ala yeke nyon sioni yoro, me sioni 
ye oko ayeke si na ala pepe; ala yeke zia maboko ti ala na ndö ti azo ti kobela si 
kobela ti azo ni ayeke kai.” 

Jésus akiri na yayu 
(Luc 24.50-53; Awat 1.9-11) 

19 Na peko ti so Kota Gbia Jésus atene tënë so na ala awe, a mu lo, a gue na lo na 
yayu si lo duti na tere ti Nzapa na mbage ti maboko ti lo ti koli. 

20Adisiple ague ti fa Nzoni Tënë na ndo kue. Kota Gbia ayeke sara aye ti kpene 
na lege ti ala ti fa na azo so tënë ti Nzapa ayeke taa-tënë.] 

Luc 

Luc 1 

Kozo tënë 

1 Azo mingi agi lege ti su na mbeti tënë ti aye so asi na popo ti e; 

2ala su ni na mbeti ti fa peko ti tënë ti azo so abaa ye ni na le ti ala, ngbene ye na 
tongo nda ni si ala ga azo ti fango tënë ti Nzapa. 

3Nilaa, kota zo Théophile, mbi nga, mbi baa mbi tene, ayeke nzoni mbi hunda 
nda ti aye so kue nzoni si mbi su ni na mbeti na mo na lege ti molongo ni. 

4Tongaso si mo hinga, mo tene, aye so a fa na mo so ayeke taa-tënë. 

Mbeni ange atene tënë ti dungo Jean-Baptiste 

5 Na ngoi so ando Herode ayeke gbia ti Judée, mbeni wayango-sandaga ayeke 
daa, iri ti lo Zakarii. Lo yeke mbeni zo ti ya ti bongbi ti awayango-sandaga ti 
sewa ti Abia; iri ti wali ti lo ayeke Élisabeth; lo nga lo yeke mbeni hale ti Aaron. 

6Ala use kue ayeke ambirimbiri zo na le ti Nzapa; ala yeke sara ye gi na lege ti 
andia nga na lege ti ambela kue ti Kota Gbia. 

7Me ala yeke na molenge pepe, ngbanga ti so Élisabeth ayeke wali ti dungo ni 
pepe; ala use kue aga mbakoro awe. 

8Ngoi ti Zakarii ti sara kua ti yango sandaga na le ti Nzapa alingbi; so ayeke ngoi 
titene lo na azo ti bongbi ti lo asara kua. 

9 Ala soro lo alingbi na ti so awayango-sandaga ayeke sara ni lakue titene lo laa 
lo li na ya ti da ti Kota Gbia ti zö dukani. 

10Na ndembe so a yeke zö ka dukani, azo kue ayeke ngba na gigi si ayeke 
sambela. 

11 Mbeni ange ti Kota Gbia asi na Zakarii; lo luti na tere ti gbalaka na mbage ti 
maboko ti koli, gbalaka so a yeke zö ka dukani na ndö ni. 

12So Zakarii abaa lo tongaso, be ti lo agi lo si mbeto agbu lo. 

13Me ange ni atene na lo: “Zakarii, sara mbeto pepe, ngbanga ti so Nzapa ama 
sambela ti mo awe: fade Élisabeth, wali ti mo ayeke du na mo molenge-koli si 
mo yeke di iri ti lo Jean. 

14Molenge ni ayeke zia ngia mingi na be ti mo, tere ti mo ayeke nzere si be ti azo 
mingi ayeke nzere ndali ti dungo lo. 

15 Biani, fade lo yeke ga kota na le ti Kota Gbia; lo yeke nyon vin wala samba 
pepe; Yingo-Vuru ayeke si lo gi na ya ti mama ti lo. 

16 Lo yeke mu azo ti Israel mingi ti kiri na ala na Kota Gbia, Nzapa ti ala. 

17 Lo yeke tambula na dawa ti Nzapa, yingo ti wayanga-Nzapa Élie, na ngangu 
ti lo, ayeke duti na ndö ti lo si lo yeke leke songo na popo ti ababâ na amolenge 
ti ala. Lo yeke kiri ti leke be ti azo ti ngangu li si tënë ti be ti ala aga tongana ti 
azo ti mbirimbiri. Lo yeke sara tongaso ti leke azo so aleke tere ti ala ti ku Kota 
Gbia.” 

18Zakarii atene na ange ni: “Fade mbi yeke hinga ye ni tongana nyen? Mbi ga 
mbakoro awe si ngu ti wali ti mbi ahon mingi.” 

19 Ange ni akiri tënë na lo: “Mbi yeke Gabriel, mbi yeke luti na le ti Nzapa ti sara 
na lo. Lo tokua mbi ti tene tënë na mo, ti tene nzoni tënë so na mo. 

20Me mo yeda na tënë ti mbi pepe; tënë ti mbi so ayeke ga ande taa-tënë tongana 
ndembe ni alingbi. Tongaso, fade mo yeke ga buburu, mo yeke tene tënë pepe, 
ngbii asi na ndembe so aye ni kue ayeke si.” 

21Andaa, azo angba ti ku Zakarii; be ti ala kue ayeke gi na nduzu, ngbanga ti so 
lo ninga mingi na ya ti da ti Nzapa. 

22So Zakarii asigigi, lo lingbi ti tene tënë na ala pepe; ala hinga atene kâ, na ya ti 
kota da ti Nzapa, lo baa ye na ya ti mbeni ye tongana bango-li. Lo yeke tene tënë 
na ala gi na maboko, ngbanga ti so lo ga buburu awe. 

23So ngoi ti sarango kua ti Zakarii ahunzi awe, lo kiri na ndo ti lo. 

24Na pekoni, wali ti lo Élisabeth amu ngo si lo honde tere ti lo na ya ti nze oku; 
lo tene na be ti lo, lo tene: 

25“Baa ye so Kota Gbia asara na mbi laa; lo sara nzoni be na mbi na ndembe so 
lo bi le ti lo na ndö ti mbi, ti zi kamene na le ti mbi na popo ti azo.” 

Mbeni ange atene tënë ti dungo Jésus 

26Na nze omene ti ngo ti Élisabeth, Nzapa atokua ange Gabriel na ya ti mbeni 
gbata ti Galile so iri ni Nazaret, 

27na ndo ti mbeni maseka-wali so ade ti mu koli pepe, iri ti lo Marie. Mbeni koli 
so iri ti lo Joseph aye ti mu lo na wali; lo yeke hale ti gbia David. 

28Ange ni asi na ndo so lo yeke daa si atene na lo: “Mbi bara mo-oo! Nzapa asara 
nzoni be na mo. Kota Gbia ayeke na mo.” 

29So Marie ama tënë so, be ti lo ado; lo gbu li ti lo na ndö ti barango ndo ni so. 

30Ange ni atene na lo: “Marie, sara mbeto pepe, ngbanga ti so Nzapa asara nzoni 
be na mo. 

31 Fade mo yeke mu ngo si mo yeke du molenge-koli so mo yeke di iri ti lo Jésus. 

32Lo yeke ga kota si a yeke iri lo Molenge ti Nzapa so ayeke na yayu kâ na ndö 
ti aye kue. Kota Gbia Nzapa ayeke mu na lo mbata ti gbia ti kotara ti lo David. 



1897 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

33 Fade lo yeke le-gbia na ndö ti azo ti Israel kpu na kpu si lengo-gbia ti lo ayeke 
hunzi pepe.” 

34Marie atene na ange ni: “Ye ni ayeke sara ande tongana nyen so mbi de ti hinga 
koli pepe so?” 

35Ange ni akiri tënë na lo, atene: “Fade Yingo-Vuru ayeke ga na ndö ti mo si 
ngangu ti Nzapa, lo so lo yeke na yayu kâ na ndö ti aye kue ayeke duti na ndö ti 
mo tongana gbe ti de. Ndani laa molenge so mo yeke du lo ayeke ga zo so ayeke 
nde si ayeke nzoni kue; azo ayeke iri lo Molenge ti Nzapa. 

36Baa, Élisabeth so ayeke zo ti sewa ti mo, lo so a iri lo ando wali ti dungo ni 
pepe so, lo mu ngo; ngo ti lo asara fadeso nze omene awe. Lo yeke du ande 
molenge-koli na mbakoro ti lo. 

37 So ti fa atene, ye ti hon ngangu ti Nzapa ayeke daa pepe.” 

38Marie atene: “Mbi yeke zo ti kua ti Kota Gbia; ayeke nzoni ye ni asi na mbi 
alingbi na tënë so mo tene so.” Na pekoni, ange ni azia lo si ahon. 

Marie ague ti baa Élisabeth 

39Na ya ti alango ni so, Marie amu lege si lo gue hio na mbeni gbata ti Judée, sese 
so ahoto ayeke daa mingi. 

40Lo li na ya ti da ti Zakarii si lo bara Élisabeth. 

41So Élisabeth ama barango ndo ti Marie, molenge so ayeke na ya ti lo ado tere 
ti lo si Yingo-Vuru asi Élisabeth. 

42Lo dekongo ngangu, lo tene: “Nzapa asara tufa na ndö ti mo ahon awali kue, 
lo sara tufa na ndö ti Molenge so ayeke na ya ti mo! 

43Mbi yeke zo wa si mama ti Kota Gbia ti mbi aga na ndo ti mbi so? 

44Biani, gi so mbi ma barango ndo ti mo, molenge ni ado tere ti lo na ngia na ya 
ti mbi. 

45Ti mo nzoni, ngbanga ti so mo ma na be so ye ni ayeke si ande gi tongana ti so 
Kota Gbia atene tënë ni na mo!” 

Marie ahe bia ti gonda Nzapa 

46 Marie atene: “Mbi gonda Kota Gbia ti mbi! 

47Be ti mbi asi singo na ngia ndali ti Nzapa, Wasongo mbi, 

48 ngbanga ti so lo baa mbi na nzoni le, mbi so mbi yeke senge zo ti kua ti lo. 
Biani, ti londo na azo ti fadeso ti gue na ni, fade azo ti angoi kue ayeke tene tënë 
ti mbi nzoni, 

49ngbanga ti so Nzapa so ngangu ti lo ahon angangu kue, asara akota ye na mbi; 
iri ti lo ayeke nde si ayeke nzoni kue. 

50Lo yeke sara nzoni be kpu na kpu na azo so akpe mbeto ti lo. 

51Lo sara akota ye na lege ti ngangu ti lo: lo kangbi popo ti azo so ayeke gonda 
tere ti ala na ya ti be ti ala wani. 

52 Lo mu agbia na ndö ti mbata ti ala si lo bi ala na sese, lo mu asenge zo, lo zia 
ala na kota ndo. 

53Lo mu anzoni ye mingi na azo so nzara asara ala si lo tumba azo ti mosoro, 
maboko ti ala senge. 

54Lo ga, lo mu maboko na azo ti Israel so ayeke azo ti kua ti lo; lo dabe ti lo na 
nzoni be ti lo 

55 so lo sara na Abraham na ahale ti lo lakue lakue. Lo sara ye ni alingbi na zendo 
so ando lo mu na akotara ti e.” 

56Marie angba na ndo ti Élisabeth nduru na nze ota si na pekoni, lo kiri na ndo 
ti lo. 

Élisabeth adu Jean-Baptiste 

57So lango ti dungo ti Élisabeth alingbi awe, lo du molenge-koli. 

58Azo ti tere ti da ti lo na azo ti sewa ti lo abaa so Kota Gbia asara nzoni be na lo 
si be ti ala nga ayeke na ngia. 

59 Lango miombe na pekoni, ala ga ti fâ molenge ni na ganza. Ala ye ti mu na lo 
iri ti babâ ti lo Zakarii, 

60me mama ni amu tënë, atene: “Ên-en, fade a iri lo Jean.” 

61Ala tene na lo: “Mbeni zo ti sewa ti mo ayeke na mara ti iri so lawa!” 

62Ala sara maboko ti ala na babâ ni ti hunda lo na iri so lo ye ti mu na molenge 
ni. 

63Zakarii ahunda mbeni ardoaze si lo su mbeti na le ni, lo tene: “Iri ti lo ayeke 
Jean.” Li ti azo ni kue akpe. 

64Gi na pekoni, yanga ti Zakarii azi, lo to nda ti tene tënë si lo gonda Nzapa. 

65Tongaso, mbeto agbu azo ti tere ti da ti lo kue. Na ya ti ahoto ti Judée, azo kue 
ayeke tene tënë ti aye so asi so. 

66Azo so kue ama tënë ti aye ni so, abata tënë ni na be ti ala si ala yeke tene na 
popo ti ala: “Fade kete molenge so ayeke ga tongana nyen?” Ngangu ti Kota Gbia 
ayeke na lo biani. 

Zakarii atene peko ti tënë ti yanga ti Nzapa 

67Yingo-Vuru asi Zakarii, babâ ti Jean si lo tene peko ti tënë ti yanga ti Nzapa, lo 
tene: 

68“E gonda Kota Gbia, Nzapa ti Israel, ngbanga ti so lo ga ti baa azo ti lo, ti zi ala 
na gbe ti ngbaa. 

69Lo soro mbeni ngangu zo ti songo e na kuâ; lo soro lo na popo ti ahale ti David, 
zo ti kua ti lo. 

70Lo zia tënë ni ando na yanga ti awayanga-Nzapa si ala tene ni; awayanga-
Nzapa so Nzapa azia ala nde ndali ti lo. 

71Na lege ti songo so lo soo e, lo zi e na maboko ti awato ti e nga na maboko ti 
ala so be ti ala ake e. 

72Lo sara nzoni be na akotara ti e ti dabe ti lo na mbuki ti lo so ayeke nde si 
ayeke nzoni kue. 

73Biani, lo deba yanga ti lo na Abraham, kotara ti e, lo tene tënë ni na ndö ti e, 
lo tene: 

74‘Mbi yeke zi ala na maboko ti awato ti ala titene ala voro mbi na mbeto pepe, 

75tongaso si ala lingbi ti mu be ti ala na mbi, ti sara ye ti mbirimbiri na le ti mbi, 
na lango ti fini ti ala kue.’ 

76 Me ti mo, kete molenge, fade azo ayeke iri mo wayanga-Nzapa ti lo so lo yeke 
na yayu kâ na ndö ti aye kue, ngbanga ti so fade mo yeke tambula na dawa ti 
Kota Gbia ti leke lege ti lo. 

77Mo yeke fa na azo ti lo lege so Nzapa ayeke zi tënë na li ti ala titene ala soo 
kuâ. 

78Nzapa ti e ayeke sara nzoni be mingi: lo sara si lumiere so alondo na yayu aza 
na ndö ti e tongana lâ ti ndaperere. 

79 Fade lâ ni ayeke su na ndö ti azo so aduti na ya ti vukongo ndo ti kuâ, ti fa na 
e lege ti siriri si e tambula daa.” 

80Molenge ni ayeke kono si ndara ti lo ayeke mai. Lo duti na benyama ngbii asi 
na lango so lo sigigi polele na le ti azo ti Israel. 

Luc 2 

Dungo Jésus 
(Matt 1.18-25) 

1Na ngoi ni so, Auguste, kota gbia ti Rome asigigi na mbeni mbela so ahunda na 
azo ti sese ti lo kue titene a diko wungo ti ala. 

2Kozo dikongo wungo ti azo ni aduti na ngoi so Kirinius ayeke govoronere ti 
sese ti Sirii. 

3Azo kue ague ti su iri ti ala na mbeti, zo oko oko na gbata ti lo wani. 

4Joseph nga alondo na gbata ti Nazaret, na sese ti Galile ti gue na Judée, na 
Betlehem, gbata so a du gbia David daa. Biani, lo gue kâ, ngbanga ti so lo yeke 
mbeni hale ti David. 

5Lo gue ti su iri ti lo na mbeti, lo na Marie, wali so lo ye ti mu lo; Marie ayeke na 
ngo. 

6So ala yeke na Betlehem, lango titene Marie adu alingbi. 

7Lo du kozo molenge ti lo ti koli. Lo kanga lo na bongo si lo zia lo na ya ti mbeni 
sanduku so anyama ayeke te ka kobe daa, ngbanga ti so ala wara ndo ti lango 
daa pepe na ya ti da ti agene. 

Mbeni ange asi na awabatango-taba 

8Ambeni wabatango-taba ayeke lani kâ; ala yeke lango na ya ti ngonda ti bata 
ataba ti ala na bi. 

9Mbeni ange ti Kota Gbia asi na ala; gonda ti Kota Gbia aza na ndö ti ala si mbeto 
agbu ala mingi. 

10Me ange ni atene na ala: “Ala sara mbeto pepe, ngbanga ti so mbi ga ti tene 
mbeni nzoni tënë na ala, tënë ni ayeke zia ngia na be ti azo kue. 

11Laso, na ya ti gbata ti David, a du na ala Wasongo-zo awe; lo yeke Christ, Kota 
Gbia. 

12Ye so ala yeke hinga lo na ni ayeke so: fade ala yeke wara fini molenge so a du 
lo, a kanga lo na bongo si a zia lo na ya ti mbeni sanduku so anyama ayeke te ka 
kobe daa.” 

13Mo ye ti baa, a-ange mingi mingi ti yayu aga na tere ti kozo ange ni si ala 
bongbi, ahe bia ti gonda Nzapa, ala tene: 

14“E gonda Nzapa so ayeke na yayu kâ na ndö ti aye kue, siriri na ndö ti sese na 
popo ti azo so lo ye ala!” 

Awabatango-taba ague ti baa Jésus 

15So a-ange ni azia ala si akiri na yayu awe, awabatango-taba atene na popo ti 
ala, atene: “E gue na Betlehem, e baa ye so asi kâ, ye so Kota Gbia afa tënë ni na 
e so.” 

16Ala gue na loro si ala wara Marie na Joseph na fini molenge ni so ayeke lango 
na ya ti sanduku so anyama ayeke te ka kobe daa. 

17So awabatango-taba ni abaa lo awe, ala fa peko ti tënë so ange ni atene na ala 
na ndö ti molenge ni. 

18Azo so kue ama tënë ti awabatango-taba ni, li ti ala kue akpe. 

19Ti Marie, lo ngba ti dabe ti lo na atënë so kue si lo yeke gbu li ti lo daa. 

20Na pekoni, awabatango-taba ni amu lege si ala yeke kiri. Ala yeke gonda 
Nzapa na lege si ala yeke he bia na lo ndali ti aye so kue ala ma si ala baa so. 
Biani, aye ni kue asi alingbi na ye so ange afa na ala. 

A mu iri na molenge ni 

21 Lango miombe na pekoni, ala fâ molenge ni na ganza si ala di iri ti lo Jésus. So 
ayeke iri so ange afa kozoni si a mu ngo ti lo. 

A gue na Jésus na ya ti kota da ti Nzapa 

22 Ndembe so Ndia ti Moïse afa titene ala gue asukula asioni ti ala alingbi awe. 
Tongaso Joseph na Marie ague na Jésus na Jérusalem ti ya lo na Kota Gbia. 

23 Ala sara ye ni alingbi na tënë so a su na ya ti mbeti ti Ndia ti Kota Gbia: 
“Molenge-koli so kue azi lege ti dungo ni na mama ti lo, fade a yeke zia lo nde 
ndali ti Kota Gbia.” 

24 Ala mu nga sandaga alingbi na tënë ti Ndia ti Kota Gbia: ala mu akolokoto use 
wala amolenge ti mbipa ti vuru ni use. 

25Mbeni koli ayeke na Jérusalem, iri ti lo ayeke Siméon; lo yeke zo ti mbirimbiri, 
lo mu be ti lo kue na Nzapa, lo yeke ku zo so ayeke ga ande ti soo azo ti Israel. 
Yingo-Vuru ayeke na Siméon. 

26Yingo-Vuru atene ando na lo atene, lo yeke kui pepe ngbii lo baa Christ, lo so 
Kota Gbia ayeke tokua lo so. 

27Yingo apusu lo si lo gue na ya ti kota da ti Nzapa. So babâ na mama ti Jésus, 
kete molenge so, aga na lo ti sara ye so Ndia ahunda na ala ti sarango ni, 

28Siméon ayo molenge ni na ya ti maboko ti lo, lo mu singila na Nzapa, lo tene: 

29“Kota Gbia, fadeso mo sara ye alingbi na tënë ti yanga ti mo awe: tongaso mo 
zia lege na zo ti kua ti mo ti gue na siriri. 

30Biani, le ti mbi abaa awe zo ti mo so mo tokua lo ti soo azo na kuâ; 

31mo leke lege ti songo azo ni na dawa ti azo kue. 

32 Lo yeke lumiere so ayeke fa mo na azo ti amara kue; lo yeke gonda ti azo ti 
Israel so ayeke azo ti mo.” 

Siméon atene peko ti tënë ti Nzapa 

33Li ti babâ na mama ti Jésus kue akpe ndali ti tënë so Siméon ayeke tene na 
ndö ti lo. 

34Siméon asara tufa na ndö ti ala si lo tene na Marie, mama ti molenge ni, lo 
tene: “Baa, ndali ti Molenge so, fade azo ti Israel mingi ayeke ti si ambeni mingi 
ayeke londo. Molenge so ayeke ga mbeni ye ti kite; 

35tongaso si atënë ti be ti azo mingi ayeke sigigi polele. Ti mo mama ni, fade 
vundu ayeke so be ti mo tongana ka ti likongo.” 

Anne, wali so ayeke wayanga-Nzapa 

36Mbeni wali nga ayeke daa, lo yeke wayanga-Nzapa, iri ti lo Anne; lo yeke 
molenge ti Penuel ti wali, zo ti mara ti Aser. Ngu ti lo ahon mingi. So lo mu koli 
na maseka ti lo, lo na koli ni asara ngu mbarambara. 

37Na pekoni, lo ga wali-mua; lo yeke na ngu balemiombe na osio, lo ngba gi na 
ya ti kota da ti Nzapa; bi na lâ, lo yeke sara kua ti Nzapa, lo yeke ke kobe si lo 
yeke sambela. 

38Gi na ndembe ni so, lo ga lo mu singila na Nzapa si lo tene tënë ti molenge ni 
na azo so kue ayeke ku lango so fade Nzapa ayeke zi Jérusalem na gbe ti ngbaa. 

Kiringo ti babâ na mama ti Jésus na Nazaret 

39 So babâ na mama ti Jésus asara ye so kue Ndia ti Kota Gbia ahunda na ala awe, 
ala kiri na sese ti Galile, na Nazaret, gbata ti ala. 

40Molenge ni akono, lo kpengba; ndara asi singo na lo si Nzapa ayeke sara nzoni 
be na lo. 

Jésus ague na ya ti kota da ti Nzapa 

41 Na ya ti ngu oko oko, babâ na mama ti Jésus ayeke gue na Jérusalem ndali 
ti matanga ti Pake. 

42So ngu ti Jésus alingbi baleoko na use awe, lo na ala ague na matanga ni 
tongana ti so ala yeke sara lakue. 

43So matanga ni ahunzi awe, babâ na mama ti Jésus amu lege ti kiringo ni, me 
molenge ni angba ti lo na Jérusalem, ala hinga ye oko daa pepe. 

44Ala baa ti ala atene, Jésus ayeke na popo ti amba ti ala, azo ti lege. Ala tambula 
ngbii asi na lakui, ala to nda ti gi lo na popo ti asongo ti ala nga na azo so ala 
hinga ala. 

45So ala wara lo pepe, ala kiri na Jérusalem ti gi lo. 

46Na lango ota ni, ala wara lo na ya ti kota da ti Nzapa; lo duti na popo ti 
awafango-ye, lo yeke ma ala si lo yeke hunda nga ala na atënë. 

47Azo so kue ayeke ma lo, li ti ala kue akpe ndali ti hingango ye ti lo nga ndali ti 
atënë so lo yeke kiri na ni na ala. 

48So babâ na mama ti lo abaa lo, li ti ala kue akpe si mama ni atene na lo: 
“Molenge ti mbi, mo sara mara ti ye tongaso na e ngbanga ti nyen? Baa, mbi na 
babâ ti mo, e gi mo gbaa, be ti e kue ayeke na nduzu.” 

49Jésus akiri tënë na ala: “Ala gi mbi ngbanga ti nyen? Ala hinga atene, alingbi 
mbi duti na ya ti da ti Babâ ti mbi pepe?” 

50Me ala hinga nda ti tënë so lo tene na ala so pepe. 

51Na pekoni, Jésus na ala akiri na Nazaret. Lo yeke ma yanga ti ala. Mama ti lo 
angba ti dabe ti lo na aye so. 

52 Jésus akono, lo ga kota, lo mai na ndara si lo ga nzoni na le ti Nzapa nga na le 
ti azo. 

Luc 3 

Tënë so Jean-Baptiste afa 
(Matt 3.1-12; Marc 1.1-8; Jean 1.19-28) 

1Na ngu baleoko na oku so Tibere ayeke kota gbia ti Rome, Ponse Pilate ayeke 
govoronere na sese ti Judée, Herode, kota komanda na sese ti Galile, ita ti lo 
Philippe ayeke kota komanda na sese ti Iture na ti Trakonite si Lisanias ayeke 
kota komanda na sese ti Abilene; 

2Hane na Kaife ayeke akota wayango-sandaga. Tënë ti Nzapa asi na Jean, 
molenge ti Zakarii na ndembe so Jean ayeke na benyama. 

3Lo gue na sese so kue ayeke na yanga ti ngu ti Jourdain, lo to mbela na azo, lo 
tene: “Ala zia ngbene lege ti sarango ye ti ala, ala wara bateme si Nzapa azi 
siokpari na li ti ala.” 

4 Ye so asi alingbi na tënë so ando wayanga-Nzapa Ésaïe atene: “Mbeni zo ayeke 
dekongo na benyama kâ, atene: ‘Ala leke lege ti Kota Gbia! Ala sara si lege ti lo 
aluti mbirimbiri! 

5Akota du kue ti apopo-hoto, ala kanga ni, akota hoto na akete hoto, ala de ni na 
sese si ndo ni aga kpangbara; alege so aba bango, ala leke ni si aga mbirimbiri, 
alege so atêne ayeke daa, ala zi atêne ni si alege ni aga nzoni’, 

6tongaso si fade azo kue abaa lege so Nzapa ayeke soo azo na kuâ!” 

7 Gba ti azo aga na Jean titene lo batize ala si lo tene na ala, lo tene: “Ala, asioni 
mara ti ngbo! Zo wa laa afa na ala lege ti kpe ngonzo ti Nzapa so ayeke ga so? 

8 Ala sara ye so afa atene, ala zia ngbene lege ti sarango ye ti ala awe! Ala tene 
na be ti ala pepe, atene: ‘Abraham ayeke kotara ti e!’ Biani, mbi tene na ala: 
Nzapa alingbi ti mu atêne so ti sara si aga amolenge ti Abraham! 

9 Fadeso, do ayeke na gunda ti akeke ti de ni: keke so kue ale nzoni lengo pepe, 
fade a yeke de ni ti bi na le ti wâ.” 

10Gba ti azo ni ahunda Jean, atene: “Nyen laa e lingbi ti sara?” 

11Lo kiri tënë na ala, lo tene: “Zo so ayeke na bongo use, ayeke nzoni lo mu 
mbeni oko na zo so ayeke na ni pepe. Zo so ayeke na ye ti tengo ni, ayeke nzoni 
lo mu mbeni na zo so ayeke na ni pepe.” 

12 Azo ti rongo nginza ti lapo nga aga titene Jean abatize ala. Ala tene na lo: 
“Wafango-ye, nyen laa e lingbi ti sara?” 

13Lo tene na ala: “Ye so a hunda na azo ti futa ni, ala hunda mbeni ye na ndö ni 
pepe.” 

14Aturugu nga ahunda lo, atene: “Ti e, nyen laa e lingbi ti sara?” Lo tene na ala: 
“Ala sara ngangu na azo pepe ti mu nginza ti ala, ala tene nga tënë ti mvene na 
li ti azo pepe ti mu nginza ti ala, me ala zia be ti ala gi na ndö ti futa ti ala.” 

15Azo ni ayeke ku gango ti Mesii si ala kue ayeke hunda tere ti ala, atene: “Jean 
laa ayeke Mesii ni?” 

16Jean akiri tënë na ala kue, atene: “Ti mbi, mbi yeke batize ala na ngu, me lo so 
lo yeke ga ande, ngangu ti lo ahon ti mbi: mbi kpa zo ti zi akamba ti poro ti gere 
ti lo pepe. Fade lo yeke batize ala na Yingo-Vuru nga na wâ. 

17Lo gbu ye ti pengo na ale ti kobe na maboko ti lo, lo yeke leke ndo ti pikango 
ale ti kobe ti lo daa. Na pekoni, lo yeke zia ni na ya ti gogoro, me fade lo yeke 
bongbi aporo ni ti gbi ni na ya ti wâ so ayeke mingo laoko pepe.” 

18Jean amu ambeni wango mingi na azo ni ti fa Nzoni Tënë na ala. 

19 Jean asuku na Herode so lo yeke kota komanda, ngbanga ti so lo mu 
Herodiade, wali ti ita ti lo si lo sara nga asioni ye mingi. 

20Tongaso Herode akiri asara mbeni ye ti sioni so ahon ndoni: lo mu yanga si a 
gbu Jean, a bi lo na da ti kanga. 

Jean abatize Jésus 
(Matt 3.13-17; Marc 1.9-11) 

21So azo kue awara bateme awe, Jésus nga aga si lo wara bateme. So lo yeke 
sambela, yanga ti yayu azi, 

22 Yingo-Vuru azu na ndö ti lo tongana mbipa. Mbeni go alondo na yayu, atene: 
“Mo yeke Molenge ti mbi so mbi ye mo mingi, be ti mbi anzere na mo mingi.” 

Akotara ti Jésus 

(Matt 1.1-17) 

23So Jésus ato nda ti kua ti lo, andaa lo yeke nduru na ngu baleota. Azo abaa ti 
ala atene, lo yeke molenge ti Joseph, molenge ti Eli. 

24Eli ayeke molenge ti Matat; Matat ayeke molenge ti Lévi; Lévi ayeke molenge 
ti Melki; Melki ayeke molenge ti Yanai; Yanai ayeke molenge ti Joseph; 

25Joseph ayeke molenge ti Matatias; Matatias ayeke molenge ti Amos; Amos 
ayeke molenge ti Nahum; Nahum ayeke molenge ti Esli; Esli ayeke molenge ti 
Nagai; 

26Nagai ayeke molenge ti Maat; Maat ayeke molenge ti Matatias; Matatias ayeke 
molenge ti Semein; Semein ayeke molenge ti Yosek; Yosek ayeke molenge ti 
Yoda; 

27Yoda ayeke molenge ti Yohanan; Yohanan ayeke molenge ti Resa; Resa ayeke 
molenge ti Zorobabel; Zorobabel ayeke molenge ti Shealtiel; Shealtiel ayeke 
molenge ti Neri; 

28Neri ayeke molenge ti Melki; Melki ayeke molenge ti Adi; Adi ayeke molenge 
ti Kosam; Kosam ayeke molenge ti Elmadam; Elmadam ayeke molenge ti Er; 

29Er ayeke molenge ti Jésus; Jésus ayeke molenge ti Eliezer; Eliezer ayeke 
molenge ti Yorim; Yorim ayeke molenge ti Matat; Matat ayeke molenge ti Lévi; 

30Lévi ayeke molenge ti Siméon; Siméon ayeke molenge ti Juda; Juda ayeke 
molenge ti Joseph; Joseph ayeke molenge ti Yonam; Yonam ayeke molenge ti 
Eliakim; 

31Eliakim ayeke molenge ti Melea; Melea ayeke molenge ti Mena; Mena ayeke 
molenge ti Matata; Matata ayeke molenge ti Natan; Natan ayeke molenge ti 
David; 

32David ayeke molenge ti Yese; Yese ayeke molenge ti Obed; Obed ayeke 
molenge ti Booz; Booz ayeke molenge ti Sala; Sala ayeke molenge ti Nashon; 

33Nashon ayeke molenge ti Aminadab; Aminadab ayeke molenge ti Admin; 
Admin ayeke molenge ti Arni; Arni ayeke molenge ti Hesron; Hesron ayeke 
molenge ti Peres; Peres ayeke molenge ti Juda; 

34Juda ayeke molenge ti Jacob; Jacob ayeke molenge ti Isaac; Isaac ayeke 
molenge ti Abraham; Abraham ayeke molenge ti Tera; Tera ayeke molenge ti 
Nahor; 

35Nahor ayeke molenge ti Serug; Serug ayeke molenge ti Reu; Reu ayeke 
molenge ti Peleg; Peleg ayeke molenge ti Eber; Eber ayeke molenge ti Shela; 

36Shela ayeke molenge ti Kenan; Kenan ayeke molenge ti Arpaksad; Arpaksad 
ayeke molenge ti Sem; Sem ayeke molenge ti Noe; Noe ayeke molenge ti Lemek; 

37Lemek ayeke molenge ti Matusalem; Matusalem ayeke molenge ti Henok; 
Henok ayeke molenge ti Yered; Yered ayeke molenge ti Malaleel; Malaleel 
ayeke molenge ti Kenan. 

38Kenan ayeke molenge ti Enos; Enos ayeke molenge ti Set; Set ayeke molenge 
ti Adam; Adam ayeke molenge ti Nzapa. 

Luc 4 

Zabolo atara be ti Jésus 
(Matt 4.1-11; Marc 1.12-13) 

1So Jésus asi na Yingo-Vuru, lo londo na ngu ti Jourdain lo kiri, Yingo amu lo, 
ague na lo na benyama. 

2Kâ, Zabolo atara be ti lo na ya ti lango baleosio. Na ya ti alango so kue, lo te 
kobe oko pepe si na pekoni, nzara asara lo. 

3Tongaso Zabolo atene na lo: “Tongana mo yeke Molenge ti Nzapa, mo mu 
yanga na têne so titene aga kobe!” 

4 Jésus akiri tënë na lo: “Mbeti ti Nzapa atene: ‘Fade zo ayeke ngba na fini gi na 
lege ti kobe oko pepe.’ ” 

5Zabolo amu Jésus, ague na lo yongoro na nduzu si na ya ti kete ngbonga, lo fa 
na lo akodro ti dunia kue 

6si lo tene na lo: “Fade mbi yeke mu na mo ngangu na amosoro ti dunia so kue, 
ngbanga ti so a mu ni kue na mbi awe; mbi lingbi ti mu ni na zo so be ti mbi aye. 

7Tongana mo kuku na gbe ti mbi si mo voro mbi, fade aye so kue ayeke ga ti 
mo.” 

8 Jésus akiri tënë na lo: “Mbeti ti Nzapa atene: ‘Mo voro Kota Gbia, Nzapa ti mo 
si mo sara kua gi na lo oko!’ ” 

9Zabolo akiri amu Jésus ague na lo na Jérusalem, lo zia lo na li ti kota da ti Nzapa 
si lo tene na lo: “Tongana mo yeke Molenge ti Nzapa, mo londo na ndo so, mo ti 
na sese, 

10 ngbanga ti so Mbeti ti Nzapa atene: ‘Fade Nzapa ayeke mu yanga na a-ange ti 
lo ndali ti mo, ti bata mo.’ 

11 Mbeti ti Nzapa atene nga, atene: ‘Fade ala yeke yo mo na maboko ti ala si mo 
pika gere ti mo na mbeni têne pepe.’ ” 

12 Jésus akiri tënë na lo: “Mbeti ti Nzapa atene: ‘Mo tara be ti Kota Gbia, Nzapa 
ti mo pepe.’ ” 

13So Zabolo agi lege ti tara be ti Jésus gbaa awe, lo zia lo si lo hon ti ku mbeni 
lango nde. 

Jésus ato nda ti kua ti lo na Galile 
(Matt 4.12-17; Marc 1.14-15) 

14Jésus alondo akiri na Galile, ngangu ti Yingo-Vuru asi lo singo. Sango ti lo amu 
ya ti akodro ni kue. 

15Lo yeke fa ye na ya ti ada ti sambelango Nzapa ti ala si azo ni kue ayeke gonda 
lo. 

Azo ti Nazaret ake tënë ti Jésus 
(Matt 13.53-58; Marc 6.1-6) 

16Jésus akiri na gbata ti Nazaret, ndo so a bata lo daa. Na lango ti wungo tere, lo 
li na ya ti da ti sambelango Nzapa tongana ti so lo yeke sara lakue. Lo londo ti 
diko Mbeti ti Nzapa 

17si ala mu na lo mbeti ti wayanga-Nzapa Ésaïe. Lo zi ya ni si lo wara ndo so a 
su daa, atene: 

18 “Yingo ti Kota Gbia ayeke na ndö ti mbi, ngbanga ti so lo tuku mafuta na li ti 
mbi si lo tokua mbi ti fa Nzoni Tënë na azo ti mawa. Lo tokua mbi ti tene na azo 
ti kanga so a zi ala awe, ti tene na awaziba so le ti ala ayeke zi, ti zi azo na ya ti 
pasi ti ala, 

19ti tene Nzoni Tënë na azo: na ngu so, fade Kota Gbia ayeke sara nzoni be na 
ala.” 

20Jésus akanga mbeti ni, lo mu ni na zo so ayeke sara kua na ya ti da ti 
sambelango Nzapa si na pekoni, lo duti. Le ti azo so kue ayeke na ya ti da ni 
atuku na ndö ti lo. 

21Tongaso lo to nda ti tene na ala, atene: “Laso, tënë ti Mbeti ti Nzapa so aga taa-
tënë awe ndali ti ala so ama ni.” 

22Ala kue ayeke gonda lo; li ti ala kue akpe ndali ti tënë ti nzoni be so ayeke 
sigigi na yanga ti lo. Ala hunda ndo, atene: “Molenge ti Joseph so laa pepe?” 

23Lo tene na ala, lo tene: “Fade ala yeke tene na mbi mato so: ‘Wanganga, mo 
kai kobela ti mo wani!’ Ala yeke tene nga na mbi, atene: ‘E ma tënë ti aye so mo 
sara na Kapernaum; mo sara ni nga na kodro ti mo ge ma!’ ” 

24 Jésus akiri atene: “Mbi tene na ala taa-tënë: azo ayeke yamba wayanga-Nzapa 
pepe na gbata so a du lo daa. 

25 Mbi tene na ala: na ngoi ti Élie, awali-mua ayeke mingi na Israel si na ya ti ngu 
ota na nze omene, ngu-Nzapa apika pepe; kota nzara ati na ya ti kodro ni. 

26Me Nzapa atokua Élie na mbeni oko na popo ti ala pepe, me lo tokua lo na 
gbata ti Sarepta, na sese ti Sidon, na da ti mbeni wali-mua. 

27 Azo ti buruma nga asi singo ando na Israel na ngoi ti wayanga-Nzapa Élisée; 
me buruma ti mbeni zo oko na popo ti ala ahunzi pepe, gi ti Naaman, zo ti sese 
ti Sirii.” 

28Azo so kue ayeke na ya ti da ti sambelango Nzapa ni ama tënë so si le ti ala 
abe na ngonzo. 

29Ala londo, ala gboto lo asigigi na lo na ya ti kodro ni si ala gue na lo na li ti hoto 
so ala sara gbata ti ala na ndö ni titene ala pusu lo, abi lo na gbeni ti fâ lo. 

30Me lo sigigi na popo ti ala si lo hon ti lo. 

Koli so sioni yingo ayeke na ya ti lo 
(Marc 1.21-28) 

31Jésus ague na Kapernaum, mbeni gbata ti Galile. Kâ, lo fa ye na azo na lango ti 
wungo tere. 

32 Azo so ama lo, li ti ala kue akpe ngbanga ti fango ye ti lo. Biani, lo yeke fa ye 
tongana zo ti komandema. 

33Na ya ti da ti sambelango Nzapa ni, mbeni koli ayeke daa, mbeni sioni yingo 
ayeke na ya ti lo. Lo dekongo ngangu, atene: 

34“Ti mo na e nyen, Jésus, zo ti Nazaret? Mo ga ti fâ e laa! Mbi hinga mo: mo yeke 
zo ti nzoni kue so Nzapa azia mo nde si lo tokua mo.” 

35Jésus asuku ngangu na yingo ni, atene: “Kanga yanga ti mo! Sigigi na ya ti koli 
so!” Sioni yingo ni akinda koli ni na sese na le ti azo kue si lo sigigi na ya ti lo. 
Me lo sara ye ti sioni oko na koli ni pepe. 

36Li ti azo ni kue akpe si ala tene na popo ti ala, atene: “So mara ti tënë ti nyen 
laa? Lo yeke mu yanga na ngangu tongana gbia na asioni yingo si ala yeke 
sigigi!” 

37Nilaa, sango ti Jésus amu ya ti kodro ni kue. 

Jésus akai kobela na tere ti gba ti azo 
(Matt 8.14-17; Marc 1.29-34) 

38So Jésus asigigi na da ti sambelango Nzapa ni, lo gue na da ti Simon. Tere ti 
mama ti wali ti Simon amu wâ mingi si azo ni ahunda na Jésus ti sara mbeni ye 
ndali ti lo. 

39Lo dingi tere ti lo na ndö ti mama ni, lo suku na kobela ti wâ ti tere ni si kobela 
ni alondo na tere ti lo. Gi na pekoni, mama ni alondo si ato nda ti sara na ala. 

40Na lakui ni, azo so kue ayeke na azo ti kobela nde nde na da ti ala amu ala, aga 
na ala na Jésus. Lo zia maboko ti lo na ndö ti ala si kobela ti ala akai. 

41Asioni yingo nga asigigi na ya ti azo mingi. Ala dekongo, atene: “Mo yeke 
Molenge ti Nzapa.” Me Jésus asuku ngangu na ayingo ni. Lo ke na ala ti tene tënë, 
ngbanga ti so ala hinga atene, lo yeke Christ. 

Jésus afa tënë ti Nzapa na sese ti Judée 
(Marc 1.35-39) 

42So ndo ahan awe, Jésus asigigi si lo gue na ndo so zo ayeke daa pepe. Gba ti 
azo ayeke gi lo; so ala wara lo awe, ala ye ti gbanzi lo si lo hon na tere ti ala pepe. 

43Me lo tene na ala: “Ayeke nzoni mbi fa nga Nzoni Tënë na azo ti ambeni gbata 
nde; Nzoni Tënë ti Kodro-gbia ti Nzapa. Biani, ayeke ngbanga ni laa Nzapa 
atokua mbi.” 

44Nilaa lo fa Nzoni Tënë na ya ti ada ti sambelango Nzapa ti Judée. 

Luc 5 

Jésus airi akozo disiple 
(Matt 4.18-22; Marc 1.16-20) 

1 Mbeni lâ, Jésus aluti na yanga ti kota ngu ti Genezaret, gba ti azo aga na tere ti 
lo si ala yeke gbugburu tere ti ma tënë ti Nzapa. 

2Lo baa ango use na yanga ti ngu; azo ti gingo susu asigigi na ya ni awe si ala 
yeke sukula agbanda ti ala. 

3Jésus ako na ya ti mbeni ngo ni oko so ayeke ti Simon. Lo hunda na lo ti gue na 
ngo ni yongoro kete na le ti ngu. Na pekoni, Jésus aduti na ya ti ngo ni si lo yeke 
fa ye na gba ti azo ni. 

4So lo hunzi tënë ti lo awe, lo tene na Simon: “Mo gue na ngo ni na ndo so ngu 
ali mingi si ala bi gbanda daa ti gi asusu.” 

5 Simon akiri tënë na lo: “Kota zo, na bi so kue, e pika li ti e gbaa, e wara susu 
oko pepe. Me ndali ti tënë ti yanga ti mo, fade mbi yeke bi gbanda ni.” 

6 So ala bi gbanda ni, ala gbu asusu gbani gbani; gbanda ti ala aye ti suru. 

7Ala sara maboko na amba ti ala so ayeke na ya ti mbeni ngo ni ti ga ti mu 
maboko na ala. Amba ti ala aga si ala tuku asusu ni na ya ti ango use kue; ango 
ni asi singo na asusu si aye ti linda ngu. 

8So Simon Pierre abaa tongaso, lo ti na gbe ti Jésus si lo tene na lo: “Kota Gbia, 
hon yongoro na tere ti mbi, ngbanga ti so mbi yeke zo ti siokpari!” 

9Mbeto agbu Simon na azo so kue ayeke na tere ti lo, ngbanga ti so ala gbu asusu 
gbani gbani. 

10Mbeto agbu nga Jacques na Jean, amolenge ti Zebede so ala yeke amba ti 
Simon. Jésus atene na Simon: “Sara mbeto pepe! Ti londo fadeso, mo yeke ga zo 
ti gingo azo.” 

11So ala kiri na ango ni na yanga ti ngu awe, ala zia aye ti ala kue si ala mu peko 
ti Jésus. 

Jésus asara si tere ti mbeni zo ti buruma aga nzoni 
(Matt 8.1-4; Marc 1.40-45) 

12So Jésus ayeke na ya ti mbeni gbata ni, mbeni koli so buruma amu tere ti lo 
kue asi. So lo baa Jésus, lo ti, lo kpo li ti lo na sese si lo voro lo, lo tene: “Kota 
Gbia, tongana mo ye, mo lingbi ti sara si tere ti mbi aga nzoni.” 

13Jésus ayoro maboko ti lo, lo ndu koli ni si lo tene: “Mbi yeda! Ayeke nzoni tere 
ti mo aga nzoni.” Gi na pekoni, buruma ni alondo na tere ti lo. 

14 Jésus amu yanga na lo, atene: “Mo tene tënë ni na mbeni zo oko pepe! Me mo 
gue, mo fa tere ti mo na wayango-sandaga titene lo baa mo; na pekoni, mo 
mu sandaga so Moïse amu yanga ando ti mungo ni so. Tongaso si mo fa na le ti 
azo kue so tere ti mo aga nzoni awe.” 

15Sango ti Jésus angba ti mu yanga ti azo ti gue na ni. Gba ti azo aga ti ma tënë 
ti lo nga titene lo kai kobela ti ala. 

16Me Jésus agboto tere ti lo, lo gue na mbeni ndo so zo ayeke daa pepe si lo 
sambela. 

Koli so mbage ti tere ti lo abuba 
(Matt 9.1-8; Marc 2.1-12) 

17Mbeni lâ, Jésus ayeke fa ye na azo. Afarizien na awafango-ndia ayeke na popo 
ti azo ni; ala londo na ya ti akodro ti Galile na ti Judée nga na Jérusalem si ala 
ga. Ngangu ti Kota Gbia ayeke na Jésus si lo yeke kai akobela na tere ti azo. 

18Ambeni zo ayo mbeni koli so mbage ti tere ti lo abuba na ndö ti kelekpa si aga 
na lo. Ala yeke gi lege ti li na lo na ya ti da ni, ti zia lo na dawa ti Jésus. 

19Me ala gi lege ti li na lo gbaa, ngbanga ti so azo ayeke gbani gbani. Ala gue na 
lo na li ti da ni, ala zi mbage ti li ni si ala yoro lo na kelekpa ti lo kue na popo ti 
azo ni, ala zia lo na dawa ti Jésus. 

20So Jésus abaa mabe ti ala, lo tene na koli ni: “A zi asiokpari ti mo awe.” 

21Awafango-ndia na afarizien ato nda ti tene na be ti ala, atene: “Lo yeke zo wa 
si lo yeke zonga Nzapa so? Zo wa laa alingbi ti zi asiokpari ti azo? Gi Nzapa oko!” 

22Me Jésus ahinga tënë ti be ti ala kue si lo tene na ala: “Ngbanga ti nyen laa ala 
yeke tene mara ti tënë tongaso na be ti ala? 

23Titene zo atene: ‘A zi asiokpari ti mo awe’, wala titene zo atene: ‘Londo, mo 
tambula!’, so wa laa ayeke ngangu pepe? 

24Me ti sara si ala hinga atene, Molenge ti Zo ayeke na ngangu ti zi asiokpari ti 
azo na sese so, Jésus atene na zo so mbage ti tere ti lo abuba so, atene: ‘Mbi tene 
na mo: londo, mo mu kelekpa ti mo, mo gue na da ti mo!’ ” 

25Gi hio tongaso, koli ni alondo na le ti azo kue, lo mu kelekpa ti lo, lo gue na da 
ti lo si lo yeke gonda Nzapa. 

26Li ti azo ni kue akpe; ala yeke gonda Nzapa, mbeto agbu ala si ala tene: “Laso, 
e baa akota ye ti kpene!” 

Jésus airi Lévi ti mu peko ti lo 
(Matt 9.9-13; Marc 2.13-17) 

27Na pekoni, Jésus asigigi si lo baa mbeni zo ti rongo nginza ti lapo so iri ti lo 
ayeke Lévi; lo yeke duti na ndo so azo ayeke futa lapo ti ala daa. Jésus atene na 
lo: “Mu peko ti mbi!” 

28Lévi alondo, lo zia aye kue si lo mu peko ti Jésus. 

29Na pekoni, Lévi asara kota matanga na da ti lo ndali ti Jésus. Azo ti rongo 
nginza ti lapo na ambeni zo mingi ayeke te kobe na ala. 

30 Afarizien na awafango-ndia ti ala ayeke kasa tënë ni si ala tene na adisiple ti 
Jésus, atene: “Ngbanga ti nyen laa ala yeke te, ala yeke nyon na azo ti rongo 
nginza ti lapo nga na azo ti siokpari so?” 

31Jésus akiri tënë na ala: “Azo so ayeke na nzoni tere laa ayeke na nzara ti gue 
na wanganga pepe, me azo ti kobela. 

32Mbi ga ti iri azo ti mbirimbiri pepe, me mbi ga ti iri azo ti siokpari titene ala 
zia ngbene lege ti sarango ye ti ala.” 

Tënë ti kengo kobe ti sambela 
(Matt 9.14-17; Marc 2.18-22) 

33 Afarizien atene na Jésus: “Adisiple ti Jean na adisiple ti e ayeke ke kobe lege 
mingi si ala yeke sambela, me adisiple ti mo ayeke te ye si ayeke nyon ye.” 

34Jésus atene na ala: “Azo so a tisa ala na matanga ti mungo tere ti koli na wali, 
fade ala yeke hunda na azo ni ti ke kobe na ndembe so koli ni ade na popo ti 
ala? Oko pepe! 

35Me ambeni lango ayeke ga so fade a yeke mu koli ni na popo ti ala, a hon na 
lo; na ngoi so laa, fade ala yeke ke kobe.” 

36Jésus atene nga na ala mbeni toli, atene: “Zo alingbi ti suru yanga ti fini bongo 
ti fu na le ti ka ti ngbene bongo pepe. Tongaso pepe, fade fini bongo ni ayeke 
suru si nduru yanga ti fini bongo ni alingbi na ngbene bongo ni pepe. 

37Zo alingbi nga ti tuku fini vin na ya ti ngbene bozo ti poro pepe. Tongaso pepe, 
fade fini vin ni ayeke sara si bozo ni asungba, vin ni atuku na sese si bozo ni 
abuba. 

38Me alingbi atuku fini vin na ya ti fini bozo. 

39Zo so anyon ngbene vin awe, lo ye ti nyon fini vin pepe, ngbanga ti so lo baa 
lo tene, ngbene ni laa anzere.” 

Luc 6 

Jésus na tënë ti lango ti wungo tere 
(Matt 12.1-8; Marc 2.23-28) 

1 Na mbeni lango ti wungo tere, Jésus ayeke hon na ya ti ayaka ti ble; adisiple ti 
lo afâ ambeni li ti ble ni, ala foro ni na ya ti maboko ti ala si ala yeke te. 

2 Ambeni farizien atene na ala: “Ngbanga ti nyen si ala yeke sara ye so Ndia ake 
titene zo asara ni na lango ti wungo tere?” 

3 Jésus akiri tënë na ala: “Ye so David asara ando na ndembe so nzara agbu lo, 
lo na azo so amu peko ti lo, ala diko tënë ni pepe? 

4 Lo li na ya ti da ti Nzapa, lo mu mapa so a mu na sandaga na Nzapa, lo te ni si 
lo mu mbeni na azo so amu peko ti lo; andaa a mu lege gi na awayango-sandaga 
oko ti te mapa ni!” 

5Na pekoni, Jésus akiri atene na ala: “Molenge ti Zo laa ayeke makonzi ti lango 
ti wungo tere.” 

Koli so maboko ti lo abuba 
(Matt 12.9-14; Marc 3.1-6) 

6Na mbeni lango nde ti wungo tere, Jésus ali na ya ti da ti sambelango Nzapa si 
lo yeke fa ye na azo. Kâ, mbeni koli ayeke daa so maboko ti lo ti koli abuba. 

7Le ti awafango-ndia na afarizien kue ayeke gi na tere ti Jésus; ala yeke ku ti baa 
wala lo yeke kai kobela na lango ti wungo tere titene ala wara mbeni tënë ti bi 
na li ti lo. 

8Me Jésus ahinga atënë ti be ti ala. Nilaa lo tene na koli so maboko ti lo abuba 
so, lo tene: “Londo, mo luti na ndo so na le ti azo kue!” Koli ni alondo si lo luti. 

9Na pekoni, Jésus ahunda ala, atene: “Mbi hunda ala: Ndia ti e afa nyen? A fa na 
e ti sara nzoni wala sioni, ti soo zo na kuâ wala ti fâ zo na lango ti wungo tere?” 

10Jésus abaa le ti ala oko oko kue si lo tene na koli ni: “Yoro ya ti maboko ti mo!” 
Lo yoro ni si maboko ti lo aga nzoni. 

11Ngonzo agbu awafango-ndia na afarizien si ala yeke tene tënë na popo ti ala 
na ndö ti ye so ala lingbi ti sara na Jésus. 

Jésus asoro awatokua baleoko na use 
(Matt 10.1-4; Marc 3.13-19) 

12Mbeni lâ, Jésus ague na li ti mbeni hoto ti sambela; lo sambela Nzapa na bi ni 
so kue. 

13So ndo ahan awe, lo iri adisiple ti lo si lo soro ambeni baleoko na use, lo di iri 
ti ala awatokua. 

14Azo ni ayeke Simon, so Jésus adi iri ti lo Pierre na André ita ti lo, Jacques, Jean, 
Philippe, Barthélemy, 

15Matthieu, Thomas, Jacques, molenge ti Alfe, Simon so azo atene lo yeke tiri 
ndali ti lipandaa ti kodro, 

16Judas, molenge ti Jacques, na Judas Iskariote so ayeke ga ande zo ti kango 
Jésus. 

Jésus afa tënë si lo kai kobela ti azo 
(Matt 4.23-25) 

17Jésus na awatokua ti lo alondo na li ti hoto ni azu si lo luti na mbeni ndo so 
ayeke kpangbara. Adisiple ti lo mingi mingi ayeke kâ, ala na gba ti azo so asi 
singo. Azo ni alondo na ya ti agbata ti Judée kue, na Jérusalem, na agbata ti Tir 
na Sidon so ayeke na yanga ti kota ngu-ingo. 

18Ala ga ti ma tënë ti Jésus, ala ga nga titene lo kai kobela ti ala. Ala so asioni 
yingo ayeke sara pasi na ala, tere ti ala nga aga nzoni. 

19Azo kue ayeke gi lege ti ndu tere ti lo, ngbanga ti so mbeni ngangu ayeke sigigi 
na ya ti tere ti lo si ayeke sara titene tere ti ala kue aga nzoni. 

Tënë na ndö ti nzoni dutingo ti zo 
(Matt 5.1-12) 

20Jésus abaa ndo na mbage ti adisiple ti lo si lo tene: “Ti ala nzoni, ala so ayeke 
awayere, ngbanga ti so Kodro-gbia ti Nzapa ayeke ti ala! 

21Ti ala nzoni, ala so nzara ayeke sara ala fadeso, ngbanga ti so fade ya ti ala 
ayeke si! Ti ala nzoni, ala so ayeke toto fadeso, ngbanga ti so fade ala yeke he 
ngia! 

22 “Ti ala nzoni, ala so azo ake ala, atumba ala, azonga ala si ayeke diko asioni 
tënë na iri ti ala ndali ti Molenge ti Zo! 

23 Na ndembe ni so, ala duti na ngia, ala dodo na ngia, ngbanga ti so futa ti ala 
ayeke ande kota na yayu! Biani, akotara ti ala asara ando gi tongaso na 
awayanga-Nzapa. 

24Me mawa na ala, azo ti mosoro, ngbanga ti so ala wara ye ti dengo be ti ala 
awe! 

25Mawa na ala, ala so ya ti ala asi fadeso, ngbanga ti so fade nzara ayeke sara 
ala! Mawa na ala, ala so ayeke he ngia fadeso, ngbanga ti so fade ye ti vundu 
ayeke si na ala si ala yeke toto! 

26Mawa na ala, ala so azo kue ayeke tene nzoni tënë ti ala! Biani, akotara ti ala 
asara ando gi tongaso na awayanga-Nzapa ti mvene!” 

Tënë ti yengo awato 
(Matt 5.38-48; 7.12a) 

27“Me mbi tene na ala, ala so ayeke ma mbi so: Ala ye awato ti ala, ala sara nzoni 
na azo so ake ala! 

28Ala sara tufa na ndö ti azo so adeba ala, ala sambela ndali ti azo so asara 
ngangu na ala! 

29Tongana mbeni zo apika ngbangba ti mo, yoro nga na lo mbage ni lo pika. 
Tongana mbeni zo amu kota bongo ti mo, zia lo mu nga nduzu bongo ti mo. 

30Tongana mbeni zo ahunda ye na mo, mu ni na lo; tongana mbeni zo amu 
mbeni ye ti mo, hunda lo ti kiri na ni na mo pepe. 

31 Ye so ala ye titene azo asara na ala, ala sara nga ye ni na azo. 

32Tongana ala ye gi azo so aye ala, ye titene azo agonda ala ndali ni ayeke so 
wa? Azo ti siokpari nga aye gi azo so aye ala. 

33Tongana ala sara nzoni gi na azo so asara nzoni na ala, ye titene azo agonda 
ala ndali ni ayeke so wa? Azo ti siokpari nga ayeke sara gi tongaso. 

34Tongana ala sara boon gi na azo so ala hinga atene, fade azo ni ayeke kiri na 
ni na ala, ye titene azo agonda ala ndali ni ayeke so wa? Azo ti siokpari nga 
ayeke sara boon na amba ti ala titene na pekoni, ala kiri na ni na ala. 

35Me ala ye awato ti ala, ala sara nzoni na azo! Ala sara boon na azo, me ala ku 
ti wara mbeni ye na peko ni pepe. Tongaso si ala yeke wara ande kota ye ti nzoni 
na pekoni si ala yeke duti amolenge ti Nzapa so ayeke na yayu kâ na ndö ti aye 
kue. Nzapa ayeke sara nzoni na azo so ahinga ti mu singila pepe nga na azo ti 
sioni. 

36 Ala sara nzoni be mingi na azo tongana ti so Babâ ti ala ayeke sara nzoni be 
mingi na azo.” 

Tënë ti fango ngbanga na li ti azo 
(Matt 7.1-5) 

37“Ala fâ ngbanga na li ti azo pepe si Nzapa afâ nga ngbanga na li ti ala pepe; ala 
zia tënë na li ti azo pepe si Nzapa azia nga tënë na li ti ala pepe; ala zi tënë na li 
ti azo si Nzapa azi nga tënë na li ti ala. 

38Ala mu ye na azo si Nzapa amu nga ye na ala. Fade a yeke mu ye ti hakango na 
ye, a haka ye na ya ni, a pete ndö ni, a yingi ni ngbii asi meke meke si a tuku ni 

na yanga ti bongo ti ala. Ye so ala yeke mu ti haka na ye na amba ti ala, gi ni laa 
a yeke mu nga ti haka na ye na ala.” 

39 Jésus akiri atene na ala mbeni toli, atene: “Waziba alingbi ti fa lege na mba ti 
lo waziba? Fade ala use kue ayeke ti na ya ti du pepe? 

40 Zo ti mandango ye ahon wafango-ye na lo pepe; me tongana lo manda ye 
nzoni, fade lo ga tongana wafango-ye na lo. 

41Ngbanga ti nyen laa mo yeke baa gi kete pere so ayeke na le ti mba ti mo si 
mo yeke baa kota keke so ayeke na le ti mo so pepe? 

42Tongana nyen laa mo yeke tene na mba ti mo, mo tene: ‘Ita, ku mbi zi pere so 
ayeke na le ti mo’ si ti mo, mo yeke baa kota keke so ayeke na le ti mo so pepe? 
Mo so tënë ti yanga ti mo ayeke nde na sarango ye ti mo so, ayeke nzoni mo zi 
kota keke so ayeke na le ti mo so kozoni si na pekoni, mo baa ndo nzoni ti zi 
pere so ayeke na le ti mba ti mo.” 

Keke na lengo ti keke 
(Matt 7.16-20; 12.33-35) 

43“Nzoni keke ayeke le fungo lengo ni pepe si keke so abuba ayeke le nga nzoni 
lengo ni pepe. 

44 A yeke hinga keke oko oko gi na lege ti lengo ti lo. A yeke ko afige na tere ti 
akeke ti ki pepe si a yeke ko nga ale ti vinye na ya ti akamba ti ki pepe. 

45 Nzoni zo ayeke sigigi na anzoni ye so ayeke na be ti lo; me sioni zo ayeke sigigi 
na asioni ye so ayeke na be ti lo. Biani, ye so asi be ti zo laa ayeke sigigi na lege 
ti tënë ti yanga ti lo.” 

Toli ti ada use 
(Matt 7.24-27) 

46“Ngbanga ti nyen laa ala yeke iri mbi: ‘Kota Gbia, Kota Gbia’, me ala sara ye 
alingbi na tënë so mbi tene so pepe? 

47Zo so aga na mbi, lo ma tënë ti mbi si lo sara ye alingbi na ni, lo kpa zo wa? 
Mbi ye ti fa ni na ala: 

48lo yeke tongana zo so ayeke sara da; lo zi du so ali si lo leke gere ti da ni na 
ndö ti têne. Ngu asuku amu ndo kue, ngu asua ngangu, apika tere ti da ni, me da 
ni ayingi oko pepe, ngbanga ti so lo sara da ni nzoni. 

49Me zo so ama atënë ti mbi si lo sara ye alingbi na ni pepe, lo yeke tongana zo 
so asara da na ndö ti senge sese, gere ti da ni ayeke daa pepe. Ngu asua ngangu, 
apika tere ti da ni si gi hio tongaso, da ni akungbi, ati si abuba kue.” 

Luc 7 

Jésus akai kobela ti zo ti kua ti mbeni kapita ti aturugu ti Rome 
(Matt 8.5-13) 

1So Jésus ahunzi ti tene atënë so kue na azo, lo gue na gbata ti Kapernaum. 

2Mbeni kapita ti aturugu ti Rome ayeke na zo ti kua so lo ye lo mingi. Zo ti kua 
ni ayeke na kobela si lo ga nduru ti kui. 

3So lo ma tënë ti Jésus, lo tokua ambeni kangba ti azuife na lo ti hunda lo titene 
lo ga, lo kai kobela na tere ti zo ti kua ti lo ni. 

4Ala si na tere ti Jésus, ala voro lo mingi, atene: “Ayeke nzoni mo sara ye so koli 
so ahunda na mo, 

5ngbanga ti so lo ye mara ti e mingi; lo laa lo sara da ti sambelango Nzapa ti e 
so.” 

6Tongaso Jésus amu lege si lo na ala ague. So lo si nduru na da ni, kapita ti 
aturugu ni atokua ambeni mba ti lo ti tene na lo: “Kota Gbia, mo baa pasi senge 
senge pepe, ngbanga ti so mbi kpa zo so mo lingbi ti li na ya ti da ti lo pepe. 

7Nilaa, mbi baa nga tere ti mbi, mbi tene, mbi lingbi ti si na tere ti mo pepe. Me 
mo tene tënë oko si kobela ti zo ti kua ti mbi akai! 

8Mbi wani, mbi yeke na gbe ti ambeni makonzi so kamba ti ala ahon ti mbi; mbi 
yeke nga na aturugu na gbe ti mbi. Tongana mbi tene na mbeni oko, mbi tene: 
‘Gue kâ!’, lo yeke gue. Tongana mbi tene na mbeni, mbi tene: ‘Ga na ndo so!’, lo 
yeke ga. Tongana mbi tene na zo ti kua ti mbi, mbi tene: ‘Sara ye so!’, lo yeke 
sara ni.” 

9So Jésus ama tënë so, lo gonda lo mingi. Lo baa ndo na mbage ti gba ti azo so 
amu peko ti lo si lo tene na ala: “Mbi tene na ala: ataa na kodro ti Israel, mbi de 
ti baa mara ti mabe tongaso laoko pepe.” 

10Azo ti tokua ni akiri na da, ala wara zo ti kua ni, andaa tere ti lo aga nzoni awe. 

Jésus azingo mbeni maseka-koli na kuâ 

11Na pekoni, Jésus ague na mbeni gbata so iri ni Naine. Lo na adisiple ti lo na 
gba ti azo ayeke tambula oko na lege ti gue. 

12Na ndembe so lo si nduru na yanga ti gbata ni, lo baa azo ayo mbeni kuâ ti gue 
ti lu ni: kuâ ni ayeke ti oko molenge-koli ti mbeni wali-mua. Gba ti azo ti gbata 
ni ayeke na tere ti mama ni si ayeke gue ti lu kuâ ni. 

13So Kota Gbia abaa wali-mua ni, mawa ti lo agbu lo si lo tene na lo: “Mo toto 
pepe!” 

14Jésus ague nduru si lo ndu kelekpa ti kuâ ni; azo ti yongo kuâ ni aluti. Jésus 
atene: “Maseka-koli, mbi tene na mo, zingo!” 

15Tongaso kuâ ni alondo aduti si lo to nda ti tene tënë. Jésus akiri na lo na mama 
ti lo. 

16Mbeto agbu azo ni kue si ala yeke gonda Nzapa, atene: “Mbeni kota wayanga-
Nzapa aga na popo ti e awe! Nzapa aga ti baa azo ti lo!” 

17Tënë ti ye so Jésus asara so amu yanga ti azo ti Judée na azo so ayeke na 
akodro ti tere ni kue. 

Jean-Baptiste atokua adisiple ti lo na Jésus 
(Matt 11.2-19) 

18Adisiple ti Jean atene tënë ti aye so kue na Jean. Tongaso lo iri adisiple ti lo 
use 

19si lo tokua ala na Kota Gbia ti hunda lo, atene: “Mo yeke Mesii so ayeke ga 
ande so? Wala alingbi e ku mbeni zo nde?” 

20So ala si na tere ti Jésus, ala atene na lo: “Jean-Baptiste atokua e ti hunda mo: 
‘Mo yeke Mesii so ayeke ga ande so? Wala alingbi e ku mbeni zo nde?’ ” 

21Na ndembe ni so, Jésus akai kobela na tere ti azo mingi, lo sara si azo so mbage 
ti tere ti ala abuba, aga nzoni, lo tumba asioni yingo na ya ti azo, lo sara si 
awaziba abaa ndo. 

22 Na pekoni, lo tene na azo so Jean atokua ala so, lo tene: “Ala gue, atene na Jean 
tënë ti aye so ala baa na aye so ala ma: awaziba akiri abaa ndo, azo so gere ti ala 
abuba akiri atambula, tere ti azo ti buruma aga nzoni, azo so mê ti ala akanga 
akiri ama ndo, azo azingo na kuâ, a fa Nzoni Tënë na azo ti mawa. 

23Ti lo nzoni, lo so lo ma na be na mbi awe si lo kiri lo zia lege ni pepe!” 

24So azo so Jean atokua ala so amu lege akiri awe, Jésus ato nda ti tene tënë ti 
Jean na gba ti azo so aga so, atene: “Nyen laa ala gue ti baa ni kâ na ya ti benyama 
so? Ala gue ti baa mbeni sosongo so pupu ayeke yingi ni? 

25Nyen laa ala gue ti baa ni kâ? Ala gue ti baa mbeni zo so ayu pendere bongo? 
Azo so ayu apendere bongo si ala yeke te ti ala nzoni so, ala yeke duti ti ala na 
ya ti ada ti agbia! 

26Nyen laa ala gue ti baa ni kâ? Ala gue ti baa mbeni wayanga-Nzapa? Mbi tene 
na ala taa-tënë: zo so ala gue ti baa lo so ayeke kota ahon wayanga-Nzapa. 

27 Lo laa a su tënë ti lo na Mbeti ti Nzapa, atene: ‘Baa, mbi yeke tokua zo ti kua 
ti mbi kozo ti mo; fade lo yeke leke lege na dawa ti mo.’ 

28Mbi tene na ala: na popo ti azo so awali adu ala, mbeni oko so ayeke kota ahon 
Jean-Baptiste ayeke daa pepe; me ndangba zo ti ya ti Kodro-gbia ti Nzapa ayeke 
kota ahon lo.” 

29Azo so kue ama lo, ataa azo ti rongo nginza ti lapo, ala hinga atene, Nzapa 
ayeke sara ye ti lo na legeni si ala yeda ti wara bateme ti Jean. 

30 Me afarizien na awafango-ndia ake ti yeda na nzoni ye so Nzapa aleke ndali 
ti ala si ala ke ti wara bateme ti Jean. 

31Jésus akiri atene: “Fade mbi yeke haka azo ti fadeso na azo wa? Ala yeke 
tongana azo wa? 

32Ala yeke tongana amolenge so aduti na le ti kodro si ala yeke tene na popo ti 
ala: ‘E huru ngoli titene ala dodo, me ala dodo pepe. E he na ala bia ti totongo 
kuâ, me ala toto pepe.’ 

33Jean-Baptiste aga, lo ke ti te kobe si lo ke nga ti nyon vin, me ala tene: ‘Sioni 
yingo ayeke na ya ti lo!’ 

34Molenge ti Zo aga, lo yeke te, lo yeke nyon, me ala tene: ‘Ala baa, koli so ayeke 
gbongo ti kobe si lo yeke nyon samba mingi! Lo ye tënë ti azo ti rongo nginza ti 
lapo na azo ti siokpari!’ 

35Me amolenge ti Nzapa kue ahinga so ndara ti lo ayeke mbirimbiri.” 

Jésus ague na da ti Simon, mbeni farizien 

36Mbeni farizien atisa Jésus ti te kobe na da ti lo. Lo li na da ti farizien ni si lo 
duti ti te kobe. 

37Mbeni wali ti gbata ni asi, lo yeke mbeni wali-ndumba. So lo ma a tene, Jésus 
ayeke te kobe na da ti farizien ni, lo ga na mbeni ngbenda ti yombo; a sara 
ngbenda ni na mbeni têne so iri ni albatre. 

38 Lo luti na peko ti Jésus, nduru na tere ti lo. Lo yeke toto, ngu ti le ti lo ayeke 
yuru na ndö ti gere ti Jésus si lo yeke mbo ni na kua ti li ti lo; lo gbu gere ti Jésus 
si lo yeke tuku yombo ni na ndö ni. 

39Farizien so airi Jésus ti te kobe so abaa ye ni si lo tene na be ti lo: “Tongana 
koli so ayeke fade wayanga-Nzapa biani, ka lo hinga lo tene, wali so ayeke ndu 
lo so ayeke mbeni wali-ndumba.” 

40Jésus amu tënë si lo tene na farizien ni: “Simon, mbi yeke na mbeni tënë ti 
tene na mo.” Simon atene: “Wafango-ye, tene tënë ni!” 

41Jésus atene: “Mbeni zo ayeke daa, nginza ti lo ayeke na li ti azo use. Lo mu na 
mbeni zo ni ale ti nginza ngbangbo oku na boon si lo mu na mbeni ale ti nginza 
baleoku. 

42So ala yeke na nginza ti kiri na ni na lo pepe, lo zia nginza ni na ala use kue. Zo 
wa na popo ti azo use so si ayeke ye ande wa ti nginza so mingi?” 

43Simon akiri tënë: “Ti be ti mbi, mbi tene ayeke lo so a zia na lo kota nginza so.” 
Jésus atene na lo: “Tënë ti mo ayeke na legeni.” 

44Na pekoni, Jésus abaa ndo na mbage ti wali ni si atene na Simon: “Mo baa wali 
so? So mbi li na da ti mo, mo mu na mbi ngu pepe ti sukula na gere ti mbi; me 
lo, lo sukula gere ti mbi na ngu ti le ti lo si lo mbo ni na kua ti li ti lo. 

45Mo su ngbangba ti mbi pepe; me lo, so lo li na da ti mo so, lo zia ti gbu gere ti 
mbi pepe. 

46Mo sara mafuta na li ti mbi pepe; me lo, lo tuku yombo na gere ti mbi. 

47Ndani laa mbi tene na mo: kota ndoye so lo yeke na ni afa atene, gba ti 
asiokpari so lo sara, Nzapa azi ni na li ti lo awe. Me zo so a zi tënë na li ti lo gi 
kete, lo yeke na ndoye gi kete.” 

48Na pekoni, lo tene na wali ni, lo tene: “A zi asiokpari ti mo awe.” 

49Azo so ayeke te kobe na lo so atene na be ti ala, atene: “Koli so ayeke zo wa si 
ayeke zi asiokpari na li ti azo so?” 

50Me Jésus atene na wali ni: “Mabe ti mo asoo mo awe. Mo gue nzoni!” 

Luc 8 

Awali so ayeke mu peko ti Jésus 

1Na pekoni, Jésus atambula na ya ti agbata na akete kodro; lo yeke fa na azo 
Nzoni Tënë ti kodro-gbia ti Nzapa. Adisiple baleoko na use ayeke na tere ti lo, 

2 ala na ambeni wali so lo tumba asioni yingo na ya ti ala si lo kai akobela na 
tere ti ala. Awali ni ayeke: Marie so a iri lo zo ti kodro ti Magdala, so ayingo 
mbarambara asigigi na ya ti lo, 

3lo na Jeanne, wali ti Kuza, wabatango aye ti Herode, na Suzanne na ambeni wali 
mingi so ayeke mu ye ti ala wani ti mu maboko na Jésus na adisiple ti lo. 

Toli ti ale ti kobe 
(Matt 13.1-9; Marc 4.1-9) 

4Gba ti azo alondo na ya ti agbata oko oko kue si ala ga abongbi na tere ti Jésus; 
lo tene na ala toli so, lo tene: 

5“Mbeni zo ague na yaka ti lo ti bi ale ti kobe. So lo yeke bi ale ti kobe ni, ambeni 
atuku na tere ti lege; azo ado ni na gere ti ala si andeke ti nduzu ate ni kue. 

6Ambeni le ni atuku na ndö ti atêne; ala sigigi, akono si ahole, ngbanga ti so ngu 
ayeke na gere ni pepe. 

7Ambeni le ni atuku na popo ti apere ti ki; apere ni akono legeoko na ale ti kobe 
ni si akanga ndö ti ala kue. 

8Ambeni le ni atuku na nzoni sese; ala kono si ala oko oko ale ngbangbo oko.” 
So Jésus atene tënë so awe, lo dekongo, lo tene: “Zo so ayeke na mê ti mango 
ndo, ayeke nzoni lo ma tënë so!” 

Jésus atene tënë na lege ti atoli ngbanga ti nyen? 
(Matt 13.10-17; Marc 4.10-12) 

9Adisiple ti Jésus ahunda lo na nda ti toli so. 

10 Lo tene: “Ti ala, Nzapa amu na ala lege ti hinga nda ti tënë ti Kodro-gbia ti 
Nzapa so angba na hondengo ni, me ti ambeni zo, a tene tënë ni na ala na lege ti 
atoli titene ‘ala yeke baa ndo, me ala yeke baa ye pepe; ala yeke ma ndo, me ala 
yeke ma ya ti atënë ni pepe.’ ” 

Jésus afa nda ti toli ti ale ti kobe 
(Matt 13.18-23; Marc 4.13-20) 

11“Nda ti toli ni ayeke so: le ti kobe ni ayeke tënë ti Nzapa. 

12Ambeni zo ayeke tongana tere ti lege so ale ti kobe atuku daa. So ala ma tënë 
ni, Zabolo aga, azi tënë ni na be ti ala titene ala ma na be pepe, ngbanga ti ala 
soo kuâ. 

13Ambeni zo ayeke tongana ndö ti têne so ale ti kobe atuku daa; tongana ala ma 
tënë ni, ala yamba ni na ngia, me tënë ni ali na ya ti be ti ala pepe; ala ma na be 
gi na ya ti kete ngoi, tongana ye ti tarango be asi na ala, ala do lege ni azia. 

14Ale ti kobe so atuku na popo ti apere ti ki ayeke azo so ama tënë ni; me gingo 
be ti ala, na amosoro, na anzerengo ye ti dunia so akanga ndö ti ala si lege ti ala 
ti le nzoni lengo ayeke daa pepe. 

15Ambeni zo ayeke tongana nzoni sese so ale ti kobe atuku daa; ala ma tënë ni 
na be so ayeke mbirimbiri si ayeke nzoni. Ala bata tënë ni si ala kanga be ti ala 
ti le lakue.” 

Toli ti lamba 
(Marc 4.21-25) 

16 “Zo ayeke zia wâ na ya ti lamba ti zia ni na gbe ti ta wala na gbe ti gbogbo 
pepe. Me lo yeke zia ni na ndö ti mbeni ye na nduzu si azo so ayeke li na ya ti da 
abaa ndo nzoni. 

17 Ye so kue angba na hondengo ni, fade ayeke sigigi polele na le ti azo; ye so 
kue angba na gbe mingo, fade ayeke sigigi si azo kue ahinga tënë ni. 

18 Ala sara hange na lege so ala yeke ma na tënë, ngbanga ti so zo so ayeke na 
ye, fade a kiri amu mbeni na ndö ni na lo; me zo so ayeke na ye pepe, ataa ye so 
lo baa lo tene, ni yeke na ni, fade a yeke zi na maboko ti lo.” 

Taa sewa ti Jésus ayeke zo wa? 
(Matt 12.46-50; Marc 3.31-35) 

19Mama ti Jésus na a-ita ti lo aga ti baa lo, me ala lingbi ti si na tere ti lo pepe, 
ngbanga ti so azo ayeke gbani gbani. 

20Azo atene na lo: “Mama ti mo na a-ita ti mo ayeke na gigi, ala ye ti baa mo.” 

21Lo kiri tënë na ala: “Azo so ama tënë ti Nzapa si ala yeke sara ye alingbi na ni, 
ala so laa ayeke mama ti mbi na a-ita ti mbi.” 

Jésus akai kota pupu 
(Matt 8.23-27; Marc 4.35-41) 

22Mbeni lâ, Jésus na adisiple ti lo ako na ya ti ngo; lo tene na ala: “E gue na mbage 
ti kota ngu ni kâ.” Ala hon ague yongoro na le ti ngu ni. 

23So ala yeke hon na le ti ngu ni, Jésus alango. Mbeni kota pupu ato nda ti ya na 
le ti ngu ni si ngu ayeke tuku na ya ti ngo ni; ala yeke na ya ti ye ti ngangu. 

24Ala ga azingo Jésus, atene: “Kota zo, kota zo, e yeke kui!” Lo zingo na lango, lo 
suku na pupu nga na amapo ni si ala kai, ndo ade. 

25Na pekoni, lo tene na adisiple ti lo: “Mabe ti ala ayeke na ndo wa?” Mbeto agbu 
ala, li ti ala kue akpe si ala yeke tene na popo ti ala, atene: “Koli so ayeke zo wa 
si lo suku na pupu nga na ngu si ala kue ama yanga ti lo so?” 

Jésus atumba asioni yingo na ya ti mbeni koli 
(Matt 8.28-34; Marc 5.1-20) 

26Jésus na adisiple ti lo asi na mbage ti ngu ni na sese ti azo ti Zeraza, so ayeke 
baa le na Galile. 

27So Jésus alondo na ya ti ngo ni si lo yeke zu na sese, mbeni zo ti gbata ni so 
ayeke na asioni yingo aga atengbi na lo. Ngu mingi, zo ni ayu bongo pepe, lo 
yeke lango nga na ya ti da pepe, me lo yeke lango gi na popo ti adu ti kuâ. 

28So lo baa Jésus, lo dekongo, lo ti na gbe ti lo si lo tene tënë na kota go, lo tene: 
“Jésus, Molenge ti Nzapa so ayeke na yayu kâ na ndö ti aye kue, ti mo na mbi 
nyen? Mbi gbu gere ti mo, sara sioni na mbi pepe!” 

29Lo tene tongaso, ngbanga ti so Jésus asuku na sioni yingo ni ti sigigi na ya ti 
koli so. Lege mingi, sioni yingo ni amu lo; azo ayeke kanga maboko ti lo na gere 
ti lo na azingiri ti bata lo, me lo yeke fâ ya ti aye so kue si sioni yingo ni ayeke 
mu lo ti kpe na lo na benyama. 

30Jésus ahunda lo: “Iri ti mo ayeke nyen?” Lo kiri tënë: “Gbani-gbani”, ngbanga 
ti so asioni yingo gbani gbani laa ali na ya ti lo. 

31Asioni yingo ni avoro tere ti ala na Jésus titene lo mu yanga na ala pepe ti gue 
na ya ti kota du so alinda mingi so. 

32Andaa na ndo ni so, gba ti anguru ayeke te kobe na li ti hoto. Asioni yingo ni 
avoro Jésus titene lo zia ala, ala li na ya ti anguru ni; lo yeda na ala. 

33Tongaso asioni yingo ni asigigi na ya ti koli ni, ala li na ya ti anguru ni. Ala 
londo na loro na li ti hoto ni si ala tuku kue na ya ti ngu, ala kui. 

34So awabatango-nguru ni abaa ye so asi so, ala kpe si ala gue, atene tënë ni na 
ya ti gbata ni nga na ya ti akete kodro ti yanga ti yaka. 

35Azo aga ti baa ye so asi so. Ala si na tere ti Jésus si ala baa koli so lani asioni 
yingo asigigi na ya ti lo so. Lo yeke duti na gbe ti Jésus, lo yu bongo si li ti lo aga 
nzoni. Mbeto agbu ala kue. 

36Azo so abaa ye so asi so afa na azo ni lege so zo ti asioni yingo so aga nzoni. 

37Azo ti sese ti Zeraza kue ahunda na Jésus ti londo na ndo ti ala ti hon, ngbanga 
ti so kota mbeto agbu ala mingi. Jésus ako na ya ti ngo si lo kiri. 

38Koli so asioni yingo asigigi fade na ya ti lo so ahunda mingi na Jésus ti ngba na 
tere ti lo. Me Jésus ake na lo, atene: 

39“Kiri na ndo ti mo si mo fa peko ti ye so kue Nzapa asara na mo.” Koli ni ague 
si lo yeke fa tënë ti ye so kue Jésus asara na lo so na azo ti gbata ni kue. 

Molenge ti Yairus na wali so andu bongo ti Jésus 
(Matt 9.18-26; Marc 5.21-43) 

40So Jésus akiri awe, gba ti azo aku lo ti yamba lo. 

41Mbeni koli so iri ti lo Yairus aga na tere ti lo; lo yeke makonzi ti da ti 
sambelango Nzapa. Lo ti na gbe ti Jésus, lo voro lo titene lo gue na da ti lo, 

42ngbanga ti so oko molenge ti lo ti wali, ngu ti lo ayeke nduru na ngu baleoko 
na use ayeke kui. So Jésus amu lege ti gue, azo gbani gbani ayeke na tere ti lo si 
ala yeke pete lo mbage na mbage. 

43Mbeni wali ayeke kâ, mene ayeke ga na tere ti lo mingi mingi, asara ngu 
baleoko na use awe. Wali so abuba aye ti lo kue na lege ti awanganga ndali ti 
kobela so, me zo oko awara lege ti kai kobela ni pepe. 

44Lo ga na mbage ti peko ti Jésus si lo ndu yanga ti bongo ti lo. Gi hio tongaso, 
kobela ti mene ni akai. 

45Jésus ahunda ndo, atene: “Zo wa laa andu mbi so?” Azo ni kue abere atene, 
ayeke ani pepe; Pierre atene: “Kota zo, azo ayeke gbani gbani, ala laa ayeke pete 
mo mbage na mbage!” 

46Me Jésus atene: “Mbeni zo andu mbi! Mbi hinga ni, ngbanga ti so mbeni 
ngangu asigigi na ya ti tere ti mbi.” 

47So wali ni ahinga atene, a sigigi na nda ti lo awe, tere ti lo ayeke do, lo ga, lo ti 
na gbe ti Jésus, lo fa na le ti azo kue ye so asara si lo ndu bongo ti Jésus. Lo fa 
nga lege so kobela ti lo akai gi na ndembe so lo ndu bongo ni. 

48Jésus atene na lo: “Molenge ti mbi ti wali, mabe ti mo asoo mo awe, mo gue 
nzoni!” 

49So Jésus ade ti tene tënë so, mbeni zo alondo na da ti Yairus si aga atene na lo: 
“Molenge ti mo ni akui awe; mo hunda na wafango-ye ti gue kâ senge senge 
pepe.” 

50Me Jésus ama tënë ni si lo tene na Yairus: “Sara mbeto pepe, ma gi na be; fade 
lo yeke soo kuâ.” 

51So Jésus asi na da ni, lo mu lege gi na Pierre, Jean na Jacques, na babâ ti 
molenge ni na mama ti lo titene ala na lo ali na ya ti da ni. 

52Azo ni kue ayeke toto si ala yeke dema tere ndali ti molenge ni. Me Jésus atene 
na ala: “Ala toto pepe! Lo kui pepe, me lo yeke lango.” 

53Ala he lo na ngia, ngbanga ti so ala hinga atene, molenge ni akui awe. 

54Me Jésus agbu maboko ti molenge ni, lo iri lo, lo tene: “Molenge ti mbi, londo!” 

55Yingo ti lo akiri na ya ti tere ti lo si gi hio tongaso, lo londo. Jésus amu yanga, 
atene: “Ala mu na lo kobe, lo te.” 

56Li ti babâ na mama ti molenge-wali ni akpe; me Jésus amu yanga na ala ti tene 
tënë ni na zo oko pepe. 

Luc 9 

Jésus atokua adisiple baleoko na use 
(Matt 10.5-15; Marc 6.7-13) 

1Jésus abongbi adisiple baleoko na use si lo mu na ala ngangu na komandema 
ti tumba na asioni yingo kue nga ti kai na akobela. 

2Na pekoni, lo tokua ala ti fa tënë ti kodro-gbia ti Nzapa, ti kai nga akobela na 
tere ti azo. 

3 Lo tene na ala: “Na guengo ti ala, ala mu mbeni ye oko pepe: ataa keke, wala 
bozo, wala kobe, wala nginza; ala mu nga bongo use pepe. 

4Da so kue a yeke yamba ala na ya ni, ala ngba daa ngbii asi na lango ti guengo 
ti ala. 

5Ndo so kue azo ayeke yamba ala daa pepe, ala sigigi na ya ti gbata ti azo ni, ala 
pika sese ti gbe ti gere ti ala, ti fa sioni ti azo ni na le ti ala wani.” 

6Adisiple ague, atambula na ya ti akete kodro oko oko kue ti fa Nzoni Tënë, ala 
kai nga akobela na tere ti azo na ndo so kue ala hon daa. 

Be ti Herode agi lo 
(Matt 14.1-12; Marc 6.14-29) 

7 Herode so ayeke govoronere ama tënë ti aye so kue ayeke si so. Lo gi li ti lo 
daa gbaa, ngbanga ti so ambeni zo ayeke tene, Jean laa azingo na kuâ; 

8ambeni atene, Élie laa akiri asigigi so; ambeni atene, mbeni wayanga-Nzapa ti 
ando so laa si akiri azingo na kuâ. 

9Me Herode atene: “Jean? Mbi wani laa mbi mu yanga titene a fâ go ti lo. Me lo 
so lo yeke zo wa si mbi yeke ma mara ti tënë tongaso na ndö ti lo so?” Nilaa, 
Herode ayeke gi lege ti baa Jésus. 

Jésus amu kobe na azo saki oku 
(Matt 14.13-21; Marc 6.30-44; Jean 6.1-14) 

10So awatokua ni akiri awe, ala fa na Jésus peko ti aye so kue ala sara. Lo mu ala 
si lo na ala agboto tere ti ala, ague na mbage ti mbeni kodro so iri ni Betsaida. 

11Gba ti azo ama tënë ni si ala mu peko ti lo. Jésus ayamba ala, lo fa tënë ti kodro-
gbia ti Nzapa na ala si lo kai kobela ti ala so tere ti ala ayeke so. 

12So lâ ayeke kui, awatokua baleoko na use aga nduru na tere ti lo si ala tene na 
lo: “Zia lege na azo so ti gue na ya ti akodro na akete kodro ti yanga ti yaka so 
ayeke nduru ge titene ala gi ndo ti lango daa si ala wara kobe ti tengo ni, 
ngbanga ti so e yeke na ndo so na ya ti ngonda.” 

13Me Jésus atene na ala: “Ala wani amu na ala kobe, ala te!” Ala kiri tënë na lo: 
“E yeke gi na mapa oku na asusu use. Mo ye e gue, e vo kobe ti tengo ni ndali ti 
azo so kue so?” 

14Wungo ti azo ni kue ayeke nduru na saki oku. Jésus atene na adisiple ti lo: “Ala 
tene na azo ni ti bongbi tere ti ala baleoku baleoku si aduti.” 

15Ala sara ye ni tongana ti so lo tene si azo ni kue aduti. 

16Jésus amu mapa oku na asusu use so, lo yo le ti lo na nduzu, lo mu singila na 
Nzapa, lo fâ ya ni, lo mu na adisiple ti lo ti kangbi ni na gba ti azo ni. 

17 Ala kue ate ni ya ti ala asi. Na pekoni, ala bongbi tanga ti anduru ni asi sakpa 
baleoko na use. 

Pierre atene, Jésus ayeke Mesii 
(Matt 16.13-19; Marc 8.27-29) 

18Mbeni lâ, Jésus agboto tere ti lo, lo gue na mbeni ndo si lo yeke sambela; 
adisiple ti lo ayeke na tere ti lo. Lo hunda ala, lo tene: “Gba ti azo so ayeke tene 
mbi yeke zo wa?” 

19 Ala kiri tënë, atene: “Ambeni atene, mo yeke Jean-Baptiste; ambeni atene, mo 
yeke Élie si ambeni atene nga, mo yeke mbeni wayanga-Nzapa ti ando so azingo 
na kuâ.” 

20 Lo hunda ala, lo tene: “Me ti ala, ala tene mbi yeke zo wa?” Pierre akiri tënë 
na lo: “Mo yeke Mesii so alondo na Nzapa.” 

Jésus afa tënë ti kuâ ti lo na ti zingongo ti lo na kuâ 
(Matt 16.20-28; Marc 8.30–9.1) 

21Jésus asuku na ala ngangu titene ala tene tënë ni na zo oko pepe. 

22Lo tene: “Alingbi Molenge ti Zo abaa pasi mingi. Akangba, akota wayango-
sandaga na awafango-ndia ayeke ke lo, ala yeke fâ lo si na lango ota ni, lo yeke 
zingo na kuâ.” 

23 Na pekoni, Jésus atene na ala kue, atene: “Tongana mbeni zo aye ti mu peko 
ti mbi, ayeke nzoni lo zia ti gbu li na ndö ti lo wani, lo yo keke ti kroa ti lo lakue 
si lo mu peko ti mbi. 

24 Biani, zo so aye ti soo fini ti lo, fade lo yeke girisa ni; me zo so ayeke girisa fini 
ti lo ndali ti mbi, fade lo yeke soo ni. 

25Tongana zo awara aye ti dunia so kue si lo girisa fini ti lo, wala gigi ti lo abuba, 
nyen laa lo yeke wara na peko ni? 

26Tongana mbeni zo asara kamene ti mbi na ti atënë ti mbi, fade Molenge ti Zo 
ayeke sara nga kamene ti lo na lango so lo yeke ga na ya ti gonda ti lo, gonda ti 
Babâ ti lo nga na ti a-ange so ayeke nde si ayeke nzoni kue. 

27Mbi tene na ala taa-tënë: fade ambeni zo na popo ti ala so ayeke ge so ayeke 
kui pepe ngbii ala baa kodro-gbia ti Nzapa.” 

Adisiple abaa Jésus na ya ti gonda ti lo 
(Matt 17.1-8; Marc 9.2-8) 

28Nduru na lango miombe na peko ti tënë so, Jésus amu Pierre, Jean na Jacques 
na tere ti lo si lo na ala ague na li ti hoto ti sambela. 

29So lo yeke sambela, le ti lo aga nde si bongo ti lo avuru aza tongana wâ ti 
bekpa. 

30Andaa akoli use ayeke fade na ndo so, ala yeke tene tënë na lo: Moïse na Élie 
laa. 

31Adisiple abaa ala na ya ti gonda so alondo na Nzapa. Ala yeke tene tënë na ndö 
ti kuâ so lo yeke gue ti kui na Jérusalem ti hunzi na kua ti lo. 

32 Andaa Pierre na amba ti lo akui fade na lango; me so ala zingo awe, ala baa 
gonda ti Jésus si ala baa nga akoli use so lo na ala ayeke luti. 

33So akoli use so alondo na tere ti Jésus ti hon, Pierre atene na lo: “Wafango ye, 
ayeke nzoni e ngba na ndo so. E leke agbefa ota: oko ti mo, oko ti Moïse, oko ti 
Élie.” Me lo hinga nda ti tënë so lo yeke tene so pepe. 

34So lo ngba ti tene tënë ni, mbeni mbinda asi amu ndö ti ala kue. Mbeto agbu 
adisiple na ndembe so ala baa, ala yeke li na ya ti mbinda ni. 

35 Na ya ti mbinda ni, mbeni go atene: “So ayeke Molenge ti mbi so mbi soro lo. 
Ala ma yanga ti lo!” 

36Na peko ti tënë so ala ma so, Jésus angba gi lo oko. Adisiple azi yanga oko pepe 
si na ya ti alango ni so ala tene tënë ti aye so ala baa ni so na zo oko pepe. 

Jésus atumba sioni yingo na ya ti mbeni molenge 
(Matt 17.14-18; Marc 9.14-27) 

37Lango oko na pekoni, na ndembe so ala londo na li ti hoto ni si ala zu awe, gba 
ti azo aga atengbi na Jésus. 

38Mbeni koli na popo ti azo ni adekongo, atene: “Wafango-ye, mbi gbu gere ti 
mo, bi le ti mo na ndö ti molenge ti mbi, ngbanga ti so gi oko molenge ti mbi laa. 

39Lakue tongana sioni yingo agbu lo, lo yeke dekongo, sioni yingo ni ayeke yingi 
lo mingi, asara si furu ayeke sigigi na yanga ti lo; sigingo ti sioni yingo ni na ya 
ti molenge ni ayeke ngangu. Tongana lo ga ti sigigi, andaa molenge ni awoko 
kue awe. 

40Mbi hunda na adisiple ti mo ti tumba sioni yingo ni, me ala ha gbaa.” 

41Jésus akiri tënë: “Ala azo ti fadeso, ala yeke na mabe pepe, ala yeke azo ti 
kirikiri! Mbi yeke ngba ti duti na tere ti ala ngbii asi lawa? Mbi yeke ngba ti 
kanga be ti mbi na ala ngbii asi lawa? Ga na molenge ti mo na ndo so.” 

42So molenge ni asi, sioni yingo ni abi lo na sese si ayeke yingi lo ngangu. Me 
Jésus asuku ngangu na sioni yingo ni; lo sara si tere ti molenge ni akiri aga nzoni 
si lo kiri na lo na babâ ti lo. 

43Li ti azo kue akpe ndali ti so ala baa atene, Nzapa ayeke kota. 

Jésus akiri atene tënë ti kuâ ti lo 
(Matt 17.22-23; Marc 9.30-32) 

So azo ni angba ti gonda aye so kue Jésus asara, lo tene na adisiple ti lo: 

44“Ala ma tënë so mbi yeke tene na ala so nzoni! Fade a yeke zia Molenge ti Zo 
na maboko ti azo.” 

45Me adisiple ama ya ti tënë ni so pepe; nda ni ahonde na ala si ala ma ya ni 
pepe, me ala sara mbeto ti hunda nda ni na lo. 

Zo wa laa ayeke kota zo ahon amba ti lo? 
(Matt 18.1-5; Marc 9.33-37) 

46 Adisiple ato nda ti bingbi tënë na popo ti ala, atene: “Na popo ti e, zo wa laa 
ayeke kota zo ahon amba ti lo?” 

47Me Jésus ahinga tënë so ala yeke tene na be ti ala. Tongaso lo iri mbeni kete 
molenge, lo zia lo na tere ti lo; 

48 lo tene na ala: “Zo so ayamba kete molenge so na iri ti mbi, andaa mbi laa lo 
yamba mbi; zo so ayamba mbi, andaa lo yamba nga lo so atokua mbi. Zo so 
ayeke kete kete na popo ti ala, andaa lo laa lo yeke kota ahon ala kue.” 

Zo so ake ala pepe, andaa lo yeke zo ti ala 

(Marc 9.38-40) 

49Jean amu tënë si atene na lo: “Kota zo, e baa mbeni zo ayeke tumba asioni 
yingo na iri ti mo si e ye ti kanga lege na lo, ngbanga ti so lo mu peko ti mo 
tongana e pepe.” 

50Jésus atene na ala: “Ala kanga lege na lo pepe, ngbanga ti so zo so ake ala pepe, 
andaa lo yeke zo ti ala.” 

Azo ti mbeni kete kodro ti Samarii ake ti yamba Jésus 

51So ngoi titene a mu Jésus ti gue na lo na yayu aga nduru awe, lo ye gi ti mu 
lege ti gue na Jérusalem. 

52Lo tokua ambeni zo titene ala hon kozoni na lo. Azo ni amu lege ague si ala li 
na ya ti mbeni kete kodro ti Samarii, ti leke ndo ti ku na lo. 

53Me azo ti kodro ni ake ti yamba lo ngbanga ti so lo yeke gue na Jérusalem. 

54 So adisiple ti lo, Jacques na Jean abaa tongaso, ala tene na lo: “Kota Gbia, mo 
ye e hunda wâ ti nduzu ati na ndö ti ala si agbi ala kue?” 

55Me Jésus abi le ti lo, lo baa ala, lo suku na ala 

56si ala gue na mbeni kodro nde. 

Azo so aye ti mu peko ti Jésus 
(Matt 8.19-22) 

57So ala yeke na lege ti guengo ni, mbeni zo atene na Jésus: “Fade mbi yeke mu 
peko ti mo na ndo so kue mo yeke gue daa.” 

58Jésus atene na lo: “Anyama ti gbungo kondo ayeke na adu ti ala ti lango na ya 
ni; andeke ti nduzu ayeke na da ti lango ti ala. Me Molenge ti Zo ayeke na mbeni 
ndo ti ziango li ti lo daa pepe.” 

59Lo tene na mbeni zo ni, lo tene: “Mu peko ti mbi!” Me zo ni akiri tënë na lo: 
“Zia mbi gue, mbi lu kuâ ti babâ ti mbi si.” 

60Jésus atene na lo: “Zia akuâ alu akuâ ti ala; me ti mo, mo gue, mo fa na azo tënë 
ti kodro-gbia ti Nzapa.” 

61 Mbeni akiri atene na lo: “Fade mbi yeke mu peko ti mo, me mo zia mbi gue, 
mbi bara asewa ti mbi si.” 

62Me Jésus atene na lo: “Zo so agbu masini ti fango na yaka si lo baa ndo na peko, 
lo lingbi ti ga zo ti Kodro-gbia ti Nzapa pepe.” 

Luc 10 

Jésus atokua adisiple balembarambara na use 

1Na pekoni, Kota Gbia asoro ambeni disiple balembarambara na use; lo tokua 
ala use use titene ala hon kozoni na lo na ya ti agbata na akete kodro so kue lo 
ye ti gue daa. 

2 Lo tene na ala: “Kobe ti yaka ni ayeke mingi, me azo ti kua ni ayeke mingi pepe. 
Ayeke nzoni ala hunda na wa ti yaka ni ti tokua azo ti kua ti fâ ale ti kobe ti yaka 
ti lo. 

3 Ala gue! Mbi yeke tokua ala tongana amolenge ti taba na popo ti ambo ti 
ngonda. 

4 Ala mu bozo ti nginza, bozo ti lege na poro pepe; ala bara nga azo na lege pepe. 

5Da so kue ala li na ya ni, ala tene kozoni na azo ni, atene: ‘Siriri aga na ya ti da 
so!’ 

6Tongana mbeni zo ti siriri ayeke na ya ni, fade siriri ti ala aduti na ndö ti lo; 
tongaso pepe, fade siriri ni akiri na ala. 

7 Ayeke nzoni ala duti na ya ti da ni, ala te kobe, ala nyon ye so fade azo ni ayeke 
mu na ala, ngbanga ti so zo ti kua alingbi na futa ti lo. Ala tambula na yanga ti 
da oko oko pepe. 

8Gbata so kue ala yeke li na ya ni si azo ni ayamba ala, ayeke nzoni ala te kobe 
so azo ni ayeke mu na ala. 

9Ala kai kobela ti azo ti gbata ni si ala tene na azo ni: ‘Kodro-gbia ti Nzapa aga 
nduru na ala awe!’ 

10Me gbata so kue ala yeke li na ya ni si azo ni ayamba ala pepe, ayeke nzoni ala 
sigigi ague na ndo so azo ti kodro ni ayeke bongbi daa si ala tene: 

11 ‘Ataa sese ti gbata ti ala so ayeke na gere ti e, e yeke zi ni kue ti kiri na ni na 
ala; me ayeke nzoni ala hinga atene, kodro-gbia ti Nzapa aga nduru awe!’ 

12 Mbi tene na ala: na lango ti fango ngbanga, fade ngbanga so a yeke fâ na ndö 
ti gbata ni ayeke duti ngangu ahon ti Sodome.” 

Agbata so azo ni ake ti ma na be na Jésus 
(Matt 11.20-24) 

13 “Mawa na mo, gbata ti Korazen! Mawa na mo, gbata ti Betsaida! Tongana aye 
ti kpene so asi na ndo ti ala so asi ando na sese ti Tir na ti Sidon, ka azo ni ayu 
bongo ti mua, ala duti na ya ti mburu ti wâ aninga awe ti fa atene, ala zia ngbene 
lege ti sarango ye ti ala awe! 

14Ndani laa, na lango ti fango ngbanga, fade a yeke fâ ngbanga ngangu na li ti 
ala ahon ti Tir na ti Sidon. 

15 Ti mo, gbata ti Kapernaum, mo baa ti mo, mo tene, fade mo yeke gue ngbii ti 
kpo le ti nduzu? Fade mo yeke kiri ngbii ti si na ndo ti akuâ!” 

16 Jésus akiri atene na adisiple ti lo: “Zo so ama tënë ti ala, andaa lo ma tënë ti 
mbi; zo so ake ala, andaa lo ke mbi; zo so ake mbi, andaa lo ke lo so atokua mbi.” 

Kiringo ti adisiple balembarambara na use 

17 Adisiple balembarambara na use akiri na ngia na be ti ala si ala tene na lo: 
“Kota Gbia, ataa asioni yingo ama yanga ti e tongana e mu yanga na ala na iri ti 
mo.” 

18Jésus atene na ala: “Mbi baa Satan alondo na yayu ati tongana wâ ti bekpa. 

19 Ala ma! Mbi mu na ala ngangu ti do angbo na akparakongo na gere ti ala; mbi 
mu nga na ala ngangu ti hon ndö ti wato. Mbeni ye ti sarango sioni na ala ayeke 
daa pepe. 

20Ayeke nzoni tere ti ala anzere ndali ti so asioni yingo ama yanga ti ala pepe; 
me tere ti ala anzere, ngbanga ti so a su iri ti ala awe na ya ti mbeti na yayu.” 

Ngia ti be ti Jésus 
(Matt 11.25-27; 13.16-17) 

21Gi na ndembe ni so, be ti Jésus asi na ngia ti Yingo-Vuru si lo tene: “Mbi gonda 
mo Babâ, mo so mo yeke Kota Gbia ti yayu na ti sese, ndali ti so mo honde aye 
so na azo ti ndara nga na azo ti hingango ye si mo sigigi na nda ni na akete 
molenge. Biani Babâ, ye ni ayeke tongaso, ngbanga ti so mo yeda. 

22 “Babâ ti mbi azia ye kue na maboko ti mbi. Zo oko ahinga Molenge ni pepe, gi 
Babâ oko; zo oko ahinga Babâ ni pepe, gi Molenge ni oko nga na azo so Molenge 
ni aye ti fa Babâ ni na ala titene ala hinga lo.” 

23Na pekoni, Jésus abaa ndo na mbage ti adisiple ti lo si lo tene tënë gi na ala, lo 
tene: “Ti ala nzoni, ala so ayeke baa ye so ala yeke baa ni so! 

24Biani, mbi tene na ala: awayanga-Nzapa mingi na agbia mingi aye ando ti baa 
ye so ala, azo ti mbi, ayeke baa ni laso so, me ala baa ni pepe; ala ye ando ti ma 
tënë so ala yeke ma ni laso so, me ala ma ni pepe!” 

Toli ti nzoni zo ti Samarii 

25 Mbeni wafango-ndia aye ti sara si Jésus ati na ya ti gbanda ti lo si lo hunda lo: 
“Wafango-ye, nyen laa mbi lingbi ti sara ti wara fini so angba lakue lakue?” 

26Jésus atene na lo: “Tënë ti nyen laa a su na ya ti mbeti ti Ndia? Ti mo, nda ti 
tënë so mo diko so atene nyen?” 

27 Zo ni akiri tënë na lo: “Alingbi mo ye Kota Gbia Nzapa ti mo na be ti mo kue, 
na yingo ti mo kue, na ngangu ti mo kue, na tënë ti be ti mo kue. Mo ye nga mba 
ti mo zo tongana ti so mo ye tere ti mo wani.” 

28 Jésus atene na lo: “Mo kiri tënë na legeni. Sara ye ni tongaso si fade mo ngba 
na fini.” 

29Me wafango-ndia ni aye ti zi kamene na le ti lo si lo tene na Jésus: “Ka mba ti 
mbi ni ayeke zo wa?” 

30Jésus amu tënë si atene: “Mbeni lâ, mbeni koli alondo na Jérusalem si lo yeke 
zu ti gue na Jéricho. Lo ti na maboko ti azaragina so anzi aye ti lo kue, ala pika 
lo nduru na kuâ si ala do lo azia lo, ala hon. 

31Mbeni wayango-sandaga aga ahon na lege ni so, lo baa koli so si lo ngoro na 
mbage, lo hon ti lo. 

32Mbeni zo ti mara ti Lévi nga aga, abaa lo, lo ngoro si lo hon ti lo. 

33 Me mbeni zo ti Samarii so ayeke gue na mbeni kodro yongoro asi na tere ti 
koli so. Lo baa koli ni si mawa ti lo agbu be ti lo. 

34Lo ga nduru na tere ti lo, lo tuku mafuta na vin na le ti aka ni si lo kanga ni. Lo 
mu lo, lo zia lo na ndö ti lele ti lo wani, lo gue na lo na ya ti mbeni da so azo 
ayeke futa ti lango daa si lo bata lo nzoni. 

35Na ndade ni, na hongo ti lo, lo sigigi na ale ti nginza use, lo mu na wa ti da ni 
si lo tene na lo: ‘Bata lo nzoni. Tongana mo zia mbeni nginza ti mo na ndö ti so 
ti vo na ye na lo, na kiringo ti mbi, fade mbi yeke kiri ni na mo.’ ” 

36Jésus ahunda lo, atene: “Na popo ti azo ota so, na le ti mo, lo so wa laa ayeke 
mba ti koli so ati na maboko ti asioni zo so?” 

37Wafango-ndia ni atene: “Zo so asara nzoni be na lo so.” Jésus atene na lo: “Gue, 
mo nga, mo sara gi tongaso!” 

Jésus ague ti baa Marthe na Marie 

38 So Jésus na adisiple ti lo ayeke hon na lege, ala li na ya ti mbeni kete kodro si 
mbeni wali so iri ti lo Marthe ayamba lo na ya ti da ti lo. 

39Lo yeke na mbeni ita ti lo ti wali so iri ti lo Marie. Marie aduti na sese na tere 
ti gere ti Kota Gbia si lo yeke ma tënë so lo yeke tene. 

40Ti Marthe, tënë ti kua ti ya ti da agbu be ti lo mingi si akua ni ahon ndö ti lo. 
Lo ga si lo tene: “Kota Gbia, so ita ti mbi azia gi mbi oko na tere ti kua ni, so 
ayeke senge na le ti mo? Mo tene na lo ti ga ti mu na mbi maboko maa!” 

41Me Kota Gbia akiri tënë na lo: “Marthe, Marthe, mo yeke gi be ti mo si mo yeke 
do tere ti mo ndali ti aye mingi. 

42Taa nzoni ye ayeke gi oko. Marie laa asoro ti lo taa nzoni ye ni: fade mbeni zo 
ti zi ni na maboko ti lo ayeke daa pepe.” 

Luc 11 

Jésus afa lege ti sambela 
(Matt 6.9-13; 7.7-11) 

1Mbeni lâ, Jésus ayeke sambela na mbeni ndo. So lo hunzi ti sambela awe, mbeni 
disiple ti lo oko atene na lo: “Kota Gbia, fa na e lege ti sambela tongana ti so Jean 
afa na adisiple ti lo.” 

2Lo tene na ala: “Tongana ala yeke sambela, ala tene: Babâ, ayeke nzoni azo ane 
iri ti mo so ayeke nde si ayeke nzoni kue; ga, mo le-gbia na ndö ti azo. 

3Mu na e na ya ti lango oko oko, kobe so alingbi na e. 

4Zi siokpari ti e na li ti e, ngbanga ti so e nga, e yeke zi siokpari na li ti azo so kue 
asara sioni na e. Sara si e ti na ya ti ye ti tarango be pepe.” 

5Jésus akiri atene na ala: “Tongana mbeni zo na popo ti ala ayeke na mba ti lo 
so lo ye lo si lo gue na da ti mba ti lo ni na be ti bi, lo tene: ‘Ita ti mbi, mu na mbi 
mapa ota, fade mbi yeke kiri ni na mo. 

6Mbeni mba ti mbi so mbi ye lo mingi alondo na mbeni kodro aga na ndo ti mbi; 
me mbi yeke na kobe ti mu na lo pepe.’ 

7Tongana mba ti lo ni angba gi na ya ti da kâ si atene na lo: ‘Zia mbi kpoo! E 
kanga yanga ti da awe; mbi na amolenge ti mbi, e yeke na gbogbo awe, lege 
titene mbi londo ti mu na mo mapa ayeke daa pepe’; 

8mbi tene na ala: mba ti lo ni ayeke londo si lo yeke mu na lo ye so lo ye! Lo yeke 
londo pepe, ngbanga ti so ayeke mba ti lo, me lo yeke londo, ngbanga ti so mba 
ti lo ni angba ti so li ti lo. 

9Ndani laa, mbi tene na ala: ala hunda ye si fade a yeke mu na ala; ala gi ye si 
fade ala yeke wara; ala pika yanga ti da si fade a yeke zi na ala. 

10Zo so ahunda ye, fade a yeke mu na lo; zo so agi ye, fade lo yeke wara; zo so 
apika yanga ti da, fade a yeke zi na lo. 

11Babâ wa na popo ti ala, tongana molenge ti lo ahunda na lo susu, lo yeke mu 
na lo ngbo? 

12Wala tongana lo hunda na lo para-kondo, lo yeke mu na lo kparakongo? 

13Ala so ayeke azo ti sioni, ala hinga ti mu anzoni ye na amolenge ti ala. Tongaso, 
Babâ so ayeke na yayu, alingbi ti mu ande Yingo-Vuru na azo so ahunda ni na lo 
pepe?” 

Jésus akiri tënë na ndö ti tënë so azo abi na li ti lo 
(Matt 12.22-30; Marc 3.20-27) 

14Jésus atumba mbeni sioni yingo so ayeke na ya ti mbeni buburu. So sioni 
yingo ni asigigi awe, buburu ni ato nda ti tene tënë si li ti gba ti azo akpe kue. 

15 Me ambeni atene: “Na ngangu ti Beelzebul, makonzi ti asioni yingo laa lo yeke 
tumba asioni yingo so!” 

16 Ti ambeni zo ni, ala ye ti sara si lo ti na ya ti gbanda ti ala. Nilaa ala hunda na 
lo titene lo sara mbeni ye ti kpene ti fa atene, lo londo na Nzapa. 

17Me lo hinga tënë ti be ti ala si lo tene na ala: “Kodro so kue azo ni akangbi si 
ala yeke tiri na popo ti ala, fade kodro ni ayeke buba; ada ti ya ni kue ayeke 
kungbi oko oko kue si ayeke tuku na ndö ti tere. 

18Tongana Satan atiri na lo wani, fade komandema ti lo ayeke ngba tongana 
nyen? Mbi tene tongaso, ngbanga ti so ala tene, mbi yeke tumba asioni yingo na 
ngangu ti Beelzebul. 

19Tongana mbi yeke tumba asioni yingo na ngangu ti Beelzebul, azo ti ala ayeke 
tumba ti ala asioni yingo ni na ngangu ti zo wa? Gi azo ti ala laa ayeke fa ande 
na gigi so ala yeke sara ye na legeni pepe! 

20Me tongana mbi yeke tumba asioni yingo ni na ngangu ti Nzapa, andaa kodro-
gbia ti Nzapa asi na ala awe. 

21“Tongana ngangu koli ayeke na aye ti bira ti lo si lo yeke bata da ti lo, aye ti lo 
ayeke duti na siriri. 

22Me tongana mbeni zo so ngangu ti lo ahon ti koli so aga si akinda lo, amu aye 
ti bira ti lo so kue lo zia be ti lo daa, fade lo yeke kangbi aye ti lo ni na azo. 

23 “Zo so ayeke na mbage ti mbi pepe, andaa lo yeke wato ti mbi; zo so ayeke 
bongbi ye legeoko na mbi pepe, andaa lo yeke kangbi ya ti aye ni kirikiri.” 

Kiringo ti sioni yingo na ndo so lo sigigi daa 
(Matt 12.43-45) 

24“Tongana sioni yingo asigigi na ya ti zo awe, yingo ni ayeke fono na ndo so 
ngu ayeke daa pepe ti gi mbeni ndo ti wu tere ti lo daa. So lo wara ndo ni pepe, 
lo tene: ‘Mbi yeke kiri na ya ti da ti mbi so mbi londo daa si mbi sigigi so.’ 

25So lo kiri lo si, lo wara da ni, andaa a balee ya ni, a leke ni kue nzoni awe. 

26Tongaso, lo gue, lo mu ambeni yingo mbarambara so ayeke sioni ahon lo; lo 
na ala aga ali na ya ti da ni si ala duti daa. Na pekoni, dutingo ti zo ni akiri aga 
sioni ahon ti kozoni.” 

Nzoni dutingo 

27So Jésus angba ti tene tënë so, mbeni wali na popo ti gba ti azo adekongo, 
atene: “Ti lo nzoni, wali so amu lani ngo ti mo si amu me na mo ti nyon ni so!” 

28Me Jésus atene na lo: “Ti ala nzoni, azo so ama tënë ti Nzapa si ala sara ye 
alingbi na ni!” 

Azo ahunda titene Jésus asara mbeni ye ti kpene 
(Matt 12.38-42) 

29 So azo ayeke bongbi gbani gbani na tere ti Jésus, lo to nda ti tene tënë na ala, 
lo tene: “Azo ti fadeso ayeke azo ti sioni; ala yeke hunda ti baa mbeni ye ti kpene, 

me fade ala yeke baa mbeni ye ti kpene oko pepe, gi ye ti kpene so asi ando na 
Jonas so alingbi awe. 

30 Legeoko tongana ti so Jonas ayeke ando mbeni ye ti kpene ndali ti azo ti 
Ninive, fade Molenge ti Zo ayeke duti mbeni ye ti kpene ndali ti azo ti fadeso. 

31 Na lango ti fango ngbanga, fade gbia-wali ti kodro so ayeke na Mbongo ayeke 
londo ti luti na le ti azo ti fadeso ti fâ ngbanga na li ti ala, ngbanga ti so lo londo 
ando na nda ti sese yongoro si lo ga ti ma atënë ti ndara so Salomon ayeke tene. 
Mbeni zo ayeke ge so ayeke kota ahon Salomon! 

32 Na lango ti fango ngbanga, fade azo ti Ninive ayeke londo ti luti na le ti azo ti 
fadeso ti fâ ngbanga na li ti ala, ngbanga ti so azo ti Ninive akiri na lege ti Nzapa. 
Na ndembe so azo ti Ninive ama tënë so Jonas afa, ala zia ngbene lege ti sarango 
ye ti ala. Mbeni zo ayeke ge so ayeke kota ahon Jonas!” 

Toli ti wâ ti lamba 
(Matt 5.15; 6.22-23) 

33 “Zo ayeke zia wâ na ya ti lamba ti honde ni wala ti zia ni na gbe ti ta pepe. Me 
lo yeke zia ni na ndö ti mbeni ye na nduzu titene azo so ali abaa ndo na ni. 

34Le ti mo ayeke tongana lamba ti tere ti mo. Tongana le ti mo ayeke nzoni, tere 
ti mo kue ayeke na ya ti vurungo ndo. Me tongana le ti mo abuba, tere ti mo kue 
ayeke na ya ti vukongo ndo. 

35Mo sara hange si vurungo ndo so ayeke na ya ti mo akiri avuko pepe! 

36Tongana tere ti mo kue ayeke na ya ti vurungo ndo si mbeni vukongo ndo oko 
ayeke daa pepe, fade tere ti mo ni kue ayeke na ya ti vurungo ndo, tongana ti so 
wâ ti lamba ayeke za na tere ti mo.” 

Jésus asuku ngangu na afarizien nga na awafango-ndia 
(Matt 23.1-36; Marc 12.38-40) 

37So Jésus ayeke tene tënë, mbeni farizien atisa lo ti te kobe na da ti lo. Lo li si 
lo duti ti te kobe ni. 

38So farizien ni abaa Jésus ayeke te kobe, me lo sukula maboko ti lo kozoni pepe, 
li ti lo akpe. 

39Tongaso Kota Gbia atene na lo: “Ala afarizien, ala yeke sukula tere ti kopo na 
ti sembe, me nzara ti nzi na ti aye ti sioni asi singo na be ti ala. 

40Ala so li ti ala ayeke daa pepe so! Nzapa so aleke tere, lo nga laa lo leke ye so 
ayeke na ya ni pepe? 

41Ala mu na azo ti mawa ye so ayeke na ya ti akopo na asembe ti ala. Tongaso 
si aye kue ayeke ga ande nzoni ndali ti ala. 

42 “Mawa na ala, afarizien! Ala yeke mu na Nzapa dime ti akugbe ti kasa ti yaka 
ti ala, ataa akete kete ye ti yaka ti ala. Me ala girisa taa ye so Nzapa aye: dutingo 

mbirimbiri na azo nga na yengo Nzapa. Baa, ye so ala lingbi fade ti sara laa, me 
ala girisa nga tanga ni pepe. 

43“Mawa na ala, afarizien! Ala ye ti duti gi na ndö ti akozo ngende na ya ti ada ti 
sambelango Nzapa, ala ye nga titene azo abara ala na ndo so azo abongbi daa. 

44Mawa na ala, ngbanga ti so ala yeke tongana adu ti kuâ so azo abaa ni pepe, 
ala hinga pepe si ala yeke tambula na ndö ni!” 

45Mbeni oko ti awafango-ndia ni atene na lo: “Wafango-ye, tënë so mo yeke tene 
so, mo yeke zonga nga e laa!” 

46Jésus akiri tënë na lo: “Mawa na ala nga, ala awafango-ndia, ngbanga ti so ala 
yeke zia kungba na li ti azo! Kungba ni ane ahon ngangu ti azo ni, me ala 
awafango-ndia ni, ala yeke ndu kungba ni na li ti maboko ti ala oko pepe! 

47Mawa na ala, ala so ayeke leke adu ti kuâ ti awayanga-Nzapa pendere! Andaa 
akotara ti ala wani laa afâ ando awayanga-Nzapa ni! 

48So ti fa atene, ala yeda na ye so akotara ti ala asara ni. Akotara ti ala afâ 
awayanga-Nzapa si ti ala, ala yeke leke adu ti kuâ ti awayanga-Nzapa pendere! 

49Ndani laa, Nzapa atene na lege ti ndara ti lo, lo tene: ‘Fade mbi yeke tokua na 
ala awayanga-Nzapa na awatokua. Ala yeke fâ ambeni na popo ti ala si ala yeke 
sara ngangu na ambeni.’ 

50Tongaso, fade Nzapa ayeke hunda na azo ti fadeso ti kiri tënë na lo na ndö ti 
fango so azo afâ ando awayanga-Nzapa kue, ngbene ye so dunia abaa gigi, 

51 ti londo na kuâ ti Abel ngbii asi na kuâ ti Zakarii, so akui na popo ti gbalaka ti 
da ti Nzapa na ti ndo so ayeke nzoni kue so. Mbi tene na ala taa-tënë: fade Nzapa 
ayeke hunda na azo ti fadeso ti kiri tënë na lo na ndö ti kuâ ti awayanga-Nzapa 
so! 

52“Mawa na ala, awafango-ndia! Ala mu kerere so a yeke zi na yanga ti hingango 
ndo; me ala wani, ala li na ndo ti hingango ndo ni pepe. Azo so aye ti li, ala kanga 
lege ni na ala.” 

53So Jésus alondo na ya ti da ni asigigi, awafango-ndia na afarizien ato nda ti gi 
tënë mingi na lo. Ala hunda lo na atënë na ndö ti aye mingi, 

54ala ye ti sara si lo ti na ya ti gbanda ti ala gi na lege ti mbeni tënë ti yanga ti lo. 

Luc 12 

Hange na azo so tënë ti yanga ti ala ayeke nde na sarango ye ti ala 
(Matt 10.26-27) 

1 Na ndembe ni so, azo abongbi gbani gbani, ala yeke pete tere na popo ti ala si 
Jésus ato nda ti tene tënë na adisiple ti lo, lo tene: “Ala sara hange na mama ti 

mapa ti afarizien, so ti tene azo so tënë ti yanga ti ala ayeke nde na sarango ye 
ti ala so. 

2 Ye so kue angba na hondengo ni, fade nda ni ayeke sigigi; ye so kue angba na 
gbe mingo, fade azo ayeke hinga tënë ni. 

3Ndani laa, tënë so kue ala tene na ya ti vukongo ndo, fade a yeke ma ni na kota 
lâ; tënë so ala tene na ya ti mê ti zo na ya ti kubu kâ, fade a yeke dekongo na ni 
na ndö ti da.” 

Zo so ala lingbi ti kpe mbeto ti lo 
(Matt 10.28-31) 

4“A-ita, mbi tene na ala: azo so ayeke fâ tere ti zo si na pekoni, ala lingbi ti sara 
mbeni ye pepe so, ala sara mbeto ti ala pepe! 

5Me mbi ye ti fa na ala lo so ala lingbi ti kpe mbeto ti lo. Ayeke nzoni ala kpe 
mbeto ti Nzapa so, tongana lo fâ zo awe, lo yeke na ngangu ti bi zo ni na ndo so 
wâ ayeke gbi daa lakue. Biani, mbi tene na ala: lo laa ala lingbi ti kpe mbeto ti 
lo. 

6Azo ayeke ka akete ndeke oku ndali ti akete le ti nginza use pepe? Me Nzapa 
agirisa mbeni kete ndeke so oko pepe. 

7Ataa kua ti li ti ala, azo ti mbi, Nzapa adiko ni kue awe. Ala sara mbeto ti zo oko 
pepe! Ala hon andeke so mingi!” 

Zo so atene na le ti azo atene, ni yeke zo ti Christ 
(Matt 10.32-33; 12.32; 10.19-20) 

8“Mbi tene na ala: zo so kue atene na le ti azo atene, ni yeke zo ti mbi, 
fade Molenge ti Zo nga ayeke tene na le ti a-ange ti Nzapa atene, lo yeke zo ti ni. 

9 Me zo so abere tënë ti mbi na le ti azo, fade mbi nga, mbi yeke bere tënë ti lo 
na le ti a-ange ti Nzapa. 

10 Zo so kue atene sioni tënë na tere ti Molenge ti Zo, fade Nzapa ayeke zi tënë 
na li ti lo; me zo so azonga Yingo-Vuru, fade Nzapa ayeke zi tënë na li ti lo pepe. 

11 Tongana a mu ala ti gue na ala na ngbanga na ya ti ada ti sambelango Nzapa, 
wala na gbe ti azo ti fango ngbanga, wala na gbe ti akota zo ti kodro, ala gi be ti 
ala pepe, atene: ‘Tënë ti nyen laa e yeke kiri ande na ni ti zi tënë na li ti e?’ 

12Biani, tongana ngbonga ni alingbi, fade Yingo-Vuru ayeke fa na ala tënë ti 
tenengo ni.” 

Toli ti mbeni zo ti mosoro so li ti lo ayeke daa pepe 

13Mbeni zo na popo ti gba ti azo ni atene na Jésus: “Wafango-ye, mu yanga na 
ita ti mbi titene lo kangbi na popo ti e aye so angba na peko ti babâ ti e.” 

14Jésus atene na lo: “Koli, zo wa laa amu mbi titene mbi fâ ngbanga na popo ti 
ala, ti kangbi ya ti aye ti ala?” 

15Na pekoni, Jésus atene na ala: “Ala sara hange! Ala sara si kota nzara ti 
warango aye asara ala pepe, ngbanga ti so tongana zo ayeke na aye mingi, aye 
ti lo ni laa alingbi ti bata fini ti lo pepe.” 

16Tongaso Jésus atene na ala mbeni toli, atene: “Ando, mbeni zo ti mosoro ayeke 
daa so akobe ti yaka ti lo ale mingi. 

17Lo gbu li ti lo si lo tene na be ti lo, lo tene: ‘Fade mbi yeke sara tongana nyen? 
Ndo ti batango akobe ti yaka ti mbi ayeke daa pepe.’ 

18Na pekoni, lo kiri lo tene: ‘Ye so mbi yeke sara ande ayeke so: fade mbi yeke 
kungbi agogoro ti mbi si mbi yeke leke ambeni kota ni so ahon ti so. Na pekoni, 
mbi yeke bongbi akobe ti mbi na aye ti mbi kue na ya ni. 

19Tongaso, fade mbi yeke tene na mbi wani, mbi tene: Baa, mo yeke na aye 
mingi so alingbi na mo ndali ti ngu mingi; mo wu tere ti mo, mo te, mo nyon, mo 
sara ngia!’ 

20Me Nzapa atene na lo: ‘Mo buba zo! Gi na bi so mo yeke kui. Me aye so mo 
bongbi ni kue so, zo wa laa ayeke wara ni, zo wa?’ ” 

21 Jésus akiri atene: “Baa, ye so ayeke si ande na zo so ayeke bongbi amosoro gi 
ndali ti lo wani si lo bongbi aye ndali ti Nzapa pepe so laa!” 

Gingo lege ti Nzapa kozoni 
(Matt 6.25-34) 

22Na pekoni, Jésus atene na adisiple ti lo: “Ndani laa, mbi tene na ala: Ala gi be 
ti ala pepe ndali ti fini ti ala wala ndali ti tere ti ala, atene: ‘Fade e yeke te nyen? 
Fade e yeke wara bongo na ndo wa ti yu?’ 

23Biani, fini ti zo ayeke kota ahon kobe si tere ti zo ayeke kota ahon bongo. 

24Ala baa akpakpo: ala yeke lu kobe pepe, ala yeke ko nga ale ti kobe pepe, ala 
yeke na da ti batango ye daa wala gogoro pepe, me Nzapa ayeke mu kobe na 
ala! Ala azo, ala hon andeke so mingi! 

25Zo wa na popo ti ala si na lege ti gingo be ti lo, alingbi ti zia mbeni lango oko 
na ndö ti alango ti fini ti lo? 

26So akete kete ye ahon ndö ti ala so, ngbanga ti nyen si ala yeke gi be ti ala ndali 
ti tanga ti aye? 

27 Ala baa akongo ti ngonda: akongo ni ayeke sara kua pepe, ala yeke fu nga 
bongo pepe. Me mbi tene na ala: ataa Salomon so ayeke ando na amosoro mingi, 
pendere ti abongo so lo yu alingbi na pendere ti akongo ni oko pepe. 

28Apere so ayeke na ngonda laso si kekereke azo ayeke tuku ni na le ti wâ, 
Nzapa ayeke leke ni pendere. Ala azo ti kete mabe, fade Nzapa ayeke sara na ala 
ahon ti so lo sara na apere so pepe? 

29Ala nga, ala gi be ti ala pepe ndali ti ye ti tengo ni wala ye ti nyongo ni, ala zia 
be ti ala na nduzu pepe. 

30Biani, azo ti dunia so ahinga Nzapa pepe laa ayeke gi aye so lakue. Me ti ala, 
Babâ ti ala ahinga atene, ayeke nzoni ala wara aye ni so ndali ti fini ti ala. 

31Ala gi Kodro-gbia ti Nzapa kozoni si fade a yeke mu na ala aye so kue na ndö 
ni.” 

Tënë ti batango mosoro na yayu 
(Matt 6.19-21) 

32“Ala azo so ayeke tongana bongbi ti akete taba, ala sara mbeto pepe, ngbanga 
ti so a nzere na Babâ ti ala ti mu Kodro-gbia ni na ala! 

33Ala ka aye so ala yeke na ni, ala mu nginza ni na azo ti mawa. Ala gi ti wara 
abozo ti nginza so ayeke buba pepe; ala bata mosoro ti ala na yayu! Kâ, mosoro 
ni ayeke hunzi pepe: zo ti nzi alingbi ti si nduru na ni pepe, akangi alingbi nga 
ti te ni pepe. 

34Ndo so mosoro ti ala ayeke daa, be ti ala nga ayeke daa.” 

Lekengo tere ti ku na kiringo ti Kota Gbia 

35 “Ala bata abongo ti kua ti ala na tere ti ala! Ala bata alamba ti ala na zango ni! 

36 Ala duti tongana azo so ayeke ku kiringo ti makonzi ti ala so ague na matanga 
ti mungo tere ti koli na wali. Tongana lo si si lo pika yanga ti da, ala zi ni na lo 
hio. 

37Ti ala nzoni, ala azo ti kua so makonzi ti ala ayeke kiri si lo yeke wara ala na 
lango pepe! Mbi tene na ala taa-tënë: fade makonzi ti ala ni ayeke yu bongo ti 
kua, lo yeke mu ndo na ala ti duti na tere ti meza si lo wani, lo yeke mu kobe na 
ala. 

38Ti ala nzoni, tongana lo ga na be ti bi, wala na peko ti be ti bi si lo wara ala so 
ala yeke ku ti yamba lo! 

39“Ala hinga so, tongana wa ti da ahinga ngbonga so zo ti nzi ayeke ga na ni, ka 
lo zia zo ti nzi ni ti kungbi yanga ti da ti lo ti li na ya ni pepe. 

40 Ala nga, ala leke tere ti ala ti ku, ngbanga ti so Molenge ti Zo ayeke ga ande na 
ngbonga so ala yeke ku lo na ni pepe.” 

Zo ti kua so ayeke sara ye na legeni 
(Matt 24.45-51) 

41Pierre ahunda lo, atene: “Kota Gbia, toli so mo tene so ayeke gi ndali ti e wala 
ndali ti azo kue?” 

42Kota Gbia atene na lo: “Ndombe so ayeke sara ye na legeni si lo yeke nga zo ti 
hingango ndo ayeke zo wa? Lo yeke zo so makonzi ti lo azia lo na ndö ti azo ti 
kua ti lo titene lo mu na ala kobe tongana ngbonga ni alingbi. 

43Ti zo ti kua ni so nzoni, tongana makonzi ti lo akiri si awara lo na yanga ti kua 
ni! 

44Mbi tene na ala taa-tënë: fade makonzi ti lo ayeke zia lo ti baa ndo na ndö ti 
aye ti lo kue. 

45Me tongana zo ti kua ni atene na be ti lo, atene: ‘Makonzi ti mbi ayeke ga ande 
hio pepe’ si lo to nda ti pika akoli na awali so ayeke sara kua kâ, lo yeke te, lo 
yeke nyon si lo ga ngbaa ti samba, 

46fade makonzi ti zo ti kua so ayeke si na lango so zo ti kua ni ayeke ku lo pepe 
nga na ngbonga so lo hinga pepe. Fade makonzi ni ayeke tumba lo na kua si 
ayeke sara na lo ye so a yeke sara na azo so ake ti ma yanga ti Nzapa. 

47Zo ti kua so ahinga ye so makonzi ti lo aye, me lo leke ye oko pepe, wala lo 
sara ye alingbi na yanga ti makonzi ti lo ni pepe, fade a yeke pika lo mingi. 

48Me zo ti kua so ahinga pepe ye so makonzi ti lo aye si lo sara ye so alingbi na 
pika, fade a yeke pika lo gi kete. Zo so a mu na lo ye mingi, fade a yeke kiri ti 
hunda ye na lo mingi; zo so a mu na lo ye mingi ti bata, fade a yeke hunda na lo 
ye mingi.” 

Azo ayeke kangbi ndali ti Jésus 
(Matt 10.34-36) 

49 “Mbi ga ti bi wâ na ndö ti sese; ye so mbi ye ayeke titene wâ ni aza fadeso! 

50 Mbi yeke ku ti wara mbeni bateme; be ti mbi ayeke ngba na nduzu ngbii asi 
na ngoi so mbi yeke wara ni! 

51Ala baa ti ala atene, mbi ga ti zia siriri na ndö ti sese so? Oko pepe! Mbi tene 
na ala so, mbi ga ti kangbi popo ti azo. 

52Ti fadeso, azo oku so ayeke na ya ti da, fade popo ti ala ayeke kangbi; azo ota 
ayeke ke azo use si azo use ayeke ke azo ota. 

53 Fade babâ ayeke ke molenge ti lo ti koli si molenge-koli ayeke ke babâ ti lo; 
mama ayeke ke molenge ti lo ti wali si molenge-wali ayeke ke mama ti lo; mama 
ti koli ayeke ke wali ti molenge ti lo si wali ayeke ke mama ti koli ti lo.” 

Ayeke nzoni ala hinga nda ti ngoi ti fadeso 
(Matt 16.2-3) 

54Jésus akiri atene na gba ti azo so, atene: “Tongana ala baa mbinda alondo na 
mbage ti Do ti ga, ala tene: ‘Fade ngu ayeke pika’ si biani ngu ni ayeke pika. 

55Tongana ala baa pupu alondo na mbage ti Mbongo si ayeke ya, ala tene: ‘Ndo-
wâ ayeke ga’ si biani ndo-wâ ni ayeke ga. 

56Ala so tënë ti yanga ti ala ayeke nde na sarango ye ti ala so, tongana ala baa 
sese na le ti nduzu, ala hinga atene ngu ayeke pika wala lâ ayeke su nzoni. Me 
tongana nyen laa ala hinga nda ti ngoi so e yeke daa fadeso pepe?” 

Ayeke nzoni ala leke tënë na popo ti ala na awato ti ala 
(Matt 5.25-26) 

57“Ye so ayeke mbirimbiri ti sarango ni, ngbanga ti nyen laa ala wani aleke tënë 
ni na be ti ala pepe? 

58Tongana mo na wato ti mo ayeke gue na gbe ti ngbanga, mo sara kue ti leke 
tënë na lo na lege. Tongaso pepe, lo yeke gboto mo ti gue na mo na gbe ti 
wafango-ngbanga, wafango-ngbanga ni ayeke zia mo na maboko ti aturugu si 
aturugu ni ayeke bi mo na da ti kanga. 

59Mbi tene na mo: tongana a diko nginza na li ti mo si mo futa ni kue pepe, fade 
mo yeke sigigi na da ti kanga ni pepe.” 

Luc 13 

Ala zia ngbene lege ti sarango ye ti ala 

1Gi na ndembe ni so, ambeni zo aga atene na Jésus tënë ti azo ti Galile so Pilate 
afâ ala na ndembe so ala yeke mu sandaga ti anyama na Nzapa. 

2Jésus akiri tënë na ala, atene: “Ala baa ti ala atene, azo ti Galile so ayeke azo ti 
siokpari ahon tanga ti azo ti Galile si Pilate afâ ala so? 

3Oko pepe! Mbi tene na ala: tongana ala zia ngbene lege ti sarango ye ti ala pepe, 
fade ala kue ayeke kui gi tongaso. 

4Ka azo baleoko na miombe so da ti Siloe so ayo na nduzu ati na ndö ti ala si afâ 
ala kue so, ala baa ti ala atene, azo ni asara sioni ahon azo ti Jérusalem kue? 

5Oko pepe! Mbi tene na ala: tongana ala zia ngbene lege ti sarango ye ti ala pepe, 
fade ala kue ayeke kui gi tongaso.” 

Toli ti keke ti fige so ale pepe 

6Na pekoni, Jésus atene mbeni toli, lo tene: “Mbeni zo alu ando keke ti fige na 
yaka ti lo. Mbeni lâ, lo ga ti gi ale ni, me lo wara ni pepe. 

7Lo tene na zo ti kua ti yaka ni, lo tene: ‘Asara fadeso ngu ota so mbi yeke ga ti 
gi ale ti keke so, me mbi wara ye oko daa pepe. Mo de ni! Ndani nyen laa keke 
ni angba ti buba sese senge senge so?’ 

8Me zo ti kua ni akiri tënë na lo, atene: ‘Kota zo, zia angba, e baa na ya ti ngu so 
si. Fade mbi yeke zi du na tere ni kue, mbi yeke zia puru ti nyama na tere ni. 

9Gbaa na ngu ti peko, fade keke ni ayeke le; tongana ale pepe, mo de ni senge.’ 
” 

Jésus akai kobela ti mbeni wali na lango ti wungo tere 

10Na mbeni lango ti wungo tere, Jésus ayeke fa ye na ya ti mbeni da ti 
sambelango Nzapa. 

11Mbeni wali ayeke kâ; sioni yingo ayeke na ya ti lo asara ngu baleoko na 
miombe awe. Sioni yingo ni asara si peko ti lo aba bango, lege ti lo ti luti 
mbirimbiri ayeke daa pepe. 

12So Jésus abaa wali ni, lo iri lo si lo tene na lo: “Wali, tere ti mo aga nzoni awe!” 

13Lo zia maboko ti lo na li ti lo. Gi hio tongaso, wali ni aluti mbirimbiri si lo yeke 
gonda Nzapa. 

14 Makonzi ti da ti sambelango Nzapa ni asara ngonzo, ngbanga ti so Jésus akai 
kobela na lango ti wungo tere. Tongaso lo tene na gba ti azo so, lo tene: “Alango 
ti sarango na kua ayeke omene. Tongaso ala ga na ya ti alango ni so si a kai 
akobela ti ala, me na lango ti wungo tere pepe!” 

15Kota Gbia akiri tënë na lo, atene: “Ala so tënë ti yanga ti ala ayeke nde na 
sarango ye ti ala so! Na lango ti wungo tere, ala oko oko ayeke zi bagara ti ala 
wala lele ti ala na ndo so a kanga lo daa ti gue na lo titene lo nyon ngu pepe? 

16Wali so ayeke hale ti Abraham si Satan akanga lo asara ngu baleoko na 
miombe. Mbi lingbi ti zi lo na ya ti kamba so lo yeke daa so na lango ti wungo 
tere pepe?” 

17So Jésus atene tongaso, kamene agbu le ti awato ti lo kue; me ngia asi be ti gba 
ti azo ni ngbanga ti akota ye so lo yeke sara so. 

Toli ti le ti keke ti mutarde 
(Matt 13.31-32; Marc 4.30-34) 

18Jésus atene: “Kodro-gbia ti Nzapa ayeke tongana nyen? Nyen laa mbi lingbi ti 
haka na ni? 

19Kodro ni ayeke tongana le ti keke ti mutarde so mbeni zo amu si alu na yaka 
ti lo. Le ti mutarde ni asigigi, akono si aga kota keke; andeke ti nduzu asara da 
ti ala na ya ti amaboko ni.” 

Toli ti mama ti mapa 
(Matt 13.33) 

20Jésus akiri atene: “Nyen laa mbi yeke mu ti haka na Kodro-gbia ti Nzapa? 

21Kodro ni ayeke tongana mama ti mapa so mbeni wali amu, lo bongbi na gba 
ti farini, lo pika ya ni si mapa ni kue asuku nzoni.” 

Kete yanga ti da 
(Matt 7.13-14, 21-23) 

22Jésus amu lege ti gue na Jérusalem, lo hon na ya ti agbata na akete kodro si lo 
yeke fa ye na azo. 

23Mbeni zo ahunda lo, atene: “Kota Gbia, azo so ayeke soo kuâ, wungo ti ala 
ayeke duti ande gi kete?” Lo kiri tënë na ala: 

24“Ala sara ngangu ti li na kete yanga ti da ni! Biani, mbi tene na ala, fade azo 
mingi ayeke gi lege ti li daa, me ala yeke sara gbaa. 

25“Fade wa ti da ni ayeke londo si lo yeke kanga yanga ti da ni. Tongaso ala so 
ayeke ngba ande na gigi, ala yeke to nda ti pika yanga ti da ni si ala tene: ‘Kota 
Gbia, zi na e yanga ti da ni!’ Fade lo yeke tene na ala: ‘Mbi hinga ndo so ala londo 
daa pepe!’ 

26Fade ala yeke tene na lo: ‘E na mo, e te, e nyon; lani mo fa ye na ya ti abalabala 
ti kodro ti e.’ 

27 Me fade lo yeke tene na ala: ‘Mbi hinga ndo so ala londo daa pepe. Ala hon 
yongoro na tere ti mbi, ala azo so kue ayeke sara sioni!’ 

28 Kâ, gi toto na tengo pembe: ala yeke baa Abraham, Isaac na Jacob, na 
awayanga-Nzapa kue so aduti na Kodro-gbia ti Nzapa, me ti ala, a bi ala na gigi. 

29 Fade azo ayeke londo na mbage ti To, Do, Banga na Mbongo ti ga na kota 
matanga so ayeke duti na ya ti Kodro-gbia ti Nzapa. 

30 Fade azo ti ndani ayeke ga azo ti li ni si azo ti li ni ayeke ga azo ti ndani.” 

Jésus ayeke na vundu ndali ti Jérusalem 
(Matt 23.37-39) 

31Na ndembe ni so, ambeni farizien aga na tere ti Jésus si ala tene na lo: “Londo 
na ndo so, mo gue na mbeni ndo nde, ngbanga ti so Herode ayeke gi lege ti fâ 
mo.” 

32Lo kiri tënë na ala, lo tene: “Ala gue, atene na zo ti mayere, zo ti gbungo kondo 
so, atene: ‘Mbi yeke tumba asioni yingo, mbi yeke kai akobela ti azo laso na 
kekereke; na lango ota ni, fade mbi yeke hunzi kua ti mbi.’ 

33Me laso, kekereke na mbeni kekereke, alingbi mbi ngba na tambula ti mbi, 
ngbanga ti so wayanga-Nzapa alingbi ti kui yongoro na Jérusalem pepe. 

34“Jérusalem! Jérusalem! Mo so mo yeke fâ awayanga-Nzapa si mo yeke bo na 
têne azo so Nzapa atokua ala na mo! Lege mingi, mbi ye fade ti bongbi azo ti mo 

na gbe ti mbi tongana ti so mama ti kondo ayeke bongbi amolenge ti lo na gbe 
ti maboko ti lo, me mo yeda pepe! 

35 Fade ya ti da ti ala ayeke ngba senge senge! Mbi tene na ala so, fade ala yeke 
kiri ti baa mbi pepe ngbii asi na ngoi so ala yeke tene ande, atene: ‘Ayeke nzoni 
Nzapa asara tufa na ndö ti lo so aga na iri ti Kota Gbia!’ ” 

Luc 14 

Jésus akai kobela na tere ti mbeni zo 

1Na mbeni lango ti wungo tere, Jésus ali na ya ti da ti mbeni makonzi ti afarizien 
ti te kobe. Le ti azo kue ayeke baa gi lo. 

2Mbeni zo so kobela ti sukungo tere ayeke sara lo ayeke na dawa ti Jésus. 

3Jésus ahunda awafango-ndia na afarizien, atene: “Ndia amu lege na zo titene 
lo kai kobela na tere ti zo na lango ti wungo tere, wala lo lingbi ti sara ni pepe?” 

4Me azo ni azi yanga oko pepe. Tongaso Jésus amu zo ti kobela ni, lo kai kobela 
ti lo si lo tene na lo, lo gue. 

5 Na pekoni, lo tene na ala: “Na popo ti ala, zo wa laa, tongana molenge ti lo wala 
bagara ti lo ati na ya ti du ti ngu na lango ti wungo tere, lo yeke gue ti gboto lo 
daa hio pepe, zo wa?” 

6Me azo ni alingbi ti kiri tënë na lo pepe. 

Ala gi akozo ngende pepe 

7Jésus atene mbeni toli na azo so a tisa ala ti te kobe. Lo tene toli ni, ngbanga ti 
so lo baa ala yeke gi akozo ngende ti duti daa; lo tene na ala: 

8 “Tongana mbeni zo atisa mo na matanga ti mungo tere ti koli na wali, ayeke 
nzoni mo gue, mo duti na ndö ti kozo ngende pepe. Mo hinga pepe, zo so atisa 
mo so, lo tisa nga mbeni zo so ayeke kota ahon mo 

9si zo so atisa ala use kue so aga atene na mo: ‘Zia ngende ti mo na lo.’ Fade mo 
yeke gue na kamene na le ti mo ti duti na ndö ti ngende ti ndani. 

10Me tongana mbeni zo atisa mo ti te kobe, ayeke nzoni mo gue, mo duti na ndö 
ti ngende ti ndani si zo so atisa mo so aga atene na mo: ‘Ita, gue, mo duti kâ na 
li ni.’ Tongaso, fade mo ne na le ti azo so kue mo na ala ayeke te kobe so. 

11 Biani, zo so kue asara tere ti lo tongana kota zo, fade a sara si lo ga kete zo; zo 
so asara tere ti lo tongana kete zo, fade a sara si lo ga kota zo.” 

12Na pekoni, Jésus atene na zo so atisa lo so, atene: “Tongana mo leke kobe ti 
kota lâ, wala ti lakui, mo tisa pepe azo so mo na ala aye tere, wala a-ita ti mo, 
wala asongo ti mo, wala azo ti mosoro so mo na ala aduti ndo oko. Tongana mo 
tisa ala, fade ala nga ayeke tisa mo si mo yeke wara ye ti pekoni. 



1943 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

13Me tongana mo sara matanga, ayeke nzoni mo tisa azo ti mawa, na ala so 
mbage ti tere ti ala abuba, na ala so gere ti ala aba bango na awaziba. 

14Fade mo yeke duti na ngia, ngbanga ti so ala yeke na ye ti kiri na ni na mo 
pepe. Me Nzapa ayeke kiri ni ande na mo na ngoi so azo ti mbirimbiri ayeke 
zingo na kuâ.” 

Toli ti kota matanga 
(Matt 22.1-10) 

15Na mango tënë so, mbeni zo so aga na matanga ni atene na Jésus: “Ti lo nzoni, 
zo so ayeke te ande kobe na Kodro-gbia ti Nzapa!” 

16Jésus akiri tënë na lo: “Mbeni zo asara mbeni kota matanga si lo tisa azo mingi 
mingi. 

17So ngbonga ti tengo kobe ni alingbi awe, lo tokua zo ti kua ti lo ti tene na azo 
so lo tisa ala so, atene: ‘Ala ga fadeso! A leke ye ni kue awe!’ 

18Me ala oko oko kue ato nda ti gbu gere ti lo atene, lege titene ala gue ayeke 
daa pepe. Kozo zo ni atene: ‘Mbi vo mbeni yaka, mbi yeke gue ti baa ni. Mbi gbu 
gere ti mo, lege ti mbi ti gue na matanga ni ayeke daa pepe.’ 

19Mbeni atene ti lo: ‘Mbi vo abagara baleoko, mbi yeke gue ti tara ala. Mbi gbu 
gere ti mo, lege ti mbi ti gue na matanga ni ayeke daa pepe.’ 

20Mbeni atene ti lo: ‘Mbi mu wali gi fafadeso, mbi lingbi ti gue pepe.’ 

21Zo ti kua ni akiri si lo fa peko ti tënë ni na makonzi ti lo. Tongaso, ngonzo agbu 
makonzi ti da ni si lo tene na zo ti kua ti lo ni, lo tene: ‘Gue fafadeso na ndo so 
azo abongbi daa, na ndö ti abalabala ti gbata ni, mo iri azo ti mawa, azo so 
mbage ti tere ti ala abuba, awaziba na ala so gere ti ala aba bango, mo ga na ala 
na ndo so.’ 

22Na pekoni, zo ti kua ni akiri aga si lo tene na lo: ‘Kota zo, ye so mo mu yanga 
daa na e ti sarango ni so, e sara ni awe, me ambeni ndo angba senge.’ 

23Tongaso makonzi ni atene na zo ti kua ni: ‘Gue na ndö ti alege nga na tere ti 
agbagba, mo mu azo na ngangu mo ga na ala, tongaso si ya ti da ti mbi asi singo.’ 

24Mbi tene na ala, azo so mbi tisa ala kozoni so, fade mbeni oko ayeke te kobe ti 
mbi pepe.” 

Lege titene zo aduti disiple ti Jésus 
(Matt 10.37-38) 

25Jésus na gba ti azo ayeke tambula oko na lege ti gue. Lo baa ndo na peko si lo 
tene na ala: 



1944 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

26 “Tongana zo aga na mbi, alingbi lo ye mbi ahon babâ ti lo, mama ti lo, wali ti 
lo, amolenge ti lo, a-ita ti lo ti koli na ti wali nga na tere ti lo wani si lo duti disiple 
ti mbi. 

27 Zo so ayo keke ti kroa ti lo pepe si lo mu peko ti mbi pepe, lo lingbi ti duti 
disiple ti mbi pepe. 

28Na popo ti ala, tongana mbeni zo aye ti sara mbeni kota da so ayo na nduzu, 
lo yeke duti kozoni ti gbu li ti lo ti baa wala lo yeke na nginza so alingbi ti hunzi 
na da ni. 

29Me tongana lo leke gi gere ti da ni si na pekoni, lo hunzi ni pepe, fade azo so 
kue ayeke baa lo, ayeke he lo, 

30atene: ‘Koli so ato nda ti sarango da, me hunzingo ni akara lo!’ 

31Wala tongana mbeni gbia aye ti gue ti tiri bira na mbeni gbia, lo yeke duti 
kozoni ti gbu li ti lo ti baa wala lo na aturugu saki baleoko, lo lingbi ti hon ndö 
ti gbia so ayeke ga na aturugu saki baleuse ti tiri na lo. 

32Tongana lo baa lo lingbi pepe, so mbeni gbia ni angba yongoro, lo yeke tokua 
ambeni zo ti lo ti hunda titene ala leke songo na popo ti ala. 

33Legeoko tongaso, na popo ti ala, zo so azia aye ti lo kue pepe, lo lingbi ti duti 
disiple ti mbi pepe.” 

Toli ti ingo 
(Matt 5.13; Marc 9.50) 

34“Ingo ayeke nzoni ye; me tongana nzerengo ti ingo ahon awe, fade zo ayeke 
sara tongana nyen ti kiri na ni daa? 

35Alingbi ti sara nzoni na sese, wala na yaka pepe; a yeke tuku ni na gigi. Zo so 
ayeke na mê ti mango ndo, ayeke nzoni lo ma tënë so!” 

Luc 15 

Toli ti taba so agirisa si a wara lo 
(Matt 18.12-14) 

1 Azo ti rongo nginza ti lapo na azo ti siokpari aga nduru na tere ti Jésus ti ma 
lo. 

2Afarizien na awafango-ndia ayeke kasa lo, atene: “Koli so ayeke yamba azo ti 
siokpari si lo na ala ayeke te kobe!” 

3Jésus atene na ala toli so, lo tene: 

4“Na popo ti ala, tongana mbeni zo ayeke na ataba ngbangbo oko si mbeni oko 
agirisa, lo yeke zia atanga ni balegumbaya na gumbaya na benyama ti gue ti gi 
lo so agirisa so, ngbii lo wara lo si pepe? 

5Tongana lo wara lo awe, ngia asi be ti lo, lo yo lo na ndö ti go ti lo 

6si lo kiri na kodro. Na pekoni, lo iri azo so lo na ala aye tere nga na azo ti tere 
ti da ti lo, lo tene: ‘Ala ga, e sara ngia, ngbanga ti so taba ti mbi so agirisa so, mbi 
wara lo awe!’ 

7Mbi tene na ala: ngia ayeke tongaso na yayu ndali ti zo ti siokpari oko so azia 
ngbene lege ti sarango ye ti lo; ngia so ahon ngia ndali ti azo ti mbirimbiri 
balegumbaya na gumbaya so nzara ti zia ngbene lege ti sarango ye ti ala ayeke 
sara ala pepe.” 

Toli ti le ti nginza so agirisa si a wara ni 

8“Tongana mbeni wali ayeke na ale ti nginza baleoko si mbeni oko agirisa, lo 
yeke zia wâ na ya ti lamba, lo balee ya ti da ti gi ni ngbii lo wara ni si pepe? 

9Tongana lo wara ni awe, lo iri awali so lo na ala aye tere nga na awali ti tere ti 
da ti lo si lo tene na ala, lo tene: ‘Ala ga, e sara ngia, ngbanga ti so le ti nginza ti 
mbi so agirisa so, mbi wara ni awe.’ 

10Ndani laa mbi tene na ala: ngia ayeke na popo ti a-ange ti Nzapa, ndali ti zo ti 
siokpari oko so azia ngbene lege ti sarango ye ti lo.” 

Toli ti molenge so agirisa si lo kiri na babâ ti lo 

11Jésus akiri atene: “Mbeni koli ayeke na amolenge ti lo ti koli use. 

12Ngambe ni atene na babâ ti lo: ‘Babâ, mu na mbi fadeso aye so ayeke ga ande 
ti mbi.’ Tongaso babâ ni akangbi ya ti aye ti lo na ala use kue. 

13Lango kete na pekoni, ngambe ni aka aye ti lo kue si lo mu lege, lo gue na 
mbeni kodro yongoro. Kâ, lo buba aye ti lo kue na sarango aye ti kirikiri. 

14So lo buba nginza ti lo ni kue awe, kota nzara ati na ya ti kodro ni si ye oko 
angba na lo pepe. 

15Lo gue ti sara kua na gbe ti mbeni zo ti kodro ni si zo ni atokua lo ti bata 
anguru na yaka ti lo. 

16Lo yeke fade na nzara ti te akobe so anguru ni ayeke te titene ya ti lo asi, me 
zo ti mungo ni na lo ayeke daa pepe. 

17Tongaso lo to nda ti gbu li ti lo si lo tene na be ti lo, lo tene: ‘Kobe ti tengo ni 
asi singo na azo ti kua ti babâ ti mbi si mbi yeke kui nzara ge so! 

18Fade mbi yeke londo ti kiri na babâ ti mbi si mbi tene na lo: Babâ, mbi sara 
siokpari so ake Nzapa si ake nga mo. 

19Mbi lingbi titene mo kiri mo iri mbi molenge ti mo pepe; mu mbi tongana 
mbeni zo ti kua ti mo.’ 

20Lo mu lege ti kiri na ndo ti babâ ti lo. “So lo de yongoro na lege, babâ ti lo abaa 
lo, mawa agbu be ti lo, lo kpe, lo gbu lo na kate ti lo si lo su ngbangba ti lo. 

21Molenge ni atene na lo: ‘Babâ, mbi sara siokpari so ake Nzapa si ake nga mo; 
mbi lingbi titene mo kiri mo iri mbi molenge ti mo pepe.’ 

22Me babâ ni atene na azo ti kua ti lo: ‘Ala mu bongo so ayeke pendere ahon 
atanga ni kue aga na ni hio, ayu na lo, ala yoro bage na maboko ti lo, ala yu na 
lo poro. 

23Ala mu bagara ti mafuta afâ lo, e te, e sara matanga, 

24ngbanga ti so molenge ti mbi so ala baa lo so, lo kui si lo zingo na kuâ; lo girisa 
si mbi wara lo.’ Ala to nda ti sarango matanga ni. 

25“Andaa kozo molenge ni ayeke ti lo na yaka. Na kiringo ti lo, so lo si nduru na 
tere ti da, lo ma mozoko na dodo. 

26Lo iri mbeni zo ti kua si lo hunda lo na nda ti ye so asi. 

27Zo ti kua ni atene na lo: ‘Ita ti mo laa akiri si babâ ti mo afâ bagara ti mafuta 
ndali ti lo, ngbanga ti so lo wara lo na nzoni tere.’ 

28Tongaso ngonzo agbu kozo molenge ni si lo ke ti li na da. Babâ ti lo asigigi, 
avoro lo titene lo li. 

29Me lo tene na Babâ ti lo: ‘Baa, mbi sara kua na mo ngu mingi; laoko mbi ke 
yanga ti mo pepe. Me laoko mo mu na mbi mbeni molenge ti ngasa pepe titene 
mbi fâ ti sara na matanga na amba ti mbi so mbi na ala e ye tere. 

30Me molenge ti mo so kâ abuba aye ti mo kue na awali-ndumba! Fadeso lo ga 
si mo fâ bagara ti mafuta ndali ti lo!’ 

31Tongaso babâ ni atene na lo: ‘Molenge ti mbi, mo yeke lakue na tere ti mbi; 
aye ti mbi kue ayeke ti mo. 

32Me ayeke fade nzoni titene e sara matanga, e sara ngia, ngbanga ti so ita ti mo 
so akui awe si lo kiri na fini; lo girisa si e kiri e wara lo.’ ” 

Luc 16 

Toli ti sioni ndombe so asara ye na kode 

1Na pekoni, Jésus atene na adisiple ti lo: “Mbeni zo ti mosoro ayeke na ndombe 
so lo zia lo na ndö ti aye ti lo. Azo aga atene na lo atene, ndombe ti lo ni ayeke 
buba aye ti lo. 

2Lo iri ndombe ni si lo tene na lo: ‘Tënë ti nyen laa mbi yeke ma na tere ti mo 
tongaso so? Fa na mbi peko ti aye so mo sara na aye ti mbi, ngbanga ti so mo 
yeke ngba ti bata aye ti mbi pepe.’ 

3Ndombe ni atene na be ti lo: ‘So kota zo ti mbi aye ti zi mbi na kua so, fade mbi 
yeke sara tongana nyen? Mbi yeke na ngangu ti fango yaka pepe; kamene ti 
sarango gobo agbu mbi mingi. 

4Fadeso, mbi hinga ye so mbi yeke sara titene tongana a zi mbi na kua, azo 
ayamba mbi na da ti ala.’ 

5Lo iri oko na oko azo so yongo ti kota zo ti lo so ayeke na li ti ala. Lo hunda 
kozo zo ni, lo tene: ‘Yongo ti kota zo ti mbi ayeke na li ti mo oke?’ 

6Zo ni atene: ‘Kota ta ti mafuta ngbangbo oko.’ Ndombe ni atene na lo: ‘Baa, 
mbeti ti yongo ti mo laa. Mo duti hio, mo su na le ni baleoku.’ 

7Na pekoni, lo hunda mbeni, atene: ‘Mo, ti mo yongo ni ayeke oke?’ Lo tene: 
‘Sake ti ale ti kobe ngbangbo oko.’ Ndombe ni atene na lo: ‘Baa, mbeti ti yongo 
ti mo laa, su na le ni balemiombe.’ 

8Kota zo ni agonda ndombe ti nzi so, ngbanga ti so lo sara ye ti lo na kode. Taa-
tënë, azo ti dunia so ayeke sara ye na kode na amba ti ala, ahon azo ti Nzapa so 
ayeke na ya ti lumiere.” 

9Jésus akiri atene: “Ti mbi, mbi tene na ala: nginza ayeke handa azo titene ala 
sara aye ti kirikiri. Ti ala, ayeke nzoni ala mu nginza ti gi ti wara na a-ita; 
tongana nginza ni ayeke mbeni pepe, fade a-ita ni ayeke yamba ala na ya ti ada 
so ayeke ngba kpu na kpu. 

10Zo so ayeke sara ye na legeni na akete ye, fade lo yeke sara ye na legeni na 
akota ye. Me zo so ayeke sara ye kirikiri na akete ye, fade lo yeke sara nga ye 
kirikiri na akota ye. 

11Tongana ala hinga ti sara ye na legeni pepe na nginza so ala wara na lege ti ye 
ti kirikiri, zo wa laa ayeke mu na ala taa ye ti nzoni titene ala bata ni? 

12Tongana ala hinga ti bata ye ti mbeni zo na legeni pepe, zo wa laa ayeke mu 
na ala taa ye ti ala wani titene ala bata ni? 

13 “Zo ti kua alingbi ti sara kua na amakonzi use pepe, ngbanga ti so fade lo yeke 
ke mbeni oko si lo yeke ye mbeni; lo yeke ma yanga ti mbeni oko si lo yeke baa 
mbeni na le ti lo tongana senge zo. Ala lingbi ti sara kua na Nzapa nga na nginza 
legeoko pepe.” 

Jésus atene ambeni tënë nde nde 
(Matt 11.12-13; 5.31-32; Marc 10.11-12) 

14 Afarizien so aye nginza mingi so, ama tënë so kue si ala yeke he Jésus na ngia. 

15Lo tene na ala: “Ala yeke fa na le ti azo atene, ala yeke azo ti mbirimbiri, me 
Nzapa ahinga be ti ala kue. Ye so ayeke kota ye na le ti azo, ayeke sioni mingi na 
le ti Nzapa. 

16 “Ndia ti Moïse na ambeti ti awayanga-Nzapa afa lege na azo ngbii asi na ngoi 
ti Jean-Baptiste. Ti londo na ngoi ti Jean-Baptiste, azo ayeke fa Nzoni Tënë 
ti Kodro-gbia ti Nzapa si zo oko oko ayeke sara ngangu ti li na ya ti Kodro ni. 

17 Yayu na sese alingbi ti hon, me titene mbeni kete gere ti tënë ti Ndia oko ati, 
ayeke ye ti ngangu mingi. 

18 “Koli so atumba wali ti lo si lo mu mbeni nde, andaa lo gi wali ti mbeni zo 
awe; koli so amu wali so koli ti lo atumba lo, andaa lo nga, lo gi wali ti mbeni zo 
awe.” 

Zo ti mosoro na Lazare 

19“Ando, mbeni zo ti mosoro ayeke daa so lo yeke yu gi apendere bongo ti 
nginza. Lo yeke duti nzoni si lakue na da ti lo, gi matanga na matanga. 

20Mbeni zo ti mawa so iri ti lo Lazare ayeke lango na sese na yanga ti da ti zo ti 
mosoro so. Tere ti lo kue gi ka. 

21Lo yeke na nzara ti te akobe so alondo na ndö ti meza ti zo ti mosoro ni si 
ayeke tuku na sese. Na ndö ni kue, ambo aga si ayeke su le ti aka ti lo. 

22Mbeni lâ, zo ti mawa so akui si a-ange ayo lo, ague na lo na tere ti Abraham. 
Zo ti mosoro ni akui nga si a lu lo. 

23Na ndo ti akuâ, zo ti mosoro ni ayeke baa pasi mingi. Lo yo le ti lo na nduzu si 
lo baa Abraham yongoro kâ; Lazare ayeke na tere ti lo. 

24Lo dekongo, lo tene: ‘Babâ Abraham, baa mawa ti mbi! Tokua Lazare, lo yoro 
li ti maboko ti lo na ya ti ngu si lo zia na menga ti mbi, ngbanga ti so mbi yeke 
baa pasi mingi na le ti wâ.’ 

25Abraham atene na lo: ‘Molenge ti mbi, ayeke nzoni mo dabe ti mo so ando na 
ndö ti sese, mo baa nzoni si Lazare abaa ti lo sioni. Fadeso be ti lo ade awe, me 
ti mo, mo yeke baa pasi. 

26Na ndö ni kue, mbeni kota du so alinda mingi ayeke na popo ti e na ala. 
Tongaso, azo so aye ti londo ge ti gue na mbage ti ala kâ, ala lingbi ti gue pepe; 
zo so ayeke na mbage ti ala kâ alingbi nga ti ga na mbage ti e ge pepe.’ 

27Zo ti mosoro ni atene: ‘Tongaso babâ, mbi hunda na mo ti tokua Lazare na ya 
ti da ti babâ ti mbi, 

28ngbanga ti so a-ita ti mbi oku ayeke kâ. Ayeke nzoni lo tene tënë na ala si ala 
nga aga na ya ti pasi so ge pepe.’ 

29Abraham atene na lo: ‘Ndia ti Moïse na ambeti ti awayanga-Nzapa ayeke na 
popo ti ala: ayeke nzoni ala ma ni.’ 

30Zo ti mosoro ni atene: ‘Ên-en, babâ Abraham! Tongana mbeni zo alondo na 
popo ti akuâ ague na mbage ti ala, fade ala yeke zia ngbene lege ti sarango ye ti 
ala.’ 

31Abraham atene: ‘So ala ma Moïse na awayanga-Nzapa pepe so, tongana mbeni 
zo azingo na kuâ si ague, atene tënë na ala, ala lingbi ti yeda nga pepe.’ ” 

Luc 17 

Tënë ti siokpari 
(Matt 18.6-7, 21-22; Marc 9.42) 

1Jésus atene na adisiple ti lo: “Aye so ayeke gboto azo ti sara siokpari ayeke duti 
daa lakue. Me mawa na zo so ahanda amba ti lo ti sara siokpari ni! 

2Tongana a kanga fade kota têne na go ti lo, a bi lo na ya ti kota ngu-ingo, ka 
ayeke nzoni ahon titene lo sara si mbeni oko ti akete molenge so ati na ya ti 
siokpari. 

3Ala sara hange! “Tongana ita ti mo asara sioni na mo, ayeke nzoni mo fa sioni 
ti lo na lo. Tongana lo zia lege ti sarango sioni ni, mo zi tënë ni na li ti lo. 

4 Tongana lo sara sioni na mo lege mbarambara na ya ti lango oko si lege 
mbarambara nga lo kiri na mbage ti mo, lo tene: ‘Mbi ye ti zia lege ti sioni so 
mbi sara’, ayeke nzoni mo zi tënë ni na li ti lo.” 

Tënë ti mabe 

5 Awatokua atene na Kota Gbia: “Sara si mabe ti e akono.” 

6 Kota Gbia atene na ala: “Tongana konongo ti mabe ti ala alingbi na konongo ti 
le ti keke ti mutarde, fade ala lingbi ti tene na keke ti sikomor so, atene: ‘Gboto 
tere ti mo na agunda ti mo kue, mo gue, mo lu tere ti mo na ya ti kota ngu-ingo’, 
fade keke ni ayeke ma yanga ti ala.” 

Ye so zo ti kua alingbi ti sarango ni 

7“E mu mbeni tapande: mbeni zo ayeke na mbeni zo ti kua so ayeke fâ yaka ti lo 
wala ayeke bata anyama ti lo. Tongana zo ti kua ni alondo na yaka, lo ga, 
makonzi wa laa alingbi ti tene ande na lo, atene: ‘Ga hio, mo duti, mo te kobe’? 

8Lo lingbi ti tene na lo tongaso pepe. Me fade lo yeke tene na lo: ‘To na mbi kobe 
ti mbi ti lakui; mo yu mbeni bongo nde, mo mu na mbi kobe ti te na ye ti nyongo 
ni. Na pekoni, fade mo yeke te ti mo kobe ni si mo nyon ti mo ye ni.’ 

9So zo ti kua ni asara ye so kue makonzi ti lo amu yanga daa na lo awe, fade 
makonzi ti lo ni ayeke gonda lo? Oko pepe! 

10Ala nga, tongana ala sara ye so kue a mu yanga daa na ala awe, ayeke nzoni 
ala tene: ‘E yeke gi asenge senge zo ti kua; e sara gi ye so e lingbi fade ti sarango 
ni.’ ” 



1950 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Jésus asara si tere ti azo ti buruma baleoko aga nzoni 

11So Jésus amu lege si lo yeke gue na Jérusalem, lo hon na ya ti sese ti Samarii 
na ti Galile. 

12Na ndembe so lo yeke li na ya ti mbeni kete kodro, azo ti buruma baleoko aga 
ti tengbi na lo. Ala luti yongoro 

13si ala dekongo, atene: “Jésus, kota zo, baa mawa ti e!” 

14 So lo baa ala, lo tene na ala: “Ala gue, afa tere ti ala na awayango-sandaga.” 
Na lege ti guengo ni, tere ti ala aga nzoni. 

15Mbeni oko na popo ti ala, so lo baa tere ti lo aga nzoni awe, lo kiri lo ga, lo yeke 
gonda Nzapa na kota go. 

16Lo ti, lo kpo li ti lo na sese na gere ti Jésus si lo yeke mu singila na Jésus. Andaa 
lo yeke mbeni zo ti Samarii. 

17Jésus ahunda ndo, atene: “Ala baleoko kue laa tere ti ala aga nzoni so pepe? 
Atanga ni gumbaya ayeke na ndo wa? 

18Mbeni zo na popo ti ala ti kiri ti gonda Nzapa ayeke daa pepe? Gi wande oko 
so?” 

19Na pekoni, Jésus atene na lo: “Londo, mo gue, mabe ti mo asoo mo awe.” 

Gango ti Kodro-gbia ti Nzapa 
(Matt 24.23-28, 37-41) 

20 Afarizien ahunda Jésus, atene: “Kodro-gbia ti Nzapa ayeke ga lawa?” Lo kiri 
tënë na ala, lo tene: “Gango ti Kodro-gbia ti Nzapa ayeke ye so zo ayeke baa ni 
na le pepe. 

21Fade azo ayeke tene pepe: ‘Ni laa ge!’ wala ‘Ni laa kâ!’ Biani, Kodro-gbia ti 
Nzapa ayeke na popo ti ala awe.” 

22Na pekoni, Jésus atene na adisiple: “Ambeni lango ayeke ga so fade ala yeke 
sara nzara ti bango Molenge ti Zo gi ti lango oko, me ala yeke baa lo pepe. 

23Fade azo ayeke tene na ala: ‘Lo yeke kâ!’ wala ‘Lo yeke ge!’ Ala gue pepe, ala 
kpe ague kâ pepe! 

24Tongana ti so zango ti bekpa alondo na mbeni mbage ti nduzu aza ngbii ague, 
asi na mbeni mbage ni, fade lango ti kiringo ti Molenge ti Zo ayeke duti tongaso. 

25Me kozoni, alingbi lo baa pasi mingi si azo ti fadeso ake lo. 

26 Ye so ayeke si ande na lango ti gango ti Molenge ti Zo ayeke duti tongana ye 
so asi ando na ngoi ti Noe. 

27 Ando azo ayeke te, ayeke nyon, akoli na awali ayeke mu tere, ngbii asi na 
lango so Noe ali na ya ti kota mangboko: kota ngu apika, asuku amu ndo kue si 
afâ ala kue. 

28 Ye ni ayeke duti ande nga tongana ti so asi na ngoi ti Lot: ando azo ayeke te, 
ayeke nyon, ala yeke vo ye, ala yeke ka ye, ala yeke sara ada si ala yeke lu akobe. 

29Me na lango so Lot asigigi na Sodome, Nzapa atokua wâ na sufre na ndö ti ala 
tongana ngu so ayeke pika si afâ ala kue. 

30Fade ye ni ayeke duti nga tongaso na lango so Molenge ti Zo ayeke si na le ti 
azo. 

31 “Na lango ni so, zo so ayeke duti ande na li ti da si aye ti lo ayeke na ya ti da 
ni, fade lo yeke zu ti gue ti mu ni pepe. Zo so ayeke duti ande na yaka, fade lo 
yeke kiri na kodro pepe. 

32 Ala dabe ti ala na wali ti Lot! 

33 Zo so agi lege ti bata fini ti lo, fade lo yeke girisa ni; me zo so agirisa fini ti lo, 
fade lo yeke bata ni. 

34Mbi tene na ala: na bi ni so, azo use so ayeke lango na ndö ti gbogbo oko, fade 
a yeke mu oko si a zia oko. 

35Awali use so ayeke nika ye, fade a yeke mu oko si a zia oko.  

[36Akoli use so ayeke na yaka, fade a yeke mu oko si a zia oko.”] 

37 Adisiple ti Jésus ahunda lo, atene: “Kota Gbia, aye ni so ayeke si ande na ndo 
wa?” Lo tene na ala: “Ndo so akuâ ayeke daa, ndo so laa angoalo ayeke bongbi 
tere ti ala daa.” 

Luc 18 

Toli ti wali-mua na wafango-ngbanga 

1Jésus atene na ala mbeni toli ti fa na ala atene, ayeke nzoni ala sambela lakue, 
be ti ala awoko pepe. 

2Lo tene na ala: “Ando, na ya ti mbeni gbata, mbeni wafango-ngbanga ayeke daa 
so ayeke kpe mbeto ti Nzapa pepe si lo yeke kpe nga mbeto ti azo pepe. 

3Mbeni wali-mua ayeke na ya ti gbata ni. Lo ga lo baa wafango-ngbanga ni si lo 
tene na lo: ‘Fâ ya ti ngbanga so na popo ti mbi na wato ti mbi.’ 

4Wafango-ngbanga ni ake lege mingi. Na pekoni, lo tene na be ti lo, lo tene: ‘Ataa 
so mbi yeke kpe mbeto ti Nzapa pepe si mbi yeke kpe nga mbeto ti azo pepe, 

5ngbanga ti so wali-mua so ayeke zia mbi ti duti kpoo pepe, fade mbi yeke fâ ya 
ti ngbanga ti lo hio si lo ngba lakue ti ga ti so li ti mbi pepe.’ ” 

6Kota Gbia akiri atene: “Ala ma tënë so sioni wafango-ngbanga so atene so 
nzoni! 

7Azo so Nzapa asoro ala si ala yeke toto na lo bi na lâ so, fade lo yeke fâ ya ti 
ngbanga ti ala pepe? Fade lo yeke ku ngbii si lo mu maboko na ala? 

8Mbi tene na ala: fade lo yeke fâ ya ti ngbanga ti ala hio. Me tongana Molenge ti 
Zo aga ande, fade lo yeke wara azo ti mabe na ndö ti sese so?” 

Toli ti farizien na zo ti rongo nginza ti lapo 

9Jésus akiri atene toli so na azo so abaa tere ti ala tongana azo ti mbirimbiri si 
ala yeke baa amba ti ala tongana ambumbuse zo, lo tene: 

10“Azo use ague na ya ti kota da ti Nzapa ti sambela. Oko ayeke farizien si mbeni 
ayeke zo ti rongo nginza ti lapo. 

11Farizien ni aluti ti lo lutingo si lo yeke sambela na ya ti be ti lo, lo tene: ‘Mbi 
mu singila na mo, Nzapa, ngbanga ti so mbi yeke tongana tanga ti azo kue pepe. 
Ala yeke ti ala azo ti nzi, azo ti kirikiri, azo ti gingo awali wala akoli ti azo. Mbi 
yeke nga tongana zo ti rongo nginza ti lapo so pepe. 

12Fani use na ya ti yenga oko, mbi yeke ke kobe ti sambela; ye so kue mbi yeke 
wara, mbi yeke mu dime ni na mo.’ 

13Me zo ti rongo nginza ti lapo angba ti lo yongoro kâ; lo mu nga le ti lo na nduzu 
pepe. Me lo zia maboko ti lo na ndö ti go ti lo, lo tene: ‘Nzapa, baa mawa ti mbi, 
mbi so mbi yeke zo ti siokpari so.’ 

14 Mbi tene na ala: so lo ga ti kiri na da ti lo, lo ga mbirimbiri na le ti Nzapa awe, 
me farizien ni pepe. Biani, zo so asara tere ti lo tongana kota zo, fade a yeke sara 
si lo ga kete zo; zo so asara tere ti lo tongana kete zo, fade a yeke sara si lo ga 
kota zo.” 

Jésus asara tufa na ndö ti akete molenge 
(Matt 19.13-15; Marc 10.13-16) 

15Azo amu nga akete molenge so angba ti nyon me, aga na ala na Jésus titene lo 
ndu ala. So adisiple abaa tongaso, ala suku ngangu na azo ni. 

16Me Jésus airi akete molenge ni ti ga nduru na tere ti lo si lo tene: “Ala zia akete 
molenge aga na mbi! Ala kanga lege na ala pepe, ngbanga ti so Kodro-gbia ti 
Nzapa ayeke ndali ti azo so ayeke tongana amolenge so. 

17Mbi tene na ala taa-tënë: zo so ayamba Kodro-gbia ti Nzapa tongana molenge 
pepe, lo yeke li ande na ya ni oko pepe.” 

Zo ti mosoro 
(Matt 19.16-30; Marc 10.17-31) 

18Mbeni makonzi ti azuife ahunda Jésus, atene: “Nzoni wafango-ye, nyen laa 
mbi lingbi ti sara ti wara fini so angba lakue lakue?” 

19Jésus atene na lo: “Ngbanga ti nyen si mo iri mbi zo ti nzoni? Zo ti nzoni ayeke 
daa pepe, gi Nzapa oko. 

20 Mo hinga atënë ti ndia so atene: ‘Alingbi mo gi wali wala koli ti zo pepe; 
alingbi mo fâ zo pepe; alingbi mo nzi pepe; alingbi mo tene mvene na le ti 
ngbanga pepe; alingbi mo ne babâ ti mo na mama ti mo.’ ” 

21Koli ni akiri tënë, atene: “Mbi to nda ti sara ye so kue gi na ndembe so mbi de 
molenge.” 

22So Jésus ama tënë so, lo tene na lo: “Mbeni ye oko angba na mo ti sarango ni: 
mo ka aye ti mo kue, mo kangbi nginza ni na awayere si fade mo yeke wara 
mosoro na yayu. Na pekoni, mo ga, mo mu peko ti mbi.” 

23Me so lo ma tënë so, vundu agbu be ti lo, ngbanga ti so lo yeke na mosoro 
mingi. 

24So Jésus abaa so lo yeke na vundu, lo tene: “Ayeke ngangu na azo ti mosoro ti 
li na ya ti Kodro-gbia ti Nzapa! 

25Lingo ti zo ti mosoro na ya ti Kodro-gbia ti Nzapa ayeke ngangu ahon lingo 
ti zambala na ya ti du ti sua.” 

26Azo so ama tënë so, ala tene: “So ye ni ayeke tongaso, zo wa laa alingbi ti soo 
kuâ, zo wa?” 

27Jésus akiri tënë na ala, atene: “Ye so azo alingbi ti sara ni pepe, Nzapa alingbi 
ti sara ni.” 

28Pierre atene: “Baa, e zia aye ti e kue si e mu peko ti mo!” 

29Jésus atene na ala: “Mbi tene na ala taa-tënë: zo so azia da ti lo, wali ti lo, a-ita 
ti lo, babâ ti lo, mama ti lo wala amolenge ti lo ndali ti Kodro-gbia ti Nzapa, 

30fade lo yeke wara aye mingi na ngoi so si na ya ti ngoi so ayeke ga, lo yeke 
wara fini so angba lakue lakue.” 

Jésus akiri atene tënë ti kuâ ti lo na ti zingongo ti lo na kuâ 
(Matt 20.17-19; Marc 10.32-34) 

31Jésus amu adisiple baleoko na use na tere ti lo si lo tene na ala: “Ala ma! E 
yeke gue na Jérusalem. Kâ, aye so kue awayanga-Nzapa asu tënë ni na mbeti na 
ndö ti Molenge ti Zo, fade aye ni ayeke si alingbi na ni. 

32Biani, fade a yeke zia lo na maboko ti azo ti mara nde, ala yeke he lo na ngia, 
ala yeke zonga lo, ala yeke tuku ngu ti yanga ti ala na tere ti lo. 

33Ala yeke pika lo na fimbo si ala yeke fâ lo. Na lango ota ni, lo yeke zingo na 
kuâ.” 

34Me adisiple ama ya ti tënë so oko pepe, nda ni ahonde na ala; ala hinga nda ti 
tënë so Jésus atene so pepe. 

Jésus azi le ti mbeni waziba 
(Matt 20.29-34; Marc 10.46-52) 

35So Jésus asi nduru na Jéricho, mbeni waziba aduti na tere ti lege si lo yeke iri 
ye na maboko ti azo. 

36So lo ma go ti gba ti azo so ayeke hon, lo hunda ndo, lo tene: “So nyen laa?” 

37Azo atene na lo: “Jésus, zo ti Nazaret laa ayeke hon so.” 

38Lo dekongo, lo tene: “Jésus, Molenge ti David, baa mawa ti mbi!” 

39Azo so ayeke tambula na li ni asuku na lo titene lo kanga yanga ti lo; me lo kiri 
lo dekongo ngangu ahon ti kozoni, lo tene: “Molenge ti David, baa mawa ti mbi!” 

40Jésus aluti si lo mu yanga titene ala mu lo, aga na lo. So lo ga nduru awe, Jésus 
ahunda lo, atene: 

41“Mo ye mbi sara nyen na mo?” Lo kiri tënë, lo tene: “Kota Gbia, sara si mbi kiri 
mbi baa ndo.” 

42Jésus atene na lo: “Baa ndo! Mabe ti mo asoo mo awe!” 

43Gi hio tongaso, le ti lo azi si lo mu peko ti Jésus, lo yeke gonda Nzapa. Azo so 
kue abaa ye ni ayeke gonda nga Nzapa. 

Luc 19 

Jésus na Zachée 

1So Jésus ali na ya ti gbata ti Jéricho awe, lo yeke fâ ya ti gbata ni ti hon. 

2Mbeni koli ayeke kâ so iri ti lo Zachée; lo yeke makonzi ti azo ti rongo nginza 
ti lapo, lo yeke nga zo ti mosoro. 

3Lo yeke gi lege ti baa Jésus ti hinga lo, me lo lingbi ti baa Jésus pepe, ngbanga 
ti so azo ayeke gbani si lo yeke ti lo nduru zo. 

4Tongaso lo kpe, lo hon na li ni, lo ko na ya ti keke ti sikomor titene lo baa Jésus 
na hongo ti lo na lege ni so. 

5So Jésus asi na ndo ni so, lo yo le ti lo na nduzu si lo tene na Zachée: “Zachée, 
zu na sese hio! Alingbi mbi lango na da ti mo laso!” 

6Zachée azu na sese hio si lo yamba Jésus na ngia na be ti lo. 

7So azo abaa tongaso, ala kue akasa Jésus, atene: “Lo gue, lo lango na ndo ti zo 
ti siokpari!” 

8Me Zachée aluti na le ti Kota Gbia si lo tene: “Kota Gbia, baa, mbi yeke mu 
ndambo ti aye ti mbi kue na azo ti mawa. Tongana mbi nzi nginza ti zo na 
mayere, fade mbi yeke kiri ni na lo lege osio!” 

9Jésus atene na lo: “Laso, Nzapa asoo azo ti da so awe, ngbanga ti so Zachée nga 
ayeke hale ti Abraham. 

10 Biani, Molenge ti Zo aga ti gi na ti soo azo so agirisa awe.” 

Toli ti ale ti nginza ti lôro 
(Matt 25.14-30) 

11Jésus akiri atene mbeni toli na azo so ayeke ma tënë ti lo so. Lo tene ni, 
ngbanga ti so lo ga nduru na Jérusalem. Andaa azo ni abaa ti ala atene, Kodro-
gbia ti Nzapa ayeke si fafadeso. 

12Lo tene: “Mbeni zo so asewa ti lo ayeke akota zo ague na mbeni kodro yongoro 
titene a mu lo ti ga gbia ti kodro ti lo wani si na pekoni, fade lo yeke kiri. 

13Kozoni si lo hon, lo iri azo ti kua ti lo baleoko. Lo mu ale ti nginza baleoko so 
a sara na lôro si lo kangbi ni na ala; lo tene na ala: ‘Ala mu nginza so ade na buze 
ngbii asi na ngoi so mbi yeke kiri.’ 

14Me amba ti lo azo ti kodro ni aye tënë ti lo pepe. Nilaa ala tokua ambeni zo na 
peko ti lo titene ala gue, atene: ‘E ye si koli so ale-gbia na ndö ti e pepe.’ 

15So lo ga gbia awe, lo kiri na kodro ti lo. Lo iri azo ti kua ti lo so lo mu nginza ti 
lo na ala so titene ala fa peko ti ye so ala sara na nginza ni. 

16Kozo zo ni aga si atene: ‘Kota Gbia, le ti nginza so lani mo mu na mbi so, mbi 
wara ambeni baleoko na ndö ni.’ 

17Gbia ni atene na lo: ‘So nzoni! Mo yeke nzoni zo ti kua! Kete ye so a mu na mo, 
mo sara kua na ni na legeni. Tongaso, mbi mu mo titene mo sara komandema 
na ndö ti agbata baleoko.’ 

18Use zo ni aga si atene: ‘Kota Gbia, le ti nginza so lani mo mu na mbi so, mbi 
wara ambeni oku na ndö ni.’ 

19Gbia ni atene na lo: ‘Mo nga, ayeke nzoni mo sara komandema na ndö ti agbata 
oku.’ 

20Mbeni aga atene ti lo, atene: ‘Kota Gbia, baa, le ti nginza ti mo laa; mbi mu ni, 
mbi kanga na ya ti bongo si mbi bata ni. 

21Mbi sara mbeto ti mo, ngbanga ti so mo yeke koli so mo so mingi: mo yeke mu 
ye na ndo so mo bata ye daa pepe si mo yeke ko le ti kobe na ndo so mo lu ye 
daa pepe.’ 

22Gbia ni atene na lo: ‘Mo, sioni zo ti kua! Mbi yeke luti gi na ndö ti atënë ti yanga 
ti mo wani ti fâ ngbanga na li ti mo. Mo hinga kue: mbi yeke koli so mbi so mingi, 

mbi yeke mu ye na ndo so mbi bata ye daa pepe si mbi yeke ko le ti kobe na ndo 
so mbi lu ye daa pepe. 

23Ngbanga ti nyen si mo zia nginza ti mbi na ndo-kua ti batango nginza pepe? 
Tongana mo zia ni fade kâ, ka nginza ni adu mbeni na ndö ni si na kiringo ti mbi, 
mbi yeke mu ni kue.’ 

24Na pekoni, lo tene na azo so ayeke na tere ti lo, lo tene: ‘Ala zi le ti nginza ni 
na maboko ti lo, ala mu na lo so ayeke na ni baleoko so.’ 

25Azo ni atene na lo: ‘Kota Gbia, lo yeke na ambeni baleoko awe!’ 

26 Gbia ni akiri tënë, atene: ‘Mbi tene na ala: zo so kue ayeke na ye, fade a kiri 
amu mbeni na ndö ni na lo; me zo so ayeke na ye pepe, ataa kete ye so lo yeke 
na ni, fade a yeke zi na maboko ti lo. 

27Âdu ti awato ti mbi so aye titene mbi le-gbia na ndö ti ala pepe so, ala mu ala, 
aga na ala na ndo so si ala fâ go ti ala na le ti mbi.’ ” 

Jésus ali na Jérusalem 
(Matt 21.1-11; Marc 11.1-11; Jean 12.12-19) 

28So Jésus atene tënë so awe, lo hon na li ni ti gue na Jérusalem. 

29So lo ga nduru na Betfaze na Betanii, na tere ti hoto ti a-olive, lo iri adisiple 
use si lo tene na ala: 

30“Ala gue na kete kodro so ayeke na dawa ti ala so. Na lingo ti ala na ya ti kodro 
ni, fade ala yeke wara mbeni molenge ti lele so a kanga lo na tere ti mbeni ye, 
mbeni zo ade ti duti na ndö ti lo pepe. Ala zi lo, aga na lo. 

31Tongana mbeni zo ahunda ala, atene: ‘Ala yeke zi lele so ngbanga ti nyen?’, ala 
tene na lo: ‘Kota Gbia aye lele ni.’ ” 

32Azo so Jésus atokua ala so ague, awara ye ni tongana ti so lo tene tënë ni na 
ala. 

33So ala yeke zi molenge ti lele ni, awa ti lo ahunda ala, atene: “Ala yeke zi lo 
ngbanga ti nyen?” 

34Ala kiri tënë: “Kota Gbia aye lele ni.” 

35 Na pekoni, ala mu lo, ague na lo na Jésus. Ala bi abongo ti ala na ndö ti lo si 
ala sara titene Jésus ako na ndö ti lo. 

36 Na hongo ti Jésus, azo ayeke gbara abongo ti ala na ndö ti lege. 

37So ala ga nduru na Jérusalem, na lege so alondo na ndö ti hoto ti a-olive ni ti 
zu, adisiple gbani gbani ayeke dekongo ti sepela Nzapa na ngia na be ti ala, ndali 
ti aye ti kpene so ala baa ni so. 

38 Ala tene: “Ayeke nzoni Nzapa asara tufa na ndö ti gbia so aga na iri ti Kota 
Gbia! Siriri aduti na yayu kâ si a gonda Nzapa so ayeke na yayu kâ na ndö ti aye 
kue!” 

39Ambeni farizien so ayeke na popo ti gba ti azo ni atene na Jésus, atene: 
“Wafango-ye, suku na adisiple ti mo titene ala kai!” 

40Lo kiri tënë na ala, lo tene: “Mbi tene na ala: tongana ala kai, fade atêne ayeke 
dekongo!” 

Jésus atoto ndali ti Jérusalem 

41Jésus asi nduru na Jérusalem, lo baa gbata ni si lo toto ndali ni. 

42Lo tene: “Âa! Tongana mo nga, mo hinga fade ye so alingbi ti mu na mo siriri! 
Me mawa ni ayeke so ye ni angba na hondengo ni si le ti mo abaa ni pepe! 

43Biani, ambeni lango ayeke ga so awato ti mo ayeke bongbi sese aga koto, 
angoro mo kue. Ala yeke ngoro mo si ala yeke pete mo mbage na mbage kue. 

44Awato ti mo ni ayeke nika mo na azo ti mo kue; mbeni têne oko ayeke ngba 
na ndö ti mba ti lo pepe, ngbanga ti so lango so Nzapa aga ti baa mo asi awe, me 
mo hinga ni pepe!” 

Jésus na ya ti kota da ti Nzapa 
(Matt 21.12-17; Marc 11.15-19; Jean 2.13-22) 

45Na pekoni, Jésus ali na ya ti kota da ti Nzapa si lo to nda ti tumba azo so ayeke 
ka ye na ya ni. 

46 Lo tene na ala: “A su na ya ti Mbeti ti Nzapa, atene: ‘Da ti mbi ayeke duti ande 
da ti sambelango Nzapa.’ Me ti ala, ala sara si da ni aga tongana du so azo ti nzi 
ayeke honde tere ti ala daa!” 

47 Lakue Jésus ayeke fa ye na ya ti da ti Nzapa. Akota wayango-sandaga, 
awafango-ndia na akota zo ti kodro ni kue ayeke gi lege ti fâ lo. 

48Me ala hinga ye so ala lingbi ti sara pepe, ngbanga ti so azo kue azia mê ti ala 
kue ti ma atënë so ayeke sigigi na yanga ti lo. 

Luc 20 

Jésus asara aye na iri ti zo wa? 
(Matt 21.23-27; Marc 11.27-33) 

1Mbeni lâ, Jésus ayeke fa ye na azo na ya ti kota da ti Nzapa; lo yeke fa nga Nzoni 
Tënë na ala. Akota wayango-sandaga, awafango-ndia na akangba aga. 

2Ala hunda lo, atene: “Tene na e, na iri ti zo wa laa mo yeke sara aye so? Zo wa 
laa amu lege na mo ti sara ni, zo wa?” 

3Lo kiri tënë na ala, lo tene: “Mbi nga, mbi yeke hunda ala na mbeni tënë: 

4Zo wa laa atokua Jean ti batize azo? Nzapa wala azo?” 

5Azo ni agbu li ti ala si ala tene na popo ti ala: “Tongana e tene: ‘Nzapa laa atokua 
Jean’, fade lo hunda e, lo tene: ‘Ngbanga ti nyen si ala yeda na tënë ti lo pepe?’ 

6Tongana e tene: ‘Azo laa atokua lo’, fade azo ni kue ayeke bo e na têne, ngbanga 
ti so ala hinga biani atene, Jean ayeke wayanga-Nzapa.” 

7Tongaso ala tene na Jésus: “E hinga zo so atokua lo pepe.” 

8Jésus atene na ala: “Zo so amu lege na mbi ti sara aye so, mbi nga, mbi yeke di 
iri ti lo na ala pepe.” 

Toli ti asioni zo ti fango yaka ti vinye 
(Matt 21.33-46; Marc 12.1-12) 

9 Na pekoni, Jésus atene toli so na azo ni, lo tene: “Mbeni zo afâ yaka ti vinye; lo 
zia yaka ni na maboko ti azo ti fango yaka ti vinye si lo gue na mbeni kodro ti 
ninga kâ mingi. 

10So ngoi ti kongo ale ti vinye ni alingbi awe, lo tokua mbeni zo ti kua oko na 
azo ti fango yaka ni titene ala mu ti lo ale ti vinye ni aga na ni. Me azo ti fango 
yaka ni apika zo ni si ala tumba lo, maboko ti lo senge. 

11Wa ti yaka ni akiri atokua mbeni zo ti kua ti lo. Lo so nga, ala pika lo, ala sara 
kua ti mbana na lo si ala tumba lo, maboko ti lo senge. 

12Lo kiri lo tokua ota zo ni. Lo nga, ala pika lo, azia ka na tere ti lo si ala tumba 
lo. 

13Wa ti yaka ni atene na be ti lo, atene: ‘Fade mbi yeke sara tongana nyen? Mbi 
yeke tokua molenge ti mbi so mbi ye lo mingi; mbi hinga pepe, fade ala yeke 
kpe mbeto ti lo.’ 

14Me so azo ti fango yaka ni abaa molenge ni, ala tene na popo ti ala: ‘Baa, lo so 
lo yeke ga wa ti yaka ni na peko ti babâ ti lo laa! E fâ lo si yaka ni aga ti e!’ 

15Ala gbu lo, ala sigigi na lo na ya ti yaka ni si ala fâ lo.” Jésus ahunda ala, atene: 
“Fade wa ti yaka ni ayeke sara nyen na ala? 

16Fade lo yeke ga ti fâ azo ti fango yaka so si lo yeke mu yaka ni na ambeni zo 
nde.” So azo ni ama tënë so, ala tene: “Ye ni ayeke si oko pepe!” 

17 Me Jésus abaa le ti ala si lo tene na ala: “Nda ti tënë so a su na ya ti Mbeti ti 
Nzapa so atene nyen? Tënë so atene: ‘Têne so azo ti sarango da ake ni, ni laa 
akiri aga ngangu têne ti gere ti da ni.’ 

18Zo so kue ayeke ti na ndö ti têne so, fade tere ti lo ayeke kungbi. Tongana têne 
ni ati na ndö ti mbeni zo, fade ayeke nika lo nikango!” 

Lapo so azo ayeke futa na kota gbia ti Rome 
(Matt 22.15-22; Marc 12.13-17) 

19Gi na ndembe ni so, awafango-ndia na akota wayango-sandaga ayeke gi lege 
ti gbu Jésus, me ala sara mbeto ti azo ti kodro. Ala hinga so toli so lo tene so, lo 
tene gi ti kpo ala. 

20Ala to nda ti bembe ndo na tere ti Jésus. Ndani laa ala tokua ambeni zo na lo 
so asara tere ti ala tongana anzoni zo. Azo ni ague ti hunda lo na mbeni tënë 
titene na lege ti tënë ti yanga ti lo wani, lo ti na ya ti gbanda ti ala. Ala ye ti wara 
lege ti gbu lo ti zia lo na maboko ti akota zo ti kodro nga na govoronere. 

21Ala hunda lo, atene: “Wafango-ye, e hinga so mo yeke tene tënë si mo yeke fa 
ye gi na legeni mbirimbiri; mo yeke mu mbage ti zo oko pepe, me mo yeke fa 
mbirimbiri lege ti sarango ye so Nzapa aye. 

22Tene na e: Ndia amu lege na e ti futa lapo na kota gbia ti Rome, wala e futa ni 
pepe?” 

23Me Jésus ahinga mayere ti ala kue si lo tene na ala: 

24“Ala fa na mbi mbeni le ti nginza, e baa. So li ti zo wa laa? So iri ti zo wa laa na 
le ti nginza ni so?” Ala kiri tënë na lo, atene: “Ti kota gbia ti Rome.” 

25Lo tene na ala: “Ala futa na kota gbia ti Rome ye so ayeke ti lo, ala futa na 
Nzapa ye so ayeke ti Nzapa.” 

26Tongaso ala wara tënë na yanga ti lo pepe ti gbu lo ndali ni na le ti azo ni. Li ti 
ala kue akpe ndali ti tënë so lo kiri na ni na ala so si ala zi yanga oko pepe. 

Tënë ti zingongo ti akuâ 
(Matt 22.23-33; Marc 12.18-27) 

27 Ambeni sadusien aga nduru na tere ti Jésus. – Asadusien ayeke azo so atene, 
akuâ ayeke zingo pepe. – Ala hunda lo, atene: 

28 “Wafango-ye, Moïse asu ando ndia so na mbeti ndali ti e, lo tene: ‘Tongana 
mbeni zo akui si lo zia wali na peko ti lo, me zo ni adu amolenge pepe, alingbi 
ita ti lo amu wali ti wakuâ ni si lo du amolenge na ita ti lo so akui so.’ 

29Ando, ambeni ita mbarambara ayeke daa. Kozo ita ni amu wali, lo du molenge 
pepe si lo kui. 

30Use ita ni amu wali ni. 

31Na pekoni, ota ita ni amu wali ni. Ala mbarambara kue amu wali ni, ala du 
molenge pepe si ala kui. 

32Na ndani, wali ni nga akui. 

33Na lango ti zingongo ti akuâ, fade wali ni ayeke duti wali ti zo wa na popo ti 
ala so? So ala mbarambara kue amu lo ti ga wali ti ala so!” 

34Jésus akiri tënë na ala, atene: “Azo ti dunia so ayeke mu awali wala akoli, 

35me azo so Nzapa abaa ala atene, ala laa alingbi ande ti zingo na kuâ si ala duti 
na fini na ya ti dunia so ayeke ga gbanda, fade ala yeke mu koli wala wali pepe. 

36Ala lingbi nga ti kui pepe, ngbanga ti so ala yeke ga tongana a-ange. Ala yeke 
amolenge ti Nzapa, ngbanga ti so ala zingo na kuâ awe. 

37 Moïse wani afa ando polele atene, fade akuâ ayeke zingo. Biani, na ndo so lo 
tene tënë ti kete keke ti ki daa, lo iri Kota Gbia, atene: ‘Nzapa ti Abraham, Nzapa 
ti Isaac, Nzapa ti Jacob.’ ” 

38Jésus akiri atene: “Nzapa ayeke Nzapa ti akuâ pepe, me lo yeke Nzapa ti azo 
so ayeke na fini, ngbanga ti so ala kue ayeke na fini ndali ti lo.” 

39Ambeni wafango-ndia atene na lo: “Wafango-ye, tënë ti mo ayeke nzoni 
mingi.” 

40Nilaa, nzara ti kiri ti hunda lo na mbeni tënë asigigi na ya ti ala kue. 

Mesii na David 
(Matt 22.41-46; Marc 12.35-37) 

41Jésus atene na ala: “Tongana nyen si azo alingbi ti tene, Mesii ayeke molenge 
ti David so? 

42David wani asu na ya ti mbeti ti Abia, atene: ‘Kota Gbia Nzapa atene na Kota 
Gbia ti mbi, atene: Mo duti na mbage ti maboko ti mbi ti koli 

43 ngbii mbi sara titene awato ti mo aga tongana mbata na gbe ti gere ti mo si.’ 

44So David airi lo atene, Kota Gbia so, Mesii ayeke kiri ti ga molenge ti David 
tongana nyen?” 

Ala sara hange na awafango-ndia 
(Matt 23.1-36; Marc 12.38-40) 

45So gba ti azo ayeke ma Jésus, lo tene na adisiple ti lo: 

46“Ala sara hange na awafango-ndia so aye ti fono gi na ya ti kota bongo si ala 
ye titene azo abara ala na ndo so azo abongbi daa; ala ye ti duti na ya ti akozo 
ngende na ya ti ada ti sambelango Nzapa nga na ya ti amatanga. 

47Ala yeke ro aye kue ti ya ti da ti awali-mua si ala yeke sara ayongoro sambela 
titene azo abaa ala. Fade Nzapa ayeke fâ ngbanga na li ti ala ngangu ahon ti azo 
kue.” 

Luc 21 

Matabisi so mbeni wali-mua amu 
(Marc 12.41-44) 

1Na ya ti kota da ti Nzapa, Jésus abaa ndo na tere ti lo si lo baa ambeni zo ti 
mosoro so ayeke bi nginza na ya ti sanduku ti nginza. 

2Lo baa nga mbeni wali-mua so ayeke wayere mingi, lo bi akete kete le ti nginza 
use na ya ni. 

3Tongaso Jésus atene: “Mbi tene na ala taa-tënë: wali-mua so ayeke wayere so 
abi ti lo nginza ni ahon tanga ti azo kue. 

4Biani, tanga ti azo ni abi ti ala nginza so ala yeke na ye ti sarango na ni pepe; 
me ti lo, na ya ti yere ti lo, lo bi nginza so kue angba na lo ti te na kobe.” 

Jésus atene tënë ti kota da ti Nzapa so ayeke kungbi 
(Matt 24.1-2; Marc 13.1-2) 

5Ambeni zo ayeke tene tënë ti kota da ti Nzapa si ala yeke gonda pendere ti 
atêne na anzoni ye so azo amu na Nzapa si a leke na da ni. 

6Jésus atene: “Ye so ala yeke baa so, ambeni lango ayeke ga so fade têne oko 
ayeke ngba na ndö ti mba ti lo pepe; ye so kue ayeke tuku na sese.” 

Pasi na aye ti ngangu ayeke ga 
(Matt 24.3-14; Marc 13.3-13) 

7Ala hunda lo, atene: “Wafango-ye, ye ni ayeke si ande lawa? Nyen laa ayeke fa 
lango so aye so ayeke si na ni?” 

8Jésus akiri tënë, atene: “Ala sara hange si mbeni zo ahanda ala pepe! Biani, fade 
azo mingi ayeke ga na iri ti mbi si zo oko oko ayeke tene: ‘Mbi laa mbi 
yeke Mesii!’ Azo ni ayeke tene nga, atene: ‘Ngoi ni alingbi awe!’ Ala azo ti mbi, 
ala mu peko ti azo ni so pepe! 

9Tongana ala ma tënë ti bira na tënë ti wusuwusu, ala sara mbeto pepe! Biani, 
alingbi aye so asi, me so laa ayeke hunzingo ti aye kue pepe.” 

10Na pekoni, Jésus atene na ala: “Fade mbeni mara ayeke londo ti tiri na mbeni 
mara, mbeni kodro-gbia ayeke londo ti tiri na mbeni kodro-gbia; 

11sese ayeke yingi ngangu si kobela ti bubango kodro nga na kota nzara ayeke 
sara azo na ando nde nde; ambeni ye ti ziango mbeto na be ti zo na aye ti kpene 
ayeke sigigi na le ti nduzu. 

12Me kozoni si aye so kue asi, fade azo ayeke gbu ala ti sara ngangu na ala, azo 
ayeke gue na ala na ya ti ada ti sambelango Nzapa, azo ayeke bi ala na da ti 
kanga; azo ayeke gue na ala na gbe ti agbia nga na gbe ti agovoronere ndali ti 
iri ti mbi. 

13Tongaso si fade ala yeke wara lege ti tene tënë ti mbi na le ti azo kue. 

14 Ala leke na be ti ala biani ti gi be ti ala kozoni pepe ndali ti tënë so ala yeke 
tene ti gbu koko ti ala. 

15Biani, fade mbi wani, mbi yeke mu na ala tënë ti tenengo ni na ndara so awato 
ti ala alingbi pepe ti dekite na ni wala ti ke ni. 

16Ababâ ti ala, amama ti ala, a-ita ti ala, asongo ti ala na amba ti ala so ala na ala 
aye tere ayeke ka ala; a yeke fâ ambeni zo mingi na popo ti ala. 

17Azo kue ayeke ke ala ndali ti iri ti mbi. 

18Me fade mbeni kua ti li ti ala oko ayeke girisa pepe. 

19Ala gbu ngangu si fade ala soo kuâ!” 

Jésus atene tënë ti bubango gbata ti Jérusalem 
(Matt 24.15-21; Marc 13.14-19) 

20“Tongana ala baa ande aturugu angoro Jérusalem kue, ayeke nzoni ala hinga 
atene, a ga nduru ti buba gbata ni awe. 

21Tongaso, azo so ayeke na sese ti Judée, alingbi ala kpe ague na li ti ahoto; azo 
so ayeke na Jérusalem, alingbi ala sigigi na ya ni; azo so ayeke na yaka, alingbi 
ala kiri na ya ti gbata ni pepe. 

22 Biani, alango ni so ayeke duti alango so Nzapa ayeke kiri na azo peko ti aye ti 
sioni so kue ala sara si ye so kue Mbeti ti Nzapa atene tënë ni ayeke si alingbi 
na ni! 

23Ye ni ayeke duti ande ye ti mawa na awali so ayeke na ngo na ala so angba ti 
mu me na amolenge na ya ti alango ni so! Biani, fade azo ti sese ayeke baa pasi 
ahon ndoni si ngonzo ti Nzapa ayeke londo na tere ti ala! 

24Fade a yeke fâ azo ni na yongoro zeme, a yeke gbu ala ti gue na ala na ya ti 
akodro kue. Amara kue ayeke buba gbata ti Jérusalem kue ngbii ngoi ti ala 
ahunzi si.” 

Gango ti Molenge ti Zo 
(Matt 24.29-31; Marc 13.24-27) 

25 “Fade ambeni ye ti kpene ayeke sigigi na le ti lâ, na le ti nze, na le ti atongoro. 
Na ndö ti sese, fade be ti azo kue ayeke gi na nduzu, ala yeke duti gi na mbeto 
ndali ti toto ti kota ngu-ingo na amapo ni. 

26Na mbage, fade azo ayeke kui na mbeto ndali ti aye ti pasi so ayeke si na ndö 
ti dunia so, ngbanga ti so fade angangu so ayeke le ti nduzu ayeke yingi. 

27 Tongaso azo ayeke baa Molenge ti Zo so ayeke ga na ya ti mbinda na ngangu 
ti lo kue, na gonda ti lo kue. 

28Tongana aye ni so ato nda ti singo ni, ala gbu ngangu, ala mu li ti ala na nduzu, 
ngbanga ti so Nzapa aga nduru ti zi ala na ya ti pasi awe!” 

Ye so keke ti fige afa na e 
(Matt 24.32-35; Marc 13.28-31) 

29Na pekoni, Jésus atene na ala mbeni toli, lo tene: “Ala baa keke ti fige na 
ambeni keke kue! 

30Gi so afini kugbe ayeke sigigi daa, ala hinga atene, ngoi ti lungo ale ti kobe aga 
nduru awe. 

31Legeoko nga, tongana ala baa aye so asi, ayeke nzoni ala hinga atene, kodro-
gbia ti Nzapa aga nduru awe. 

32Mbi tene na ala taa-tënë: fade azo ti fadeso ayeke kui kue pepe kozoni si aye 
so kue asi. 

33Fade yayu na sese ayeke hon, me atënë ti mbi ayeke hon oko pepe.” 

Ayeke nzoni le ti ala akpengba 

34“Ala sara hange! Ala zia be ti ala kue na nyongo samba ahon ndoni na tengo 
kobe ahon ndoni pepe, ala gi be ti ala na ndö ti gigi ti ala pepe. Tongana ala sara 
hange pepe, lango ni so ayeke wara ala 

35tongana ti so gbanda ayeke gbu nyama. Biani, lango ni so ayeke si ti wara azo 
ti sese kue tongana ti so gbanda ayeke gbu nyama. 

36Tongaso ala lango pepe! Ala ngba ti sambela lakue si ala wara ngangu ti sigigi 
na ya ti aye so ayeke si ande so si ala wara lege ti luti na nduzu na dawa 
ti Molenge ti Zo.” 

37 Na kota lâ, Jésus ayeke fa ye na azo na ya ti kota da ti Nzapa; me na lakui, lo 
yeke gue ti lango na ndö ti hoto so a iri ni hoto ti a-olive. 

38Na kota ndaperere, azo ti gbata ni kue ayeke ga na tere ti lo na ya ti kota da ti 
Nzapa ti ma lo. 

Luc 22 

Amakonzi ti azuife agi lege ti fâ Jésus 
(Matt 26.1-5; Marc 14.1-2; Jean 11.45-53) 

1 Matanga ti Mapa so a sara na mama ni pepe aga nduru awe; matanga so a iri 
ni Pake. 

2Akota wayango-sandaga na awafango-ndia ayeke gi lege ti fâ Jésus; me ala sara 
mbeto ti azo ti kodro. 

Judas aye ti ka Jésus 
(Matt 26.14-16; Marc 14.10-11) 

3Tongaso Satan ali na be ti Judas so a iri lo Iskariote, mbeni disiple oko na popo 
ti adisiple baleoko na use. 

4Lo gue, lo baa akota wayango-sandaga na amakonzi ti aturugu ti batango lo si 
lo na ala ama tere na ndö ti lege so fade lo yeke ka Jésus na ala. 

5Tere ti ala anzere si ala ma tere ti mu na lo nginza. 

6Judas ayeda na ala si lo to nda ti gi nzoni lege ti ka Jésus na ala si gba ti azo ni 
ahinga tënë ni pepe. 

Jésus atokua adisiple ti leke kobe ti Pake 
(Matt 26.17-25; Marc 14.12-21; Jean 13.21-30) 

7Lango ti matanga ti Mapa so a sara na mama ni pepe asi awe, lango so alingbi 
azo afâ akete taba ndali ti matanga ti Pake. 

8 Jésus atokua Pierre na Jean; lo tene na ala: “Ala gue, aleke na e kobe ti Pake 
titene e gue, e te.” 

9Ala hunda lo, atene: “Mo ye e leke kobe ni na ndo wa?” 

10Lo tene na ala: “Na lingo ti ala na ya ti gbata ni, fade ala yeke tengbi na mbeni 
koli so ayo ta ti ngu na li ti lo. Ala mu peko ti lo na ya ti da so lo yeke li daa; 

11fade ala yeke tene na wa ti da ni, atene: ‘Wafango-ye atene na mo: ndo titene 
mbi na adisiple ti mbi, e te kobe ti Pake daa ayeke na ndo wa?’ 

12Fade lo yeke fa na ala mbeni kota kubu na nduzu so a leke ya ni awe: na ndo 
so laa ala yeke leke kobe ni daa.” 

13Adisiple ague, awara aye ni kue gi tongana ti so lo fa na ala si ala leke kobe ti 
Pake ni. 

Kobe ti Kota Gbia 
(Matt 26.26-30; Marc 14.22-26; 1 Kor 11.23-25) 

14So ngbonga ni alingbi awe, Jésus na awatokua aduti ti te kobe. 

15Lo tene na ala: “Mbi ye mingi ti te kobe ti Pake so na ala kozoni si mbi baa 
pasi! 

16Biani, mbi tene na ala: mbi yeke kiri ti te ni pepe ngbii Nzapa afa taa nda ti 
kobe ni na ya ti Kodro-gbia ti lo.” 

17Na pekoni, Jésus amu kopo ti vin, lo mu singila na Nzapa si lo tene: “Ala mu ni, 
ala kangbi na popo ti ala. 

18Biani, mbi tene na ala: fade mbi yeke kiri ti nyon ngu ti le ti vinye pepe ngbii 
kodro-gbia ti Nzapa asi.” 

19Na pekoni, lo mu mapa, lo mu singila na Nzapa, lo fâ ya ni, lo mu na ala si lo 
tene: “So ayeke tere ti mbi so mbi mu ndali ti ala. Ala sara ye so ti dabe ti ala na 
mbi.” 

20 So ala te kobe ni awe, lo mu nga kopo ti vin si lo tene: “Kopo so ayeke 
fini mbuki na lege ti mene ti mbi, mene so atuku ndali ti ala. 

21 Ala baa: zo ti kango mbi ayeke na ndo so, mbi na lo laa e yeke te kobe so! 

22Molenge ti Zo ayeke gue ti lo tongana ti so Nzapa aleke awe; me mawa na zo 
so aka lo!” 

23Adisiple ayeke hunda tere ti ala na popo ti ala ti hinga zo wa laa ayeke sara 
ande ye ni so. 

Zo wa laa ayeke kota zo ahon amba ti lo? 

24 Na pekoni, papa alondo na popo ti adisiple, ngbanga ti so ala ye ti hinga zo 
wa na popo ti ala si ayeke kota zo ahon atanga ni. 

25 Jésus atene na ala: “Agbia ti amara nde ayeke sara komandema na ndö ti 
amara ni. Azo so ayeke na komandema na ndö ti amara ni aye titene azo ni airi 
ala ‘Azo ti sarango nzoni be’. 

26 Ti ala azo ti mbi, ye ni ayeke tongaso pepe. Me ayeke nzoni zo so ayeke kota 
zo na popo ti ala ahon atanga ni kue aduti tongana kete zo ahon atanga ni kue; 
zo so ayeke na komandema, ayeke nzoni lo ga tongana zo ti sarango kua na ala. 

27 Biani, na popo ti zo so aduti ti te kobe na zo so ayeke sara kua ti kobe ni, zo 
wa laa ayeke kota zo? Ayeke lo so aduti ti te kobe so pepe? Ti mbi, mbi yeke na 
popo ti ala tongana zo so ayeke mu kobe na azo! 

28Ti ala, ala yeke azo so angba lakue na tere ti mbi na ya ti pasi ti mbi. 

29Tongana ti so Babâ amu na mbi Kodro-gbia, mbi nga, mbi yeke mu kodro-gbia 
na ala: 

30 fade mbi na ala, e yeke te si e yeke nyon na ya ti Kodro-gbia ti mbi si ala yeke 
duti na ndö ti ambata ti gbia ti fâ ngbanga ti amara baleoko na use ti Israel.” 

Fade Pierre ayeke bere tënë ti Jésus 
(Matt 26.31-35; Marc 14.27-31; Jean 13.36-38) 

31Jésus atene: “Simon, Simon, Satan ahunda ti yengere ala tongana ti so zo ayeke 
yengere ale ti kobe. 

32Me mbi sambela ngbanga ti mo si mabe ti mo ati pepe. Tongana mo kiri ande 
na mbage ti mbi, ayeke nzoni mo sara titene a-ita ti mo akpengba.” 

33Pierre atene na lo: “Kota Gbia, ataa na da ti kanga, mbi na mo, e yeke gue; ataa 
ti kuâ ni, mbi na mo, e yeke kui!” 

34Jésus atene na lo: “Pierre, mbi tene na mo: kozo titene koli-kondo atoto, fade 
mo yeke bere fani ota mo tene, mo hinga mbi pepe.” 

Tënë ti bozo ti nginza, bozo ti kobe na yongoro zeme 

35 Jésus atene na ala: “So lani mbi tokua ala si ala gue na bozo ti nginza pepe, na 
bozo ti kobe pepe, na poro pepe so, mbeni ye atia ala?” Ala kiri tënë na lo, atene: 
“Ye oko atia e pepe.” 

36Lo tene na ala: “Ti fadeso, zo so ayeke na bozo ti nginza, ayeke nzoni lo mu ni 
biani; zo so ayeke na bozo ti kobe, lo mu nga ni; zo so ayeke na yongoro zeme 
pepe, lo ka kota bongo ti lo ti vo na ni. 

37 Mbi tene na ala: ayeke nzoni ye ni asi alingbi na tënë so a su na ya ti Mbeti ti 
Nzapa na ndö ti mbi, atene: ‘A diko lo na popo ti azo ti fango zo.’ Biani, tënë so 
atene na ndö ti mbi so, ye ni ayeke si ande alingbi na ni.” 

38Adisiple atene na lo: “Kota Gbia, baa yongoro zeme use laa.” Lo kiri tënë na 
ala, lo tene: “Alingbi awe.” 

Jésus asambela na hoto ti a-olive 
(Matt 26.36-46; Marc 14.32-42) 

39Jésus asigigi si lo gue na hoto ti a-olive tongana ti so lo yeke sara lakue; 
adisiple ti lo amu peko ti lo. 

40So lo si kâ awe, lo tene na ala: “Ala sambela si ye ti tarango be ahon ndö ti ala 
pepe.” 

41Na pekoni, lo londo na tere ti ala, lo gue yongoro alingbi na ndo so tongana zo 
abi têne, ati daa. Lo kuku na sese, lo sambela, 

42lo tene: “Babâ, tongana mo ye, ayeke nzoni mo zi kopo ti pasi so na tere ti mbi. 
Me mbi ye pepe titene mo sara ye so be ti mbi aye, me mo sara gi ye so be ti mo 
aye.”  

[43Tongaso mbeni ange alondo na yayu asi na lo ti mu ngangu na be ti Jésus. 

44So mbeto angba ti sara lo ahon ndoni, lo kiri lo sambela Nzapa ngangu. Gbiki 
asigigi na tere ti lo tongana angbongboro mene si ayeke yuru na sese.] 

45So lo sambela awe, lo londo si lo ga na mbage ti adisiple; lo wara ala na lango 
ndali ti so vundu asara ala. 

46Lo tene na ala: “Ala lango ngbanga ti nyen? Ala londo asambela si ye ti tarango 
be ahon ndö ti ala pepe.” 

Azo agbu Jésus 
(Matt 26.47-56; Marc 14.43-50; Jean 18.3-11) 

47So Jésus angba ti tene tënë, gba ti azo asi. Mbeni oko ti adisiple baleoko na use 
so a iri lo Judas ayeke tambula na li ni; lo ga nduru na Jésus si asu ngbangba ti 
lo. 

48Jésus atene na lo: “Judas, na lege ti sungo ngbangba si mo yeke ka Molenge ti 
Zo?” 

49Azo so ayeke na tere ti Jésus abaa ye so azo ni aye ti sara na lo si ala hunda lo, 
atene: “Kota Gbia, alingbi e de ala na yongoro zeme?” 

50Mbeni oko na popo ti ala ade zo ti kua ti kota wayango-sandaga si afâ mê ti lo 
ti mbage ti koli. 

51Me Jésus atene: “Ala zia! Alingbi awe!” Lo ndu mê ti koli ni si mê ti lo ni akiri 
aga nzoni. 

52Na pekoni, Jésus atene na akota wayango-sandaga, amakonzi ti aturugu ti 
kota da ti Nzapa na akangba so aga ti gbu lo, lo tene: “Ala ga na ayongoro zeme 
na akeke ti gbu mbi, mo baa mo tene, mbi yeke zo ti nzi! 

53 Lakue mbi yeke na popo ti ala na ya ti kota da ti Nzapa, me ala gbu mbi pepe. 
Biani, so ayeke ngbonga ti ala si ayeke nga ngbonga ti komandema ti vukongo 
ndo.” 

Pierre abere tënë ti Jésus 
(Matt 26.57-58, 69-75; Marc 14.53-54, 66-72; Jean 18.12-18, 25-27) 

54Ala gbu Jésus si ala gue na lo na ya ti da ti kota wayango-sandaga. Pierre ague 
na peko ti ala, me lo gue nduru nduru pepe. 

55Azo asara wâ na ya ti gbagba ni si ala yeke duti na tere ni; Pierre aga aduti na 
popo ti ala. 

56Mbeni wali so ayeke sara kua kâ abaa lo so lo duti na tere ti wâ ni. Wali ni 
abaa le ti lo ngbii si atene: “Koli so nga ayeke zo ti lo!” 

57Me Pierre abere, atene: “Wali, mbi hinga lo pepe.” 

58Kete na pekoni, mbeni koli abaa Pierre si atene na lo: “Mo nga, mo yeke mbeni 
zo ti Jésus!” Me Pierre atene: “Mbi yeke ti mbi zo ti lo pepe!” 

59Ngbonga oko na pekoni, mbeni zo nde akiri atene: “Taa-tënë, lo so nga lo yeke 
mbeni zo ti lo si lo yeke nga zo ti Galile!” 

60Pierre akiri tënë na lo, atene: “Mbi gi li ti mbi na tënë ti mo ni gbaa!” Gi so tënë 
angba na yanga ti lo, koli-kondo atoto. 

61Kota Gbia abaa ndo na peko, lo baa le ti Pierre si Pierre adabe ti lo na tënë so 
Kota Gbia atene: “Laso, kozo titene koli-kondo atoto, fade mo yeke bere tënë ti 
mbi fani ota.” 

62Pierre asigigi si lo toto ngangu mingi. 

Azo azonga Jésus si ala pika lo 
(Matt 26.67-68; Marc 14.65) 

63Azo so ayeke bata Jésus ahe lo si ala pika nga lo. 

64Ala kanga le ti lo na bongo si ala hunda lo, atene: “Sara tongana wayanga-
Nzapa! Zo wa laa apika mo?” 

65Ala zonga lo na ambeni gba ti zonga. 

Jésus na gbe ti azo ti Kota Bongbi ti Fango Ngbanga 

(Matt 26.59-66; Marc 14.55-64; Jean 18.19-24) 

66So ndo ahan awe, akangba ti azuife na akota wayango-sandaga na awafango-
ndia abongbi tere ti ala. Ala mu Jésus ague na lo na gbe ti azo ti Kota Bongbi ti 
Fango Ngbanga ti ala. 

67Ala hunda lo, atene: “Tongana mo yeke Mesii, tene na e.” Lo kiri tënë na ala: 
“Tongana mbi tene na ala, ala yeke ma na be pepe. 

68Tongana mbi hunda ala na mbeni tënë, ala yeke kiri peko ni na mbi pepe. 

69 Me ti londo na ndembe so ti gue na ni, fade Molenge ti Zo ayeke duti na tere 
ti Nzapa so ngangu ti lo ahon angangu kue; lo yeke duti na mbage ti maboko ti 
lo ti koli.” 

70Ala kue atene: “So ti tene mo yeke Molenge ti Nzapa?” Lo kiri tënë na ala: 
“Tënë ni laa ala wani atene so: mbi yeke lo.” 

71Ala tene: “E yeke kiri ti hunda mbeni tënë ngbanga ti nyen? E wani e ma tënë 
ni na yanga ti lo wani awe!” 

Luc 23 

A gue na Jésus na gbe ti Pilate 
(Matt 27.1-2, 11-14; Marc 15.1-5; Jean 18.28-38) 

1Azo ni kue alondo si ala gue na Jésus na gbe ti Pilate. 

2Ala to nda ti bi tënë na li ti lo, atene: “E wara koli so, lo yeke pusu azo ti mara 
ti e ti sara wusuwusu, lo yeke kanga lege na ala titene ala futa lapo na kota gbia 
ti Rome; lo tene nga, ni wani, ni yeke Mesii, ni yeke gbia.” 

3Pilate ahunda lo, atene: “Mo yeke gbia ti azuife?” Jésus akiri tënë na lo, atene: 
“Gi tënë ni laa mo tene awe so.” 

4Pilate atene na akota wayango-sandaga na gba ti azo ni, atene: “Mbi wara ti 
mbi mbeni tënë oko pepe ti fâ ngbanga na li ti koli so ndali ni.” 

5Me ala luti na ndö ti tënë ti ala, atene: “Lo yeke pusu azo ti kodro ti sara 
wusuwusu na lege ti fango ye ti lo so lo yeke fa na azo ti sese ti Judée kue. Lo 
londo na Galile si lo yeke fa ye na azo ngbii asi na ndo so.” 

Azo ague na Jésus na gbe ti Herode 

6So Pilate ama tënë so, lo hunda ndo, lo tene: “Koli so ayeke zo ti Galile?” 

7So lo ma a tene, lo yeke zo ti sese so Herode ayeke sara komandema na ndö ni, 
lo tokua lo na Herode so ayeke nga na ndembe ni so na Jérusalem. 

8So Herode abaa Jésus, be ti lo anzere mingi, ngbanga ti so lango mingi, lo yeke 
na nzara ti baa lo. Lo ye ti baa Jésus ngbanga ti atënë so azo ayeke tene na ndö 
ti lo; lo yeke ku fade ti baa Jésus na sarango mbeni ye ti kpene. 

9Lo hunda Jésus na atënë mingi mingi, me Jésus akiri tënë oko pepe. 

10Akota wayango-sandaga na awafango-ndia ayeke daa, ala yeke tene tënë na 
ngangu ti bi atënë na li ti lo. 

11Herode na aturugu ti lo ahe Jésus na ngia si ala sara lo tongana buba zo. Ala 
yu na lo mbeni bongo so aza zango si ala kiri atokua lo na Pilate. 

12Na lango ni so, songo aga na popo ti Herode na Pilate; kozoni ala ye tere pepe. 

A fâ ngbanga ti kuâ na li ti Jésus 
(Matt 27.15-26; Marc 15.6-15; Jean 18.39–19.16) 

13Pilate airi akota wayango-sandaga, amakonzi na azo ti kodro 

14si lo tene na ala: “Ala ga na mbi koli so, ngbanga ti so ala tene, lo yeke pusu 
azo ti kodro ti sara wusuwusu. Ala baa, mbi hunda lo na le ti ala kue na ndö ti 
asioni tënë so ala bi na li ti lo, me mbi baa ti mbi sioni ye oko so alingbi ti fâ 
ngbanga na li ti lo ndali ni pepe. 

15Herode nga awara tënë na li ti lo pepe, ndani laa lo kiri lo tokua lo na e so. 
Tongaso, koli so asara mbeni ye so alingbi ti fâ lo ndali ni pepe. 

16Fade mbi yeke mu yanga titene a pika gi lo pikango si mbi zi lo.”  

[17Lakue na matanga ti Pake, Pilate ayeke zi mbeni zo ti kanga oko na azo ti 
kodro ni.] 

18Me azo ni kue adekongo, atene: “Fâ koli so! Mo zi na e Barabas!” 

19– A kanga Barabas ndali ti mbeni wusuwusu so alondo na ya ti gbata ni nga 
ndali ti fango zo. – 

20Pilate akiri ahunda azo ni, ngbanga ti so lo ye ti zi Jésus. 

21Me azo ni adekongo, atene: “Fâ lo na ndö ti keke ti kroa! Fâ lo na ndö ti keke 
ti kroa!” 

22Ti fani ota ni, lo hunda ala, lo tene: “Me sioni ye ti nyen laa koli so asara? Mbi 
wara mbeni tënë na li ti lo so alingbi ti fâ lo ndali ni pepe. Fade mbi yeke mu 
yanga titene a pika gi lo pikango si mbi zi lo.” 

23Me ala ngba gi na ndö ti tënë ni si ala yeke dekongo titene lo fâ gi Jésus fango 
na ndö ti keke ti kroa; dekongo ti ala ni ahon ndö ti lo. 

24Nilaa Pilate amu yanga titene a sara ye so ala hunda. 

25Lo zi koli so ayeke na da ti kanga ndali ti wusuwusu na fango zo, lo so azo ni 
ahunda titene a zi lo so. Ti Jésus, Pilate amu lo na ala titene ala sara ye ti be ti 
ala na lo. 

A kanga Jésus na ndö ti keke ti kroa 
(Matt 27.32-44; Marc 15.21-32; Jean 19.17-27) 

26So ala mu Jésus si ala yeke gue na lo, ala tengbi na mbeni koli so azo ahinga lo 
na iri ti Simon, zo ti kodro ti Sirene; lo londo na yaka si lo yeke kiri na kodro. 
Ala gbu lo si ala zia keke ti kroa ni na ndö ti go ti lo titene lo yo ni, lo gue na ni 
na peko ti Jésus. 

27Azo gbani gbani ayeke mu peko ti Jésus; ambeni wali nga ayeke na popo ti azo 
ni. Ala zia maboko na ndö ti go ti ala si ala yeke toto ndali ti lo. 

28Jésus abaa ndo na mbage ti ala si lo tene na ala: “Awali ti Jérusalem, ala toto 
ndali ti mbi pepe! Me ala toto ndali ti ala wani na amolenge ti ala, 

29ngbanga ti so alango ayeke si ande so fade azo ayeke tene: ‘Ti ala nzoni, ala 
awali so ayeke awali ti dungo ni pepe, na ala so adu ya ti ala pepe, na ala so 
molenge anyon me ti ala laoko pepe!’ 

30 Tongaso na ya ti alango ni so, fade azo ayeke tene na akota hoto: ‘Ala ti na 
ndö ti e!’ Ala yeke tene nga na akete hoto: ‘Ala honde e!’ 

31Tongana azo asara tongaso na fini keke, fade ti holengo keke ayeke duti 
tongana nyen?” 

32Azo amu nga ambeni koli use so ayeke asioni zo, ague na ala ti fâ ala legeoko 
na Jésus. 

33 So ala si na ndo so a iri ni “Ndo-ti-abio-ti-li”, ala kanga Jésus na ndö ti mbeni 
keke ti kroa si ala kanga nga asioni zo use so na ndö ti ambeni keke ti kroa, 
mbeni na mbage ti maboko ti lo ti koli, mbeni na mbage ti maboko ti lo ti wali. 

34 Jésus atene: “Babâ, zi tënë na li ti ala, ngbanga ti so ala hinga ye so ala yeke 
sara pepe.” Ala bi dee titene ala kangbi ya ti bongo ti lo na popo ti ala. 

35 Azo ni aluti kâ si ala yeke baa ndo. Amakonzi ti azuife ayeke he lo, atene: “Lo 
soo ambeni zo na kuâ. Tongana lo yeke Mesii so Nzapa asoro lo biani, ayeke 
nzoni lo soo tere ti lo wani na kuâ fadeso!” 

36 Aturugu nga ayeke he lo; ala ga nduru, ala mu na lo kpingo vin si ala tene: 

37“Tongana mo yeke gbia ti azuife, soo tere ti mo wani na kuâ e baa!” 

38Na li ti keke ti kroa ni ala su mbeni mbeti atene: “So gbia ti azuife laa!” 

39Mbeni oko ti asioni zo so a kanga ala na ndö ti keke ti kroa azonga Jésus, atene: 
“Mo yeke Mesii pepe? Mo soo tere ti mo wani na kuâ si mo soo nga e ma!” 

40Me mba ti lo ni asuku na lo, atene: “Mo kpe mbeto ti Nzapa pepe? Mo nga, mo 
yeke baa gi mara ti pasi so lo yeke baa so! 

41Ti e, ye ni ayeke na legeni, ngbanga ti so e yeke wara gi aye ti peko ti ye so e 
sara; me ti lo, lo sara mbeni ye ti sioni oko pepe.” 

42Na pekoni, lo tene: “Jésus, tongana mo kiri ande ti le-gbia, dabe ti mo na mbi!” 

43Jésus atene na lo: “Mbi tene na mo taa-tënë: gi laso, laso, mo yeke duti legeoko 
na mbi na paradi.” 

Jésus akui 
(Matt 27.45-56; Marc 15.33-41; Jean 19.28-30) 

44So bekombite aga nduru awe, ndo avuko na ya ti kodro ni kue, ngbii asi na 
ngbonga ota. 

45 Le ti lâ avuko vukongo; ridoo so a kanga na ya ti kota da ti Nzapa, ya ni asuru 
use, taa na be ni. 

46 Jésus adekongo ngangu, atene: “Babâ, mbi zia yingo ti mbi na maboko ti mo.” 
Na peko ti tënë so, Jésus akui. 

47So kapita ti aturugu ti Rome abaa ye ni tongaso, lo gonda Nzapa si lo tene: 
“Taa-tënë, koli so ayeke zo ti mbirimbiri!” 

48Gba ti azo so aga fade ti baa ye so kue asi so, so ala baa ye ni awe, ala zia 
maboko ti ala na ndö ti go ti ala si ala yeke kiri na da. 

49 Azo so kue aye Jésus, ala na awali so alondo na Galile si aga na peko ti lo, ala 
luti ti ala yongoro si ala yeke baa ye ni. 

Joseph alu kuâ ti Jésus 
(Matt 27.57-61; Marc 15.42-47; Jean 19.38-42) 

50Mbeni koli ayeke daa so iri ti lo Joseph, lo yeke mbeni zo ti kota ndo ti fango 
ngbanga, lo yeke nzoni zo si lo yeke nga zo ti mbirimbiri. 

51Ye so amba ti lo aleke na be ti ala ti sarango ni so, lo yeda na ni pepe; lo ke 
tënë ti ye so ala sara so. Lo yeke zo ti Arimate, mbeni gbata ti azuife si lo yeke 
ku ngoi so Nzapa ayeke ga ti le-gbia na ndö ti azo. 

52Lo gue, lo baa Pilate si lo hunda lo ti mu kuâ ti Jésus. 

53Lo zi kuâ ni na ndö ti keke ti kroa, lo kanga na vuru bongo si lo lu ni na ya ti 
mbeni du so a zi na ya ti têne so ade a lu zo daa pepe. 

54Lango ni so ayeke lango ti lekengo aye ndali ti lango ti matanga; lango ti 
wungo tere aga nduru awe. 

55Awali so amu peko ti Jésus, ngbene ye na Galile so aga na peko ti Joseph; ala 
baa du ti kuâ ni si ala baa nga lege so azo azia kuâ ti Jésus na ya ni. 

56 Na pekoni, ala kiri na ya ti gbata ni si ala leke ayombo na aye so azo ayeke zia 
na tere ti kuâ. Na lango ti wungo tere, ala duti ti wu tere ti ala tongana ti so atënë 
ti ndia afa. 

Luc 24 

Jésus azingo na kuâ 
(Matt 28.1-10; Marc 16.1-8; Jean 20.1-10) 

1Na kota ndaperere ti layenga, awali ni amu ayombo so ala leke ni ti zia na tere 
ti kuâ, ague na ni na du ti kuâ ti Jésus. 

2Ala baa so, têne so a kanga na yanga ti du ni, a pusu ni si a zi ni awe. 

3Ala li na ya ti du ni, me ala wara kuâ ti Kota Gbia Jésus pepe. 

4So ala ngba ti gi li ti ala na ndö ti ye so asi so, mo ye ti baa, akoli use asi, ala yu 
bongo so aza zango. 

5Mbeto agbu awali ni, ala bi le ti ala na sese si akoli use so atene na ala: 
“Ngbanga ti nyen si ala yeke gi zo so ayeke na fini na popo ti akuâ? 

6 Lo yeke na ndo so pepe, lo zingo na kuâ awe. Ala dabe ti ala na tënë so lo tene 
lani na ala na ndembe so lo de na Galile, 

7lo tene: ‘Alingbi a zia Molenge ti Zo na maboko ti azo ti sioni, ala fâ lo na ndö ti 
keke ti kroa si na lango ota ni, lo yeke zingo na kuâ.’ ” 

8Ala dabe ti ala na tënë so Jésus atene lani na ala so. 

9Ala londo na yanga ti du ti kuâ ni si ala gue, atene tënë ti aye so kue na adisiple 
baleoko na oko nga na tanga ti azo ni kue. 

10Awali ni ayeke Marie ti kodro ti Magdala, Jeanne na Marie mama ti Jacques. 
Ambeni wali so ague na ala atene nga gi tënë ni so na awatokua. 

11Me awatokua ni abaa tënë ti awali ni tongana abuba tënë si ala yeda na ni 
pepe. 

12Me Pierre akpe ague na yanga ti du ti kuâ ni; lo kuku, lo baa ya ni si lo baa gi 
akamba ti bongo ni. Na pekoni, lo kiri na ndo ti lo, li ti lo kue akpe ndali ti ye so 
asi so. 

Jésus asi na adisiple use na lege ti Emaus 
(Marc 16.12-13) 

13Gi na lango ni so, adisiple use amu lege ti gue na mbeni kete kodro so iri ni 
Emaus. Ti londo na Jérusalem ti gue na Emaus, zo ayeke tambula na ya ti 
ngbonga use. 

14Ala yeke tene tënë na ndö ti aye so kue asi so. 

15So ala ngba ti tene tënë ni si zo oko oko ayeke fa tënë ti be ti lo na ndö ni, Jésus 
wani asi na popo ti ala si lo na ala ayeke tambula. 

16Ala baa lo, me mbeni ye akanga lege na ala ti hinga lo. 

17Jésus ahunda ala, atene: “Tënë ti nyen laa ala yeke tene si ala yeke tambula na 
ni so?” Tongaso ala luti, vundu agbu ala kue. 

18Mbeni oko so iri ti lo ayeke Kleopas atene na lo: “Ye so asi na ya ti alango so, 
gi mo oko na popo ti azo ti Jérusalem laa mo ma tënë ni pepe?” 

19Lo hunda ala, lo tene: “Ye ni ayeke nyen?” Ala kiri tënë na lo: “Ye so asi na 
Jésus, zo ti Nazaret so! Lo yeke mbeni ngangu wayanga-Nzapa na lege ti akota 
ye so lo sara na atënë so lo fa; lo fa ni na dawa ti Nzapa nga na dawa ti azo kue. 

20Akota wayango-sandaga na amakonzi ti e amu lo, aka lo titene a fâ ngbanga ti 
kuâ na li ti lo si a fâ lo na ndö ti keke ti kroa. 

21Ti e, e zia be ti e ti ku e tene, lo laa lo yeke zi ande Israel na gbe ti ngbaa. Me 
na ndö ni kue, aye ni asi asara fadeso lango ota awe. 

22Ambeni wali so ayeke na popo ti e aga atene mbeni tënë so e hinga li ti e daa 
pepe. Na kota ndaperere, ala gue na yanga ti du ti kuâ ni, 

23me ala wara kuâ ni pepe. Ala kiri atene na e atene, a-ange asi na ala si a-ange 
ni atene na ala atene, Jésus ayeke na fini! 

24Ambeni mba ti e ague na yanga ti du ti kuâ ni si ala baa so ye ni ayeke gi 
tongana ti so awali ni atene so; me ala baa Jésus pepe.” 

25Tongaso Jésus atene na ala: “Ala azo so li ti ala ayeke daa pepe so, tënë so kue 
awayanga-Nzapa atene ando so, ala ma na be na ni hio pepe! 

26Alingbi fade titene Mesii abaa pasi kozoni si lo li na ya ti gonda ti lo pepe?” 

27Na pekoni, Jésus ato nda ti fa na ala nda ti tënë so ando awayanga-Nzapa kue 
atene na ndö ti lo na ya ti Mbeti ti Nzapa, ti londo na Moïse ngbii asi na 
awayanga-Nzapa kue. 

28So ala ga nduru na kete kodro so ala yeke gue daa, Jésus asara, mo baa mo 
tene, lo yeke hon ti gue. 

29Me ala gbanzi lo, atene: “Mo ngba na e ge, ngbanga ti so lâ aga nduru ti kui si 
ndo ato nda ti vuko.” Lo li na ya ti da si lo ngba na ala. 

30So lo na ala aduti ti te kobe, lo mu mapa, lo mu singila na Nzapa; na pekoni, lo 
fâ ya ni si lo mu na ala. 

31Tongaso le ti ala azi si ala hinga lo. Na pekoni, lo girisa na le ti ala 

32si ala tene na popo ti ala: “So lo yeke tene tënë na e na lege si lo yeke fa nga na 
e nda ti tënë ti Mbeti ti Nzapa so, be ti e ayeke kporo fade na ya ni kâ pepe?” 

33Gi hio tongaso, ala londo si ala kiri na Jérusalem. Ala wara adisiple baleoko na 
oko na tanga ti azo ni so abongbi kâ. 

34Azo ni atene na ala: “Taa-tënë, Kota Gbia azingo na kuâ awe! Lo si na Simon!” 

35Adisiple use so atene tënë ti ye so asi na ala na lege so. Ala fa nga lege so ala 
hinga Jésus na ni, na ndembe so lo fâ ya ti mapa si lo mu na ala. 

Jésus asi na adisiple ti lo 
(Matt 28.16-20; Marc 16.14-18; Jean 20.19-23; Awat 1.6-8) 

36So ala ngba ti tene tënë so, Jésus wani asi, lo luti na popo ti ala si lo tene na 
ala: “Siriri aduti na ala!” 

37Mbeto agbu ala si tere ti ala ayeke do; ala baa ti ala atene, mbeni toro laa ala 
baa lo so. 

38Jésus ahunda ala, atene: “Ala yeke gi be ti ala ngbanga ti nyen? Ala yeke dekite 
na be ti ala ngbanga ti nyen? 

39Ala baa maboko ti mbi na gere ti mbi: so taa mbi laa! Ala ndu tere ti mbi abaa! 
Toro ayeke na tere wala na bio pepe tongana ti so ala baa mbi yeke na ni so!”  

[40So lo yeke tene tënë ni, lo fa na ala maboko ti lo na gere ti lo.] 

41Be ti ala asi na ngia, ye so asara si ala ngba ti dekite, li ti ala kue akpe. Tongaso 
Jésus ahunda ala, atene: “Ala yeke na mbeni ye ti tengo ni na ndo so?” 

42Ala ga na lo mbeni nduru zongo susu. 

43Lo mu ni si lo te ni na le ti ala. 

44Na pekoni, lo tene na ala: “Na ndembe so mbi de na popo ti ala, mbi tene na 
ala, mbi tene: ayeke nzoni atënë so kue a su na ndö ti mbi na ya ti mbeti ti Ndia 
ti Moïse, ti awayanga-Nzapa na ti Abia, aye ni asi alingbi na ni.” 

45Tongaso lo sara si hingango ndo ti ala azi ti hinga nda ti Mbeti ti Nzapa. 

46Lo tene na ala: “A su na ya ti Mbeti ti Nzapa, atene: Fade Mesii ayeke baa pasi 
si na lango ota ni, lo yeke zingo na kuâ. 

47Na iri ti lo, fade azo ayeke fa Nzoni Tënë na amara kue, ti to nda ni na 
Jérusalem. Ala yeke tene na azo titene ala zia ngbene lege ti sarango ye ti ala, 
ala kiri na Nzapa si fade Nzapa azi siokpari na li ti ala. 

48Ti ala, ala yeke azo so abaa aye ni na le ti ala awe. 

49 Ti mbi, fade mbi yeke tokua na ndö ti ala ye so Babâ ti mbi amu zendo ni. Ti 
ala, ala ngba na ya ti gbata ni ngbii ala wara ngangu so alondo na nduzu.” 

Jésus akiri na yayu 
(Matt 16.19-20; Awat 1.9-11) 

50 Na pekoni, Jésus amu ala, ague na ala nduru na Betanii, lo yo maboko ti lo na 
nduzu si lo sara tufa na ndö ti ala. 

51So lo ngba ti sara tufa na ndö ti ala, lo londo na tere ti ala, lo hon si a mu lo, a 
gue na lo na yayu. 

52Ti adisiple, ala voro lo; na pekoni ala kiri na Jérusalem, be ti ala asi na kota 
ngia. 

53Lakue, ala yeke na ya ti kota da ti Nzapa si ala yeke sepela Nzapa. 

Jean 

Jean 1 

Jésus ayeke Tënë ti Nzapa 

1Na tongo nda ni, Tënë ayeke daa; Tënë ni ayeke na tere ti Nzapa si Tënë ni 
ayeke Nzapa. 

2 Na tongo nda ni, Tënë ayeke na tere ti Nzapa. 

3 Na lege ti lo laa aye kue abaa gigi, mbeni ye so abaa gigi na mbeni lege nde 
ayeke daa pepe. 

4Fini ayeke na ya ti lo si fini ni ayeke lumiere ndali ti azo. 

5Lumiere aza na ya ti vukongo ndo si vukongo ndo ahon ndö ti lo pepe. 

6 Nzapa atokua mbeni zo, iri ti lo Jean. 

7Lo ga ti fa peko ti ye so lo hinga na ndö ti lumiere, tongaso si azo kue ama na 
be na lege ti lo. 

8Jean laa ayeke lumiere ni pepe, me lo ga ti fa peko ti ye so lo hinga na ndö ti 
lumiere. 

9Tënë ni ayeke taa lumiere so aga na ndö ti dunia so; lo za si zo oko oko abaa 
ndo polele. 

10Tënë ni ayeke na dunia so. Na lege ti lo laa dunia abaa gigi, me azo ti dunia 
ahinga lo pepe. 

11Lo ga na taa kodro ti lo, me azo ti kodro ti lo ayamba lo pepe. 

12 Me azo so kue ayamba lo si ama na be na lo, lo mu na ala lege ti ga amolenge 
ti Nzapa. 

13Ala ga amolenge ti Nzapa na lege so Nzapa laa adu ala, me na lege ti dungo so 
zo adu na ni pepe wala na lege so be ti zo aye pepe. 

14 Tënë ni aga zo si lo duti na popo ti e, nzoni be na taa-tënë ti lo ahon ndoni. E 
baa gonda ti lo, gonda so Babâ amu na oko Molenge ti lo. 

15Jean afa peko ti ye so lo hinga na ndö ti lo; lo dekongo, lo tene: “Lo laa mbi 
tene tënë ti lo ando, mbi tene: ‘Mbeni zo ayeke ga na peko ti mbi, lo yeke kota 
ahon mbi, ngbanga ti so lo yeke daa kozo ti mbi.’ ” 

16Biani, anzoni ye asi singo na lo, e kue, e wara ni na lege ti nzoni be ti lo na 
peko ti tere, na peko ti tere. 

17 Nzapa amu ando Ndia na e na lege ti Moïse, me nzoni be na taa-tënë aga na 
lege ti Jésus Christ. 

18Zo ade ti baa Nzapa laoko pepe; me gi oko Molenge ni so ayeke Nzapa si lo 
yeke nduru na tere ti Nzapa Babâ, lo laa lo fa Nzapa na azo titene ala hinga lo. 

Tënë so Jean-Baptiste atene na ndö ti Jésus 
(Matt 3.1-12; Marc 1.1-8; Luc 3.1-18) 

19Amakonzi ti azuife ti Jérusalem airi awayango-sandaga na azo ti mara ti Lévi 
si atokua ala na Jean, ti hunda lo, atene: “Mo yeke zo wa?” 

20Jean atene tënë na ala polele, lo bere pepe, lo tene: “Mbi yeke ti mbi Mesii 
pepe.” 

21 Ala kiri ahunda lo, atene: “Mo yeke ti mo zo wa? Mo yeke Élie?” Jean akiri tënë 
na ala: “Mbi yeke Élie pepe.” Ala hunda lo, atene: “Mo yeke Wayanga-Nzapa ni?” 
Jean akiri tënë: “Mbi yeke lo pepe!” 

22Tongaso ala hunda lo, atene: “Mo yeke ti mo zo wa? E hunda tënë so titene e 
kiri na peko ni na azo so atokua e. Ti be ti mo wani, mo yeke zo wa?” 

23 Jean akiri tënë na ala: “Mbi yeke zo so ayeke dekongo na benyama, atene: ‘Ala 
sara si lege ti Kota Gbia aluti mbirimbiri!’ ” 

– Tënë so wayanga-Nzapa Ésaïe atene ando laa. 

24 Afarizien ayeke nga na popo ti azo so a tokua ala na Jean so. 

25Ala hunda lo, atene: “So mo yeke Mesii pepe, mo yeke Élie pepe, mo yeke 
Wayanga-Nzapa pepe, ka mo yeke batize azo ngbanga ti nyen?” 

26Jean akiri tënë na ala: “Mbi yeke batize ala na ngu; me mbeni zo ayeke na popo 
ti ala so ala hinga lo pepe. 

27Lo yeke ga na peko ti mbi, mbi kpa zo ti zi akamba ti poro ti gere ti lo pepe.” 

28Aye so kue asi na kete kodro ti Betanii, na mbage ti ngu ti Jourdain, na ndo so 
Jean ayeke batize azo daa. 

Jésus ayeke Kete Taba ti Nzapa 

29 Lango oko na pekoni, Jean abaa Jésus so ayeke ga na mbage ti lo si lo tene: 
“Baa, Kete Taba ti Nzapa so ayeke zi siokpari na li ti azo ti dunia laa! 

30Lo laa mbi tene tënë ti lo lani, mbi tene: ‘Mbeni zo ayeke ga na peko ti mbi, lo 
yeke kota ahon mbi, ngbanga ti so lo yeke daa kozo ti mbi.’ 

31Mbi hinga ti mbi lo kozoni pepe, me mbi ga ti batize azo na ngu ti sara si azo 
ti Israel ahinga lo.” 

32 Jean afa na azo peko ti ye so lo baa si lo tene: “Mbi baa Yingo alondo na yayu 
tongana mbipa azu si aduti na ndö ti lo. 

33Mbi hinga ti mbi lo kozoni pepe, me lo so atokua mbi ti batize azo na ngu, lo 
tene: ‘Zo so mo yeke baa ande Yingo azu si aduti na ndö ti lo, lo laa lo yeke batize 
azo na Yingo-Vuru.’ 

34Mbi Jean, mbi baa ye so, nilaa mbi tene na azo kue, mbi tene: koli so ayeke 
Molenge ti Nzapa.” 

Akozo disiple ti Jésus 

35Lango oko na pekoni, Jean angba gi na oko ndo ni so, lo na adisiple ti lo use. 

36Lo baa Jésus na hongo ni si lo tene: “Baa, Kete Taba ti Nzapa laa!” 

37Adisiple ti Jean use ama tënë so si ala mu peko ti Jésus. 

38Jésus abaa ndo na peko; lo baa so ala yeke mu peko ti lo, lo hunda ala, lo tene: 
“Ala yeke gi nyen?” Ala kiri tënë na lo, atene: “Rabi, mo yeke lango na ndo wa?” 
– Nda ti Rabi ni atene “Wafango-ye”. – 

39Jésus akiri tënë na ala, atene: “Ala ga abaa!” Tongaso ala gue si ala baa ndo so 
Jésus ayeke lango daa. Ala ngba na tere ti lo na lango ni so. Andaa ngbonga aga 
nduru na ngbonga osio ti peko ti bekombite. 

40Mbeni oko ti azo use so ama tënë ti Jean si amu peko ti Jésus, ayeke André, ita 
ti Simon Pierre. 

41Kozo zo so André awara lo ayeke ita ti lo Simon; André atene na lo: “E 
wara Mesii awe.” – Nda ti Mesii atene “Christ”. – 

42Na pekoni, lo mu Simon, lo gue na lo na Jésus. Jésus abaa Simon si lo tene na 
lo: “Mo yeke Simon, molenge ti Jean; fade azo ayeke iri mo Sefas.” – Nda ti iri so 
atene “Pierre”. – 

Jésus airi Philippe na Natanael 

43Lango oko na pekoni, Jésus aleke na be ti lo ti gue na sese ti Galile. Lo tengbi 
na Philippe si lo tene na lo: “Mu peko ti mbi!” 

44Philippe ayeke zo ti Betsaida, kete kodro ti André na ti Pierre. 

45 Na pekoni, Philippe awara Natanael si lo tene na lo: “Zo so ando Moïse atene 
tënë ti lo na ya ti mbeti ti Ndia so, lo so nga awayanga-Nzapa atene tënë ti lo so, 
e wara lo awe. Zo ni ayeke Jésus, molenge ti Joseph, zo ti Nazaret.” 

46Natanael ahunda lo, atene: “Mbeni ye ti nzoni alingbi ti londo na Nazaret ti 
ga?” Philippe atene na lo: “Ga mo baa.” 

47Jésus abaa Natanael so ayeke ga na mbage ti lo si lo tene: “Baa, so mbirimbiri 
zo ti Israel laa. Lo hinga ti tene mvene pepe.” 

48Natanael ahunda Jésus, atene: “Mo hinga mbi na ndo wa?” Jésus akiri tënë na 
lo, atene: “Na ndembe so mo yeke fade na gbe ti keke ti fige, kozo titene Philippe 
airi mo, mbi baa mo.” 

49 Natanael atene na lo: “Wafango-ye, mo yeke Molenge ti Nzapa! Mo yeke gbia 
ti Israel!” 

50Jésus akiri tënë na lo, atene: “Mo ma na be, ngbanga ti so mbi tene: ‘Mbi baa 
mo na gbe ti keke ti fige so’? Fade mo yeke baa ambeni kota ye so ahon ti so!” 

51 Jésus akiri atene: “Biani, mbi tene na ala taa-tënë: fade ala yeke baa yanga ti 
yayu azi si a-ange ti Nzapa ayeke ma na nduzu si ala yeke zu na ndö ti Molenge 
ti Zo.” 

Jean 2 

Matanga ti mungo tere na kodro ti Kana 

1Lango use na pekoni, mbeni matanga ti mungo tere ti koli na wali aduti na kete 
kodro ti Kana, na sese ti Galile. Mama ti Jésus ayeke kâ. 

2A tisa nga Jésus na adisiple ti lo na matanga ni. 

3Na ndembe so vin ahunzi awe, mama ti Jésus atene na lo: “Azo ni ayeke na vin 
mbeni pepe.” 

4Jésus akiri tënë na lo, atene: “Wali, ti mo daa nyen? Ngbonga ti mbi ade alingbi 
pepe.” 

5Tongaso mama ti Jésus atene na azo ti kua ni, atene: “Ala sara ye so kue lo yeke 
hunda na ala.” 

6Kâ, ambeni kota ta ti sese omene ayeke daa. Azuife ayeke to ngu na ya ni 
ti sukula sioni na tere ti ala. Ta oko alingbi ti mu litere nduru na ngbangbo oko. 

7Jésus atene na azo ti kua ni: “Ala tuku ngu na ya ti ata ni, asi.” Ala tuku ngu na 
ya ti ata ni, asi. 

8Jésus atene na ala: “Ala to mbeni ngu ni, ague na ni na kota zo ti li ti matanga 
ni.” Ala to ngu ni, ague na ni. 

9Kota zo ti li ti matanga ni atara ngu ni, andaa aga vin awe. Lo hinga ndo so vin 
ni alondo daa si aga pepe. Me gi azo ti kua so ato ngu ni laa ahinga tënë ni. 
Tongaso lo iri koli ti mungo wali ni 

10si lo tene na lo: “Azo kue ayeke mu ka nzoni vin na azo kozoni, ala nyon alingbi 
na ala awe si na pekoni, ala mu na ala vin so ayeke nzoni kete. Me ti mo, mo bata 
nzoni vin ni ngbii asi na ndembe so!” 

11Lege so Jésus asara kozo ye ti kpene na Kana, mbeni kodro ti Galile laa. Lo fa 
gonda ti lo si adisiple ti lo ama na be na lo. 

12 Na pekoni, Jésus ague na Kapernaum, lo na mama ti lo, a-ita ti lo na adisiple 
ti lo. Ala lango kâ gi kete. 

Jésus ague na ya ti kota da ti Nzapa 
(Matt 21.12-13; Marc 11.15-17; Luc 19.45-46) 

13 Matanga ti azuife so iri ni Pake aga nduru awe, tongaso Jésus ague na 
Jérusalem. 

14 Na ya ti kota da ti Nzapa, lo wara azo ti kango abagara, ataba na ambipa; lo 
wara nga azo so aduti na tere ti meza si ala yeke sanze nginza. 

15Tongaso lo mu akamba, lo leke na fimbo si lo tumba ala na ataba ti ala na 
abagara ti ala na gigi. Lo tuku nginza ti azo ti sanzengo nginza na sese, lo kinda 
nga na sese ameza ti ala. 

16Lo tene na azo ti kango ambipa ni, lo tene: “Ala zi aye so kue, ahon na ni! Ala 
sara si da ti Babâ ti mbi aga ndo ti dengo buze pepe!” 

17 Adisiple ti lo adabe ti ala na tënë so Mbeti ti Nzapa atene: “Nzapa, fade nzara 
ti da ti mo ayeke gbi mbi tongana wâ.” 

18Amakonzi ti azuife ahunda lo, atene: “Ye ti kpene wa laa mo yeke sara ti fa na 
e so, Nzapa laa amu na mo lege ti sara ye so?” 

19 Jésus akiri tënë na ala, atene: “Ala kungbi kota da ti Nzapa so na sese, fade na 
ya ti lango ota, mbi yeke kiri ti leke ni na nduzu.” 

20Azuife ahunda lo, atene: “Kota da ti Nzapa so e sara ni na ya ti ngu baleosio na 
omene, mo tene ti mo, mo tene, mo yeke leke ni na ya ti lango ota?” 

21Andaa kota da ti Nzapa so lo yeke tene tënë ni so, ayeke tere ti lo wani. 

22Na ndembe so Jésus azingo na kuâ awe, adisiple ti lo adabe ti ala na atënë so 
lo tene na ala si ala ma na be na Mbeti ti Nzapa nga na atënë so Jésus atene. 

Jésus ahinga tënë ti be ti zo 

23So Jésus ayeke na Jérusalem, na matanga ti Pake, azo mingi abaa aye ti kpene 
so lo sara si ala ma na be na lo. 

24Me Jésus azia be ti lo na ndö ti ala pepe, ngbanga ti so lo hinga ala kue. 

25Mbeni zo alingbi ti fa peko ti tënë na Jésus na ndö ti zo pepe, ngbanga ti so lo 
hinga tënë ti be ti zo nzoni mingi. 

Jean 3 

Jésus na Nikodeme 

1Mbeni koli ayeke lani na popo ti afarizien, iri ti lo Nikodeme; lo yeke mbeni 
makonzi ti azuife. 

2Lo ga lo baa Jésus na bi si lo tene na lo: “Wafango-ye, e hinga so Nzapa laa 
atokua mo ti fa ye na e, ngbanga ti so, tongana Nzapa ayeke na zo pepe, zo ni 
alingbi ti sara aye ti kpene so mo yeke sara so pepe.” 

3Jésus akiri tënë na lo: “Biani, mbi tene na mo taa-tënë: tongana a kiri a du zo 
pepe, lo lingbi ti baa Kodro-gbia ti Nzapa pepe.” 

4Nikodeme ahunda Jésus, atene: “Zo so aga kangba awe, fade a kiri ti du lo 
tongana nyen? Lo yeke kiri ti li na ya ti mama ti lo si mama ti lo akiri adu lo?” 

5Jésus akiri tënë na lo: “Biani, mbi tene na mo taa-tënë: tongana a du zo na ngu 
na Yingo pepe, zo ni alingbi ti li na Kodro-gbia ti Nzapa pepe. 

6Zo ayeke du gi zo, Yingo ayeke du gi yingo. 

7So mbi tene na mo, mbi tene: ‘Alingbi a kiri a du ala si’ so, li ti mo akpe pepe. 

8Pupu ayeke ya na ndo so be ti lo aye; mo yeke ma ni, me mo hinga ndo so 
alondo daa, wala ndo so ayeke gue daa pepe. Ye ni ayeke tongaso na azo so 
Yingo adu ala.” 

9Nikodeme atene na Jésus: “Ye ni ayeke duti ande tongana nyen?” 

10Jésus akiri tënë na lo, atene: “Mo so azo ahinga mo tongana wafango-ye na 
Israel so, mo hinga aye so pepe? 

11Biani, mbi tene na mo taa-tënë: ye so e hinga laa e yeke fa peko ni na azo; ye 
so e baa laa e yeke tene tënë ni na azo, me ala azo, tënë so e yeke tene, ala ye ti 
ma ni pepe. 

12So mbi tene na ala tënë ti aye ti sese ge, ala yeda na ni pepe so, tongana mbi 
tene na ala tënë ti aye ti yayu, fade ala yeke yeda? 

13Zo oko ade ti ma na yayu pepe, gi Molenge ti Zo; lo laa lo londo na yayu si lo 
zu na sese. 

14 Alingbi a kanga Molenge ti Zo na nduzu na ndö ti keke, tongana ti so Moïse 
akanga ando ngbo na nduzu na benyama, 

15tongaso si azo so kue ama na be na Molenge ni ayeke na fini so angba lakue 
lakue. 

16Biani, Nzapa aye azo ti dunia so mingi si lo mu gi oko Molenge ti lo titene zo 
so ama na be na lo alingbi ti kui pepe, me lo yeke na fini so angba lakue lakue. 

17Nzapa atokua Molenge ti lo na dunia so ti fâ ngbanga na li ti azo ti dunia ni 
pepe, me ti soo ala. 

18Zo so ama na be na Molenge ni, ngbanga ayeke na li ti lo pepe; me zo so ama 
na be pepe, Nzapa afâ ngbanga na li ti lo awe, ndali ti so lo ma na be na oko 
Molenge ti Nzapa pepe. 

19Nda ti ngbanga ni ayeke so: lumiere aga na ndö ti dunia so, me azo aye tënë ti 
lumiere ni pepe; ala ye gi tënë ti vukongo ndo, ngbanga ti so ye so ala yeke sara 
ayeke sioni. 

20Zo so kue ayeke sara ye ti sioni, lo ke tënë ti lumiere; lo ye ti ga na ya ti lumiere 
pepe, ngbanga ti so lo kpe titene asioni ye so lo yeke sara asigigi polele. 

21Me zo so ayeke sara ye na lege ti taa-tënë, lo ga na ya ti lumiere. Tongaso, azo 
abaa aye so lo yeke sara si ala baa so, lo yeke ma yanga ti Nzapa.” 

Jésus na Jean 

22Na pekoni, Jésus na adisiple ti lo ague na sese ti Judée. Lo na ala aduti kâ si lo 
yeke batize azo. 

23Jean nga ayeke batize azo na Enon, nduru na Salim, ngbanga ti so ngu ayeke 
kâ mingi. Azo aga na lo si lo yeke batize ala. 

24 Biani, na ndembe ni so, a de ti bi Jean na da ti kanga pepe. 

25Andaa papa alondo na popo ti adisiple ti Jean na mbeni zuife na ndö ti tënë 
ti sukulango sioni. 

26Ala gue, awara Jean si ala tene na lo: “Wafango-ye, koli so lani mo na lo ayeke 
na mbage ti ngu ti Jourdain kâ so, lo so mo fa peko ti tënë ti lo so, baa, lo kiri lo 
yeke batize azo si azo kue ayeke gue gi na lo!” 

27Jean akiri tënë na ala: “Tongana Nzapa amu ye na zo pepe, zo ni alingbi ti wara 
ni pepe. 

28 Ala yeke lani daa si mbi tene: ‘Mbi yeke Mesii pepe, me a tokua mbi ti ga kozo 
ti lo.’ 

29Zo so ayeke na wali ayeke koli ti wali ni; me zo so lo na koli ti wali ni aye tere, 
lo yeke luti nduru na tere ti koli ni si lo yeke na ngia ti ma go ti koli ti wali ni. 
Nda ti ngia so mbi yeke na ni laa; laso ngia ni alingbi kue. 

30Alingbi lo ga kota si mbi ga ti mbi kete.” 

Zo so alondo na yayu si aga 

31“Zo so alondo na yayu si aga, lo hon azo kue; me zo so ayeke zo ti sese, lo yeke 
ti sese, lo yeke tene tënë tongana zo ti sese. Zo so alondo na yayu si aga, lo hon 
azo kue. 

32Lo yeke fa gi peko ti tënë ti aye so lo baa si lo ma; me zo oko ti yeda na tënë 
so lo yeke fa so ayeke daa pepe. 

33Zo so ayeda na tënë ti lo, lo yeke fa mbirimbiri na le ti azo so, Nzapa ayeke 
tene taa-tënë. 

34Zo so Nzapa atokua lo, lo yeke tene gi atënë ti Nzapa, ngbanga ti so Nzapa amu 
Yingo ti lo ahon ndoni na zo ni. 

35 Babâ aye Molenge ni si lo zia ye kue na maboko ti lo. 

36Zo so ama na be na Molenge ni, lo yeke na fini so angba lakue lakue; zo so ake 
ti ma na be na Molenge ni, fade lo yeke na fini so pepe, me ngonzo ti Nzapa 
angba na ndö ti lo.” 

Jean 4 

Jésus na mbeni wali ti gbata ti Samarii 

1 Afarizien ama so Jésus ayeke sara si azo mingi aga adisiple si lo yeke batize 
nga azo mingi ahon Jean. 

2Andaa Jésus wani laa ayeke batize azo pepe, me adisiple ti lo. 

3So Jésus ama tënë so azo ayeke tene na iri ti lo, lo londo na sese ti Judée si lo 
kiri na Galile. 

4Lege ti guengo na Galile ahon na ya ti gbata ti Samarii. 

5 Lo si na ya ti mbeni kete kodro ti Samarii so iri ni Sikar, nduru na yaka so Jacob 
amu na molenge ti lo Joseph. 

6Du ti ngu ti Jacob ayeke kâ. Jésus awoko na peko ti tambula si lo duti na yanga 
ti du ti ngu ni. Andaa bekombite aga nduru awe. 

7Mbeni wali ti gbata ti Samarii aga ti to ngu. Jésus atene na lo: “Mu na mbi ngu, 
mbi nyon.” 

8Andaa adisiple ti Jésus ahon ti ala na gbata ni ti vongo kobe. 

9 Wali ti Samarii ni atene na Jésus: “So tënë ti nyen! Mo so mo yeke zuife, mo 
hunda ngu ti nyongo ni na maboko ti mbi, wali ti Samarii?” Andaa azuife na azo 
ti Samarii ayeke ma ka tere pepe. 

10Jésus akiri tënë na lo: “Tongana mo hinga fade ye so Nzapa ayeke mu na zo si 
mo hinga zo so ayeke hunda ngu ti nyongo ni na maboko ti mo so, ka mo wani 
laa mo yeke hunda na lo ngu so ayeke sara titene zo angba na fini.” 

11Wali ni atene na lo: “Kota zo, mo yeke na ye ti to na ngu pepe si du ti ngu ni 
ali mingi. Mo yeke wara ngu so ayeke sara titene zo angba na fini so tongana 
nyen? 

12Kotara ti e Jacob laa azia na e du ti ngu so; lo na amolenge ti lo na anyama ti 
lo kue anyon ngu ti ya ni. Mo yeke kota, mo hon lo?” 

13Jésus akiri tënë na lo: “Zo so anyon ngu so, fade nzara ti ngu angba ti sara lo; 

14 me zo so ayeke nyon ande ngu so mbi yeke mu na lo, nzara ti ngu ayeke kiri 
ti sara lo pepe. Ngu so mbi yeke mu na lo ayeke ga li ti ngu so fini so angba lakue 
lakue ayeke sigigi daa.” 

15Wali ni atene na Jésus: “Kota zo, mu na mbi ngu so si nzara ti ngu akiri ti sara 
mbi pepe, tongaso si mbi kiri ti ga na ndo so ti to ngu pepe.” 

16Jésus atene na lo: “Gue mo iri koli ti mo, mo ga na lo.” 

17Wali ni akiri tënë na lo: “Mbi yeke na koli pepe.” Jésus atene na lo: “Biani, tënë 
so mo tene: ‘Mbi yeke na koli pepe’ so ayeke taa-tënë, 

18ngbanga ti so mo yeke ando na akoli oku; lo so mo na lo ayeke duti fadeso 
ayeke koli ti mo pepe. Tënë so mo tene na mbi so ayeke taa-tënë.” 

19Tongaso, wali ni atene na lo: “Kota zo, mbi baa so mo yeke mbeni wayanga-
Nzapa! 

20Akotara ti e avoro Nzapa na ndö ti hoto so. Me ti ala, azuife, ala tene: ‘Ndo ti 
vorongo lo ayeke gi na Jérusalem.’ ” 

21Jésus akiri tënë na lo: “Wali, mo ma tënë ti mbi: ngbonga ayeke ga so fade ala 
yeke voro Babâ na ndö ti hoto so wala na Jérusalem pepe. 

22 Ala azo ti Samarii, ala yeke voro Nzapa so ala hinga lo pepe, me e yeke voro ti 
e Nzapa so e hinga lo, ngbanga ti so ye so ayeke soo zo na kuâ alondo na mbage 
ti azuife. 

23Me mbeni ngbonga ayeke ga si ngbonga ni alingbi awe so taa zo ti vorongo 
Babâ ayeke voro lo na lege ti Yingo nga na lege ti taa-tënë. Amara ti azo ti 
vorongo Nzapa tongaso laa Babâ ayeke gi ala. 

24Nzapa ayeke Yingo; azo so ayeke voro lo, ayeke nzoni ala voro lo na lege ti 
Yingo nga na lege ti taa-tënë.” 

25Wali ni atene na lo: “Mbi hinga so Mesii so ala iri lo Christ ayeke ga. Tongana 
lo ga, fade lo yeke fa na e nda ti ye kue.” 

26Jésus akiri tënë na lo: “Mbi so mbi yeke tene tënë na mo so, mbi yeke Mesii 
ni.” 

27Na ndembe ni so, adisiple ti lo asi. So ala baa, lo yeke tene tënë na wali, li ti ala 
kue akpe. Me zo oko na popo ti ala ti hunda lo ayeke daa pepe, ti tene: “Mo ye 
nyen?” wala: “Ngbanga ti nyen laa mo yeke tene tënë na lo?” 

28Tongaso wali ni azia ta ti ngu ti lo na ndo so si lo kiri na ya ti gbata ni; lo tene 
na azo, lo tene: 

29“Ala ga abaa mbeni koli so atene na mbi tënë ti aye so kue mbi sara. Wala 
Mesii ni laa?” 

30Azo ni alondo na ya ti gbata ni si ala ga na tere ti Jésus. 

31Na ndembe so wali ni ahon, adisiple ti Jésus atene na lo: “Wafango-ye, te 
kobe!” 

32Jésus akiri tënë na ala: “Mbi yeke na mbeni kobe ti tengo ni so ala hinga pepe.” 

33Adisiple ti lo ahunda tere ti ala, atene: “Mbeni zo aga na lo kobe?” 

34Jésus atene na ala: “Kobe ti mbi ayeke ti sara ye so be ti lo so atokua mbi aye, 
ti hunzi kua so lo mu na mbi ti sarango ni. 

35Ala yeke tene: ‘Angba nze osio titene ngoi ti fango ale ti kobe ti yaka asi.’ Me 
mbi tene na ala: ala yo le ti ala na nduzu, ala baa ndo: ale ti kobe ni abe, alingbi 
titene a fâ ni awe! 

36Zo ti fango ale ti kobe ayeke wara futa ti lo fadeso si lo yeke bongbi ale ti kobe 
ni ndali ti fini so angba lakue lakue. Tongaso zo ti lungo kobe na zo ti fango ale 
ti kobe ni, ala kue awara ngia legeoko. 

37Ndani laa mato so aga taa-tënë: ‘Mbeni zo alu ale ti kobe, mbeni zo afâ ale ti 
kobe ni.’ 

38Mbi tokua ala ti fâ ale ti kobe so ala baa pasi daa pepe. Ambeni zo abaa pasi 
kozoni si ala azo ti mbi, ala li na ya ti yaka ni.” 

39Azo ti Samarii mingi ti kete ti kodro ti Sikar ama na be na Jésus ngbanga ti 
tënë so wali so atene na ala, atene: “Lo tene na mbi tënë ti aye so kue mbi sara.” 

40Tongaso azo ti Samarii asi na tere ti Jésus, ala voro lo titene lo ngba na popo 
ti ala. Jésus asara lango use na ndo so. 

41Azo so ama na be na lege ti atënë ti lo wani ahon ala so ama na be na lege ti 
atënë ti wali so. 

42Azo ni atene na wali ni: “Gi ndali ti tënë so mo tene laa e ma na be pepe, me e 
wani, e ma lo. E hinga biani so lo yeke taa Wasongo azo ti dunia so.” 

Jésus akai kobela ti molenge ti mbeni kota zo 

43Lango use na pekoni, Jésus alondo na ndo so si lo gue na Galile. 

44 Lo wani, lo tene na yanga ti lo, lo tene: “Azo ayeke ne wayanga-Nzapa na taa 
kodro ti lo pepe.” 

45 Me na singo ti lo na Galile, azo ti sese ni ayamba lo nzoni, ngbanga ti so ala 
nga, ala gue lani na matanga na Jérusalem si ala baa aye so kue Jésus asara. 

46 Jésus akiri na Kana, mbeni kete kodro ti Galile. Kâ laa lo mu lani ngu, lo sara 
si aga vin. Mbeni kota zo so ayeke sara kua na gbia kâ, molenge ti lo ayeke na 
kobela na Kapernaum. 

47So kota zo ni ama a tene, Jésus alondo na Judée asi na Galile, lo gue, lo wara 
lo. Lo voro Jésus titene lo gue, lo kai kobela na tere ti molenge ti lo so aga nduru 
ti kui. 

48Jésus atene na lo: “Tongana ala baa ye ti kpene na ye ti dongo pepe, fade ala 
yeke ma na be oko pepe!” 

49Kota zo ni atene na Jésus: “Kota Gbia, mo gue hio si, tongaso pepe molenge ti 
mbi ayeke kui.” 

50Jésus atene na lo: “Mo gue, molenge ti mo ayeke na fini.” Koli ni ayeda na tënë 
so Jésus atene na lo si lo gue. 

51So lo ngba na lege ti kiri na kodro, azo ti kua ti lo aga si ala tene na lo: “Molenge 
ti mo ayeke na fini!” 

52Kota zo ni ahunda ala, atene: “Tere ti molenge ni aga nzoni na ngbonga ti 
nyen?” Ala kiri tënë na lo: “Biri, na ngbonga oko ti peko ti bekombite si tere ti 
lo so amu wâ so ade.” 

53 Babâ ni adabe ti lo so, ayeke gi na ngbonga ni so laa Jésus atene na lo, atene: 
“Molenge ti mo ayeke na fini!” Nilaa lo na azo ti sewa ti lo kue ama na be. 

54So ayeke use ye ti kpene so Jésus asara na ndembe so lo londo na Judée si lo 
kiri na Galile. 

Jean 5 

Mbeni zo so mbage ti tere ti lo abuba 

1Na pekoni, mbeni matanga ti azuife ayeke daa si Jésus ague na Jérusalem. 

2Na Jérusalem, nduru na yanga ti gbagba ti gbata ni so iri ni Ti-ataba, mbeni ngu 
ayeke daa, iri ni na yanga ti hebro ayeke Betzata. Averanda oku ayeke na tere ti 
ngu ni. 

3Gba ti azo ti kobela alango na gbe ti averanda ni: awaziba, azo so gere ti ala 
abuba na azo so mbeni mbage ti tere ti ala abuba. [Ala yeke ku ndembe so ngu 
ni ayeke yingi, 

4ngbanga ti so na ambeni ngoi, mbeni ange ti Kota Gbia ayeke zu na ya ti ngu ni 
ti yingi ni. Zo ti kobela so ayeke zu kozo na ya ti ngu ni na peko ti so ngu ni 
ayingi, ataa kobela ti lo ni ayeke nyen, kobela ni ayeke kai.] 

5Mbeni koli ayeke kâ so lo yeke na kobela asara ngu baleota na miombe. 

6Jésus abaa lo yeke lango na sese, lo ma a tene, kobela ti lo aninga mingi si lo 
hunda lo, atene: “Mo ye tere ti mo aga nzoni?” 

7Zo ti kobela ni akiri tënë na lo, atene: “Kota Gbia, na ndembe so ngu ni ayeke 
yingi, mbeni zo ti bi mbi na ya ni ayeke daa pepe. Tongana mbi londo ti gue, 
mbeni zo ali daa kozo ti mbi awe.” 

8Jésus atene na lo: “Londo, mo mu konza ti mo, mo tambula!” 

9Gi hio tongaso, tere ti koli ni aga nzoni si lo mu konza ti lo, lo tambula. Andaa, 
lango ni so ayeke lango ti wungo tere. 

10 Tongaso azuife atene na koli so tere ti lo aga nzoni so, atene: “Laso ayeke 
lango ti wungo tere; Ndia ake na mo ti yo konza ti mo ti tambula na ni.” 

11Me koli so akiri tënë na ala, atene: “Koli so asara si tere ti mbi aga nzoni so laa 
atene na mbi, atene: ‘Mu konza ti mo, mo tambula.’ ” 

12Ala hunda lo, atene: “Zo wa laa atene na mo, atene: ‘Mu konza ti mo, mo 
tambula’ so?” 

13Koli so tere ti lo aga nzoni so ahinga lo pepe, ngbanga ti so Jésus asigigi na 
popo ti gba ti azo so ayeke kâ si lo hon ti lo. 

14Na pekoni, Jésus atengbi na koli ni na ya ti kota da ti Nzapa si lo tene na lo: 
“Tere ti mo aga nzoni fadeso awe. Kiri mo sara siokpari pepe, ngbanga ti fade 
mbeni ye ti sioni asi na mo ahon ti kozo.” 

15Koli ni ague, lo tene na amakonzi ti azuife, lo tene: “Jésus laa asara si tere ti 
mbi aga nzoni.” 

16Nilaa ala to nda ti gi Jésus na tënë, ngbanga ti so lo sara ye so na lango ti wungo 
tere. 

17Me Jésus akiri tënë na ala: “Babâ ti mbi ayeke sara kua lakue, mbi nga, mbi 
yeke sara kua.” 

18Na ndö ti tënë so, amakonzi ti azuife ayeke gi lege ngangu ti fâ Jésus, ngbanga 
ti so lo ke ti kpe ndia ti lango ti wungo tere si na ndö ni, lo kiri lo tene, Nzapa 
ayeke taa Babâ ti ni; so aye ti fa atene, lo yeke legeoko na Nzapa. 

Ngangu ti Molenge ti Nzapa 

19Jésus amu tënë si lo tene na ala: “Biani, mbi tene na ala taa-tënë: Molenge ni 
ayeke sara ye ti be ti lo wani pepe, lo yeke sara gi ye so lo baa Babâ ti lo na 
sarango ni. Ye so kue Babâ asara, Molenge ni nga ayeke sara, 

20ngbanga ti so Babâ aye Molenge ti lo si lo fa na Molenge ni aye so kue lo yeke 
sara. Fade lo yeke fa na Molenge ni ambeni ye ti sarango ni so ayeke kota ahon 
so si fade li ti ala azo, akpe. 

21Tongana ti so Babâ ayeke zingo akuâ si lo yeke mu na ala fini, Molenge nga 
ayeke mu fini na zo so be ti lo aye. 

22Babâ ayeke fâ ngbanga na li ti zo oko pepe, me lo zia fango ngbanga ni kue na 
maboko ti Molenge ni 

23si azo kue alingbi ti ne Molenge ni tongana ti so ala yeke ne Babâ. Zo so ane 
Molenge ni pepe, andaa lo so Babâ atokua lo, lo ne lo pepe. 

24“Biani, mbi tene na ala taa-tënë: zo so ama tënë ti mbi si lo ma na be na lo so 
atokua mbi, lo yeke na fini so angba lakue lakue. A yeke fâ ngbanga na li ti lo 
pepe, me lo sigigi na ya ti kuâ awe si lo yeke na fini. 

25Biani, mbi tene na ala taa-tënë: mbeni ngbonga ayeke ga si ngbonga ni alingbi 
awe so akuâ ayeke ma go ti Molenge ti Nzapa si ala so ama go ni ayeke kiri ti 
duti na fini. 

26Babâ ni ayeke na ngangu ti mu fini na zo, Molenge ni nga ayeke na ngangu ti 
mu fini na zo, ngbanga ti so Babâ amu na lo ngangu ni awe. 

27Tongaso lo mu ngangu ti fango ngbanga na Molenge ni, ngbanga ti so Molenge 
ni ayeke Molenge ti Zo. 

28Nilaa, ayeke nzoni li ti ala azo, akpe pepe, ngbanga ti so ngbonga ni ayeke ga 
so, azo so ayeke na ya ti du ti kuâ ayeke ma go ti lo 

29 si ala yeke zingo na kuâ. Azo so asara aye ti nzoni, fade ala yeke zingo na kuâ 
ti kiri ti duti na fini; me azo so asara aye ti sioni, ala yeke zingo na kuâ titene a 
fâ ngbanga na li ti ala. 

30Mbi lingbi ti sara ye ti be ti mbi wani pepe. Mbi yeke fâ ngbanga gi na lege ti 
tënë so mbi ma. Ngbanga ti mbi ayeke na legeni, ndali ti so mbi yeke gi ti sara 
ye ti be ti mbi wani pepe, me ye so be ti lo so atokua mbi aye.” 

Aye so afa ngangu ti Jésus 

31“Tongana mbi tene fade tënë na ndö ti mbi wani, ka tënë ti mbi ayeke taa-tënë 
pepe. 

32Me mbeni zo nde laa ayeke tene tënë na ndö ti mbi. Mbi hinga so, tënë so lo 
yeke tene na ndö ti mbi ayeke taa-tënë. 

33 Ala, amakonzi ti azuife, lani ala tokua azo na Jean si Jean atene na ala tënë na 
ndö ti taa-tënë. 

34Ti mbi, mbi yeke gi titene zo atene tënë na ndö ti mbi pepe; me mbi yeke tene 
tënë so si ala lingbi ti soo kuâ. 

35Jean ayeke lani tongana lamba so aza si ndo avuru. Ala azo, ala yeda ti sara 
ngia kete na gbe ti wâ ni. 

36Me ambeni ye ayeke daa so atene tënë na ndö ti mbi ahon ti Jean. Aye ni ayeke 
aye so Babâ wani amu na mbi ti sarango ni; mbi yeke sara aye ni si aye ni ayeke 
fa so Babâ laa atokua mbi. 

37 Babâ so atokua mbi ayeke tene nga tënë na ndö ti mbi. Ala de ti ma go ti lo 
laoko pepe, ala de ti baa nga le ti lo laoko pepe. 

38Tënë ti lo angba na be ti ala pepe, ngbanga ti so ala ma na be na zo so lo tokua 
lo so pepe. 

39Ala yeke gi nda ti Mbeti ti Nzapa, ngbanga ti so ala baa ti ala atene na lege ni, 
ala yeke wara fini so angba lakue lakue. Andaa gi Mbeti so laa ayeke tene tënë 
na ndö ti mbi! 

40Me ala azo, ala ye ti ga na mbi pepe ti wara taa fini. 

41“Mbi yeke gi titene azo agonda mbi pepe. 

42Me mbi hinga ala: na be ti ala, ala ye Nzapa pepe. 

43Mbi ga na iri ti Babâ ti mbi, me ala ke ti yamba mbi. Tongana mbeni zo nde 
aga fade na iri ti lo wani, ka ala yeke yamba lo! 

44Ala ye titene amba ti ala laa agonda ala si ala nga agonda amba ti ala; me gonda 
so alondo na Nzapa oko, ala ye ti gi ni pepe. Fade ala lingbi ti ma na be tongana 
nyen? 

45 Ala baa ti ala atene, mbi laa mbi yeke bi tënë na li ti ala na gbe ti Babâ? Oko 
pepe. Moïse, lo so ala zia be ti ala na ndö ti lo, lo laa lo yeke bi tënë na li ti ala. 

46 Tongana ala yeda fade na tënë ti Moïse biani, ka ala yeda nga na tënë ti mbi, 
ngbanga ti so Moïse asu mbeti na ndö ti mbi. 

47So ala yeda na tënë so lo su na mbeti pepe so, fade ala yeda na tënë ti mbi 
tongana nyen?” 

Jean 6 

Jésus amu kobe na azo saki oku 
(Matt 14.13-21; Marc 6.30-44; Luc 9.10-17) 

1Na pekoni, Jésus amu lege, lo gue na mbage ti kota ngu ti Galile, so mbeni iri ni 
Tiberiade. 

2Gba ti azo amu peko ti lo, ngbanga ti so ala baa aye ti kpene so lo sara ti kai 
kobela na tere ti azo. 

3Tongaso Jésus ague na li ti mbeni hoto; kâ, lo na adisiple ti lo aduti. 

4Andaa Pake, so ayeke matanga ti azuife, aga nduru awe. 

5So Jésus amu le ti lo na nduzu, lo baa gba ti azo ayeke ga na peko ti lo. Tongaso 
lo hunda Philippe, lo tene: “Fade e yeke wara kobe na ndo wa ti vo si alingbi na 
azo so kue?” 

6– Jésus ahunda tënë so ti tara gi be ti Philippe. Andaa lo hinga ye so lo leke na 
be ti lo ti sara. – 

7Philippe akiri tënë na lo: “Ataa e yeke na ale ti nginza ngbangbo use, so ayeke 
lingbi ande ti vo na kobe si zo oko oko awara kete ate?” 

8Mbeni disiple ti lo oko so iri ti lo André, ita ti Simon Pierre, atene: 

9 “Mbeni kete molenge-koli ayeke ge, lo yeke na asusu use na mapa oku so a 
sara na farini ti orze. Me so ayeke lingbi na azo gbani gbani so tongana nyen?” 

10Jésus atene: “Ala tene na azo ni kue ti duti.” Pere ayeke na ndo ni so mingi. 
Azo ni aduti; li ti akoli kue aga nduru na saki oku. 

11Tongaso Jésus amu amapa ni, lo mu singila na Nzapa si lo kangbi ni na azo so 
aduti. Lo kangbi nga asusu ni na ala, zo oko oko ate alingbi na nzara ti lo. 

12So ya ti azo ni asi awe, Jésus atene na adisiple ti lo: “Ala ro anduru kobe so 
angba so, ala sara si mbeni oko agirisa pepe.” 

13Adisiple aro ni si asi sakpa baleoko na use: so ayeke tanga ti amapa oku so 
azo ni ate si angba so; a sara mapa ni na farini ti orze. 

14So ala baa ye ti kpene so Jésus asara, azo ni atene: “Koli so ayeke taa Wayanga-
Nzapa, lo so azo atene tënë ti gango ti lo na dunia so!” 

15Jésus ahinga atene, azo ni aye ti ga ti mu lo na ngangu ti sara si lo ga gbia. Nilaa 
lo gboto tere ti lo, lo gue, lo duti na ndö ti hoto gi lo oko. 

Jésus atambula na le ti ngu 
(Matt 14.22-33; Marc 6.45-52) 

16Na lakui, adisiple ti Jésus ague na yanga ti kota ngu. 

17Ala ko na ya ti mbeni ngo si ala yeke fâ ngu ti gue na Kapernaum so ayeke na 
mbage ti ngu ni. Ndo avuko awe, me Jésus ade ti kiri na tere ti ala pepe. 

18Mbeni ngangu pupu aya si ayeke yingi ngu ni ngangu. 

19So ala gue na ngo ni ngbii asi kilometere oku wala omene, ala baa Jésus ayeke 
tambula na le ti ngu si lo yeke ga nduru na ngo ti ala. Mbeto agbu ala. 

20Me Jésus atene na ala: “Ala sara mbeto pepe, so mbi laa!” 

21Ala ye ti mu lo na ya ti ngo ni, me ngo ni asi na ndo so ala ye ti gue daa awe si 
agbu sese. 

Gba ti azo ayeke gi Jésus 

22Lango oko na pekoni, gba ti azo so angba na mbage ti ngu ni abaa so, gi ngo 
oko laa ayeke kâ. Ala hinga so Jésus ako na ya ti ngo legeoko na adisiple ti lo 
pepe; gi adisiple oko laa ahon. 

23Me ambeni ngo nde alondo na gbata ti Tiberiade asi na ndo so Kota Gbia amu 
mapa, lo mu singila na Nzapa si azo ate so. 

24So gba ti azo ni abaa so Jésus na adisiple ti lo ayeke kâ pepe, ala ko na ya ti 
ango ni si ala gue ti gi lo na Kapernaum. 

Jésus ayeke mapa so ayeke mu fini na zo 

25Azo ni awara Jésus na mbage ti ngu ni si ala hunda lo, atene: “Wafango-ye, mo 
si ge lawa?” 

26Jésus akiri tënë na ala: “Biani, mbi tene na ala taa-tënë: ala yeke gi mbi 
ngbanga ti aye ti kpene so ala baa so pepe, me ngbanga ti so ala te mapa ngbii 
ya ti ala asi. 

27Ayeke nzoni ala sara kua ndali ti kobe so ayeke buba pepe, me ndali ti kobe 
so ayeke ngba si ayeke mu na zo fini so angba lakue lakue. Molenge ti Zo laa 
ayeke mu ande na ala kobe ni so, ngbanga ti so Babâ, lo so lo yeke Nzapa wani 
laa amu na lo ngangu ni.” 

28Ala hunda lo, atene: “Nyen laa e lingbi ti sara tongana e ye ti sara kua ti 
Nzapa?” 

29Jésus akiri tënë na ala: “Kua so Nzapa ahunda na ala ti sarango ni ayeke ti ma 
na be na zo so lo tokua lo.” 

30Ala kiri tënë na lo, atene: “Nyen laa mo yeke sara titene e baa si e ma na be na 
mo? Ye so mo yeke sara ande ayeke nyen? 

31 Ando na benyama, akotara ti e ate mane. Mbeti ti Nzapa atene: ‘Lo mu na ala 
mapa so alondo na yayu si ala te.’ ” 

32Me Jésus akiri tënë na ala, atene: “Biani, mbi tene na ala taa-tënë: mapa so 
alondo na yayu, Moïse laa amu na ala pepe; me Babâ ti mbi laa amu na ala taa 
mapa ti yayu, 

33ndali ti so mapa ti Nzapa ayeke zo so alondo na yayu, lo zu si lo yeke mu fini 
na azo ti dunia.” 

34Ala tene na lo: “Kota Gbia, mu na e mapa ni so lakue!” 

35Jésus atene na ala: “Mbi laa mbi yeke mapa so ayeke mu fini na zo. Zo so aga 
na mbi, fade nzara ti kobe ayeke sara lo laoko pepe; zo so ama na be na mbi, 
fade nzara ti ngu ayeke sara lo laoko pepe. 

36Mbi tene na ala awe: ala baa mbi, me ala ma na be pepe. 

37Azo so kue Babâ amu ala na mbi, fade ala yeke ga na mbi; zo so aga na mbi, 
fade mbi yeke zia lo na gigi oko pepe. 

38Mbi londo na yayu, mbi ga na ndo so ti sara ye ti be ti mbi pepe, me ti sara ye 
so be ti lo so atokua mbi aye. 

39Ye so be ti lo so atokua mbi aye, ayeke so: na popo ti azo so lo mu ala na mbi, 
mbi girisa mbeni zo oko pepe, me lo ye si mbi zingo ala kue na kuâ na lango ti 
ndani. 

40Ye so be ti Babâ ti mbi aye ayeke so: zo so kue abaa Molenge ni si ama na be 
na lo, lo yeke na fini so angba lakue lakue; fade mbi, mbi yeke zingo lo na kuâ 
na lango ti ndani.” 

41Azuife ato nda ti kasa Jésus, ngbanga ti so lo tene: “Mbi yeke mapa so alondo 
na yayu si aga.” 

42 Ala hunda tere ti ala, atene: “So Jésus, molenge ti Joseph, so e hinga babâ ti lo 
na mama ti lo so laa pepe? Tongana nyen laa fadeso lo tene: ‘Mbi londo na yayu 
si mbi ga so?’” 

43Jésus akiri tënë na ala, atene: “Ala zia ti kasa ndo! 

44Tongana Babâ so atokua mbi airi mbeni zo pepe, zo ni alingbi ti ga na mbi 
pepe. Tongana zo ni aga na mbi, fade mbi yeke zingo lo na kuâ na lango ti ndani. 

45 Awayanga-Nzapa asu na mbeti, atene: ‘Fade Nzapa ayeke fa ye na azo kue.’ 
Zo so ama tënë ti Babâ si lo yeda ti manda ye so Babâ afa na lo, zo tongaso laa 
ayeke ga na mbi; 

46so ti tene pepe mbeni zo abaa Babâ awe. Gi zo so alondo na Nzapa aga, lo laa 
lo baa Babâ.” 

47Biani, mbi tene na ala taa-tënë: “Zo so ama na be, lo yeke na fini so angba lakue 
lakue. 

48Mbi yeke mapa so ayeke mu fini na zo. 

49Ando na benyama, akotara ti ala ate mane, me ala kui. 

50Me mapa so alondo na yayu si aga, zo so ate ni, fade lo yeke kui pepe. 

51Mbi yeke mapa so ayeke mu fini na zo, mapa so alondo na yayu si aga. Zo so 
ate mapa so, fade lo yeke ngba na fini lakue lakue. Mapa so mbi yeke mu ande 
ayeke tere ti mbi so ayeke sara titene azo ti dunia awara fini.” 

52Na ndö ti tënë so, azuife apapa na popo ti ala ngangu si ala tene: “Koli so 
alingbi ti mu tere ti lo na e ti te tongana nyen?” 

53Jésus atene na ala: “Biani, mbi tene na ala taa-tënë: tongana ala te tere 
ti Molenge ti Zo pepe si ala nyon nga mene ti lo pepe, fade ala yeke duti na taa 
fini pepe. 

54Zo so ate tere ti mbi si anyon mene ti mbi, lo yeke na fini so angba lakue lakue. 
Fade mbi yeke zingo lo na kuâ na lango ti ndani, 

55ngbanga ti so tere ti mbi ayeke taa kobe si mene ti mbi ayeke taa ye ti nyongo 
ni. 

56Zo so ate tere ti mbi si anyon mene ti mbi, zo so mbi na lo, e yeke duti oko laa. 

57Babâ ti mbi so atokua mbi, lo yeke na fini; na lege ti lo laa mbi yeke na fini. 
Nilaa, zo so ate tere ti mbi, lo yeke ngba na fini na lege ti mbi. 

58Baa, mapa so alondo na yayu si aga laa: mapa ni ayeke nde na ti so akotara ti 
ala ate ando. Akotara ti ala akui, me zo so ate kobe so, lo yeke ngba na fini lakue 
lakue.” 

59Aye so Jésus afa na ya ti da ti sambelango Nzapa na Kapernaum laa. 

Atënë so ayeke mu fini na zo 

60Na mango atënë so, mingi ti adisiple ti Jésus atene: “Tënë so ayeke ngangu 
mingi! Zo wa laa alingbi ti yeda na ni?” 

61Me Jésus ahinga so, adisiple ti lo ayeke kasa lo na gbe ti go ti ala ngbanga ti 
tënë so. Ndani laa lo hunda ala, lo tene: “Tënë so aso be ti ala? 

62 Ala yeke tene ande nyen na ndembe so Molenge ti Zo ayeke kiri na yayu, na 
ndo so lo yeke daa kozoni so? 

63Yingo ti Nzapa laa ayeke mu fini na zo; zo alingbi ti wara fini na ngangu ti lo 
wani pepe. Atënë so mbi tene na ala ayeke tënë ti Yingo na tënë ti fini. 

64Me ambeni zo na popo ti ala ama na be pepe.” Biani, Jésus ahinga ngbene ye 
na tongo nda ni azo so ama na be pepe nga na zo so ayeke ka ande lo. 

65Lo kiri lo tene: “Ndani laa, mbi tene na ala, tongana Babâ amu lege na mbeni 
zo pepe, zo ni alingbi ti ga na mbi pepe.” 

66 Gi na peko ti tënë so, mingi ti adisiple ti Jésus agboto tere ti ala si ala kiri ague 
na peko ti lo pepe. 

67Tongaso Jésus ahunda adisiple baleoko na use, atene: “Ala nga, ala ye ti gue 
pepe?” 

68Simon Pierre akiri tënë na lo: “Kota Gbia, e yeke gue ti e ande na zo wa? Atënë 
so ayeke mu na zo fini so angba lakue lakue, ayeke gi na yanga ti mo oko. 

69 E ma na be si e hinga so, mo yeke zo ti nzoni kue so Nzapa azia mo nde si lo 
tokua mo.” 

70Jésus akiri tënë na ala, atene: “Mbi laa mbi soro ala so baleoko na use so pepe? 
Andaa mbeni zo oko na popo ti ala ayeke ti lo mbeni zabolo!” 

71Jésus ayeke tene tënë ti Judas, molenge ti Simon Iskariote. Judas ayeke mbeni 
oko ti adisiple baleoko na use; lo laa lo yeke ka ande Jésus. 

Jean 7 

A-ita ti Jésus ake ti ma na be na lo 

1Na pekoni, Jésus atambula na ya ti sese ti Galile; lo ye ti tambula na ya ti sese 
ti Judée pepe, ngbanga ti so azuife ayeke gi lege ti fâ lo. 

2Matanga ti azuife so ayeke matanga ti Akpangba aga nduru awe. 

3A-ita ti Jésus atene na lo: “Londo na ndo so, mo gue na Judée si adisiple ti mo 
nga abaa ye so mo yeke sara. 

4Tongana zo aye titene azo ahinga lo, lo yeke sara ye na hondengo ni pepe. So 
mo yeke sara amara ti ye tongaso, sara si azo kue ahinga mo.” 

5Ataa a-ita ti lo, ala ma na be na lo pepe. 

6Jésus atene na ala: “Ngbonga ti mbi ade ti lingbi pepe, me ti ala, ngbonga kue 
ayeke gi nzoni ngbonga. 

7Azo ti dunia alingbi ti ke ala pepe; me azo ni ake mbi, ngbanga ti so mbi tene 
tënë na ndö ti ala, mbi tene: aye so ala ayeke sara ayeke sioni. 

8Ala wani, ala gue na matanga ni! Mbi yeke gue ti mbi na matanga ni pepe, 
ngbanga ti so ngbonga ti mbi ade ti lingbi pepe.” 

9Na peko ti tënë so Jésus atene, lo ngba na Galile. 

Jésus ague na matanga ti Akpangba 

10So a-ita ti lo ahon na matanga ni awe, Jésus nga ague na matanga ni; me lo gue 
na hondengo ni si azo abaa lo pepe. 

11Amakonzi ti azuife ayeke gi lo na ya ti matanga ni, ala hunda ndo, atene: “Lo 
yeke na ndo wa?” 

12Gba ti azo so abongbi kâ ayeke tene tënë ti lo mingi. Ambeni zo ni atene: “Lo 
yeke nzoni zo”, ambeni atene ti ala: “Mvene, lo yeke handa gba ti azo gi senge 
senge.” 

13Me zo ti tenengo tënë ti lo polele ayeke daa pepe, ngbanga ti so mbeto ti 
amakonzi ti azuife ayeke sara ala. 

14So ala de ti sara matanga ni, Jésus alondo, lo gue na ya ti kota da ti Nzapa si lo 
yeke fa ye na azo. 

15 Li ti amakonzi ti azuife kue akpe si ala tene: “Koli so ahinga aye so tongana 
nyen, so lo manda mbeti pepe so?” 

16Jésus akiri tënë na ala: “Ye so mbi yeke fa na ala alondo na mbi wani pepe, me 
alondo na lo so atokua mbi. 

17Zo so aye ti sara ye so be ti Nzapa aye, fade lo yeke hinga atene, ye so mbi yeke 
fa alondo na Nzapa wala mbi yeke tene gi tënë so alondo na mbi wani. 

18Zo so ayeke tene gi tënë ti be ti lo, lo yeke gi titene azo agonda lo. Me zo so 
ayeke gi titene azo agonda zo so atokua lo, lo yeke tene gi taa-tënë; tënë ti 
mvene ayeke na yanga ti lo pepe. 

19Moïse amu ando Ndia na ala pepe? Me zo oko na popo ti ala abata ndia ni pepe. 
Ala yeke gi lege ti fâ mbi ngbanga ti nyen?” 

20Azo ni kue akiri tënë na lo, atene: “Sioni yingo ayeke na ya ti mo! Zo wa laa 
ayeke gi lege ti fâ mo?” 

21Jésus akiri tënë na ala: “Mbi sara gi ye oko si li ti ala kue akpe! 

22 Moïse amu ando yanga na ala ti fâ amolenge ti ala ti koli na ganza. Moïse laa 
ato nda ti fango ganza pepe, me akotara ti lo laa ato nda ni; nilaa ala yeke fâ azo 
na ganza, ataa na lango ti wungo tere kue. 

23 Ala yeke fâ amolenge-koli na ganza na lango ti wungo tere ti bata Ndia ti 
Moïse. Ngbanga ti nyen laa ala yeke sara ngonzo na tere ti mbi ndali ti so mbi 
kai kobela ti mbeni zo na lango ti wungo tere? 

24 Ala fâ ngbanga gi ndali ti le ti zo pepe, me ala fâ ngbanga so ayeke na legeni.” 

Jésus ayeke Mesii biani? 

25Ambeni zo ti Jérusalem ahunda ndo, atene: “Koli so azo ayeke gi lege ti fâ lo 
so laa pepe? 

26Baa, lo yeke tene tënë na le ti azo kue, me mbeni zo ti zi yanga na lo ayeke daa 
pepe! Amakonzi ti e ayeda biani awe atene, lo yeke Mesii? 

27Tongana Mesii ni aga ande, zo oko ayeke hinga ndo so lo londo daa pepe; me 
ti koli so, e hinga ndo so lo londo daa.” 

28Jésus ayeke fa ye na ya ti kota da ti Nzapa si lo tene tënë na kota go, lo tene: 
“Ala hinga mbi biani? Ala hinga ndo so mbi londo daa biani? Mbi ga na iri ti mbi 
wani pepe. Lo so atokua mbi, lo lingbi titene zo azia be ti lo na ndö ti lo; me ala 
hinga lo pepe. 

29Ti mbi, mbi hinga lo, ngbanga ti so mbi londo na lo si mbi ga; lo laa lo tokua 
mbi.” 

30Tongaso, ala gi lege ti gbu Jésus, me zo oko agbu lo pepe, ngbanga ti so 
ngbonga ti lo ade ti lingbi pepe. 

31Na popo ti gba ti azo so, ambeni mingi ama na be na lo; ala tene: “Tongana 
Mesii aga, fade lo yeke sara aye ti kpene ahon ti koli so?” 

A tokua aturugu ti gbu Jésus 

32 Afarizien ama atënë so gba ti azo ayeke tene na gbe ti go ti ala na tere ti Jésus. 
Tongaso akota wayango-sandaga na afarizien atokua aturugu ti gue ti gbu lo. 

33Jésus atene: “Mbi yeke duti kete na popo ti ala si na pekoni, mbi yeke kiri na 
tere ti lo so atokua mbi. 

34Fade ala yeke gi mbi, me ala yeke wara mbi pepe, ngbanga ti so ala lingbi ti si 
na ndo so mbi yeke duti daa so pepe.” 

35Azuife ahunda tere ti ala, atene: “Lo yeke gue ande na ndo wa si e wara lo pepe 
so? Lo ye ti gue na ndo ti azuife so akangbi tere ti ala na ya ti akodro ti agreke 
so? Lo yeke gue kâ ti fa ye na agreke ni? 

36Lo tene: ‘Fade ala yeke gi mbi, me ala yeke wara mbi pepe, ngbanga ti so ala 
lingbi ti si na ndo so mbi yeke duti daa so pepe.’ So aye ti tene nyen?” 

Ngu so ayeke mu fini na zo 

37 Tanga ti lango ti matanga ni ayeke mbeni kota lango mingi. Jésus aluti na 
nduzu si lo tene tënë na kota go, lo tene: “Tongana nzara ti ngu asara mbeni zo, 
ayeke nzoni lo ga na mbi, lo nyon ngu. 

38 Zo so ama na be na mbi, ‘fade ngu so ayeke mu fini na zo ayeke londo na be ti 
lo ti sua’, tongana ti so Mbeti ti Nzapa afa tënë ni.” 

39Jésus ayeke tene tënë ti Yingo-Vuru so fade azo so ama na be na lo ayeke wara. 
Na ndembe ni so Yingo-Vuru ade ti ga pepe, ngbanga ti so Jésus ade ti wara 
gonda ti lo pepe. 

Popo ti azo akangbi 

40Na popo ti gba ti azo so ama atënë ti Jésus, ambeni atene: “So taa Wayanga-
Nzapa ni laa!” 

41Ambeni atene ti ala: “Lo laa lo yeke Mesii ni!” Ambeni atene: “Mesii ni alingbi 
ti londo na Galile si aga? 

42 Mbeti ti Nzapa atene: ‘Fade Mesii ni ayeke hale ti David. Lo yeke londo ande 
na Betlehem, kodro ti David si lo yeke ga.’” 

43Popo ti azo ni akangbi ndali ti Jésus. 

44Ambeni na popo ti ala aye ti gbu Jésus, me zo oko andu lo pepe. 

Kpengbango be ti amakonzi ti azuife 

45Aturugu ni akiri na tere ti akota wayango-sandaga na afarizien. Ala hunda 
aturugu ni, atene: “Ala ga na lo pepe ngbanga ti nyen?” 

46Aturugu ni akiri tënë na ala, atene: “Mbeni zo ti tene tënë tongana koli so 
ayeke daa oko pepe!” 

47Afarizien ahunda ala, atene: “Ala nga, lo handa ala awe? 

48Mbeni makonzi ti e wala mbeni farizien oko so ama na be na lo ayeke daa? 

49Gi gba ti azo so ahinga Ndia ti Moïse pepe so, ala laa ama na be na lo; Nzapa 
adeba ala awe!” 

50 Na popo ti afarizien, mbeni oko ayeke Nikodeme so ague lani abaa Jésus. Lo 
tene na ala: 

51 “Ndia ti e amu lege na e ti fâ ngbanga na li ti zo so ade e ma tënë ti lo pepe si 
ade e hinga ye so zo ni asara pepe?” 

52Ala kiri tënë na lo: “Mo nga, mo yeke zo ti Galile? Mo gi nda ti Mbeti ti Nzapa, 
fade mo yeke hinga so, mbeni wayanga-Nzapa alondo laoko na Galile aga pepe.” 

Wali so alango na koli so ayeke koli ti lo pepe 

[53Na pekoni, zo oko oko akiri na da ti lo. 

Jean 8 

1Jésus amu lege, ague na hoto ti a-olive. 

2Na kota ndaperere, lo kiri na ya ti kota da ti Nzapa, azo kue akiri abongbi na 
tere ti lo. Lo duti si lo yeke fa ye na ala. 

3Awafango-ndia na afarizien amu mbeni wali so ala wara lo na gingo mbeni koli 
so ayeke koli ti lo pepe. Ala ga azia lo na le ti azo kue. 

4Ala tene Jésus: “Wafango-ye, e wara wali so ayeke lango na koli so ayeke koli 
ti lo pepe. 

5 Moïse amu ando yanga na e na ya ti Ndia titene e bo amara ti wali tongaso na 
têne. Me ti mo, mo tene nyen?” 

6Ala hunda tënë so ti sara si Jésus ati na ya ti gbanda ti ala si ala lingbi ti wara 
mbeni tënë ti bi na li ti lo. Me Jésus aba tere ti lo na sese si lo yeke su mbeti na 
sese na li ti maboko ti lo. 

7So ala ngba ti hunda Jésus, lo mu li ti lo na nduzu si lo tene na ala: “Na popo ti 
ala, zo so asara siokpari oko pepe, ayeke nzoni lo mu têne, lo bo na wali ni 
kozoni!” 

8Na pekoni, Jésus akiri aba tere ti lo na sese si lo yeke su mbeti na sese. 

9So azo ni ama tënë so, ala londo oko na oko ti gue; azo so ahon kozoni ayeke 
ambakoro. Jésus angba gi lo oko, wali ni angba ti luti na dawa ti lo. 

10Tongaso Jésus amu li ti lo na nduzu si lo hunda wali ni, lo tene: “Azo ni ayeke 
na ndo wa? Mbeni zo oko afâ ngbanga na li ti mo pepe?” 

11Wali ni akiri tënë na lo: “Kota Gbia, zo oko pepe!” Jésus atene na lo: “Mbi nga, 
mbi yeke fâ ngbanga na li ti mo pepe. Mo gue, me mo kiri mo sara siokpari 
pepe.”] 

Jésus ayeke lumiere ti dunia so 

12 Jésus akiri atene na gba ti azo ni, atene: “Mbi yeke lumiere ti dunia so. Zo so 
amu peko ti mbi, fade lo yeke tambula na ya ti vukongo ndo pepe, me lo yeke 
wara lumiere so ayeke mu fini na zo.” 

13Afarizien atene na lo: “So mo wani, mo yeke tene tënë na ndö ti mo so, fade 
tënë ti mo ni ayeke taa-tënë pepe!” 

14Jésus akiri tënë na ala: “Ataa mbi tene tënë na ndö ti mbi wani, tënë ti mbi 
ayeke taa-tënë, ngbanga ti so mbi hinga ndo so mbi londo daa nga na ndo so 
mbi yeke gue daa. Ti ala afarizien, ala hinga ndo so mbi londo daa pepe wala 
ndo so mbi yeke gue daa pepe. 

15Ala yeke fâ ngbanga gi tongana ti azo; me ti mbi, mbi yeke fâ ngbanga na li ti 
zo oko pepe. 

16Tongana mbi fâ ngbanga, fango ngbanga ti mbi ayeke na legeni, ndali ti so mbi 
oko laa mbi yeke fâ ngbanga ni pepe, Babâ ti mbi so atokua mbi ayeke na mbi. 

17 Ndia ti ala wani atene: ‘Tongana azo use afa peko ti mbeni tënë si yanga ti ala 
ague oko, tënë ti ala ayeke taa-tënë.’ 

18Mbi yeke tene tënë na ndö ti mbi wani, Babâ ti mbi so atokua mbi ayeke tene 
nga tënë na ndö ti mbi.” 

19Ala hunda lo, atene: “Babâ ti mo ni ayeke na ndo wa?” Jésus akiri tënë, atene: 
“Ala hinga mbi wala Babâ ti mbi pepe. Tongana ala hinga fade mbi, ka ala hinga 
nga Babâ ti mbi.” 

20Jésus atene atënë so na ndembe so lo yeke fa ye na ya ti kota da ti Nzapa, na 
ndo so a zia sanduku ti nginza daa. Zo oko agbu lo pepe, ngbanga ti so ngbonga 
ti lo ade ti lingbi pepe. 

“Ala lingbi ti gue pepe na ndo so mbi yeke gue daa” 

21Jésus akiri atene na ala: “Mbi yeke gue; fade ala yeke gi mbi, me ala yeke kui 
na ya ti siokpari ti ala. Ala lingbi ti gue pepe na ndo so mbi yeke gue daa.” 

22Azuife atene na popo ti ala: “Lo ye ti fâ tere ti lo laa si lo tene: ‘Ala lingbi ti gue 
pepe na ndo so mbi yeke gue daa’ so?” 

23Jésus akiri tënë na ala, atene: “Ala yeke azo ti sese so, me mbi, mbi yeke zo ti 
yayu. Ala yeke azo ti dunia so, me mbi, mbi yeke zo ti dunia so pepe. 

24 Ndani laa mbi tene na ala, mbi tene, ala yeke kui ande na ya ti siokpari ti ala. 
Biani, tongana ala ma na be pepe so ‘Mbi Yeke’, fade ala yeke kui na ya ti 
siokpari ti ala.” 

25Ala hunda lo, atene: “Mo yeke zo wa?” Jésus akiri tënë na ala, atene: “Gi tënë 
ni laa mbi tene na ala, ngbene ye na tongo nda ni awe so. 

26Mbi yeke na tënë mingi ti tene na tere ti ala, mbi yeke nga na ngbanga ti fâ na 
li ti ala. Me lo so atokua mbi, lo yeke tene taa-tënë; gi tënë so mbi ma na yanga 
ti lo laa mbi yeke tene na azo ti dunia.” 

27Jésus ayeke tene tënë ti Babâ, me ala hinga ti ala pepe. 

28Jésus atene na ala: “Tongana ala kanga ande Molenge ti Zo na nduzu, fade ala 
yeke hinga so ‘Mbi Yeke’; fade ala yeke hinga so mbi yeke sara ye gi na li ti mbi 
pepe, me mbi yeke tene gi tënë so Babâ afa na mbi. 

29Lo so atokua mbi, lo yeke na mbi. Lo zia mbi gi mbi oko pepe, ngbanga ti so 
mbi yeke sara lakue ye so anzere na be ti lo.” 

30Azo mingi ama na be na lo ngbanga ti tënë so lo tene. 

Taa-tënë ayeke zi zo na gbe ti ngbaa 

31Jésus atene na azuife so ama na be na lo, atene: “Tongana ala bata tënë ti mbi, 
andaa ala yeke adisiple ti mbi biani. 

32Fade ala yeke hinga taa-tënë si taa-tënë ayeke zi ala na gbe ti ngbaa.” 

33 Ala kiri tënë na lo, atene: “Kotara ti e ayeke Abraham, laoko e sara ngbaa na 
gbe ti mbeni zo pepe. Tongana nyen laa mo tene e yeke sigigi na gbe ti ngbaa 
so?” 

34Jésus atene na ala: “Biani, mbi tene na ala taa-tënë: zo so asara siokpari aga 
ngbaa ti siokpari awe. 

35Ngbaa ayeke duti na ya ti da lakue lakue pepe. Taa molenge ti ya ti da laa 
ayeke duti lakue lakue na ya ti da ni. 

36Tongana Molenge ni azi ala na gbe ti ngbaa, fade ala yeke sigigi na gbe ti ngbaa 
biani. 

37Mbi hinga so Abraham ayeke kotara ti ala. Me ala yeke gi lege ti fâ mbi, 
ngbanga ti so tënë ti mbi awara ndo na be ti ala pepe. 

38Mbi yeke tene ti mbi gi tënë ti ye so mbi baa na Babâ ti mbi; ala yeke sara ti 
ala gi ye so ala ma na yanga ti babâ ti ala.” 

39Ala tene na lo: “Babâ ti e ayeke Abraham.” Jésus akiri tënë na ala, atene: 
“Tongana ala yeke fade amolenge ti Abraham, ka ala sara aye so lo sara. 

40Ataa so mbi yeke tene na ala taa-tënë so mbi ma na yanga ti Nzapa, ala yeke 
gi lege fadeso ti fâ mbi. Abraham asara mara ti ye tongaso laoko pepe! 

41Me ti ala, ala yeke sara ye tongana babâ ti ala.” Ala kiri tënë na lo, atene: 
“Nzapa oko laa ayeke Babâ ti e. E yeke amolenge so a du e na gigi pepe.” 

42Jésus atene na ala: “Tongana Nzapa ayeke fade Babâ ti ala, ka ala ye mbi, 
ngbanga ti so mbi londo na lo laa mbi ga. Mbi ga gi ti li ti mbi pepe, me lo laa lo 
tokua mbi. 

43Ala ma ya ti tënë ti mbi pepe, ngbanga ti nyen? Ngbanga ti so ala lingbi ti ma 
tënë ti mbi pepe. 

44Babâ ti ala ayeke Zabolo, ala ye ti sara gi ye so be ti lo aye; kua ti lo ngbene ye 
na tongo nda ni laa. Lo gi lege laoko ti tene taa-tënë pepe, ngbanga ti so taa-tënë 
ayeke na ya ti fini ti lo pepe. Mvene ayeke ye ti tere ti lo, ngbanga ti so lo yeke 
zo ti mvene si lo yeke babâ ti mvene. 

45Ti mbi, mbi yeke tene taa-tënë, ndani laa ala ma na be na mbi pepe. 

46Zo wa na popo ti ala alingbi ti fa siokpari so mbi sara? Tongana tënë ti mbi 
ayeke taa-tënë, ngbanga ti nyen si ala ma na be na mbi pepe? 

47Zo so ayeke ti Nzapa ayeke ma atënë ti Nzapa. Ti ala, ala ma tënë ti mbi pepe, 
ngbanga ti so ala yeke azo ti Nzapa pepe.” 

Jésus na Abraham 

48Azuife akiri tënë na Jésus, atene: “Tënë so e tene so ayeke taa-tënë: ‘Mo yeke 
zo ti Samarii si sioni yingo ayeke na ya ti mo!’ ” 

49Jésus akiri tënë na ala: “Mbi yeke na sioni yingo oko pepe; mbi yeke ne Babâ 
ti mbi, me ti ala, ala yeke ne mbi pepe. 

50Mbi yeke gi titene azo agonda mbi pepe, me mbeni zo ayeke daa so ayeke sara 
titene mbi wara gonda, lo laa lo yeke wafango-ngbanga. 

51Biani, mbi tene na ala taa-tënë: zo so asara ye alingbi na atënë ti mbi, fade lo 
yeke kui laoko pepe.” 

52Azuife akiri tënë na lo, atene: “Fadeso e hinga biani so, mo yeke na sioni yingo 
na ya ti mo! Abraham akui, awayanga-Nzapa nga akui, me ti mo, mo tene: ‘Zo so 
asara ye alingbi na atënë ti mo, fade lo yeke kui laoko pepe.’ 

53Mo ye ti tene mo yeke kota, mo hon Abraham, babâ ti e so akui so? Awayanga-
Nzapa nga akui. Mo baa tere ti mo, mo tene, mo yeke zo wa?” 

54Jésus akiri tënë na ala, atene: “Tongana mbi gonda tere ti mbi wani, gondango 
tere ti mbi ni ayeke mbeni ye pepe. Zo ti gondango mbi ayeke Babâ ti mbi, lo so 
ala tene: ‘Lo yeke Nzapa ti e’ so; 

55me ala hinga lo oko pepe. Mbi laa mbi hinga lo. Tongana mbi tene fade, mbi 
tene: ‘Mbi hinga lo pepe’, ka mbi yeke zo ti mvene tongana ala. Me mbi hinga lo 
si mbi yeke sara ye alingbi na tënë ti lo. 

56Abraham, babâ ti ala, awara ngia ando mingi, ngbanga ti so lo ku ti baa lango 
ti gango ti mbi. Lo baa ni si be ti lo asi na ngia.” 

57Na ndö ti tënë so, azuife atene na lo: “Mo so mo de ti wara ngu baleoku pepe 
so, mo tene mo baa Abraham?” 

58Jésus akiri tënë na ala, atene: “Biani, mbi tene na ala taa-tënë: kozo si a du 
Abraham, ‘Mbi Yeke.’ ” 

59Ala mu têne ti bo na Jésus, me lo honde tere ti lo si lo sigigi na ya ti kota da ti 
Nzapa ni, lo hon. 

Jean 9 

Jésus azi le ti mbeni zo so a du lo waziba 

1So Jésus ayeke hon na lege, lo baa mbeni zo so a du lo waziba. 

2 Adisiple ti lo ahunda lo, atene: “Wafango-ye, zo wa laa asara siokpari si a du 
koli so waziba so? Lo, wala babâ na mama ti lo?” 

3Jésus akiri tënë na ala: “Ye so asara si lo ga waziba so ayeke siokpari ti lo wala 
siokpari ti babâ na mama ti lo pepe. Ye so asi na lo titene azo abaa ye so Nzapa 
ayeke sara na ya ti fini ti lo. 

4Na ndembe so lâ angba ti su, ayeke nzoni e sara kua ti lo so lo tokua mbi. Ndo 
aga nduru ti vuko awe, fade zo alingbi ti sara kua mbeni pepe. 

5 Na ndembe so mbi yeke na dunia so, mbi yeke lumiere ti dunia ni.” 

6 Na peko ti tënë so, Jésus atuku ngu ti yanga ti lo na sese, lo sara potopoto na 
ni, lo zia potopoto ni na le ti waziba ni 

7si lo tene na lo: “Gue mo sukula le ti mo na du ti ngu ti Siloe.” Nda ti iri ti Siloe 
atene “Zo ti tokua”. Tongaso koli ni ague, lo sukula le ti lo si na kiringo ti lo, lo 
baa ndo nzoni. 

8Azo ti tere ti da ti lo na ambeni zo so ayeke baa lo lakue na iringo ye, atene: 
“Koli so ayeke duti lakue ti iri ye so laa pepe?” 

9Ambeni atene: “Een, lo laa.” Me ambeni atene: “Ên-en, lo laa pepe. Zo ni akpa 
lo kpango.” Koli ni wani atene na ala: “Mbi laa!” 

10Ala hunda lo, atene: “Asara tongana nyen si mo yeke baa ndo fadeso?” 

11Koli ni akiri tënë na ala: “Koli so iri ti lo Jésus so, lo laa lo sara potopoto ti sese, 
lo zia na le ti mbi si lo tene: ‘Gue na du ti ngu ti Siloe, mo sukula le ti mo.’ Mbi 
gue si gi na peko ti so mbi sukula le ti mbi awe, mbi baa ndo!” 

12Ala hunda lo, atene: “Koli ni ayeke na ndo wa?” Lo kiri tënë na ala, lo tene: 
“Mbi hinga pepe.” 

Afarizien ahunda waziba so na tënë 

13Ala mu waziba so, ala gue na lo na afarizien. 

14Andaa Jésus asara potopoto si lo zi na le ti koli so na lango ti wungo tere. 

15Tongaso afarizien nga ahunda koli ni na ye so asara si lo yeke baa ndo so. Koli 
ni atene na ala: “Lo zia potopoto na le ti mbi, mbi sukula le ti mbi ni si fadeso 
mbi yeke baa ndo.” 

16Ambeni farizien ni atene: “Zo so asara ye so alondo na Nzapa pepe, ngbanga 
ti so lo bata ndia ti lango ti wungo tere pepe.” Ambeni atene ti ala: “Zo ti siokpari 
alingbi ti sara mara ti aye ti kpene tongaso pepe!” Kangbi ati na popo ti ala. 

17Afarizien akiri ahunda koli ni, atene: “Mo tene, lo laa lo zi le ti mo si mo baa 
ndo. Me ti be ti mo, lo yeke zo wa?” Koli ni akiri tënë, atene: “Lo yeke mbeni 
wayanga-Nzapa.” 

18Azuife ake ti yeda na tënë so atene, koli so ayeke lani waziba si fadeso lo yeke 
baa ndo. Ndani laa ala iri babâ na mama ti lo 

19ti hunda ala kozoni si. Ala hunda babâ na mama ni, atene: “So molenge ti ala 
laa? Ala tene a du lo waziba? Me asara tongana nyen si fadeso lo yeke baa ndo?” 

20Babâ na mama ti lo atene: “E hinga so lo yeke molenge ti e si a du lo waziba. 

21Me e hinga ye so asara si lo yeke baa ndo fadeso pepe; e hinga nga zo so azi le 
ti lo pepe. Ala hunda lo, lo ga koli awe, fade lo wani, lo yeke kiri tënë daa na ala.” 

22Babâ na mama ti lo atene tënë so, ngbanga ti so mbeto ti azuife asara ala. 
Andaa azuife ni atene, zo so kue ayeda atene, Jésus ayeke Mesii, ala yeke tumba 
lo na ya ti da ti sambelango Nzapa ti ala. 

23Ndani laa, babâ na mama ti koli so atene: “Ala hunda lo, lo ga koli awe!” 

24Afarizien akiri airi waziba ni si ala tene na lo: “Mo gonda gi Nzapa! E hinga so 
koli so azi le ti mo ayeke zo ti siokpari.” 

25Koli ni akiri tënë, atene: “Ataa lo yeke zo ti siokpari-oo, ataa lo yeke zo ti 
siokpari pepe-oo, mbi hinga gi ye oko: mbi yeke lani waziba, me fadeso mbi 
yeke baa ndo.” 

26Ala kiri ahunda lo, atene: “Me nyen laa lo sara na mo? Lo zi le ti mo ni tongana 
nyen?” 

27Lo kiri tënë na ala, lo tene: “Mbi tene na ala kozoni awe, me ala ye ti ma pepe. 
Ngbanga ti nyen laa ala ye ti ma ti fani use so? Ala nga, ala ye ti ga adisiple ti lo?” 

28Ala zonga lo si ala tene na lo: “Mo laa mo yeke disiple ti koli so, me e yeke ti e 
adisiple ti Moïse! 

29E hinga so Nzapa atene tënë na Moïse, me ti koli so, e hinga ndo so lo londo 
daa si lo ga pepe.” 

30Koli ni akiri tënë, atene: “Ae, ala ma mbeni ye ti kpene! Ala hinga ndo so lo 
londo daa si lo ga pepe? Ka so lo zi le ti mbi so. 

31 E hinga so, Nzapa ayeke ma azo ti siokpari pepe, me lo yeke ma gi azo so ama 
yanga ti lo si ala yeke sara ye so be ti lo aye. 

32Na ndö ti dunia so, lawa laa e ma tënë ti mbeni zo so a du lo waziba si mbeni 
zo azi le ti lo? 

33Tongana koli so alondo fade na Nzapa pepe, ka lo lingbi ti sara ye oko pepe.” 

34Ala kiri tënë, atene: “Mo, a du mo si mo kono gi na ya ti siokpari, mo ye ti fa ye 
na e?” Na pekoni, ala tumba lo na ya ti da ti sambela ni. 

Azo so ayeke baa aye ti Yingo pepe 

35Jésus ama a tene, ala tumba koli so awe; lo gue, lo wara lo si lo hunda lo, lo 
tene: “Mo ma na be na Molenge ti Zo?” 

36Koli ni atene: “Kota Gbia, Molenge ti Zo ni ayeke zo wa si mbi lingbi ti ma na 
be na lo?” 

37Jésus atene na lo: “Mo baa lo awe, lo laa lo yeke tene tënë na mo fadeso.” 

38Koli ni atene: “Kota Gbia, mbi ma na be.” Lo kuku na gbe ti Jésus. 

39Jésus atene: “Mbi ga na dunia so ti fâ ngbanga: tongaso si awaziba abaa ndo si 
azo so ayeke baa ndo, akiri aga awaziba.” 

40Ambeni farizien so ayeke kâ ama tënë so Jésus atene so si ala hunda lo, atene: 
“E nga, e yeke awaziba?” 

41Jésus akiri tënë na ala: “Tongana ala yeke fade awaziba, ka siokpari ayeke na 
li ti ala pepe. Me so ala yeke tene: ‘Le ti ala ayeke baa ndo’, andaa siokpari angba 
na li ti ala.” 

Jean 10 

Toli ti nzoni wabatango-taba 

1Jésus atene: “Biani, mbi tene na ala taa-tënë: zo so ali na ya ti gbagba ti ataba 
na yanga ti gbagba ni pepe, me lo li na mbeni lege nde, andaa lo yeke zo ti nzi si 
lo yeke sioni zo. 

2Zo so ali na taa yanga ti gbagba ni ayeke wabatango-taba. 

3Wabatango yanga ti gbagba ni azi yanga ni na lo, ataba ni ama go ti lo. Lo iri 
ataba ti lo na iri ti ala oko oko si lo sigigi na ala. 

4Tongana lo sigigi na ala kue awe, lo hon na li ni si ala mu peko ti lo, ngbanga ti 
so ala hinga go ti lo. 

5Ala yeke mu peko ti mbeni zo nde laoko pepe. Tongana ayeke mbeni zo nde, 
ala yeke kpe lo, ngbanga ti so ala hinga go ti zo ni pepe.” 

6Jésus atene na ala toli so, me ala ma ya ni pepe. 

Jésus ayeke nzoni wabatango-taba 

7Jésus akiri atene: “Biani, mbi tene na ala taa-tënë: mbi laa mbi yeke yanga ti 
gbagba ti ataba ni. 

8 Azo so kue aga kozo ti mbi ayeke azo ti nzi na asioni zo; me ataba ni ama yanga 
ti ala pepe. 

9Mbi yeke yanga ti gbagba ni. Zo so ali na lege ti mbi, fade lo yeke soo kuâ; lo 
yeke li, lo yeke sigigi si lo yeke wara kobe ti tengo ni. 

10Zo ti nzi aga ti lo gi ti nzi ye, ti fâ ye, ti buba ye. Ti mbi, mbi ga ti sara si azo 
aduti na fini si fini so awu ahon ndoni. 

11 Mbi yeke nzoni wabatango-taba. Nzoni wabatango-taba ayeke ka fini ti lo 
ndali ti ataba ti lo. 

12Me ti zo so ayeke taa wabatango-taba pepe si lo yeke sara gi kua ndali ti 
nginza, ataba ni ayeke ti lo pepe. Tongana lo baa mbo ti ngonda na gango ni, lo 
zia ataba ni, lo kpe. Tongaso mbo ti ngonda agbu ataba ni si lo tumba ala kirikiri. 

13Zo so ayeke sara kua gi ndali ti nginza ayeke bata ataba ni nzoni pepe. 

14Mbi yeke nzoni wabatango-taba. Mbi hinga ataba ti mbi si ala nga, ala hinga 
mbi, 

15 tongana ti so Babâ ahinga mbi si mbi hinga Babâ. Mbi yeke ka fini ti mbi ndali 
ti ataba ti mbi. 

16Ambeni taba ti mbi ayeke na ya ti gbagba ti ataba so pepe. Alingbi mbi fa na 
ala lege; fade ala yeke ma go ti mbi si ala kue aga bongbi oko ti ataba na 
wabatango-taba oko. 

17Babâ ti mbi aye mbi, ngbanga ti so mbi yeke ka fini ti mbi si mbi yeke kiri ti 
wara ni. 

18Mbeni zo laa ayeke zi fini ti mbi pepe, me mbi wani laa mbi yeda ti ka ni. Mbi 
yeke na ngangu ti ka ni, mbi yeke nga na ngangu ti kiri ti wara ni. Babâ ti mbi 
amu yanga na mbi ti sara tongaso.” 

19Na ndö ti tënë so, popo ti azuife akiri akangbi. 

20Ambeni zo mingi na popo ti ala atene: “Sioni yingo ayeke na ya ti lo! Li ti lo 
aga kirikiri awe! Ala yeke ma lo ngbanga ti nyen?” 

21Ambeni atene ti ala: “Zo so sioni yingo ayeke na ya ti lo ayeke tene amara ti 
tënë tongaso pepe! Sioni yingo alingbi ti zi le ti waziba?” 

Ambeni zo ake Jésus 

22Ngoi ti de asi awe. Na Jérusalem, azo ayeke sara matanga ti ziango kota da ti 
Nzapa nde. 

23Na ya ti kota da ti Nzapa, Jésus ayeke tambula, lo si kâ, lo si ge na gbe ti 
veranda so a iri ni Veranda ti Salomon. 

24Azuife abongbi na tere ti lo, ala hunda lo, atene: “Mo ye e ku mo ngbii asi lawa 
si mo tene na e taa-tënë so? Tongana mo yeke Mesii ni, tene na e polele ma!” 

25Jésus akiri tënë na ala, atene: “Mbi tene na ala awe, me ala yeda na ni pepe. 
Aye so mbi yeke sara na iri ti Babâ ti mbi ayeke tene tënë na ndö ti mbi. 

26Me ala ma na be pepe, ngbanga ti so ala yeke na popo ti ataba ti mbi pepe. 

27Ataba ti mbi ahinga go ti mbi; mbi hinga ala si ala yeke mu peko ti mbi. 

28Mbi yeke mu na ala fini so angba lakue lakue; ala yeke kui ande laoko pepe, 
zo oko alingbi ti gboto ala na maboko ti mbi pepe. 

29Babâ ti mbi so amu ala na mbi, lo yeke kota ahon ye kue; zo oko ayeke na 
ngangu ti gboto ala na maboko ti Babâ pepe. 

30Mbi na Babâ, e yeke oko.” 

31Tongaso azuife akiri amu têne ti bo na Jésus. 

32Lo hunda ala, lo tene: “Na dawa ti ala, mbi sara anzoni ye mingi so alondo na 
Babâ. Ti so wa laa ala ye ti bo mbi na têne ngbanga ni so?” 

33 Azuife akiri tënë, atene: “E ye ti bo mo ngbanga ti mbeni nzoni ye ni pepe, me 
ngbanga ti so mo zonga Nzapa: mo yeke gi zo senge, me mo ye ti sara tere ti mo 
Nzapa!” 

34 Jésus akiri tënë na ala, atene: “Na ya ti mbeti ti Ndia ti ala, Nzapa atene: ‘Ala 
yeke anzapa.’ 

35E hinga so, tënë so Mbeti ti Nzapa atene, zo alingbi ti mingo ni pepe. Andaa 
azo so Nzapa atene tënë ti ala ge so ayeke azo senge, me mbeti ti Ndia airi ala 
anzapa. 

36Me ti mbi, Babâ ti mbi azia mbi nde si lo tokua mbi na ndö ti dunia so. Ngbanga 
ti nyen laa ala tene: ‘Mo yeke zonga Nzapa!’ Ngbanga ti so mbi tene: ‘Mbi yeke 
Molenge ti Nzapa’ so? 

37Tongana mbi sara pepe aye so Babâ ti mbi amu na mbi ti sara, ayeke nzoni ala 
yeda na tënë ti mbi pepe! 

38Me tongana mbi yeke sara ni, ataa ala yeda na tënë ti mbi pepe, ayeke nzoni 
ala yeda na aye so mbi yeke sara si ala hinga so mbi na Babâ, e ga oko.” 

39Ala kiri agi lege ti gbu Jésus, me lo kpe na maboko ti ala, lo hon. 

40 Jésus akiri ague na mbage ti ngu ti Jourdain, na ndo so Jean abatize azo kozoni 
daa si lo duti kâ. 

41Azo mingi aga na tere ti lo; ala tene na lo: “Jean asara aye ti kpene oko pepe, 
me atënë so kue Jean atene na ndö ti koli so ayeke taa-tënë.” 

42Kâ, azo mingi ama na be na Jésus. 

Jean 11 

Lazare akui 

1 Mbeni koli so iri ti lo Lazare ayeke na kobela. Lo yeke lango na kete kodro ti 
Betanii, kodro ti Marie na ti ita ti lo Marthe. 

2 – Marie ayeke wali so atuku lani yombo na ndö ti gere ti Kota Gbia Jésus si lo 
mbo ni na kua ti li ti lo. Ita ti lo Lazare laa ayeke na kobela so. – 

3A-ita ti Lazare ti wali atokua na Jésus, atene: “Kota Gbia, zo so mo ye lo mingi 
so, tere ti lo ayeke so.” 

4So Jésus ama tënë ni, lo tene: “Kobela ti Lazare so ayeke fâ lo pepe; me ayeke 
sara si azo agonda Nzapa. Na lege ti kobela so si azo ayeke gonda ande Molenge 
ti Nzapa.” 

5Jésus aye Marthe na ita ti lo ti wali nga na Lazare. 

6So Jésus ama tënë ti kobela ti Lazare, lo kiri lo ngba lango use na ndo so lo yeke 
daa. 

7Na pekoni, lo tene na adisiple: “E kiri na sese ti Judée.” 

8Adisiple akiri tënë na lo, atene: “Wafango-ye, na ya ti alango so ahon, azuife so 
kâ agi lege ti bo mo na têne. Mo ye ti kiri kâ?” 

9Jésus atene na ala: “Ti londo na ndaperere ngbii asi na lakui, lâ ayeke su na ya 
ti ngbonga baleoko na use pepe? Zo so ayeke tambula na kota lâ, lo yeke pika 
gere ti lo pepe, ngbanga ti so lo yeke baa ndo polele. 

10Me tongana zo atambula na bi, lo yeke pika gere ti lo, ngbanga ti so ndo avuko 
na le ti lo.” 

11Na peko ti tënë so, Jésus atene na ala: “Lazare so e na lo, e ye tere, alango awe; 
me mbi yeke gue ti zingo lo.” 

12Adisiple akiri tënë, atene: “Kota Gbia, tongana lo lango, fade kobela ti lo ayeke 
kai senge.” 

13Andaa Jésus ayeke tene tënë ti kuâ ti Lazare, me adisiple abaa ti ala atene, lo 
yeke tene tënë ti senge lango so zo ayeke lango. 

14Tongaso Jésus atene na ala polele, atene: “Lazare akui awe. 

15Mbi yeke na ngia ndali ti ala, ngbanga ti so mbi yeke fade kâ pepe, tongaso si 
ala lingbi ti ma na be na mbi. Me e gue na tere ti lo.” 

16Thomas, so mbeni iri ti lo ayeke Ngbo, atene na amba ti lo adisiple: “E nga, e 
na Jésus e gue si e na lo kue, e kui!” 

Jésus ayeke zingongo ti akuâ si lo yeke fini 

17Na singo ti Jésus, lo ma a tene, Lazare asara lango osio na du ti kuâ awe. 

18Betanii ayeke nduru na Jérusalem, ayo nduru na kilometere ota. 

19Nilaa azuife mingi aga ti baa Marthe na Marie ti zi vundu na be ti ala na peko 
ti kuâ ti ita ti ala. 

20So Marthe ama a tene, Jésus ayeke ga, lo gue na lege ti lo. Marie angba ti duti 
na da. 

21Marthe atene na Jésus: “Kota Gbia, tongana mo yeke fade na ndo so, ka ita ti 
mbi akui pepe! 

22Me mbi hinga so Nzapa ayeke mu na mo ye so kue mo yeke hunda na lo.” 

23Jésus atene na lo: “Fade ita ti mo ayeke zingo na kuâ.” 

24 Marthe akiri tënë, atene: “Mbi hinga so, lo yeke zingo na kuâ na lango ti 
ndani.” 

25Jésus atene na lo: “Mbi yeke zingongo ti akuâ, mbi yeke fini. Zo so ama na be 
na mbi, ataa lo kui, fade lo yeke duti na fini. 

26Zo so kue ayeke na fini si lo ma na be na mbi, lo yeke kui laoko pepe. Mo ma 
na be na tënë so?” 

27Marthe akiri tënë, atene: “Biani, Kota Gbia! Mbi ma na be so mo yeke Mesii, 
Molenge ti Nzapa so aga na dunia so.” 

Jésus atoto 

28So Marthe atene tënë so na Jésus awe, lo kiri, lo iri ita ti lo Marie si lo tene na 
ya ti mê ti lo, lo tene: “Wafango-ye ayeke na ndo so, lo iri mo.” 

29Gi so Marie ama tënë so, lo londo hio si lo gue ti wara Jésus na lege. 

30Andaa Jésus ade ti li na ya ti kodro ni pepe, me lo ngba gi na ndo so Marthe 
awara fade lo daa. 

31Azuife ayeke na tere ti Marie na da, ala yeke gi ti zi vundu na be ti lo. So ala 
baa lo na sigingo ni na loro, ala londo si ala mu peko ti lo. Ala baa ti ala atene, lo 
yeke gue na du ti kuâ ti toto. 

32Marie ague, asi na ndo so Jésus ayeke daa. So Marie abaa Jésus, lo ti na gbe ti 
lo si lo tene na lo: “Kota Gbia, tongana mo yeke fade na ndo so, ka ita ti mbi akui 
pepe!” 

33So Jésus abaa Marie na azuife so ague na peko ti lo kue na toto, vundu agbu lo 
si be ti lo ayeke na siriri pepe. 

34Lo hunda ala, lo tene: “Ala lu lo na ndo wa?” Ala tene na lo: “Kota Gbia, ga, mo 
baa.” 

35Jésus atoto. 

36Azuife ni atene: “Ala baa yengo so lo ye na Lazare!” 

37Me ambeni atene ti ala: “Lo so lo zi le ti waziba so, lo lingbi fade pepe ti kanga 
lege na Lazare ti kui?” 

Jésus azingo Lazare na kuâ 

38Vundu akiri agbu be ti Jésus si lo gue na du ti kuâ ni. Du ti kuâ ni ayeke na ya 
ti mbeni kota du ti têne si a kanga yanga ni na mbeni kota têne. 

39Lo mu yanga na ala, lo tene: “Ala zi têne ni!” Marthe, ita ti kuâ ni, atene: “Kota 
Gbia, kuâ ti lo ni ato nda ti fun awe. Lo sara lango osio awe.” 

40Jésus akiri tënë na lo, atene: “Mbi tene fade na mo, mbi tene: ‘Tongana mo ma 
na be, fade mo yeke baa gonda ti Nzapa!’ ” 

41Tongaso ala zi têne ni. Jésus ayo le ti lo na nduzu si lo tene: “Babâ, mbi mu 
singila na mo, ngbanga ti so mo ma mbi awe. 

42Mbi hinga so, mo yeke ma mbi lakue, me mbi yeke tene tënë so titene azo so 
ayeke na tere ti mbi ge so alingbi ti ma na be so mo laa mo tokua mbi.” 

43Na peko ti tënë so, Jésus adekongo, lo tene: “Lazare, sigigi!” 

44Tongaso Lazare asigigi, maboko ti lo na gere ti lo angba na kangango ni na ya 
ti abongo so a lu lo na ni; bongo so a kanga na le ti lo angba na le ti lo. Jésus 
atene na azo ni: “Ala zi abongo ni na tere ti lo, ala zia lo, lo gue.” 

Azo aleke tënë ti fâ Jésus 
(Matt 26.1-5; Marc 14.1-2; Luc 22.1-2) 

45Azuife mingi so aga ti baa Marie, so ala baa ye so Jésus asara, ambeni mingi 
ama na be na lo. 

46Me ambeni ague, abaa afarizien si ala fa na ala peko ti ye so Jésus asara. 

47Tongaso afarizien na akota wayango-sandaga airi Kota Bongbi ti Fango 
Ngbanga, ala tene: “Fade e yeke sara nyen? Koli so ayeke sara aye ti kpene 
mingi! 

48Tongana e ngba ti baa lo bango na aye so lo yeke sara so, fade azo kue ayeke 
ma na be na lo si akota zo ti Rome ayeke ga ti buba kota da ti Nzapa ti e nga na 
mara ti e!” 

49Mbeni oko na popo ti ala so iri ti lo Kaife, ayeke kota wayango-sandaga na ngu 
ni so; lo tene: “Li ti ala ayeke daa pepe! 

50Ala gbu li ti ala si! Ayeke nzoni zo oko akui ndali ti azo ni si a buba mara ni 
kue pepe.” 

51Andaa tënë so lo tene so alondo na lo wani pepe; me ndali ti so lo yeke kota 
wayango-sandaga na ngu ni so, lo tene gi peko ti tënë ti yanga ti Nzapa ti fa so 
Jésus ayeke kui ngbanga ti mara ti azuife. 

52Lo yeke kui gi ngbanga ti mara so oko pepe, me lo yeke kui nga ti bongbi 
amolenge ti Nzapa so ayeke na ando nde nde si ala ga tere oko. 

53Ti londo na lango ni so, amakonzi ti azuife aleke tënë ti fâ Jésus. 

54Tongaso Jésus ake ti hon na le ti azuife polele. Lo gboto tere ti lo si lo gue na 
mbage ti benyama, na mbeni gbata so iri ni Efraim, lo na adisiple ti lo aduti kâ. 

55Andaa matanga ti azuife so ayeke Pake aga nduru awe. Azo mingi alondo na 
akete kodro, ague na Jérusalem ti sukula sioni ti ala kozoni si ala sara matanga 
ni. 

56Ala yeke gi Jésus. So ala yeke na ya ti kota da ti Nzapa, ala tene na popo ti ala: 
“Ala baa ti ala tongana nyen? Lo yeke ga ande na matanga ni oko pepe!” 

57Akota wayango-sandaga na afarizien amu yanga, atene: “Tongana mbeni zo 
ahinga ndo so Jésus ayeke daa, lo tene tënë ni si a lingbi ti gbu lo.” 

Jean 12 

Marie atuku yombo na gere ti Jésus 
(Matt 26.6-13; Marc 14.3-9) 

1So angba lango omene titene matanga ti Pake asi, Jésus ague na Betanii, kodro 
ti Lazare, koli so lo zingo lo na kuâ so. 

2A leke kobe ndali ti Jésus kâ; Marthe laa asara kua ti kobe ni. Lazare ayeke na 
popo ti azo so aduti ti te kobe na Jésus. 

3 Na pekoni, Marie amu ngbenda ti yombo so a sara ni na ngu ti mbeni kete keke 
so iri ni nare ti nzoni ni, so ngere ni ayeke ngangu mingi. Lo tuku yombo ni na 
ndö ti gere ti Jésus si lo mbo ni na kua ti li ti lo. Fion ti yombo ni amu ya ti da ni 
kue. 

4Judas Iskariote, mbeni disiple oko ti Jésus so ayeke ka ande lo, atene: 

5“Ngbanga ti nyen si a ka yombo so na ale ti nginza ngbangbo ota si amu nginza 
ni na azo ti mawa pepe?” 

6Lo tene tënë so, ngbanga ti so tënë ti azo ti mawa agbu be ti lo pepe, me 
ngbanga ti so lo yeke zo ti nzi: lo yeke bata bozo ti nginza si lo yeke nzi nginza 
so azo ayeke bi na ya ni. 

7Me Jésus atene: “Zia wali so kpoo! Lo sara ye so ti ku na lango so a yeke lu ande 
kuâ ti mbi. 

8 Azo ti mawa ayeke duti lakue na popo ti ala; me mbi, mbi yeke duti lakue na 
popo ti ala pepe.” 

Azo aye ti fâ Lazare 

9Gba ti azuife ama a tene, Jésus ayeke na Betanii. Tongaso ala gue kâ, gi ndali ti 
Jésus pepe, me ti baa nga Lazare, lo so Jésus azingo lo na kuâ so. 

10Akota wayango-sandaga aleke tënë na popo ti ala ti fâ nga Lazare, 

11ngbanga ti so ndali ti lo, azuife mingi azia akota wayango-sandaga si ala ma 
na be na Jésus. 

Jésus ali na Jérusalem 
(Matt 21.1-11; Marc 11.1-11; Luc 19.28-40) 

12Lango oko na pekoni, gba ti azo so aga na matanga ti Pake ama a tene, Jésus 
ayeke ga na Jérusalem. 

13 Tongaso ala mu amaboko ti akeke ti mburu si ala gue ti wara lo na lege. Ala 
dekongo, atene: “E gonda Nzapa! Ayeke nzoni Nzapa asara tufa na ndö ti lo so 
aga na iri ti Kota Gbia; lo yeke gbia ti Israel!” 

14Jésus awara mbeni kete lele si lo ko na ndö ni, tongana ti so Mbeti ti Nzapa 
atene: 

15 “Mbeto asara mo pepe, gbata ti Sion! Baa, gbia ti mo ayeke ga, lo duti na ndö 
ti mbeni molenge ti lele.” 



2011 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

16Adisiple ti lo ama ya ti tënë so hio pepe. Me na ndembe so Jésus ali na ya ti 
gonda ti lo awe, ala dabe ti ala na tënë so Mbeti ti Nzapa atene na ndö ti lo: ye 
ni kue laa azo asara na lo so. 

17Gba ti azo so ayeke lani na tere ti Jésus na ndembe so lo iri Lazare ti sigigi na 
du ti kuâ si lo zingo lo na kuâ so, ala fa tënë ti ye so ala baa. 

18Azo ama tënë ti ye ti kpene so Jésus asara, ndani laa gba ti azo aga ti wara lo 
na lege. 

19Tongaso afarizien atene na popo ti ala: “Ala baa awe? Ye ni akara ala awe: azo 
ti dunia kue ague gi na peko ti lo!” 

Ambeni greke ayeke gi Jésus 

20Ambeni greke ayeke na popo ti azo so ague ti voro Nzapa na matanga so ayeke 
na Jérusalem. 

21Ala ga nduru na Philippe, zo ti Betsaida, na sese ti Galile; ala tene na lo: “Kota 
zo, e ye ti baa Jésus.” 

22Philippe ague, atene tënë ni na André; ala na lo ague si ala tene tënë ni na 
Jésus. 

23Jésus akiri tënë na ala, atene: “Ngbonga titene a gonda Molenge ti Zo alingbi 
awe. 

24Biani, mbi tene na ala taa-tënë: tongana le ti ble ati na sese si akui pepe, lo 
yeke ngba gi lo oko. Me tongana akui, fade ayeke du ambeni le ni mingi. 

25 Zo so aye ti bata fini ti lo ndali ti lo wani, fade lo yeke girisa ni; me zo so ake 
fini ti lo na ndö ti dunia so, fade lo yeke bata ni ndali ti fini so angba lakue lakue. 

26Zo so aye ti sara kua na mbi, alingbi lo mu peko ti mbi si ndo so mbi yeke daa, 
lo nga lo yeke daa. Fade Babâ ti mbi ayeke ne zo so ayeke sara kua na mbi.” 

Jésus atene tënë ti kuâ ti lo 

27“Fadeso be ti mbi ayeke na siriri pepe. Fade mbi yeke tene nyen? Wala mbi 
tene: ‘Babâ, zi mbi na ya ti ngoi ti pasi so ayeke ga!’ Me ayeke ngbanga ti ngoi ti 
pasi so laa mbi ga. 

28Babâ, gonda iri ti mo!” Mbeni go alondo na yayu, atene: “Mbi gonda ni awe si 
mbi yeke kiri ti gonda ni.” 

29Gba ti azo so ayeke kâ ama go ni si ambeni atene ti ala atene, so bekpa laa 
asungba so! Ambeni atene ti ala: “Mbeni ange laa atene tënë na lo!” 

30Jésus atene na ala: “Go so atoto ndali ti mbi pepe, me ndali ti ala. 

31Fadeso, ngbonga ti fango ngbanga na li ti azo ti dunia so alingbi awe; fade a 
yeke bi gbia ti dunia so na gigi. 

32Ti mbi, tongana a mu mbi na sese, a kanga mbi na nduzu, fade mbi yeke sara 
si azo kue aga na tere ti mbi.” 

33Jésus atene tënë so ti fa mara ti kuâ so lo yeke kui ande na ni. 

34 Gba ti azo ni akiri tënë na lo, atene: “Na ya ti mbeti ti Ndia ti e, e ma a tene, 
fade Mesii ayeke ngba kpu na kpu. Tongana nyen laa mo tene, a yeke 
mu Molenge ti Zo ti kanga lo na nduzu so? Molenge ti Zo ni ayeke zo wa?” 

35Jésus atene na ala: “Lumiere ade na popo ti ala ndali ti kete ngoi. Ayeke nzoni 
ala tambula na ndembe so lumiere ni ayeke na tere ti ala, tongaso si vukongo 
ndo awara ala pepe, ngbanga ti so zo so atambula na ya ti vukongo ndo ahinga 
ndo so lo yeke gue daa pepe. 

36Na ngoi so lo so lo yeke lumiere ayeke na tere ti ala, ayeke nzoni ala ma na be 
na lo si ala ga azo so ayeke duti na ya ti lumiere.” 

Azuife ma na be na Jésus pepe 

Na peko ti tënë so Jésus ahon, lo honde tere ti lo si ala baa lo pepe. 

37Ataa aye ti kpene so kue Jésus asara na le ti azo ni, ala ma na be na lo pepe. 

38 Tongaso, tënë so Ésaïe, wayanga-Nzapa atene aga taa-tënë, lo tene: “Kota 
Gbia, zo wa laa ayeda na tënë so e tene? Kota Gbia afa ngangu ti lo na zo wa?” 

39Azo ni alingbi ti ma na be na lo pepe. Andaa Ésaïe afa nda ni, atene: 

40 “Nzapa asara si le ti ala akanga, lo sara si ala hinga ndo pepe. Tongaso si ala 
baa ndo pepe, ala hinga ndo pepe si ala zia ngbene lege ti sarango ye ti ala pepe. 
Tongaso si mbi kai kobela ti ala pepe.” 

41Ésaïe atene ando tënë so, ngbanga ti so lo baa gonda ti Jésus si lo tene tënë ti 
lo. 

42Andaa na popo ti amakonzi ti azuife, ambeni mingi ama na be na Jésus, me ala 
lingbi ti fa ni na le ti azo pepe, ngbanga ti afarizien. Ala sara mbeto titene a 
tumba ala na ya ti ada ti sambelango Nzapa. 

43Biani, ala ye titene azo agonda ala ahon titene Nzapa laa agonda ala. 

Tënë ti yanga ti Jésus laa ayeke fâ ngbanga na li ti zo 

44Jésus atene na kota go, atene: “Zo so ama na be na mbi, lo ma na be gi na mbi 
pepe, me lo ma na be nga na lo so atokua mbi. 

45Zo so abaa mbi, lo baa nga lo so atokua mbi. 

46Mbi so mbi yeke lumiere, mbi ga na ndö ti dunia so. Tongaso, zo so ama na be 
na mbi, lo yeke ngba na ya ti vukongo ndo pepe. 

47Tongana mbeni zo ama atënë ti mbi si lo sara ye alingbi na ni pepe, mbi laa 
mbi yeke fâ ngbanga na li ti lo pepe. Biani, mbi ga ti fâ ngbanga na li ti azo ti 
dunia so pepe, me mbi ga ti soo azo ti dunia so na kuâ. 

48Zo so ake mbi si lo ke nga atënë ti mbi, mbeni ye ti fango ngbanga na li ti lo 
ayeke daa: atënë so mbi tene laa ayeke fâ ngbanga na li ti lo na lango ti ndani. 

49Mbi tene tënë so alondo na mbi wani pepe, me Babâ so atokua mbi laa amu 
yanga na mbi na ndö ti tënë so alingbi mbi tene nga na ye so alingbi mbi fa. 

50Mbi hinga so, tënë ti yanga ti lo ayeke mu na zo fini so angba lakue lakue. Tënë 
so mbi yeke tene, mbi tene tongana ti so Babâ atene na mbi.” 

Jean 13 

Jésus asukula gere ti adisiple ti lo 

1Angba lango oko titene matanga ti Pake asi. Jésus ahinga so ngbonga ti lo ti zia 
dunia so ti kiri na Babâ alingbi awe. Azo ti lo so ayeke na dunia so, lo ye ala 
lakue, lo ye ala ngbii asi na ndani. 

2So ala yeke te kobe ti lakui, Zabolo azia na be ti Judas, molenge ti Iskariote ti 
ka Jésus. 

3Jésus ahinga so Babâ azia aye kue na maboko ti lo. Lo hinga nga so lo londo na 
Nzapa, lo ga si lo yeke kiri ande na Nzapa. 

4Tongaso, lo londo na tere ti kobe ni, lo zi bongo ti lo ti ndö ni si lo mu mbeni 
bongo, lo kanga na ya ti lo. 

5Na pekoni, lo tuku ngu na ya ti mbeni kota sembe, lo to nda ti sukula gere ti 
adisiple ti lo si lo mbo ni na bongo so lo kanga na ya ti lo so. 

6Lo si na Simon Pierre, me Simon Pierre atene na lo: “Kota Gbia, mo ye ti sukula 
gere ti mbi?” 

7Jésus akiri tënë na lo, atene: “Mo lingbi ti hinga fadeso nda ti ye so mbi yeke 
sara so pepe, me mo yeke hinga nda ni na peko.” 

8Pierre atene na lo: “Mo ye ti sukula gere ti mbi? Oko pepe!” Jésus atene na lo: 
“Tongana mbi sukula gere ti mo pepe, mbeni ye so mo lingbi ti ku na mbage ti 
mbi ayeke daa pepe.” 

9Simon Pierre atene na lo: “Tongaso, Kota Gbia, mo sukula gi gere ti mbi pepe, 
me mo sukula gere ti mbi, maboko ti mbi na li ti mbi kue!” 

10Jésus atene na lo: “Zo so asukula tere ti lo awe, lo lingbi ti kiri ti sukula tere ti 
lo pepe, me gi gere ti lo. Biani, tere ti lo avuru awe. Ti ala, tere ti ala avuru awe, 
me ala kue pepe.” 

11Jésus ahinga zo so ayeke ka ande lo, ndani laa lo tene: “Ala kue laa tere ti ala 
avuru pepe.” 

12 So Jésus ahunzi sukulango gere ti ala awe, lo kiri lo yu bongo ti lo; lo kiri na 
tere ti kobe ni. Lo hunda ala, lo tene: “Ala hinga nda ti ye so mbi sara na ala so? 

13Ala yeke iri mbi ‘Wafango-ye’ wala ‘Kota Gbia’, so lege ni laa, ngbanga ti so 
mbi yeke Wafango-ye si mbi yeke nga Kota Gbia biani. 

14Mbi so mbi yeke Wafango-ye si mbi yeke nga Kota Gbia, mbi sukula gere ti ala, 
alingbi ala nga, ala sukula gere ti ala na popo ti ala. 

15Mbi sara so ti fa na ala tapande titene ala nga, ala sara ye so mbi sara na ala. 

16 Biani, mbi tene na ala taa-tënë: zo ti kua ayeke kota ahon makonzi ti lo pepe; 
zo ti tokua ayeke kota ahon zo so atokua lo pepe. 

17Fadeso ala hinga ye ni awe. Ti ala nzoni tongana ala sara ye alingbi na ni! 

18 Mbi yeke tene tënë so ndali ti ala kue pepe; mbi hinga azo so mbi soro ala. 
Mbeti ti Nzapa atene: ‘Zo so mbi na lo, e yeke te kobe, lo laa lo yo gere ti lo ti do 
mbi.’ Alingbi tënë so aga taa-tënë. 

19Mbi tene tënë so na ala kozoni si ye ni asi. Tongana ye ni asi ande, ala yeke 
hinga so ‘Mbi Yeke’. 

20 Biani, mbi tene na ala taa-tënë: zo so ayamba mbeni zo so mbi tokua lo, andaa 
mbi wani laa lo yamba mbi; zo so ayamba mbi, andaa lo yamba lo so atokua 
mbi.” 

Jésus atene, Judas ayeke ka ni 
(Matt 26.20-25; Marc 14.17-21; Luc 22.21-23) 

21Na peko ti tënë so, be ti Jésus ayeke na siriri pepe si lo tene polele, lo tene: 
“Biani, mbi tene na ala taa-tënë: fade mbeni zo oko na popo ti ala ayeke ka mbi.” 

22Adisiple ti lo abaa le ti tere si ala hunda tere ti hinga zo wa laa Jésus ayeke 
tene tënë ti lo so. 

23Mbeni disiple oko, lo so Jésus aye lo mingi, ayeke duti nduru na tere ti Jésus. 

24Simon Pierre asara maboko na lo si atene na lo: “Hunda lo: zo wa laa lo yeke 
tene tënë ti lo so?” 

25Disiple ni aba tere ti lo na mbage ti Jésus si lo hunda lo, lo tene: “Kota Gbia, 
ayeke zo wa?” 

26Jésus akiri tënë na lo, atene: “Mbi yeke yoro nduru mapa na ya ti ngu ti kasa 
ti mu na mbeni zo: zo ni laa.” Na pekoni, lo mu mapa, lo yoro na ya ti ngu ti kasa 
ni si lo mu na Judas, molenge ti Iskariote. 

27So Judas amu mapa ni, Satan ali na ya ti lo. Jésus atene na lo: “Ye so mo ye ti 
sara, sara ni hio!” 

28Zo oko na popo ti ala so ayeke te kobe ahinga nda ti tënë so Jésus atene na lo 
so pepe. 

29Judas laa ayeke bata bozo ti nginza. Nilaa ambeni disiple atene na be ti ala, 
Jésus aye ti tene: “Gue mo vo kobe ti matanga ni”, wala “Gue mo mu mbeni ye 
na azo ti mawa.” 

30Gi so Judas amu mapa ni awe, lo sigigi hio. Andaa ndo avuko awe. 

Fini ndia 

31So Judas asigigi awe, Jésus atene: “Fadeso, Molenge ti Zo awara gonda ti lo 
awe; Nzapa nga awara gonda ti lo na lege ti Molenge ni awe. 

32[So Nzapa awara gonda na lege ti lo,] fade Nzapa wani laa ayeke fa na le ti azo 
gonda ti Molenge ti lo; lo ga nduru ti sara ni awe. 

33 Amolenge ti mbi, fade mbi yeke ngba na tere ti ala gi na ya ti mbeni kete ngoi. 
Fade ala yeke gi mbi, me tënë so mbi tene na amakonzi ti azuife lani so, fadeso 
mbi yeke tene na ala: ‘Ala lingbi ti gue pepe na ndo so mbi yeke gue daa.’ 

34 Mbi yeke mu na ala fini ndia: ala ye tere na popo ti ala! Alingbi ala ye tere na 
popo ti ala tongana ti so mbi ye ala. 

35Tongana ala ye tere na popo ti ala, tongaso fade azo kue ahinga atene, ala yeke 
adisiple ti mbi.” 

Fade Pierre ayeke bere tënë ti Jésus 
(Matt 26.31-35; Marc 14.27-31; Luc 22.31-34) 

36Simon Pierre ahunda lo, atene: “Kota Gbia, mo yeke gue na ndo wa?” Jésus 
akiri tënë na lo: “Mo lingbi ti mu peko ti mbi na ndo so mbi yeke gue daa fadeso 
pepe, me mbeni lâ, fade mo yeke mu peko ti mbi.” 

37Pierre atene na lo: “Kota Gbia, ngbanga ti nyen si mbi lingbi ti mu peko ti mo 
fadeso pepe? Mbi yeke nduru ti ka fini ti mbi ndali ti mo!” 

38Jésus akiri tënë, atene: “Mo yeke nduru biani ti ka fini ti mo ndali ti mbi? Biani, 
mbi tene na mo taa-tënë: kozo titene koli-kondo atoto, mo yeke bere tënë ti mbi 
fani ota.” 

Jean 14 

Jésus ayeke lege ti gue na Babâ 

1Jésus atene na ala: “Ala gi be ti ala pepe; ala ma na be na Nzapa, ala ma na be 
na mbi nga. 

2Ndo ti duti ayeke mingi na ya ti da ti Babâ ti mbi. Ndani laa, mbi tene na ala 
kozoni, mbi tene: ‘Mbi yeke gue ti leke ndo na ala.’ Tongana ye ni ayeke tongaso 
pepe, ka mbi tene na ala kozoni pepe. 

3Tongana mbi gue, mbi leke ndo na ala awe, fade mbi yeke kiri ti mu ala na tere 
ti mbi si ala nga, ala duti na ndo so mbi yeke duti daa. 

4Ndo so mbi yeke gue daa so, ala hinga lege ni awe.” 

5Thomas atene na lo: “Kota Gbia, e hinga ndo so mo yeke gue daa pepe. Fade e 
yeke hinga lege ni tongana nyen?” 

6Jésus akiri tënë na lo: “Mbi yeke lege ni, taa-tënë na fini. Zo oko alingbi ti gue 
na Babâ na mbeni lege nde pepe, gi na lege ti mbi. 

7Tongana ala hinga mbi, fade ala yeke hinga nga Babâ ti mbi. Fadeso ala hinga 
lo awe si ala baa nga lo awe.” 

8Philippe atene na lo: “Kota Gbia, fa na e Babâ, awe.” 

9Jésus akiri tënë, atene: “Aninga mingi so mbi yeke na popo ti ala. Philippe, ade 
mo hinga mbi pepe? Zo so abaa mbi, andaa lo baa Babâ awe. Ngbanga ti nyen 
laa mo kiri mo hunda mbi, mo tene: ‘Fa na e Babâ’ so? 

10Mbi na Babâ, e yeke oko; mo ma na be na ni pepe? Atënë so mbi yeke tene na 
ala so alondo na mbi pepe, me Babâ so e na lo, e yeke oko laa ayeke sara aye ti 
lo wani. 

11Ala ma na be so mbi na Babâ, e yeke oko. Tongana ala ma na be na mbi pepe, 
ala ma na be ndali ti aye so mbi sara. 

12Biani, mbi tene na ala taa-tënë: zo so ama na be na mbi, lo nga, fade lo yeke 
sara aye so mbi sara; lo yeke sara akota ye ahon so, ngbanga ti so mbi yeke gue 
na Babâ. 

13Ye so kue ala yeke hunda na iri ti mbi, fade mbi yeke sara ni si azo agonda 
Babâ na lege ti Molenge ni. 

14Tongana ala hunda mbeni ye na iri ti mbi, fade mbi yeke sara ni.” 

Zendo ti tokuango Yingo-Vuru 

15“Tongana ala ye mbi, fade ala yeke sara ye alingbi na andia ti mbi. 

16Fade mbi yeke hunda na Babâ ti tokua mbeni Wagbungo-koko na ala titene lo 
ngba na ala lakue lakue: 

17lo yeke Yingo ti taa-tënë. Azo ti dunia so alingbi ti yamba lo pepe, ngbanga ti 
so ala baa lo pepe si ala hinga nga lo pepe. Me ti ala, ala hinga lo awe, ngbanga 
ti so lo yeke na ya ti ala si lo yeke na tere ti ala. 

18Fade mbi yeke zia ala anyindu pepe; mbi yeke kiri na tere ti ala. 

19Ngoi angba gi kete si azo ti dunia so ayeke kiri ti baa mbi pepe. Me ti ala, fade 
ala yeke baa mbi, ngbanga ti so mbi yeke na fini si ala nga, ala yeke duti na fini. 

20Na lango ni so, fade ala yeke hinga atene, mbi na Babâ, e yeke oko, mbi na ala 
nga, e yeke oko. 

21“Zo so ahinga andia ti mbi si lo sara ye alingbi na ni, lo laa lo ye mbi. Babâ ti 
mbi ayeke ye lo; mbi nga, mbi yeke ye lo si mbi yeke sara titene lo hinga mbi.” 

22Judas, so ayeke nde na Judas Iskariote, atene na lo: “Kota Gbia, mo ye ti sara 
titene e laa e hinga mo si azo ti dunia ahinga mo pepe, ngbanga ti nyen?” 

23Jésus akiri tënë na lo, atene: “Zo so aye mbi, fade lo yeke sara ye so mbi tene 
na lo. Babâ ti mbi ayeke ye lo si mbi na Babâ, e yeke ga ti duti na lo. 

24Zo so aye mbi pepe, lo yeke sara ye alingbi na atënë ti mbi pepe. Tënë so mbi 
tene na ala so alondo na mbi wani pepe, me alondo na Babâ so atokua mbi. 

25Mbi tene na ala tënë so na ndembe so mbi ngba na popo ti ala. 

26Wagbungo-koko ayeke Yingo-Vuru so Babâ ayeke tokua lo na iri ti mbi. Lo laa 
lo yeke fa ande na ala nda ti aye kue, lo yeke dabe ti ala na tënë so kue mbi tene 
na ala. 

27 “Mbi zia na ala siriri; siriri ti mbi wani laa mbi yeke mu na ala. Mbi yeke mu 
ni na ala tongana ti so azo ti dunia ayeke mu ni pepe. Ala gi be ti ala pepe; mbeto 
asara ala pepe. 

28Ala ma fade tënë so mbi tene: ‘Mbi yeke gue, me mbi yeke kiri na tere ti ala.’ 
Tongana ala ye fade mbi, ka ala duti na ngia ndali ti so mbi yeke gue na Babâ. 
Biani, Babâ ayeke kota ahon mbi. 

29Mbi tene na ala aye so kozoni si aye ni asi, tongaso, tongana aye ni asi, ala ma 
na be. 

30Ti fadeso, mbi yeke kiri ti tene tënë na ala mingi pepe, ndali ti so gbia ti dunia 
so ayeke ga. Lo yeke na ngangu na ndö ti mbi pepe, 

31me lo yeke ga titene azo ti dunia ahinga so mbi ye Babâ si ala hinga nga so mbi 
yeke sara ye kue na peko ti yanga ti Babâ. Ala londo na ndo so, e hon!” 

Jean 15 

Jésus ayeke taa keke ti vinye 

1 “Mbi yeke taa keke ti vinye si Babâ ti mbi ayeke wa ti yaka ni. 

2Maboko ti keke so kue ayeke na ndö ti mbi si ale pepe, Babâ ayeke fâ ni azi; 
maboko ti keke so ale, lo yeke zi aguruma ni titene akiri ale mingi. 

3Tënë so mbi tene na ala asara si ala ga nzoni awe. 

4Ala duti oko na mbi si mbi nga, mbi duti oko na ala. Maboko ti keke ayeke le ka 
gi lo oko pepe, lo yeke le gi tongana lo duti na tere ti keke ni. Nilaa ala nga, 
tongana ala duti oko na mbi pepe, ala lingbi ti le pepe. 

5Mbi yeke keke ti vinye, ala yeke amaboko ni. Zo so aduti oko na mbi si mbi duti 
oko na lo, fade lo yeke le mingi. Tongana ala duti nde na mbi, ala lingbi ti sara 
ye oko pepe. 

6Zo so aduti oko na mbi pepe, fade a yeke bi lo na gigi tongana ti so a yeke bi 
maboko ti keke si ahole. A yeke bongbi amaboko ti keke ni, a tuku na le ti wâ si 
agbi. 

7Tongana ala duti oko na mbi si atënë ti mbi aduti na be ti ala, ala hunda ye so 
be ti ala aye, fade ala yeke wara ni. 

8Fade Babâ ti mbi ayeke wara gonda na lege so: tongana ala le mingi, so afa 
atene, ala yeke adisiple ti mbi. 

9Tongana ti so Babâ aye mbi, mbi nga, mbi ye ala. Ala ngba na ya ti ndoye ti mbi. 

10Tongana ala sara ye alingbi na andia ti mbi, fade ala yeke ngba na ya ti ndoye 
ti mbi, tongana ti so mbi sara ye alingbi na andia ti Babâ si mbi ngba na ya ti 
ndoye ti lo. 

11 “Mbi tene tënë so na ala titene ngia ti mbi angba na be ti ala si ngia ti ala 
alingbi kue. 

12 Ndia ti mbi ayeke so: ala ye tere na popo ti ala, tongana ti so mbi ye ala. 

13Tongana mbeni zo aka fini ti lo ndali ti azo so lo ye ala, mbeni ndoye ti hon so 
ayeke daa pepe. 

14Tongana ala sara ye alingbi na yanga so mbi mu na ala, ala yeke amba ti mbi 
so mbi na ala e ye tere. 

15Mbi yeke kiri ti iri ala azo ti kua pepe, ngbanga ti so zo ti kua ahinga ye so 
makonzi ti lo ayeke sara pepe. Me mbi iri ala amba ti mbi so mbi na ala e ye tere, 
ngbanga ti so mbi fa na ala aye so kue mbi ma na yanga ti Babâ. 

16Ala laa asoro mbi pepe, me mbi laa mbi soro ala; mbi zia ala titene ala gue ti 
le mingi si lengo ti ala angba lakue. Tongaso, fade Babâ ayeke mu na ala ye so 
kue ala hunda na lo na iri ti mbi. 

17Ye so mbi mu yanga na ala ti sarango ni ayeke titene ala ye tere na popo ti 
ala.” 

Azo ti dunia ake Jésus na azo ti lo 

18“Tongana azo ti dunia so ake ala, ayeke nzoni ala hinga so azo ni ake mbi 
kozoni. 

19Tongana ala yeke fade azo ti dunia so, ka dunia ni aye ala ndali ti so ala yeke 
ti lo. Me mbi soro ala na popo ti azo ti dunia si ala yeke azo ti dunia mbeni pepe. 
Ndani laa dunia ni ake ala. 

20 Ala dabe ti ala na tënë so mbi tene na ala: ‘Zo ti kua ayeke kota ahon makonzi 
ti lo pepe.’ Fade azo ayeke sara ngangu na ala tongana ti so azo ni asara ngangu 
na mbi. Tongana azo ni asara fade ye alingbi na tënë ti mbi, ka ala sara nga ye 
alingbi na tënë ti ala. 

21Me fade azo ayeke sara ye so kue na ala ndali ti iri ti mbi, ngbanga ti so azo ni 
ahinga lo so atokua mbi pepe. 

22Tongana mbi ga fade pepe si mbi tene tënë na azo ni pepe, ka siokpari ayeke 
na li ti ala pepe. Me fadeso, ala yeke na mbeni tënë ti kiri na ni pepe ndali ti 
siokpari ti ala. 

23Zo so ake mbi, lo ke nga Babâ ti mbi. 

24Aye so zo asara laoko pepe, mbi sara ni na popo ti azo ti dunia. Tongana mbi 
sara ni fade pepe, ka siokpari ayeke na li ti ala pepe. Fadeso, ala baa aye so kue 
mbi sara, me ala ngba ti ke mbi nga na Babâ ti mbi. 

25 Me aye so asi titene tënë ti Ndia ti ala aga taa-tënë; Ndia ni atene: ‘Ala ke mbi 
gi senge senge.’ 

26“Mbi yeke tokua ande na ala Wagbungo-koko: lo yeke Yingo ti taa-tënë so 
alondo na Babâ si aga. Tongana lo ga, lo laa lo yeke tene tënë na ala na ndö ti 
mbi. 

27Ala nga, fade ala yeke tene tënë so ala hinga na ndö ti mbi, ngbanga ti so ala 
yeke na mbi ngbene ye na tongo nda ni.” 

Jean 16 

1“Mbi tene tënë so na ala titene mabe ti ala ati pepe. 

2Fade azo ayeke tumba ala na ya ti ada ti sambelango Nzapa. Na ndö ni, ngbonga 
ni ayeke ga so fade ambeni zo ayeke fâ ala si azo ni ayeke tene na be ti ala atene, 
kua ti Nzapa laa ala yeke sara so. 

3Azo ni ayeke sara ye so na ala, ngbanga ti so azo ni ahinga Babâ wala mbi pepe. 

4Me mbi tene tënë so na ala titene, tongana ngbonga ni alingbi awe, ala dabe ti 
ala na tënë so mbi tene na ala.” 

Ye so Yingo-Vuru ayeke sara 

“Mbi tene tënë so na ala kozoni pepe, ngbanga ti so mbi yeke na tere ti ala. 

5Me fadeso, mbi yeke kiri na tere ti lo so lo tokua mbi, me zo oko na popo ti ala 
ahunda mbi pepe, atene: ‘Mo yeke gue na ndo wa?’ 

6Me vundu agbu be ti ala ngbanga ti tënë so mbi tene na ala so. 

7Andaa mbi tene na ala taa-tënë: ayeke nzoni titene mbi gue. Biani, tongana mbi 
gue pepe, Wagbungo-koko ayeke ga ande na tere ti ala pepe. Tongana mbi gue, 
fade mbi yeke tokua lo na ala. 

8 Tongana lo ga, fade lo yeke fa na azo ti dunia so atene, ala yeke handa tere ti 
ala na ndö ti tënë ti siokpari, na ndö ti tënë ti ye ti mbirimbiri nga na ndö ti tënë 
ti fango ngbanga ti Nzapa. 

9Azo ti dunia ayeke handa tere ti ala na ndö ti tënë ti siokpari, ndali ti so azo ni 
ama na be na mbi pepe. 

10Azo ni ayeke handa tere ti ala na ndö ti tënë ti ye ti mbirimbiri, ndali ti so mbi 
yeke gue na Babâ si ala, azo ti mbi, ala yeke kiri ti baa mbi pepe. 

11Azo ni ayeke handa tere ti ala na ndö ti tënë ti fango ngbanga ti Nzapa, ndali 
ti so a fâ ngbanga na li ti gbia ti dunia so awe. 

12“Mbi yeke na tënë mingi ti tene na ala, me ti fadeso ala lingbi ti kanga be ti ala 
daa pepe. 

13Tongana Yingo ti taa-tënë aga ande, lo yeke fa na ala taa-tënë kue. Lo yeke fa 
gi tënë ti be ti lo pepe, me lo yeke fa na ala ye so lo yeke ma; lo yeke fa nga na 
ala tënë ti aye so ayeke si. 

14Fade lo yeke gonda mbi, ngbanga ti so lo yeke mu tënë ti mbi ti tene na ala. 

15Ye so kue Babâ ayeke na ni, ayeke ti mbi. Ndani laa mbi tene: ‘Fade Yingo 
ayeke wara ye so ayeke ti mbi si lo yeke tene na ala.’ ” 

Vundu ti ala ayeke ga ande ngia 

16“Ngoi angba gi kete titene ala kiri abaa mbi pepe si kete na pekoni, ala yeke 
kiri ti baa mbi.” 

17Ambeni disiple ti Jésus ahunda tere ti ala, atene: “Nda ti tënë so lo tene so 
ayeke nyen, so lo tene: ‘Ngoi angba gi kete titene ala kiri abaa mbi pepe si kete 
na pekoni, ala yeke kiri ti baa mbi’? Lo tene nga, lo tene: ‘Mbi yeke gue na Babâ.’ 

18So lo tene: ‘Ngoi angba gi kete’, nda ni ayeke nyen? E hinga nda ti tënë so 
pepe.” 

19Jésus ahinga atene, ala ye ti hunda lo na tënë; nilaa lo tene na ala: “Mbi tene 
fade, mbi tene: ‘Ngoi angba gi kete titene ala kiri abaa mbi pepe si kete na 
pekoni, ala yeke kiri ti baa mbi.’ Tënë so ala yeke hunda tere na popo ti ala na 
ndö ni laa? 

20Biani, mbi tene na ala taa-tënë: fade ala yeke toto, ala yeke dema tere, me azo 
ti dunia ayeke duti ti ala na ngia. Ala, adisiple ti mbi ayeke na vundu, me vundu 
ti ala ayeke kiri ti ga ngia. 



2021 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

21Tongana ngbonga ti dungo ti wali aga nduru, lo yeke na vundu, ngbanga ti so 
lango ti pasi ti lo asi awe. Me tongana lo du molenge ni awe, lo girisa pasi ti lo; 
be ti lo ayeke na ngia, ngbanga ti so lo du molenge na sese awe. 

22Ye so ayeke si na ala fadeso ayeke tongaso: fade ala yeke na vundu, me na 
pekoni, mbi yeke kiri ti ga ti baa ala si be ti ala akiri asi na ngia. Mara ti ngia so, 
zo oko alingbi ti zi ni na be ti ala pepe. 

23“Na lango ni so, ala yeke hunda ande mbi na mbeni ye pepe. Biani, mbi tene 
na ala taa-tënë: ye so kue ala hunda na iri ti mbi, fade Babâ ayeke mu ni na ala. 

24Ala de ti hunda mbeni ye na iri ti mbi pepe. Ayeke nzoni ala hunda ye, fade ala 
wara ni si ngia ti ala alingbi kue.” 

Jésus ahon dunia so na ngangu awe 

25“Mbi tene na ala atënë so na lege ti atoli. Ngbonga ni ayeke ga ande so mbi 
yeke kiri ti tene tënë na ala na lege ti toli pepe, me mbi yeke tene tënë na ala na 
ndo ti Babâ polele. 

26Na lango ni so, fade ala yeke hunda ye na lo na iri ti mbi; mbi tene na ala pepe, 
mbi tene, mbi laa mbi yeke hunda ye na Babâ ndali ti ala, 

27ngbanga ti so Babâ wani aye ala. Lo ye ala, ngbanga ti so ala ye mbi si ala ma 
na be so mbi londo na Nzapa si mbi ga. 

28Mbi londo na Babâ si mbi ga na dunia. Fadeso, mbi yeke zia dunia ti kiri na 
Babâ.” 

29Na pekoni, adisiple ti lo atene na lo: “Fadeso, mo yeke tene tënë polele, mo 
kiri mo tene tënë na lege ti atoli pepe. 

30Ti fadeso, e hinga, e tene, mo hinga ye kue, mo lingbi titene zo akiri ahunda 
mo na mbeni tënë pepe. Ndani laa e ma na be so, mo londo na Nzapa si mo ga.” 

31Jésus akiri tënë na ala, atene: “Ala ma na be fadeso awe? 

32Baa, ngbonga ayeke ga si ngbonga ni alingbi awe so ala kue ayeke kangbi 
kirikiri, zo oko oko ayeke hon ti zia gi mbi oko. Me mbi yeke gi mbi oko pepe, 
ngbanga ti so Babâ ayeke na mbi. 

33Mbi tene tënë so na ala titene ala duti na siriri na lege ti gango so ala ga oko 
na mbi. Na dunia so, fade ala yeke baa pasi, me ala gbu ngangu! Mbi hon dunia 
so na ngangu awe!” 

Jean 17 

Jésus asambela ngbanga ti adisiple ti lo 

1Na peko ti tënë so, Jésus ayo le ti lo na nduzu si lo tene: “Babâ, ngbonga ni 
alingbi awe. Gonda Molenge ti mo si Molenge ti mo agonda mo. 

2Mo mu na lo ngangu ti sara komandema na ndö ti azo kue. Tongaso si lo mu 
fini so angba lakue lakue na azo so kue mo mu ala na lo. 

3Fini so angba lakue lakue ayeke titene azo ahinga mo, mo so mo yeke oko taa 
Nzapa si ala hinga nga Jésus Christ, lo so mo tokua lo. 

4Mbi gonda mo na ndö ti sese so awe, mbi hunzi kua so mo mu na mbi ti sara 
awe. 

5Fadeso, Babâ, sara si mbi duti na gonda na ndo so mo yeke daa, gonda so mbi 
yeke na ni na tere ti mo kozoni si dunia so abaa gigi. 

6Azo so mo zi ala na dunia si mo mu ala na mbi, mbi sara si ala hinga mo. Ala 
yeke ti mo, mo mu ala na mbi si ala sara ye alingbi na tënë ti mo. 

7Ala hinga fadeso atene, ye so kue mo mu na mbi alondo na mo. 

8Biani, mbi mu na ala atënë so mo mu na mbi si ala yamba ni. Tongaso ala hinga 
biani atene, mbi londo na mo si mbi ga, ala ma nga na be so mo laa mo tokua 
mbi. 

9“Mbi sambela ndali ti ala. Mbi sambela ndali ti azo ti dunia so pepe, me ndali ti 
ala so mo mu ala na mbi. Biani, ala yeke ti mo. 

10Ye ti mbi kue ayeke ti mo si ye ti mo kue ayeke ti mbi, nilaa azo ayeke baa 
gonda ti mbi na lege ti ala. 

11Mbi yeke na dunia so mbeni pepe, me ala yeke ti ala na dunia so. Mbi yeke gue 
ti mbi na tere ti mo. Babâ, mo so mo yeke nde si mo yeke nzoni kue, bata ala na 
lege ti ngangu ti iri ti mo so mo mu na mbi, tongaso si ala ga oko, tongana ti so 
mbi na mo, e yeke oko. 

12So mbi yeke lani na tere ti ala, mbi bata ala na lege ti ngangu ti iri ti mo so mo 
mu na mbi. Mbi bata ala si zo oko na popo ti ala agirisa pepe, gi lo so a yeke buba 
ande lo biani biani so, tongaso si tënë ti Mbeti ti Nzapa aga taa-tënë. 

13Fadeso mbi yeke kiri na tere ti mo. Mbi tene tënë so na ndembe so mbi de na 
dunia, tongaso si ngia ti mbi aduti na be ti ala, ngia so asi singo. 

14Mbi mu na ala tënë ti mo si azo ti dunia so ake ala, ndali ti so ala yeke azo ti 
dunia so pepe, tongana ti so mbi nga, mbi yeke zo ti dunia so pepe. 

15 Mbi hunda na mo pepe ti zi ala na dunia so, me ti bata ala si Sioni wato asara 
sioni na ala pepe. 

16Ala yeke azo ti dunia so pepe, tongana ti so mbi nga, mbi yeke zo ti dunia so 
pepe. 

17Bata ala nde ndali ti mo na lege ti taa-tënë; tënë ti mo ayeke taa-tënë. 

18Mbi tokua ala na ndö ti dunia, tongana ti so mo tokua mbi na ndö ti dunia. 

19Ndali ti nzoni ti ala, mbi bata tere ti mbi nde ndali ti mo titene ala nga, ala bata 
tere ti ala nde ndali ti mo na lege ti taa-tënë. 

20“Mbi sambela gi ndali ti ala oko pepe, me mbi sambela nga ndali ti azo so 
ayeke ma na be ande na mbi na lege ti fango tënë ti ala. 

21Mbi sambela titene ala kue aga gi oko! Babâ, ayeke nzoni ala ga oko na e, 
tongana ti so mbi na mo, e yeke oko. Ayeke nzoni ala ga oko si fade azo ti dunia 
ahinga atene, mo laa mo tokua mbi. 

22Mbi sara si ala wara gonda tongana ti so mo sara si mbi wara gonda, tongaso 
si ala ga oko, tongana ti so mbi na mo, e yeke oko. 

23Mbi ga oko na ala, tongana ti so mbi na mo, e yeke oko si ala ga oko biani, 
tongaso si azo ti dunia ahinga atene, mo laa mo tokua mbi, tongaso si ala hinga 
nga atene, mo ye ala tongana ti so mo ye mbi. 

24Babâ, mo laa mo mu ala na mbi. Mbi ye titene ala duti na mbi na ndo so mbi 
yeke daa si ala baa gonda so mo gonda na mbi, ngbanga ti so mo ye mbi kozo si 
dunia abaa gigi. 

25Babâ so mo yeke mbirimbiri, azo ti dunia so ahinga mo pepe, me mbi hinga 
mo. Adisiple ti mbi ahinga atene, mo laa mo tokua mbi. 

26Mbi sara si ala hinga mo, mbi ngba ti sara titene ala hinga mo, tongaso si yengo 
so mo ye na mbi angba na popo ti ala si mbi na ala, e yeke oko.” 

Jean 18 

Aturugu agbu Jésus 
(Matt 26.47-56; Marc 14.43-50; Luc 22.47-53) 

1Na peko ti sambela so, Jésus na adisiple ti lo ague na mbage ti ngu ti Sedron. 
Mbeni ndo so a lu akeke daa ayeke kâ si Jésus na adisiple ti lo ague kâ. 

2Judas, zo ti kango Jésus, ahinga ndo ni, ngbanga ti so Jésus na adisiple ti lo 
abongbi kâ lege mingi. 

3Judas amu li ti mbeni bongbi ti aturugu na awabatango kota da ti Nzapa si ala 
gue na ndo ni so; akota wayango-sandaga na afarizien laa atokua ala. Ala mu 
aye ti bira na alamba na wâ ti pere. 

4Jésus ahinga fade ye so kue ayeke si ande na lo. Nilaa lo gue nduru na ala si lo 
hunda ala, lo tene: “Ala yeke gi zo wa?” 

5Ala kiri tënë na lo, atene: “E yeke gi Jésus, zo ti Nazaret.” Lo kiri tënë, lo tene: 
“Mbi laa.” Andaa Judas, zo ti kango Jésus ayeke na popo ti azo ni. 

6So Jésus atene na ala, atene: “Mbi laa”, ala kiri na peko si ala ti na sese. 

7Jésus akiri ahunda ala, atene: “Ala yeke gi zo wa?” Ala tene na lo: “E yeke gi 
Jésus, zo ti Nazaret.” 

8Jésus atene na ala: “Mbi tene fade na ala, mbi tene: ‘Mbi laa.’ Tongana mbi laa 
ala yeke gi mbi, ala zia tanga ti azo ni ague!” 

9Ye ni asi si tënë so Jésus atene lani alingbi ti ga taa-tënë, lo tene: “Babâ, azo so 
mo mu ala na mbi, mbi girisa mbeni oko pepe”. 

10Andaa yongoro zeme ayeke na maboko ti Simon Pierre. Lo gboto ni, lo de na 
zo ti kua ti kota wayango-sandaga si lo fâ mê ti lo ti mbage ti koli. Iri ti zo ti kua 
ni ayeke Malkus. 

11 Me Jésus atene na Pierre: “Kiri na yongoro zeme ti mo na ya ti bozo ni. Kopo 
ti pasi so Babâ amu na mbi so, mo baa ti mo, mo tene, mbi yeke nyon ni ande 
pepe?” 

Azo ague na Jésus na gbe ti Hane 

12Tongaso, bongbi ti aturugu ni na makonzi ti ala nga na awabatango kota da ti 
Nzapa ti azuife agbu Jésus, akanga lo. 

13Ala gue na lo kozoni na Hane, babâ ti wali ti Kaife so ayeke kota wayango-
sandaga na ngu ni so. 

14 Andaa Kaife laa amu lani wango na amakonzi ti azuife, atene: “Ayeke nzoni 
zo oko akui ndali ti azo ni.” 

Pierre abere tënë ti Jésus 
(Matt 26.69-70; Marc 14.66-68; Luc 22.55-57) 

15Simon Pierre na mbeni disiple amu peko ti Jésus. Kota wayango-sandaga 
ahinga disiple ni so nzoni, nilaa disiple ni ali na peko ti Jésus na ya ti gbagba ti 
kota wayango-sandaga ni. 

16Me Pierre angba ti lo na gigi nduru na yanga ti gbagba ni. Mbeni disiple ni, lo 
so kota wayango-sandaga ahinga lo so, asigigi, lo tene tënë na wali so ayeke 
bata yanga ti gbagba ni si lo zia lege na Pierre ti li. 

17Wali so ayeke bata yanga ti gbagba ni atene na Pierre: “Mo nga, mo yeke 
mbeni disiple ti koli so-aa!” Pierre abere, atene: “Ên-en! Mbi yeke disiple ti lo 
pepe.” 

18Andaa de ayeke sara, nilaa azo ti kua na aturugu asara wâ si ala yeke duti na 
tere ni ti tumba de na tere ti ala. Pierre nga ague, aluti na popo ti ala titene tere 
ti lo amu wâ. 

Kota wayango-sandaga ahunda Jésus na tënë 
(Matt 26.59-66; Marc 14.55-64; Luc 22.66-71) 

19Kota wayango-sandaga ahunda Jésus na tënë na ndö ti adisiple ti lo nga na 
ndö ti ye so lo yeke fa. 

20Jésus akiri tënë, atene: “Mbi yeke fa ye na azo kue polele; lakue mbi yeke fa ye 
na ya ti ada ti sambelango Nzapa nga na ya ti kota da ti Nzapa, na ndo so azuife 
kue ayeke bongbi daa. Mbi tene mbeni tënë na hondengo ni pepe. 

21Ngbanga ti nyen laa mo kiri mo hunda mbi na tënë? Mo hunda azo so ama 
tënë ti mbi: atënë so mbi tene na ala, ala hinga ni nzoni.” 

22So Jésus atene tënë so, mbeni turugu so ayeke kâ apika ngbangba ti lo si atene 
na lo: “Lege ti kiringo tënë na kota wayango-sandaga laa?” 

23Jésus akiri tënë na lo, atene: “Tongana mbi tene mbeni sioni tënë, mo fa ni; me 
tongana mbi tene tënë nzoni, ngbanga ti nyen laa mo pika mbi?” 

24Andaa Jésus angba na ya ti kamba si Hane atokua lo na kota wayango-sandaga 
Kaife. 

Pierre akiri abere tënë ti Jésus 
(Matt 26.71-75; Marc 14.69-72; Luc 22.58-62) 

25Na ndembe so Simon Pierre angba ti luti kâ titene tere ti lo amu wâ, mbeni zo 
ahunda lo, atene: “Mo nga, mo yeke mbeni disiple ti koli so pepe?” Pierre abere, 
atene: “Ên-en, mbi yeke disiple ti lo pepe.” 

26Mbeni zo ti kua ti kota wayango-sandaga so lo yeke zo ti sewa ti koli so Pierre 
afâ mê ti lo, ahunda Pierre, atene: “Mbi baa mo na lo na ndo so a lu akeke daa 
so; so mvene?” 

27Pierre akiri abere. Gi hio tongaso, koli-kondo atoto. 

A gue na Jésus na gbe ti Pilate 
(Matt 27.1-2,11-14; Marc 15.1-5; Luc 23.1-5) 

28Na ndaperere, ala mu Jésus na ndo ti Kaife, ague na lo na da ti govoronere. 
Amakonzi ti azuife ali na da ni pepe, ngbanga ti so ala ye ti bata tere ti ala nzoni 
si ala lingbi ti te kobe ti Pake. 

29Pilate asigigi, lo gue na mbage ti ala si lo hunda ala, lo tene: “Ala yeke bi tënë 
na li ti koli so ngbanga ti nyen?” 

30Ala kiri tënë na lo: “Tongana lo sara fade sioni pepe, ka e ga na lo na mo?” 

31Pilate atene na ala: “Ala mu lo, ala wani afâ ngbanga na li ti lo na lege ti ndia 
ti ala.” Ala kiri tënë: “A mu lege na e ti fâ zo pepe.” 

32 Ye ni asi si tënë so Jésus atene na ndö ti mara ti kuâ so fade lo yeke kui aga 
taa-tënë. 

33Pilate ali na da si lo iri Jésus, lo hunda lo: “Mo yeke gbia ti azuife?” 

34Jésus akiri tënë na lo: “Tënë so mo hunda so, alondo na be ti mo wani wala 
ambeni zo laa atene tënë ni na ndö ti mbi na mo?” 

35Pilate akiri tënë na lo, atene: “Mbi yeke zuife? Azo ti mara ti mo na akota 
wayango-sandaga laa amu mo aga na mo na mbi. Nyen laa mo sara?” 

36Jésus akiri tënë na lo: “Kodro-gbia ti mbi ayeke ti dunia so pepe. Tongana 
kodro-gbia ti mbi ayeke fade ti dunia so, ka azo ti mbi atiri bira ti kanga lege si 
azo aga na mbi na amakonzi ti azuife pepe. Me fadeso, kodro-gbia ti mbi ayeke 
ti ndo so ge pepe.” 

37Pilate ahunda lo, atene: “Ye ni, mo yeke gbia?” Jésus akiri tënë: “Gi tënë ni laa 
mo tene awe so: mbi yeke gbia. A du mbi si mbi ga na dunia so ti fa ye na ndö ti 
taa-tënë na azo. Zo so ayeke zo ti taa-tënë, fade lo yeke ma tënë ti mbi.” 

38Pilate ahunda lo, atene: “Taa-tënë ayeke nyen?” 

A fâ ngbanga ti kuâ na li ti Jésus 
(Matt 27.15-31; Marc 15.6-20; Luc 23.13-25) 

Na pekoni, Pilate akiri asigigi, lo gue, lo wara azuife si lo tene na ala: “Mbi wara 
ti mbi mbeni tënë oko pepe ti fâ ngbanga na li ti koli so ndali ni. 

39Me na lege ti sarango ye ti kodro ti ala, lakue na matanga ti Pake, mbi yeke zi 
mbeni zo ti kanga oko. Ala ye mbi zi na ala gbia ti azuife?” 

40 Azo ni ato nda ti dekongo, atene: “Ên-en, lo pepe! Me Barabas!” Andaa 
Barabas ayeke mbeni sioni zo. 

Jean 19 

1Tongaso Pilate amu yanga titene a gue na Jésus si a pika lo na fimbo. 

2Aturugu amu akamba ti ki aleke ni tongana kpoto ti gbia si ala zia na li ti lo; ala 
yu na lo mbeni kota bengba bongo. 

3Ala ga nduru na tere ti lo si ala tene: “E bara mo, gbia ti azuife!” Ala yeke pika 
ngbangba ti lo. 

4Pilate akiri asigigi si lo tene na azuife: “Ala baa, lo laa mbi yeke sigigi na lo na 
ala so. Ayeke nzoni ala hinga so mbi wara ti mbi mbeni tënë oko pepe ti fâ 
ngbanga na li ti koli so ndali ni.” 

5Tongaso Jésus asigigi na kpoto ti ki ni na li ti lo, na kota bengba bongo ni na 
tere ti lo. Pilate atene na ala: “Baa, koli ni laa!” 

6So akota wayango-sandaga na aturugu ti kota da ti Nzapa abaa Jésus, ala 
dekongo, atene: “Fâ lo na ndö ti keke ti kroa! Fâ lo na ndö ti keke ti kroa!” Pilate 
atene na ala: “Ala wani amu lo, afâ lo na ndö ti keke ti kroa ni. Mbi wara ti mbi 
mbeni tënë oko pepe ti fâ ngbanga na li ti lo ndali ni.” 

7 Azuife akiri tënë na lo: “Mbeni ndia ti e ayeke daa; na lege ti ndia ni so, lo lingbi 
na kuâ, ngbanga ti so lo tene, ni yeke Molenge ti Nzapa.” 

8So Pilate ama tënë so, mbeto agbu lo ahon ndoni. 

9Lo kiri lo li na da si lo hunda Jésus, lo tene: “Mo londo ti mo na ndo wa?” Me 
Jésus akiri tënë na lo pepe. 

10Tongaso, Pilate atene na lo: “Taa mbi laa mo ke ti zi yanga na mbi? Ayeke 
nzoni mo hinga, mo tene, mbi yeke na ngangu ti zi mo, mbi yeke nga na ngangu 
ti mu yanga titene a fâ mo na ndö ti keke ti kroa.” 

11Jésus akiri tënë na lo: “Mo yeke na ngangu na ndö ti mbi pepe, gi ngangu so 
Nzapa amu na mo. Ndani laa zo so azia mbi na maboko ti mo so, kungba ti 
siokpari ti lo ane ahon ti mo.” 

12Ti londo na ndembe ni so, Pilate ayeke gi lege ti zi Jésus, me azuife akiri 
adekongo, atene: “Tongana mo zi lo, andaa mo yeke zo ti kota gbia ti Rome 
pepe! Zo so kue atene, ni yeke gbia, andaa lo ke kota gbia ti Rome awe!” 

13So Pilate ama tënë so, lo hunda titene a sigigi na Jésus. Pilate aduti na ndö ti 
mbata ti lo ti fango ngbanga, na ndo so iri ni “Litostrotos”; a iri ni na yanga ti 
hebro “Gabata”. 

14Andaa lango ni so ayeke lango ti lekengo tere ndali ti matanga ti Pake. Nduru 
na bekombite, Pilate atene na azuife: “Baa, gbia ti ala laa!” 

15Ala kiri adekongo, atene: “Fâ lo! Fâ lo! Fâ lo na ndö ti keke ti kroa!” Pilate 
ahunda ala, atene: “Ala ye mbi fâ gbia ti ala na ndö ti keke ti kroa?” Akota 
wayango-sandaga akiri tënë, atene: “E yeke na mbeni gbia nde pepe, gi kota 
gbia ti Rome oko!” 

16Tongaso Pilate azia Jésus na maboko ti ala titene ala gue, afâ lo na ndö ti keke 
ti kroa. 

A kanga Jésus na ndö ti keke ti kroa 
(Matt 27.32-44; Marc 15.21-32; Luc 23.26-43) 

Ala mu Jésus ahon na lo. 

17Lo wani, lo yo keke ti kroa ti lo, lo sigigi si lo gue na ndo so ala iri ni “Ndo-ti-
abio-ti-li”; a iri ni na yanga ti hebro “Golgota.” 

18Kâ laa aturugu akanga Jésus na ndö ti keke ti kroa. Ala kanga nga ambeni koli 
use na ndö ti akeke ti kroa, oko na mbage, oko na mbage; Jésus ayeke na popo 
ti ala. 

19Pilate amu yanga titene a su mbeti si a kanga na li ti keke ti kroa ni. Mbeti ni 
atene: “Jésus, zo ti Nazaret, gbia ti azuife.” 

20Ndo so a kanga Jésus na ndö ti keke ti kroa daa so ayo na gbata ni pepe, nilaa 
azuife mingi adiko mbeti ni. A su mbeti ni na yanga ti hebro, na greke nga na 
laten. 

21Akota wayango-sandaga ti azuife atene na Pilate: “Mo su mbeti ni pepe, mo 
tene: ‘Gbia ti azuife’, me mo su ni, mo tene: ‘Koli so atene, ni yeke gbia ti azuife.’ 
” 

22Pilate akiri tënë, atene: “Ye so mbi su na mbeti awe, mbi su awe!” 

23So aturugu akanga Jésus na ndö ti keke ti kroa awe, ala mu abongo ti lo si ala 
kangbi ya ni osio, zo oko oko na ti lo. Ala mu nga yongoro bongo ti lo so a fu ni 
fungo pepe, me ti londo na nduzu asi na gbeni, a leke ni gi le ni oko tongana 
mapia-bongo. 

24 Aturugu ni atene na popo ti ala: “E suru ya ti bongo ni pepe, me e bi dee ti 
hinga zo so ayeke wara ni.” Ye so asi si tënë ti Mbeti ti Nzapa aga taa-tënë; tënë 
ni atene: “Ala kangbi ya ti abongo ti mbi na popo ti ala si ala bi dee ti hinga zo 
so ayeke mu yongoro bongo ti mbi.” Ye so aturugu asara laa. 

25Mama ti Jésus, na ita ti mama ti lo, na Marie, wali ti Klopas nga na Marie ti 
kodro ti Magdala ayeke luti nduru na tere ti keke ti kroa ti Jésus. 

26Jésus abaa mama ti lo na mbeni disiple ti lo so lo ye lo mingi, ala yeke luti kâ. 
Tongaso Jésus atene na mama ti lo: “Wali, baa, molenge ti mo laa.” 

27Na pekoni, lo tene na disiple ni: “Baa, mama ti mo laa.” Ti londo na ndembe ni 
so, disiple ni amu mama ti Jésus na da ti lo. 

Jésus akui 
(Matt 27.45-56; Marc 15.33-41; Luc 23.44-49) 

28 Na pekoni, Jésus ahinga atene, fadeso ye kue ahunzi awe. Ti sara si tënë ti 
Mbeti ti Nzapa aga taa-tënë, lo tene: “Nzara ti ngu asara mbi!” 

29Mbeni ta ayeke kâ so kpingo vin ayeke na ya ni. Aturugu amu ndokoro ayoro 
na ya ti kpingo vin ni, ala kanga na li ti mbeni kete keke ti izope, ala zia ni na 
yanga ti Jésus. 

30Jésus anyon kpingo vin ni si na pekoni, lo tene: “Ye kue ahunzi awe!” Lo ba li 
ti lo na sese si lo kui. 

Mbeni turugu akpo kate ti Jésus na likongo 

31Lango ni ayeke lango ti lekengo tere ndali ti lango ti wungo tere. Azuife aye 
ka titene akuâ angba na ndö ti akeke ti kroa na lango ti wungo tere pepe. Andaa 
lango ti wungo tere ni ayeke mbeni kota lango mingi. Tongaso ala gue, ahunda 
Pilate ti mu yanga titene a kungbi agere ti akoli so a kanga ala na ndö ti akeke 
ti kroa so si ala zi akuâ ni na ndö ti akeke ti kroa ni. 

32Aturugu ague, akungbi agere ti kozo zo ni si ala kungbi nga agere ti use zo so 
a kanga ala na ndö ti keke ti kroa na tere ti Jésus so. 

33Me so ala si na Jésus, ala baa so lo kui awe, nilaa ala kungbi agere ti lo pepe. 

34Mbeni turugu akpo kate ti Jésus na likongo, gi hio tongaso, mene na ngu 
asigigi daa. 

35Zo so abaa ye ni na le ti lo so, lo laa lo yeke fa peko ti tënë ni, tënë so lo yeke 
tene ayeke taa-tënë. Lo hinga so, lo yeke tene taa-tënë, tongaso si ala nga, ala 
lingbi ti ma na be. 

36 Ye so asi titene tënë ti Mbeti ti Nzapa aga taa-tënë; tënë ni atene: “Fade bio ti 
lo oko ayeke kungbi pepe.” 

37 Mbeni tënë so a su ayeke so: “Lo so ala kpo lo so, fade azo ayeke baa lo.” 

Joseph alu kuâ ti Jésus 
(Matt 27.57-61; Marc 15.42-47; Luc 23.50-56) 

38Na pekoni, Joseph, mbeni zo ti gbata ti Arimate ague, ahunda Pilate ti mu kuâ 
ti Jésus. – Joseph ayeke mbeni disiple ti Jésus, me lo mu peko ti lo na hondengo 
ni, ngbanga ti so mbeto ti amakonzi ti azuife asara lo. – Pilate ayeda. Tongaso 
Joseph ague, amu kuâ ni. 

39 Nikodeme so ague lani na bi ti baa Jésus, lo na Joseph laa aga. Lo mu mbeni 
yombo so a bongbi mire na aloes si asara na ni; lo ga na ni kilo baleota. 

40Akoli use so amu kuâ ti Jésus, ala kanga na bongo, ala zia yombo daa tongana 
ti so azuife ayeke sara lakue ti lu na akuâ ti ala. 

41Mbeni ndo so a lu akeke daa ayeke nduru na ndo so a fâ Jésus daa na ndö ti 
keke ti kroa so; mbeni fini du ti kuâ ayeke kâ so ade ti lu zo daa pepe. 

42Ala lu Jésus na ya ti du ti kuâ ni, ngbanga ti so ndo ni ayo pepe si lango ni ayeke 
lango ti lekengo tere ndali ti lango ti wungo tere. 

Jean 20 

Ya ti du ti kuâ ti Jésus angba senge 
(Matt 28.1-8; Marc 16.1-8; Luc 24.1-12) 

1Na ndaperere ti layenga, so ndo angba ti vuko, Marie ti kodro ti Magdala ague 
na du ti kuâ ni. Lo baa so a zi têne ti yanga ti du ti kuâ ni awe. 

2Lo kpe, lo gue, lo si na Simon nga na mbeni disiple, lo so Jésus aye lo mingi so. 
Lo tene na ala: “A zi Kota Gbia na ya ti du ti kuâ ni awe, e hinga ndo so a zia lo 
daa pepe!” 

3Tongaso Pierre na mbeni disiple ni alondo, ala gue na du ti kuâ ni. 

4Ala use kue ayeke kpe loro, me mbeni disiple ni akpe loro ngangu ahon Pierre; 
lo si na du ti kuâ ni kozoni. 

5Lo kuku si lo baa akamba ti bongo so alango na sese, me lo li na ya ti du ni pepe. 

6Simon Pierre asi na peko ti lo si lo li na ya ti du ni. Lo baa akamba ti bongo so 
ayeke kâ 

7nga na abongo so a kanga na li ti Jésus. Bongo ni na akamba ti bongo ni ayeke 
na ndo oko pepe, me a kanga ni si a zia ni nde. 

8Tongaso, mbeni disiple ni, lo so asi fade na du ti kuâ kozoni so, lo li, lo baa si lo 
ma na be. 

9 Andaa tënë ti Mbeti ti Nzapa so atene, alingbi Jésus azingo na kuâ so, ala de ti 
ma ya ni pepe. 

10Na pekoni, adisiple akiri na ndo ti ala. 

Jésus asi na Marie ti kodro ti Magdala 
(Matt 28.9-10; Marc 16.9-11) 

11Marie aluti na gigi, na yanga ti du ti kuâ ni si lo yeke toto. So lo ngba ti toto, lo 
kuku ti baa ndo na ya ti du ni 

12si lo baa a-ange use so ayu vuru bongo. Ala duti na ndo so a zia kuâ ti Jésus 
daa: oko na mbage ti li ti lo, oko na mbage ti gere ti lo. 

13Ala hunda lo: “Wali, mo yeke toto ngbanga ti nyen?” Lo kiri tënë, lo tene: “Azo 
amu Kota Gbia ti mbi ahon na lo awe; mbi hinga ndo so ala zia lo daa pepe.” 

14So tënë ni angba na yanga ti lo, lo baa ndo na peko si lo baa Jésus ayeke luti; 
me lo hinga lo tene, so Jésus laa pepe. 

15Jésus ahunda lo: “Wali, mo yeke toto ngbanga ti nyen? Zo wa laa mo yeke gi 
lo?” Marie abaa ti lo atene so walekengo-ndo ni so laa si lo tene: “Pakara, 
tongana mo laa mo mu lo, mo hon na lo, fa na mbi ndo so mo zia lo daa si mbi 
gue, mbi mu lo.” 

16Jésus atene na lo: “Marie!” Marie abaa ndo na mbage ti lo si lo tene na yanga 
ti hebro, lo tene: “Rabuni!” Ndani atene: “Wafango-ye.” 

17Jésus atene na lo: “Zia ti gbu mbi, ngbanga ti so mbi de ti gue na Babâ pepe. 
Me mo gue, mo baa a-ita ti mbi, mo tene na ala, mo tene: ‘Mbi yeke gue na Babâ 
ti mbi so ayeke nga Babâ ti ala; lo yeke Nzapa ti mbi na Nzapa ti ala nga.’ ” 

18Tongaso Marie ti kodro ti Magdala ague si lo tene na adisiple ti Jésus atene: 
“Mbi baa Kota Gbia!” Lo fa na ala nga tënë so Jésus atene na lo. 

Jésus asi na adisiple ti lo 
(Matt 28.16-20; Marc 16.14-18; Luc 24.36-49) 

19Na lakui ti layenga ni, adisiple abongbi tere ti ala na ya ti mbeni da. Ala kanga 
yanga ti da ni na ndö ti ala, ngbanga ti so mbeto ti amakonzi ti azuife asara ala. 
Jésus aga si lo luti na popo ti ala, lo tene na ala: “Siriri aduti na ala!” 

20Na peko ti tënë so, lo fa amaboko ti lo na kate ti lo na ala. So adisiple abaa Kota 
Gbia, be ti ala asi na kota ngia. 

21Jésus akiri tënë na ala: “Siriri aduti na ala! Tongana ti so Babâ atokua mbi, mbi 
nga, mbi tokua ala.” 

22Na pekoni, lo huru pupu na ndö ti ala si lo tene: “Ala wara Yingo-Vuru! 

23 Tongana ala zi siokpari na li ti mbeni zo, fade siokpari ti zo ni ayeke hon. 
Tongana ala zi siokpari na li ti mbeni zo pepe, fade siokpari ayeke ngba na li ti 
lo.” 

Jésus na Thomas 

24Thomas, mbeni disiple oko na popo ti adisiple baleoko na use, so a iri lo Ngbo, 
ayeke na popo ti amba ti lo na ndembe so Jésus asi na ni so pepe. 

25Ambeni disiple ni atene na Thomas: “E baa Kota Gbia!” Thomas akiri tënë na 
ala, atene: “Tongana mbi baa ka ti pondi na ya ti amaboko ti lo pepe, mbi yoro 
li ti maboko ti mbi daa pepe si mbi yoro maboko ti mbi na ya ti ka ti kate ti lo 
pepe, mbi yeke ma na be oko pepe.” 

26Yenga oko na pekoni, adisiple akiri abongbi tere ti ala na ya ti da, Thomas 
ayeke na popo ti ala. Ala kanga yanga ti da ni na kerere, me Jésus aga si lo luti 
na popo ti ala, lo tene: “Siriri aduti na ala!” 

27Na pekoni, lo tene na Thomas: “Yoro li ti maboko ti mo na ndo so, mo baa 
maboko ti mbi. Yoro nga maboko ti mo na ndo so na ya ti kate ti mbi. Zia ti 
dekite, ma na be!” 

28Thomas akiri tënë na lo, atene: “Kota Gbia ti mbi na Nzapa ti mbi!” 

29 Jésus atene na lo: “Ngbanga ti so mo baa mbi laa mo ma na be? Ti ala nzoni, 
ala so abaa mbi pepe si ala ma na be!” 

Nda ti mbeti so 

30Jésus asara ambeni ye ti kpene mingi na le ti adisiple ti lo so a su tënë ni na ya 
ti mbeti so pepe. 

31Me ti ambeni ye ti kpene so a su tënë ni na mbeti so, a su ni titene ala ma na 
be so, Jésus ayeke Mesii, Molenge ti Nzapa. Tongana ala ma na be, fade ala yeke 
duti na fini na lege ti lo. 

Jean 21 

Jésus asi na adisiple mbarambara 

1Na pekoni, Jésus akiri asi na adisiple ti lo na yanga ti kota ngu ti Tiberiade. Lege 
so Jésus asi na ni ayeke so: 

2Simon Pierre, Thomas – so a iri lo Ngbo –, Natanael, zo ti kodro ti Kana na 
Galile, amolenge ti Zebede na ambeni disiple use kue abongbi na ndo oko. 

3 Simon Pierre atene na amba ti lo: “Mbi yeke gue ti gi susu.” Ala tene na lo: “E 
na mo, e gue.” Tongaso ala gue, ako na ya ti ngo si ala hon. Me na bi ni kue, ala 
wara susu oko pepe. 

4So ndo ahan awe, Jésus aluti na yanga ti ngu ni, me adisiple ti lo ahinga pepe, 
atene lo laa. 

5Lo hunda ala, lo tene: “Tongana nyen amolenge, ala gbu susu pepe?” Ala kiri 
tënë na lo, atene: “E gbu susu pepe.” 

6 Lo tene na ala: “Ala bi gbanda ni na mbage ti maboko ti koli, fade ala yeke gbu 
asusu.” Tongaso ala bi gbanda ni, me ala gboto ni na gigi gbaa, ngbanga ti so ala 
gbu asusu mingi. 

7Disiple so Jésus aye lo mingi so atene na Pierre: “Kota Gbia laa!” So Pierre ama 
a tene, so Kota Gbia laa, lo yu bongo ti lo, ngbanga ti so lo zi ni. Na pekoni, lo 
huru lo ti na ya ti ngu. 

8Ambeni disiple ni akiri na ngo ni na yanga ti ngu si ala yeke gboto gbanda ni so 
asi singo na asusu. Ala yeke fade yongoro na yanga ti ngu ni pepe, ala yeke 
nduru na metere ngbangbo oko. 

9So ala si na yanga ti ngu ni, ala baa ambeni le ti wâ, susu ayeke na ndö ni; ala 
baa nga mapa. 

10Jésus atene na ala: “Ala ga na ambeni susu so ala gbu so.” 

11Simon Pierre ako na ya ti ngo si lo gboto gbanda ni lo sigigi na ni: akota susu 
so wungo ti ala ayeke ngbangbo oko na baleoku na ota ayeke na ya ni. Ataa so 
asusu ni ayeke mingi ahon ndoni, gbanda ni asuru pepe. 

12Jésus atene na ala: “Ala ga, ate ye.” Mbeni disiple oko ti hunda lo: “Mo yeke zo 
wa?” ayeke daa pepe, ngbanga ti so ala hinga atene, so Kota Gbia laa. 

13Tongaso Jésus ague, lo mu mapa si lo kangbi ni na ala; lo kangbi nga asusu ni. 

14Lege ota titene Jésus asi na adisiple ti lo na peko ti zingongo ti lo na kuâ laa. 

Jésus na Pierre 

15Na peko ti kobe ni, Jésus ahunda Simon Pierre, atene: “Simon, molenge ti Jean, 
mo ye mbi ahon ala so?” Simon akiri tënë: “Biani, Kota Gbia, mo hinga so mbi ye 
mo.” Jésus atene na lo: “Bata akete taba ti mbi!” 

16Jésus akiri ahunda lo ti fani use ni, atene: “Simon, molenge ti Jean, mo ye mbi?” 
Pierre akiri tënë na lo: “Biani, Kota Gbia, mo hinga so mbi ye mo.” Jésus atene 
na lo: “Bata ataba ti mbi!” 

17 Jésus akiri ahunda lo ti fani ota ni, atene: “Simon, molenge ti Jean, mo ye mbi?” 
Vundu asara Pierre, ngbanga ti so Jésus ahunda lo fani ota, atene: “Mo ye mbi?” 
Tongaso lo tene na Jésus: “Kota Gbia, mo hinga ye kue, mo hinga so mbi ye mo!” 
Jésus atene na lo: “Bata ataba ti mbi. 

18Biani, mbi tene na mo taa-tënë: na ndembe so mo de maseka, mo wani laa mo 
yeke kanga kamba ti ndö ti bongo ti mo si mo yeke gue na ndo so kue be ti mo 
aye. Me tongana mo ga mbakoro awe, fade mo yeke yoro maboko ti mo si mbeni 
zo nde ayeke kanga kamba ti ndö ti bongo ti mo si lo yeke gue na mo na ndo so 
be ti mo aye pepe.” 

19Jésus atene tënë so ti fa mara ti kuâ so Pierre ayeke kui ande na ni si fade 
Nzapa ayeke wara gonda na lege ti kuâ ni. Na pekoni, Jésus atene na lo: “Mu 
peko ti mbi!” 

Jésus na disiple so lo ye lo mingi 

20 Pierre abaa ndo na peko si lo baa disiple so Jésus aye lo mingi, lo so na 
ndembe ti tengo kobe aba tere ti lo na mbage ti Jésus si ahunda lo, atene: “Kota 
Gbia, zo wa laa ayeke ka mo so?” 

21So Pierre abaa lo, lo hunda Jésus, lo tene: “Kota Gbia, ti lo so, nyen laa ayeke 
si ande na lo?” 

22Jésus akiri tënë na lo: “Tongana mbi ye titene lo ngba ngbii mbi ga, ti mo daa 
nyen? Ti mo, mo mu peko ti mbi!” 

23Gi na ndö ti tënë so laa azo ti Christ atene na popo ti ala atene, disiple so ayeke 
kui ande pepe. Me Jésus atene na disiple ni pepe, atene: “Fade lo yeke kui pepe”. 
Andaa tënë so Jésus atene ayeke so: “Tongana mbi ye titene lo ngba ngbii mbi 
ga, ti mo daa nyen?” 

24Disiple ni so laa abaa aye ni, lo fa peko ni si lo su tënë ni na mbeti. E hinga so, 
tënë so lo tene ayeke taa-tënë. 

Tënë ti ndani 

25Ambeni ye mingi ayeke daa so Jésus asara. Tongana a su ni oko oko kue na 
mbeti, mbi baa mbi tene, dunia kue alingbi ti wara ndo pepe ti zia ambeti ni daa. 

Awatokua 

Awatokua 1 

Zendo ti tokuango Yingo-Vuru 

1 Ita Théophile! Na ya ti kozo buku ti mbi, mbi tene tënë ti aye so kue Jésus asara 
nga na aye so lo fa, ngbene ye na tongo nda ni 

2ngbii asi na lango so a mu lo na yayu. Kozo titene a mu Jésus na yayu, lo mu 
yanga na lege ti ngangu ti Yingo-Vuru na azo so lo soro ala ti ga awatokua. 

3Na peko ti kuâ ti lo, lo fa tere ti lo na ala na alege nde nde si lo fa na ala biani 
so lo yeke na fini. Na ya ti lango baleosio, lo si na ala si lo fa na ala tënë na ndö 
ti Kodro-gbia ti Nzapa. 

4 Mbeni lâ, so lo na ala ayeke te kobe, lo mu yanga na ala, lo tene: “Ala ngba na 
Jérusalem, ala ku ye so Babâ amu zendo ni si mbi nga, mbi tene tënë ni lani na 
ala so. 

5 Jean abatize azo na ngu, me na ya ti akete lango, fade Nzapa ayeke batize ala 
na Yingo-Vuru.” 

Jésus ague na yayu 

6 So awatokua abongbi na tere ti Jésus, ala hunda lo, atene: “Kota Gbia, fadeso 
laa mo yeke kiri kodro-gbia ni na azo ti Israel?” 

7Jésus akiri tënë na ala: “So ayeke tënë ti ala pepe ti hinga ngoi ni na ndembe ni. 
Biani, Babâ oko laa aleke na be ti lo na lege ti komandema ti lo. 

8 Me fade ala yeke wara ngangu na ndembe so Yingo-Vuru ayeke zu na ndö ti 
ala. Tongaso, ala yeke ga azo ti tenengo tënë ti ye so ala hinga na ndö ti mbi, na 
Jérusalem, na Judée kue, na Samarii, ngbii ala si na nda ti sese kue.” 

9 Na peko ti tënë so, lo londo ti gue na yayu, ala ngba ti baa peko ti lo, me mbeni 
mbinda ahonde lo na le ti ala. 

10So ala ngba ti baa ndo na nduzu na peko ti lo, ambeni koli use so ayu vuru 
bongo, aga aluti nduru na tere ti ala. 

11Akoli ni atene na ala: “Ala azo ti Galile, ala ngba ti luti na ndo so ti baa ndo na 
nduzu ngbanga ti nyen? Jésus so a mu lo na popo ti ala ague na lo na yayu so, 
fade lo yeke kiri gi tongana ti so ala baa lo na guengo ni na yayu.” 

A soro mbeni zo na peko ti Judas 

12Tongaso, awatokua alondo na ndö ti hoto so a iri ni hoto ti a-olive si ala kiri 
na Jérusalem; hoto ni ayo nduru na kilometere oko na gbata ni. 

13 So ala si na gbata ni awe, ala li na ya ti kubu ti nduzu so ala yeke wara ka tere 
daa. Azo ni ayeke Pierre, Jean, Jacques, André, Philippe, Thomas, Barthélemy, 

Matthieu, Jacques, molenge ti Alfe, Simon so ayeke tiri ndali ti lipandaa ti kodro 
nga na Jude, molenge ti Jacques. 

14Lakue na beoko, ala kue ayeke bongbi ti sambela, ala na ambeni wali, na 
Marie, mama ti Jésus nga na a-ita ti Jésus. 

15Mbeni lâ, azo ti Jésus abongbi tere ti ala, li ti ala kue ayeke nduru na ngbangbo 
oko na baleuse. Pierre alondo na popo ti ala si lo tene: 

16 “A-ita, ye so Yingo-Vuru atene tënë ni na ya ti Mbeti ti Nzapa so, ayeke nzoni 
ye ni asi alingbi na ni. Yingo-Vuru atene tënë na ndö ti Judas na lege ti David; 
Judas so aga zo ti fango lege na azo ti gbungo Jésus so. 

17Judas ayeke lani na popo ti e si a mu na lo mbage ti kua so e yeke sara so titene 
lo sara. 

18 Lo gue lani lo vo mbeni yaka na nginza so lo wara na lege ti ye ti sioni ti lo. 
Kâ, lo ti na li ti lo, ya ti lo asungba si avi ti lo kue atuku na sese. 

19Azo ti Jérusalem kue ama tënë ni si ala iri yaka ni na yanga ti kodro ti ala atene 
‘Hakeldama’, nda ni atene: ‘Yaka ti mene.’ 

20 Andaa a su na ya ti mbeti ti Abia, atene: ‘Ayeke nzoni ya ti da ti lo angba senge, 
mbeni zo alango daa pepe.’ Mbeni mbeti so a su, atene: ‘Ayeke nzoni mbeni zo 
amu kua na peko ti lo.’ 

21“Ambeni zo atambula na e na ya ti alango so Kota Gbia Jésus ade na popo ti e, 

22 ti londo na lango ti bateme ti Jean ngbii asi na lango so a mu Jésus na popo ti 
e, a gue na lo na yayu. Tongaso, ayeke nzoni mbeni oko na popo ti ala abongbi 
na e ti ga zo ti fango na azo tënë ti zingongo ti Jésus na kuâ.” 

23Ala mu azo use azia na dawa ti ala: Joseph so a iri lo Barsabas, so mbeni iri ti 
lo ayeke Yustus, lo na Matthias. 

24Na pekoni, ala sambela Nzapa, atene: “Kota Gbia, mo hinga be ti azo kue. 
Tongaso, na popo ti azo use so, fa na e zo wa laa mo soro lo 

25ti sara kua ti watokua na peko ti Judas so azia kua ni ti gue na ndo so alingbi 
na lo.” 

26Na pekoni, ala bi ye ti hinga zo wa laa a soro lo. Ye ni afa Matthias si a zia lo 
na tere ti awatokua baleoko na oko. 

Awatokua 2 

Gango ti Yingo-Vuru 

1 So lango ti Pantekote asi awe, azo ti Jésus kue abongbi tere ti ala na ndo oko. 

2Gi hio tongaso, mbeni toto so akpa toto ti kota pupu alondo na nduzu si amu 
ya ti da so ala yeke daa so kue. 

3Ala baa ambeni ye so akpa amenga ti wâ asi; amenga ti wâ ni akangbi ya ti ala 
si aduti na li ti zo oko oko kue. 

4Ala kue asi na Yingo-Vuru si ala to nda ti tene tënë na ayanga nde nde tongana 
ti so Yingo amu na ala lege ti tenengo ni. 

5Andaa ambeni zuife so aye tënë ti Nzapa mingi ayeke na Jérusalem. Ala londo 
na akodro nde nde ti dunia mobimba si ala ga. 

6So ala ma go ti azo ni, ala ga abongbi tere ti ala gbani gbani. Li ti azo ni aga 
kirikiri, ngbanga ti so zo oko oko ayeke ma azo ti Jésus so ayeke tene tënë taa 
na yanga ti kodro ti lo. 

7Li ti ala kue akpe, be ti ala ado si ala tene: “Azo so ayeke tene tënë so, ala kue 
ayeke azo ti Galile pepe? 

8Asara tongana nyen si zo oko oko na popo ti e ayeke ma ala taa na yanga ti 
kodro ti lo so? 

9E so e londo na Parte, na Medii, na Elam, na Mezopotamii, na Judée, na 
Kapadose, na Pon, na Azii, 

10na Frizii, na Panfilii, na Ezipte, na akodro ti Libii, nduru na Sirene; ambeni 
alondo na Rome si asara kodro ge; 

11ambeni alondo na Krete nga na Arabii. E so kue e yeke ge, azuife na ambeni 
zo so ayeke bata Ndia ti Moïse, e yeke ma ala na taa ayanga ti kodro ti e; ala yeke 
tene tënë ti akota ye so Nzapa asara!” 

12So li ti ala kue akpe si ala hinga li ti ala na ye ni pepe, ala hunda tere ti ala, 
atene: “So aye ti tene nyen?” 

13Me ambeni ayeke he azo ti Jésus, atene: “Azo so anyon samba agbu le ti ala 
awe!” 

Fango tënë ti Pierre 

14Pierre aluti, lo na amba ti lo awatokua baleoko na oko si lo tene tënë na kota 
go, lo tene: “Amba ti mbi azuife na ala so kue asara kodro na Jérusalem, ala zi 
mê ti ala, ala ma mbi nzoni. Mbi ye ti fa nda ti ye so na ala. 

15Azo so anyon samba ahon ndö ti ala pepe, tongana ti so ala yeke tene na be ti 
ala so. Biani, e yeke gi na ngbonga gumbaya ti ndaperere. 

16Me tënë so Wayanga-Nzapa Joël atene ando so, ni laa asi awe so; lo tene: 

17 ‘Nzapa atene: Na ya ti alango ti ndani, fade mbi yeke sara titene Yingo ti mbi 
aga na ndö ti azo kue; amolenge ti ala ti koli na ti wali ayeke tene peko ti tënë ti 

yanga ti mbi, amaseka ti ala ti koli ayeke baa aye na ya ti mbeni ye tongana 
bango-li, ambakoro ti ala ayeke baa li ti ala. 

18Biani, na ya ti alango ni so, mbi yeke sara titene Yingo ti mbi aga na ndö ti azo 
ti kua ti mbi ti koli na ti wali si ala yeke tene peko ti tënë ti yanga ti mbi. 

19Fade mbi yeke sara aye ti dongo be na le ti nduzu si mbi yeke sara aye ti kpene 
na ndö ti sese: mene, wâ na ngbongboro guru ti wâ, 

20lâ ayeke ga vukongo ndo, nze ayeke ga bengba tongana mene. Na pekoni, fade 
lango ti Kota Gbia ayeke si, kota lango so azo ayeke baa gonda ti Nzapa. 

21Tongaso, zo so kue ayeke iri Kota Gbia ti mu maboko na lo, fade lo yeke soo 
kuâ.’ 

22“Azo ti Israel, ala ma tënë so! Jésus, zo ti Nazaret ayeke mbeni zo so Nzapa afa 
na le ti ala so ni laa ni tokua lo. Nilaa Nzapa asara akota ye, na aye ti dongo be 
na aye ti kpene na lege ti lo. Ala wani, ala baa aye ni, ngbanga ti so aye ni kue 
asi gi na popo ti ala. 

23 A zia koli so na maboko ti ala, ala kanga lo na ndö ti keke ti kroa si ala fâ lo. 
Andaa Nzapa ahinga kozoni si lo leke na be ti lo awe. 

24 Me Nzapa azingo lo na kuâ awe, lo zi lo na ya ti pasi ti kuâ, ngbanga ti so kuâ 
ayeke na ngangu pepe ti gbanzi lo. 

25 Biani, David atene tënë ti lo, atene: ‘Mbi yeke baa Kota Gbia na dawa ti mbi 
lakue, lo yeke na mbage ti maboko ti mbi ti koli, mbeni ye ti yingi mbi ayeke daa 
pepe. 

26Ndani laa be ti mbi anzere si mbi yeke he bia na ngia. Ataa so mbi yeke zo so 
ayeke kui ande kuingo, mbi zia be ti mbi ti ku mo. 

27Fade mo yeke zia mbi na ndo ti akuâ pepe; mbi so mbi zia be ti mbi kue ti sara 
na mo, fade mo yeke zia mbi ti fun na ya ti du ti kuâ pepe. 

28Mo fa na mbi lege so ayeke gue na zo na fini, fade mbi yeke duti na ngia na le 
ti mo.’ 

29“A-ita, mbi ye ti tene na ala tënë mbirimbiri na ndö ti kotara ti e David: lo kui 
si a lu lo, sende ti kuâ ti lo angba laso na popo ti e. 

30 Lo yeke lani wayanga-Nzapa si lo hinga ye so Nzapa adeba yanga ti sara na 
lo: fade mbeni hale ti lo ayeke duti na ndö ti mbata ti gbia na peko ti lo. 

31David ahinga kozoni so fade Mesii ayeke zingo na kuâ, nilaa lo tene: ‘Nzapa 
azia lo na ndo ti akuâ pepe, tere ti lo afun na ya ti du ti kuâ pepe.’ 

32“Jésus so mbi yeke tene tënë ti lo so, Nzapa azingo lo na kuâ, e kue, e baa ye ni 
na le ti e. 

33Nzapa aya lo na nduzu si azia lo na mbage ti maboko ti lo ti koli, lo wara na 
maboko ti Babâ Yingo-Vuru so a mu zendo ni. Fadeso lo sara si Yingo ni aga na 
ndö ti e; ni laa ala yeke baa ni si ala yeke ma ni so. 

34 David, so lo wani, lo ma kâ na yayu laoko pepe, lo tene: ‘Kota Gbia atene na 
Kota Gbia ti mbi, atene: duti na mbage ti maboko ti mbi ti koli, 

35ngbii mbi sara titene awato ti mo aga tongana mbata ti gbe ti gere ti mo si.’ 

36“Ayeke nzoni azo ti Israel kue ahinga tënë so mbirimbiri: Jésus so ala fâ lo na 
ndö ti keke ti kroa so, Nzapa asara si lo ga Kota Gbia na Mesii!” 

37So azo ni ama tënë so, tënë ni agbu be ti ala mingi si ala hunda Pierre na 
ambeni watokua ni, atene: “A-ita, nyen laa alingbi e sara?” 

38Pierre akiri tënë na ala: “Ayeke nzoni ala oko oko kue azia ngbene lege ti 
sarango ye ti ala, ala wara bateme na iri ti Jésus Christ titene Nzapa azi siokpari 
na li ti ala, tongaso fade Nzapa ayeke mu na ala Yingo-Vuru. 

39Biani, Nzapa amu zendo ni ndali ti ala, ndali ti amolenge ti ala nga ndali ti gba 
ti azo so kue ayeke na yongoro ndo, ala so kue fade Nzapa, Kota Gbia ti e ayeke 
iri ala.” 

40Pierre atene ambeni tënë mingi, lo mu wango na ala titene tënë ni ali be ti ala 
si amu ngangu na be ti ala; lo tene: “Azo ti fadeso ayeke asioni zo; ayeke nzoni 
ala sigigi na popo ti ala si ala soo kuâ.” 

41Azo so ayeda na tënë ti Pierre, ala wara bateme. Na lango ni so, azo nduru na 
saki ota ama na be si ala li na ya ti bongbi ti azo ti Jésus. 

Dutingo ti akozo zo ti Jésus 

42Ala yeke bongbi lakue na tere ti awatokua ti manda ye, ti duti na beoko, ti te 
kobe ti beoko, ti sambela Nzapa. 

43Awatokua asara aye ti dongo be mingi na aye ti kpene si mbeto agbu azo kue. 

44 Azo ti Jésus kue ayeke duti na beoko si ala yeke bongbi aye ti ala oko. 

45Ala yeke ka aye ti ala, ala yeke kangbi nginza ni na popo ti ala, zo oko oko 
awara ye alingbi na ye so atia lo. 

46Na ya ti lango oko oko, na beoko, ala yeke bongbi na ya ti kota da ti Nzapa, ala 
yeke te kobe na ndo oko na ya ti ada ti ala, ala yeke te ni na ngia na nzoni be. 

47Ala yeke sepela Nzapa si azo kue aye ala. Na ya ti lango oko oko, Nzapa ayeke 
sara si ambeni zo so asoo kuâ ayeke li na ya ti bongbi ti ala. 

Awatokua 3 

Mbeni koli so gere ti lo abuba atambula 

1Mbeni lâ, Pierre na Jean ayeke gue na kota da ti Nzapa ti sambela na ngbonga 
ota ti peko ti bekombite. 

2Mbeni koli so a du lo na bubango gere ayeke na yanga ti kota da ti Nzapa so iri 
ni “Pendere-yanga-da”. Lakue azo ayeke ga na lo azia lo na yanga ti da ni titene 
lo iri ye na maboko ti azo so ayeke li na ya ti kota da ti Nzapa. 

3So lo baa Pierre na Jean na lingo ni, lo hunda ala titene ala mu na lo mbeni ye. 

4Ala baa le ti lo ngbii si Pierre atene na lo: “Baa e si!” 

5Tongaso lo baa ala kpoo; lo baa ti lo, lo tene, ala yeke mu mbeni ye na lo. 

6Me Pierre atene na lo: “Mbi yeke na nginza wala lôro pepe, me ye so mbi yeke 
na ni, mbi yeke mu na mo: na iri ti Jésus Christ, zo ti Nazaret, londo, mo 
tambula!” 

7Na pekoni, Pierre agbu lo na maboko ti koli si lo mu lo na nduzu. Gi hio tongaso, 
agere ti koli so akpengba nzoni. 

8Lo huru na nduzu, lo luti na ndö ti gere ti lo si lo to nda ti tambula. Lo na ala ali 
na ya ti kota da ti Nzapa, lo yeke tambula, lo yeke huru si lo yeke sepela Nzapa. 

9Azo kue abaa lo, lo yeke tambula si lo yeke sepela Nzapa. 

10So azo ahinga atene, koli so ayeke kozoni na tere ti Pendere-yanga-da ti iri ye 
na maboko ti azo so laa, be ti ala ado, li ti ala kue akpe ngbanga ti ye so asi na 
lo. 

Pierre afa tënë na ya ti kota da ti Nzapa 

11Koli ni angba gi na tere ti Pierre na Jean na gbe ti veranda so a iri ni Veranda 
ti Salomon. Be ti azo kue ado si ala kpe ague na tere ti ala. 

12So Pierre abaa azo ni, lo tene na ala: “Azo ti Israel, ngbanga ti nyen laa be ti 
ala ayeke do ndali ti ye so asi so? Ala yeke baa e kpoo tongaso ngbanga ti nyen? 
Ala baa ti ala atene, na ngangu ti e wani wala ngbanga ti so e gbu tënë ti Nzapa 
mingi laa e sara titene koli so atambula? 

13Nzapa ti Abraham, ti Isaac na ti Jacob, Nzapa ti akotara ti e, amu gonda na 
Jésus, zo ti kua ti lo. Me ala azo ti Israel, ala zia lo na maboko ti akota zo, ala ke 
lo na dawa ti Pilate, ataa so Pilate aye ti zi lo. 

14Lo so lo yeke nde, lo yeke nzoni kue si lo yeke mbirimbiri, ala ke lo si ala hunda 
titene Pilate azi na ala zo ti fango zo ti zia ngia na be ti ala. 

15Ala fâ Makonzi so ayeke mu fini na zo, me Nzapa azingo lo na kuâ; e wani, e 
baa ni na le ti e. 

16Koli so ala yeke baa lo si ala hinga lo so, ngangu akiri na ya ti tere ti lo ndali ti 
so lo ma na be na iri ti Jésus. Na lege so lo ma na be na Jésus, tere ti lo akiri aga 
nzoni; ye ni laa ala kue ayeke baa so. 

17“Fadeso a-ita, mbi hinga, mbi tene, ye so ala na amakonzi ti ala asara na Jésus, 
ala hinga ni pepe. 

18Na lege so laa Nzapa asara ye alingbi na tënë so lo zia ando na yanga ti 
awayanga ti lo si ala tene. Lo tene: fade Mesii ayeke baa pasi. 

19Tongaso, ala zia ngbene lege ti sarango ye ti ala, ala kiri na lege ti Nzapa, 
tongaso si lo zi siokpari ti ala. 

20Tongaso fade Kota Gbia ayeke mu na ala mbeni ngoi titene yingo ti ala awara 
ngangu. Lo yeke tokua Jésus na ala, lo so lo yeke Christ so a soro lo kozoni ndali 
ti ala. 

21Christ ayeke ngba na yayu ngbii asi na ngoi so fade Nzapa akiri aleke aye kue 
na legeni. Ngoi ni so, Nzapa atene tënë ni ando na yanga ti awayanga ti lo so lo 
zia ala nde ndali ti lo. 

22Moïse atene ando atene: ‘Fade Nzapa, Kota Gbia ti ala ayeke tokua mbeni 
wayanga ti lo na ala tongana ti so lo tokua mbi; wayanga-Nzapa ni ayeke mbeni 
zo ti kodro ti ala wani. Alingbi ala sara ye so kue lo yeke tene na ala. 

23 Zo so kue ake yanga ti wayanga-Nzapa so, fade a yeke zi lo na popo ti azo ti 
Nzapa si a yeke fâ lo.’ 

24Ti londo na Samuel na awayanga-Nzapa so aga na peko ti lo, ala kue afa tënë 
ti aye so ayeke si na ya ti alango so e yeke daa fadeso. 

25Atënë so Nzapa azia ando na yanga ti awayanga ti lo si ala tene so ayeke ndali 
ti ala, azo ti Israel. Ala li na ya ti mbuki so Nzapa asara na akotara ti ala so awe. 
Lo tene na Abraham: ‘Na lege ti mbeni hale ti mo, mbi yeke sara tufa na ndö ti 
asewa ti dunia kue.’ 

26Ndali ti ala, azo ti Israel, Nzapa asoro zo ti kua ti lo si lo tokua lo kozoni ti sara 
tufa na ndö ti ala tongana ala oko oko azia ngbene lege ti sarango ye ti ala.” 

Awatokua 4 

Pierre na Jean na gbe ti azo ti Kota Bongbi ti Fango Ngbanga 

1Na ndembe so Pierre na Jean angba ti tene tënë na azo ni, awayango-sandaga 
na makonzi ti aturugu ti kota da ti Nzapa na asadusien asi. 

2Be ti ala aso mingi, ngbanga ti so Pierre na Jean ayeke fa ye na azo atene, Jésus 
azingo na kuâ awe. Tongaso, fade azo ayeke zingo nga na kuâ. 

3Azo ni agbu ala, azia ala na da ti kanga ti ku na ndaperere, ngbanga ti so lâ akui 
awe. 

4Me na popo ti azo so ama tënë ni, ambeni mingi ama na be si wungo ti azo ni 
aga nduru na saki oku. 

5So ndo ahan awe, amakonzi ti azuife, akangba na awafango-ndia abongbi tere 
na Jérusalem. 

6Kota wayango-sandaga Hane ayeke daa, lo na Kaife, Jean, Alexandre na ambeni 
zo ti sewa ti kota wayango-sandaga ni. 

7Ala zia awatokua ni aluti na dawa ti ala si ala hunda ala, atene: “Na iri ti zo wa, 
wala na ngangu ti zo wa laa ala sara ye so?” 

8Tongaso Yingo-Vuru asi Pierre si lo tene na ala: “Ala amakonzi ti azuife na 
akangba, 

9a yeke hunda e laso ndali ti nzoni ye so e sara na koli so gere ti lo abuba, a yeke 
hunda nga e na lege so tere ti lo aga nzoni. 

10Ala na azo ti Israel kue, alingbi ala hinga atene, Jésus Christ, zo ti Nazaret, lo 
so ala fâ lo na ndö ti keke ti kroa si Nzapa azingo lo na kuâ, ngangu ti iri ti lo laa 
asara si koli so aluti na popo ti ala na nzoni tere so. 

11 Jésus so laa Mbeti ti Nzapa atene tënë ti lo, atene: ‘Têne so azo ti sarango da 
ake ni, ni laa akiri aga ngangu têne ti gere ti da ni.’ 

12Zo alingbi ti soo kuâ na lege ti mbeni iri nde pepe, ngbanga ti so na ndö ti 
dunia kue, mbeni iri nde so Nzapa amu ni na azo titene e soo kuâ na lege ni 
ayeke daa pepe.” 

13So azo ti fango ngbanga ni abaa Pierre na Jean ayeke tene tënë na mbeto pepe 
si ala hinga nga atene, ala yeke gi asenge zo so amanda mbeti pepe, li ti ala kue 
akpe. Ala hinga atene, akoli so ayeke ando na tere ti Jésus. 

14So ala baa nga koli so gere ti lo aga nzoni, lo yeke luti na tere ti Pierre na Jean, 
ala wara mbeni tënë ti tene pepe. 

15Tongaso azo ni amu yanga titene a sigigi na ala na ya ti Kota Bongbi ti Fango 
Ngbanga ni. Na pekoni, azo ni ato nda ti leke tënë na popo ti ala, 

16ala tene: “Fade e yeke sara nyen na azo so? Azo ti Jérusalem kue ahinga atene, 
na lege ti ala laa ye ti kpene so asi, e lingbi ti bere ni pepe. 

17Me titene tënë so ahon yongoro na popo ti azo pepe, alingbi e suku na akoli 
so si ala kiri atene tënë ti iri ti Jésus na mbeni zo oko pepe.” 

18Tongaso ala iri Pierre na Jean si ala ke na ala na kuru go, atene: “Ala kiri adi 
iri ti Jésus wala ala kiri afa ye na iri ti lo oko pepe.” 

19Me Pierre na Jean akiri tënë na ala: “Ti ma yanga ti ala wala ti ma yanga ti 
Nzapa, so wa laa ayeke nzoni? Ala wani, ala gbu li ti ala na tënë so! 

20Ti e, ye so e baa si e ma awe so, e lingbi ti kanga yanga ti e na ndö ni pepe.” 

21Tongaso azo ti fango ngbanga ni akiri asuku na ala ngangu si na pekoni, ala zi 
ala. Ala baa so lege ti fâ ngbanga na li ti ala ayeke daa pepe, ngbanga ti so azo 
kue ayeke gonda Nzapa ndali ti ye so asi. 

22Koli so tere ti lo aga nzoni na lege ti ye ti kpene so, ngu ti lo ahon baleosio. 

Azo ti Jésus asambela Nzapa 

23Na peko ti so a zi ala awe, Pierre na Jean akiri na popo ti amba ti ala si ala fa 
peko ti tënë so akota wayango-sandaga na akangba atene na ala. 

24 So amba ti ala ama tënë so, ala bongbi yanga oko si ala sambela Nzapa, atene: 
“Gbia, mo laa mo sara yayu na sese, kota ngu-ingo na aye so kue ayeke na ya ni! 

25 Na lege ti Yingo-Vuru, mo zia tënë ti mo na yanga ti kotara ti e David, zo ti kua 
ti mo si lo tene: ‘Ngbanga ti nyen si amara nde ayeke sara wusuwusu so? 
Ngbanga ti nyen si azo ti amara ayeke leke tënë na popo ti ala senge senge so? 

26Agbia ti sese alondo ti tiri bira, amakonzi ti akodro ama tere ti ke Kota Gbia 
na Mesii ti lo.’ 

27 “Biani, Herode na Ponse Pilate, ala na azo ti amara nde na azo ti Israel abongbi 
tere na ya ti gbata so, ala leke tënë na tere ti Jésus, zo ti kua ti mo so ayeke nde 
si ayeke nzoni kue so, lo so mo mu lo ti ga Mesii. 

28Tongaso ala sara ye so kue mo leke kozoni na be ti mo na lege ti ngangu ti mo. 

29Fadeso, Kota Gbia, mo ma atënë so ala tene ti zia mbeto na be ti e. Mo mu na 
e ngangu ti fa tënë ti mo na mbeto pepe. 

30Fa ngangu ti mo, tongaso si na iri ti Jésus, zo ti kua ti mo so ayeke nde si ayeke 
nzoni kue, kobela ti azo akai si aye ti kpene na aye ti dongo be aduti daa.” 

31So ala hunzi sambela ni awe, ndo so ala bongbi daa so ayingi. Ala si na Yingo-
Vuru si ala yeke fa tënë ti Nzapa na mbeto pepe. 

Azo ti Jésus akangbi ye ti ala na popo ti ala 

32 Azo so ama na be gbani gbani so, tënë ti be ti ala ayeke gi oko, ye so ala ye 
ayeke nga gi oko. Zo oko atene pepe, atene: “Ye ti mbi ayeke gi ti mbi!” Me ye so 
kue ala yeke na ni, ala yeke bongbi ni si aga ye ti ala kue. 

33Awatokua afa na ngangu mingi tënë ti zingongo ti Kota Gbia Jésus na kuâ, 
Nzapa asara nzoni be mingi na ala kue. 

34Zo ti mawa oko ayeke na popo ti ala pepe. Biani, azo so ayeke na yaka wala na 
da, ala ka yaka ni wala da ni si ala ga na nginza ni, 

35ala zia ni na gbe ti awatokua. Na pekoni, awatokua akangbi nginza ni na popo 
ti azo ni, zo oko oko awara ye alingbi na ye so atia lo. 

36Mbeni koli ayeke daa so iri ti lo Joseph, awatokua airi lo Barnabas – nda ni 
atene “wamungo-wango” –, lo yeke mbeni zo ti mara ti Lévi si a du lo na Shipre. 

37Lo ka mbeni yaka ti lo, lo ga na nginza ni si lo zia na gbe ti awatokua. 

Awatokua 5 

Ananias na Safira 

1Me mbeni koli so iri ti lo Ananias, lo na wali ti lo Safira aka mbeni yaka ti ala. 

2Lo na wali ti lo aleke tënë si lo gbanzi mbage ti nginza ni; lo mu tanga ni, lo gue 
na ni si lo zia na gbe ti awatokua. 

3 Pierre atene na lo: “Ananias, ngbanga ti nyen si mo yeda titene Satan ali be ti 
mo? Yaka so mo ka so, mo gbanzi mbage ti nginza ni si mo tene mvene na Yingo-
Vuru. 

4Kozo titene mo ka yaka so, yaka ni ayeke fade ti mo. So mo ka ni so, nginza ni 
ayeke ti mo. Ngbanga ti nyen laa mo leke na be ti mo ti sara mara ti ye tongaso? 
Mo tene mvene na zo pepe, me na Nzapa!” 

5So Ananias ama tënë so, lo ti si lo kui. Azo so kue ama tënë ti ye so, mbeto agbu 
ala mingi. 

6Amaseka-koli aga, ala kanga kuâ ti lo na bongo si ala gue na ni ti lu ni. 

7Nduru na ngbonga ota na pekoni, wali ti lo ali, lo hinga ye so asi fade pepe. 

8Pierre ahunda lo: “Tene na mbi: yaka so ala ka so, nginza ni kue laa?” Lo kiri 
tënë: “Een, ni kue laa!” 

9Tongaso Pierre atene na lo: “Ngbanga ti nyen si mo na koli ti mo, ala leke na be 
ti ala ti tara Yingo ti Kota Gbia so? Baa, akoli so alu koli ti mo ayeke na yanga ti 
da. Fade ala yeke mu nga mo ti gue na mo!” 

10Gi hio tongaso, lo ti na gere ti Pierre si lo kui. Amaseka-koli ni ali si ala baa so 
lo kui awe. Tongaso ala mu lo, ague na lo si ala lu lo na tere ti koli ti lo. 

11Azo ti Eglize ni kue na azo so kue ama tënë ti ye so, mbeto agbu ala mingi. 

Awatokua asara aye ti kpene mingi 

12 Awatokua asara aye ti kpene na aye ti dongo be mingi na popo ti azo. Azo ti 
Jésus kue ayeke bongbi tere na gbe ti veranda so iri ni Veranda ti Salomon. 

13Mbeni zo nde ti bongbi na ala ayeke daa pepe, me azo ni ayeke tene nzoni tënë 
ti ala mingi. 

14Gba ti akoli na awali, na ndoni na ndoni ama na be na Kota Gbia si ala bongbi 
oko na azo ti Jésus. 

15Azo ayeke sigigi na azo ti kobela na tere ti akota lege, ala zia azo ni na ndö ti 
agbogbo wala akelekpa titene tongana Pierre ayeke hon, gbe-de ti lo ahon na 
ndö ti ambeni na popo ti ala. 

16Gba ti azo alondo na akodro so ayeke na tere ti Jérusalem, aga na azo ti kobela 
nga na azo so asioni yingo asara ala; ala kue tere ti ala aga nzoni. 

A sara ngangu na awatokua 

17Tongaso, kota wayango-sandaga na azo ti tere ti lo, so ti tene azo ti bongbi 
ti asadusien, kota be asara ala na tere ti awatokua si ala ye ti sara mbeni ye. 

18Ala gbu awatokua ni si abi ala na da ti kanga. 

19Me na bi ni, mbeni ange ti Kota Gbia azi yanga ti da ti kanga ni, lo mu 
awatokua ni, lo sigigi na ala si lo tene na ala: 

20“Ala gue, aluti na ya ti kota da ti Nzapa si ala fa na azo atënë so kue ayeke mu 
fini na zo.” 

21Awatokua ama yanga ti ange so: na ndaperere, ala gue, ali na ya ti kota da ti 
Nzapa si ala to nda ti fa ye na azo. Kota wayango-sandaga na azo ti tere ti lo 
airi akangba ti azuife si ala bongbi, ala na azo ti Kota Bongbi ti Fango Ngbanga 
kue. Na pekoni, ala tokua titene a mu awatokua, a ga na ala na gbe ti ala. 

22Me so aturugu asi, ala wara awatokua na da ti kanga ni pepe. Ala kiri na mbage 
ti azo ti fango ngbanga ni si ala fa peko ti tënë ni na ala, atene: 

23“So e si na da ti kanga ni, e baa yanga ni kue akanga nzoni si aturugu ayeke 
bata ni. Me so e zi yanga ti da ni, e wara zo oko na ya ni pepe!” 

24So akota wayango-sandaga na makonzi ti aturugu ti kota da ti Nzapa ama tënë 
so, ala hinga li ti ala na ye ni pepe; ala hunda tere ti ala, atene: “Ye ni ayeke ga 
ande tongana nyen!” 

25Na pekoni, mbeni zo aga si lo tene na ala: “Baa, akoli so ala bi ala na da ti kanga 
so, ala yeke na ya ti kota da ti Nzapa si ala yeke fa ye na azo!” 

26Tongaso makonzi ti aturugu ni na azo ti lo ague, amu awatokua ni akiri na ala; 
me ala sara ngangu na awatokua ni pepe, ngbanga ti so ala sara mbeto titene 
azo abo ala na têne. 

27So ala ga na awatokua ni, ala zia ala aluti na dawa ti azo ti Kota Bongbi ti Fango 
Ngbanga. Kota wayango-sandaga ahunda ala, atene: 

28 “E ke fade na ala na kuru go titene ala fa ye na iri ti koli so. Me ye ni asara 
tongana nyen si fango ye ti ala ni amu ya ti Jérusalem kue so? Na ndö ni, ala kiri 
atene, e laa e fâ lo!” 

29Pierre na awatokua akiri tënë: “Alingbi e ma yanga ti Nzapa ahon ti azo. 

30Ala, ala kanga Jésus na ndö ti keke ti kroa si lo kui, me Nzapa ti akotara ti e 
azingo lo na kuâ. 

31Nzapa aya lo na nduzu na lege ti ngangu ti lo, lo zia lo Makonzi na Wasongo-
zo, ti mu lege na azo ti Israel ti zia ngbene lege ti sarango ye ti ala si Nzapa azi 
siokpari na li ti ala. 

32E yeke tene tënë ti aye so e baa na le ti e, e na Yingo-Vuru so Nzapa amu lo na 
azo so ama yanga ti lo.” 

33So azo ti fango ngbanga ni ama tënë so, ngonzo agbu ala ahon ndoni si ala ye 
ti fâ awatokua ni. 

34Me mbeni farizien ayeke na popo ti azo ti fango ngbanga ni, iri ti lo Gamaliel. 
Lo yeke wafango-ndia si azo kue aye tënë ti lo mingi. Lo londo si lo hunda titene 
a sigigi na awatokua ni kete si. 

35Na pekoni, lo tene na azo ti fango ngbanga ni, lo tene: “Azo ti Israel, ala sara 
hange na ye so ala yeke sara na akoli so! 

36Na ya ti alango so ahon, Tedas so lo tene, ni yeke mbeni kota zo, aga; azo 
nduru na ngbangbo osio amu peko ti lo. Me na peko ti so a fâ lo awe, azo so kue 
amu peko ti lo akangbi kirikiri si bongbi ti lo ni ali ngu. 

37Na peko ti lo, Judas, zo ti Galile, aga na ndembe ti dikongo wungo ti azo; lo mu 
gba ti azo na peko ti lo. Me lo nga, a fâ lo si azo ti peko ti lo akangbi kirikiri. 

38Fadeso, ala ma tënë so mbi yeke tene na ala: ala sara ye oko na akoli so pepe, 
ala zia ala. Tongana ye so akoli so aleke si ayeke sara so alondo na zo, fade ali 
ngu. 

39Me tongana alondo na Nzapa, ala amba ti mbi, ala yeke na ngangu ti kanga 
lege ni pepe! Ala sara hange si ala tiri bira na Nzapa pepe!” Azo ti fango ngbanga 
ni aye peko ti tënë ti Gamaliel. 

40Ala iri awatokua ni, apika ala na fimbo si amu yanga na ala ti kiri ti tene tënë 
na iri ti Jésus pepe. Na pekoni, ala zi awatokua ni. 

41So awatokua ni asigigi na ya ti Kota Bongbi ti Fango Ngbanga ni, be ti ala asi 
na ngia, ngbanga ti so Nzapa abaa so ala lingbi na bango pasi ndali ti iri ti Jésus. 

42Na ya ti lango oko oko, na ya ti kota da ti Nzapa nga na ya ti ada ti azo, ala yeke 
fa ye na azo, ala yeke fa Nzoni Tënë ti Jésus so ayeke Mesii. 

Awatokua 6 

A soro azo mbarambara ti mu maboko na awatokua 

1Na ya ti alango ni so, wungo ti adisiple ayeke gue na nduzu. Azuife so ayeke 
tene yanga ti greke ayeke pa ala so ayeke tene yanga ti hebro, ngbanga ti so 
azuife so ayeke tene yanga ti hebro ayeke girisa awali-mua ti azuife so atene 
yanga ti greke na ndembe ti kangbingo ye ti lango oko oko. 

2Tongaso awatokua baleoko na use ahunda na adisiple kue ti bongbi tere ti ala; 
ala tene na ala: “Ayeke na legeni pepe titene e zia lege ti fango tënë ti Nzapa ti 
sara kua ti kangbingo kobe. 

3A-ita, ayeke nzoni ala soro azo mbarambara na popo ti ala, azo so Yingo-Vuru 
asi ala, so azo ayeke tene nzoni tënë ti ala, azo ti ndara, fade e yeke zia kua so 
na maboko ti ala. 

4Ti e, fade e yeke mu tere ti e kue ti sambela, ti sara kua ti fango tënë ti Nzapa.” 

5Tënë so anzere na be ti azo ni kue si ala soro Étienne so asi singo na mabe nga 
na Yingo-Vuru, lo na Philippe, Prokor, Nikanor, Timon, Parmenas na Nicolas, zo 
ti Antioshe si lo yeke bata Ndia ti Moïse. 

6Azo ni afa ala na awatokua. Awatokua asambela Nzapa si azia maboko na ndö 
ti ala. 

7Tënë ti Nzapa angba ti tambula na ndo kue. Na Jérusalem, wungo ti adisiple 
ayeke gue na nduzu, gba ti awayango-sandaga ama na be. 

Azo agbu Étienne 

8Nzapa asara nzoni be mingi na Étienne si lo mu na lo ngangu mingi, nilaa 
Étienne ayeke sara akota ye ti kpene na aye ti dongo be na popo ti azo ni. 

9Ambeni zo alondo ti bingbi tënë na Étienne. Ala yeke azo ti da ti sambelango 
Nzapa so a iri ni “Da ti Sambelango Nzapa ti azo so asigigi na gbe ti ngbaa”, ala 
na azo ti Sirene, ti Aleksandrii, ti Silisii na ti Azii. 

10Me Étienne atene tënë na lege ti ndara so Yingo-Vuru amu na lo, nilaa ala 
lingbi ti hon lo na tënë pepe. 

11Tongaso ala pete goro na ambeni zo titene azo ni atene: “E ma tënë so lo tene 
ti zonga Moïse na Nzapa!” 

12Ala pusu azo ni, akangba na awafango-ndia titene be ti ala aso. Na pekoni, ala 
gue, agbu Étienne na ngangu si ala gue na lo na gbe ti azo ti Kota Bongbi ti Fango 
Ngbanga ti azuife. 

13Ala gue, aga na ambeni zo na le ti ngbanga titene azo ni atene mvene na iri ti 
lo, atene: “Koli so ayeke tene gi sioni tënë lakue na tere ti kota da ti Nzapa nga 
na tere ti Ndia ti Moïse. 

14E ma, lo tene: ‘Fade Jésus, zo ti Nazaret ayeke kungbi kota da ti Nzapa si lo 
yeke sanze lege ti aye so Moïse afa na akotara ti e.’ ” 

15Le ti azo ti Kota Bongbi ti Fango Ngbanga kue atuku gi na ndö ti Étienne. Ala 
baa so le ti lo aga tongana ti mbeni ange. 

Awatokua 7 

Fango tënë ti Étienne 

1Kota wayango-sandaga ahunda Étienne, atene: “Tënë ni ayeke tongaso?” 

2 Étienne akiri tënë: “Ababâ, a-ita, ala ma mbi! Kozo titene kotara ti e Abraham 
ague ti duti na kodro ti Haran, Nzapa ti gonda asi na lo na Mezopotamii 

3si atene na lo: ‘Zia kodro ti mo na asewa ti mo, mo gue na kodro so mbi yeke fa 
na mo.’ 

4 Tongaso Abraham azia kodro ti Kalde si lo gue, lo duti na kodro ti Haran. Na 
peko ti so babâ ti lo akui awe, Nzapa azi lo kâ si aga na lo ge na sese so ala yeke 
daa fadeso. 

5 Nzapa amu na lo mbeni sese na kodro ni pepe titene aga ti lo wani, ataa kete 
kete ndo titene lo zia gere ti lo daa. Me Nzapa atene na lo: ‘Fade mbi yeke mu 
kodro ni na mo titene aga ti mo na ahale ti mo.’ Andaa na ndembe ni so, 
Abraham ayeke na molenge pepe. 

6 Nzapa atene na lo: ‘Fade ahale ti mo ayeke duti na mbeni kodro wande. Kâ, 
azo ayeke sara ala na ngbaa si ayeke sara ala pasi na ya ti ngu ngbangbo osio. 

7 Me fade mbi yeke fâ ngbanga na li ti azo ti mara so asara ala na ngbaa so si na 
pekoni, ala yeke sigigi na kodro ti ngbaa ni ti ga ti voro mbi na ndo so.’ 

8 Na pekoni, Nzapa na Abraham asara mbuki na lege ti ganza. Tongaso Abraham 
afâ Isaac na ganza lango miombe na peko ti so a du lo; Isaac nga afâ molenge ti 
lo Jacob na ganza; Jacob afâ amolenge ti lo baleoko na use na ganza, ala so ayeke 
akotara ti e. 

9 “Akotara ti e asara kota be na tere ti Joseph, ala ka lo si lo ga ngbaa na kodro 
ti Ezipte. Me Nzapa ayeke na lo. 

10 Nzapa azi lo na ya ti aye ti ngangu so kue asi na lo. So Joseph asi na gbe ti 
Faraon, gbia ti Ezipte, Nzapa amu na lo ndara si lo sara titene gbia ni abaa lo na 
nzoni le. Tongaso gbia ni azia Joseph ti sara komandema na ndö ti Ezipte nga 
na ndö ti aye ti da ti lo kue. 

11 Andaa mbeni kota nzara ati na ya ti kodro ti Ezipte na ti Kanaan kue. Pasi 
ayeke mingi, akotara ti e awara kobe ti tengo ni pepe. 

12So Jacob ama a tene, kobe ti tengo ni ayeke na Ezipte, lo tokua akotara ti e kâ 
ti kozoni. 

13 Na guengo ti ala ti fani use ni, Joseph afa tere ti lo na a-ita ti lo si Faraon ahinga 
asewa ti Joseph. 

14 Tongaso Joseph atokua titene a ga na babâ ti lo Jacob nga na azo ti sewa ti lo 
so wungo ti ala kue ayeke balembarambara na oku. 

15 Nilaa Jacob ague na Ezipte. Kâ laa lo na akotara ti e akui. 

16 A mu kuâ ti ala, a gue na ni na gbata ti Sishem si a lu ala na ya ti du ti kuâ so 
Abraham avo ando kâ na nginza na maboko ti amolenge ti Hamor. 

17“So ngoi aga nduru titene tënë ti zendo so Nzapa amu ando na Abraham aga 
taa-tënë, azo ti mara ti e adu mingi si ala si singo na Ezipte.” 

18 Na pekoni, mbeni gbia so ahinga Joseph pepe, ako na ndö ti mbata ti gbia na 
kodro ti Ezipte. 

19 Lo handa azo ti mara ti e si lo sara pasi na akotara ti e; lo gbu ala na ngangu 
ti zia akete molenge ti ala na gigi titene amolenge ni akui. 

20 Na ngoi so laa a du Moïse, lo yeke pendere na le ti Nzapa. A bata lo na ya ti da 
nze ota. 

21 Na ndembe so a zia lo na gigi, molenge ti Faraon ti wali amu lo, abata lo 
tongana molenge ti lo wani. 

22Moïse amanda akode kue ti azo ti Ezipte. Lege ti tenengo tënë ti lo na sarango 
aye ti lo ayeke fa so lo yeke kpengba zo. 

23 So ngu ti Moïse alingbi baleosio awe, lo leke na be ti lo ti gue ti baa a-ita ti lo, 
azo ti Israel. 

24Lo baa mbeni ita ti lo so mbeni zo ti Ezipte ayeke sara pasi na lo. Tongaso lo 
gbu koko ti ita ti lo so ayeke baa pasi so, lo kiri peko ti sioni ni na zo ti Ezipte si 
lo fâ lo. 

25Lo baa ti lo, lo tene fade a-ita ti lo, azo ti Israel ayeke hinga atene, na lege ti lo 
laa Nzapa ayeke sara titene ala sigigi na gbe ti ngbaa; me azo ti Israel ama ya ni 
pepe. 

26Lango oko na pekoni, lo baa azo ti Israel use so ayeke tiri si lo gue ti leke songo 
na popo ti ala. Lo tene na ala: ‘A-ita ti mbi, ala ma mbi; ala yeke a-ita, ala yeke 
tiri ngbanga ti nyen?’ 

27Me lo so ayeke sara pasi na mba ti lo so apusu Moïse si atene na lo: ‘Zo wa laa 
azia mo makonzi ti fâ ngbanga na popo ti e? 

28Mo ye ti fâ mbi tongana ti so mo fâ zo ti Ezipte biri so?’ 

29So Moïse ama tënë so, lo kpe, lo gue, lo duti na kodro ti Madian. Kâ, lo du 
amolenge-koli use. 

30 “Ngu baleosio na pekoni, na ya ti benyama, nduru na hoto ti Sinai, mbeni ange 
asi na Moïse na ya ti mbeni wâ so ayeke za na ya ti kete keke ti ki. 

31So Moïse abaa ye so, li ti lo akpe si lo gue nduru ti baa ye ni nzoni. Tongaso lo 
ma go ti Kota Gbia, atene: 

32‘Mbi yeke Nzapa ti akotara ti mo, Nzapa ti Abraham, ti Isaac na ti Jacob.’ Tere 
ti Moïse ayeke do na mbeto si lo ye ti kiri ti baa ye ni pepe. 

33Kota Gbia atene na lo: ‘Zi poro na gere ti mo, ngbanga ti so ndo so mo yeke 
luti daa so ayeke nde si ayeke nzoni kue. 

34Mbi baa azo ti mbi ayeke baa pasi mingi na Ezipte, mbi ma toto ti ala si mbi 
zu ti zi ala na gbe ti ngbaa. Fadeso mo gue, mbi yeke tokua mo na Ezipte.’ 

35 “Moïse so azo ti Israel ake lo si ala hunda ando lo, atene: ‘Zo wa laa azia mo 
makonzi ti fâ ngbanga na popo ti e?’, lo laa Nzapa atokua lo tongana makonzi 
na ndö ti azo ni ti zi ala na gbe ti ngbaa, na lege ti ange so asi na lo na ya ti wâ 
so ayeke za na ya ti kete keke. 

36 Moïse laa amu azo ni na Ezipte, lo sigigi na ala. Lo sara aye ti kpene na aye ti 
dongo be na Ezipte, na kota Ngu-bengba nga na ya ti benyama so ala sara ngu 
baleosio daa. 

37 Moïse so laa atene na azo ti Israel, atene: ‘Fade Nzapa ayeke tokua mbeni 
wayanga ti lo na ala tongana ti so lo tokua mbi; lo yeke duti mbeni ita ti ala.’ 

38 Na ndembe so azo ti Israel abongbi tere na benyama, Moïse laa ayeke ando 
zo ti tokua na popo ti ange so atene tënë na lo na ndö ti hoto ti Sinai nga na 
akotara ti e; lo laa lo wara atënë so ayeke mu fini na zo titene lo fa ni na e. 

39 Me akotara ti e ake ti ma yanga ti lo, ala ke lo si ala ye ti kiri na Ezipte. 

40 Tongaso ala tene na Aaron: ‘Sara na e ambeni nzapa titene ala fa lege na e. 
Biani, Moïse so amu e na Ezipte, asigigi na e so, e hinga ye so asi na lo pepe.’ 

41 Na lango ni so, ala leke mbeni kete bagara, ala mu sandaga na yanda so si ala 
sara matanga ndali ti ye so maboko ti ala wani asara. 

42Nilaa Nzapa azia ala titene ala voro atongoro ti yayu, tongana ti so a tene tënë 
ni na ya ti mbeti ti awayanga-Nzapa, atene: ‘Ala azo ti Israel, anyama so ala fâ 
nga na sandaga so ala mu na ya ti ngu baleosio so ala sara na benyama so, ala 
ga na ni na mbi? 

43 Oko pepe! Ala yo da ti bongo ti Molok, nzapa ti ala, ala yo nga limo ti tongoro 
ti Refan, nzapa ti ala, anzapa so ala wani aleke ti voro ala. Ndani laa fade mbi 
yeke sara titene a gbu ala ague na ala yongoro na mbage ti kodro ti Babilone 
kâ.’ 



2050 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

44 “Na benyama, akotara ti e ayeke na da so a zia atêne na ya ni, atêne so a su 
atënë ti mbuki na le ni. Nzapa amu yanga na Moïse ti leke da ni alingbi na kode 
so Moïse abaa. 

45 So akotara ti e awara da ni awe, ala mu ni, ala na Josué ague na ni na ya ti 
akodro so ala mu ni na maboko ti amara so Nzapa atumba ala na dawa ti akotara 
ni. Da so angba na ya ti akodro ni ngbii asi na ngoi ti David. 

46 Nzapa asara nzoni be na David si David ahunda na lo titene lo yeda si ni sara 
mbeni da ndali ti Nzapa ti Jacob. 

47 Me Salomon laa asara da ni ndali ti Nzapa. 

48Me Nzapa so ayeke na yayu kâ na ndö ti aye kue ayeke lango na ya ti ada so 
azo asara ni na maboko ti ala pepe. Tënë ni alingbi na tënë so wayanga-Nzapa 
atene: 

49‘Yayu ayeke mbata ti mbi ti gbia, sese ayeke mbata so mbi yeke zia gere ti mbi 
na ndö ni. Kota Gbia atene: Mara ti da wa laa ala lingbi ti sara na mbi? Ndo so 
mbi lingbi ti wu tere ti mbi daa ayeke so wa? 

50 Maboko ti mbi laa asara aye so kue pepe?’ 

51 “Ala azo ti ngangu li, ala so a fâ be ti ala na mê ti ala na ganza pepe so, lakue 
ala yeke ke tënë ti Yingo-Vuru! Ala yeke tongana akotara ti ala! 

52Wayanga-Nzapa wa laa akotara ti ala azia ti sara ngangu na lo? Akotara ti ala 
afâ azo so atene kozoni tënë ti gango ti Zo ti mbirimbiri. Fadeso, ala laa aka Zo 
ti mbirimbiri ni si ala fâ lo! 

53Ataa so ala wara ando Ndia ti Nzapa na lege ti a-ange, ala sara ye alingbi na 
Ndia ni pepe!” 

Azo abo Étienne na têne 

54So azo ti Kota Bongbi ti Fango Ngbanga ni ama tënë so, ngonzo ti ala alondo 
tongana wâ si ala yeke te pembe ti ala na tere ti Étienne. 

55Me Yingo-Vuru asi Étienne; lo baa ndo na yayu si lo baa gonda ti Nzapa nga 
na Jésus so aluti na tere ti Nzapa na mbage ti maboko ti lo ti koli. 

56Lo tene: “Mbi baa yayu azi si mbi baa Molenge ti Zo so ayeke luti na tere ti 
Nzapa na mbage ti maboko ti lo ti koli!” 

57Azo ni adekongo ngangu, ala kanga mê ti ala si ala kue atuku legeoko na ndö 
ti Étienne. 

58Ala gboto lo, asigigi na lo na ya ti gbata ni si ala bo lo na têne. Azo so abi tënë 
na li ti Étienne na le ti ngbanga so, ala zia abongo ti ala kue na tere ti mbeni 
maseka-koli so iri ti lo Saul. 

59So ala yeke bo Étienne na têne, lo sambela, lo tene: “Kota Gbia Jésus, mu yingo 
ti mbi!” 

60 Na pekoni, lo kuku na sese si lo dekongo ngangu, lo tene: “Kota Gbia, zi 
siokpari so na li ti ala!” Na peko ti tënë so, lo kui. 

Awatokua 8 

1Saul ayeda na tënë ti fango Étienne. 

Saul asara ngangu na azo ti Eglize 

Na lango ni so, azo ato nda ti sara ngangu mingi na azo ti Eglize so ayeke na 
Jérusalem. Azo ti Jésus kue akangbi na ndö ti sese ti Judée na ti Samarii, 
gi awatokua laa angba na Jérusalem. 

2Ambeni zo so aye tënë ti Nzapa mingi alu Étienne si ala toto kuâ ti lo ngangu. 

3 Andaa Saul angba ti lo lakue ti buba Eglize. Lo yeke li na ya ti ada ti gbu akoli 
na awali si lo yeke bi ala na da ti kanga. 

Philippe afa Nzoni Tënë na Samarii 

4Azo ti Jésus so akangbi kirikiri ague na ando nde nde si ala yeke fa Nzoni Tënë. 

5Philippe ague na ya ti mbeni gbata ti Samarii si lo fa tënë ti Christ kâ. 

6Gba ti azo ti gbata ni ama tënë ti aye ti kpene so Philippe asara, ala baa ni si ala 
zi mê ti ala mbirimbiri ti ma tënë so lo yeke tene. 

7Biani, asioni yingo asigigi na ya ti azo mingi na dekongo na yanga ti ala. Azo 
mingi so mbeni mbage ti tere ti ala abuba na ala so gere ti ala abuba, tere ti ala 
aga nzoni. 

8Be ti azo ti gbata ni kue ayeke na kota ngia. 

9Andaa mbeni koli so iri ti lo Simon ayeke na ya ti gbata ni kozoni. Lo yeke zo ti 
sarango mazi, lo sara aye ti kpene mingi na le ti azo ti Samarii; lo baa tere ti lo 
tongana mbeni kota zo. 

10Azo kue azi mê ti ala ti ma lo, alondo na akete zo ngbii asi na akota zo. A tene: 
“Koli so ayeke na ngangu ti Nzapa so a iri ni ‘Kota Ngangu’.” 

11Ala yeke ma gi tënë ti lo, ndali ti so aninga mingi so lo yeke sara aye ti dongo 
be na lege ti mazi ti lo ni. 

12Me na peko ti so ala ma na be na Nzoni Tënë ti Kodro-gbia ti Nzapa so Philippe 
afa na ala na iri ti Jésus Christ, akoli na awali awara bateme. 

13Simon nga ama na be si lo wara bateme; lo ngba lakue na tere ti Philippe. Lo 
nga, be ti lo ado na bango aye ti kpene na aye ti dongo be so Philippe ayeke sara 
so. 

14So Awatokua so ayeke na Jérusalem ama a tene, azo ti Samarii ayamba tënë ti 
Nzapa awe, ala tokua Pierre na Jean na ala. 

15So Pierre na Jean asi kâ, ala sambela ndali ti azo ti Samarii ni titene ala wara 
Yingo-Vuru. 

16Andaa Yingo-Vuru ade ti zu pepe na ndö ti mbeni oko na popo ti ala; lani ala 
wara gi bateme na iri ti Kota Gbia Jésus. 

17Tongaso Pierre na Jean azia maboko na ndö ti ala si ala wara Yingo-Vuru. 

18So Simon abaa so Yingo-Vuru azu na ndö ti azo ndali ti so awatokua azia 
maboko na ndö ti azo ni, lo ga na ala nginza 

19si lo tene: “Ala mu nga na mbi ngangu so titene tongana mbi zia ande maboko 
na ndö ti zo, lo wara Yingo-Vuru.” 

20Me Pierre akiri tënë na lo, atene: “Mo na nginza ti mo ni kue, ala gue na le ti 
wâ, ngbanga ti so nzoni ye so Nzapa ayeke mu na zo senge so, mo baa ti mo, mo 
tene, zo ayeke vo ni vongo na nginza! 

21Kua so e yeke sara ge so, mbeni ye ti mo oko wala tënë ti mo ayeke daa pepe, 
ngbanga ti so be ti mo ayeke mbirimbiri na le ti Nzapa pepe. 

22Mo zia lege ti sarango asioni ye ti mo so, mo sambela Kota Gbia titene tongana 
lege ayeke daa, lo yeke zi sioni tënë so mo leke na be ti mo so. 

23Biani, mbi baa so sioni nzara ti warango ye asi singo na be ti mo si mo yeke 
ngbaa ti siokpari.” 

24Simon akiri tënë, atene: “Ala wani asambela Kota Gbia ndali ti mbi si sioni so 
ala tene tënë ni so asi na mbi pepe.” 

25Na peko ti so Pierre na Jean afa tënë ti ye so ala hinga na ndö ti Kota Gbia awe 
si ala fa nga tënë ti lo awe, ala mu lege ti kiri na Jérusalem. Na lege, ala yeke fa 
Nzoni Tënë na ya ti akete kodro mingi ti Samarii. 

Philippe na mbeni kota zo ti kodro ti Etiopii 

26 Ange ti Kota Gbia atene na Philippe: “Londo, mo gue na mbage ti Mbongo, na 
lege so alondo na Jérusalem azu ti gue na Gaza. Azo akiri ahon na lege ni so 
pepe.” 

27Lo londo hio si lo gue. Andaa mbeni mbaiwa ti Etiopii so ayeke kota 
wabatango-mosoro ti Kandas, gbia-wali ti Etiopii, ague na Jérusalem ti voro 
Nzapa. 

28Na kiringo ti lo, lo duti na ndö ti pusu ti mbarata si lo yeke diko mbeti ti 
Wayanga-Nzapa Ésaïe. 

29Yingo atene na Philippe: “Mo gue, mo tengbi na pusu ti mbarata so.” 

30Philippe akpe, ague si lo wara zo ti Etiopii so ayeke diko mbeti ti wayanga-
Nzapa Ésaïe. Lo hunda lo, lo tene: “Mo ma ya ti tënë so mo yeke diko so?” 

31Koli ni akiri tënë, atene: “So mbeni zo ti fa nda ni na mbi ayeke daa pepe so, 
mbi lingbi ti ma ya ni tongana nyen?” Lo hunda na Philippe ti duti na tere ti lo 
na ndö ti pusu ti mbarata ni. 

32 Kamba ti tënë so lo yeke diko so atene: “A gue na lo tongana mbeni taba so 
azo ayeke gue na lo na ndo ti fango anyama; a gue na lo tongana molenge ti taba 
so ayeke buburu na gbe ti zo so ayeke fâ kua ti tere ti lo. Lo zi yanga ti lo oko 
pepe. 

33So lo sara tere ti lo kete so, mbeni wafango-ngbanga ti lo na legeni ayeke daa 
pepe. Zo wa laa alingbi ti tene ande tënë ti ahale ti lo? Fini ti lo na ndö ti gigi so 
ahunzi awe.” 

34Mbaiwa ni ahunda Philippe, atene: “Mbi gbu gere ti mo, tene na mbi: zo wa 
laa wayanga-Nzapa ni ayeke tene tënë ti lo so? Lo tene tënë ni na ndö ti lo wani 
wala na ndö ti mbeni zo nde?” 

35Philippe amu tënë; na ndö ti kamba ti mbeti ti Ésaïe so, lo to nda ti fa Nzoni 
Tënë ti Jésus na lo. 

36So ala ngba na lege ti gue, ala si na ndo so ngu ayeke daa. Mbaiwa ni atene: 
“Baa, ngu laa; nyen laa akanga lege na mbi ti wara bateme?”  

[37Philippe atene: “Tongana mo ma na be biani, mo lingbi ti wara bateme 
senge.” Mbaiwa ni atene: “Mbi ma na be so Jésus Christ ayeke Molenge ti 
Nzapa.”] 

38Lo mu yanga titene pusu ti mbarata ni aluti. Philippe na mbaiwa ni, ala use 
kue azu na ya ti ngu si Philippe abatize lo. 

39So ala sigigi na ya ti ngu ni awe, Yingo ti Kota Gbia amu Philippe ahon na lo si 
mbaiwa ni akiri abaa lo pepe. Lo mu lege ti gue na ngia na be ti lo. 

40Ti Philippe, lo si na gbata ti Azot. So lo yeke tambula na lege, lo yeke fa Nzoni 
Tënë na ya ti agbata so kue lo yeke hon daa. Lo gue ngbii lo si na gbata ti Sezare. 

Awatokua 9 

Saul ama na be na Jésus 
(Awat 22.6-16; 26.12-18) 

1Nzara ti sarango sioni na adisiple ti Kota Gbia angba lakue na be ti Saul si lo 
yeke gi lege ti fâ ala. Tongaso, lo gue, lo baa kota wayango-sandaga, 

2lo hunda na lo titene lo mu na lo ambeti so amu na lo lege ti gue na Damas ti li 
na ya ti ada ti sambelango Nzapa. Tongana lo wara ambeni koli na wali so amu 
lege ti Jésus, lo gbu ala si lo ga na ala na Jérusalem. 

3Saul amu lege ti gue na Damas. So lo ga nduru na gbata ni, mo ye ti baa, mbeni 
lumiere alondo na nduzu si aza na tere ti lo kue. 

4Lo ti na sese si lo ma mbeni go so atene na lo: “Saul, Saul, mo yeke sara ngangu 
na mbi ngbanga ti nyen?” 

5Saul ahunda ndo, atene: “Mo yeke zo wa, Kota Gbia?” Go ni atene: “Mbi Jésus 
laa mo yeke sara ngangu na mbi so. 

6Me mo londo, mo li na ya ti gbata ni. Kâ, fade a yeke fa na mo ye so mo lingbi ti 
sara.” 

7Azo so ala na Paul ayeke tambula, aluti kpoo, li ti ala kue akpe; ala ma go ni, me 
ala baa zo oko pepe. 

8Saul alondo na sese, lo zi le ti lo, me lo baa ndo pepe. Azo ni agbu maboko ti lo 
si ala gue na lo na Damas. 

9Na ya ti lango ota, lo baa ndo pepe, lo te kobe pepe si lo nyon nga ngu pepe. 

10Mbeni disiple ayeke na Damas, iri ti lo Ananias. Kota Gbia asi na lo na ya ti 
mbeni ye tongana bango-li si airi lo, atene: “Ananias!” Ananias ayeda, atene: 
“Mbi laa, Kota Gbia!” 

11Kota Gbia atene na lo: “Mo londo, mo gue na lege so iri ni Mbirimbiri-Lege, mo 
li na da ti Judas, mo hunda mbeni koli ti kodro ti Tarse so iri ti lo Saul. Na 
ndembe so, lo ngba ti sambela 

12si lo baa mbeni koli so iri ti lo Ananias asi na lo na ya ti mbeni ye tongana 
bango-li. Koli ni ali si azia maboko na ndö ti Saul titene lo kiri lo baa ndo.” 

13Ananias akiri tënë, atene: “Kota Gbia, azo mingi atene tënë ti koli so na mbi. 
Ala tene na mbi tënë ti aye ti sioni so kue lo sara na azo ti mo na Jérusalem. 

14Lo ga ge na Damas na ngangu so akota wayango-sandaga amu na lo ti gbu azo 
so kue ayeke di iri ti mo ti kanga ala.” 

15Me Kota Gbia atene na lo: “Gue, ngbanga ti so mbi soro koli so ti sara kua ti 
mbi, ti sara si amara nde, na agbia na azo ti Israel ahinga iri ti mbi. 

16Mbi wani laa mbi yeke fa na lo pasi so lo yeke baa ande ndali ti iri ti mbi.” 

17Tongaso Ananias ague, lo li na ya ti da so Saul ayeke daa; lo zia maboko na 
ndö ti Saul, lo tene: “Ita ti mbi Saul, Kota Gbia laa atokua mbi. Jésus so asi na mo 
na lege na gango ti mo, lo tokua mbi titene mo kiri mo baa ndo si mo si singo na 
Yingo-Vuru.” 

18Gi hio tongaso, mbeni ye tongana hali ti susu alondo na le ti Saul ati si lo kiri 
lo baa ndo. Lo londo si lo wara bateme. 

19Na peko ti so lo te kobe awe, lo kiri lo wara ngangu. 

Saul afa tënë ti Nzapa na Damas 

Saul na adisiple so ayeke na Damas aduti kete. 

20Gi hio na pekoni, lo gue na ya ti ada ti sambelango Nzapa si lo to nda ti fa tënë 
atene, Jésus ayeke Molenge ti Nzapa. 

21Azo so kue ama lo, li ti ala akpe si ala hunda ndo, atene: “Koli so laa, na 
Jérusalem, ayeke sara lani ngangu na azo so ayeke di iri ti Jésus so pepe? Lo ga 
ge gi ti gbu ala, ti kanga ala, ti kiri na ala na akota wayango-sandaga pepe?” 

22Me Saul ayeke kpengba lakue na lege ti fango tënë; lo yeke fa biani so Jésus 
ayeke Mesii. Nilaa azuife ti Damas ahinga tënë so ala lingbi ti kiri ni na lo pepe. 

23Lango mingi na pekoni, azuife ama tere ti fâ lo. 

24Me Saul ama tënë ni. Bi na lâ, azo ni ayeke bata ayanga ti gbagba ti gbata ni ti 
ku lo titene ala fâ lo. 

25 Me na mbeni bi, adisiple ti lo amu lo, azia lo na ya ti sakpa, ala yoro lo na ya ti 
mbeni du ti tere ti gbagba so angoro gbata ni si ala zu lo na sese. 

Saul asi na Jérusalem 

26So Saul asi na Jérusalem, lo gi lege ti bongbi na adisiple; me mbeto ti lo asara 
ala kue. Biani, ala baa ti ala atene, lo yeke taa disiple pepe. 

27Na pekoni, Barnabas amu Saul na tere ti lo si lo gue na lo na popo ti awatokua. 
Barnabas afa na ala lege so Saul abaa Kota Gbia na lege ti Damas nga na lege so 
Kota Gbia atene tënë na Saul. Lo fa nga na ala lege so Saul afa tënë na iri ti Jésus 
na Damas na mbeto pepe. 

28Ti londo na ndembe ni so, Saul angba na tere ti ala si lo na ala ayeke tambula 
na ya ti Jérusalem kue. Lo fa tënë na iri ti Kota Gbia na mbeto pepe. 

29Lo tene tënë na azuife so ayeke tene yanga ti greke si lo na ala ayeke bingbi 
tënë; me ala gi lege ti fâ lo. 

30So a-ita ama tënë ni, ala mu Saul ague na lo na Sezare si ala tokua lo na Tarse. 

31Tongaso Eglize ti sese ti Judée kue, ti Galile na ti Samarii ayeke lani na siriri. 
Na lege ti ngangu ti Yingo-Vuru, Eglize ni ayeke kpengba, ayeke kpe mbeto ti 
Kota Gbia si ayeke mai. 

Tere ti Ene aga nzoni 

32Pierre ayeke tambula na ya ti sese ni kue. Mbeni lâ, lo gue ti baa azo ti Nzapa 
so ayeke na gbata ti Lida. 

33Kâ, lo wara mbeni koli so iri ti lo Ene; mbage ti tere ti lo abuba si lo ngba na 
gbogbo na ya ti ngu miombe. 



2056 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

34Pierre atene na lo: “Ene, Jésus Christ akai kobela ti mo awe! Londo, mo leke 
gbogbo ti mo!” Gi hio tongaso, Ene alondo. 

35Azo ti Lida kue nga na azo ti lando ti Saron abaa lo si ala kiri na mbage ti Kota 
Gbia. 

Dorkas azingo na kuâ 

36Na gbata ti Zope, mbeni wali ayeke daa so ayeke disiple ti Jésus, iri ti lo ayeke 
Tabita. Iri ti lo na yanga ti greke ayeke Dorkas, nda ni atene “Dengbe”. Lo mu 
ngoi ti lo kue ti sara anzoni ye na azo, ti mu maboko na azo ti mawa. 

37Mbeni lâ, lo ti na kobela si lo kui. A sukula kuâ ti lo si a zia na ya ti mbeni kubu 
ti da-nduzu ni. 

38Gbata ti Zope ayo na gbata ti Lida pepe. So adisiple ti Zope ama a tene, Pierre 
ayeke na Lida, ala tokua azo use na lo, atene: “Mo ga hio na e ge si!” 

39Tongaso Pierre alondo hio si lo na ala ague. So lo si kâ, ala gue na lo na ya ti 
kubu ti nduzu. Awali-mua abongbi na tere ti Pierre si ala yeke toto; ala yeke fa 
na lo anduzu-bongo na ayongoro bongo so Dorkas afu ni na ngoi so lo ngba na 
fini. 

40Pierre ahunda na azo ni kue ti sigigi; lo kuku na sese, lo sambela. Na pekoni, 
lo baa ndo na mbage ti kuâ ni si lo tene: “Tabita, londo!” Wali ni azi le ti lo si na 
bango Pierre, lo londo, lo duti na nduzu. 

41Pierre ayoro maboko, agbu lo si ayo lo na nduzu. Na pekoni, lo iri azo ti Nzapa 
na awali-mua si lo fa na ala Tabita so ayeke na fini. 

42Tënë ni amu ya ti Zope kue si azo mingi ama na be na Kota Gbia. 

43Pierre angba na Zope aninga, na da ti mbeni zo so a iri lo Simon; lo yeke zo ti 
sarango kua ti poro ti nyama. 

Awatokua 10 

Ange airi Pierre ti gue na ndo ti Corneille 

1Na gbata ti Sezare, mbeni koli ayeke daa, iri ti lo ayeke Corneille. Lo yeke kapita 
ti mbeni bongbi ti aturugu ti Rome so iri ni “Bongbi ti aturugu ti Italii.” 

2Lo gbu tënë ti Nzapa mingi si lo yeke kpe mbeto ti Nzapa, lo na asewa ti lo kue. 
Lo yeke mu aye mingi na azo ti mawa so ayeke na popo ti azuife si lo yeke 
sambela Nzapa lakue. 

3Mbeni lâ, na ngbonga ota ti peko ti bekombite, mbeni ange ti Nzapa asi na lo 
na ya ti mbeni ye tongana bango-li si lo baa ni mbirimbiri. Ange ni airi lo, atene: 
“Corneille!” 

4Le ti Corneille angba gi na ndö ti ange ni; mbeto asara lo si lo tene: “Nyen, Kota 
Gbia?” Ange ni akiri tënë na lo: “Asambela ti mo na aye ti nzoni so mo sara na 
azo ti mawa so, Nzapa aye tënë ni, be ti lo agirisa na ni pepe. 

5Fadeso, mo tokua ambeni zo na Zope ti iri mbeni koli so iri ti lo Simon, mbeni 
iri ti lo ayeke Pierre. 

6Pierre ayeke gene na da ti mbeni Simon, zo ti sarango kua ti aporo ti nyama. 
Da ti lo ayeke na yanga ti kota ngu-ingo.” 

7Na pekoni, ange so atene tënë ni so ahon ti lo. Corneille airi azo ti kua ti lo use 
na mbeni turugu oko so agbu tënë ti Nzapa mingi si lo yeke na gbe ti lo aninga. 

8Lo fa na ala peko ti ye so kue asi si lo tokua ala na Zope. 

9Lango oko na pekoni, ala yeke na lege ti gue si ala ga nduru ti si na Zope. Nduru 
na bekombite, Pierre ague na li ti da ti sambela. 

10Nzara asara lo si lo ye ti te kobe. So a ngba ti to kobe na lo, mbeni ye asi na lo 
na ya ti mbeni ye tongana bango-li. 

11Lo baa yayu azi, mbeni ye aga tongana mbeni kota mapia-bongo so a gbu 
ayanga ni osio si a yeke zu ni na sese. 

12Na ya ti bongo ni mara ti anyama kue ayeke daa: anyama ti gere osio na ala so 
ayeke hara harango, na mara ti andeke kue. 

13Mbeni go atene na lo: “Pierre, londo, mo fâ, mo te!” 

14 Me Pierre atene: “Oko pepe, Kota Gbia! Mbeni sioni ye wala ye so Ndia ake 
tënë ni, mbi de ti te ni laoko pepe.” 

15Go ni akiri atene na lo: “Ye so Nzapa asara si aga nzoni awe, mo baa ni 
tongana sioni ye pepe.” 

16Ye ni asi tongaso fani ota si gi hio na pekoni, a kiri na ye ni na yayu. 

17Pierre ayeke gi li ti lo na ndö ti ye so asi na lo na ya ti mbeni ye tongana bango-
li so. Gi na ndembe ni so, azo so Corneille atokua ala so ahunda da ti Simon si 
ala yeke luti na yanga ti da ni. 

18Ala iri ndo si ala hunda, atene: “Simon so mbeni iri ti lo ayeke Pierre so ayeke 
lango ge?” 

19Pierre angba ti gbu li ti lo na nda ti ye so lo baa so, Yingo atene na lo: “Baa, 
akoli ota ayeke ge, ala yeke gi mo. 

20Londo hio, mo zu, mo gi be ti mo pepe! Mo na ala ague, ngbanga ti so mbi laa 
mbi tokua ala.” 

21Tongaso Pierre azu si lo tene na ala: “Mbi laa ala yeke gi mbi so. Mbeni tënë 
ayeke daa?” 

22Azo ni akiri tënë, atene: “Kapita Corneille laa atokua e. Lo yeke zo ti 
mbirimbiri, lo yeke kpe mbeto ti Nzapa si azuife kue ayeke tene nzoni tënë ti lo. 
Mbeni ange ti Nzapa ahunda na lo ti iri mo ti ga na da ti lo titene lo ma tënë so 
mo yeke tene na lo.” 

23Pierre ahunda na azo ni ti li na ya ti da si lo mu na ala ndo ti lango daa. So ndo 
ahan awe, Pierre alondo si lo na ala ague. Ambeni ita, azo ti Jésus so ayeke na 
Zope amu peko ti lo. 

24Lango oko na pekoni, lo si na Sezare. Corneille ayeke ku ala kâ; andaa lo tisa 
ambeni zo ti sewa ti lo na amba ti lo so lo ye ala mingi. 

25So Pierre aga ti li na ya ti da ni, Corneille aga atengbi na lo. Lo ti na sese na 
gbe ti Pierre ti voro lo. 

26Me Pierre amu lo na nduzu si atene na lo: “Londo, ngbanga ti so mbi nga, mbi 
yeke gi zo senge.” 

27Lo na Corneille ayeke tene lisoro si ala li na ya ti da. Pierre abaa azo mingi so 
abongbi kâ. 

28Lo tene na ala: “Ala hinga kue: Ndia amu lege pepe na zuife ti gue na ndo ti zo 
ti mbeni mara nde nga ti li na da ti lo. Me ti mbi, Nzapa afa na mbi atene, ayeke 
nzoni mbi baa mbeni zo tongana zo so ayeke sioni pepe wala zo so alingbi pepe 
ti sara beoko na lo. 

29Ndani laa, na ndembe so ala tokua ti iri mbi, mbi gi be ti mbi pepe si mbi ga. 
Fadeso mbi hunda ala, mbeni tënë ayeke daa si ala iri mbi ti ga ndali ni so?” 

30Corneille akiri tënë: “Asara lango ota laso, na ngbonga ota ti peko ti 
bekombite, mbi yeke sambela na ya ti da ti mbi. Mo ye ti baa, mbeni koli so 
bongo ti tere ti lo aza zango aga aluti na dawa ti mbi; 

31lo tene na mbi: ‘Corneille! Nzapa ama sambela ti mo awe. Anzoni ye so mo 
sara na azo ti mawa, be ti lo agirisa na ni pepe. 

32Tokua mbeni zo na Zope ti iri Simon, so mbeni iri ti lo ayeke Pierre. Lo yeke 
gene na da ti Simon so ayeke sara kua ti aporo ti nyama. Da ti lo ayeke na yanga 
ti kota ngu-ingo.’ 

33Nilaa mbi tokua azo hio ti iri mo si mo sara nzoni be, mo ga so. Fadeso, e kue, 
e yeke ge na dawa ti Nzapa, e yeke ku ti ma tënë so Kota Gbia amu yanga na mo 
ti tene na e.” 

Fango tënë ti Pierre na da ti Corneille 

34 Tongaso Pierre amu tënë si lo tene: “Taa-tënë, mbi hinga fadeso mbi tene, 
Nzapa ayeke gonda zo ndali ti le ti zo ni pepe. 

35Zo so kue akpe mbeto ti Nzapa si asara ye ti mbirimbiri, Nzapa aye lo, ataa lo 
yeke zo ti mara wa. 

36Nzapa atokua tënë ti lo na azo ti Israel: tënë ni ayeke Nzoni Tënë so amu siriri 
na zo na lege ti Jésus Christ, lo so lo yeke Kota Gbia ti azo kue. 

37Ala hinga tënë ti aye so asi na sese ti Judée kue; aye ni ato nda ni na sese ti 
Galile, na peko ti bateme so Jean afa tënë ni. 

38Ala hinga tënë ti Jésus, zo ti Nazaret, ala hinga lege so Nzapa asoro lo si lo sara 
si Yingo-Vuru na ngangu aga na ndö ti lo. Nzapa ayeke na lo, nilaa lo tambula na 
ndo kue, lo sara aye ti nzoni si lo kai akobela na tere ti azo so kue ayeke na gbe 
ti Zabolo. 

39E nga, e baa aye so kue lo sara na kodro ti azuife, e baa nga aye so lo sara na 
Jérusalem. A kanga lo na ndö ti keke ti kroa si lo kui. 

40Me na lango ota ni, Nzapa azingo lo na kuâ; lo mu lege na lo ti si 

41na azo kue pepe, me gi na e. Nzapa asoro e kozoni titene e baa lo si e fa peko 
ti ye so e baa. Na peko ti so lo zingo na kuâ, e na lo, e te, e nyon. 

42Jésus amu na e yanga ti fa tënë na azo, ti fa nga peko ti ye so e hinga: Nzapa 
asoro Jésus ti fâ ngbanga ti azo so ayeke na fini na ti ala so akui awe. 

43Awayanga-Nzapa kue atene tënë ti lo, atene: ‘Zo so ama na be na lo, na iri ti 
lo, fade Nzapa ayeke zi asiokpari ti zo ni.’ ” 

Azo ti amara nde awara Yingo-Vuru 

44So Pierre angba ti tene tënë, Yingo-Vuru azu na ndö ti azo so kue ayeke ma 
tënë ni. 

45Azuife so ama na be si ala na Pierre aga so, li ti ala kue akpe, ngbanga ti so ala 
baa so Nzapa amu nga Yingo-Vuru ti lo na azo ti amara nde! 

46Biani, ala yeke ma azo ni ayeke tene tënë na ayanga nde nde si ala yeke sepela 
kota ti Nzapa. Pierre amu tënë si lo tene: 

47“Fadeso, azo so awara Yingo-Vuru gi tongana ti so e wara na ni. Alingbi ti 
gbanzi ala titene ala wara bateme ti ngu?” 

48Tongaso lo mu yanga na ala ti wara bateme na iri ti Jésus Christ. Na pekoni, 
ala hunda na lo titene lo ngba, lo na ala alango kete si. 

Awatokua 11 

Pierre afa peko ti aye ni na Eglize ti Jérusalem 

1 Awatokua na a-ita, azo ti Jésus so ayeke na Judée ama a tene, azo ti amara nde 
nga ayeda na tënë ti Nzapa. 

2So Pierre akiri na Jérusalem, azuife so ama na be amu lo na tënë, 

3atene: “Mo li na da ti azo so afâ ganza pepe si mo na ala ate kobe!” 

4Tongaso Pierre afa na ala tënë ti aye so asi na yanga ni, na yanga ni; lo tene: 

5“Mbi yeke sambela na gbata ti Zope si mbeni ye asi na mbi na ya ti mbeni ye 
tongana bango-li. Mbi baa mbeni ye so akpa kota mapia-bongo so a gbu ayanga 
ni osio, alondo na nduzu si a zu na sese; ye ni aga aluti na tere ti mbi. 

6Mbi baa ye ni kpoo si na ya ni, mbi baa anyama ti gere osio, anyama ti ngonda, 
ala so ayeke hara harango na andeke ti nduzu. 

7Na pekoni, mbi ma mbeni go so atene na mbi, atene: ‘Pierre, londo, mo fâ, mo 
te!’ 

8Me mbi tene: ‘Oko pepe, Kota Gbia! Mbeni sioni ye wala ye so Ndia ake tënë ni 
ali na yanga ti mbi laoko pepe!’ 

9Go ni na yayu akiri atene: ‘Ye so Nzapa atene ayeke nzoni, mo baa ni 
tongana sioni ye pepe.’ 

10Ye ni asi tongaso fani ota si na pekoni, a kiri na ye ni kue na yayu. 

11Gi na ndembe ni so, ambeni koli ota alondo na Sezare, a tokua ala na mbi; ala 
si na da so mbi yeke duti daa. 

12Yingo atene na mbi: ‘Mbi gi be ti mbi pepe, me mbi na ala e gue.’ A-ita ti Zope 
omene so ala yeke baa ala ge so, mbi na ala laa e gue si e li na da ti Corneille. 

13Lo fa na e lege so lo baa ange aluti na da ti lo si atene na lo: ‘Tokua mbeni zo 
na Zope ti iri Simon, so mbeni iri ti lo ayeke Pierre. 

14Fade lo yeke tene mbeni tënë na mo si na lege ti tënë ni so, mo na azo ti sewa 
ti mo kue ayeke soo kuâ.’ 

15Na ndembe so mbi to nda ti tene tënë, Yingo-Vuru azu na ndö ti ala gi tongana 
ti so azu na ndö ti e kozoni so. 

16 Tongaso mbi dabe ti mbi na tënë so Kota Gbia atene: ‘Jean abatize azo na ngu, 
me fade Nzapa ayeke batize ala na Yingo-Vuru.’ 

17Tongana Nzapa amu na azo ni gi mara ti nzoni ye ti Yingo so lo mu na e na 
ndembe so e ma na be na Kota Gbia Jésus Christ so, mbi yeke ti mbi zo wa ti 
kanga lege na Nzapa?” 

18So ala ma tënë so, be ti ala ade si ala gonda Nzapa, atene: “Nzapa amu nga lege 
na azo ti amara nde ti zia ngbene lege ti sarango ye ti ala si ala wara fini!” 

Eglize ti Antioshe 

19 Na peko ti kuâ ti Étienne, a yeke sara ngangu na azo ti Jésus si ala kangbi 
kirikiri. Ambeni ague na Fenisii, ambeni na Shipre, ambeni na Antioshe; me ala 
yeke fa tënë gi na azuife. 

20Ti ambeni so ayeke azo ti Shipre na ti Sirene, ala gue na Antioshe si ala fa nga 
na agreke Nzoni Tënë ti Kota Gbia Jésus. 

21Ngangu ti Kota Gbia ayeke na ala, nilaa azo mingi ama na be si ala kiri na 
mbage ti Kota Gbia. 

22Azo ti Eglize ti Jérusalem ama tënë ti ye so asi, nilaa ala tokua Barnabas na 
Antioshe. 

23So lo si, lo baa lege so Nzapa asara nzoni be na azo ni. Be ti lo asi na ngia si lo 
mu wango na ala titene ala kue angba ti mu peko ti Kota Gbia lakue. 

24Barnabas ayeke nzoni zo, lo si singo na Yingo-Vuru na mabe. Ndali ti lo, gba ti 
azo aga azo ti Kota Gbia. 

25Na pekoni, Barnabas ague na gbata ti Tarse ti gi Saul. 

26So lo wara lo, lo ga na lo na Antioshe. Na ya ti ngu oko kue, ala use asara kua 
oko na ya ti Eglize ni si ala fa ye na gba ti azo. Kâ na Antioshe laa azo ato nda ti 
iri adisiple “azo ti Christ”. 

27Gi na ngoi ni so, ambeni wayanga-Nzapa alondo na Jérusalem aga na Antioshe. 

28 Mbeni oko so iri ti lo Agabus alondo, lo tene na azo ye so Yingo-Vuru afa na 
lo, lo tene: “Fade mbeni kota nzara ayeke ga na ndö ti sese kue.” – Nzara ni aga 
biani na ndembe so Claude ayeke kota gbia ti Rome. – 

29Tongaso adisiple aleke na be ti ala titene zo oko oko amu ye alingbi na ngangu 
ti lo ti mu maboko na a-ita, azo ti Christ, so ayeke na Judée. 

30Ala bongbi aye ni si ala tokua ni na akangba ti Judée, na maboko ti Barnabas 
na Saul. 

Awatokua 12 

A fâ Jacques si a bi Pierre na da ti kanga 

1Na ngoi ni so, gbia Herode ato nda ti sara pasi na ambeni zo ti Eglize. 

2Lo mu yanga si a fâ Jacques, ita ti Jean, na yongoro zeme. 

3 So lo baa ye so lo sara anzere na be ti azuife, lo tokua titene a gbu Pierre. Ye so 
asi na ndembe ti matanga ti Mapa so a sara na mama ni pepe. 

4So a gbu Pierre awe si a bi lo na da ti kanga awe, aturugu baleoko na omene 
akangbi ya ti ala osio osio ti bata lo. Herode aleke na be ti lo ti ga na lo na le ti 
azo kue ti fâ ngbanga ti lo na peko ti matanga ti Pake. 

5Tongaso a bata Pierre na da ti kanga, me azo ti Eglize angba ti sambela Nzapa 
ngangu ndali ti lo. 

A zi Pierre na da ti kanga 

6Kozo titene ndo ahan si Herode afâ ngbanga ti Pierre na le ti azo kue, na bi ni, 
Pierre ayeke lango na popo ti aturugu use. A kanga lo na zingiri use si a zia 
aturugu ti bata yanga ti da ni. 

7Mo ye ti baa, ange ti Kota Gbia asi, mbeni ye tongana wâ aza na ya ti kubu so 
Pierre ayeke daa. Ange ni andu Pierre na kate ti lo, Pierre azingo si ange ni atene 
na lo: “Londo hio!” Tongaso azingiri ni azi na maboko ti Pierre, ati. 

8Ange ni atene na lo: “Kanga kamba ti ndö ti bongo ti mo, kanga akamba ti poro 
ti mo.” Pierre asara ye ni. Ange ni akiri atene: “Yu kota bongo ti mo, mo mu peko 
ti mbi.” 

9Pierre asigigi si amu peko ti lo. Lo baa ti lo, lo tene ye so ange ni ayeke sara so 
ayeke taa-tënë pepe, me so bango-li laa. 

10Ala hon kozo ndo so aturugu aluti daa, ala hon use ndo ni si na pekoni, ala si 
na yanga ti da ti sigigi na ya ti gbata ni; a sara yanga ti da ni na wen. Na hongo 
ti ala, yanga ti da ni azi gi lo oko si ala sigigi. So ala yeke hon na lege, mo ye ti 
baa, ange ni azia Pierre, ahon ti lo. 

11Na pekoni, li ti Pierre akiri daa si lo tene: “Fadeso, mbi hinga so ye ni ayeke 
taa-tënë: Kota Gbia atokua ange ti lo si lo zi mbi na maboko ti Herode nga na ya 
ti asioni ye so kue azuife ayeke ku ti sara.” 

12So lo hinga nda ti ye ni awe, lo gue na da ti Marie, mama ti Jean so mbeni iri ti 
lo ayeke Marc. Azo mingi abongbi kâ si ala yeke sambela. 

13Pierre apika yanga ti gbagba ni, mbeni maseka-wali so ayeke sara kua kâ aga 
ti zi yanga ti gbagba ni, iri ti lo Rode. 

14So lo hinga go ti Pierre, ngia asi be ti lo si lo zi yanga ti gbagba ni pepe; me lo 
mu loro ti gue ti tene na azo ni atene, Pierre ayeke luti na gigi. 

15Ala tene na lo: “Mbeni ye asara li ti mo!” Me lo ngba gi ti tene na ala so ye ni 
ayeke taa-tënë. Tongaso ala kiri tënë, atene: “So ange ti lo laa.” 

16Me Pierre angba ti pika yanga ti gbagba ni. Ala zi ni; so ala baa lo, li ti ala kue 
akpe. 

17Lo sara maboko ti lo na ala titene ala kai; lo fa na ala lege so Kota Gbia asara 
si lo sigigi na da ti kanga. Lo tene: “Ala gue, afa tënë ni na Jacques nga na a-ita.” 
Na pekoni, lo zia ala si lo hon na mbeni ndo. 

18So ndo ahan awe, aturugu atomboka kirikiri, ala yeke hunda tere ti ala, atene: 
“Nyen laa asi na Pierre, nyen?” 

19Herode amu yanga titene ala gi lo, me ala wara lo pepe. Tongaso Herode 
ahunda aturugu ni na nda ti tënë ni si lo mu yanga titene a fâ ala. Na pekoni, 
Herode alondo na Judée si lo gue, lo duti kete na gbata ti Sezare. 

Herode akui 

20Be ti Herode aso mingi na azo ti Tir na ti Sidon. Azo ni ama tere ti gue ti baa 
Herode. Ala gue kozoni abaa Blastus, makonzi-kubu ti gbia titene lo gbu koko ti 
ala. Na pekoni, ala gue na Herode titene ala ma tere si siriri akiri na popo ti ala. 
Andaa kobe ayeke londo na kodro ti gbia Herode si ayeke gue na kodro ti ala. 

21So lango ni alingbi awe, Herode ayu bongo ti lo ti gbia, lo duti na ndö ti mbata 
ti lo ti gbia si lo yeke tene tënë na ala na le ti azo kue. 

22 Azo ni adekongo, atene: “Zo laa ayeke tene tënë so pepe, mbeni nzapa laa!” 

23Mo ye ti baa, ange ti Kota Gbia abi kobela na tere ti Herode, ngbanga ti so lo 
gonda Nzapa pepe: angusu ate lo si lo kui. 

24Me tënë ti Nzapa angba ti mu ndo kue si angba ti gue na nduzu lakue. 

25So Barnabas na Saul ahunzi kua ti ala na Jérusalem awe, ala mu Jean, so mbeni 
iri ti lo ayeke Marc na tere ti ala si ala kiri na Antioshe. 

Awatokua 13 

A soro Saul na Barnabas si a tokua ala 

1Na Eglize ti Antioshe, awayanga-Nzapa na awafango-ye ayeke daa: Barnabas, 
Siméon so a iri lo Zo-vuko, Lusius ti kodro ti Sirene, Manaen so lo na kota 
komanda Herode akono oko, na Saul. 

2Mbeni lâ, so ala bongbi ti voro Kota Gbia si ala ke kobe ti sambela, Yingo-Vuru 
atene na ala: “Ala zia Barnabas na Saul nde ndali ti mbi titene ala sara kua so 
mbi iri ala ndali ni.” 

3Na peko ti so ala ke kobe si ala sambela awe, ala zia maboko na ndö ti azo use 
so si ala mu na ala lege ti gue. 

Saul na Barnabas asi na zoa ti Shipre 

4Tongaso Yingo-Vuru atokua Barnabas na Saul si ala gue na Selesii. Kâ, ala mu 
mangboko ti gue na zoa ti Shipre. 

5So ala si na Salamine, ala fa tënë ti Nzapa na ya ti ada ti sambelango Nzapa ti 
azuife. Jean Marc ayeke na tere ti ala ti mu maboko na ala. 

6Ala fâ, ahon na ya ti zoa ni kue si ala si na Pafos. Kâ, ala wara mbeni zo ti mazi 
so iri ti lo Bar-Jésus, mbeni zuife so atene, ni yeke Wayanga-Nzapa. 

7Lo yeke mbeni zo ti tere ti Serzius Polus, govoronere so ayeke mbeni zo ti 
ndara. Govoronere ni atisa Barnabas na Saul, ngbanga ti so lo ye ti ma tënë ti 
Nzapa. 

8Me Elimas – iri ti zo ti mazi so na yanga ti greke laa – aye ti kanga lege na ala, 
lo gi lege ti sara si govoronere ni ama na be pepe. 

9Tongaso Yingo-Vuru asi Saul, so mbeni iri ti lo ayeke Paul; lo baa ndo taa na ya 
ti le ti zo ti mazi ni 

10si lo tene na lo: “Mo, molenge ti Zabolo! Sioni zo ti mvene so! Be ti mo asi singo 
na asioni ye! Mo ke ye so kue ayeke nzoni! Lawa laa mo yeke zia ti buba ya ti 
ambirimbiri lege ti Kota Gbia? 

11Fadeso, maboko ti Kota Gbia ayeke zu na ndö ti mo: le ti mo avuko si na ya ti 
mbeni ngoi, mo yeke kiri ti baa ndo pepe.” Gi hio tongaso, le ti Elimas avuko si 
lo yeke tatara ndo titene lo wara mbeni zo ti gbu maboko ti lo ti fa lege na lo. 

12So govoronere ni abaa ye so asi, lo ma na be. Biani, tënë ti Kota Gbia so lo ma 
agbu be ti lo mingi. 

Paul na Barnabas asi na Antioshe ti sese ti Pisidii 

13Paul na amba ti lo amu mangboko na Pafos, ala gue, asi na Perze, na sese ti 
Panfilii. Me Jean Marc azia ala na ndo so si lo kiri ti lo na Jérusalem. 

14Ala londo na Perze si ala gue, asi na Antioshe, na sese ti Pisidii. Na lango ti 
wungo tere, ala li na ya ti da ti sambelango Nzapa si ala duti. 

15So a diko ambeti ti Ndia na ti awayanga-Nzapa awe, amakonzi ti da ti 
sambelango Nzapa atokua na ala, atene: “A-ita, tongana ala yeke na mbeni tënë 
ti mu ngangu na be ti azo ni, ala tene tënë!” 

16Paul alondo, lo sara maboko ti lo si lo tene: “Azo ti Israel na azo so kue ayeke 
voro Nzapa, ala ma mbi! 

17 Nzapa ti azo ti Israel asoro akotara ti e. Lo sara si li ti azo ni awu mingi na 
ndembe so ala yeke wande na kodro ti Ezipte. Na pekoni, na lege ti ngangu ti lo, 
lo sara si ala londo na Ezipte asigigi. 

18 Nduru na ngu baleosio, lo bata ala na ya ti benyama. 

19 Na pekoni, lo fâ azo ti ambeni mara mbarambara so kue ayeke na sese ti 
Kanaan si lo mu sese ti ala ni ti ga ye ti azo ti lo. 

20 Ye ni kue asara nduru na ngu ngbangbo osio na baleoku. “Na pekoni, Nzapa 
amu na ala awafango-ngbanga ngbii asi na ngoi ti wayanga-Nzapa Samuel. 

21 Na ndembe so ala hunda ti wara mbeni gbia, Nzapa amu na ala Saul, molenge 
ti Kish, zo ti mara ti Benjamin; lo le-gbia na ya ti ngu baleosio. 

22 So Nzapa azi lo awe, lo mu David, lo zia lo gbia na ndö ti ala. Nzapa atene tënë 
ti lo, atene: ‘Mbi wara David, molenge ti Yese, zo so be ti mbi aye lo, fade lo yeke 
sara aye so kue be ti mbi aye.’ 

23Na lege ti mbeni hale ti David laa Nzapa asara si Jésus aga Wasongo azo ti 
Israel alingbi na zendo ti lo. 

24 Kozoni si Jésus aga, Jean afa tënë na azo ti Israel atene, ayeke nzoni ala zia 
ngbene lege ti sarango ye ti ala, ala wara bateme. 

25 Na ndembe so Jean aga nduru ti hunzi kua ti lo, lo tene: ‘Ala baa ti ala atene, 
mbi yeke zo wa? Zo so ala yeke ku lo so ayeke mbi pepe. Ala ma: lo yeke ga na 
peko ti mbi, mbi lingbi ti zi aporo ti gere ti lo pepe.’ 

26“A-ita, ala so ayeke ahale ti Abraham na ala, azo so ayeke ge si ayeke voro 
Nzapa so, e laa Nzapa atokua tënë ti songo zo na kuâ na e! 

27Biani, azo ti Jérusalem na amakonzi ti gbata ni ake ti hinga Jésus, ala fâ 
ngbanga ti kuâ na li ti lo; tënë ti awayanga-Nzapa so ala yeke diko lakue na lango 
ti wungo tere so aga taa-tënë. 

28 Ataa so ala wara mbeni tënë na li ti lo pepe so alingbi na ngbanga ti kuâ, ala 
hunda na Pilate ti fâ lo. 

29 Na peko ti so ala sara ye so kue Mbeti ti Nzapa atene tënë ni na ndö ti lo awe, 
ala zi lo na ndö ti keke ti kroa si ala zia lo na ya ti du ti kuâ. 

30Me Nzapa azingo lo na kuâ. 

31 Na ya ti alango mingi, lo si na azo so lo na ala alondo na Galile ague ngbii asi 
na Jérusalem. Fadeso, azo ni laa aga azo ti fango peko ti aye so ala hinga na ndö 
ti lo na azo ti Israel. 

32E nga, e yeke fa na ala Nzoni Tënë so: Nzoni Tënë so Nzapa amu zendo ni na 
akotara ti e. 

33 Nzapa asara ye ni biani na e, ahale ti ala, na ndembe so lo zingo Jésus na kuâ. 
Lo sara ye ni alingbi na tënë so a su na ya ti mbeti ti Abia, na ya ti use bia ni, 
atene: ‘Mo yeke Molenge ti mbi, laso mbi ga Babâ ti mo awe.’ 

34 Nzapa azingo lo na kuâ si lo lingbi ti kiri ti fun pepe. Lo tene tënë ni lani, lo 
tene: ‘Fade mbi yeke mu na ala aye so mbi mu zendo ni na David: aye so ayeke 
taa ye, a zia ni nde si ayeke nzoni kue.’ 

35 Ndani laa lo kiri lo tene na ya ti mbeni mbeti, lo tene: ‘Fade mo yeke zia zo ti 
mo titene lo fun na ya ti du ti kuâ pepe.’ 

36 Na ngoi so David angba na fini, lo sara ye so kue Nzapa aye lo ti sara. Na 
pekoni lo kui, a lu lo na tere ti akotara ti lo si lo fun. 

37Me lo so Nzapa azingo lo na kuâ, lo fun pepe. 

38A-ita, ayeke nzoni ala hinga ye so: na lege ti Jésus laa Nzapa afa na ala tënë ti 
zingo siokpari na li ti zo; siokpari so Ndia ti Moïse alingbi ti zi ni oko pepe. 

39Na lege ti Jésus laa azo so kue ama na be, a zi siokpari na li ti ala. 

40Ala sara hange si ye so awayanga-Nzapa atene tënë ni ando so asi na ala pepe. 
Ala tene: 

41 ‘Azo so abaa tënë ti Nzapa tongana buba ye so, ala baa! Ala sara mbeto si ala 
kpe ahon! Biani, na ngoi so ala de na fini, mbi yeke sara mbeni ye, ye so, ataa 
mbeni zo atene peko ni na ala, ala yeke yeda na ni pepe.’ ” 

42So Paul na Barnabas ayeke sigigi na ya ti da ti sambelango Nzapa, azo ni 
ahunda ala mingi ti kiri na lango ti wungo tere ti peko ti fa na ala tënë na ndö ti 
ye so. 

43So azo akangbi na peko ti bongbi ni awe, azuife mingi na ambeni zo ti amara 
nde so ayeke bata ndia ti Moïse amu peko ti Paul na Barnabas. Paul na Barnabas 
ayeke tene tënë na azo ni si ala yeke mu wango na ala titene ala ngba lakue ti 
zia be ti ala na ndö ti nzoni be ti Nzapa. 

44Na lango ti wungo tere ti peko, angba kete ka azo ti gbata ni kue laa abongbi 
ti ma tënë ti Kota Gbia. 

45So azuife abaa gba ti azo ni, kota be asara ala; ala yeke tene tënë ti buba ya ti 
atënë ti Paul si ala yeke zonga lo. 

46Tongaso Paul na Barnabas akiri atene na ala polele, atene: “Ala fade laa, e 
lingbi ti fa tënë ti Nzapa na ala kozoni. Me ndali ti so ala ke ni awe si ala wani 
abaa tere ti ala atene, fini so angba lakue lakue, ala lingbi na ni pepe, e yeke zia 
ala ti gue na mbage ti azo ti amara nde. 

47 Biani, Kota Gbia amu yanga na e, atene: ‘Mbi sara si mo ga lumiere ti amara 
kue, tongaso si mo gue, mo fa na azo ti dunia kue tënë so alingbi ti sara si ala 
soo kuâ.’ ” 

48So azo ti amara nde ama tënë so, be ti ala asi na ngia si ala gonda tënë ti Kota 
Gbia. Ala so a soro ala ti wara fini so angba lakue lakue, ala ma na be. 

49Tënë ti Kota Gbia amu ya ti sese ni kue. 

50Me azuife apusu awali so ayeke na kota ndo si ala yeke voro Nzapa, ala na 
akota zo ti gbata ni titene ala sara ngangu na Paul na Barnabas si atumba ala na 
sese ti ala. 

51 Tongaso awatokua apika sese ti gbe ti gere ti ala na azo ni, na pekoni, ala hon 
ti gue na Ikoniom. 

52Me ti adisiple so ayeke na Antioshe, be ti ala asi na ngia na Yingo-Vuru. 

Awatokua 14 

Paul na Barnabas asi na Ikoniom 

1So Paul na Barnabas asi na Ikoniom, ye so asi na Antioshe, gi ni laa asi kâ: ala 
li na ya ti da ti sambelango Nzapa ti azuife, ala fa tënë si gba ti azuife na azo ti 
amara nde ama na be. 

2Me ambeni zuife so ake ti ma na be apusu ambeni zo ti amara nde titene be ti 
ala aga sioni na tere ti a-ita. 

3Ataa so kue, Paul na Barnabas angba na Ikoniom aninga. Ala fa tënë ti Kota 
Gbia na mbeto pepe, ngbanga ti so ala zia be ti ala kue na ndö ti lo. Lo mu na ala 
ngangu ti sarango aye ti kpene na aye ti dongo be ti fa na azo atene, atënë so ala 
yeke fa na ndö ti nzoni be ti lo ayeke taa-tënë. 

4Popo ti azo ti gbata ni akangbi: ambeni amu mbage ti azuife si ambeni amu 
mbage ti awatokua. 

5Azo ti amara nde na azuife, ala na amakonzi ti ala ama tere ti sara pasi na 
awatokua ni, ti bo ala na têne. 

6So awatokua ni ahinga tënë ni, ala kpe ague na mbage ti Listre na Derbe, agbata 
ti sese ti Likaonii, nga na akodro so ayeke na tere ni. 

7Kâ, ala fa Nzoni Tënë. 

Paul na Barnabas asi na Listre nga na Derbe 

8Na Listre, mbeni koli ayeke daa so gere ti lo abuba; a du lo na ni gi tongaso si 
lo tambula laoko pepe. 

9Mbeni lâ, lo yeke ma tënë so Paul ayeke fa. Paul abaa ndo na le ti koli ni si lo 
baa so koli ni ayeke na mabe titene tere ti lo aga nzoni. 

10Paul atene na lo na kota go, atene: “Londo, mo luti na ndö ti gere ti mo!” Koli 
ni ahuru si ato nda ti tambula. 

11So azo ni abaa ye so Paul asara, ala to nda ti dekongo na yanga ti kodro ti azo 
ti Likaonii, atene: “Anzapa amu tere ti zo si ala ga na popo ti e!” 

12Ala iri Barnabas “Zeus”, ala iri Paul “Hermes”, ngbanga ti so Paul laa ayeke 
tene tënë. 

13Mbeni da ti nzapa ti Zeus ayeke nduru na yanga ti gbagba ti gbata ni. 
Wayango-sandaga ti nzapa ni amu akoli-bagara so a zia akongo na tere ti ala, 
aga na ni na yanga ti gbagba ni. Lo na gba ti azo aye ti ya sandaga na awatokua 
ni. 

14So Barnabas na Paul ama tënë ni, ala suru bongo ti ala si ala kpe ali na popo ti 
azo ni; ala dekongo, atene: 

15 “Azo! Ala yeke sara ye so ngbanga ti nyen? E yeke gi azo tongana ala! E ga ge 
ti fa Nzoni Tënë titene ala zia lege ti abuba ye so ala yeke voro so, ala mu be ti 
ala na Nzapa so ayeke na fini, lo so asara yayu, na sese na kota ngu-ingo na aye 
so kue ayeke na ya ni. 

16Na ya ti angoi so ahon, Nzapa azia amara kue titene ala mu lege so be ti ala 
wani aye. 

17 Me lo fa so lo yeke Nzapa na lege ti anzoni ye so lo ngba ti sara na azo: lo mu 
na ala ngu-Nzapa na anzoni ngoi titene akobe ale nzoni, lo mu na ala kobe si lo 
zia ngia mingi na be ti ala.” 

18Awatokua atene atënë so kue, me ayeke ngangu na ala ti kanga lege na gba ti 
azo ni ti mu na ala sandaga. 

19Ambeni zuife alondo na Antioshe, na sese ti Pisidii, ambeni alondo na Ikoniom 
si aga; ala sara si gba ti azo ni aye peko ti tënë ti ala. Tongaso ala bo Paul na 
têne, ala gboto lo asigigi na lo na ya ti gbata ni, ala baa ti ala atene, lo kui awe. 

20Me na ndembe so adisiple abongbi na tere ti lo, lo londo si lo li na ya ti gbata 
ni. Lango oko na pekoni, lo na Barnabas ague na gbata ti Derbe. 

Paul na Barnabas akiri na Antioshe ti sese ti Sirii 

21Paul na Barnabas afa Nzoni Tënë na gbata ti Derbe si azo mingi aga adisiple. 
Na pekoni, ala kiri na Listre, Ikoniom nga na Antioshe, na sese ti Pisidii. 

22Na ya ti agbata ni, ala mu ngangu na be ti adisiple, ala mu na ala wango titene 
ala ngba lakue na lege ti mabe, ala tene nga na azo ni, atene: “Alingbi e baa pasi 
mingi ti li na Kodro-gbia ti Nzapa.” 

23Paul na Barnabas asoro akangba si azia ala na li ti a-Eglize ni oko oko kue. Na 
peko ti so ala ke kobe si ala sambela, ala zia akangba ni na maboko ti Kota Gbia, 
lo so ala ma na be na lo. 

24Na pekoni, ala hon na ya ti sese ti Pisidii si ala si na sese ti Panfilii. 

25Ala fa tënë ti Nzapa na gbata ti Perze si na pekoni, ala gue na gbata ti Atalii. 

26Ala londo na ndo so, ala mu mangboko ti kiri na Antioshe, na sese ti Sirii. Na 
ya ti gbata so laa a zia ala lani na maboko ti Nzapa ti nzoni be titene ala sara kua 
so ala hunzi ni awe so. 

27So ala si na Antioshe, ala bongbi azo ti Eglize ni si ala fa na ala peko ti aye so 
kue Nzapa asara na lege ti ala. Ala fa nga na azo ni lege so Nzapa azi lege na azo 
ti amara nde ti ma na be. 

28Paul na Barnabas aduti na azo ti Christ na ndo so aninga. 

Awatokua 15 

Kota bongbi ti Jérusalem 

1 Ambeni zo alondo na Judée, ala ga na Antioshe ti sese ti Sirii si ala yeke fa ye 
na a-ita, atene: “Tongana ala fâ ganza alingbi na Ndia ti Moïse pepe, ala lingbi ti 
soo kuâ pepe.” 

2Paul na Barnabas ake tënë ti azo ni si papa alondo na popo ti ala ngangu mingi. 
Tongaso azo ti Eglize ni abaa so, ayeke nzoni titene Paul na Barnabas na ambeni 
zo ague na Jérusalem ti baa awatokua na akangba ndali ti tënë ni. 

3Azo ti Eglize ni amu aye na ala ndali ti lege. So ala yeke hon na ya ti sese ti 
Fenisii na ti Samarii, ala yeke fa na azo lege so azo ti amara nde akiri na mbage 
ti Nzapa. Tënë ni amu ngia na be ti a-ita, azo ti Christ kue. 

4So ala si na Jérusalem, azo ti Eglize, awatokua na akangba ayamba ala. Paul na 
Barnabas afa na ala peko ti aye so kue Nzapa asara na lege ti ala. 

5Me ambeni farizien so ama na be alondo, ala mu tënë si ala tene: “Alingbi azo 
ti amara nde afâ ganza, a mu nga yanga na ala ti bata Ndia ti Moïse.” 

6Awatokua na akangba abongbi ti gbu li ti ala na ndö ti tënë so. 

7 So tënë ni aga ngangu na popo ti ala, Pierre alondo si lo tene: “A-ita ti mbi, ala 
hinga so, ngbene ye na ya ti akozo lango, Nzapa asoro mbi na popo ti ala ti fa 
Nzoni Tënë na azo ti amara nde titene ala ma ni si ala ma na be. 

8 Nzapa so ahinga be ti zo afa atene, lo ye azo ti amara nde; lo fa ni na lege so lo 
mu Yingo-Vuru na ala gi tongana ti so lo mu ni na e. 

9Na le ti lo, e na ala kue, e yeke gi oko. Lo sukula be ti ala, ngbanga ti so ala ma 
na be. 

10Fadeso, ngbanga ti nyen laa ala ye ti gi yanga ti Nzapa na ziango mbeni kungba 
na li ti adisiple, kungba so akotara ti e na e wani, e yo ni gbaa so? 

11E ma na be so e soo kuâ na lege ti nzoni be ti Kota Gbia Jésus legeoko tongana 
ala.” 

12Azo ti ya ti bongbi ni kue aduti kpoo. Na pekoni, ala ma Barnabas na Paul so 
ayeke fa peko ti aye ti dongo be na aye ti kpene so Nzapa asara na azo ti amara 
nde na lege ti ala. 

13So ala hunzi tënë ti ala awe, Jacques amu tënë si lo tene: “A-ita, ala ma mbi si! 

14Simon afa na e fafadeso lege so Nzapa aleke na be ti lo kozoni ti soro ambeni 
zo na popo ti amara nde ti ga azo ti lo. 

15Ye ni alingbi na atënë so awayanga-Nzapa atene ando. Biani, Mbeti ti Nzapa 
atene: 

16 ‘Na pekoni, fade mbi yeke kiri ti leke da ti David so ati. Aye ti da so atuku, fade 
mbi yeke leke ni, mbi yeke kiri ti mu da ni na nduzu. 

17Tongaso, fade tanga ti azo kue ayeke gi Kota Gbia, ala na amara so kue mbi iri 
ala ti ga azo ti mbi. Baa, tënë so Kota Gbia atene laa. Aye so lo sara, 

18lo fa tënë ni ando na azo kozoni awe.’ 

19“Ndani laa, ti be ti mbi, azo ti amara nde so amu peko ti Nzapa, ayeke nzoni e 
kanga lege na ala pepe. 

20 Ayeke nzoni e su mbeti, e tokua na ala titene kobe so aga sioni na lege so a ya 
ni na sandaga na anzapa nde, ala te ni pepe, ala gi wali wala koli kirikiri pepe; 
nyama so azo apete go ti lo petengo si lo kui so, ala te ni pepe, ala te nga mene 
pepe. 

21Biani, ngbene ye giriri, azo ayeke fa Ndia ti Moïse na ya ti agbata oko oko kue; 
na lango ti wungo tere oko oko kue, ala yeke diko Ndia ni na ya ti ada ti 
sambelango Nzapa.” 

Awatokua atokua mbeti na azo ti Christ so ayeke na Antioshe 

22Tongaso awatokua na akangba, ala na azo ti Eglize ni kue ama tere ti soro 
ambeni zo na popo ti ala ti tokua ala na Antioshe, ala na Paul na Barnabas. Ala 
soro Judas so mbeni iri ti lo Barsabas, lo na Silas. A-ita, azo ti Christ, ane azo use 
so mingi. 

23Ala mu na ala mbeti so na ya ni ala tene: “E, awatokua na akangba so e yeke 
a-ita ti ala, e bara ala a-ita ti e, azo ti Christ, so ayeke azo ti amara nde si ala yeke 
na Antioshe, na sese ti Sirii na ti Silisii. 

24E ma a tene, ambeni zo alondo na popo ti e, ague, abuba be ti ala si be ti ala 
angba na nduzu na lege ti tënë so ala tene. E laa e mu yanga na azo ni ti sara ye 
so pepe. 

25Ndani laa e kue, e ma tere ti soro ambeni zo ti tokua ala na Antioshe. Azo ni 
ayeke gue legeoko na Barnabas na Paul, a-ita ti e so e ye ala mingi. 

26Ala yeda ti ka fini ti ala ndali ti iri ti Kota Gbia ti e Jésus Christ. 

27Tongaso e tokua Judas na Silas na ala titene ala gue, atene na ala na yanga 
atënë so e su na mbeti. 

28Biani, Yingo-Vuru nga na e wani, e ye ti zia mbeni nengo kungba na ndö ti ala 
pepe, gi kota ye oko: 

29nyama so azo aya na sandaga na anzapa nde, ala te ni pepe; ala te mene pepe, 
anyama so azo apete go ti ala petengo si ala kui so, ala te nga ni pepe; ala gi wali 
wala koli kirikiri pepe. Tongana ala zia lege ti sarango aye so kue, so ayeke 
nzoni! E bara ala.” 

30Azo ti tokua ni azia azo ni si ala gue na Antioshe. Kâ, ala bongbi azo ti Christ 
kue si amu mbeti ni na ala. 

31So a diko mbeti ni na ala awe, be ti ala kue asi na ngia, ngbanga ti so tënë ti ya 
ti mbeti so amu ngangu na be ti ala. 

32Judas na Silas, so ala yeke nga awayanga-Nzapa, atene tënë mingi na azo ni ti 
mu ngangu na be ti ala si ala kpengba. 

33Na peko ti so ala lango kete na ndo so awe, a-ita ni azia ala titene ala kiri na 
siriri na mbage ti azo so atokua ala.  

[34Me Silas aye ti lo ti ngba kâ.] 

35Paul na Barnabas angba na Antioshe. Ala na ambeni zo mingi ayeke fa ye na 
azo, ala fa nga Nzoni Tënë ti Kota Gbia na azo. 

Paul na Barnabas akangbi 

36Aninga kete na pekoni, Paul atene na Barnabas: “E kiri, e baa a-ita so ayeke na 
ya ti agbata so kue e fa tënë ti Kota Gbia daa kozoni so; e baa dutingo ti ala kâ 
ayeke tongana nyen.” 

37Barnabas aye titene ala mu Jean, so mbeni iri ti lo ayeke Marc na tere ti ala, 

38 me ti be ti Paul, alingbi ala mu Jean Marc na tere ti ala pepe, ngbanga ti so lo 
do ala, lo zia ala na Panfilii, lo mu peko ti ala pepe na ya ti kua ti ala. 

39Tënë ni aga ngangu na popo ti ala, asara si ala kangbi. Barnabas amu Marc na 
tere ti lo si lo mu mangboko ti gue na Shipre. 

40Paul asoro ti lo Silas. Na peko ti so a-ita, azo ti Christ, asambela Kota Gbia ti 
sara nzoni be na lo, ala hon. 

41Paul ahon na ya ti asese ti Sirii na ti Silisii si lo yeke mu wango na azo ti Eglize 
titene ala kpengba. 

Awatokua 16 

Timothée amu peko ti Paul na Silas 

1Paul asi na gbata ti Derbe nga na Listre. Mbeni disiple so iri ti lo Timothée 
ayeke kâ; mama ti lo ayeke mbeni zuife so ama na be, me babâ ti lo ayeke greke. 

2A-ita, azo ti Christ so kue ayeke na Listre na Ikoniom atene nzoni tënë ti 
Timothée mingi. 

3Paul aye ti mu Timothée ti gue na lo. Tongaso lo fâ lo na ganza, ngbanga ti so 
azuife so kue ayeke kâ ahinga atene, babâ ti Timothée ayeke greke. 

4Na ya ti agbata so kue ala yeke hon daa, Paul na Silas ayeke fa na azo ti Christ 
peko ti atënë so awatokua na akangba ti Jérusalem aleke ni; ala hunda na azo 
ni ti sara ye alingbi na ni. 

5Tongaso azo ti a-Eglize ni akpengba na lege ti mabe si lakue wungo ti azo ni 
ayeke gue gi na nduzu. 

A iri Paul ti gue na Masedoane 

6Paul na Silas ahon hongo na asese ti Frizii na ti Galasii, ngbanga ti so Yingo-
Vuru ake na ala ti fa tënë na sese ti Azii. 

7So ala ga nduru na sese ti Misii, ala gi lege ti li na sese ti Bitinii, me Yingo ti 
Jésus ake na ala ti gue kâ. 

8Tongaso ala hon sese ti Misii hongo si ala gue na Troas. 

9Na mbeni bi, mbeni ye asi na Paul na ya ti mbeni ye tongana bango-li. Lo baa 
mbeni zo ti Masedoane so aluti si ayeke voro lo, atene: “Ga na Masedoane, mo 
mu maboko na e!” 

10Gi na peko ti so Paul abaa ye ni so, e leke tere ti e hio ti gue na Masedoane, 
ngbanga ti so e tene na be ti e, e tene, Nzapa airi e ti fa Nzoni Tënë na azo ni kâ. 

Lydie ama na be na Jésus 

11E londo na Troas, e mu mangboko, e fâ ngu ti gue na Samotras; lango oko na 
pekoni, e si na Neapolis. 

12E londo na ndo so, e gue na Filipe, gbata so ayeke na ya ti kozo mbage ti sese 
ti Masedoane, azo ti Rome laa aleke gbata ni. E lango kete na ya ti gbata so. 

13Na lango ti wungo tere, e sigigi na ya ti gbata ni, e gue na yanga ti bale; e baa 
ti e, e tene, e yeke wara mbeni ndo ti sambelango Nzapa kâ. So e duti awe, e tene 
tënë na awali so abongbi tere ti ala kâ. 

14Mbeni wali ti gbata ti Tiatire so iri ti lo Lydie ayeke kâ; kua ti lo ayeke ti kango 
abengba bongo so ngere ni ayeke ngangu mingi. Lo yeke mbeni wali so lo yeke 
voro Nzapa kozoni; lo yeke ma tënë ti e, ngbanga ti so Kota Gbia azi be ti lo ti 
ma atënë ti Paul. 

15Na peko ti so lo na azo ti da ti lo awara bateme, lo iri e, lo tene: “Tongana ala 
baa so mbi ma na be na Kota Gbia biani, ala ga, alango na ya ti da ti mbi.” Lo 
voro e ngbii si e yeda. 

A bi Paul na Silas na da ti kanga 

16Mbeni lâ, so e yeke gue na ndo ti sambelango Nzapa, e tengbi na mbeni 
molenge-wali so ayeke ngbaa. Lo yeke na mbeni sioni yingo na ya ti lo so ayeke 
sara si lo yeke fa aye so ayeke si ande na azo. Awa ti lo ayeke wara nginza mingi 
na lege ti aye so lo yeke fa. 

17Lo mu peko ti e na Paul si lo yeke dekongo, atene: “Azo so ayeke azo ti kua ti 
Nzapa, lo so lo yeke na yayu kâ na ndö ti aye kue! Ala yeke fa na ala azo, lege 
titene ala soo kuâ!” 

18Lo sara ye ni so na ya ti alango mingi. Ye ni ahon ndoni si be ti Paul aso, lo baa 
ndo na wali ni si lo tene na yingo ni, lo tene: “Na iri ti Jésus Christ, mbi mu yanga 
na mo: sigigi na ya ti wali so!” Gi na ndembe ni so, yingo ni asigigi na ya ti lo. 

19So awa ti lo abaa lege ti warango nginza ti ala abuba awe, ala gbu Paul na Silas, 
agboto ala si ague na ala na gbe ti akota zo ti gbata ni, na ndo so azo ayeke 
bongbi tere ti ala daa. 

20Ala gue na ala na gbe ti akota wafango-ngbanga ti Rome si ala tene: “Azo so 
ayeke azuife si ala yeke bi wusuwusu na ya ti gbata ti e. 

21Ala yeke fa ambeni ye ti sarango ni so ndia ti e ake tënë ni. E yeke azo ti Rome, 
e lingbi ti yeda na aye ti ala ni pepe, e lingbi nga ti sara ni pepe.” 

22Gba ti azo ni atomboka na tere ti Paul na Silas. Akota wafango-ngbanga ni azi 
bongo na tere ti Paul na Silas na ngangu si ala mu yanga titene azo apika ala na 
fimbo. 

23Na peko ti so a pika ala sioni sioni awe, azo ni abi ala na da ti kanga si amu 
yanga na wabatango da ti kanga ni titene le ti lo akpengba na ndö ti ala. 

24So wabatango da ti kanga ni ama tënë so, lo bi ala na ya ti mbeni kete kubu so 
ayeke na ngbonda ti da ti kanga ni. Lo kanga gere ti ala na ya ti akota keke. 

25Nduru na be ti bi, Paul na Silas ayeke sambela si ala yeke he bia ti sepelango 
Nzapa. Atanga ti azo ti kanga ni ayeke ma ala. 

26Mo ye ti baa, sese ayingi ngangu si ayingi gere ti da ti kanga ni. Gi na ndembe 
ni, ayanga ti da ni azi si azingiri so a kanga na azo ni kue azi ati na sese. 

27Wabatango da ti kanga ni azingo na lango. So lo baa ayanga ti da ti kanga ni 
na zingo ni, lo baa lo tene, azo ti kanga ni kue akpe awe. Tongaso lo gboto 
yongoro zeme ti lo si lo ye ti fâ tere ti lo. 

28Me Paul adekongo na lo ngangu, atene: “Sara sioni na tere ti mo pepe! E kue, 
e yeke daa!” 

29Tongaso wabatango da ti kanga ni ahunda wâ. Lo li na loro si lo ti na gbe ti 
Paul na Silas, tere ti lo ayeke do. 

30Na pekoni, lo mu ala, lo sigigi na ala si lo hunda ala, lo tene: “Akota zo, fade 
mbi yeke sara nyen titene mbi soo kuâ?” 

31Ala kiri tënë na lo: “Mo ma na be na Kota Gbia Jésus si fade mo yeke soo kuâ, 
mo na azo ti da ti mo kue.” 

32Ala fa tënë ti Kota Gbia na lo nga na azo so kue ayeke na ya ti da ti lo. 

33Gi na ya ti ngbonga ni so, wabatango da ti kanga ni amu ala si asukula ale ti ka 
ti ala. Gi na bi ni, lo wara bateme, lo na azo ti sewa ti lo kue. 

34Tongaso lo mu Paul na Silas, lo gue na ala na da ti lo si lo mu na ala kobe ti te. 
Be ti lo na azo ti sewa ti lo kue asi na ngia, ngbanga ti so ala ma na be na Nzapa. 

35So ndo ahan, akota wafango-ngbanga ti Rome atokua na wabatango da ti 
kanga ni titene lo zi akoli so ala gue. 

36Tongaso wabatango da ti kanga ni atene na Paul: “Azo ti fango ngbanga 
atokua yanga titene mbi zi mo na Silas, ala gue. Tongaso, ala sigigi fadeso, ala 
gue na siriri.” 

37Me Paul atene: “E yeke azo ti Rome. Azo ti fango ngbanga awara mbeni tënë 
na li ti e pepe; me ala pika e na le ti azo kue si abi e na da ti kanga. Fadeso ala ye 
ti zi e na hondengo ni? E ke awe! Ayeke nzoni ala wani aga azi e.” 

38Azo ti tokua ague, atene tënë ni na azo ti fango ngbanga ti Rome. So ala ma a 
tene, Paul na Silas ayeke azo ti Rome, mbeto agbu ala. 

39Tongaso ala gue, agbu gere ti Paul na Silas, azi ala na da ti kanga ni si ahunda 
na ala ti sigigi na ya ti gbata ni ti gue. 

40Paul na Silas asigigi na da ti kanga si ala gue na da ti Lydie. Ala baa a-ita, azo 
ti Christ ti mu na ala wango so alingbi ti mu ngangu na be ti ala; na pekoni, ala 
zia ala, amu lege ague. 

Awatokua 17 

Paul na Silas asi na Tesalonike 

1Paul na Silas ahon na ya ti agbata ti Anfipolis na ti Apolonii si ala si na 
Tesalonike. Kâ, mbeni da ti sambelango Nzapa ti azuife ayeke daa. 

2Paul ague kâ tongana ti so lo yeke sara ka lakue. Na ya ti alango ti wungo tere 
ota kue, lo na azo ni ayeke tene tënë na ndö ti Mbeti ti Nzapa; 

3lo fa nda ni na ala si lo fa nga na azo ni, lo tene: “Alingbi Mesii abaa pasi, lo 
zingo na kuâ. Jésus so mbi yeke fa tënë ti lo so, lo laa lo yeke Mesii ni.” 

4Ambeni zuife, ala na ambeni wali ti kota ndo na gba ti agreke so ayeke voro 
Nzapa, ala yeda na tënë ni si ala mu peko ti Paul na Silas. 

5Me kota be asara azuife; ala mu ambeni godobe na tere ti ala, ala bi tomboka 
na li ti gba ti azo si ala bi wusuwusu na ya ti gbata ni. Ala gue na da ti Yason ti 
gbu Paul na Silas ti ga na ala na gbe ti azo ni. 

6So ala wara Paul na Silas pepe, ala gbu Yason na ambeni ita, azo ti Christ si 
ague na ala na gbe ti akota zo ti gbata ni. Ala to nda ti dekongo, atene: “Azo so 
abi wusuwusu na ya ti dunia kue, fadeso ala si ge awe. 

7Yason ayamba ala na da ti lo! Azo so kue ayeke sara ye so ake andia ti kota gbia 
ti Rome; ala tene, mbeni gbia nde ayeke daa, iri ti lo Jésus.” 

8Atënë so abi tomboka na li ti gba ti azo ni nga na akota zo ti gbata ni. 

9Akota zo ti gbata ni ahunda na Yason na amba ti lo ti futa mbeni nginza kozoni 
si a zi ala. 

Paul na Silas asi na Bere 

10Gi na bi ni, a-ita, azo ti Christ, azia Paul na Silas na lege titene ala gue na gbata 
ti Bere. So ala si kâ, ala gue na da ti sambelango Nzapa ti azuife. 

11Be ti azuife ni kâ ayeke nzoni ahon ti ala ti Tesalonike; ala yamba tënë ti Nzapa 
na nzara ni kue na be ti ala. Na ya ti lango oko oko, ala yeke gi ya ti Mbeti ti 
Nzapa ti baa wala atënë so kue Paul atene so ayeke na legeni. 

12Ambeni zuife mingi ama na be. Na popo ti agreke, awali ti kota ndo na ambeni 
koli mingi ama nga na be. 

13Me so azuife ti Tesalonike ama a tene, Paul ayeke fa nga tënë ti Nzapa na Bere, 
ala ga na ya ti gbata ni ti bi tomboka na li ti gba ti azo ni titene ala sara 
wusuwusu. 

14Tongaso a-ita, azo ti Christ, azia Paul na lege hio titene lo gue na yanga ti kota 
ngu-ingo; me Silas na Timothée angba ti ala na Bere. 

15Azo so azia Paul na lege ague na lo ngbii asi na Athènes. So ala londo ti kiri na 
Bere, Paul amu yanga na ala ti tene na Silas na Timothée ti gue hio ti wara ti lo. 

Paul asi na Athènes 

16So Paul ayeke ku Silas na Timothée na Athènes, be ti lo aso songo na bango 
gbata so ayanda nde nde asi singo daa. 

17Na ya ti da ti sambelango Nzapa, lo yeke tene tënë na azuife nga na azo so 
ayeke voro Nzapa si ala yeke azo ti amara nde. Na ya ti lango oko oko, lo yeke 

tene nga tënë na azo so kue lo yeke wara ala na ando so azo ayeke bongbi tere 
ti ala daa. 

18Ambeni wafango-ye so ayeke a-epikurien na astoisien ato nda ti tene tënë na 
lo. Ambeni atene: “Tënë ti nyen laa sakpa-tënë so ayeke tene so?” Ambeni atene: 
“Lo kpa zo ti fango tënë ti anzapa nde.” Ala tene tongaso, ngbanga ti so Paul 
ayeke tene tënë ti Jésus na tënë ti zingongo ti akuâ. 

19Ala mu lo na peko ti ala, ague na lo na gbe ti bongbi ti azo ti Areopaze si ala 
hunda lo: “E lingbi ti hinga fini tënë so mo yeke fa ni so? 

20E hunda mo, ngbanga ti so mo yeke so mê ti e na ambeni fini tënë so e ma ya 
ni pepe si e ye ti hinga nda ni.” 

21– Andaa azo ti Athènes na agene so ayeke lango na gbata ni, kua ti ala ayeke ti 
fa afini tënë wala ti ma afini tënë. – 

22Tongaso Paul aluti na popo ti azo ti Areopaze ni si lo tene: “Ala azo ti Athènes, 
mbi baa so ala yeke azo so aye tënë ti anzapa ahon ndoni. 

23Biani, so mbi yeke tambula na ya ti gbata ti ala, mbi yeke baa anzapa so ala 
leke si ala yeke voro ni. Mbi baa nga mbeni gbalaka so a sara mbeti daa, atene: 
‘So ayeke ti mbeni nzapa so e hinga lo pepe.’ Nzoni! Ye so ala yeke voro ni si ala 
hinga pepe so, ni laa mbi ga ti fa ni na ala. 

24 Nzapa, lo so asara dunia na aye kue ti ndö ni, lo laa lo yeke Kota Gbia ti yayu 
na sese. Lo yeke lango pepe na ya ti da so azo laa asara ni. 

25Lo yeke ku titene maboko ti azo laa asara ye na lo pepe, ngbanga ti so lo laa lo 
yeke mu fini na azo, lo laa lo yeke sara titene azo awu pupu, lo laa lo mu aye kue 
na azo. 

26 Na lege ti zo oko, lo sara azo ti amara kue si lo zia ala na ndö ti sese kue. Lo 
leke angoi ti dutingo ti amara oko oko na ndö ti dunia so, lo fa katikati ti sese ti 
ala. 

27Lo sara tongaso titene ala gi lo si na lege ti gingo lo tongana zo so ayeke tatara 
ndo, ala lingbi ti wara lo, tongana lege ayeke daa. Andaa, Nzapa ayeke yongoro 
pepe na e oko oko kue. 

28Biani, ‘Na lege ti lo laa e yeke na fini, e yeke tambula si e yeke daa.’ “Ambeni 
zo ti ala so ayeke azo ti sungo mbeti na kode, atene: ‘E nga, e yeke amolenge ti 
lo.’ 

29So e yeke amolenge ti Nzapa, e lingbi ti baa Nzapa pepe tongana anzapa so zo 
amu lôro, wen ti nginza wala têne si aleke na ni na lege ti ndara na kode ti lo. 

30Me ngoi so zo ahinga ye pepe, Nzapa abaa ni senge. Fadeso, lo yeke iri azo kue, 
na ndo kue titene ala zia ngbene lege ti sarango ye ti ala. 

31Lo leke mbeni lango awe so lo yeke fâ ande ngbanga na li ti azo kue na legeni. 
Lo soro wafango-ngbanga ni awe, lo fa zo ni na azo kue na lege ti so lo zingo lo 
na kuâ.” 

32So azo ni ama tënë so Paul atene na ndö ti zingongo ti akuâ, ambeni ahe lo na 
ngia si ambeni atene: “Mbeni lâ si e yeke kiri ti ma mo na ndö ti tënë so!” 

33Tongaso Paul azia ala ahon. 

34Ambeni oko oko na popo ti ala amu peko ti lo si ala ma na be. Na popo ti azo 
ni Denis, mbeni zo ti Areopaze ni, lo na mbeni wali so iri ti lo Damaris na ambeni 
zo. 

Awatokua 18 

Paul asi na Korente 

1Na pekoni, Paul alondo na Athènes si lo gue na Korente. 

2Kâ, lo wara mbeni zuife so iri ti lo Akilas; a du lo na sese ti Pon. Lo na wali ti lo 
Priscille alondo na Italii si ala ga fafadeso, ngbanga ti so kota gbia Claude amu 
mbeni mbela titene azuife kue alondo na gbata ti Rome. Paul ague, abaa Akilas 
na wali ti lo 

3si lo ngba na ndo ti ala, ngbanga ti so kua ti lo na kua ti ala ayeke legeoko: ala 
yeke azo ti sarango ada ti bongo. 

4Lakue na lango ti wungo tere, lo yeke mu tënë na ya ti da ti sambelango Nzapa 
si lo yeke gi lege ngangu titene azuife na agreke ayeda na tënë ti lo. 

5So Silas na Timothée alondo na Masedoane asi awe, Paul amu ngoi ti lo kue ti 
fa tënë ti Nzapa; lo yeke fa na azuife atene, Jésus ayeke Mesii biani. 

6 Me so ala ke tënë ni si ala zonga lo, lo pika sese ti tere ti bongo ti lo na ala si lo 
tene: “Ayeke nzoni mene ti ala angba na li ti ala wani; ngbanga ti mbi ayeke daa 
pepe. Fadeso, mbi yeke gue na mbage ti azo ti amara nde.” 

7Tongaso lo zia ala si lo gue, lo lango na da ti mbeni zo ti mara nde so iri ti lo 
ayeke Titius Yustus. Lo yeke mbeni zo so lo yeke voro Nzapa; da ti lo agbu tere 
na da ti sambelango Nzapa. 

8Krispus, makonzi ti da ti sambelango Nzapa ni ama na be na Kota Gbia, lo na 
azo ti sewa ti lo kue. Ambeni zo ti Korente mingi ama tënë so Paul afa, ala ma 
na be si ala wara bateme. 

9Na mbeni bi, Kota Gbia asi na Paul na ya ti mbeni ye tongana bango-li si lo tene 
na lo: “Sara mbeto pepe, ngba gi na fango tënë ni, mo kai pepe, 

10ngbanga ti so mbi yeke na mo. Zo oko alingbi ti ndu mo wala ti sara sioni na 
mo pepe, ngbanga ti so mingi ti azo ti gbata so ayeke azo ti mbi.” 

11Paul angba na ndo so na ya ti ngu oko na ndambo si lo yeke fa tënë ti Nzapa 
na azo. 

12Na ngoi so Galion ayeke govoronere ti sese ti Akayi, be ti azuife kue ake Paul. 
Ala gbu lo si ala gue na lo na ngbanga, 

13ala tene: “Koli so ayeke gi lege ti handa azo titene ala voro Nzapa na mbeni 
lege so Ndia ti e ake ni!” 

14Paul aye ti zi yanga ti tene tënë, me Galion akiri tënë na azuife, atene: 
“Tongana ayeke fade tënë ti mbeni ye ti sioni wala ye ti kirikiri so lo sara, ka 
mbi lingbi ti duti kpoo ti ma ala azuife senge. 

15Me ndali ti so ayeke apapa na ndö ti atënë senge, na ti a-iri, na tënë ti ndia ti 
ala wani, tënë ni abaa gi ala! Mbi yeke fâ mara ti ngbanga tongaso pepe!” 

16Na pekoni, lo tumba ala na ya ti da ti fango ngbanga ni. 

17Tongaso ala kue ague si ala gbu Sostene, makonzi ti da ti sambelango Nzapa, 
ala pika lo gi na yanga ti da ti fango ngbanga ni, me Galion azi yanga daa oko 
pepe. 

Paul akiri na Antioshe ti sese ti Sirii 

18 Paul angba na Korente aninga. Na pekoni, lo zia a-ita, azo ti Christ si lo mu 
mangboko ti gue na sese ti Sirii, lo na Priscille na Akilas. Kozo titene lo londo na 
gbata ti Sankre ti hon, lo kio kua ti li ti lo, ngbanga ti so lo deba yanga ti lo na le 
ti Nzapa. 

19Ala si na Efeze, Paul azia Priscille na Akilas kâ. Lo gue na ya ti da ti sambelango 
Nzapa si lo tene tënë na azuife. 

20Azo ni ahunda na lo ti ngba na popo ti ala aninga, me lo ke. 

21So lo zia ala ti hon, lo tene na ala: “Tongana Nzapa aye, fade mbi yeke kiri ti 
ga ge na ndo ti ala.” Tongaso lo mu mangboko na Efeze si lo gue. 

22So Paul asi na Sezare, lo gue kozoni na Jérusalem ti bara azo ti Eglize ni. Na 
pekoni, lo gue na Antioshe ti sese ti Sirii. 

23So lo lango kete na ndo so awe, lo londo si lo hon na ya ti sese ti Galasii na ti 
Frizii ti mu wango so alingbi ti kpengba adisiple kue. 

Apolos asi na Efeze nga na Korente 

24Na ndembe ni so, mbeni zuife so a du lo na gbata ti Aleksandrii so iri ti lo 
ayeke Apolos asi na Efeze. Lo yeke mbeni zo so ayeke tene tënë nzoni mingi si 
lo hinga nga Mbeti ti Nzapa nzoni mingi. 



2079 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

25Andaa a fa na lo tënë na ndö ti lege ti Kota Gbia kozoni awe. Fadeso, lo yeke 
fa tënë si lo yeke fa ye na ndö ti Jésus na legeni nga na kota ngia na be ti lo, me 
lo hinga gi tënë ti bateme ti Jean. 

26Lo gue na ya ti da ti sambelango Nzapa si lo to nda ti tene tënë na mbeto pepe. 
So Priscille na Akilas ama lo, ala mu lo na da ti ala si ala kiri afa na lo lege ti Kota 
Gbia mbirimbiri ahon ti so lo hinga kozoni. 

27Lo leke be ti lo ti gue na Akayi, nilaa a-ita, azo ti Christ ti Efeze ayeda si ala 
sara mbeti na adisiple titene ala yamba lo nzoni. So lo si kâ, na lege ti nzoni be 
ti Nzapa, lo mu maboko mingi na azo so ama na be. 

28Lo tene tënë nzoni mingi na le ti azo kue, asara si tënë ahunzi na yanga ti 
azuife. Na lege ti tënë ti Nzapa, lo fa na azo so Jésus ayeke Mesii biani. 

Awatokua 19 

Paul asi na Efeze 

1Na ndembe so Apolos ade na Korente, Paul ahon na ndo so ahoto ayeke daa si 
lo si na Efeze. Kâ, lo wara ambeni disiple, 

2lo hunda ala, lo tene: “So ala ma na be so, ala wara Yingo-Vuru awe?” Ala kiri 
tënë na lo: “E ma tënë ti Yingo-Vuru laoko pepe!” 

3Paul ahunda ala, atene: “Bateme wa laa ala wara?” Ala kiri tënë na lo: “Bateme 
ti Jean.” 

4 Paul atene na ala: “Jean abatize azo so aye ti zia ngbene lege ti sarango ye ti 
ala. Lo hunda na azo ti ma na be na lo so ayeke ga na peko ti lo, so ti tene Jésus!” 

5Na peko ti tënë so ala ma, azo ni awara bateme na iri ti Kota Gbia Jésus. 

6Paul azia maboko na ndö ti ala si Yingo-Vuru aga na ndö ti ala; ala to nda ti tene 
tënë na ayanga nde nde si ala tene peko ti tënë ti yanga ti Nzapa. 

7Wungo ti azo ni kue ayeke baleoko na use. 

8Paul ayeke gue lakue na ya ti da ti sambelango Nzapa si lo yeke fa tënë ti Nzapa 
na mbeto pepe. Na ya ti nze ota, lo yeke gi lege ngangu ti sara titene azo ayeda 
na tënë ti kodro-gbia ti Nzapa. 

9Me ambeni akpengba be ti ala si ala ke ti yeda na tënë ni. Na le ti azo kue, ala 
tene asioni tënë na ndö ti lege ti Kota Gbia. Paul akangbi na ala, lo mu adisiple 
si ala sigigi; na ya ti lango oko oko, lo yeke tene tënë na ala na ya ti da-mbeti ti 
Tiranos. 

10Ye so asara ngu use. Tongaso azo ti Azii kue, azuife na azo ti amara nde awara 
lege ti ma tënë ti Kota Gbia. 

Amolenge ti Seva 

11Na lege ti Paul, Nzapa asara ambeni ye ti kpene so zo abaa laoko pepe. 

12Nilaa azo ayeke mu abongo wala siriki so andu tere ti Paul, ala ga na ni na azo 
ti kobela si kobela ti azo ni akai, asioni yingo asigigi na ya ti ala. 

13Ambeni zuife so ayeke fono na ya ti akodro nde nde ti tumba asioni yingo amu 
nga iri ti Jésus ti tumba na asioni yingo na tere ti azo. Ala yeke tene na asioni 
yingo, ni atene: “Na iri ti Jésus so Paul ayeke fa tënë ti lo, mbi mu yanga na ala, 
ala sigigi!” 

14Mbeni kota wayango-sandaga ti azuife so iri ti lo Seva ayeke na amolenge-koli 
mbarambara; ala laa ayeke sara ye ni so. 

15Me mbeni lâ, sioni yingo ni atene na ala: “Mbi hinga Jésus, mbi hinga tënë ti 
Paul; me ala yeke ti ala azo wa?” 

16Koli so ayeke na sioni yingo ni ati na ndö ti ala si lo hon ndö ti ala na ngangu. 
Lo sara sioni mingi na ala si ala londo na loro na da ti lo, bongo azi na tere ti ala, 
tere ti ala kue gi ka. 

17Azo ti gbata ti Efeze, azuife na azo ti amara nde ama tënë ti ye so; mbeto agbu 
ala kue si ala sepela iri ti Kota Gbia Jésus. 

18Azo mingi so ama na be aga si ala fa na le ti azo kue aye ti sioni so ala sara. 

19Azo mingi so ayeke sara ye ti mazi abongbi abuku ti ala aga na ni si ala gbi ni 
na le ti azo kue. A diko ngere ti abuku ni kue si alingbi na ale ti nginza saki 
baleoku. 

20Nilaa na lege ti ngangu ti Kota Gbia, tënë ti Nzapa asi na ndo kue si ngangu ni 
ayeke gue guengo na nduzu. 

Wusuwusu alondo na gbata ti Efeze 

21Na peko ti aye so asi, Paul aleke be ti lo ti hon na asese ti Masedoane na ti 
Akayi ti gue na Jérusalem. Lo tene: “Tongana mbi si kâ, alingbi mbi gue nga na 
Rome.” 

22Tongaso lo tokua na Masedoane Timothée na Eraste, ala so ayeke mu maboko 
na lo, me lo ngba ti lo kete na sese ti Azii. 

23Na ndembe ni so, kota wusuwusu alondo na Efeze ndali ti lege ti Kota Gbia. 

24Mbeni zo ti lekengo aye na lôro so iri ti lo Demetrius ayeke leke akete da ti 
nzapa-wali Artemis na wen ti nginza. Tongaso lo yeke futa azo ti kua ni na gba 
ti nginza. 

25Lo bongbi azo ti kua ni na ambeni zo so ayeke sara mara ti kua ti ala ni so si 
lo tene na ala: “A-ita ti mbi, ala hinga so e yeke baa nzoni gi na lege ti kua so. 

26Fadeso, ye so asi, ala baa ni si ala ma nga tënë ni: koli so iri ti lo Paul ayeke 
tene, anzapa so azo ayeke leke ayeke anzapa oko pepe si lo sara kue titene azo 
mingi ayeda ti mu peko ti lo. Azo ti Efeze ge na ala ti sese ti Azii nga amu peko 
ti lo. 

27Ye so lo yeke tene alingbi ti buba gi iri ti kua ti e pepe, me alingbi ti sara si da 
ti Artemis, kota nzapa-wali aga nga buba ye na le ti azo si gonda ti lo ahunzi; 
Artemis so azo ti Azii na ti dunia kue ayeke voro lo so.” 

28So azo ni ama tënë so, ngonzo ti ala alondo tongana wâ si ala to nda ti 
dekongo, atene: “Artemis ti Efeze ayeke kota mingi!” 

29Wusuwusu amu ya ti gbata ni kue. Azo kue amu loro ti gue na kota ndo so azo 
ti gbata ni ayeke bongbi ka tere daa. Ala gbu Gaius na Aristarke, azo ti 
Masedoane use so amu peko ti Paul na ya ti tambula ti lo, ala gboto ala si ague 
na ala na kota ndo ni so. 

30Paul aye ti gue na ya ti bongbi ti azo ni, me adisiple ake na lo. 

31Ambeni kota zo ti sese ti Azii so aye tënë ti Paul, ala nga atokua yanga na lo si 
ala voro lo ti gue kâ pepe. 

32Na ndembe ni so, li ti gba ti azo ni aga kirikiri: ambeni ayeke dekongo si ayeke 
tene ge nde, ambeni ayeke tene ti ala kâ nde. Mingi ti azo ni ahinga nda ti tënë 
so ala bongbi ndali ni pepe. 

33Azuife amu Alexandre azia lo na le ti azo, ambeni zo ni afa nda ti tënë ni na lo. 
Tongaso Alexandre asara maboko ti lo na azo ni titene ala duti kpoo si lo fa na 
ala nda ti tënë ni. 

34Me so azo ni ahinga atene, lo yeke zuife, ala kue adekongo nduru na ya ti 
ngbonga use, atene: “Artemis ti Efeze ayeke kota mingi!” 

35Wakuasu ti gbata ni awara lege ti sara si gba ti azo ni akai, lo tene: “A-ita ti 
mbi, azo ti Efeze, azo kue ahinga atene, gbata ti Efeze laa ayeke gbata ti Artemis, 
kota nzapa-wali nga na yanda ti lo so alondo na yayu ati na sese! 

36Zo oko alingbi ti bere tënë so pepe. Alingbi ala duti kpoo, ala sara ye ti kirikiri 
pepe. 

37Ala ga na akoli so ge senge senge, akoli ni asara ye ti sioni na nzapa-wali ti e 
pepe, ala zonga nga lo pepe. 

38Tongana Demetrius na azo so lo na ala ayeke sara kua ayeke na tënë na mbeni 
zo, azo ti fango ngbanga ayeke daa, alango ti fango ngbanga ayeke daa: ala gue, 
afa tënë ni kâ! 

39Tongana ala yeke na mbeni tënë nde, fade a yeke leke ni na ya ti bongbi ti azo 
so ndia amu lege ni na ala. 

40Biani, ndali ti ye so asi laso so, fade a yeke bi tënë na li ti e atene, e laa e sara 
wusuwusu. Nda ti bongbingo tere ti e ni ayeke daa oko pepe, e lingbi nga ti wara 
mbeni tënë ti kiri na ni pepe.” 

41Na peko ti tënë so, wakuasu ni atene na azo ti bongbi ni ti gue. 

Awatokua 20 

Paul ague na Masedoane nga na Grese 

1So wusuwusu ni akai awe, Paul airi adisiple si lo tene tënë na ala ti mu ngangu 
na be ti ala. Na pekoni, lo bara ala si lo mu lege ti gue na Masedoane. 

2Lo hon na ya ti sese so si lo fa tënë mingi na a-ita, azo ti Christ ti mu ngangu na 
be ti ala. Na pekoni, lo gue na Grese. 

3Lo sara kâ nze ota. Na ndembe so lo ye ti mu mangboko ti gue na sese ti Sirii, 
lo ma so azuife aleke tënë ti sara sioni na lo. Tongaso lo leke na be ti lo ti kiri ti 
hon na ya ti Masedoane. 

4Azo so lo na ala ague ayeke Sopater, molenge ti Pirus, zo ti Bere, Aristarke na 
Sekundus, azo ti Tesalonike, Gaius, zo ti gbata ti Derbe, Tishike na Trofime, azo 
ti sese ti Azii nga na Timothée. 

5Ala hon kozoni si ala ku e na gbata ti Troas. 

6Na peko ti matanga ti Mapa so a sara na mama ni pepe, e mu mangboko na 
gbata ti Filipe si na peko ti lango oku, e wara ala na Troas; e sara yenga oko na 
ndo so. 

Tanga ti kua ti Paul na Troas 

7Na lakui ti laposo, e bongbi tere ti te kobe ti beoko. Ndali ti so, tongana ndo 
ahan, Paul ayeke hon hongo, lo tene tënë ngbii asi na be ti bi. 

8Alamba mingi ayeke za na ya ti kubu ti nduzu, na ndo so e bongbi daa so. 

9Mbeni maseka-koli so iri ti lo Etish aduti na yanga ti fenetere. Na ndembe so 
Paul angba ti tene tënë, lango asara lo mingi si lo londo na da-nduzu ti ota ni, lo 
ti na sese. So ala ga ti mu lo na nduzu, andaa lo kui awe. 

10Paul azu na sese, lo kuku na ndö ti lo, lo mu lo na ya ti maboko ti lo si lo tene: 
“Be ti ala agi ala pepe, lo yeke na fini!” 

11Paul akiri na nduzu, lo mu mapa, lo fa ya ni si lo te. Lo kiri lo tene tënë ngbii 
asi na yanga ti ndaperere, na pekoni lo hon. 

12A mu maseka-koli ni aga na lo, lo yeke na fini; be ti azo kue ade. 

Paul alondo na Troas ague na Mile 

13E mu mangboko na Troas ti gue ti e kozoni na Asos, ndo so e yeke gue ti mu 
Paul daa. Biani, Paul aleke na be ti lo lani ti gue kâ na gere. 

14So lo wara e na Asos, e mu lo na ya ti mangboko si e gue na Mitilene. 

15E londo na ndo so si lango oko na pekoni, e si na mbeni ndo so ayeke nduru 
na zoa ti Kio. Lango oko na pekoni, e si na zoa ti Samos si lango oko na pekoni, 
e si na gbata ti Mile. 

16Biani, Paul aleke na be ti lo ti luti na Efeze pepe, tongaso si ngoi ahon lo na 
sese ti Azii pepe. Lo ye ti gue hio ti si na Jérusalem kozoni si lango ti Pantekote 
alingbi, tongana lege ayeke daa. 

Paul afa tënë na akangba ti Eglize ti Efeze 

17Na Mile, Paul atokua na Efeze ti iri akangba ti Eglize ni ti ga. 

18So ala ga awara lo awe, lo tene na ala: “Ala hinga lege so mbi duti na ni na ya 
ti alango so kue mbi yeke na popo ti ala, ti londo na kozo lango so mbi si na ni 
na sese ti Azii. 

19Mbi sara kua ti Kota Gbia na be ti molenge, na ngu ti le, na ya ti apasi so kue 
mbi baa, ngbanga ti so azuife aleke tënë ti sara sioni na mbi. 

20Mbeni ye so alingbi ti sara nzoni na ala, ala hinga so mbi honde ni na ala oko 
pepe: mbi fa tënë kue si mbi fa nda ti ye kue na ala na le ti azo kue nga na ya ti 
ada. 

21Mbi iri azuife na azo ti amara nde titene ala zia ngbene lege ti sarango ye ti 
ala, ala kiri na Nzapa si ala ma na be na Kota Gbia ti e Jésus. 

22Fadeso, mbi yeke gue na Jérusalem tongana ti so Yingo-Vuru agbu mbi na 
ngangu ti gue. Mbi hinga ye so ayeke si na mbi kâ pepe. 

23 Ye oko so mbi hinga ayeke so: na ya ti agbata oko oko, Yingo-Vuru afa na mbi 
kozoni atene, kanga na pasi ayeke ku mbi. 

24 Me mbi baa so fini ti mbi ayeke senge ye na le ti mbi. Ye so mbi yeke gi lege 
ni, ayeke ti hunzi kua ti mbi, ti sara ye so kue Kota Gbia Jésus amu na mbi ti sara, 
so ti tene kua ti fango Nzoni Tënë ti nzoni be ti Nzapa na azo. 

25“Mbi tambula na popo ti ala kue si mbi fa na ala tënë ti Kodro-gbia ti Nzapa 
kue awe. Ti fadeso, mbi hinga, mbi tene, mbeni zo oko na popo ti ala ayeke kiri 
ti baa le ti mbi pepe. 

26Ndani laa, laso mbi tene na ala mbirimbiri, mbi tene: tongana mbeni zo oko 
na popo ti ala agirisa lege, ngbanga ti mene ti lo ayeke na li ti mbi pepe. 

27Biani, aye so kue Nzapa aleke na be ti lo so, mbi fa na ala awe, mbi honde ye 
oko pepe. 



2084 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

28 Ala sara hange na lege ti dutingo ti ala, ala bata nzoni ataba so Yingo-Vuru 
azia na maboko ti ala. Ala bata nzoni azo ti Eglize so Nzapa asoro ala na lege ti 
mene ti molenge ti lo. 

29Mbi hinga, mbi tene, na peko ti mbi, fade ambeni sioni mbo ti ngonda ayeke 
ga na popo ti ala ti fâ ataba ni. 

30Na popo ti ala wani nga, fade ambeni ayeke londo ti tene mvene ti handa 
adisiple mingi ti mu peko ti ala. 

31Le ti ala akpengba, ala dabe ti ala so na ya ti ngu ota, bi na lâ, na ngu ti le, mbi 
zia ti mu wango na zo oko oko na popo ti ala pepe. 

32“Fadeso, mbi zia ala na maboko ti Nzapa, mbi zia nga ala titene tënë ti nzoni 
be ti lo abata ala. Nzapa ayeke na ngangu ti kpengba ala, ti mu na ala anzoni ye 
so kue lo bata ni ndali ti azo ti lo. 

33Mbi sara nzara ti nginza, wala nzara ti lôro wala nzara ti bongo ti mbeni zo 
oko pepe. 

34Ala wani ahinga atene, mbi sara kua na maboko ti mbi wani si mbi na amba ti 
mbi, e wara aye so atia e. 

35Lakue, mbi fa na ala ti sara kua si fade ala lingbi ti mu maboko na azo ti mawa. 
Ala dabe ti ala na atënë so Kota Gbia Jésus wani atene: ‘Mungo ye anzere ahon 
warango ye!’ ” 

36Na peko ti atënë so, Paul akuku si lo na ala kue asambela. 

37Azo ni kue ati na toto si ala gbu Paul ngangu na kate ti ala ti su ngbangba ti lo. 

38Ala wara vundu mingi ndali ti tënë so lo tene: “Ala yeke kiri ti baa le ti mbi 
pepe.” Na pekoni, ala zia lo na lege ngbii asi na yanga ti mangboko. 

Awatokua 21 

Paul ague na Jérusalem 

1So e na ala, e kangbi tere awe, e mu mangboko si e hon, e gue mbirimbiri na 
zoa ti Kos; lango oko na pekoni, e si na zoa ti Rode, e londo na Rode, e gue na 
gbata ti Patara. 

2Kâ, e wara mbeni mangboko so ayeke gue na Fenisii; e ko na ya ni si e hon. 

3E si nduru na zoa ti Shipre; e ngba na ya ti mangboko si e yeke baa zoa ni. E zia 
ni si e sua na mbage ti Mbongo ti gue na sese ti Sirii. E gue, e si na yanga ti ngu 
ti gbata ti Tir, ngbanga ti so mangboko ni aye ti zia kâ akungba so lo yo ni. 

4E wara adisiple kâ si e na ala, e duti na ya ti yenga oko. Yingo-Vuru apusu ala 
ti tene na Paul ti gue na Jérusalem pepe. 

5Me so lango ti e na ndo so ahunzi awe, e londo ti hon. Adisiple ni kue, ala na 
awali ti ala na amolenge ti ala ague, azia e na lege ngbii asi na yanga ti gbata ni. 
E kuku na yanga ti kota ngu-ingo ni si e sambela. 

6Na peko ti so e kue, e bara tere awe, e ko na ya ti mangboko; ti ala, ala kiri na 
ndo ti ala. 

7Na peko ti so e londo na Tir, tanga ti tambula ti e na le ti kota ngu-ingo ahunzi 
gi na gbata ti Petolemais. Kâ, e bara a-ita si e na ala e sara lango oko. 

8 Na ndade ni, e kiri e hon, e tambula si e si na gbata ti Sezare. So e si kâ, e gue, 
e lango na da ti Philippe, zo ti fango Nzoni Tënë ti Christ. Lo yeke mbeni oko na 
popo ti azo mbarambara so a soro ala lani na Jérusalem. 

9Lo yeke na amaseka-wali osio so ade ti mu koli pepe, ala yeke tene peko ti tënë 
ti yanga ti Nzapa. 

10 So e sara lango mingi na ndo so, mbeni wayanga-Nzapa so iri ti lo Agabus 
alondo na Judée aga. 

11Lo ga ti baa e. Lo mu kamba ti ndö ti bongo ti Paul, lo kanga gere ti lo na 
maboko ti lo na ni si lo tene: “Ala ma tënë so Yingo-Vuru atene: fade azuife 
ayeke kanga wa ti kamba so tongaso na Jérusalem si ala yeke zia lo na maboko 
ti azo so ahinga Nzapa pepe.” 

12So e ma tënë so, e na a-ita, azo ti Christ ti Sezare, e voro Paul titene lo gue na 
Jérusalem pepe. 

13Me lo kiri tënë, lo tene: “Ngbanga ti nyen laa ala yeke toto si ala yeke gi lege ti 
zi nzara ti tambula ni na be ti mbi so? Mbi yeke ti mbi nduru gi titene a kanga 
mbi pepe, me titene a fâ mbi na Jérusalem ndali ti iri ti Kota Gbia Jésus!” 

14So e ha lo gbaa titene lo ngba, e zia lo si e tene: “Ayeke nzoni Kota Gbia asara 
ye so be ti lo aye!” 

15Na peko ti alango ni so, e leke tere ti e si e gue na Jérusalem. 

16Ambeni disiple ti Sezare azia e na lege. Ala gue na e na ndo ti mbeni zo so iri 
ti lo Manason titene e lango na da ti lo; lo yeke zo ti Shipre si lo ga disiple aninga 
awe. 

Paul ague ti baa Jacques 

17So e si na Jérusalem awe, a-ita, azo ti Christ ayamba e na ngia. 

18Na ndade ni, Paul ague na e na ndo ti Jacques. Akangba ti Eglize kue abongbi 
kâ. 

19Paul abara ala si lo fa na ala na yanga ni, na yanga ni aye so Nzapa asara na 
lege ti lo na popo ti azo ti amara nde. 

20So ala ma tënë ti lo awe, ala gonda Nzapa. Na pekoni, ala tene na Paul: “Ita, mo 
baa, azuife saki na saki ama na be si ala mu be ti ala kue ti bata Ndia ti Moïse. 

21Ambeni zo atene na ala, atene: mo yeke fa na azuife so ayeke na popo ti 
ambeni mara nde titene ala zia lege ti ye so Moïse afa. Mo tene nga na ala, mo 
tene, ala fâ amolenge ti ala na ganza pepe si ala zia ti sara aye ti akotara ti azuife. 

22Fade e yeke sara tongana nyen? Gbaa ala yeke ma ande atene, mo si ge awe. 

23 Ayeke nzoni mo sara ye so e yeke hunda na mo: e yeke na azo osio ge so adeba 
yanga ti ala. 

24Mu ala, mo gue na ala si mo na ala asukula asioni ti ala, mo futa aye kue ndali 
ti ala, na pekoni ala lingbi ti kio kua ti li ti ala. Tongaso, fade azo kue ayeke hinga 
atene, atënë so azo atene na iri ti mo so ayeke taa-tënë pepe, me mo nga, mo 
yeke bata ndia ti Moïse. 

25 Ti azo so ayeke azo ti amara nde si ala ma na be so, e tokua mbeti na ala awe. 
E fa na ala tënë so e leke: nyama so a ya na sandaga na anzapa nde, ala te ni 
pepe, ala te mene pepe; anyama so a pete go ti ala petengo si ala kui so, ala te ni 
pepe, ala gi wali wala koli kirikiri pepe.” 

26Tongaso Paul amu azo osio so si lo na ala ague ti sukula sioni na tere ti ala. 
Lango oko na pekoni, lo gue na ya ti kota da ti Nzapa si lo fa na azo lango so 
sukulango sioni ni ayeke hunzi na ni, so ti tene lango ti mungo sandaga na 
Nzapa ndali ti ala oko oko. 

A gbu Paul na ya ti kota da ti Nzapa 

27So lango mbarambara ni aga nduru ti hunzi awe, ambeni zuife ti sese ti Azii 
abaa Paul na ya ti kota da ti Nzapa. Ala pusu gba ti azo ti sara wusuwusu, ala 
gbu lo. 

28Ala dekongo: “Azo ti Israel, ala ga hio si-oo! Lo laa, koli so ayeke fa ye na azo 
na ndo kue si fango ye ti lo ni ake azo ti Israel, ake Ndia ti Moïse nga na kota da 
ti Nzapa so! Fadeso lo mu azo ti amara nde, lo li na ala na ya ti kota da ti Nzapa 
si lo sara titene da ni aga sioni!” 

29 Ala tene tënë so, ngbanga ti so ala baa Trofime, zo ti Efeze na tere ti Paul na 
ya ti gbata ni; ala baa ti ala atene, Paul ali na lo na ya ti kota da ti Nzapa ni awe. 

30Wusuwusu amu ya ti gbata ni kue si gba ti azo alondo na ando nde nde akpe 
aga. Ala gbu Paul, agboto lo, asigigi na lo si ala kanga yanga ti da ni hio. 

31Ala yeke gi lege ti fâ Paul, me tënë ti wusuwusu ni amu ya ti Jérusalem kue si 
ati na mê ti kota komanda ti aturugu ti Rome. 

32Hio, lo mu ambeni kapita ti aturugu na ambeni turugu si ala kpe ague na tere 
ti azo ni. So ala baa kota komanda ti aturugu ni na aturugu ni, ala zia lege ti 
pikango Paul. 

33Tongaso kota komanda ti aturugu ni ague nduru na tere ti Paul, lo mu yanga 
titene ala gbu lo, akanga lo na zingiri use. Na pekoni, lo hunda azo ni, lo tene: 
“Lo yeke zo wa? Nyen laa lo sara?” 

34Me na popo ti azo ni, ambeni ayeke dekongo si ayeke tene ge nde, ambeni 
ayeke tene ti ala kâ nde. So wusuwusu ahon ndoni, lege titene kota komanda ti 
aturugu ni ahinga so mbirimbiri tënë ayeke daa pepe, lo mu yanga titene a mu 
Paul, ague na lo na ya ti gbagba ti aturugu. 

35Na ndembe so Paul na ala asi na eskalie, aturugu ni ayo lo na nduzu, ngbanga 
ti so gba ti azo ayeke sara pasi na lo. 

36Biani, azo ni kue amu peko ti lo si ala yeke dekongo, atene: “Fâ lo!” 

Paul afa nda ti tënë ti lo 

37So ala ye ti li na Paul na ya ti gbagba ni, lo tene na kota komanda ti aturugu ni, 
lo tene: “Lege ayeke daa titene mbi tene mbeni tënë na mo?” Kota komanda ni 
ahunda lo: “Mo hinga ti tene yanga ti greke? 

38Mo, zo ti Ezipte so apusu azo ti sara wusuwusu biri biri si na pekoni mo mu 
azo ti fango zo saki osio, mo gue na ala na benyama so, mo laa pepe?” 

39Paul akiri tënë, atene: “Mbi yeke zuife, a du mbi na Tarse, na sese ti Silisii. Mbi 
yeke zo ti mbeni kota gbata. Mbi gbu gere ti mo, mu na mbi lege ti tene tënë na 
azo ni.” 

40Kota komanda ti aturugu ni ayeda. Paul aluti na ndö ti eskalie ni si lo sara 
maboko ti lo na azo ni, azo ni kue akai si ndo ade. Tongaso Paul atene na ala na 
yanga ti arameen, atene: 

Awatokua 22 

1“Ababâ, a-ita, ala ma tënë so mbi ye ti tene na ala na ndö ti tënë so ala bi na li 
ti mbi so.” 

2So ala ma lo yeke tene tënë na ala na yanga ti arameen, ala kue aduti kpoo, ndo 
ade ngii. Paul atene: 

3 “Mbi yeke zuife, a du mbi na Tarse, na sese ti Silisii, me mbi kono ge na 
Jérusalem na gbe ti wafango-ye Gamaliel. Mbi manda ti bata lege ti ndia ti 
akotara ti e mbirimbiri si nzara ti mbi kue ayeke ti sara kua ti Nzapa tongana ti 
so ala kue ayeke sara ni laso. 

4Mbi sara ngangu na azo so amu lege ti Kota Gbia si ambeni awara kuâ. Mbi gbu 
akoli na awali si mbi bi ala na da ti kanga. 

5 Kota wayango-sandaga na bongbi ti akangba kue alingbi ti fa so, tënë so mbi 
yeke tene ayeke taa-tënë. Ala laa amu na mbi lani ambeti so ala tokua na a-ita, 

azuife ti Damas. Nilaa mbi gue kâ ti gbu azo ni ti kanga ala na zingiri ti kiri na 
ala na Jérusalem titene a sara pasi na ala.” 

Paul afa lege so lo ma na be na Jésus 
(Awat 9.1-19; 26.12-18) 

6“So mbi yeke na lege si mbi ga nduru na Damas, nduru na bekombite, mo ye ti 
baa, mbeni lumiere alondo na nduzu, aza na tere ti mbi kue. 

7Mbi ti na sese si mbeni go atene na mbi: ‘Saul, Saul, mo yeke sara ngangu na 
mbi ngbanga ti nyen?’ 

8Mbi hunda ndo, mbi tene: ‘Mo yeke zo wa, Kota Gbia?’ Go ni atene: ‘Mbi Jésus 
ti Nazaret laa mo yeke sara ngangu na mbi so.’ 

9Azo so ayeke na tere ti mbi abaa lumiere ni, me ala ma go so ayeke tene tënë 
na mbi so pepe. 

10Mbi hunda ndo, mbi tene: ‘Kota Gbia, fade mbi sara nyen?’ Kota Gbia atene na 
mbi: ‘Londo, mo gue na Damas. Kâ, fade a yeke fa na mo ye so kue Nzapa amu 
yanga titene mo sara.’ 

11Le ti mbi avuko, ngbanga ti so lumiere ni aza mingi. Tongaso amba ti mbi agbu 
maboko ti mbi si ala gue na mbi na Damas. 

12“Kâ, mbeni koli ayeke daa, iri ti lo Ananias. Lo ye tënë ti Nzapa mingi si lo yeke 
bata Ndia ti Moïse nzoni. Azuife so kue ayeke na Damas atene nzoni tënë ti lo 
mingi. 

13Lo ga nduru na tere ti mbi si lo tene na mbi: ‘Ita Saul, kiri mo baa ndo!’ Gi na 
ndembe ni so, le ti mbi aga nzoni si mbi baa lo. 

14Lo tene na mbi: ‘Nzapa ti akotara ti e asoro mo titene mo hinga ye so lo ye, mo 
baa Jésus, zo ti mbirimbiri si mo ma nga tënë so lo yeke tene na yanga ti lo wani. 

15Fade mo yeke tene peko ti ye so mo hinga na ndö ti lo na azo kue, ti fa ye so 
mo baa na ye so mo ma. 

16Nyen laa mo yeke ku fadeso? Londo, mo wara bateme, Nzapa azi siokpari ti 
mo na lege so mo di iri ti lo.’ ” 

Nzapa asoro Paul ti fa tënë na azo ti amara nde 

17“Na pekoni, mbi kiri na Jérusalem. Mbeni lâ, so mbi yeke sambela na ya ti kota 
da ti Nzapa, mbeni ye asi na mbi na ya ti mbeni ye tongana bango-li. 

18Mbi baa Kota Gbia si lo tene na mbi: ‘Londo, mo sigigi na ya ti gbata ti 
Jérusalem hio, ngbanga ti so tënë so mo hinga na ndö ti mbi si mo yeke tene na 
azo, ala yeke yeda ande na ni pepe.’ 

19Mbi kiri tënë, mbi tene: ‘Kota Gbia, ala hinga kue atene, mbi yeke gue ando na 
ya ti ada ti sambelango Nzapa, mbi yeke sara si a gbu azo so ama na be na mo, 
a bi ala na da ti kanga si a pika ala. 

20 Na ndembe so a fâ Étienne, zo so atene na azo peko ti ye so lo hinga na ndö ti 
mo, mbi nga, mbi yeke lani daa. Mbi yeda na fango lo ni si mbi laa mbi bata 
bongo ti azo so afâ lo.’ 

21Kota Gbia atene na mbi: ‘Mo gue, ngbanga ti so mbi yeke tokua ande mo 
yongoro na mbage ti azo ti amara nde!’ ” 

Paul na aturugu ti Rome 

22Azo ni ama Paul ngbii asi na ndembe so lo tene tënë so; me na pekoni, ala to 
nda ti dekongo ngangu, atene: “Zi mara ti zo tongaso na ndö ti dunia so! Lo 
lingbi ti ngba na fini pepe!” 

23Ala yeke dekongo, ala yeke bi abongo ti ala na nduzu si ala yeke tuku afuku ti 
sese na nduzu. 

24Kota komanda ti aturugu ni amu yanga titene a mu Paul ali na lo na ya ti 
gbagba ti aturugu ni titene a pika lo si lo fa na ala nda ti tënë so azuife ayeke 
dekongo na li ti lo ngbanga ni so. 

25Me so a kanga lo titene a pika lo, Paul atene na kapita ti aturugu so asara kua 
na lango ni so, atene: “Mbeni zo ti Rome so ade ti fâ ngbanga na li ti lo pepe, a 
mu na ala lege ti pika lo?” 

26So kapita ti aturugu ni ama tënë so, lo gue, lo baa kota komanda ti aturugu si 
lo hunda lo, lo tene: “Nyen laa mo yeke sara so? Koli so ayeke zo ti Rome!” 

27Tongaso kota komanda ni ague na tere ti Paul si ahunda lo, atene: “Tene na 
mbi taa-tënë: mo yeke zo ti Rome?” Paul akiri tënë: “Een!” 

28Kota komanda ni atene: “Mbi ga ti mbi zo ti Rome, ngbanga ti so mbi futa 
mbeni kota nginza.” Paul akiri tënë, atene: “Ti mbi, a du mbi dungo na ni.” 

29Gi hio tongaso, azo so aye fade ti pika lo titene lo tene tënë so, ala zia lo. So 
kota komanda ni ahinga atene, Paul ayeke zo ti Rome si lo kanga lo na zingiri, 
mbeto agbu lo. 

Paul na gbe ti azo ti Kota Bongbi ti Fango Ngbanga 

30Kota komanda ti aturugu ni aye ti hinga taa nda ti tënë so azuife ayeke bi na 
li ti Paul so. Tongaso, lango oko na pekoni, lo zi azingiri na tere ti Paul si lo mu 
yanga titene akota wayango-sandaga na azo ti Kota Bongbi ti Fango Ngbanga 
kue abongbi tere. Na pekoni, lo mu Paul si lo zia lo luti na dawa ti ala. 

Awatokua 23 

1Paul abaa ndo na le ti azo ti Kota Bongbi ti Fango Ngbanga ni mbirimbiri si lo 
tene: “A-ita, na ngoi so mbi mu peko ti Nzapa ngbii asi laso, na be ti mbi, mbi 
baa mbeni sioni ye ayeke na li ti mbi oko pepe.” 

2Me kota wayango-sandaga Ananias amu yanga na azo so ayeke sara kua na 
tere ti lo ti pika yanga ti Paul. 

3 Tongaso Paul atene na lo: “Mo, so mo yeke tongana dere ti da so a sara 
mbamba daa so, fade Nzapa ayeke pika mo! Mo duti ti fâ ngbanga ti mbi na lege 
ti ndia, me mo zia ndia ni awe si mo mu yanga titene a pika mbi!” 

4Azo so aduti na ya ti ngbanga ni atene na Paul: “Mo yeke zonga kota wayango-
sandaga ti Nzapa!” 

5 Paul akiri tënë, atene: “A-ita, mbi hinga fade pepe, mbi tene, lo yeke kota 
wayango-sandaga. Biani, Mbeti ti Nzapa atene: ‘Mo tene sioni tënë na tere ti 
makonzi ti mara ti mo pepe.’ ” 

6 So Paul ahinga atene, ambeni zo ni ayeke asadusien si ambeni ayeke afarizien, 
lo dekongo na azo ti Kota Bongbi ti Fango Ngbanga ni, lo tene: “A-ita, mbi yeke 
farizien, mbi yeke molenge ti afarizien. Ndali ti so mbi yeke zia be ti mbi ti ku 
zingongo ti akuâ si a ga na mbi na gbe ti ngbanga so.” 

7So lo de ti hunzi tënë ti lo ni pepe, papa alondo na popo ti afarizien na 
asadusien si popo ti ala akangbi. 

8 Asadusien atënë ti ala atene zingongo ti akuâ ayeke daa pepe, ange wala yingo 
ayeke nga daa pepe. Ti afarizien ala tene aye so kue ayeke daa. 

9Dekongo ni ahon ndoni si ambeni wafango-ndia so ayeke na ya ti bongbi ti 
afarizien alondo si ala tene na kuru go, atene: “E wara mbeni tënë ti sioni na li 
ti koli so pepe. Mbeni yingo wala mbeni ange laa atene tënë na lo? E hinga so 
pepe.” 

10So papa ni aga ngangu, mbeto asara kota komanda ti aturugu ni ngbanga ti 
ala suru ya ti Paul. Tongaso lo mu yanga na aturugu ti mu Paul na popo ti azo ni 
ti sigigi na lo ti gue na lo na ya ti gbagba ti aturugu. 

11Na bi ni, Kota Gbia aluti na tere ti Paul si lo tene na lo: “Gbu ngangu! Mo fa awe 
peko ti ye so mo hinga na ndö ti mbi na Jérusalem. Alingbi mo sara nga tongaso 
na Rome.” 

Azuife aleke tënë ti fâ Paul 

12So ndo ahan awe, ambeni zuife abongbi tere si ala leke tënë: ala deba yanga ti 
ala, atene, ala yeke te kobe wala ala yeke nyon nga ngu pepe ngbii ala fâ Paul si. 

13Li ti azo so kue abongbi si aleke tënë so ahon baleosio. 

14Ala gue, abaa akota wayango-sandaga na akangba si ala tene: “E deba yanga 
ti e na le ti azo kue titene e te kobe wala e nyon nga ngu pepe ngbii e fâ Paul si. 

15Tongaso, ayeke nzoni ala na azo ti Kota Bongbi ti Fango Ngbanga, ala tokua 
na kota komanda ti aturugu ti Rome titene a mu Paul, a ga na lo. Ala tene, ala ye 
ti hinga ambeni tënë na ndö ti lo nzoni. Ti e, e yeke leke tere ti fâ lo kozoni si lo 
si.” 

16Me molenge-koli ti ita ti Paul ti wali ama tënë ti ye so ala yeke leke so si lo gue 
na ya ti gbagba ti aturugu, lo tene tënë ni na Paul. 

17Tongaso Paul airi mbeni kapita ti aturugu oko si lo tene na lo: “Gue na 
molenge-koli so na kota komanda ti aturugu, lo yeke na mbeni tënë ti tene na 
lo.” 

18Kapita ti aturugu amu molenge-koli ni, ague na lo na kota komanda si lo tene: 
“Paul, zo ti kanga airi mbi si lo hunda mbi ti ga na molenge-koli so na mo, 
ngbanga ti so lo yeke na mbeni tënë ti tene na mo.” 

19Kota komanda ni agbu maboko ti molenge ni, lo gue na lo yongoro kete si lo 
hunda lo, lo tene: “Tënë ti nyen laa mo ye ti tene na mbi?” 

20Lo kiri tënë, lo tene: “Amakonzi ti azuife ama tere ti hunda mo ti mu Paul ti 
gue na lo na gbe ti azo ti Kota Bongbi ti Fango Ngbanga kekereke. Ala ye ti handa 
mo atene, bongbi ti azo ni aye ti hinga ambeni tënë na ndö ti lo nzoni. 

21Me mo yeda na tënë ti ala pepe, ngbanga ti so ambeni koli, li ti ala ahon 
baleosio, ayeke honde ande tere ti ala ti ku lo. Ala deba yanga ti ala atene, ala 
yeke te kobe wala ala yeke nyon nga ngu pepe, ngbii ala fâ Paul si. Ala leke tere 
ti ala awe si ala yeke ku gi tënë ti yanga ti mo.” 

22Kota komanda ti aturugu ni atene: “Tënë so mo tene na mbi so, mo tene tënë 
ni na mbeni zo pepe.” Na pekoni, lo zia molenge-koli ni ague. 

A tokua Paul na govoronere Félix 

23Na pekoni, kota komanda ti aturugu ni airi akapita ti aturugu ti lo use si lo 
tene na ala: “Ala leke aturugu ngbangbo use ti gue na Sezare, ala na aturugu ti 
kpengo na mbarata balembarambara na aturugu ngbangbo use so ayeke tiri na 
likongo. Ala leke tere ti ala ti londo na ngbonga gumbaya ti bi so. 

24Ala leke nga ambeni mbarata titene ayo Paul ague na lo na nzoni tere na 
govoronere Félix. 

25Kota komanda ti aturugu asara mbeti; na ya ni lo tene: 

26“Mbi Claude Lisias, mbi tokua mbeti so na govoronere Félix. Mbi bara mo, 
gbia. 

27Azuife agbu koli so si ala ye ti fâ lo. Mbi ma a tene, lo yeke zo ti Rome; mbi gue 
na aturugu ti mbi, e zi lo na maboko ti ala. 

28So mbi ye ti hinga tënë so ala yeke bi na li ti lo, mbi gue na lo na gbe ti azo 
ti Kota Bongbi ti Fango Ngbanga ti ala. 

29Mbi baa so lo sara nga mbeni ye so alingbi na kuâ wala na kanga pepe. Tënë 
so ala yeke bi na li ti lo ayeke gi na ndö ti tënë ti ndia ti ala wani. 

30Me so mbi ma a tene, ambeni zuife ayeke leke tënë ti fâ lo, mbi tokua lo na mo. 
Mbi hunda na azo ti bingo tënë na li ti lo ti gue na tënë ti lo na gbe ti mo.” 

31Aturugu ni asara ye alingbi na yanga so a mu na ala: ala mu Paul na bi ague na 
lo ngbii asi na Antipatris. 

32Na ndade ni, ala zia aturugu ti kpengo na mbarata ti gue na lo si tanga ti 
aturugu ni akiri ti ala. 

33So ala si na Sezare awe, aturugu ti kpengo na mbarata amu mbeti ni na 
govoronere si ala fa nga Paul na lo. 

34Govoronere adiko mbeti ni si lo hunda Paul atene, lo yeke zo ti sese wa? So lo 
hinga atene, Paul ayeke zo ti Silisii, 

35lo tene: “Fade mbi yeke ma tënë ti yanga ti mo tongana azo so abi tënë na li ti 
mo aga si.” Na pekoni, lo mu yanga titene a bata Paul na yangbo ti Herode. 

Awatokua 24 

Azuife abi tënë na li ti Paul 

1Lango oku na pekoni, kota wayango-sandaga Ananias na ambeni kangba, nga 
na mbeni wagbungo-koko so azo ahinga lo na iri ti Tertulus, asi na Sezare. Ala 
gue na tënë ti Paul na gbe ti govoronere Félix. 

2A iri Paul si Tertulus amu tënë si lo bi tënë na li ti Paul, lo tene: “Gbia Félix, 
nzoni kode ti lekengo kodro ti mo asara si siriri aga na ya ti kodro so. Afini kode 
so mo sigigi na ni aga na nzoni duti na azo ti kodro so. 

3Lakue, na ndo kue, e yeke yamba aye ni si e mu singila na mo mingi, gbia. 

4Mbi ye ti mu ngoi ti mo mingi pepe. Ndani laa mbi hunda na mo titene mo ma 
na nzoni be nduru tënë so e ye ti tene. 

5E baa so, koli so ayeke sioni mingi: lo yeke bi wusuwusu na popo ti azuife ti 
dunia kue, lo yeke makonzi ti sioni bongbi so iri ni bongbi ti Nazaret. 

6Lo tara nga ti li na sioni ye na ya ti kota da ti Nzapa si e gbu lo. [E ye fade ti fâ 
ngbanga ti lo alingbi na tënë ti ndia ti e, 

7me Lisias, kota komanda ti aturugu aga si lo gboto lo na maboko ti e na ngangu. 

8Na pekoni, Lisias amu yanga na azo ti bingo tënë na li ti Paul ti ga na gbe ti mo.] 
Mo hunda koli so, fade mo wani, mo yeke baa so, atënë so kue e bi na li ti lo 
ayeke taa-tënë.” 

9Azuife ayeda na peko ti tënë ni si ala tene, tënë ni kue ayeke taa-tënë. 

Paul afa nda ti tënë ti lo na gbe ti Félix 

10Govoronere asara maboko na Paul titene lo tene tënë; Paul atene: “Mbi hinga 
so mo fâ ngbanga na kodro so na ya ti angu mingi awe. Tongaso mbi zia be ti 
mbi na ndö ti mo so, fade mo yeke ma tënë so mbi yeke tene na ndö ti tënë so 
ala bi na li ti mbi. 

11Tongana mo ye ti gi ti hinga nda ti tënë so, mo gi ni senge. Asara gi lango 
baleoko na use so mbi gue na Jérusalem ti voro Nzapa. 

12Na ya ti kota da ti Nzapa, wala na ya ti ada ti sambelango Nzapa wala na mbeni 
ndo na ya ti gbata ni, mbeni zo abaa mbi na bingbingo tënë na mbeni zo pepe; 
mbeni zo abaa nga mbi na pusungo azo ti sara wusuwusu na ya ti gbata pepe. 

13Azo ni alingbi ti fa na mo pepe ye so afa atene, tënë so ala yeke bi na li ti mbi 
fadeso ayeke taa-tënë. 

14Me ye so mbi hinga na dawa ti mo ayeke so: mbi yeke voro Nzapa ti akotara 
ti e, mbi yeke sara ni alingbi na lege so Jésus afa na e; me azo ni atene, so ayeke 
sioni lege. Mbi yeda nga na atënë so kue a su na ya ti Ndia ti Moïse na ambeti ti 
awayanga-Nzapa. 

15Mbi zia be ti mbi ti ku mbeni ye na mbage ti Nzapa, azo so ayeke bi tënë na li 
ti mbi ayeke ku nga ni: fade azo ti mbirimbiri na azo ti sioni ayeke zingo na kuâ. 

16Ndani laa, mbi nga, mbi yeke sara ngangu lakue titene mbeni sioni ye aduti na 
be ti mbi na le ti Nzapa pepe nga na le ti azo pepe. 

17“Asara ngu mingi so mbi si na Jérusalem pepe, nilaa mbi ga na nginza ti mu 
maboko na azo ti mara ti mbi; mbi ga nga ti mu sandaga na Nzapa. 

18 Na ndembe so laa, ala wara mbi na ya ti kota da ti Nzapa, na peko ti so mbi 
hunzi sukulango sioni ti mbi. Andaa mbi bongbi azo na tere ti mbi pepe, azo 
asara wusuwusu pepe. 

19Me ambeni zuife ti sese ti Azii ayeke na ya ti da ni. Ala laa alingbi fade ti ga na 
gbe ti mo ti bi tënë na li ti mbi, tongana ala yeke na mbeni tënë na tere ti mbi. 

20Wala ala so ge so, ala fa sioni so ala wara na li ti mbi na ndembe so mbi yeke 
na gbe ti azo ti Kota Bongbi ti Fango Ngbanga. 

21 Na ndembe so mbi luti na gbe ti azo ti Kota Bongbi ti Fango Ngbanga, mbi 
dekongo, mbi tene: ‘Ala yeke fâ ngbanga na li ti mbi laso, ngbanga ti so mbi yeda 

na tënë ti zingongo ti akuâ!’ Ndali ti tënë oko so laa ala duti ti fâ ngbanga na li ti 
mbi laso?” 

22Félix so ahinga tënë nzoni na ndö ti lege so Jésus afa, apusu tënë ni na mbeni 
lango. Lo tene: “Fade mbi yeke fâ ya ti ngbanga ni tongana Lisias, kota komanda 
ti aturugu aga si.” 

23Lo mu yanga na makonzi ti aturugu so ayeke bata Paul ti bata lo na da ti kanga, 
me ti zia na lo lege titene lo sara ambeni ye so be ti lo aye. Tongana amba ti lo 
aga ti mu maboko na lo, ayeke nzoni a kanga lege na ala pepe. 

Paul asi na gbe ti Félix na Drusile 

24Ambeni lango na pekoni, Félix na wali ti lo Drusile aga; wali ni ayeke zuife. 
Félix atokua ti iri Paul titene lo ma tënë so lo yeke tene na ndö ti mabe na Jésus 
Christ. 

25Me so Paul ayeke tene tënë na ndö ti lege ti sarango ye ti mbirimbiri, ti 
kangango nzara ti tere nga na ndö ti fango ngbanga so ayeke ga gbanda, mbeto 
agbu Félix si lo kai Paul, lo tene: “Ti laso alingbi awe! Tongana mbi wara ngoi, 
fade mbi yeke kiri ti iri mo.” 

26Félix abaa ti lo atene, fade Paul ayeke pete goro na lo, nilaa lo yeke iri Paul 
fani mingi titene ala sara lisoro. 

27Na peko ti ngu use, Porsius Festus amu mbata ti govoronere na peko ti Félix. 
So Félix aye ti ga nzoni na le ti azuife, lo zia Paul angba na da ti kanga. 

Awatokua 25 

Paul aye ti baa kota gbia ti Rome 

1Lango ota na peko ti so Festus asi na sese so lo yeke govoronere daa, lo londo 
na Sezare si lo gue na Jérusalem. 

2Kâ, akota wayango-sandaga na amakonzi ti azuife aga ti baa lo ti zia tënë ti Paul 
na gbe ti lo. Ala voro Festus mingi 

3titene lo sara nzoni be na ala: lo mu Paul lo kiri na lo na Jérusalem. Andaa ala 
ye titene ambeni zo ahonde tere ti ala ti ku Paul ti fâ lo na lege. 

4Festus akiri tënë na ala, atene: “Paul ayeke na da ti kanga na Sezare, mbi wani, 
mbi yeke kiri kâ fafadeso. 

5Ayeke nzoni akota zo ti ala aga, e na ala e gue na Sezare si ala bi tënë na li ti 
koli so tongana lo sara mbeni ye ti sioni!” 

6Festus asara gi lango miombe wala baleoko na ndo ti ala. Na pekoni, lo kiri na 
Sezare. Lango oko na pekoni, lo duti na ya ti da ti fango ngbanga si lo mu yanga 
titene a ga na Paul. 

7So Paul asi awe, azuife so alondo na Jérusalem aga, ala luti angoro lo si ala to 
nda ti bi akota tënë mingi na li ti lo, me ala lingbi ti fa pepe ye so afa atene, tënë 
so ala yeke bi na li ti lo so ayeke taa-tënë. 

8Paul ake atënë ni si lo tene: “Mbi sara sioni ye so ake ndia ti azuife, wala kota 
da ti Nzapa wala kota gbia ti Rome oko pepe.” 

9Festus aye ti zia ngia na be ti azuife, tongaso lo hunda Paul: “Mo ye ti gue na 
Jérusalem titene a fâ ngbanga ti mo na le ti mbi kâ?” 

10Paul atene: “Mbi luti na gbe ti azo ti fango ngbanga ti kota gbia ti Rome titene 
ala fâ ngbanga na li ti mbi gi na ndo so. Mo wani, mo hinga nzoni so, mbi sara 
sioni ye na azuife oko pepe. 

11Tongana mbi sara mbeni ye so ake ndia si mbi sara mbeni ye so alingbi titene 
a fâ mbi ndali ni, mbi yeke kpe kuâ ni pepe. Me tongana taa-tënë oko ayeke na 
ya ti atënë so ala bi na li ti mbi so pepe, zo oko alingbi ti zia mbi na maboko ti 
ala pepe. Mbi ye ti gue na ngbanga ni na gbe ti kota gbia ti Rome!” 

12Na peko ti so Festus ahunda awamungo-wango ti lo na tënë ti be ti ala awe, lo 
kiri tënë, lo tene: “So mo ye ti gue na ngbanga ni na gbe ti kota gbia ti Rome, 
fade mo yeke gue na gbe ti kota gbia ti Rome.” 

Paul asi na gbe ti Agripa na Berenise 

13Ambeni lango na pekoni, gbia Agripa na Berenise, ita ti lo ti wali asi na Sezare 
ti bara Festus. 

14So ala ngba ti sara lango mingi na ndo so, Festus afa tënë ti Paul na gbia 
Agripa, lo tene: “Mbeni koli ayeke ge so Félix azia lo na da ti kanga. 

15So mbi gue na Jérusalem, akota wayango-sandaga ti azuife na akangba ti ala 
aga na tënë ti lo na gbe ti mbi si ala hunda na mbi ti fâ ngbanga na li ti lo. 

16Me mbi tene na ala, mbi tene, kozo titene e kanga mbeni zo, na lege ti ndia ti 
e, azo ti Rome, e yeke mu lege na lo ti fa nda ti tënë ti lo na le ti azo so abi tënë 
na li ti lo. 

17So mbi na ala e si ge na Sezare, mbi ku pepe. Lango oko na pekoni, mbi gue, 
mbi duti na da ti fango ngbanga si mbi mu yanga titene a ga na koli so. 

18Azo so abi tënë na li ti lo asi na mbi. Mbi baa ti mbi, mbi tene, fade ala yeke bi 
kota tënë na li ti lo, me ye oko ayeke daa pepe. 

19Ala yeke papa na popo ti ala gi na ndö ti tënë ti lege ti vorongo Nzapa ti ala 
wani nga na ndö ti mbeni koli so iri ti lo Jésus. Lo kui awe, me Paul atene lo yeke 
na fini. 

20Mbi hinga li ti mbi na lege so mbi lingbi ti baa ya ti tënë so pepe. Ndani laa mbi 
hunda na Paul titene tongana lo yeda, lo gue na Jérusalem si a fâ ngbanga ti tënë 
so kâ. 

21Me Paul ahunda titene a gue na lo na gbe ti kota gbia ti Rome si kota gbia ti 
Rome wani afâ ngbanga ti lo. Tongaso mbi mu yanga titene a bata lo na da ti 
kanga ti ku na lango so mbi yeke tokua lo na kota gbia ni.” 

22Agripa atene na Festus: “Mbi nga, mbi ye ti ma koli so.” Festus akiri tënë, 
atene: “Mo yeke ma lo kekereke.” 

23Na ndade ni, Agripa na Berenise aga; azo ayamba ala ngangu mingi, ala na 
aturugu ti kota kamba na akota zo ti gbata ni ali na ya ti da ti fango ngbanga. 
Festus amu yanga si ala mu Paul aga na lo. 

24Festus atene: “Gbia Agripa, na ala so kue ayeke na tere ti e ge so, ala baa koli 
so: azuife kue ti ndo so aga abaa mbi na tënë ti lo; ataa na Jérusalem wala ge, 
ala dekongo, atene: ‘Lo lingbi ti ngba na fini pepe!’ 

25Ti mbi, mbi baa mbeni ye so lo sara titene a fâ lo ndali ni pepe. Me so lo wani, 
lo ye titene a gue na ngbanga ti lo na gbe ti kota gbia ti Rome, mbi yeda ti tokua 
lo na kota gbia ni. 

26Me mbi hinga mbirimbiri tënë so mbi lingbi ti su na mbeti ti tokua na kota 
gbia na ndö ti lo pepe. Ndani laa, mbi ga na lo na gbe ti ala, mbirimbiri na gbe ti 
mo, gbia Agripa si na peko ti gingo nda ti tënë ti lo, mbi hinga tënë so mbi lingbi 
ti su na mbeti. 

27Biani, na le ti mbi, ayeke buba ye titene a tokua zo ti kanga na kota gbia ti 
Rome kozo titene a fa nda ti tënë so a bi na li ti lo.” 

Awatokua 26 

Paul afa nda ti tënë ti lo na gbe ti Agripa 

1Agripa atene na Paul: “Mbi mu na mo lege titene mo fa nda ti tënë ti mo.” 
Tongaso Paul asara maboko ti lo si lo to nda ti fa nda ti tënë ti lo, lo tene: 

2“Gbia Agripa, be ti mbi anzere mingi laso ti fa na le ti mo nda ti atënë so kue 
azuife ayeke bi na li ti mbi. 

3Biani, mo hinga lege ti sarango aye ti azuife na atënë so alondo na popo ti ala 
kue. Tongaso mbi hunda na mo ti kanga be ti mo ti ma mbi. 

4“Azuife kue ahinga tënë ti dutingo ti mbi na molenge ngbii asi laso; ala hinga 
nga lege ti dutingo ti mbi na popo ti azo ti mara ti mbi nga na Jérusalem. 

5 Azuife ahinga mbi aninga awe. Tongana ala ye, ala lingbi ti tene na mo so mbi 
yeke ando mbeni zo ti bongbi ti afarizien, bongbi ti azo ti vorongo Nzapa ti e so 
ayeke bata ndia ahon tanga ti azo kue. 

6Fadeso, mbi yeke na gbe ti azo ti fango ngbanga ndali ti so mbi zia be ti mbi ti 
ku ye so Nzapa amu zendo ni na akotara ti e. 

7Amara baleoko na use ti e azia be ti ala ti ku ti baa ye so Nzapa amu zendo ni, 
nilaa ala yeke sara kua ti Nzapa bi na lâ, ala woko na kua ni pepe. Mbi nga, gbia, 
mbi yeke ku ti baa ye ni so. Ye so azuife aga na mbi na gbe ti azo ti fango ngbanga 
ndali ni laa! 

8Ngbanga ti nyen si ala, azuife, ala baa ti ala atene, Nzapa alingbi ti zingo azo na 
kuâ pepe so? 

9 Ti mbi, mbi baa lani mbi tene, alingbi mbi sara kue ti mingo iri ti Jésus, zo ti 
Nazaret. 

10Ye so mbi sara na Jérusalem laa. Akota wayango-sandaga amu na mbi lege si 
na iri ti ala, mbi bi azo ti Christ mingi na da ti kanga. Na ndembe so azo ayeke fâ 
ngbanga ti kuâ na li ti ala, mbi nga, mbi yeda na tënë ni. 

11Lege mingi, mbi gue na ya ti ada ti sambelango Nzapa si mbi yeke sara pasi na 
ala, mbi yeke gbu ala na ngangu titene ala zonga Jésus. Ngonzo agbu mbi na tere 
ti ala ahon ndoni si mbi tumba peko ti ala ngbii mbi si na ya ti agbata ti awande 
ti sara ngangu na ala.” 

Paul afa lege so lo ma na be na Jésus 
(Awat 9.1-19; 22.6-16) 

12“Mbeni lâ, akota wayango-sandaga amu na mbi lege, ala mu na mbi yanga ti 
gue na Damas na iri ti ala. 

13Gbia, nduru na bekombite so mbi yeke na lege ti gue, mbeni lumiere alondo 
na nduzu si aza na tere ti mbi na amba ti mbi so e na ala e yeke tambula so. 
Lumiere ni aza ahon sungo ti lâ. 

14E kue, e ti na sese si mbi ma mbeni go so ayeke tene tënë na yanga ti arameen, 
atene: ‘Saul, Saul, ngbanga ti nyen laa mo yeke sara ngangu na mbi? Mo yeke 
sara sioni na tere ti mo tongana nyama so akpo tere ti lo na yanga ti keke ti wa 
ti lo!’ 

15Mbi hunda ndo, mbi tene: ‘Mo yeke zo wa, Kota Gbia?’ Kota Gbia akiri tënë, 
atene: ‘Mbi Jésus laa mo yeke sara ngangu na mbi so. 

16Me londo, mo luti na nduzu. Ndani so mbi si na mo ayeke so: mbi soro mo 
titene mo ga zo ti kua ti mbi. Fade mo yeke ga zo ti tenengo peko ti ye so mo 
hinga na ndö ti mbi, ti fa lege so mo baa mbi laso. Mo yeke fa nga ye so mbi yeke 
kiri ande ti fa ni na mo. 

17Mbi yeke zi mo na maboko ti azuife na azo ti amara nde so mbi yeke tokua mo 
na mbage ti ala. 

18Mbi tokua mo ti zi le ti ala, ti mu ala na ya ti vukongo ndo ti sigigi na ala na ya 
ti lumiere; mo yeke zi ala na gbe ti ngangu ti Satan ti gue na ala na Nzapa. 
Tongana ala ma na be na mbi, fade a yeke zi siokpari na li ti ala si ala yeke wara 
ndo na popo ti azo ti Nzapa.’ ” 

Paul atene tënë ti kua so lo sara 

19“Ndani laa, gbia Agripa, ye so alondo na yayu si asi na mbi na ya ti mbeni ye 
tongana bango-li so, mbi ke ti sara ye ti peko ni pepe. 

20 Me mbi to nda ti fa tënë ti Nzapa kozoni na azo ti Damas nga na azo ti 
Jérusalem. Na pekoni, mbi fa tënë ni na azo ti sese ti Judée kue nga na azo ti 
amara nde; mbi hunda na ala titene ala zia ngbene lege ti sarango ye ti ala ti kiri 
na mbage ti Nzapa, ala sara ye so afa atene, ala zia ngbene lege ti sarango ye ti 
ala awe. 

21Ndani laa azuife agbu mbi lani na ya ti kota da ti Nzapa si ala gi lege ti fâ mbi. 

22Me Nzapa abata mbi ngbii asi laso si mbi ngba ti fa peko ti ye so asi mbi na 
azo kue: akete zo na akota zo. Mbi yeke tene gi tënë ti ye so Moïse na awayanga-
Nzapa atene tënë ni ando si ye ni asi so. 

23 Ala tene: fade Mesii ayeke baa pasi si lo yeke duti kozo zo so ayeke zingo na 
popo ti akuâ, lo yeke fa lumiere na azo ti mara ti e nga na azo ti amara nde.” 

Paul ahunda na Agripa ti ma na be na Jésus 

24So Paul afa nda ti tënë ti lo ngbii asi na ndo so, Festus adekongo na lo, atene: 
“Gbogbolinda asara mo, Paul! Mo manda mbeti mingi asara si mo ga zo ti 
gbogbolinda awe!” 

25Paul akiri tënë na lo: “Gbia Festus! Mbi yeke zo ti gbogbolinda pepe. Atënë so 
mbi yeke tene so ayeke taa-tënë si ayeke tënë ti zo so li ti lo ayeke daa. 

26Gbia Agripa ahinga tënë na ndö ti aye so kue. Ndani laa mbi lingbi ti tene tënë 
ni na lo na mbeto pepe, ngbanga ti so ye ni asi lani na hondengo ni pepe. 

27Gbia Agripa, mo ma na be na atënë so awayanga-Nzapa atene so? Mbi hinga 
so mo ma na be na ni!” 

28Agripa atene na lo: “Mo baa ti mo, mo tene, mbi yeke ga zo ti Christ gi hio 
tongaso?” 

29Paul akiri tënë, atene: “Ataa hio wala mbeni lâ, mbi yeke sambela Nzapa titene 
mo na ala so kue ayeke ma mbi laso, ala ga tongana mbi; me mbi ye titene a 
kanga ala na zingiri tongana mbi pepe!” 

30Tongaso gbia, na govoronere, na Berenise nga na azo so kue ayeke na tere ti 
ala alondo. 

31So ala sigigi awe, ala yeke tene na popo ti ala, atene: “Koli so asara mbeni ye 
so alingbi na kuâ wala na kanga pepe.” 

32Agripa atene na Festus: “Tongana koli so ahunda fade ti gue na gbe ti kota 
gbia ti Rome pepe, ka a lingbi ti zi lo senge.” 

Awatokua 27 

A tokua Paul na Rome 

1So a mu yanga titene e mu mangboko ti gue na Italii, a mu Paul na ambeni zo 
ti kanga, a zia ala na maboko ti mbeni kapita ti aturugu so iri ti lo Yulius, kapita 
ti bongbi ti aturugu so a iri ni “Bongbi ti aturugu ti kota gbia.” 

2E ko na ya ti mbeni mangboko ti gbata ti Adramite so ayeke gue na mbage ti 
Azii. E na Aristarke laa e gue; lo yeke zo ti gbata ti Tesalonike, na sese ti 
Masedoane. 

3Lango oko na pekoni, e si na Sidon. Yulius so ayeke sara nzoni be na Paul, azia 
lo ti gue ti baa azo so lo na ala aye tere titene ala mu na lo ambeni ye so atia lo. 

4E londo na ndo so, e mu le ti ngu na mbage ti zoa ti Shipre so pupu ayeke ya 
daa pepe; e hon kâ ti kpe pupu so ayeke ga na ngangu na mbage ti e. 

5E fâ kota ngu-ingo, e hon na tere ti asese ti Silisii na Panfilii si e si na gbata ti 
Mira, na sese ti Lisii. 

6Na ndo so, kapita ti aturugu ni awara mbeni mangboko ti Aleksandrii so ayeke 
gue na Italii si lo zia e na ya ni. 

7E gue gi yeke-yeke na ya ti alango mingi si e si na gbata ti Kinide. Tambula ni 
aduti ngangu, angba kete, e si kâ pepe. Na ndo so, pupu akanga lege na e biani 
ti hon na lege so e mu so, nilaa e hon na mbeni yanga ti sese ti zoa ti Krete so iri 
ni Salmone, e ngoro na mbage ti zoa ni, na mbage ti Mbongo, ndo so pupu ayeke 
ya daa pepe. 

8E hon na tere ti zoa ni si e si na mbeni ndo so iri ni Nzoni-Ndo-ti-Lutingo-ti-
Mangboko, nduru na gbata ti Lase. Tambula ni aduti ngangu, angba kete, e si kâ 
pepe. 

9So alango mingi ahon awe, tambulango na le ti ngu aga sioni, ngbanga ti so ngoi 
ti de asi awe. Andaa lango ti kengo kobe na ngoi ni so ahon awe, nilaa Paul amu 
wango na ala, lo tene: 

10“A-ita, mbi baa so tambula ni ayeke duti ande ngangu: mangboko ni na 
akungba ti ya ni kue ayeke buba mingi, e nga, e yeke na ya ti kuâ.” 

11Me kapita ti aturugu aye gi ti ma tënë ti kapita ti mangboko ni na ti wa ti 
mangboko ni ahon wango ti Paul. 

12Na ndö ni kue, ndo ti lutingo ti amangboko ni ayeke nzoni pepe titene ala luti 
daa na ngoi ti de. Ndani laa mingi ti azo ti ya ti mangboko ni aye ti londo na ndo 
so ti mu le ti ngu ti gue na Fenize tongana lege ayeke daa. Fenize ayeke mbeni 
ndo ti lutingo ti amangboko so ayeke na zoa ti Krete, so abaa le na Mbongo-Do 
na Banga-Do. Ala ye ti duti kâ ngbii ngoi ti de ahon si. 

Kota pupu alondo na le ti kota ngu-ingo 

13Mbeni kete pupu alondo na mbage ti Mbongo si ayeke ya; azo ti mangboko ni 
abaa ti ala atene, ala yeke gue ande ti si na ndo so ala leke be ti ala ti si daa. Nilaa 
ala zi nengo wen so a yeke bi ka na ya ti ngu titene mangboko ni aluti, ala mu 
yanga ti ngu ti Krete ti gue. 

14Me gi kete na pekoni, mbeni kota pupu so a iri ni Pupu-ti-Banga-To alondo na 
mbage ti zoa ni si ayeke ya ngangu. 

15Pupu ni amu mangboko ni ti hon na ni. So e gi lege gbaa ti hon na mangboko 
ni na mbage so pupu ni alondo daa si ayeke ga so, e zia ni titene pupu amu ni 
ahon na ni kirikiri. 

16E hon na mbage ti Mbongo ti mbeni kete zoa so a iri ni Koda. E sara ngangu 
mingi si e wara lege ti mu kete ngo so a kanga na tere ti mangboko ni; angba 
kete ka e ha gbaa. 

17Azo ti kpengo na mangboko ni amu kete ngo ni azia na ya ti mangboko ni. Na 
pekoni, ala mu mbeni kota kamba si ala kanga na tere ti mangboko ni kue. Ala 
sara mbeto titene mangboko ni ague, aluti na ndö ti mbutu ti yanga ti ngu ti 
kodro ti Libii. Nilaa ala mu kota nengo keke so a kanga na tere ti mangboko ni, 
ala bi na ya ti ngu titene mangboko ni ague mbage na mbage pepe; me pupu 
angba ti mu mangboko ni si ayeke hon na ni. 

18Lango oko na pekoni, kota pupu ni angba ti yingi e ngangu. Ndani laa azo ti 
kua ni ato nda ti bi akungba ti ya ti mangboko ni na ya ti ngu. 

19Na lango ota ni, ala mu aye ti kua ti ya ti mangboko ni na maboko ti ala wani 
si ala tuku ni na ya ti ngu. 

20Na ya ti alango mingi, e baa lâ wala atongoro pepe. Pupu ni angba ti ya ngangu 
mingi. E tënë ti e, e tene e yeke soo kuâ pepe. 

21Asara lango mingi, azo ti ya ti mangboko ni ate kobe pepe. Paul aluti na dawa 
ti ala si lo tene na ala: “A-ita, tongana ala ma fade wango ti mbi si ala ngba na 
Krete, ka e baa pasi si aye abuba tongaso pepe. 

22Me fadeso, mbi voro ala: ala sara mbeto pepe! Biani, zo oko na popo ti ala 
ayeke kui pepe, gi mangboko ni laa ayeke buba. 

23Na bi so, mbeni ange ti Nzapa ti mbi, so mbi yeke sara na lo, asi na mbi 

24si lo tene na mbi: ‘Paul, mbeto asara mo pepe! Alingbi mo gue, mo si na gbe ti 
kota gbia ti Rome titene lo fâ ngbanga ti mo. Ndali ti mo, fade Nzapa ayeke bata 
azo so kue ayeke na ya ti mangboko ni.’ 

25Tongaso, a-ita, ala gbu ngangu! Biani, mbi zia be ti mbi na Nzapa: ye ni ayeke 
si ande gi tongana ti so lo tene na mbi. 

26Fade mangboko ni ayeke gue ti bi e na ndö ti mbeni zoa.” 

27Na bi ti lango baleoko na osio ni, pupu ni angba ti gue na e kirikiri na le ti kota 
ngu-ingo ti Mediterane. Nduru na be ti bi, azo ti kpengo na mangboko ni ahinga 
atene, ala ga nduru na mbeni kuru sese awe. 

28Tongaso, ala mu kamba so a kanga nengo wen daa si ala bi na ya ti ngu, ala 
baa so ngu ni alinda alingbi na metere baleota na mbarambara. Ala hon kete, 
ala kiri abi nengo wen ni, ala baa so ngu ni alinda alingbi na metere baleuse na 
miombe. 

29Mbeto titene mangboko ni ague, akpo mbeni têne asara ala. Ndani laa ala bi 
anengo wen osio na ya ti ngu na mbage ti peko ti mangboko ni titene aluti. Ti 
be ti ala, ala ye titene ndo ahan hio. 

30Me azo ti kpengo na mangboko ni ayeke gi lege ti kpe ti zia mangboko ni. Ala 
bi kete ngo ni na le ti ngu si ala handa azo atene, ala yeke gue ti bi ambeni nengo 
wen na ya ti ngu na mbage ti li ti mangboko ni. 

31Me Paul atene na kapita ti aturugu nga na aturugu, atene: “Tongana azo so 
angba na ya ti mangboko ni pepe, fade ala, aturugu, ala lingbi ti soo kuâ pepe.” 

32Aturugu ni afâ akamba so agbu kete ngo ni si ala zia titene asua ahon. 

33So ndo aga nduru ti han, Paul ahunda na azo kue ti te kobe; lo tene: “Laso 
asara lango baleoko na osio so ala yeke ku titene le ti ngu ade, ala te mbeni ye 
oko pepe. 

34Tongaso mbi hunda na ala ti te kobe; ala te ni si ala soo kuâ. Fade kua ti li oko 
ti mbeni zo na popo ti ala ayeke ti pepe.” 

35Na peko ti tënë so, Paul amu mapa, lo mu singila na Nzapa na dawa ti ala kue, 
lo fâ ya ni si lo to nda ti te. 

36Be ti ala kue akiri awara ngangu si ala te nga ye. 

37Li ti e kue na ya ti mangboko ni ayeke ngbangbo use na balembarambara na 
omene. 

38So ala kue ate kobe si ya ti ala asi awe, ala mu tanga ti ale ti ble ni atuku na ya 
ti ngu titene mangboko ni ayapu. 

Mangboko alinda ngu 

39So ndo ahan awe, azo ti kpengo na mangboko ni abaa sese, ala hinga ni pepe, 
me ala baa mbeni ndo so mbutu ayeke daa, nilaa ala ye ti gue na mangboko ni 
kâ, tongana lege ayeke daa. 

40Ala zi anengo wen ti mangboko ni, ala zia na ya ti ngu; ala zi nga akamba ti akâî 
ti mangboko ni. Na pekoni, ala kanga kota bongo na nduzu na dawa ti mangboko 
ni titene pupu amu mangboko ni ahon na ni na mbage ti mbutu ni. 

41Me ala gue, asi na ndö ti mbeni mbutu so ngu alinda na tere ni mbage na 
mbage. Li ti mangboko ni ali na ya ti mbutu si lege titene mangboko ni ahon 
ayeke daa pepe. Na mbage, ngangu ti amapo akungbi peko ti mangboko ni kue. 

42Aturugu aye ti fâ azo ti kanga ni kue si mbeni oko afâ ngu akpe pepe. 

43Me kapita ti aturugu ni aye ti soo fini ti Paul, nilaa lo ke na ala ti fâ azo ti kanga 
ni. Tongaso lo mu yanga titene azo so ahinga ngu, ala ti na ya ti ngu kozoni ti 
hon na yanga ti ngu ni. 

44Na pekoni, tanga ti azo ni amu peko ti ala, ambeni na ndö ti amabaya, ambeni 
na ndö ti anduru mbage ti mangboko so afâ so. Na lege so laa e kue, e si na sese 
na nzoni tere. 

Awatokua 28 

Paul asi na zoa ti Malte 

1So e si na nzoni tere, e ma a tene, iri ti zoa ni ayeke Malte. 

2Azo ti zoa ni ayamba e nzoni mingi. Ala sara mbeni kota wâ si ala iri e kue na 
tere ni, ngbanga ti so ngu ato nda ti pikango ni si de ayeke sara. 

3Paul aro gba ti aholengo keke ti tuku na le ti wâ ni, me mbeni sioni ngbo asigigi 
na ya ni, ngbanga ti so wâ azö lo; lo te maboko ti Paul si lo ngba na tere ni. 

4So azo ti zoa ni abaa ngbo ni na tere ti maboko ti Paul, ala tene na popo ti ala: 
“Koli so ayeke mbeni zo ti fango zo biani. Ataa so lo soo kuâ na le ti ngu, nzapa 
ti mbirimbiri aye titene lo ngba na fini pepe.” 

5Paul ayingi maboko ti lo si ngbo ni ati na le ti wâ ni, me mbeni ye oko asara lo 
pepe. 

6Azo ni abaa ti ala atene, tere ti lo ayeke suku wala lo yeke ti ti kui. So ala ku 
gbaa si ala baa mbeni sioni ye asi na lo pepe, tënë ti yanga ti ala akiri aga nde si 
ala tene: “Lo yeke mbeni nzapa!” 

7Mbeni kota yaka ayeke nduru na ndo so e yeke daa, yaka ni ayeke ti Publius, 
makonzi ti zoa ni. Lo yamba e nzoni si e sara lango ota na ndo ti lo. 

8Babâ ti Publius ayeke na gbogbo; lo yeke na kobela ti wâ ti tere si lo yeke sasa 
na mene. Paul ague, abaa lo, lo zia maboko na ndö ti lo, lo sambela si kobela ti 
lo akai. 

9Na pekoni, ambeni zo ti kobela so ayeke lango na ya ti zoa ni aga abaa lo si lo 
kai nga kobela na tere ti ala. 

10Azo ti zoa ni ane e tongana akota zo. Na ngoi so e yeke mu mangboko ti hon, 
ala mu na e aye ndali ti lege. 

Paul asi na Rome 

11E sara nze ota na ya ti zoa ni. Na pekoni, e mu mbeni mangboko so alondo na 
Aleksandrii, iri ni ayeke “Anzapa so a du ala angbo”; mangboko ni aluti lani na 
tere ti zoa ni ti ku ngoi ti de ahon si. 

12E si na gbata ti Sirakus si e sara lango ota na ndo so. 

13E londo na ndo so, e mu gi yanga ti ngu ni si e si na Rezio. Lango oko na pekoni, 
pupu ti Mbongo alondo si ayeke ya; lango use na pekoni, e si na Puzole. 

14Na ya ti gbata so, e wara ambeni ita, azo ti Christ, so ahunda na e ti sara yenga 
oko na ala. Lege so e gue, e si na Rome laa. 

15A-ita, azo ti Christ ti Rome ama tënë ti e, ala ga na lege ti e ngbii asi na Gara-
ti-Apius nga na Ada-Ota-ti-Agene. So Paul abaa ala, lo mu singila na Nzapa si be 
ti lo akiri awara ngangu. 

16So e si na Rome, a mu lege na Paul ti lango na ya ti mbeni senge da nde; a zia 
mbeni turugu oko na tere ti lo ti bata lo. 

Paul afa tënë ti Nzapa na Rome 

17Lango ota na pekoni, Paul airi amakonzi ti azuife ti Rome ti ga na ndo ti lo. So 
ala bongbi tere ti ala awe, lo tene na ala: “A-ita, ataa so mbi sara mbeni sioni ye 
na azo wala mbi ke nga lege ti aye ti akotara ti e pepe, a gbu mbi na Jérusalem 
si a zia mbi na maboko ti azo ti Rome. 

18So azo ti Rome ama tënë ti yanga ti mbi awe, ala ye ti zi mbi, ngbanga ti so ala 
wara mbeni tënë ti fango ngbanga ti kuâ na li ti mbi ndali ni pepe. 

19 Me azuife ake, nilaa mbi baa gbaa si mbi hunda ti baa kota gbia ti Rome. 
Andaa mbi yeke na tënë oko ti bi na li ti azo ti mara ti mbi pepe. 

20Ndani laa mbi hunda ti baa ala ti tene tënë na ala, ngbanga ti so mbi ga zo ti 
kanga ndali ti ye so azo ti Israel azia be ti ala ti ku.” 

21Ala kiri tënë na lo, atene: “E wara mbeni mbeti oko so alondo na Judée si afa 
na e tënë na ndö ti mo pepe. Mbeni ita ti e oko alondo kâ aga atene tënë wala 
afa na e mbeni sioni tënë na iri ti mo pepe. 

22Me e ye ti ma na yanga ti mo wani ye so ayeke na be ti mo, ngbanga ti so e 
hinga, e tene, na ndo kue azo ayeke ke tënë ti bongbi so mo yeke na ya ni.” 

23Ala na Paul afa mbeni lango si na lango ni so, ala ga mingi awara lo na ndo so 
lo yeke lango daa. Ti londo na ndaperere ngbii asi na lakui, Paul afa tënë: lo fa 
ye so lo hinga na ndö ti Kodro-gbia ti Nzapa si lo yeke gi lege kue titene ala yeda 
na tënë ti Jésus. Lo mu Ndia ti Moïse na ambeti ti awayanga-Nzapa si lo yeke fa 
na tënë ni. 

24Ambeni ayeda na tënë ni, me ambeni ake ti ma na be. 

25Azo ni ama tere na popo ti ala na ndö ti tënë ni pepe. So ala londo ti gue, Paul 
atene na ala gi mbeni tënë oko, lo tene: “Tënë so ando Yingo-Vuru atene na 
akotara ti ala na lege ti wayanga-Nzapa Ésaïe so ayeke taa-tënë! Yingo-Vuru 
atene: 

26‘Mo gue na tere ti azo so, mo tene na ala, mo tene: Fade ala yeke ma ndo nzoni, 
me ala yeke ma ya ti tënë oko pepe; ala yeke baa ndo nzoni, me ala yeke baa ye 
oko pepe. 

27 Biani, be ti azo so akpengba, ala kanga mê ti ala, ala kanga le ti ala titene ala 
baa ndo pepe si ala ma ndo pepe. Nilaa ala ma ya ti atënë pepe si ala zia ngbene 
lege ti sarango ye ti ala pepe, tongaso si mbi kai kobela ti ala pepe.’ ” 

28 Paul akiri atene: “Ayeke nzoni ala hinga atene, Nzapa atokua tënë ti songo zo 
na kuâ na azo ti amara nde. Ti azo ni so, fade ala yeke ma tënë ni!” 

[29Na peko ti tënë so Paul atene, azuife apapa ngangu na popo ti ala si ala gue.] 

30Paul asara ngu use na ya ti da so lo yeke futa na nginza ti lo wani. Lo yeke 
wara azo so kue ayeke ga ti baa lo. 

31Lo yeke fa tënë ti Kodro-gbia ti Nzapa si lo yeke fa tënë ti Kota Gbia Jésus 
Christ na mbeto pepe, mbeni zo akanga lege na lo pepe. 

Rome 

Rome 1 

Barango ndo 

1Mbi Paul, zo ti kua ti Jésus Christ, mbi yeke watokua so Nzapa airi mbi si lo zia 
mbi nde titene mbi fa Nzoni Tënë ti lo na azo. 

2 Nzoni Tënë so, Nzapa amu ando zendo ni na azo na lege ti awayanga ti lo, 
tongana ti so a su tënë ni na ya ti Mbeti ti Nzapa. 

3Nzoni Tënë ni ayeke tënë ti Molenge ti lo: na lege ti dungo ti zo, a du lo na ya 
ti hale ti David. 

4Me na lege ti Yingo-Vuru, zingongo ti lo na popo ti akuâ afa na ngangu so lo 
yeke Molenge ti Nzapa: Jésus Christ, Kota Gbia ti e. 

5Na lege ti lo, Nzapa asara nzoni be na mbi si mbi ga watokua ndali ti iri ti Christ, 
ti sara si azo ti dunia kue ama na be na Jésus Christ si ala sara ye alingbi na tënë 
ti lo. 

6Ala azo ti Rome so Jésus Christ airi ala, ala nga, ala yeke na popo ti azo ni. 

7Mbi tokua mbeti so na ala so kue ayeke na Rome, ala so Nzapa aye ala mingi si 
lo iri ala ti ga azo ti lo. Ayeke nzoni Nzapa Babâ ti e na Kota Gbia Jésus Christ 
asara nzoni be na ala si amu na ala siriri. 

Paul aye ti gue ti baa azo ti Christ so ayeke na Rome 

8Kozoni, mbi mu singila na Nzapa ti mbi ndali ti ala kue, na lege ti Jésus Christ, 
ngbanga ti so azo ti dunia kue ayeke tene tënë ti mabe ti ala. 

9Nzapa so mbi mu be ti mbi kue ti sara kua ti lo na lege so mbi yeke fa Nzoni 
Tënë ti Molenge ti lo, lo hinga so mbi yeke tene taa-tënë: mbi yeke zia ala lakue 

10na ya ti asambela ti mbi, mbi yeke hunda titene, tongana be ti lo aye, lo zi na 
mbi lege ti si na ndo ti ala. 

11Biani, nzara ti bango ala agbu mbi mingi si mbi lingbi ti kangbi na ala matabisi 
so aga na lege ti Yingo-Vuru, tongaso si ala kpengba. 

12Mbi ye ti tene mbirimbiri mbi tene, mbi ye ti si na ala si mbi na ala kue, e wara 
ngangu: ala wara ngangu ndali ti mabe ti mbi si mbi nga, mbi wara ngangu ndali 
ti mabe ti ala. 

13 A-ita, mbi ye si ala hinga so fani mingi, mbi leke be ti mbi ti gue ti baa ala, me 
lege akanga na mbi ngbii asi laso. Mbi yeke na nzara ti si kâ titene mbi sara kua 
si mbi wara lengo ni tongana ti so mbi wara na popo ti azo ti amara nde. 

14Alingbi mbi mu tere ti mbi ti sara na azo kue: azo so le ti ala azi, abasanzi, azo 
so amanda ye mingi na ala so amanda ye pepe. 

15Ndani laa mbi yeke na nzara ti fa nga Nzoni Tënë na ala, ala so ayeke na Rome. 

Nzoni Tënë ayeke na ngangu 

16Biani, kamene ti fango Nzoni Tënë asara mbi pepe: Nzoni Tënë ni ayeke 
ngangu ti Nzapa so lo mu ti soo azo so kue ama na be, azuife kozoni, na pekoni 
azo ti amara nde. 

17 Biani, Nzoni Tënë ni afa na le ti azo lege so Nzapa asara titene azo aga 
mbirimbiri na le ti lo: gi na lege ti mabe, na tongo ndani ngbii asi na ndani, 
tongana ti so Mbeti ti Nzapa atene: “Zo so aga mbirimbiri na lege ti mabe, fade 
lo yeke duti na fini.” 

Azo kue asara siokpari 

18Ngonzo ti Nzapa alondo na yayu si lo fa ni na azo ndali ti siokpari ti ala nga 
ndali ti asioni ye so kue ala sara. Na lege ti asioni ye so ala yeke sara, ala kanga 
lege na taa-tënë. 

19Biani, ye so azo alingbi ti hinga Nzapa na ni, ala baa ni kue na le ti ala awe: 
Nzapa wani afa ni na ala polele. 

20Ti londo na ndembe so dunia abaa gigi, ambeni ye ti Nzapa ayeke daa so le ti 
zo ayeke baa pepe: ngangu ti lo so ayeke lakue lakue nga na dutingo ti lo ti 
Nzapa; azo so ayeke gbu li ti ala ayeke baa ni na lege ti aye so Nzapa asara. 
Tongaso ala yeke na tënë ti kiri na ni pepe. 

21 Ataa so ala hinga Nzapa, ala gonda lo pepe, ala mu singila na lo pepe so alingbi 
na Nzapa. Me gbungo-li ti ala aga kirikiri, ala hinga ndo pepe si ala yeke duti na 
ya ti vukongo ndo. 

22Ala baa ti ala atene, ala yeke azo ti ndara, andaa ala ga azo ti buba awe. 

23 Nzapa so alingbi na gonda si lo yeke na fini kpu na kpu, azo azia ti voro lo si 
ala yeke voro limo ti zo so ayeke kui kuingo, ti andeke, ti anyama ti gere osio na 
ti anyama so ayeke hara harango. 

24Ndani laa Nzapa azia ala titene ala sara asioni ye so alingbi na anzara ti be ti 
ala si ala wani ayeke sara aye ti kamene na tere ti ala na popo ti ala. 

25Ala zia taa-tënë na ndö ti Nzapa awe si ala mu peko ti mvene; ala voro aye so 
Nzapa asara si ala sara kua na aye ni, me ala zia ti voro Nzapa so asara si aye 
kue abaa gigi. Ayeke nzoni azo agonda lo kpu na kpu! Amen. 

26Ndani laa Nzapa azia ala titene ala sara aye ti kamene so nzara ni ayeke sara 
ala ahon ndoni: awali ti ala azia lege ti akoli awe si ala yeke gi tere na popo ti 
ala; ye so alingbi fade titene zo asara pepe. 

27Akoli nga azia lege ti awali awe si nzara ti gi amba ti ala akoli ahon ndö ti ala. 
Ala yeke lango na amba ti ala akoli; so ayeke ye ti kamene mingi! Ala wani ayeke 
wara ande futa so alingbi na lege ti kirikiri so ala mu. 

28So ala ke ti hinga Nzapa awe, lo zia ala titene hingango ndo ti ala aga kirikiri 
si ala sara ye so zo alingbi fade ti sara pepe. 

29Asioni ye nde nde asi singo na be ti ala: ye so ayeke mbirimbiri pepe, sioni be, 
nzara ti warango ye mingi; ala yeke azo ti sioni be, kota be ahon ndö ti ala, ala 
yeke azo ti fango zo, azo ti papa, azo ti mvene, azo ti mbana, azo ti dungo mvene 
na iri ti amba ti ala, 

30ala yeke tene sioni tënë na iri ti amba ti ala; ala yeke awato ti Nzapa, ala yeke 
azo ti sioni yanga, ala baa tere ti ala kota ahon azo kue, ala yeke pika kate ti ala 
mingi, ala yeke gi gi akode ti sarango sioni, ala yeke sara ngangu li na babâ na 
mama ti ala, 

31li ti ala ayeke daa pepe, ala yeke azo so asara ye alingbi na zendo ti ala pepe, 
ala yeke na be ti zo pepe, ala yeke baa mawa ti amba ti ala pepe. 

32Ala hinga tënë ti fango ngbanga ti Nzapa nzoni: azo so asara aye tongaso, ala 
lingbi na kuâ. Ataa so kue, ala ngba ti sara aye ti sioni so si na ndö ni kue, ala 
yeke yeda na azo so ayeke sara ni. 

Rome 2 

Fango ngbanga ti Nzapa 

1 Mo so mo yeke fâ ngbanga na li ti amba ti mo so, ataa mo yeke zo wa, mo baa 
ti mo, mo tene, mo yeke sigigi na ya ti tënë ni? So mo yeke fâ ngbanga na li ti 
amba ti mo so, mo yeke fâ nga ngbanga na li ti mo wani, ndali ti so mo nga, mo 
yeke sara mara ti aye so. 

2Biani, e hinga so, na lege ti taa-tënë, Nzapa ayeke fâ ngbanga na li ti zo so ayeke 
sara aye tongaso. 

3Mo so mo yeke fâ ngbanga na li ti azo so ayeke sara aye so si mo nga, mo yeke 
sara mara ti aye ni so, mo baa ti mo, mo tene, ngbanga ti Nzapa ayeke ti ande 
na li ti mo pepe? 

4So Nzapa ayeke sara nzoni be mingi na mo, lo yeke fâ ngbanga na li ti mo hio 
pepe si lo yeke kanga be ti lo ti ku mo so, so ayeke senge na le ti mo? Lo yeke 
sara nzoni be na mo titene mo zia ngbene lege ti sarango ye ti mo; mo hinga so 
pepe? 

5 Me be ti mo akpengba si mo ye ti zia ngbene lege ti sarango ye ti mo ni pepe. 
Ndani laa mo yeke bongbi gba ti ngonzo ti Nzapa na ndö ti mo ti ku na lango ti 

ngonzo ti ndani. Na lango ni so, lo yeke fa so fango ngbanga ti lo ayeke 
mbirimbiri, 

6 lo yeke futa zo oko oko alingbi na ye so zo ni asara. 

7Azo so amu be ti ala kue ti gi ti sara nzoni ye, ala yeke gi titene Nzapa agonda 
ala, lo ne ala si lo mu na ala fini so angba lakue lakue, fade Nzapa ayeke mu lege 
na ala ti duti na fini kpu na kpu. 

8Me azo so ake ti ma yanga ti lo, ala so ake taa-tënë si ye so ayeke sioni ayeke 
gboto ala, fade ngonzo ti Nzapa ayeke londo tongana wâ na tere ti ala. 

9Azo so kue ayeke sara ye ti sioni, fade ye ti ngangu na pasi ayeke si na ala, 
azuife kozoni si na pekoni azo ti amara nde. 

10Me azo so ayeke sara ye ti nzoni, fade Nzapa ayeke gonda ala, lo yeke ne ala si 
lo yeke mu na ala siriri, azuife kozoni si na pekoni azo ti amara nde. 

11 Biani, Nzapa ayeke mu mbage ti mbeni zo pepe. 

12Azo so kue ahinga Ndia ti Moïse pepe si ala yeke sara siokpari, fade ala yeke 
kui, ataa so ala hinga ndia ni pepe; me azo so kue ahinga Ndia ti Moïse si ala 
yeke sara siokpari, fade a yeke fâ ngbanga ti ala na lege ti Ndia ni. 

13Azo so ama tënë ti Ndia gi na mê ti ala aga nzoni na le ti Nzapa pepe, me azo 
so asara ye alingbi na tënë ti Ndia ni laa aga nzoni na le ti lo. 

14Azo ti amara nde ahinga Ndia ti Moïse pepe, me tongana ti so be ti ala afa na 
ala, ala yeke sara ye alingbi na Ndia ni; so ti fa atene, ndia ti ala ayeke na be ti 
ala wani, ataa so ala yeke na Ndia pepe. 

15Sarango ye ti ala afa so aye so Ndia ti Moïse ahunda ayeke na be ti ala. Be ti 
ala afa so ye ni ayeke tongaso, lege ti gbungo-li ti ala afa so ye ni ayeke nga 
tongaso. Lege ti gbungo-li ti ala ni ayeke fa na ala so ala sara sioni, na mbage 
ayeke gbu koko ti ala na ndö ti ye so ala sara. 

16Ye so ayeke sigigi polele na lango ti fango ngbanga laa. Tongana ti so Nzoni 
Tënë so mbi yeke fa atene tënë ni, na lango ni so, fade Nzapa ayeke fâ ngbanga 
ti ye so kue azo ayeke sara na hondengo ni, na lege ti Jésus Christ. 

Azuife na Ndia 

17Ti mo so mo tene mo yeke zuife so, mo zia be ti mo na ndö ti Ndia si mo yeke 
pika kate ti mo ndali ti Nzapa ti mo. 

18Mo hinga ye so be ti Nzapa aye, Ndia afa na mo ti hinga ye so ayeke nzoni. 

19Mo tene na be ti mo, mo tene, mo yeke zo ti fango lege na awaziba si mo yeke 
lumiere ndali ti azo so ayeke na ya ti vukongo ndo, 

20mo yeke wafango-ye na azo so ahinga ndo pepe, mo yeke wafango-ye na 
amolenge. Biani, mo tene mo hinga Ndia si Ndia ni afa na mo hingango ye kue 
nga na taa-tënë awe. 

21Tongaso, mo so mo yeke fa ye na azo, ngbanga ti nyen si mo fa ye na mo wani 
pepe? Mo so mo yeke fa tënë, mo tene, alingbi zo anzi pepe so, ngbanga ti nyen 
si mo yeke nzi? 

22Mo so mo ke titene zo agi wali wala koli ti mba ti lo, ngbanga ti nyen si mo 
yeke gi wali wala koli ti mba ti mo? Mo so mo ke tënë ti sambelango ayanda, 
ngbanga ti nyen si mo yeke nzi aye so ayeke na ya ti ada ti ayanda ni? 

23Mo yeke pika kate ti mo ndali ti Ndia, me ngbanga ti nyen si sarango ye ti mo 
alingbi na tënë ti Ndia pepe? Ngbanga ti nyen si mo yeke ne Nzapa pepe? 

24 Biani, Mbeti ti Nzapa atene: “Ndali ti ala azuife, azo ti amara nde ayeke zonga 
iri ti Nzapa.” 

25Taa-tënë, tongana mo fâ ganza si mo yeke sara ye alingbi na Ndia, fango ganza 
ni ayeke sara nzoni na mo; me tongana mo fâ ganza si mo sara ye alingbi na 
Ndia pepe, mo yeke tongana zo so afâ ganza pepe. 

26Zo so afâ ganza pepe si lo sara ye alingbi na Ndia, na le ti Nzapa lo yeke 
tongana zo so afâ ganza awe. 

27Zo ti mbeni mara nde so afâ ganza pepe si lo yeke sara ye alingbi na Ndia, fade 
lo yeke fâ ngbanga na li ti mo so mo yeke zuife ndali ti so mo fâ ganza awe, me 
mo yeke sara ye alingbi na Ndia pepe so. 

28Ye so azo ayeke baa wala ka ti ganza so ayeke na tere ti zo, so laa ayeke sara 
si zo aga taa zuife pepe; 

29 me taa zuife ayeke zuife so ayeke na ya ti be ti lo kâ, taa fango ganza ayeke 
ganza ti be, aga na lege ti Yingo ti Nzapa, me na lege ti Ndia so a su na mbeti 
pepe. Taa zuife, azo laa ayeke gonda lo pepe, me Nzapa. 

Rome 3 

1Tongaso, ye so azuife ahon azo ti amara nde na ni ayeke nyen? Ye ti nzoni so 
zo ayeke wara na lege ti fango ganza ayeke nyen? 

2Biani, ye ti nzoni ni ayeke kota na ya ti aye mingi. Kozo ye ni ayeke so Nzapa 
azia atënë ti lo na maboko ti azuife. 

3Nyen? So ambeni zuife ake ti bata tënë ti yanga ti lo so, so laa akanga lege na 
Nzapa ti bata tënë ti yanga ti lo? 

4 Oko pepe! Alingbi azo ahinga atene, Nzapa ayeke sara ye na lege ti taa-tënë, 
me azo kue ayeke azo ti mvene. Nilaa Mbeti ti Nzapa atene: “Fade azo ayeke 

hinga atene, mo yeke mbirimbiri na lege ti tënë ti yanga ti mo si na ndembe so 
azo aye ti fâ ngbanga ti mo, mo sigigi na ya ti tënë ni.” 

5Me so sarango ye ti kirikiri ti e asara si mbirimbiri ti Nzapa asigigi na le ti azo 
kue so, mbeni tënë ti tenengo ni ayeke daa? Nzapa ayeke kirikiri, ngbanga ti so 
lo yeke pika e na ngonzo ti lo? (Mbi tene tënë so tongana ti so azo ayeke tene.) 

6Oko pepe! Tongana ye ni ayeke tongaso, fade Nzapa ayeke fâ ngbanga ti azo 
tongana nyen? 

7Me tongana mvene ti mbi ayeke sara titene taa-tënë ti Nzapa asigigi polele si 
azo ayeke gonda lo, ndali ti nyen si a fâ ngbanga na li ti mbi tongana zo ti 
siokpari so? 

8Ngbanga ti nyen si e lingbi ti tene pepe, e tene: “E sara ye ti sioni si nzoni ye 
asigigi daa”? Biani, ambeni zo ni ayeke zonga mbi si ala yeke du mvene na li ti 
mbi atene, mbi laa mbi tene tënë so. Ti azo ni so, ala lingbi titene Nzapa afâ 
ngbanga na li ti ala! 

Mbeni zo ti mbirimbiri ayeke daa pepe 

9Nyen? E azuife, e hon tanga ti azo kue? Oko pepe! Mbi fa tënë so kozoni awe, 
mbi tene: azuife na azo ti amara nde kue ayeke na gbe ti komandema ti siokpari. 

10 Mbeti ti Nzapa atene: “Zo ti mbirimbiri ayeke daa pepe, ataa oko ayeke daa 
pepe. 

11Zo ti hingango ndo ayeke daa pepe, zo ti gingo lege ti Nzapa ayeke daa pepe. 

12Azo kue azia nzoni lege awe, ala kue abuba awe. Zo ti sarango nzoni ayeke daa 
pepe, ataa oko ayeke daa pepe. 

13 Tënë ti yanga ti ala ayeke fâ zo fango, menga ti ala ayeke ti handango na zo, 
tënë ti yanga ti ala ayeke sara sioni tongana ngu ti yanga ti ngbo. 

14 Atënë ti yanga ti ala asi singo na tënë ti dengo ba nga na tënë ti songo be. 

15 Gere ti ala ayapu ti gue ti tuku mene, 

16ndo so kue ala hon daa, ala yeke buba ye si ala yeke zia azo na ya ti vundu, 

17ala hinga lege ti dutingo na siriri pepe. 

18 Ala yeke kpe mbeto ti Nzapa oko pepe.” 

19E hinga so atënë ti Ndia kue abaa azo so ayeke na gbe ti Ndia. Tongaso si zo 
oko awara tënë ti kiringo na ni pepe si na le ti Nzapa, ngbanga ayeke na li ti azo 
ti dunia kue. 

20 Ndani laa, tongana zo asara ye kue alingbi na Ndia, so laa ayeke sara si lo ga 
mbirimbiri na le ti Nzapa pepe. Andaa Ndia ayeke mu gi lege na zo ti hinga so 
lo sara siokpari awe. 



2111 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Lege so Nzapa ayeke soo zo 

21Me fadeso, Nzapa afa so, zo yeke ga mbirimbiri na lege ti Ndia pepe. Ndia ti 
Moïse na ambeti ti awayanga-Nzapa afa tënë ni awe. 

22 Nzapa asara si azo aga mbirimbiri na le ti lo na lege so ala ma na be na Jésus 
Christ. Lo sara ni ndali ti azo so kue ama na be na Christ, ngbanga ti so kangbi 
ayeke na popo ti ala pepe: 

23azo kue asara siokpari awe, ala lingbi ti baa gonda ti Nzapa pepe. 

24Me na lege ti nzoni be ti Nzapa, lo sara si azo aga mbirimbiri gi senge senge 
na lege ti Jésus Christ so azi ala na ya ti siokpari. 

25Nzapa amu Jésus Christ na sandaga si na lege ti mene ti lo, Christ azi siokpari 
ti azo so ama na be. Nzapa asara so ti fa atene, lo yeke mbirimbiri: asiokpari so 
azo asara ando, lo fâ ngbanga na li ti ala ndali ni pepe 

26na ngoi so lo kanga be ti lo ti ku ala. Ti fadeso, lo fa so lo yeke mbirimbiri si lo 
ye titene azo so ama na be na Jésus aga mbirimbiri na le ti lo. 

27Ye titene zo agonda tere ti lo ngbanga ni ayeke daa? Oko pepe! Lo yeke gonda 
tere ti lo ngbanga ti nyen? Ngbanga ti so lo sara ye alingbi na Ndia? Oko pepe! 
Me ngbanga ti so lo ma na be. 

28Biani, e lingbi ti tene tongaso: zo ayeke ga mbirimbiri na le ti Nzapa na lege ti 
mabe, me ndali ti sarango ye ti lo na lege ti Ndia pepe. 

29Wala Nzapa ayeke gi Nzapa ti azuife awe? Lo yeke nga Nzapa ti azo ti mara 
nde pepe? Biani, lo yeke nga Nzapa ti azo ti amara nde, 

30 ngbanga ti so Nzapa ayeke gi oko. Lo yeke sara titene azuife na azo ti amara 
nde kue aga mbirimbiri na le ti lo na lege ti mabe. 

31Tongaso, na lege ti mabe, e yeke baa Ndia tongana senge ye? Oko pepe! Me e 
mu nengo na Ndia. 

Rome 4 

Abraham ayeke tapande 

1Tongaso, fade e yeke tene nyen ndali ti kotara ti e Abraham na lege ti dutingo 
ti lo ti zo? Nyen laa lo wara, nyen? 

2Tongana lo ga ando mbirimbiri na le ti Nzapa ndali ti anzoni ye so lo sara, ka 
lo lingbi fade ti gonda tere ti lo daa; me na le ti Nzapa, lo lingbi ti sara ni pepe. 

3 Biani, Mbeti ti Nzapa atene: “Abraham azia be ti lo na Nzapa, nilaa Nzapa abaa 
lo tongana zo ti mbirimbiri na lege ti mabe ti lo.” 

4Zo so asara kua ayeke wara futa; futa so lo wara, a mu ni na lo senge senge 
pepe, ayeke ndali ti kua so lo sara. 

5Me zo so asara kua pepe si lo ma na be na Nzapa so ayeke sara titene azo ti 
sioni aga azo ti mbirimbiri, fade mabe ti lo ayeke sara si Nzapa abaa lo tongana 
zo ti mbirimbiri. 

6Nilaa David atene tënë ti nzoni duti ti zo so Nzapa abaa lo tongana zo ti 
mbirimbiri, ataa so zo ni asara kua pepe. David atene: 

7“Ti ala nzoni, ala so Nzapa azi sioni na li ti ala awe, ala so lo zi siokpari ti ala 
awe! 

8 Ti lo nzoni, zo so Kota Gbia adiko siokpari ti lo na li ti lo pepe.” 

9Nzoni duti ni so ayeke gi ndali ti azo so afâ ganza wala ayeke nga ndali ti azo 
so afâ ganza pepe? Biani, e tene: “Ndali ti mabe ti Abraham, Nzapa abaa lo 
tongana zo ti mbirimbiri.” 

10Me ye ni asi lawa? Lo ga mbirimbiri kozoni si lo fâ ganza, wala na pekoni? Na 
pekoni pepe, me kozoni. 

11 Na ngoi so Abraham ade ti fâ ganza pepe, lo wara mbeni nzoroko so afa atene, 
Nzapa abaa lo tongana zo ti mbirimbiri na lege ti mabe. Nilaa Abraham aga babâ 
ti azo so kue ama na be, ataa so lo de ti fâ ganza pepe si Nzapa abaa ala nga 
tongana azo ti mbirimbiri. 

12Lo yeke nga babâ ti azo so kue afâ ganza awe, so ti tene ala so azia be ti ala gi 
na ndö ti fango ganza pepe, me ala yeke sara ye na lege ti mabe tongana babâ ti 
e Abraham: lo ma na be na Nzapa kozoni si lo fâ ganza. 

Nzapa amu zendo na Abraham 

13 Nzapa amu zendo na Abraham na ahale ti lo so fade dunia so ayeke ga ye ti 
ala. Nzapa amu zendo ni na Abraham, ngbanga ti so lo sara ye na lege ti Ndia 
pepe, me ngbanga ti so Nzapa abaa lo tongana zo ti mbirimbiri na lege ti mabe 
ti lo. 

14Tongana ayeke fade gi azo so ayeke sara ye alingbi na Ndia laa ayeke wara 
ande aye so Nzapa amu zendo ni, ka mabe aga senge ye si zendo ti Nzapa aga 
buba ye. 

15Biani, Ndia ayeke sara si Nzapa asara ngonzo; me ndo so Ndia ayeke daa pepe, 
tënë ti kengo Ndia ayeke nga daa pepe. 

16 Ndani laa azo alingbi ti wara aye so Nzapa amu zendo ni gi na lege ti mabe; lo 
mu aye ni na ahale ti Abraham gi senge senge. Tongaso zendo ni ayeke ndali ti 
ahale ti Abraham kue. Ambeni zo so azia be ti ala na ndö ti Ndia, zendo ni ayeke 
gi ndali ti ala oko pepe, me ayeke nga ndali ti azo so ama na be tongana 
Abraham, babâ ti e kue. 

17 Biani, Mbeti ti Nzapa atene: “Mbi sara si mo ga kotara ti gba ti amara.” Na le 
ti Nzapa, lo yeke taa kotara ti e ndali ti mabe ti lo. Nzapa so ayeke mu fini na 
akuâ, na lege ti tënë ti yanga ti lo, ye so ayeke daa pepe, lo sara si ye ni abaa gigi. 

18 Abraham azia be ti lo kue ti ku, ataa so mbeni ye titene lo zia be ti lo ti ku ni 
ayeke daa pepe. Lo ma na be si lo ga “Kotara ti gba ti amara.” Ye ni asi alingbi 
na tënë so Mbeti ti Nzapa atene: “Fade ahale ti mo ayeke ga mingi mingi 
tongaso.” 

19 Ngu ti Abraham aga nduru na ngu ngbangbo oko, me mabe ti lo awoko pepe. 
Lo baa so, lo ga nduru na kuâ awe si Sara alingbi ti du nga molenge pepe. 

20Me lo zia be ti lo na ndö ti zendo ti Nzapa, lo dekite pepe; lo kpengba na lege 
ti mabe si lo gonda Nzapa. 

21Lo hinga biani na be ti lo so Nzapa ayeke na ngangu ti sara ye alingbi na zendo 
ti lo. 

22Ndani laa “Nzapa abaa lo tongana zo ti mbirimbiri.” 

23Me so Mbeti ti Nzapa atene: “Nzapa abaa Abraham tongana zo ti mbirimbiri” 
so, tënë ni ayeke gi ndali ti Abraham oko pepe, 

24ayeke nga ndali ti e so Nzapa abaa e tongana azo ti mbirimbiri na lege ti mabe 
ti e. Biani, e ma na be na lo so azingo Jésus, Kota Gbia ti e na kuâ. 

25 Lo so a mu lo ndali ti siokpari ti e, Nzapa azingo lo na kuâ ti sara si e ga azo ti 
mbirimbiri. 

Rome 5 

Siriri akiri na popo ti e na Nzapa awe 

1So e ga mbirimbiri na lege ti mabe awe, e yeke na siriri na Nzapa na lege ti 
Jésus Christ, Kota Gbia ti e. 

2E ma na be si na lege ti Jésus Christ, Nzapa asara nzoni be na e; e ngba na lege 
ti nzoni be ti lo ni fadeso. Nilaa be ti e ayeke na ngia ndali ti gonda ti Nzapa so e 
zia be ti e ti ku ni. 

3Na ndö ni kue, e yeke na ngia na ya ti aye ti pasi so ayeke si na e, ngbanga ti so 
pasi laa ayeke sara si zo akanga be ti lo, 

4kangango be asara si e do sese na ya ti ye ti ngangu nga ti ku ye so Nzapa aye 
ti mu na e. 

5Ye so e zia be ti e ti ku ni, e yeke ku ni gbaa pepe, ngbanga ti so Nzapa azia 
ndoye ti lo na be ti e na lege ti Yingo-Vuru so lo mu na e. 

6Biani, na ndembe so lani e yeke na ngangu pepe, Christ akui ndali ti azo ti 
siokpari, gi na ngoi so Nzapa aye. 

7Titene mbeni zo ayeda ti kui ndali ti zo ti mbirimbiri, so ayeke ngangu mingi, 
wala titene mbeni zo ayeda ti kui ndali ti zo ti sarango nzoni, so mbi hinga pepe. 

8Me Nzapa afa ndoye ti lo na e na lege so: na ngoi so e ngba lani azo ti siokpari, 
Christ akui ndali ti e. 

9Fadeso e ga mbirimbiri na le ti Nzapa na lege ti mene ti Christ. Na ndö ti so kue, 
na lege ti Christ, fade a yeke soo nga e na kuâ na ya ti ngonzo ti Nzapa. 

10Na ngoi so lani e yeke awato ti Nzapa, lo sara si songo akiri na popo ti e na lo 
na lege ti kuâ ti Molenge ti lo. Na ndö ti so kue, so songo akiri na popo ti e na lo 
awe, lo lingbi nga ti soo e na kuâ na lege ti fini ti Molenge ti lo. 

11Na ndö ni kue, be ti e ayeke na ngia na dawa ti Nzapa na lege ti Kota Gbia ti e 
Jésus Christ, lo so lo sara si fadeso songo aga na popo ti e na Nzapa. 

Adam na Christ 

12 Siokpari aga na ndö ti dunia so na lege ti zo oko, Adam, si na lege ti siokpari, 
kuâ aga. Tongaso kuâ amu azo kue, ngbanga ti so azo kue asara siokpari awe. 

13Kozo titene Nzapa afa Ndia na Moïse, siokpari ayeke na ndö ti dunia so awe, 
me ndali ti so Ndia ayeke daa pepe, a diko siokpari na li ti zo pepe. 

14Andaa, ti londo na Adam ngbii asi na Moïse, kuâ ayeke na ngangu na ndö ti 
azo kue, ataa siokpari so ala sara ayeke legeoko na siokpari ti Adam pepe. Adam 
ayeke limo ti zo so ayeke ga ande. 

15Me ye so Nzapa amu na zo senge senge ayeke nde na ye ti kirikiri so Adam 
asara. Biani, azo mingi akui ndali ti siokpari ti zo oko, me ye so ayeke kota ahon 
ndoni ayeke so Nzapa asara nzoni be ahon ndoni na azo mingi; lo mu ye na ala 
senge senge na lege ti zo oko, Jésus Christ. 

16Ye so Nzapa amu na zo senge senge ayeke nga nde na ye so asi na peko ti 
siokpari ti zo oko. Biani, na peko ti siokpari ti zo oko, Nzapa afâ ngbanga na li ti 
azo kue; me na peko ti aye ti kirikiri mingi so azo asara, Nzapa asara nzoni be 
si lo mu lege na azo ni ti ga mbirimbiri na le ti lo. 

17Biani, na lege ti zo oko, na lege ti siokpari ti zo oko, kuâ ayeke na ngangu na 
ndö ti azo kue; me na lege ti zo oko so ayeke Jésus Christ, azo awara aye ahon 
ndoni, ngbanga ti nzoni be so Nzapa asara si ala ga mbirimbiri. Na lege ti Christ, 
fade ala yeke duti na fini si ala yeke le-gbia legeoko na lo. 

18Tongaso, na lege ti siokpari ti zo oko, ngbanga ati na li ti azo kue. Legeoko nga, 
sarango ye ti mbirimbiri ti zo oko asara si azo kue aga mbirimbiri si ala yeke na 
fini. 

19Azo mingi aga azo ti siokpari na lege ti kengo yanga ti zo oko; legeoko nga, 
azo mingi aga mbirimbiri na lege ti zo oko. 

20Ndia aga ti sara si sioni awu mingi; me ndo so siokpari awu daa mingi, nzoni 
be ti Nzapa awu ahon ndoni. 

21Siokpari ayeke lani na ngangu na ndö ti kuâ; legeoko nga, nzoni be ti Nzapa 
ayeke na ngangu ti mu fini so angba lakue lakue na lege ti Jésus Christ, Kota 
Gbia ti e. 

Rome 6 

E yeke na fini na lege ti Christ 

1 Tongaso, fade e yeke tene nyen? Alingbi e ngba na ya ti siokpari si nzoni be ti 
Nzapa awu ahon ndoni? 

2Oko pepe! E so e kui si e kangbi na siokpari awe so, fade e yeke ngba na ya ti 
siokpari tongana nyen? 

3Ala hinga pepe? E wara bateme titene e duti oko na Jésus Christ, so ti tene e 
wara bateme ni ti duti oko na lo na lege ti kuâ so lo kui. 

4 Tongaso, na lege ti bateme, a lu e legeoko na Christ si e ga oko na lo na lege ti 
kuâ so lo kui; me Christ azingo na kuâ na lege ti ngangu ti Babâ titene e nga, e 
sara si dutingo ti e aga nde. 

5Biani, so e ga oko biani na Christ na lege ti kuâ so e kui tongana lo, e yeke ga 
nga oko na lo na lege ti zingongo na kuâ tongana ti lo. 

6E hinga so dutingo ti e ti kozo akui legeoko na Christ na ndö ti keke ti kroa awe. 
Tongaso sioni nzara ti be ti e akui nga si e kiri e duti na gbe ti ngbaa ti siokpari 
pepe. 

7Biani, zo so akui awe, lo sigigi na gbe ti ngangu ti siokpari awe. 

8Me so e na Christ e kui awe so, e ma na be so e na lo, e yeke duti nga na fini. 

9E hinga nga so Christ azingo na kuâ awe, lo yeke kiri ti kui pepe, kuâ ayeke na 
ngangu na ndö ti lo mbeni pepe. 

10Kuâ so Christ akui, lo kui gi fani oko awe ndali ti siokpari; me fini so lo yeke 
na ni fadeso, lo yeke na ni ndali ti Nzapa. 

11Ala nga, alingbi ala baa tere ti ala tongana ti so ala kui awe ti kangbi na 
siokpari si na lege ti gango so ala ga oko na Jésus Christ, ala yeke na fini ndali ti 
Nzapa. 

12Nilaa, alingbi siokpari akiri ale-gbia pepe na ndö ti tere ti ala so ayeke kui 
ande kuingo so, tongaso si ala sara ye na lege ti asioni nzara ti be ti ala pepe. 

13Ala mu mbage ti tere ti ala oko pepe ti sara na siokpari si aga ye ti sarango na 
ye ti kirikiri. Me ala mu tere ti ala kue na Nzapa tongana azo so azingo na kuâ 
awe si ayeke na fini; ala mu tere ti ala kue ti sara na kua ti lo si tere ti ala ni aga 
ye ti sarango na ye ti mbirimbiri. 

14Biani, siokpari ayeke kiri ti sara komandema na ndö ti ala pepe, ngbanga ti so 
ala yeke na gbe ti Ndia mbeni pepe, me na gbe ti nzoni be ti Nzapa. 

Azo so ayeke sara ye ti mbirimbiri 

15Nyen? So e sigigi na gbe ti Ndia awe si e yeke na gbe ti nzoni be ti Nzapa so, 
so laa ayeke mu lege na e ti sara siokpari? Oko pepe! 

16 Ala hinga pepe? Tongana ala mu tere ti ala na ngbaa na gbe ti mbeni zo, ti ma 
yanga ti lo, ala ga angbaa ti zo so ala yeke ma yanga ti lo so awe; so ti tene, 
tongana ala mu tere ti ala na siokpari, ala ga angbaa ti siokpari awe si siokpari 
ayeke gue na ala na kuâ, me tongana ala mu tere ti ala ti ma yanga ti Nzapa, 
Nzapa ayeke sara si ala ga mbirimbiri na le ti lo. 

17E mu singila na Nzapa: ando, ala yeke angbaa ti siokpari, me fadeso, ala yeda 
na be ti ala kue na taa-tënë so a fa na azo kue si ala, azo ti Rome, ala yeda nga 
na ni. 

18Nzapa azi ala na gbe ti siokpari awe si ala ga angbaa ti sarango ye ti 
mbirimbiri. 

19Mbi yeke mu tapande ti dutingo ti azo ndali ti so hingango ndo ti ala ayeke 
ngangu. Ando, ala mu tere ti ala na ngbaa ti sara na aye ti kamene na aye ti 
kirikiri, aye so asara si ala ke yanga ti Nzapa. Legeoko nga, fadeso, alingbi ala 
mu nga tere ti ala na ngbaa ti sara aye ti mbirimbiri, so ayeke sara si fini ti ala 
aduti nde ndali ti Nzapa. 

20So ala yeke ando angbaa ti siokpari, sarango ye ti mbirimbiri anzere na be ti 
ala pepe! 

21Aye so ando ala yeke sara so, nzoni ye ti nyen laa ala wara daa? Fadeso aye ni 
asara ala kamene, ngbanga ti so ye ti peko ni ayeke gi kuâ! 

22Ti fadeso, Nzapa azi ala na gbe ti ngbaa ti siokpari awe si ala ga angbaa ti lo. 
Ye so ala yeke wara na peko ni ayeke fini so a zia nde ndali ti Nzapa si na ndani, 
ayeke fini so angba lakue lakue. 

23Biani, futa ti siokpari ayeke kuâ; me nzoni ye so Nzapa ayeke mu na zo senge 
senge ayeke fini so angba lakue lakue, na lege ti gango so e ga oko na Jésus 
Christ, Kota Gbia ti e. 

Rome 7 

Ndia ayeke na ngangu na ndö ti e mbeni pepe 

1A-ita, ala hinga pepe? Mbi yeke tene tënë so na azo so ahinga Ndia nzoni mingi: 
Ndia ayeke na ngangu na ndö ti zo gi na ngoi so zo ni ade na fini. 

2Na lege ti tapande ti mungo tere ti koli na wali, ndia akanga wali na koli ti lo 
na ngoi so koli ni ade na fini; me tongana koli ni akui, wali ni asigigi awe na gbe 
ti ndia so lani akanga lo na koli ti lo so. 

3Tongana wali ni amu mbeni koli nde na ngoi so koli ti lo ade na fini, fade azo 
ayeke iri lo wali ti gingo koli. Tongana koli ni akui awe, wali ni asigigi na gbe ti 
ndia ni awe; lo lingbi ti mu mbeni koli nde senge, azo alingbi ti iri lo wali ti gingo 
koli pepe. 

4A-ita ti mbi, ye ni ayeke nga tongaso ndali ti ala: na lege ti kuâ so Christ akui, 
ala nga, ala kui si ala sigigi na gbe ti Ndia awe. Ti fadeso ala ga azo ti Christ, lo 
so azingo na kuâ awe; ala ga azo ti lo titene e sara anzoni ye ndali ti Nzapa. 

5Biani, so ando e ngba ti sara ye so be ti e wani aye, asioni nzara ti be ti e awara 
ngangu na lege ti Ndia si ala yeke sara kua na ya ti tere ti e ti gue na e na kuâ. 

6Me fadeso, e sigigi na gbe ti Ndia awe, e yeke azo so akui awe ti sigigi na ya ti 
kanga ti Ndia si e yeke sara na Nzapa na fini kode so Yingo amu na e. E yeke kiri 
ti sara na Nzapa na ngbene kode pepe so Ndia ti Moïse amu na e. 

Ndia na siokpari 

7 Tongaso, fade e yeke tene nyen? Ndia ayeke siokpari? Oko pepe! Me Ndia afa 
na mbi ti hinga ye so ayeke siokpari. Ndia atene: “Mo sara nzara ti ye ti zo pepe.” 
Tongana ndia atene fade tënë na ndö ti sarango nzara ti ye ti zo pepe, ka mbi 
hinga ni pepe. 

8Me siokpari awara lege ti zia nzara ti asioni ye nde nde na be ti mbi na lege ti 
ndia so, nilaa tongana ndia ayeke daa pepe, siokpari ayeke ye so akui awe. 

9Ando, so mbi de ti hinga Ndia pepe, mbi yeke na fini; me so mbi hinga tënë ti 
ndia awe, siokpari awara lege ti duti na fini 

10 si mbi kui ti mbi: tënë ti Ndia so ayeke fade ye ti mungo fini na zo, akiri aga 
ye so ayeke gue na mbi na kuâ. 

11 Biani, na lege ti tënë ti Ndia laa siokpari awara lege ti handa mbi si afâ mbi. 

12Tongaso, Ndia alondo na Nzapa, atënë oko oko ti Ndia alondo na Nzapa, ayeke 
mbirimbiri si ayeke nga ye ti nzoni. 

13Ye so ayeke ye ti nzoni, akiri aga ye ti fango mbi? Oko pepe! Me siokpari laa 
afâ mbi: siokpari amu ye so ayeke nzoni ti fâ mbi na ni, ti fa so lo yeke siokpari 
biani, nilaa na lege ti tënë ti ndia, siokpari afa so lo yeke taa ye ti sioni biani. 

Siokpari ahon ndö ti zo 

14E hinga so Ndia ayeke ye ti Yingo; ti mbi, mbi yeke zo senge, a ka mbi tongana 
ngbaa na siokpari. 

15 Biani, mbi hinga li ti mbi na ye so mbi yeke sara pepe: ye so mbi ye, mbi yeke 
sara ni pepe, me ye so mbi ke, ni laa mbi yeke sara. 

16Tongana mbi sara ye so mbi ye pepe, andaa mbi yeda na Ndia si mbi yeda nga 
so Ndia ayeke nzoni ye. 

17Mbi laa mbi yeke sara ye so pepe, me siokpari so aduti na ya ti mbi laa ayeke 
sara ni. 

18Mbi hinga so mbeni ye ti nzoni ayeke na ya ti mbi pepe, so ti tene na ya ti tere 
ti mbi ti zo. Ti be ti mbi, mbi ye ti sara nzoni ye, me mbi yeke na ngangu ti sara 
ni pepe. 

19Biani, ye ti nzoni so mbi ye, mbi yeke sara ni pepe, me ye ti sioni so mbi ye 
pepe, ni laa mbi yeke sara ni. 

20Tongana mbi sara ye so mbi ye pepe, so ti fa atene, siokpari so ayeke duti na 
ya ti mbi laa ayeke sara ni, me mbi pepe. 

21Tongaso, mbi baa so mbeni ndia ayeke daa: tongana mbi ye ti sara ye ti nzoni, 
sioni ye laa ayeke ku mbi kungo titene mbi sara ni. 

22Nilaa na ya ti be ti mbi kâ, Ndia ti Nzapa laa anzere na mbi. 

23Me mbi baa na ya ti tere ti mbi, mbeni ndia nde ayeke daa: ndia ni ayeke tiri 
na mbeni ndia so gbungo-li ti mbi ayeda na ni. Ndia ni asara si mbi ga ngbaa ti 
siokpari so ayeke na ya ti tere ti mbi. 

24So mawa na mbi! Zo wa laa ayeke zi ande mbi na ya ti tere so ayeke gue na 
mbi na kuâ so? 

25Mbi mu singila na Nzapa na iri ti Jésus Christ, Kota Gbia ti e! Tongaso, lege so 
mbi yeke duti na ni ayeke so: na lege ti gbungo-li ti mbi, mbi ga ngbaa ti Ndia ti 
Nzapa si na lege ti dutingo ti mbi ti zo, mbi ga ngbaa ti ndia ti siokpari. 

Rome 8 

Dutingo ti zo so Yingo ti Nzapa ayeke na lo 

1Fadeso, azo so aga oko na Jésus Christ awe, ngbanga ayeke na li ti ala mbeni 
pepe. 

2Biani, Ndia ti Yingo ayeke mu fini na zo na lege ti gango so zo ni aga oko na 
Jésus Christ. Ndia ti Yingo ni azi mbi na gbe ti ndia ti siokpari nga na ti kuâ awe. 

3Ndia ti Moïse alingbi ti sara ye so lani pepe, ngbanga ti so aye so atia na ya ti 
fini ti zo akanga lege na ndia ti sarango ni, me Nzapa asara ni: lo tokua Molenge 

ti lo wani so amu tere ti zo – tere so ayeke tongana ti zo ti siokpari – titene lo zi 
azo na ya ti siokpari. Na lege so, Nzapa afâ ngbanga na ndö ti siokpari so ayeke 
sara kua na ya ti tere ti zo. 

4Nzapa asara ye so titene e sara ye ti mbirimbiri so Ndia ahunda na e na ngangu 
ti sara; e so e yeke sara ye alingbi na asioni nzara ti be ti e mbeni pepe, me 
alingbi na ye so Yingo aye. 

5Biani, azo so ayeke sara ye alingbi na asioni nzara ti be ti ala, be ti ala kue ayeke 
gi na ndö ni; me ala so ayeke sara ye alingbi na ye so Yingo aye, be ti ala kue 
ayeke gi na ndö ti aye ti Yingo. 

6Asioni nzara ti be ti zo ayeke gue na lo na kuâ; me zo so be ti lo ayeke gi na ndö 
ti ye so Yingo aye, fade lo yeke duti na fini nga na siriri. 

7Azo so be ti ala ayeke gi na ndö ti asioni nzara ti be ti ala, ala yeke awato ti 
Nzapa; ala ke ti sara ye alingbi na Ndia ti Nzapa, ala lingbi nga ti sara ni oko 
pepe. 

8Azo so ayeke sara ye alingbi na asioni nzara ti be ti ala, be ti Nzapa alingbi ti 
nzere na ala pepe. 

9Ti ala, ala yeke sara ye alingbi na asioni nzara ti be ti ala pepe, me ala yeke sara 
ye alingbi na ye so Yingo aye, ngbanga ti so Yingo ti Nzapa ayeke duti na be ti 
ala. Tongana zo ayeke na Yingo ti Christ pepe, lo yeke zo ti Christ pepe. 

10Tongana Christ ayeke na be ti ala, Yingo ti lo ayeke sara si ala duti na fini, 
ngbanga ti so, na le ti Nzapa, ala ga azo ti mbirimbiri awe, ataa so tere ti ala 
aduti ti ku gi kuâ ndali ti siokpari. 

11 Nzapa azingo Jésus na kuâ. Tongana Yingo ti Nzapa ayeke duti na be ti ala, 
fade Nzapa so azingo Jésus Christ na kuâ ayeke sara titene tere ti ala so ayeke 
kui kuingo so aduti na fini na lege ti Yingo ti lo so aduti na be ti ala. 

12Ndani laa a-ita, ambeni ye ayeke daa so alingbi e sara ni, me e yeke sara ni 
ndali ti asioni nzara ti be ti e pepe: ti duti na fini na lege ti anzara ti be ni. 

13Tongana ala yeke duti na fini na lege ti asioni nzara ti be ti ala, fade ala yeke 
kui; me na lege ti Yingo, tongana ala zi na ya ti fini ti ala asioni sarango ye ti ala 
ti zo, fade ala yeke duti na fini. 

14Biani, azo so Yingo ti Nzapa ayeke fa lege na ala, ala yeke amolenge ti Nzapa. 

15 Yingo so ala wara ayeke Yingo ti sarango ala na ngbaa pepe, Yingo ti ziango 
mbeto na be ti ala pepe, me Yingo so ayeke sara titene ala ga amolenge ti Nzapa. 
Na lege ti lo, e yeke dekongo na Nzapa, e tene: “Abba!”, so ti tene “Babâ!” 

16Yingo-Vuru wani laa ayeke tene na yingo ti e, atene: e yeke amolenge ti Nzapa. 

17 So e yeke amolenge ti Nzapa, e yeke wara nga anzoni ye ti lo so lo mu zendo 
ni na azo ti lo; e na Christ laa e yeke wara anzoni ye ni. Biani, so e na Christ e 
yeke baa pasi legeoko so, fade e na lo nga, e yeke duti na ya ti gonda ti lo. 

Gonda so ayeke ga gbanda 

18Mbi baa mbi tene, apasi so e yeke baa laso so, a lingbi ti haka ni na gonda ti 
Nzapa pepe, gonda so lo yeke fa ni na le ti e gbanda so. 

19Aye so kue Nzapa asara ayeke na nzara mingi ti ku ti baa amolenge ti Nzapa 
so lo yeke fa ande ala polele. 

20 Andaa aye ni ati na gbe ti buba ye awe. Aye ni wani laa ayeda ti ti pepe, Nzapa 
laa azia ala titene ala ti. Me aye ni angba lakue ti ku, 

21ngbanga ti so fade a yeke zi ala na gbe ti ye so ayeke sara ala na ngbaa si ayeke 
buba ala so. Tongaso ala yeke li na ya ti gonda so ayeke ti amolenge ti Nzapa so 
asigigi na gbe ti ngbaa. 

22Biani, e hinga so laso, aye ti dunia so kue Nzapa asara ayeke baa pasi si ala 
yeke dema tongana wali so ayeke du molenge. 

23 Gi aye ti dunia oko pepe si ayeke dema: e so e wara Yingo tongana kozo nzoni 
ye so Nzapa amu na e, e nga, e yeke dema na ya ti be ti e ti ku titene Nzapa asara 
si e ga amolenge ti lo, so ti tene lo zi e na gbe ti ngbaa, e na tere ti e kue. 

24Andaa Nzapa asoo e na kuâ awe gi na lege so e zia be ti e ti ku ye so lo mu na 
e. Me ye so zo azia be ti lo ti ku ni, tongana lo baa ni awe, lo lingbi ti kiri ti zia be 
ti lo ti ku ni pepe. Tongana zo abaa ye awe, fade lo yeke kiri ti zia be ti lo ti ku 
ni? 

25Me tongana e zia be ti e ti ku ye so le ti e ade ti baa pepe, fade e yeke kanga be 
ti e ti ku ni. 

26Yingo-Vuru nga ayeke mu maboko na e, e so e de ti kpengba pepe so. Biani, e 
hinga ti sambela na legeni pepe, me Yingo wani ayeke sambela ndali ti e, lo yeke 
dema na lege ti atënë so zo alingbi ti tene pepe. 

27Nzapa so ayeke baa ya ti be ti zo ahinga ye so Yingo aye. Biani, Yingo ayeke 
sambela ndali ti azo ti Nzapa na lege so Nzapa aye. 

28E hinga so, ye kue abongbi ti sara nzoni na azo so aye Nzapa, azo so lo iri ala 
na lege so be ti lo aye. 

29Biani, azo so Nzapa asoro ala kozoni, lo leke na be ti lo kozoni ti sara si ala ga 
tongana Molenge ti lo, tongaso si Molenge ni aga yaya ti a-ita mingi. 

30Azo so Nzapa aleke ye so kozoni na be ti lo ndali ti ala, lo iri nga ala, ala so lo 
iri ala, lo sara si ala ga nga mbirimbiri, ala so lo sara si ala ga mbirimbiri, lo 
gonda nga ala. 

Ndoye ti Nzapa ayeke kota mingi 

31Tongaso, fade e yeke tene nyen na ndö ti tënë so? Tongana Nzapa ayeke na e, 
zo wa laa alingbi ti ke e? 

32Nzapa agbanzi Molenge ti lo na e pepe, me lo ka lo ndali ti e kue; fade lo yeke 
ke ti mu na e aye kue tongana nyen? 

33Azo so Nzapa asoro ala awe so, zo wa laa alingbi ti bi tënë na li ti ala? Zo oko 
pepe, ngbanga ti so Nzapa asara si ala ga mbirimbiri awe. 

34Zo wa laa alingbi ti fâ ngbanga na li ti ala? Zo oko pepe, ngbanga ti so Jésus 
Christ akui awe si na pekoni, lo zingo na kuâ, lo yeke duti na tere ti Nzapa, na 
mbage ti maboko ti lo ti koli si lo yeke sambela ndali ti e. 

35Zo wa laa alingbi ti kangbi e na ndoye ti Christ? Pasi, wala mbeto, wala aye ti 
ngangu, wala nzara, wala dutingo na ye pepe, wala ye ti sioni so ayeke hara e 
wala kuâ? 

36 Tongana ti so Mbeti ti Nzapa atene: “Lakue, ti londo na ndaperere ngbii asi 
na lakui, azo ayeke gi e ti fâ e ndali ti mo; azo ayeke baa e tongana ataba so a 
yeke gue na ala na ndo ti fango ala.” 

37Me na ya ti aye so kue, e hon na ngangu ndali ti Jésus so aye e. 

38Biani, mbi hinga so mbeni ye ti kangbi e na ndoye ti Christ ayeke daa pepe: 
ataa kuâ, ataa fini, ataa a-ange, ataa angangu yingo so ayeke sara komandema, 
ataa aye ti fadeso, ataa aye ti kekereke, 

39ataa angangu ti nduzu, ataa angangu ti gbe ti sese, ataa mbeni ye oko so Nzapa 
asara, mbeni ye oko alingbi ti kangbi e pepe na ndoye so Nzapa afa na e na lege 
ti Jésus Christ, Kota Gbia ti e. 

Rome 9 

Nzapa asoro azo ti Israel 

1Na lege ti gango so mbi ga oko na Christ, mbi yeke tene taa-tënë, mbi yeke tene 
mvene pepe. Yingo-Vuru ayeke fa lege na be ti mbi si be ti mbi ayeke fa so ye ni 
ayeke taa-tënë: 

2mbi yeke na vundu mingi si be ti mbi ayeke so lakue. 

3Ti be ti mbi, mbi ye fade titene Nzapa adeba mbi si mbi wani, mbi kangbi na 
Christ ndali ti a-ita ti mbi so ayeke azo ti mara ti mbi. 

4 A-ita ti mbi ni ayeke azo ti Israel: Nzapa asara si ala ga amolenge ti lo, lo fa 
gonda ti lo na ala, lo leke mbuki ndali ti ala, lo fa Ndia ti lo na ala, lo fa lege ti 
vorongo lo na ala, lo mu azendo na ala, 

5ala yeke ahale ti akotara, Christ asigigi na ya ti ala na lege ti dutingo ti lo ti zo, 
lo yeke Nzapa so ayeke na ndö ti aye kue. Ayeke nzoni azo agonda lo kpu na 
kpu! Amen. 

6So aye ti tene pepe atene, peko ti tënë ti yanga ti Nzapa ayeke ngba senge. 
Biani, azo so ayeke ahale ti Israel, ala kue laa ayeke taa azo ti Israel pepe. 

7 Azo so ayeke ahale ti Abraham, ala kue laa ayeke amolenge ti lo pepe, me 
Nzapa atene na Abraham: “Na lege ti Isaac laa mo yeke wara ahale so mbi mu 
zendo ti ala na mo.” 

8So ti tene: amolenge so Abraham adu ala tongana ti so azo kue ayeke du laa 
ayeke amolenge ti Nzapa pepe. Me gi ala so a du ala alingbi na zendo ti Nzapa 
laa ayeke taa ahale ti lo. 

9 Nzapa amu zendo lani, lo tene: “Gi na oko ngoi so, mbi yeke kiri ti ga, fade Sara 
ayeke du molenge-koli.” 

10Na ndö ni kue, e dabe ti e nga na Rébecca; lo du amolenge-koli use na Isaac, 
kotara ti e. 

11-12 Andaa ye so Nzapa aleke na be ti lo ayeke ti soro zo: lo yeke soro zo ndali 
ti sarango ye ti lo pepe, me tongana ti so be ti lo aye; lo laa lo yeke iri zo. Titene 
Nzapa abata tënë ti yanga ti lo, lo tene na Rébecca: “Fade kozo molenge ti mo 
ayeke sara kua na gbe ti ngambe ni.” Nzapa atene tënë ni kozo titene Rébecca 
adu amolenge ni, andaa ala de ti sara nzoni wala sioni pepe. 

13 Nilaa Mbeti ti Nzapa atene: “Mbi ye Jacob, me mbi ke Ezau.” 

14Tongaso, fade e yeke tene nyen? Nzapa ayeke mbirimbiri pepe? Oko pepe! 

15 Biani, Nzapa atene na Moïse: “Fade mbi yeke baa mawa ti zo so mbi ye ti baa 
mawa ti lo, mbi yeke sara nzoni be na zo so mbi ye ti sara nzoni be na lo.” 

16Nzapa ayeke sara nzoni be na zo ndali ti ye so zo ni wani aye pepe wala ndali 
ti ngangu so zo ni ayeke sara pepe, me Nzapa ayeke sara nzoni be na zo ndali ti 
so lo baa mawa ti lo. 

17 Na ya ti Mbeti ti Nzapa, Nzapa atene na Faraon: “Taa ye so mbi mu mo ti ga 
gbia ndali ni ayeke titene mbi fa ngangu ti mbi na lege ti mo si azo agonda iri ti 
mbi na ndö ti sese kue.” 

18Tongaso, Nzapa ayeke baa mawa ti zo so lo ye ti baa mawa ti lo, zo so lo ye ti 
sara si be ti lo akpengba, lo yeke sara ni. 

Nzapa ayeke sara ngonzo si lo yeke baa mawa ti azo 

19Fade mo yeke hunda mbi, mo tene: “So ye ni ayeke tongaso so, ngbanga ti 
nyen laa Nzapa angba ti bi tënë na li ti azo? Zo wa laa alingbi ti ke ye so be ti 
Nzapa aye?” 



2123 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

20 Mo zo, mo yeke ti mo zo wa ti kiri tënë na Nzapa? Ta ti sese so zo asara na 
maboko ti lo alingbi ti hunda zo so asara lo, atene: “Ngbanga ti nyen si mo leke 
mbi tongaso?” 

21Wasarango-ta alingbi ti sara ta tongana ti so be ti lo aye. Gi na oko potopoto 
ti sese ni, lo yeke sara ata use: mbeni ayeke ta ti matanga, mbeni ayeke ti 
sarango na ye lakue lakue. 

22Nzapa aye ti fa ngonzo ti lo na azo si lo ye ti sara si ala hinga ngangu ti lo. 
Andaa azo so lo sara ngonzo na tere ti ala si ala yeke nduru titene lo fâ ngbanga 
ti kuâ na li ti ala, lo kanga be ti lo mingi na ala, 

23tongaso si lo fa kota gonda ti lo na azo so lo baa mawa ti ala; azo ni ayeke azo 
so lo leke ala kozoni ndali ti gonda ni. 

24Azo ni ayeke e so lo iri e; ambeni, lo iri ala na popo ti azuife, gi ala oko pepe, 
me lo iri nga ambeni na popo ti azo ti amara nde. 

25 Tënë so Nzapa atene na ya ti Mbeti ti Osée laa, lo tene: “Azo so ayeke ando 
azo ti mbi pepe, fade mbi yeke iri ala azo ti mbi; mara so mbi ye ni ando pepe, 
fade mbi yeke iri ni mara so mbi ye mingi. 

26 Na ndo so a tene ando na ala, atene: ‘ala yeke azo ti mbi pepe’, gi na ndo ni so 
laa a yeke iri ala amolenge ti Nzapa so ayeke na fini.” 

27 Ésaïe ato mbela na tënë na ndö ti azo ti Israel, lo tene: “Ataa wungo ti azo ti 
Israel ayeke tongana wungo ti mbutu ti yanga ti kota ngu-ingo, fade gi ambeni 
kete laa ayeke soo kuâ. 

28Biani, ngbanga so Kota Gbia atene tënë ti fango ni na ndö ti azo ti sese so, fade 
lo yeke ninga ti sara ni pepe, lo yeke sara ni kue.” 

29 Ésaïe atene nga ando, atene: “Tongana Kota Gbia Nzapa, lo so lo yeke na ndö 
ti dunia kue, lo mu fade ahale na e pepe, ka ti e ahunzi awe tongana ti azo ti 
Sodome na ti Gomore.” 

Azuife ahinga lege ti Nzoni Tënë pepe 

30Tongaso, fade e yeke tene nyen? Fadeso azo ti amara nde aga mbirimbiri na 
le ti Nzapa awe ndali ti so ala ma na be. Andaa titene ala ga mbirimbiri, ala gi 
ando lege ni pepe. 

31Me azo ti Israel so ayeke gi ando ti ga mbirimbiri na le ti Nzapa na lege ti Ndia, 
ala girisa lege ti ye so Ndia afa tënë ni so awe. 

32Ala girisa ni ndali ti nyen? Ndali ti so ala ye ti ga mbirimbiri na le ti Nzapa na 
lege ti anzoni ye so ala yeke sara, me ala gi ti ga mbirimbiri na lege ti mabe pepe. 
Ala pika gere ti ala na tere ti têne so asara si zo aye ti ti, 

33 tongana ti so Mbeti ti Nzapa atene: “Baa, mbi zia na ya ti gbata ti Sion mbeni 
têne so asara si zo aye ti ti; kota têne so ayeke kinda zo. Me zo so ama na be na 
lo, fade kamene ayeke sara lo pepe.” 

Rome 10 

1A-ita, tënë so agbu be ti mbi si mbi yeke sambela Nzapa ndali ti azuife, ayeke 
titene ala soo kuâ. 

2Biani, ye so mbi hinga si mbi yeke tene tënë ni ayeke so, azuife ayeke na nzara 
mingi ti sarango kua ti Nzapa, me ala hinga taa lege ti kua ni pepe. 

3Lege so Nzapa aleke titene zo amu si lo ga mbirimbiri na le ti lo, azuife ahinga 
ni pepe, ala leke lege ti ala wani ti ga mbirimbiri. Tongaso ala ke lege so Nzapa 
aleke titene zo amu si lo ga mbirimbiri. 

4Biani, Christ asara si Ndia ti Moïse asi na nda ni, tongaso si azo so kue ama na 
be, ala ga mbirimbiri na le ti Nzapa. 

Nzapa aye ti soo azo kue na kuâ 

5 Na ndö ti tënë ti gango mbirimbiri na lege ti sarango ye so Ndia afa, Moïse asu 
na mbeti, atene: “Zo so asara ye alingbi na atënë ti ndia, fade lo yeke na fini ndali 
ni.” 

6 Me tënë ti gango mbirimbiri na lege ti mabe, a tene tongaso: “Ayeke nzoni mo 
tene na be ti mo pepe, mo tene: ‘Zo wa laa ayeke gue ande na yayu?’ Tongana 
mo tene tongaso, andaa mo ye ti mu Christ ti zu na lo na sese. 

7Mo tene nga pepe, mo tene: ‘Zo wa laa ayeke li ande na gbe ti sese?’ Tongana 
mo tene tongaso, andaa mo ye ti mu Christ na popo ti akuâ ti sigigi na lo.” 

8Tënë ni atene: “Tënë ni ayeke nduru na tere ti mo, tënë ni ayeke na yanga ti 
mo, tënë ni ayeke na be ti mo.” Tënë ni ayeke tënë ti mabe so e yeke fa. 

9Tongana mo tene na yanga ti mo wani, mo tene: “Jésus ayeke Kota Gbia” si mo 
ma na be so Nzapa azingo lo na popo ti akuâ, fade mo yeke soo kuâ. 

10Biani, tongana zo ama na be, lo ga mbirimbiri; tongana lo tene tënë ni na 
yanga ti lo, lo yeke soo kuâ. 

11 Mbeti ti Nzapa atene: “Zo so ama na be na lo, fade kamene ayeke sara lo pepe.” 

12Tongaso, azuife na azo ti amara nde kue ayeke gi legeoko: Kota Gbia ti ala 
ayeke gi oko, lo yeke mu anzoni ye mingi na ala so kue airi lo titene lo mu 
maboko na ala. 

13 Ndani laa, Mbeti ti Nzapa atene: “Zo so kue ayeke iri Kota Gbia ti mu maboko 
na lo, fade lo yeke soo kuâ.” 

14Me fade azo ayeke iri lo titene lo mu maboko na ala tongana nyen so ala ma 
na be na lo pepe so? Fade ala yeke ma na be na lo tongana nyen so ala ma tënë 
ti lo pepe so? Fade ala yeke ma tënë ti lo tongana nyen so zo ti fango tënë ti lo 
na ala ayeke daa pepe so? 

15 Fade azo ayeke fa tënë ni tongana nyen so a tokua ala pepe so? Mbeti ti Nzapa 
atene nga: “So ayeke nzoni ye mingi ti baa azo so aga ti fa anzoni tënë!” 

16 Me azo kue laa ayeda na Nzoni Tënë ni pepe, nilaa Ésaïe atene: “Kota Gbia, zo 
wa laa ayeda na tënë so e fa?” 

17Tongaso, mabe aga na lege ti mango tënë, mango tënë aga na lege ti fango tënë 
ti Christ. 

18 Tongaso mbi hunda ndo, mbi tene: azo ti Israel ama tënë so a yeke fa so pepe? 
Biani, ala ma tënë ni kue! Mbeti ti Nzapa atene: “Azo ama go ti azo ti fango tënë 
na ndö ti sese kue, tënë ti ala asi na nda ti dunia kue.” 

19 Mbi kiri mbi hunda ndo, mbi tene: azo ti Israel ade ti ma ya ti tënë so pepe? 
Moïse ayeke kozo zo ti kiri tënë, lo tene: “Fade mbi yeke sara si kota be asara 
ala na tere ti azo so mara ti ala ayeke taa mara pepe; mbi yeke sara si be ti ala 
aso na tere ti azo ti mara so ahinga ndo pepe.” 

20 Ésaïe atene tënë ni na mbeto pepe, lo tene: “Azo so agi mbi pepe, ala laa awara 
mbi; azo so ahunda ye na mbi pepe, ala laa mbi fa tere ti mbi na ala.” 

21Me na ndö ti tënë ti azo ti Israel, Nzapa atene: “Lakue, ti londo na ndaperere 
ngbii asi na lakui, mbi yeke gi lege ti sara songo na azo, andaa azo ni ayeke azo 
ti kengo yanga, ala yeke nga azo ti ngangu li.” 

Rome 11 

Nzapa ake azo ti Israel pepe 

1 Mbi hunda ndo, mbi tene: Nzapa ake azo ti lo awe? Oko pepe! Mbi wani, mbi 
yeke nga zo ti Israel, mbi yeke hale ti Abraham, zo ti mara ti Benjamin. 

2Nzapa ake azo ti lo pepe, azo ti lo so lo soro ala kozoni so. Na ya ti Mbeti ti 
Nzapa, ala hinga pepe tënë ti Élie so adema tere ti lo na Nzapa ndali ti sarango 
ye ti azo ti Israel so? Lo tene: 

3“Kota Gbia, ala fâ awayanga ti mo awe si ala buba nga agbalaka ti mo awe; mbi 
ngba gi mbi oko si ala yeke gi lege ti fâ mbi.” 

4 Me tënë ti nyen laa Nzapa akiri na ni na lo? Nzapa atene: “Azo saki 
mbarambara ayeke daa, mbi bata ala ndali ti mbi wani, ala yeke azo so ake ti 
kuku na gbe ti nzapa Baal.” 

5Na ngoi ti fadeso nga, tanga ti ambeni zo angba, ala so Nzapa asoro ala na lege 
ti nzoni be ti lo. 

6Nzapa asoro azo na lege ti nzoni be ti lo, lo soro ala ndali ti sarango ye ti ala 
pepe. Tongaso pepe, ka nzoni be ti Nzapa angba nzoni be mbeni pepe. 

7Nyen? Ye so azo ti Israel agi, ala wara ni pepe, gi azo so Nzapa asoro ala laa 
awara ye ni. Me ti tanga ti azo ni, Nzapa asara si mango ya ti tënë ni aga ngangu 
na ala, 

8 tongana ti so Mbeti ti Nzapa atene: “Nzapa akanga lege ti hingango ndo ti ala, 
lo kanga le ti ala titene ala baa ndo pepe, lo kanga mê ti ala titene ala ma tënë 
pepe; lo sara tongaso ngbii asi laso.” 

9David atene nga, atene: “Ayeke nzoni akobe ti matanga ti ala aga kuku ndali ti 
ala, aga gbanda ti gbungo ala, aga mbeni ye ti kindango ala, futa ti asioni ti ala! 

10 Ayeke nzoni le ti ala avuko, ala kiri abaa ndo oko pepe! Sara si peko ti ala aba 
bango lakue!” 

11Tongaso mbi hunda ndo, mbi tene: so azuife apika gere ti ala si ala ti so, ala ti 
biani biani awe? Oko pepe! Me ndali ti tingo ti azuife, azo ti amara nde awara 
lege ti soo kuâ, tongaso si kota be asara azuife. 

12Ndali ti so azuife ake ti ma yanga ti Nzapa, azo ti dunia awara anzoni ye mingi; 
na lege ti tingo ti ala, azo ti amara nde awara nga anzoni ye mingi. Tongana 
azuife kue akiri ande ti soo kuâ, fade anzoni ye ni ayeke kiri ti hon ndoni pepe? 

Azo ti amara nde asoo kuâ 

13Ala so ayeke azo ti amara nde, fadeso mbi yeke tene tënë na ala: mbi wani, 
mbi yeke watokua ti azo ti amara nde. Mbi yeke gonda kua ti mbi ni, 

14ti sara si, tongana lege ayeke daa, azo ti mara ti mbi asara kota be si mbi soo 
ambeni na popo ti ala. 

15So Nzapa apusu azuife yamba so, ni laa asara si songo akiri na popo ti azo ti 
dunia na Nzapa. Tongana Nzapa akiri ande na azuife na tere ti lo, fade ye ni 
ayeke duti tongana nyen? Ye ni ayeke duti tongana ti azo so akui si akiri na fini! 

16Tongana a zia akozo mapa nde ndali ti Nzapa, tanga ti mapa ni kue ayeke ti lo. 
Tongana zo amu gunda ti keke na Nzapa, amaboko ti keke ni kue ayeke nga ti 
lo. 

17Azo ti Israel ayeke tongana keke ti olive ti yaka so a fâ ambeni maboko ni. Ti 
mo, mo yeke tongana maboko ti keke ti olive ti ngonda; a mu mo si a gerefe mo 
na popo ti amaboko so angba na ndö ti keke ti yaka ni. Fadeso mo lingbi nga ti 
baa nzoni legeoko na amaboko ti keke ti yaka ni ndali ti ngu so alondo na ya ti 
gunda ni. 

18Ndani laa, mo pika kate ti mo pepe, mo tene, mo laa mo hon amaboko ti keke 
so a fâ ni so. Mo ye ti gonda tere ti mo? Mo laa mo yo gunda ti keke ni pepe, me 
gunda ti keke ni laa ayo mo! 

19Fade mo yeke tene: “A fâ amaboko ti keke ni titene a gerefe mbi na ndö ti keke 
ni.” 

20Tënë ni laa. Me a fâ amaboko ti keke ni, ngbanga ti so ala ma na be pepe. Ti 
mo, mo ngba na tere ti keke ni, ngbanga ti so mo ma na be. Tongaso, mo pika 
kate ti mo pepe, me mo sara gi hange. 

21Biani, so Nzapa afâ taa amaboko ti keke ni so, mo laa Nzapa ayeke bata ande 
mo? 

22Baa, Nzapa ayeke Nzapa ti nzoni be, lo yeke nga Nzapa so fango ngbanga ti lo 
aso mingi. Fango ngbanga ti lo aso na tere ti azo so ati, me lo yeke sara nzoni be 
na mo. Alingbi mo ngba ti duti na ya ti nzoni be ti lo, tongaso pepe, fade a yeke 
zi nga mo tongana ti so a zi maboko ti keke so. 

23Ti azuife, tongana ala yeda ti ma na be, fade lo yeke kiri ti gerefe ala na ndö ti 
keke ni, ngbanga ti so lo yeke na ngangu ti kiri ti gerefe ala. 

24Mo, mo yeke tongana maboko ti keke ti olive ti ngonda so Nzapa afâ si agerefe 
ni na ndö ti keke ti olive ti yaka, ataa so lege ti sarango ni laa pepe. Ti azuife, ala 
yeke tongana amaboko ti keke ti olive ti yaka. Tongaso, fade Nzapa ayeke kiri ti 
gerefe ala nzoni mingi na ndö ti keke so ala sigigi lani daa! 

Azo ti Israel ayeke soo kuâ biani biani 

25A-ita, mbi ye titene ala hinga taa-tënë so a sigigi na nda ni awe, tongaso si ala 
baa tere ti ala tongana azo ti ndara pepe. Tënë ni ayeke so: fade ambeni zo ti 
Israel ayeke ngba ti sara ngangu li ngbii asi na ndembe so wungo ti azo ti amara 
nde alingbi, so ti tene ala so ayeke li na popo ti azo ti Nzapa. 

26 Tongaso laa, fade a yeke soo azo ti Israel kue na kuâ, tongana ti so Mbeti ti 
Nzapa atene: “Fade zo ti zingo azo ayeke londo na Sion ti ga, lo yeke zi asioni 
kue na popo ti azo ti mara ti Jacob. 

27 Baa, mbuki so mbi na ala e yeke sara ni laa, tongana mbi yeke zi asiokpari ti 
ala.” 

28Azuife ake Nzoni Tënë awe, nilaa ala ga awato ti Nzapa; ye so asi ndali ti nzoni 
ti ala, azo ti amara nde. Me Nzapa asoro azuife titene ala ga azo ti lo, lo ye ala 
ndali ti akotara ti ala. 

29Biani, tongana Nzapa amu ye na zo awe, lo yeke kiri ti zi ni na maboko ti lo 
pepe; tongana Nzapa airi mbeni zo awe, lo yeke kiri ti ke lo pepe. 

30Ando, ala azo ti amara nde, ala ke yanga ti Nzapa; me fadeso, Nzapa abaa 
mawa ti ala, ndali ti so azuife ama yanga ti lo pepe. 

31Ti azuife, ye ni ayeke nga tongaso: fadeso, ala ke ti ma yanga ti Nzapa titene 
Nzapa abaa mawa ti ala, azo ti amara nde. Tongaso, ti fadeso, Nzapa alingbi ti 
baa nga mawa ti azuife. 

32Biani, Nzapa asara si azo kue aga azo ti kanga ndali ti kengo yanga, tongaso si 
lo baa mawa ti azo kue. 

Paul agonda Nzapa 

33 Anzoni ye ti Nzapa ayeke kota biani! Ndara ti lo na hingango ye ti lo ayeke 
kota ahon ndoni! Zo wa laa alingbi ti hinga nda ti fango ngbanga ti lo? Zo wa laa 
alingbi ti hinga tënë ti be ti lo? 

34 Mbeti ti Nzapa atene: “Zo wa laa ahinga tënë ti be ti Kota Gbia? Zo wa laa 
alingbi ti mu wango na lo? 

35 Zo wa laa amu ye na Nzapa kozoni titene Nzapa akiri afuta mbeni ye na lo?” 

36Biani, ye kue alondo na Nzapa, ye kue ayeke duti na lege ti lo, ye kue ayeke 
ndali ti lo. Gonda ayeke ti lo kpu na kpu! Amen. 

Rome 12 

Fini dutingo ti zo ti Nzapa 

1A-ita, so Nzapa abaa mawa ti e ahon ndoni awe so, mbi hunda na ala mingi 
titene ala mu tere ti ala kue na Nzapa tongana sandaga so ayeke na fini, sandaga 
so ayeke nde, ayeke nzoni kue si anzere na lo. So mbirimbiri lege ti vorongo 
Nzapa laa. 

2 Ala mu lege ti dutingo ti azo ti dunia so pepe, me ala zia Nzapa asanze fini ti 
ala, lo mu na ala fini gbungo-li. Tongaso, fade ala lingbi ti hinga ye so Nzapa aye: 
ye so ayeke nzoni, ye so anzere na be ti lo, ye so ayeke nzoni kue. 

3Nzapa asara nzoni be na mbi. Ndani laa mbi tene na ala oko oko kue, mbi tene: 
ala baa tere ti ala wani tongana akota zo pepe; me ala baa tere ti ala tongana 
asenge zo, alingbi na mabe so Nzapa amu na zo oko oko. 

4Biani, tere ti zo ayeke gi oko, me ambage ti tere ni ayeke mingi, kua ti ambage 
ti tere ti zo ayeke nde nde. 

5E nga, ataa so e yeke mingi, e ga tere oko awe na lege ti gango so e ga oko na 
Christ; e kue, e yeke bongbi na amba ti e na ya ti tere oko so, zo oko oko na ndo 
ti lo na ya ti tere ni. 

6 Nzapa amu na e amatabisi nde nde na lege ti nzoni be ti lo. Zo so ayeke na 
matabisi ti tenengo peko ti tënë ti yanga ti Nzapa, alingbi lo sara kua ni alingbi 
na mabe so lo yeke na ni. 

7Zo so ayeke na matabisi ti sarango kua na amba ti lo, alingbi lo sara kua ni. Zo 
so ayeke na matabisi ti fango ye, alingbi lo fa ye. 

8Zo so ayeke na matabisi ti mungo wango, alingbi lo mu wango. Zo so ayeke mu 
ye na azo, alingbi lo mu ni na vurungo be. Zo so ayeke na li ti bongbi, alingbi lo 
mu be ti lo kue na kua ni. Zo so ayeke mu maboko na azo ti mawa, alingbi lo 
sara ni na nzerengo be. 

9Ala ye azo na be use pepe. Ala ke ye ti sioni na be ti ala oko, me ala mu tere ti 
ala kue na ye so ayeke nzoni. 

10Ala ye tere na popo ti ala tongana ti so a-ita ayeke ye tere; zo oko oko agi lege 
ti ne mba ti lo kozoni. 

11Ala sara sopo pepe, me ala mu ngangu ti ala kue ti sara na kua ti Kota Gbia; 
ala sara kua ni na be ti ala kue. 

12Ala duti na ngia ngbanga ti ye so ala zia be ti ala ti ku; ala kanga be ti ala na ya 
ti aye ti pasi; ala zia lege ti sambela pepe. 

13Ala mu maboko na azo ti Nzapa so ye atia ala, ala yamba agene nzoni. 

14 Ala sara tufa na ndö ti azo so ayeke sara ngangu na ala; ala sara tufa na ndö ti 
azo, me ala deba ala pepe. 

15Ala sara ngia na azo so ayeke na ngia, ala toto na azo so ayeke toto. 

16 Ala ma tere na popo ti ala. Ala gi kota ndo pepe, me ala yeda ti sara asenge 
kua. Ala baa tere ti ala tongana azo ti ndara pepe. 

17Tongana mbeni zo asara sioni na ala, ala kiri peko ni na lo pepe. Ala gi lege ti 
sara ye so ayeke nzoni na le ti azo kue. 

18Tongana lege ayeke daa, tongana ala lingbi ti sara mbeni ye, ala duti na siriri 
na azo kue. 

19 A-ita ti mbi so mbi ye ala mingi, tongana zo asara sioni na ala, ala wani akiri 
peko ti sioni ni na zo ni pepe; me ala zia lege na ngonzo ti Nzapa ti sara ye na zo 
ni, ndali ti so na ya ti Mbeti ti Nzapa, Kota Gbia atene: “Mbi laa mbi yeke kiri 
peko ti sioni na zo so asara sioni, mbi laa mbi yeke kiri peko ti ye alingbi na 
sarango ye ti zo.” 

20 Mbeti ni akiri atene: “Tongana nzara asara wato ti mo, mu na lo kobe lo te; 
tongana nzara ti ngu asara lo, mu na lo ngu, lo nyon. Tongana mo sara tongaso, 
ye ni ayeke tongana le ti wâ laa mo yeke zia na li ti lo.” 

21Mo zia sioni ye ahon ndö ti mo pepe; me mo hon ndö ti sioni ye na lege ti 
sarango nzoni ye. 

Rome 13 

Ala ma yanga ti akota zo ti li ti kodro 

1Alingbi azo kue ama yanga ti akota zo ti li ti kodro, ngbanga ti so komandema 
kue alondo na Nzapa; akota zo ti li ti kodro, Nzapa laa azia ala na ndö ti mbata 
ti komandema. 

2Tongaso, zo so ake ti ma yanga ti akota zo ti li ti kodro, andaa lo ke ye so Nzapa 
aleke ni awe. Azo so asara ngangu li na akota zo ti li ti kodro, fade ala wani ayeke 
gi ngbanga na li ti ala. 

3Zo so ayeke sara nzoni ye, mbeto ti azo ti komandema alingbi ti sara lo pepe, 
me zo so asara sioni ye, lo laa lo lingbi ti sara mbeto ti azo ti komandema. 
Tongana mo ye titene mbeto ti akota zo ti li ti kodro asara mo pepe, ayeke nzoni 
mo sara nzoni ye si fade ala gonda mo. 

4Biani, akota zo ti li ti kodro ayeke sara kua na Nzapa ti pusu mo ti sara nzoni 
ye. Me tongana mo sara sioni ye, mo sara mbeto ti ala! So ala yeke na ngangu ti 
fango ngbanga na li ti azo, nda ni ayeke daa: tongana ala yeke fâ ngbanga, ala 
yeke sara kua na Nzapa ti sara si ngonzo ti lo alondo na tere ti azo so asara sioni. 

5Ndani laa, ayeke nzoni ala ma yanga ti akota zo ti li ti kodro; ala sara ni gi ti 
kpe ngonzo ti Nzapa pepe, me ngbanga ti so ala hinga na be ti ala atene, so ayeke 
na legeni. 

6Ndani so ala yeke futa nga lapo laa. Biani, azo ti rongo nginza ti lapo ayeke sara 
kua na Nzapa na ndembe so ala yeke sara kua ti ala. 

7 Ala futa na zo oko oko ye so alingbi ala futa na lo: ala futa lapo na azo ti rongo 
nginza ti lapo, ala futa nga lapo ti ndö ti aye nde nde na azo so alingbi ala futa 
ni na ala. Ala kpe mbeto ti zo so alingbi ala kpe mbeto ti lo, ala ne zo so alingbi 
ala ne lo. 

Yengo mba ti mo zo 

8Ala sara si yongo ti mbeni zo angba na li ti ala pepe, me gi yongo ti yengo tere 
ti ala na popo ti ala. Zo so aye amba ti lo, andaa lo sara awe ye so kue Ndia atene 
tënë ni. 

9 Biani, atënë ti ndia atene: “Mo gi wali wala koli ti zo pepe, mo fâ zo pepe, mo 
nzi pepe, mo sara nzara ti ye ti zo pepe.” Andaa atënë ti ndia so na atanga ni kue 
abongbi oko na ya ti tënë oko so atene: “Mo ye mba ti mo zo tongana ti so mo 
ye tere ti mo wani.” 

10Tongana zo aye mba ti lo, lo yeke sara sioni na mba ti lo ni pepe. Nilaa, zo so 
aye mba ti lo, andaa lo sara awe ye so kue Ndia atene tënë ni. 

Ala leke tere ti ala ti ku kiringo ti Christ 

11Ala sara tongaso, ndali ti so ala hinga ngoi so e yeke daa fadeso awe: ngoi 
titene ala zingo na lango alingbi awe! Fadeso, ngoi titene Nzapa asoo e na kuâ 
aga nduru awe ahon ti lani so e ma na be. 

12Ndo avuko aninga awe, ndo aga nduru ti han. Tongaso, e zia lege ti sarango 
aye ti vukongo ndo, e yu aye ti bira ti kota lâ. 

13Alingbi fini ti e aduti na legeni mbirimbiri tongana ti azo so ayeke sara ye na 
kota lâ. E te kobe wala e nyon samba ahon ndoni pepe, e sara aye ti kirikiri wala 
aye ti ndumba pepe, e papa wala e sara kota be pepe. 

14Me ala yu Kota Gbia Jésus Christ tongana ye ti bira. Ala zia lege pepe na be ti 
ala so ayeke pusu ala ti sara ye alingbi na asioni nzara ti lo. 

Rome 14 

Mo kasa mba ti mo pepe 

1 Zo so ama na be si ade ti kpengba pepe, ala yamba lo, ala kasa atënë ti be ti lo 
pepe. 

2Mbeni zo so ama na be abaa ti lo atene, ni lingbi ti te ye kue, me mbeni zo so 
ade ti kpengba pepe ayeke te ti lo gi akugbe ti kasa. 

3Zo so ayeke te ye kue, alingbi lo baa tongana zo ti buba pepe zo so ayeke te gi 
ambeni ye; na mbage, zo so ayeke te ye kue, alingbi zo so ayeke te gi ambeni ye 
akasa lo pepe. Biani, Nzapa ayamba nga zo so ayeke te ye kue tongana zo ti lo. 

4Mo yeke ti mo zo wa ti kasa zo ti kua ti mbeni zo nde? Ataa lo ngba na nduzu 
wala lo ti, so abaa gi wa ti lo. Fade lo yeke ngba na nduzu, ndali ti so Kota Gbia 
ayeke na ngangu ti sara si lo ngba na nduzu. 

5Mbeni zo abaa mbeni lango tongana kota lango ahon atanga ni; mbeni zo abaa 
ti lo alango ni kue gi legeoko. Alingbi zo oko oko ahinga biani so tënë ti be ti lo 
ayeke na legeni. 

6Zo so abaa mbeni lango tongana kota lango ahon atanga ni, lo yeke sara 
tongaso ndali ti Kota Gbia; zo so ayeke te ye kue, lo yeke te ni ndali ti Kota Gbia, 
ngbanga ti so lo yeke mu singila na Nzapa. Zo so ayeke te ye kue pepe, lo yeke 
sara tongaso ndali ti Kota Gbia, ngbanga ti so lo nga, lo yeke mu singila na 
Nzapa. 

7Biani, zo oko na popo ti e ayeke duti na fini gi ndali ti lo wani pepe, zo oko na 
popo ti e ayeke kui gi ndali ti lo wani pepe. 

8Tongana e ngba na fini, e ngba ndali ti Kota Gbia; tongana e kui, e kui nga ndali 
ti Kota Gbia. Tongaso, ataa e ngba na fini wala e kui, e yeke azo ti Kota Gbia. 

9Christ akui si na pekoni, lo kiri na fini titene lo duti Kota Gbia ti akuâ na ti azo 
so angba na fini. 

10 Me mo, mo yeke kasa mba ti mo ngbanga ti nyen? Mo yeke baa amba ti mo 
tongana azo ti buba ngbanga ti nyen? Fade e oko oko kue, e yeke luti na le ti 
Nzapa titene lo fâ ngbanga ti e. 

11 Mbeti ti Nzapa atene: “Mbi, Kota Gbia so mbi yeke na fini, mbi deba, mbi tene: 
fade azo kue ayeke kuku na gbe ti mbi si azo kue ayeke gonda mbi Nzapa.” 

12Tongaso fade e oko oko kue, e yeke kiri tënë na Nzapa na ndö ti aye so kue e 
sara. 

Mo sara si mba ti mo ati na ya ti siokpari pepe 

13Tongaso, alingbi e zia ti kasa amba ti e. Me ye so ala lingbi ti leke na be ti ala 
ayeke so: ala zia na dawa ti ita ti ala pepe mbeni ye so lo lingbi ti pika gere ti lo 
daa ti ti na ya ti siokpari wala mbeni ye so alingbi ti pusu lo ti sara sioni ye. 

14Ti mbi, na lege ti gango so mbi ga oko na Kota Gbia Jésus, mbi hinga biani so 
mbeni ye oko so ayeke sioni ayeke daa pepe. Me tongana mbeni zo abaa mbeni 
ye tongana sioni, ye ni ayeke sioni gi na le ti zo ni. 

15Tongana mba ti mo awara vundu ndali ti mbeni kobe so mo yeke te, so afa 
atene, mo sara ye na lege ti ndoye pepe. Zo so Christ akui ndali ti lo, alingbi mo 
buba lege ti lo ndali ti tënë ti kobe pepe! 

16Ye so ala baa tongana nzoni ye ndali ti ala, alingbi aga sioni ye na le ti amba ti 
ala pepe. 

17Biani, Kodro-gbia ti Nzapa abaa tënë ti tengo kobe wala tënë ti nyongo ye 
pepe, me abaa tënë ti sarango ye ti mbirimbiri, ti siriri na ti ngia so Yingo-Vuru 
ayeke mu na zo. 

18Zo so ayeke sara kua na Christ tongaso, lo yeke nzoni na le ti Nzapa si azo 
ayeda na tënë ti lo. 

19Tongaso, alingbi e gi ye so ayeke ga na siriri si e oko oko kue, e kpengba na 
lege ti mabe. 

20Ndali ti tënë ti kobe, mo buba lege ti kua ti Nzapa pepe! Biani, kobe kue 
ayeke nzoni, me tongana aga mbeni ye so zo ayeke pika gere ti lo daa ti ti na ya 
ti siokpari, andaa tengo kobe ti mo ni aga ye ti sioni awe. 

21Ye so ayeke nzoni ayeke titene mo te nyama pepe, mo nyon samba pepe, so ti 
tene mo ke ti sara ye so kue ita ti mo alingbi ti pika gere ti lo daa ti ti na ya ti 
siokpari. 

22Ye so mo hinga biani na be ti mo na ndö ti ye so, tënë ni angba na popo ti mo 
na Nzapa. Ti lo nzoni, zo so aye ti sara mbeni ye si lo bi tënë na li ti lo wani pepe! 

23Me zo so ayeke dekite na be ti lo ndali ti kobe so lo yeke te, Nzapa afâ ngbanga 
na li ti lo awe, ndali ti so sarango ye ti lo ayeke na lege ti mabe pepe. Biani, ye 
so kue zo asara na lege ti mabe pepe ayeke siokpari. 

Rome 15 

Mo sara ye so anzere na mba ti mo 

1E so e yeke na ngangu, alingbi tënë ti azo so ayeke na ngangu pepe agbu be ti 
e si e sara na ala na ndo so ala yeke gi be ti ala daa. Alingbi e gi pepe gi ye so 
anzere na e wani. 

2E oko oko kue, e gi ti sara ye so anzere na amba ti e ndali ti nzoni ti ala, tongaso 
si ala kpengba na lege ti mabe. 

3 Biani, Christ agi pepe ye so anzere na lo wani. Me tongana ti so Mbeti ti Nzapa 
atene: “Zongango so azo azonga mo ati na ndö ti mbi.” 

4Atënë so kue a su ando na ya ti Mbeti ti Nzapa, a su ni titene e hinga ye na lege 
ni. Mbeti ti Nzapa ayeke mu na e lege ti kanga be ti e, ti mu ngangu na be ti e si 
e zia be ti e ti ku ye so Nzapa atene tënë ni. 

5Nzapa so ayeke mu na zo lege ti kanga be ti lo na ti mu ngangu na be ti lo, asara 
si ala ma tere na popo ti ala tongana ti so Christ afa lege ni na ala. 

6Tongaso, na be oko nga na yanga oko, ala gonda Nzapa, lo so lo yeke Babâ ti 
Jésus Christ, Kota Gbia ti e. 

Nzoni Tënë ndali ti amara kue 

7Tongaso, ala yamba tere na popo ti ala, tongana ti so Christ ayamba ala ndali ti 
gonda ti Nzapa. 

8Biani, mbi tene na ala: Nzapa angba na ndö ti tënë so lo tene. Ndani laa Christ 
aga zo ti sarango kua na azuife ti sara ye alingbi na zendo so Nzapa amu ando 
na akotara ti e. 

9 Christ asara nga tongaso ti mu lege na azo ti amara nde ti gonda Nzapa ndali 
ti nzoni be so lo sara na ala, tongana ti so Mbeti ti Nzapa atene: “Ndani laa, fade 
mbi yeke sepela mo na popo ti amara nde, mbi yeke he bia ti gonda iri ti mo.” 

10 Mbeti ti Nzapa akiri atene: “Ala amara nde, ala na azo ti Nzapa, ala sara ngia!” 

11 Mbeti ti Nzapa akiri atene: “Ala amara nde, ala gonda Kota Gbia! Ala azo ti 
dunia kue, ala sepela lo!” 

12 Ésaïe nga atene: “Fade mbeni hale ti Yese ayeke ga, lo yeke londo ande ti duti 
gbia na ndö ti amara nde; lo laa ala yeke zia be ti ala ti ku lo.” 

13Nzapa so ayeke mu na zo lege ti zia be ti lo ti ku ye so lo tene tënë ni, ayeke 
nzoni lo sara si be ti ala asi na ngia nga na siriri ndali ti mabe so ala yeke na ni. 
Tongaso, na lege ti ngangu ti Yingo-Vuru, ala ngba ti zia be ti ala ti ku lo lakue. 

Kua so Paul asara 

14A-ita ti mbi, mbi wani, mbi hinga biani na be ti mbi so nzara ti sarango nzoni 
ye asi singo na be ti ala; mbi hinga so, ala hinga ndo nzoni mingi si ala lingbi nga 
ti mu wango na popo ti tere. 

15Me na ya ti mbeti so mbi su si mbi tokua na ala, ambeni tënë ayeke daa so mbi 
tene na ala na kamene pepe; mbi tene tënë ni na ala ti dabe ti ala na aye so a fa 
na ala awe. Mbi sara tongaso ndali ti so Nzapa asara nzoni be na mbi 

16si lo mu mbi ti ga zo ti kua ti Jésus Christ na popo ti azo ti amara nde. Lo zia 
mbi nde ti fa Nzoni Tënë ti Nzapa. Tongaso, azo ti amara nde alingbi ti ga 
nzoni sandaga na le ti Nzapa na lege ti Yingo-Vuru, lo so lo sara si ala ga nzoni 
kue. 

17So mbi ga oko na Jésus Christ, mbi lingbi ti pika kate ti mbi ndali ti kua ti 
Nzapa. 

18Biani, mbi lingbi ti tene mbeni tënë nde pepe, gi tënë ti ye so Christ asara na 
lege ti mbi ti sara si azo ti amara nde ama yanga ti Nzapa. Lo sara ye ni na lege 
ti fango tënë nga na lege ti sarango ye ti mbi, 

19na lege ti aye ti kpene nga na lege ti aye ti dongo be so Yingo-Vuru asara. 
Tongaso, ti londo na Jérusalem ngbii asi na sese ti Ilirii, mbi tambula ti fa Nzoni 
Tënë kue ti Christ na azo. 

20Tënë so agbu be ti mbi si mbi ye mingi ti sara ni ayeke ti fa Nzoni Tënë ni gi 
na ndo so ambeni zo ade ti di iri ti Christ daa pepe. Mbi sara tongaso si mbi sara 
da pepe na ndö ti gere ti da so mbeni zo aleke kozoni awe. 

21 Mbi sara ye so alingbi gi na tënë so Mbeti ti Nzapa atene: “Azo so ambeni zo 
afa tënë ti lo na ala pepe, fade ala yeke baa lo. Azo so ama tënë ti lo pepe, fade 
ala yeke ma ya ti tënë ti lo.” 

Paul aye ti gue na Rome 

22 Lege mingi, mbi ye ti gue na ala kâ, me ye so laa akanga lege na mbi. 

23Me fadeso, mbi hunzi kua ti mbi na ya ti akodro so ge kue awe. Ngu mingi mbi 
sara nzara ti si na ala kâ. 

24Na ndembe so mbi yeke hon ande ti gue na kodro ti Espanye, mbi ye ti baa ala 
titene e na ala, e duti kete si tere ti mbi anzere. Mbi ye nga titene ala mu na mbi 
maboko na guengo ti mbi kâ. 

25 Me fadeso, mbi yeke gue na Jérusalem ti sara na azo ti Nzapa so ayeke kâ. 

26Biani, azo ti Christ ti Masedoane na ala ti Akayi aleke na be ti ala ti bi nginza 
ti tokua na azo ti Nzapa so ayeke na ya ti mawa. 

27 Ala wani aleke na be ti ala ti sara ye ni, ye so alingbi titene ala sara ni fade laa. 
So azo ti amara nde awara nzoni ye ti Nzapa na lege ti azuife, ayeke nzoni titene 
azo ti amara nde amu nga mbage ti ye so ala yeke na ni na azuife so ayeke na ya 
ti mawa. 

28Tongana mbi sara ye so kue awe si na le ti azo kue, mbi mu na ala nginza so 
azo abongbi so awe, fade mbi yeke gue na Espanye. Na hongo ni, fade mbi yeke 
si na ala kâ. 

29Mbi hinga so na singo ti mbi na ala kâ, fade Christ ayeke sara tufa gbani gbani 
na ndö ti ala na lege ti mbi. 

30A-ita, na iri ti Kota Gbia ti e Jésus Christ nga na lege ti ndoye so Yingo ayeke 
mu na e: mbi hunda na ala mingi ti bongbi oko na mbi ti tiri bira na lege ti 
sambelango Nzapa ndali ti mbi. 

31Ala sambela si azuife so ayeke na Judée so ake tënë ti Nzapa asara sioni na 
mbi pepe. Ala sambela nga si ye so mbi yeke gue na ni na Jérusalem, azo ti Nzapa 
so ayeke kâ alingbi ti yamba ni na ngia. 

32Tongaso, tongana Nzapa ayeda, fade mbi lingbi ti si na ala kâ na ngia si mbi 
duti na popo ti ala ti wu tere ti mbi kete. 

33Ayeke nzoni Nzapa so ayeke mu siriri na zo aduti na ala kue! Amen. 

Rome 16 

Paul abara azo ti kodro ti Rome 

1Mbi hunda na ala ti yamba Febe, ita ti e ti wali, lo yeke diakre na Eglize ti 
Sankre. 

2Na lege ti gango so e ga oko na Kota Gbia, ala yamba lo tongana ti so azo ti 
Nzapa ayeke sara lakue. Tongana lo hunda na ala mbeni ye so atia lo, ala mu 
maboko na lo, ngbanga ti so lo mu maboko na azo mingi; mbi nga, lo mu maboko 
na mbi. 

3 Ala bara na mbi Priscille na Akilas, amba ti mbi so mbi na ala, e yeke sara kua 
ti Jésus Christ. 

4Angba kete ala wara kuâ ndali ti mbi na ndembe so ala ye ti soo mbi na kuâ. Gi 
mbi oko laa mbi yeke mu singila na ala pepe, me a-Eglize kue ti amara nde. 

5Ala bara na mbi azo ti Eglize so ayeke bongbi na da ti Priscille na Akilas. Ala 
bara na mbi Epainete so mbi ye lo mingi; lo yeke kozo zo ti sese ti Azii so ama 
na be na Christ. 

6Ala bara na mbi Marie so asara kua mingi ndali ti ala. 

7Ala bara na mbi Andronikus na Yunias; ala yeke azo ti sewa ti mbi so lani mbi 
na ala e yeke na da ti kanga; ala yeke awatokua ti Christ so azo ahinga ala nzoni 
mingi, ala yeke azo so amu tere ti ala na Christ kozo ti mbi. 

8Ala bara na mbi Ampliatus so mbi ye lo mingi na lege ti gango so e ga oko na 
Kota Gbia. 

9Ala bara na mbi Urben, mba ti e so e na lo, e yeke sara kua ti Christ; lo na Stakis, 
ita so mbi ye lo mingi. 

10Ala bara na mbi Apeles so afa biani so lo yeke taa zo ti Christ. Ala bara na mbi 
azo ti da ti Aristobule. 

11Ala bara na mbi Herodion, zo ti sewa ti mbi. Ala bara na mbi azo ti da ti 
Narcisse, ala so aga oko na Kota Gbia. 

12Ala bara na mbi Trifene na Trifoze so amu be ti ala kue ti sara kua na Kota 
Gbia. Ala bara na mbi Perside so mbi ye lo mingi, lo so lo mu be ti lo kue ti sara 
kua na Kota Gbia. 

13 Ala bara na mbi Rufus so Kota Gbia asoro lo; ala bara nga na mbi mama ti lo 
so ayeke nga tongana mama ti mbi. 

14Ala bara na mbi Asenkrite, Flegon, Hermes, Patrobas, Hermas na a-ita so kue 
ayeke na tere ti ala. 

15Ala bara na mbi Filologe na Julie, Nere na ita ti lo ti wali; ala bara nga na mbi 
Olenpas na azo ti Nzapa so kue ayeke na tere ti ala. 

16Ala bara tere na popo ti ala na lege ti sungo ngbangba so ayeke nzoni na le ti 
Nzapa. A-Eglize ti Christ kue abara ala. 

Wango ti ndani 

17A-ita, ye so mbi hunda na ala mingi ayeke so: ala sara hange na azo so ayeke 
ga na tënë ti kangbi nga na tënë so asara si azo ati na ya ti siokpari; azo ni azia 
lege ti tënë so e fa na ala so awe. Ala zia lege ti azo ni so, 

18ngbanga ti so azo ni ayeke sara kua ti Christ, Kota Gbia ti e pepe, me ala yeke 
gi gi kobe ti ya ti ala. Anzoni tënë na anzerengo tënë ayeke sigigi na yanga ti ala 
ti handa na azo so le ti ala azi pepe. 

19Ti ala, a-ita, azo kue ahinga atene, ala yeke azo ti mango tënë. Tongaso be ti 
mbi anzere na ala, me mbi ye titene ala duti azo ti ndara ti sara ye so ayeke 
nzoni, ala duti nzoni ti ke lege ti ye ti sioni. 

20Nzapa so ayeke mu siriri na zo aga nduru ti nika Satan na gbe ti gere ti ala 
awe. Ayeke nzoni Kota Gbia ti e Jésus asara nzoni be na ala! 

21Timothée, mba ti mbi so mbi na lo, e yeke sara kua abara ala. Lusius, Yason 
na Sosipater, azo ti sewa ti mbi nga abara ala. 

22Mbi Tersius, zo ti sungo mbeti so, mbi bara ala na iri ti Kota Gbia. 

23 Gaius so ayamba mbi na da ti lo abara ala; azo ti Eglize ayeke bongbi na da ti 
lo. Eraste, wabatango-nginza ti gbata ni, lo na Kartus, ita ti e, abara ala. 

[24Ayeke nzoni Kota Gbia ti e Jésus asara nzoni be na ala kue! Amen.] 

Paul agonda Nzapa 

25Ayeke nzoni e gonda Nzapa! Lo yeke na ngangu ti sara si ala kpengba na lege 
ti mabe so alingbi gi na Nzoni Tënë ti Jésus Christ so mbi yeke fa. Nzoni Tënë ni 
ayeke tënë so Nzapa ahonde ando ngu na ngu si lo fa ni na e fadeso. 

26Fadeso, a fa tënë ni polele na ya ti ambeti ti awayanga-Nzapa. Nzapa so ayeke 
kpu na kpu, lo mu yanga si a fa tënë so na azo ti amara kue titene ala ma na be 
si ala ma yanga ti lo. 

27Nzapa oko laa ayeke na ndara. Gonda ayeke ti lo kpu na kpu na lege ti Jésus 
Christ! Amen. 

1 Korente 

1 Korente 1 

Barango ndo 

1Mbi Paul, Nzapa airi mbi tongana ti so be ti lo aye titene mbi ga watokua ti 
Jésus Christ; mbi na ita Sostene laa e tokua mbeti so 

2na Eglize ti Nzapa so ayeke na gbata ti Korente, ala so aga azo ti Nzapa na lege 
ti gango so ala ga oko na Jésus Christ, ala so Nzapa airi ala si lo zia ala nde ndali 
ti lo wani. Lo iri nga azo so kue ayeke na ando nde nde si ala yeke di iri ti Kota 
Gbia ti e Jésus Christ, so lo yeke Kota Gbia ti ala si lo yeke nga Kota Gbia ti e. 

3Ayeke nzoni Nzapa Babâ ti e na Kota Gbia ti e Jésus Christ asara nzoni be na 
ala si amu na ala siriri! 

Anzoni ye so e wara na lege ti Christ 

4Mbi yeke mu singila lakue na Nzapa ndali ti ala, ngbanga ti nzoni be so Nzapa 
asara na ala na lege ti gango so ala ga oko na Jésus Christ. 

5Biani, na lege ti gango so ala ga oko na Christ, Nzapa amu na ala anzoni ye kue 
gbani gbani, so ti tene anzoni lege kue ti tenengo tënë na ti hingango ndo. 

6Andaa tënë so ala ma na ndö ti Christ awara ndo na be ti ala. 

7Nilaa, mbeni matabisi ti Yingo oko atia ala pepe, ala so ayeke ku singo ti Jésus 
Christ, Kota Gbia ti e. 

8Lo laa lo yeke sara titene ala kpengba ngbii asi na ndani si na lango ti gango ti 
Jésus Christ, Kota Gbia ti e, ala duti azo so tënë ayeke na li ti ala pepe. 

9 Nzapa ayeke sara ye alingbi na tënë ti yanga ti lo: lo laa lo iri e titene e duti na 
beoko na Molenge ti lo Jésus Christ, Kota Gbia ti e. 

Kangbi alondo na ya ti Eglize ti Korente 

10A-ita, mbi hunda na ala mingi na iri ti Kota Gbia ti e Jésus Christ titene ala kue 
ama tere si kangbi aduti na popo ti ala pepe; ala duti gi tongana zo oko, tënë ti 
be ti ala nga na bango ndo ti ala ague gi oko. 

11Biani, a-ita ti mbi, azo ti Kloe atene na mbi atene, papa ayeke na popo ti ala. 

12Tënë so mbi ye ti tene ayeke so: na popo ti ala, mbeni ayeke tene, ni yeke zo 
ti Paul, mbeni ayeke tene, ni yeke zo ti Apolos, mbeni ayeke tene, ni yeke zo ti 
Sefas si mbeni ayeke tene, ni yeke zo ti Christ. 

13Ya ti Christ akangbi? Paul laa akui na ndö ti keke ti kroa ndali ti ala? Wala ala 
wara bateme na iri ti Paul? 

14Mbi mu singila na Nzapa, ngbanga ti so mbi batize zo oko na popo ti ala pepe, 
gi Krispus na Gaius laa mbi batize ala. 

15Tongaso, mbeni zo alingbi ti tene pepe, lo wara bateme na iri ti mbi. 

16Âa! Mbi dabe ti mbi so mbi batize nga azo ti sewa ti Stefanas. Ti atanga ni, mbi 
hinga pepe so mbi batize mbeni zo nde. 

17Christ atokua mbi ti batize azo pepe, me ti fa Nzoni Tënë ti lo na azo. Mbi fa 
Nzoni Tënë na lege ti ndara ti azo pepe, tongaso si kuâ ti Christ na ndö ti keke 
ti kroa aga ye senge pepe. 

Jésus Christ ayeke ngangu na ndara ti Nzapa 

18Biani, tënë ti keke ti kroa so e yeke fa ayeke buba tënë na le ti azo so ayeke 
mu lege ti kuâ; me ti e so e yeke soo kuâ, tënë ni ayeke ngangu ti Nzapa. 

19 Mbeti ti Nzapa atene: “Fade mbi yeke buba ndara ti azo ti ndara, mbi yeke ke 
hingango ndo ti azo ti hingango ndo.” 

20 Zo ti ndara ayeke na ndo wa? Wafango-ndia ayeke na ndo wa? Zo ti bingbingo 
tënë ti ngoi so ayeke na ndo wa? Nzapa asara si ndara ti dunia so aga gi buba 
ye. 

21Biani, azo ti dunia so, na ndara ti ala wani alingbi ti hinga Nzapa pepe, ataa na 
ndo so lo fa ndara ti lo daa. Ndani laa, lo leke na be ti lo ti soo azo so ama na be 
gi na lege ti tënë so e yeke fa si akpa buba tënë so. 

22Azuife ayeke hunda ti baa ambeni ye ti kpene; agreke ayeke gi ti ma atënë ti 
ndara. 

23Me ti e, e yeke fa tënë ti Christ so a fâ lo na ndö ti keke ti kroa. Na le ti azuife, 
tënë ni ayeke tongana mbeni ye so azo ayeke pika gere ti ala daa ti ti, na le ti 
agreke, tënë ni ayeke buba tënë. 

24Me na le ti azo so Nzapa airi ala, ataa ala yeke azuife wala agreke, Christ laa 
ayeke ngangu nga na ndara ti Nzapa. 

25Biani, ye ti Nzapa so azo abaa na le ti ala tongana ye ti buba, ye ni ayeke na 
ndara ahon ti azo. Ye ti Nzapa so azo abaa na le ti ala tongana ye so ayeke na 
ngangu pepe, ye ni ayeke na ngangu ahon ti azo. 

26A-ita, ala yeke azo so Nzapa airi ala, ala dabe ti ala na ndö ti ala wani: na lege 
ti bango ndo ti zo, azo ti ndara ayeke mingi na popo ti ala pepe, azo ti ngangu 
ayeke mingi pepe, azo so a du ala na ya ti anzoni sewa ayeke nga mingi pepe. 

27Me Nzapa asoro ye so azo ti dunia so abaa na le ti ala tongana ye ti buba ti zia 
kamene na le ti azo ti ndara; lo soro ye so azo ti dunia so abaa na le ti ala tongana 
ye so ayeke na ngangu pepe ti zia kamene na le ti azo ti ngangu. 

28Ye so azo ti dunia so abaa na le ti ala tongana kete ye, tongana mbumbuse ye, 
tongana ye so akpa ye oko pepe, Nzapa asoro ni ti buba na ye so azo ni abaa 
tongana kota ye na le ti ala. 

29Tongaso, mbeni zo alingbi ti pika kate ti lo na dawa ti Nzapa pepe. 

30Me Nzapa asara si ala, a-ita, ala ga oko na Jésus Christ si lo sara titene Christ 
aga ndara ti e. Na lege ti Christ, Nzapa asara si e ga mbirimbiri na le ti lo, e ga 
azo so ayeke duti nde ndali ti so lo laa lo zi e na ya ti siokpari. 

31 Tongaso, tongana ti so Mbeti ti Nzapa atene: “Zo so aye ti gonda tere ti lo, 
ayeke nzoni lo gonda tere ti lo ndali ti ye so Kota Gbia asara.” 

1 Korente 2 

Paul afa tënë ti Christ so a fâ lo na ndö ti keke ti kroa 

1A-ita, na ndembe so mbi gue lani na ndo ti ala kâ, mbi sigigi na ala nda ti taa-
tënë ti Nzapa so angba na hondengo ni; mbi tene tënë na ala na lege ti 
angbongboro tënë wala atënë ti ndara pepe. 

2Biani, so mbi yeke na popo ti ala, mbi ye ti hinga mbeni ye nde pepe, gi Jésus 
Christ oko, Jésus Christ so a fâ lo na ndö ti keke ti kroa. 

3 Ndani laa, so lani mbi yeke na popo ti ala, ngangu atia mbi, mbeto asara mbi si 
tere ti mbi ado mingi. 

4Tënë ti mbi na fango ye ti mbi ayeke pepe tongana ti azo so ayeke mu atënë ti 
ndara ti zo ti woko na be ti amba ti ala, me atënë ti mbi ayeke ngangu ti Yingo 
ti Nzapa so ayeke woko be ti zo. 

5Tongaso, mabe ti ala aluti na ndö ti ndara ti azo pepe, me na ndö ti ngangu ti 
Nzapa. 

Ndara so alondo na Nzapa 

6Andaa, tënë ti mbi ayeke tënë ti ndara so mbi yeke fa ni na azo ti Christ so aga 
kangba na lege ti mabe awe. Ndara ni ayeke ndara ti azo ti dunia so pepe wala 
ndara ti ala so ayeke na komandema na ndö ti dunia so. Ti azo ni, fade a yeke 
hunzi ala kue kue kue. 

7Mbi yeke fa tënë ti ndara ti Nzapa so zo ahinga ni pepe, so lo honde ni na azo. 
Nzapa aleke tënë ti ndara ni kozo si dunia abaa gigi, ti sara si e wara gonda daa. 

8Mbeni oko na popo ti ala so ayeke na komandema na ndö ti dunia so ahinga 
tënë ti ndara ni pepe. Tongana ala hinga ni fade, ka ala fâ Kota Gbia na ndö ti 
keke ti kroa pepe, Kota Gbia so alingbi na gonda. 

9 Me, tongana ti so Mbeti ti Nzapa atene: “Ye so le ti zo abaa pepe, ye so mê ti zo 
ama pepe, ye so tënë ni aga na li ti zo pepe, Nzapa aleke ni ndali ti azo so aye 
lo.” 

10Me Nzapa asigigi na nda ti tënë so na e na lege ti Yingo. Biani, Yingo ayeke gi 
nda ti aye kue, ataa ye so ahonde na ya ti be ti Nzapa. 

11Zo wa laa ahinga ye so ayeke na be ti zo? Gi yingo ti zo so ayeke na ya ti lo laa 
ahinga ni. Ye so ayeke na be ti Nzapa nga, zo oko alingbi ti hinga pepe, gi Yingo 
ti Nzapa oko laa ahinga ni. 

12Ti e, Yingo so e wara ayeke yingo ti dunia so pepe, me ayeke Yingo so alondo 
na Nzapa titene e hinga anzoni ye so Nzapa ayeke mu na azo na lege ti nzoni be 
ti lo. 

13Tongaso e yeke mu atënë ti ndara ti azo ti tene na tënë ni pepe, me e yeke tene 
tënë ni na lege ti atënë so Yingo ti Nzapa ayeke fa na e. Nilaa e yeke fa nda ti 
atënë ti Yingo ti Nzapa na azo so ayeke na Yingo so. 

14Zo so ayeke na Yingo ti Nzapa pepe, lo yeke yeda na aye ti Yingo ti Nzapa pepe: 
aye ni ayeke aye ti buba na le ti lo, lo lingbi ti ma ya ni pepe, ngbanga ti so zo 
alingbi ti hinga nda ni gi na lege ti Yingo. 

15Zo so ayeke na Yingo ti Nzapa alingbi ti hinga nda ti aye kue, me mbeni zo ti 
hinga nda ti lo ayeke daa pepe. 

16 Tongana ti so Mbeti ti Nzapa atene: “Zo wa laa ahinga tënë ti be ti Kota Gbia? 
Zo wa laa alingbi ti fa ye na lo?” Ti e, tënë ti be ti Christ ayeke na be ti e. 

1 Korente 3 

Azo ti kua ti Nzapa 

1Ti mbi, a-ita, mbi lingbi ti tene tënë na ala pepe tongana ti so mbi yeke tene 
tënë na azo so ayeke na Yingo ti Nzapa; me mbi tene tënë ni na ala tongana ti so 
a yeke tene tënë na azo ti dunia so, wala na azo so aga oko na Christ, me ala 
ngba akete molenge na lege ti mabe. 

2 Ngu ti me laa mbi mu na ala ti nyon, mbi mu na ala kpengbango kobe pepe, 
ngbanga ti so ala lingbi ti te ni pepe. Ataa fadeso, ala lingbi nga ti te ni pepe, 

3ngbanga ti so ala ngba lakue ti sara ye gi tongana ti azo ti dunia so. So tënë ti 
kota be na papa angba na popo ti ala so, so afa atene, ala yeke sara ye gi na lege 
ti azo ti dunia so pepe? Ala yeke sara ye gi tongana ti azo kue pepe? 

4 So mbeni zo na popo ti ala atene: “Mbi yeke ti mbi zo ti Paul” si mbeni atene: 
“Mbi yeke ti mbi zo ti Apolos”, so sarango ye tongana ti azo kue laa pepe? 

5Apolos ayeke zo wa? Paul ayeke zo wa? Ala yeke gi azo ti kua so Nzapa amu 
ala ti sara si ala, azo ti Korente ama na be. Zo oko oko na popo ti azo ti kua ni 
asara gi ye so Kota Gbia amu na lo ti sarango ni. 

6Mbi laa mbi lu ye, Apolos atuku ngu na ndö ni, me Nzapa asara si ye ni asigigi 
si amai. 

7Tongaso, zo so alu ye ayeke ye pepe, zo so atuku ngu na ndö ni ayeke nga ye 
pepe; me kota ye ni ayeke Nzapa so asara titene ye ni amai. 

8Zo so alu ye na zo so atuku ngu na ndö ni, ala kue ayeke gi legeoko. Fade Nzapa 
ayeke mu na zo oko oko futa ti lo alingbi na kua so lo sara. 

9Biani, e na Nzapa laa e yeke sara kua oko, ala yeke tongana yaka ti Nzapa. Ala 
yeke nga tongana da ti Nzapa. 

10Na lege ti nzoni be so Nzapa asara na mbi, mbi sara kua tongana nzoni wakode 
ti sarango da; mbi leke gere ti da ni si mbeni zo nde asara da na ndö ni. Me ayeke 
nzoni zo oko oko asara hange na lege so lo yeke sara da na ndö ti gere ti da ni. 

11Mbeni zo alingbi ti leke mbeni gere ti da nde pepe, gi gere ti da so a leke ni 
kozo awe, so ayeke Jésus Christ. 

12Na ndö ti gere ti da ni, ambeni zo asara da na lôro, wala na wen ti nginza wala 
na atêne ti ngangu ngere, ambeni asara ti ala da ni na keke wala na amara ti 
holengo pere nde nde. 

13Fade a yeke fa kua ti zo oko oko na le ti azo kue na lango ti fango ngbanga. Na 
lango ni so, fade wâ ayeke tara kua ti zo oko oko ti fa wala kua ni ayeke nzoni 
wala sioni. 

14Zo so asara da si da ni angba, fade lo yeke wara futa ti kua ti lo. 

15Zo so da ti lo agbi, fade lo yeke wara ye pepe, lo wani, lo yeke soo kuâ, me lo 
yeke soo kuâ ni tongana ti zo so asigigi na ya ti wâ. 

16 Ala hinga pepe atene, ala yeke da ti Nzapa si Yingo ti Nzapa aduti na be ti ala? 

17Tongana mbeni zo abuba da ti Nzapa, fade Nzapa ayeke buba lo. Biani, da ti 
Nzapa ayeke nde si ayeke nzoni kue, ala laa ayeke da ti Nzapa ni. 

18Ayeke nzoni mbeni zo ahanda tere ti lo wani pepe: tongana mbeni zo na popo 
ti ala abaa ti lo atene, ni yeke na ndara tongana ti azo ti dunia so, ayeke nzoni lo 
ga zo ti gbogbolinda, tongaso si lo ga taa zo ti ndara. 

19 Biani, ndara ti azo ti dunia so ayeke ye ti buba na le ti Nzapa. A su na ya ti 
Mbeti ti Nzapa, atene: “Lo yeke gbu azo ti ndara na lege ti mayere ti ala wani.” 

20 A kiri a su nga, atene: “Kota Gbia ahinga tënë ti be ti azo ti ndara; lo hinga lo 
tene, tënë ni ayeke gi asenge senge ye.” 

21Ndani laa, ayeke nzoni zo oko apika kate ti lo ndali ti mbeni zo pepe, ngbanga 
ti so ye kue ayeke ti ala, a-ita: 

22ataa Paul, ataa Apolos wala Sefas, ataa dunia, ataa fini wala kuâ, ataa ye ti laso 
wala ti kekereke. Ye kue ayeke ti ala, 

23me ala, ala yeke ti Christ si Christ ayeke ti Nzapa. 

1 Korente 4 

Awatokua ti Christ 

1Ayeke nzoni ala baa e tongana azo ti kua ti Christ, awabatango taa-tënë ti 
Nzapa so angba na hondengo ni. 

2Me ye so a yeke hunda na awabatango-ye, ayeke titene ala sara kua ti ala na 
legeni. 

3Ti mbi, tongana ala ye ti fâ ngbanga ti mbi wala mbeni bongbi ti fango ngbanga 
nde, ngbanga ti mbi ayeke daa pepe; mbi yeke fâ nga ngbanga ti mbi wani pepe. 

4Na be ti mbi, mbi baa mbeni sioni ye ayeke na li ti mbi oko pepe, me so laa 
asara si mbi ga zo ti mbirimbiri pepe. Kota Gbia laa ayeke fâ ngbanga ti mbi. 

5Ndani laa, alingbi ala fâ ngbanga na li ti zo kozo pepe si ngoi ni alingbi, ala ku 
Kota Gbia aga si. Ye so angba na hondengo ni na ya ti vukongo ndo, fade lo yeke 
fa ni na gigi polele; aye so azo aleke na be ti ala ti sarango ni, fade lo sigigi na 
nda ni. Tongaso, Nzapa ayeke gonda zo oko oko alingbi na kua so lo sara. 

6A-ita, ndali ti ala, mbi mu ambeni tapande so ti tene tënë na ndö ti mbi na 
Apolos si ala manda nda ti mato so: “Alingbi zo oko oko aluti gi na ndö ti tënë 
so a su na mbeti, awe.” Tongaso si ala zia lege ti baba ti ala so asara si ala yeke 
mu mbage ti mbeni zo ti ke mbeni so. 

7Biani, zo wa laa atene na mo atene, mo hon azo kue? Aye so mo yeke na ni so, 
Nzapa laa amu ni na mo pepe? Tongana Nzapa laa amu ni na mo, ngbanga ti 
nyen laa mo yeke gonda tere ti mo daa, mo baa mo tene, aye so mo yeke na ni 
so a mu na mo mungo pepe? 

8Ka so ala wara aye so kue ala ye ni awe so! Ka so ala ga azo ti mosoro awe so! 
Ala ga agbia awe si e ngba ti e asenge zo so ma? Ti be ti mbi, mbi ye titene ala 
ga agbia biani si e na ala kue, e le-gbia! 

9Mbi baa ti mbi, mbi tene, Nzapa amu e awatokua azia e ndangba ti azo kue. E 
yeke tongana azo so a fâ ngbanga ti kuâ na li ti ala awe: e ga ye ti ngia na le ti 
azo ti dunia kue, na le ti a-ange nga na le ti azo. 

10Ndali ti Christ, e ga azo so li ti ala ayeke daa pepe, me ti ala, ala ga azo ti ndara 
na lege ti gango so ala ga oko na Christ. E yeke ti e na ngangu pepe, me ti ala, ala 

yeke na ngangu. Azo ayeke ne ala, me ti e, azo ayeke baa e tongana ambumbuse 
zo. 

11Nzara ti kobe ayeke sara e, nzara ti ngu ayeke sara e, e yeke na bongo pepe, 
azo ayeke sara sioni na e, e yeke tambula gi na nduzu na nduzu, ngbii asi fadeso. 

12 E yeke wara kobe ti yanga ti e na gbiki ti li ti e. Azo ayeke zonga e, me e yeke 
sara tufa na ndö ti ala; azo ayeke sara ngangu na e, me e yeke kanga be ti e; 

13azo ayeke tene sioni tënë na tere ti e, e yeke sara si be ti azo ade. E yeke 
tongana azende ti dunia so, afungo ye so azo ayeke bi na ngonda, ngbii asi 
fadeso. 

14Mbi su mbeti so na ala ti zia kamene na le ti ala pepe, me ti mu wango na ala 
tongana ti so zo ayeke sara na amolenge ti lo so lo ye ala mingi. 

15Biani, ataa azo saki baleoko laa afa lege na ala si ala ga oko na Christ, ala yeke 
na ababâ mingi pepe: mbi laa mbi du ala si ala ga oko na Christ na lege ti Nzoni 
Tënë so mbi fa na ala. 

16Tongaso, mbi hunda na ala mingi titene ala sara ye tongana mbi. 

17 Ndali ti tënë so, mbi tokua Timothée na ala, molenge ti mbi so mbi ye lo mingi, 
lo ngba lakue ti mu lege ti Kota Gbia. Fade lo yeke dabe ti ala na lege so mbi mu 
peko ti Christ na peko ti so mbi ga oko na lo; lo yeke dabe ti ala na aye so mbi 
yeke fa ni na ndo kue, na ya ti a-Eglize kue. 

18Ambeni zo na popo ti ala abaa ti ala atene, mbi yeke kiri ti si na ndo ti ala pepe, 
nilaa baba ti azo ni ahon ndoni so. 

19Me tongana Kota Gbia ayeda, fade mbi yeke si na ala kâ fafadeso. Tongana mbi 
si ande, mbi ye ti ma tënë ti azo ti baba so pepe, me mbi ye ti baa ngangu ti ala 
ti sarango na ye. 

20Biani, Kodro-gbia ti Nzapa ayeke dikongo gba ti atënë pepe, me ayeke ngangu 
ti sarango na ye. 

21Ala ye nyen? Ala ye mbi mu fimbo si mbi ga na ni na tere ti ala? Wala ala ye 
mbi sara ngangu na ala pepe, ti fa na ala so mbi ye ala? 

1 Korente 5 

Sarango ye ti kamene na ya ti Eglize ti Korente 

1 Na ndo kue, azo ayeke ma a tene, gingo wali wala gingo koli kirikiri ahon ndoni 
na popo ti ala. Ataa na popo ti azo so ahinga Nzapa pepe, mbeni zo ti sarango 
mara ti ye tongaso ayeke daa pepe! Azo atene, mbeni zo na popo ti ala ayeke 
duti na wali ti babâ ti lo! 

2Na ndö ni kue, ala yeke pika kate ti ala daa! Ala lingbi fade ti duti na vundu 
ndali ti ye so pepe? Alingbi fade titene ala zi zo so asara mara ti ye tongaso na 
popo ti ala! 

3Ti mbi, ataa so mbi yeke na popo ti ala pepe, na lege ti yingo, mbi yeke na popo 
ti ala. Tongaso mbi fâ ngbanga na li ti zo so asara mara ti ye ti sioni so awe, mbi 
sara ni tongana zo so ayeke na popo ti ala. 

4Tongana ala yeke bongbi ande tere ti ala, mbi yeke na popo ti ala na lege ti 
yingo. Na iri ti Kota Gbia Jésus nga na ngangu ti lo, 

5mbi hunda na ala ti zia mara ti zo tongaso na maboko ti Satan si Satan abuba 
tere ti lo, tongaso si yingo ti zo ni alingbi ti soo kuâ na lango ti gango ti Kota 
Gbia. 

6 Ye so ala yeke pika kate ti ala daa so, anzere oko pepe! Ala hinga pepe atene, 
gi kete mama ti mapa laa ayeke sara titene mapa ni kue alondo? 

7 Ala zi angbene mama ti mapa titene ala ga nzoni! Tongaso, fade ala yeke ga 
tongana fini farini so a gbu ya ni si a zia mama ti mapa daa pepe. Biani, ala ga 
tongana fini farini so a gbu ya ni awe, ngbanga ti so Christ ayeke taba ti Pake ti 
e so a mu lo na sandaga awe. 

8 Tongaso, e sara matanga ti Pake ni na ngbene mama ti mapa pepe, so ti tene 
na asiokpari na aye ti sioni; me e sara matanga ni na mapa so asara na mama ni 
pepe, so ti tene na vurungo be nga na tenengo taa-tënë. 

9Na ya ti mbeti so mbi tokua na ala kozoni, mbi tene: “Azo so ayeke gi wali wala 
koli kirikiri so, ala sara songo na ala pepe.” 

10Tënë so mbi tene lani so abaa pepe azo ti dunia so, so ti tene azo ti gingo awali 
wala akoli kirikiri, azo so kota nzara ti warango ye ayeke na be ti ala, azo ti nzi, 
wala azo ti vorongo anzapa nde. Tongaso pepe, alingbi fade titene ala sigigi na 
popo ti azo ti dunia so! 

11Me mbi su mbeti so lani na ala si zo so atene, ni yeke ita ti ala, zo ti Christ si lo 
yeke gi wali wala koli kirikiri, kota nzara ti warango ye ayeke na be ti lo, lo yeke 
voro anzapa nde, lo yeke du mvene na li ti amba ti lo, lo yeke ngbaa ti samba, 
wala lo yeke zo ti nzi, alingbi ala sara songo na lo pepe, ala te nga kobe na mara 
ti zo tongaso pepe! 

12Mbi laa mbi lingbi ti fâ ngbanga ti azo ti gigi? Alingbi ala fâ ngbanga ti azo ti 
ya ni! 

13 Ti azo ti gigi, Nzapa laa ayeke fâ ande ngbanga ti ala. Mbeti ti Nzapa atene: 
“Ala zi zo ti sioni so ayeke na popo ti ala.” 

1 Korente 6 

Tënë ti guengo na a-ita na ngbanga 

1Na popo ti ala, tongana mbeni zo ayeke na tënë na mba ti lo, ngbanga ti nyen 
laa lo yeke gue na tënë ni ngbii na gbe ti azo so ahinga Nzapa pepe so? Lo lingbi 
fade ti gue na ni na gbe ti azo ti Nzapa pepe? 

2Ala hinga pepe atene, azo ti Nzapa laa ayeke fâ ande ngbanga ti azo ti dunia so? 
So ala laa ayeke fâ ande ngbanga ti azo ti dunia so, ala lingbi ti fâ ngbanga ti 
akete kete tënë pepe? 

3Ala hinga pepe atene, e laa e yeke fâ ande ngbanga ti a-ange? Tongana ye ni 
ayeke tongaso, atënë so ayeke londo na popo ti ala so, ala lingbi ti fâ ngbanga ni 
pepe? 

4Tongana amara ti tënë tongaso ayeke londo na popo ti ala, ngbanga ti nyen si 
ala yeke gue na tënë ni na gbe ti azo so Eglize ayeke baa ala tongana asenge zo 
so? 

5Mbi tene tënë so ti bi kamene na le ti ala. Na popo ti ala, mbeni zo ti ndara ti fâ 
ngbanga ti atënë na popo ti a-ita ti lo, azo ti Christ, ayeke daa pepe? 

6Mbeni zo ti Christ ague na mba ti lo na ngbanga, lo gue na lo na gbe ti azo so 
ama na be pepe! 

7So atënë ti guengo na azo na ngbanga ayeke na popo ti ala so, so afa atene, ala 
ti biani awe. Tongana azo aye ti sara sioni na ala wala ti nzi aye ti ala, ngbanga 
ti nyen laa ala ye ti kanga be ti ala daa pepe? 

8Me ala laa ayeke sara sioni na amba ti ala si ala yeke nzi aye ti azo! Andaa azo 
ni so ayeke a-ita ti ala, azo ti Christ! 

9Ala hinga pepe? Azo ti sarango sioni, fade Kodro-gbia ti Nzapa ayeke ga ti ala 
pepe. Ala handa tere ti ala pepe: azo ti gingo wali wala gingo koli kirikiri, azo ti 
vorongo anzapa nde, azo ti gingo wali wala koli ti amba ti ala, akoli so ayeke 
lango na amba ti ala akoli, 

10azo ti nzi, azo so kota nzara ti warango ye ayeke na be ti ala, azo so ayeke 
ngbaa ti samba, azo ti dungo mvene na li ti amba ti ala, azo ti gbungo ye ti azo 
na ngangu, fade Kodro-gbia ti Nzapa ayeke ga ti ala pepe. 

11Ambeni zo na popo ti ala ayeke ando tongaso. Me Nzapa asukula asioni ti ala 
awe, lo sara si ala ga nzoni kue si lo zia ala nde; lo sara si ala ga mbirimbiri na 
le ti lo na iri ti Kota Gbia Jésus Christ nga na lege ti Yingo ti Nzapa ti e. 

Tere ti zo ayeke ye ti gondango na Nzapa 

12 Ambeni zo ayeke tene: “A mu na mbi lege ti sara ye kue.” Taa-tënë, me ye kue 
laa ayeke sara nzoni na zo pepe. “A mu na mbi lege ti sara ye kue”, me mbi ye ti 
ga ngbaa ti mbeni ye oko pepe. 

13Ambeni zo ayeke tene nga: “Kobe ayeke ndali ti ya si ya ayeke ndali ti kobe.” 
Taa-tënë, me Nzapa ayeke buba ande ya na kobe kue. Andaa tere ti zo ayeke 
titene lo sara na aye ti kirikiri pepe: tere ti zo ayeke ndali ti Kota Gbia si Kota 
Gbia ayeke ndali ti tere ti zo. 

14Nzapa so azingo Kota Gbia na kuâ, fade lo yeke zingo nga e na kuâ na lege ti 
ngangu ti lo. 

15Ala hinga pepe atene, tere ti ala ayeke mbage ti tere ti Christ? Fade mbi yeke 
mu mbage ti tere ti Christ ti sara si aga mbage ti tere ti wali-ndumba? Oko pepe! 

16 Ala hinga pepe atene, zo so aduti na wali-ndumba, lo na wali ni aga tere oko? 
Mbeti ti Nzapa atene: “Fade ala use kue ayeke ga gi tere oko.” 

17Me zo so abongbi oko na Kota Gbia, lo na Kota Gbia aga oko na lege ti yingo. 

18Ala kpe lege ti gingo wali wala gingo koli kirikiri! Atanga ti siokpari so kue zo 
ayeke sara ayeke ndu tere ti lo wani pepe; me zo so agi wali wala koli kirikiri, 
andaa lo sara sioni na tere ti lo wani. 

19 Ala hinga pepe atene, tere ti ala ayeke da so Yingo-Vuru ayeke duti daa? 
Yingo-Vuru so alondo na Nzapa si ayeke na ya ti ala. Ala yeke duti gi ndali ti ala 
wani pepe. 

20Nzapa avo ala na kota ngere. Tongaso ala mu tere ti ala ti gonda na Nzapa. 

1 Korente 7 

Tënë ti mungo tere ti koli na wali 

1Fadeso mbi yeke kiri tënë na ndö ti atënë so ala hunda na mbi na ya ti mbeti 
so ala tokua so. Ayeke nzoni titene koli amu wali pepe. 

2Me ti sara si azo agi wali wala koli kirikiri pepe, ayeke nzoni koli oko oko ayeke 
na wali ti lo si wali oko oko ayeke na koli ti lo. 

3Ayeke nzoni koli asara aye so kue alingbi lo sara na wali ti lo si wali asara nga 
aye so kue alingbi lo sara na koli ti lo. 

4Wali ayeke na komandema na ndö ti tere ti lo wani pepe, me koli ti lo; koli nga 
ayeke na komandema na ndö ti tere ti lo wani pepe, me wali ti lo. 

5Ala gbanzi tere ti ala na ndö ti gbogbo pepe, gi tongana ala ma tere na ya ti 
mbeni kete ngoi ti sambela. Na pekoni, ala kiri ti duti tongana ti kozo; tongaso 
pepe, fade ala yeke na ngangu ti kangango nzara ti tere pepe si Satan awara lege 
ti handango ala. 

6Tënë so mbi yeke tene na ala so, mbi yeke mu yanga na ala pepe, me mbi yeke 
mu na ala lege ti sarango ni. 

7Ti be ti mbi, mbi ye si azo kue aduti tongana mbi; me zo oko oko ayeke na 
matabisi so Nzapa amu na lo: mbeni amu wali wala koli si mbeni amu wali wala 
koli laoko pepe. 

8Ala so ade ti mu wali wala koli pepe, na awali-mua, ayeke nzoni ala duti 
tongana mbi. 

9Me tongana ala yeke na ngangu ti kangango nzara ti tere pepe, ayeke nzoni ala 
mu wali wala koli, ngbanga ti so mungo wali wala koli ayeke nzoni ahon titene 
nzara ti tere ahon ndö ti ala. 

10Ti azo so amu wali wala koli awe, mbi yeke mu yanga so na ala (mbi laa mbi 
mu yanga ni pepe, me Kota Gbia laa amu yanga ni): alingbi wali akangbi na koli 
ti lo pepe. 

11 Tongana wali akangbi na koli ti lo, ayeke nzoni lo kiri lo mu mbeni koli pepe, 
wala lo kiri lo leke songo na koli ti lo. Ayeke nzoni koli atumba wali ti lo pepe. 

12Ti atanga ti azo ni, mbi yeke tene tënë so na ala (tënë ni alondo na Kota Gbia 
pepe, me na mbi wani): tongana mbeni ita ayeke na wali so ama na be pepe si 
wali ni aye ti ngba ti duti na lo, alingbi lo tumba lo pepe. 

13Tongana mbeni wali ayeke na koli so ama na be pepe si koli ni aye ti ngba ti 
duti na lo, alingbi lo tumba lo pepe. 

14Biani, koli so ama na be pepe aga nduru na Nzapa na lege ti wali ti lo si wali 
so ama na be pepe aga nduru na Nzapa na lege ti koli ti lo. Tongana ye ni ayeke 
tongaso pepe, ka amolenge ti ala ayeke yongoro na Nzapa; andaa amolenge ni 
ayeke nduru na lo. 

15Me tongana zo so ama na be pepe aye ti kangbi na wali ti lo wala na koli ti lo, 
lo lingbi ti sara ni senge. Zo so ama na be so, mbeni ye ti kanga lo na koli ni wala 
na wali ni ayeke daa pepe, ngbanga ti so Nzapa airi e ti duti na siriri. 

16Mo wali so mo ma na be, mo hinga biani so mo yeke soo ande koli ti mo? Mo 
koli so mo ma na be, mo hinga biani so mo yeke soo ande wali ti mo? 

Lege ti dutingo ti zo ti Christ 

17Ti tanga ti azo ni, alingbi zo oko oko angba na lege ti dutingo ti lo so Kota Gbia 
amu na lo, alingbi lo ngba na lege ti dutingo ti lo ni na ndembe so Nzapa airi lo. 
Ye so mbi yeke mu yanga daa na a-Eglize kue laa. 

18Mbeni zo afâ ganza awe si Nzapa airi lo? Alingbi lo honde tënë ti ganza ti lo ni 
pepe. Mbeni zo ade ti fâ ganza pepe si Nzapa airi lo? Alingbi a fâ lo na ganza 
pepe. 

19Fango ganza ayeke ye pepe, fango ganza pepe ayeke nga ye pepe. Kota ye ni 
ayeke titene zo asara ye alingbi na atënë ti yanga ti Nzapa. 

20Alingbi zo oko oko angba na lege ti dutingo ti lo tongana ti so lo yeke na ni na 
ndembe so Nzapa airi lo. 

21Mo yeke ando ngbaa si Nzapa airi mo? Mo gi be ti mo daa pepe. Me tongana 
lege ti sigigi na gbe ti ngbaa ni ayeke daa, ayeke nzoni mo sigigi. 

22Biani, zo so ayeke ngbaa si Kota Gbia airi lo, andaa Kota Gbia azi lo na gbe ti 
ngbaa ni awe. Zo so ayeke ngbaa pepe si Kota Gbia airi lo, lo ga ngbaa ti Christ 
awe. 

23Nzapa avo ala na kota ngere; ala kiri aga ngbaa ti azo pepe. 

24A-ita, alingbi zo oko oko angba na lege ti dutingo ti lo na le ti Nzapa tongana 
ti so lo yeke na ni na ndembe so Nzapa airi lo. 

Tënë ti mungo tere ti amaseka na ti awali-mua 

25Ti ala so ade ti mu koli wala wali pepe, Kota Gbia amu na mbi yanga na ndö ti 
ala pepe; me mbi yeke fa tënë ti be ti mbi tongana ti zo so ala lingbi ti zia be ti 
ala na ndö ti tënë ti lo, ngbanga ti so Kota Gbia asara nzoni be na mbi. 

26Ti be ti mbi, mbi tene: tongana zo aduti gi lo oko, so ayeke nzoni ndali ti so 
gigi ni aga ngangu fadeso awe. Taa-tënë, mbi baa ti mbi, mbi tene, ayeke nzoni 
zo aduti gi lo oko. 

27Mo mu wali awe? Mo gi ti kangbi na lo pepe. Mo de ti mu wali pepe? Mo gi ti 
mu wali pepe. 

28Me tongana mo mu wali, so ayeke siokpari pepe. Tongana mbeni maseka-wali 
amu koli, so ayeke siokpari pepe. Me azo so amu koli wala wali, ala yeke na 
nengo kungba na ndö ti go ti ala; mbi ye si ala yo kungba ni pepe. 

29A-ita, tënë so mbi ye ti tene ayeke so: ngoi angba mingi pepe. Ti fadeso, akoli 
so ayeke na wali, alingbi ala duti tongana ti so ala yeke fade na wali pepe. 

30Azo so ayeke toto, alingbi ala duti tongana ti so ala yeke toto fade pepe. Azo 
so be ti ala ayeke na ngia, alingbi ala duti tongana ti so be ti ala ayeke fade na 
ngia pepe. Azo so ayeke vo ye, alingbi ala duti tongana ti so ala yeke fade na ye 
pepe. 

31Azo so ayeke wara anzoni ye ti dunia so, alingbi ala duti tongana ti so ala wara 
fade ni pepe. Biani, dunia ti fadeso, tongana ti so e yeke baa so ayeke hon hongo. 

32Mbi ye titene ala gi be ti ala pepe. Koli so amu wali pepe, be ti lo ayeke gi na 
ndö ti aye ti Kota Gbia, lo yeke gi titene be ti Kota Gbia anzere na lo. 

33Me koli so amu wali awe, be ti lo ayeke gi na ndö ti aye ti dunia so, lo yeke gi 
titene be ti wali ti lo anzere na lo; 

34tongaso be ti lo ayeke na ndö ti aye use. Wali so amu koli pepe, na maseka-
wali nga, be ti ala ayeke gi na ndö ti aye ti Kota Gbia titene ala bata tere ti ala na 

yingo ti ala nde ndali ti Nzapa. Me wali so amu koli awe, be ti lo ayeke gi na ndö 
ti aye ti dunia so, lo yeke gi titene be ti koli ti lo anzere na lo. 

35Mbi yeke tene tënë so ndali ti nzoni ti ala wani, me mbi ye ti zia kuku na dawa 
ti ala pepe; mbi ye titene ala sara ye so ayeke na legeni mbirimbiri si ala mu be 
ti ala kue na Kota Gbia, gi na lo oko. 

36Fadeso, tongana mbeni maseka-koli na mbeni maseka-wali so aleke tënë ti 
mungo tere, lo baa so lo lingbi ti sara sioni na maseka-wali ni, tongana nzara ti 
maseka-wali ni ahon ndö ti lo si lo leke na be ti lo ti mu lo ti ga wali ti lo, alingbi 
lo sara tongana ti so be ti lo aye; lo sara siokpari pepe. Ala use kue alingbi ti mu 
tere senge. 

37Me koli ni alingbi ti leke na be ti lo ti zia lege ti mungo wali ni, ti duti na lo koli 
na wali pepe, lo sara nzoni. Tongana lo leke na be ti lo biani tongaso, so ti tene 
mbeni zo agbu lo na ngangu pepe si lo yeke na ngangu ti kanga nzara ti tere ti 
lo, ayeke nzoni lo na wali ni amu tere pepe. 

38Tongaso, koli so amu tere na maseka-wali so lo ye ti mu lo, lo sara nzoni; me 
koli so amu tere pepe na maseka-wali ni, lo sara nzoni mingi. 

39Wali so amu koli ayeke ngba na koli ti lo na ngoi so kue koli ni ayeke na fini. 
Tongana koli ni akui awe, lo lingbi ti mu mbeni koli nde senge tongana ti so be 
ti lo aye; gi ye oko, ayeke nzoni koli ni ayeke zo ti Christ. 

40Me ti be ti mbi, tongana wali ni aduti gi lo oko, fade lo yeke duti na ngia mingi. 
Mbi nga, mbi hinga, mbi tene, mbi yeke na Yingo ti Nzapa. 

1 Korente 8 

Tënë ti anyama so a ya na sandaga na anzapa nde 

1 Âdu tënë ti anyama so a yeke ya na sandaga na anzapa nde, taa-tënë, tongana 
ti so ala yeke tene: “E kue, e yeke azo ti hingango ye.” Hingango ye so ayeke sara 
si baba ahon ndö ti zo, me ndoye ayeke sara si zo ti Christ amai. 

2Tongana mbeni zo abaa atene ni hinga ye, andaa lo de ti hinga ye alingbi na taa 
hingango ye pepe. 

3Me tongana zo aye Nzapa, Nzapa ahinga lo awe. 

4Tongaso, e lingbi ti te kasa ti anyama so azo aya na sandaga na anzapa nde so? 
E hinga so mbeni nzapa nde ayeke na dunia so pepe, Nzapa ayeke gi oko. 

5Taa-tënë, ambeni ye ayeke na yayu wala na sese so azo abaa atene ayeke 
anzapa – anzapa na akota gbia ayeke mingi. 

6Ti e, Nzapa ayeke gi oko, lo yeke Babâ so ye kue alondo na lo si e yeke na fini 
ndali ti lo. E yeke nga gi na Kota Gbia oko, Jésus Christ so na lege ti lo, ye kue 
abaa gigi si e yeke na fini na lege ti lo. 

7Me azo kue laa ahinga ye so pepe. Ambeni zo ayeke gue ando na peko ti anzapa 
nde ngbii asi fadeso. Nilaa ala ngba ti te akasa ti nyama so a ya na sandaga, ala 
baa ti ala atene a mu anyama so na anzapa nde. Ndali ti so tënë ti be ti ala ade 
ti kpengba pepe, ala baa ti ala atene, ala ga sioni awe ndali ti nyama so ala te so. 

8Kobe laa ayeke sara titene e ga nduru na Nzapa pepe. Ataa e te ni pepe, e yeke 
girisa ye oko daa pepe, ataa e te ni, e yeke wara ye oko daa pepe. 

9A mu lege na ala ti sara ye kue, me ala sara hange si ndali ti sarango ye ti ala 
ni, mbeni zo so mabe ti lo akpengba pepe so ati pepe. 

10Biani, mo so mo tene, mo yeke zo ti hingango ye, tongana mbeni zo so tënë ti 
be ti lo akpengba pepe abaa mo na tengo kobe na ya ti da ti anzapa nde, fade 
sarango ye ti mo ayeke pusu lo ti te nyama so a ya na sandaga na anzapa nde 
pepe? 

11Ndali ti hingango ye ti mo, ita ti mo so akpengba pepe, lo so Christ akui ndali 
ti lo so, ayeke girisa lege. 

12So ala yeke sara siokpari tongaso na tere ti a-ita ti ala si ala yeke buba tënë ti 
be ti a-ita ti ala so akpengba pepe so, andaa ala sara siokpari ti ke Christ. 

13Ndani laa, tongana tengo mbeni kobe laa asara si ita ti mbi ati, fade mbi yeke 
zia lege ti tengo nyama biani biani, tongaso si ita ti mbi ati pepe. 

1 Korente 9 

Paul ayeke nzoni watokua 

1 Mbi yeke ngbaa? Mbi yeke watokua pepe? Mbi baa Jésus Kota Gbia ti e lani 
pepe? Kua so mbi sara na Kota Gbia so, ala laa ayeke ye ti peko ni pepe? 

2Tongana ambeni zo abaa mbi tongana watokua pepe, ti ala, azo ti Eglize ti 
Korente, mbi yeke watokua biani! Biani, ala laa afa atene, mbi yeke watokua na 
lege so ala ga oko na Kota Gbia awe. 

3Tënë so mbi yeke kiri na ni na azo so ayeke bi tënë na li ti mbi ayeke so: 

4E lingbi fade ti te ye wala ti nyon ye tongana futa ti kua ti e pepe? 

5E lingbi fade ti mu wali so ayeke zo ti Christ na tere ti e na ya ti atambula ti e 
pepe? Atanga ti awatokua, a-ita ti Kota Gbia na Pierre ayeke sara ni! 

6Gi mbi na Barnabas laa e lingbi ti ngba ti sara kua ti wara na kobe ti yanga ti e? 

7Zo wa laa ali na kua ti turugu awe si ayeke te ye na nginza ti bozo ti lo wani? 
Zo wa laa ayeke fâ yaka ti vinye si lo yeke te ale ti vinye ni pepe? Zo wa laa ayeke 
bata abagara si lo yeke nyon ngu ti me ti abagara ni pepe? 

8Gi ye so azo ayeke sara ka ni laa mbi yeke tene tënë ni? Ndia ti Moïse atene nga 
tënë ni pepe? 

9 Biani, a su na ya ti Ndia ti Moïse, atene: “Bagara so ayeke do ale ti ble na le ti 
lakere, alingbi ala kanga yanga ti lo pepe.” Tënë ti abagara laa agbu be ti Nzapa? 

10Gi ndali ti e oko laa lo tene tënë so pepe? Biani, ndali ti e laa a su tënë so na 
mbeti. Andaa zo so ayeke fâ yaka, alingbi lo hinga so lo yeke wara ye na peko 
ni; zo so ayeke fâ ale ti kobe, alingbi lo hinga so lo yeke wara ti lo mbage ti ale 
ti kobe ni. 

11 E lu anzoni ye ti Yingo na be ti ala. Tongaso, tongana e ko mbage ti anzoni ye 
ti ala ti sese so, fade ala yeke tene: e yeke hunda ye mingi? 

12So ambeni zo alingbi ti hunda ye so na ala, ka ti e ni, e lingbi ti hunda ye ahon 
ti azo ni so pepe? Me e sara tongaso pepe. Ataa aye so kue ayeke si na e, e yeke 
kanga be ti e, ngbanga ti so e ke ti sara mbeni ye so alingbi ti kanga lege na Nzoni 
Tënë ti Christ. 

13 Ala hinga pepe? Azo so ayeke sara kua na ya ti kota da ti Nzapa ayeke wara 
kobe ti ala gi na lege ti kua ni; azo so ayeke sara kua ti yango sandaga na ndö ti 
gbalaka ayeke wara mbage ti ye so azo ayeke mu na sandaga! 

14 Legeoko nga, Kota Gbia amu yanga atene, azo so ayeke fa Nzoni Tënë, alingbi 
ala wara aye ti ala gi na lege ti fango Nzoni Tënë. 

15Ataa so mbi lingbi fade ti hunda ye na maboko ti ala, mbi sara ni pepe, mbi 
yeke su nga mbeti so na ala ti hunda ye pepe. Titene mbi kui, ayeke fade nzoni 
ahon titene mbi hunda ye na ala. Nda ni so mbi yeke pika kate ti mbi laa, mbeni 
zo alingbi ti zi ni pepe! 

16Ndali ti fango Nzoni Tënë so mbi yeke fa, mbi lingbi ti pika kate ti mbi pepe. 
Fango Nzoni Tënë ayeke ye so Nzapa amu na mbi yanga ti sara. Mawa na mbi 
tongana mbi fa Nzoni Tënë ni pepe! 

17Tongana mbi wani laa mbi soro fade ti sara kua ni so, ka alingbi ti futa mbi. 
Me a hunda na mbi na ngangu ti sara kua ni, ngbanga ti so Nzapa laa azia ni na 
maboko ti mbi. 

18Tongaso, futa ti mbi ayeke nyen? Futa ti mbi ayeke ti fa Nzoni Tënë na azo gi 
senge senge. Ataa so Nzoni Tënë amu na mbi lege fade ti hunda ye na maboko 
ti ala, mbi sara so pepe. 

19Mbi yeke ngbaa ti mbeni zo oko pepe; me mbi sara tere ti mbi ngbaa ti azo 
kue ti gi lege ti wara azo mingi. 

20Tongana mbi yeke na popo ti azuife, mbi yeke sara ye tongana zuife titene 
mbi wara azuife. Tongana mbi yeke na popo ti azo so ayeke na gbe ti Ndia ti 

Moïse, mbi yeke sara ye tongana zo so ayeke na gbe ti Ndia ni, ataa so mbi yeke 
na gbe ti Ndia ni pepe. Mbi sara tongaso ti wara azo so ayeke na gbe ti Ndia ni. 

21Tongana mbi yeke na popo ti azo so ayeke na gbe ti Ndia ti Moïse pepe, mbi 
yeke sara ye tongana zo so ayeke na gbe ti Ndia ni pepe. Mbi sara tongaso ti 
wara azo so ayeke na gbe ti Ndia ni pepe. Andaa mbi ke ndia ti Nzapa pepe, 
ngbanga ti so mbi yeke sara ye alingbi na ndia ti Christ. 

22Tongana mbi yeke na popo ti azo so mabe ti ala akpengba pepe, mbi yeke sara 
ye tongana zo so mabe ti lo akpengba pepe. Mbi sara tongaso ti wara azo so 
mabe ti ala akpengba pepe. Tongana mbi yeke na popo ti azo kue, mbi yeke sara 
ye tongana azo kue titene mbi sara kue ti soo ambeni na popo ti ala. 

23Mbi yeke sara ye so kue ndali ti Nzoni Tënë titene mbi wara anzoni ye so 
Nzoni Tënë ayeke mu. 

24Ala hinga pepe? Na lando ti awanguru, azo ti kpengo loro kue laa ayeke kpe 
loro ni, me gi zo oko laa ayeke wara kangu ti wen! Ala kpe loro na lege so ala 
lingbi ti wara kangu ti wen. 

25Awanguru kue ayeke ke ambeni ye mingi ti leke tere ti ala ndali ti mandako. 
Ala yeke sara ni ti wara na peko ni nzoni ye so ayeke buba bubango. Ti e, e yeke 
sara ni ti wara nzoni ye so ayeke buba ande pepe. 

26Ndani laa mbi yeke kpe loro, le ti mbi angba gi na ndö ti ye so mbi ye ti wara. 
Mbi yeke tongana zo ti kpongo gobo so ayeke pika ya ti pupu pepe. 

27Me mbi yeke sara pasi na tere ti mbi, mbi yeke kanga tere ti mbi ngangu. 
Tongaso pepe, fade a yeke zi mbi na ya ti mandako ni, ataa so mbi fa Nzoni Tënë 
na azo. 

1 Korente 10 

Ala sara hange na vorongo anzapa nde 

1 A-ita, mbi ye ti dabe ti ala na ye so asi ando na akotara ti e: ala kue atambula 
na gbe ti mbinda, ala kue ahon na ya ti kota ngu-ingo na gere. 

2Akotara ti e ni kue awara bateme na ya ti mbinda nga na ya ti kota ngu-ingo, 
ngbanga ti so ala ga oko na Moïse. 

3 Ala kue ate gi oko kobe ti yingo, 

4 ala kue anyon nga gi oko ngu ti yingo, ngbanga ti so ala yeke nyon ando ngu so 
alondo na ya ti kota têne ti yingo so ayeke tambula na peko ti ala, kota têne ni 
ayeke Christ. 

5 Me ambeni mingi na popo ti ala ayeke nzoni na le ti Nzapa pepe, ndani laa, ala 
kui kirikiri na ya ti benyama. 

6 Aye so asi na ala titene e manda ye na lege ni si nzara ti aye ti sioni so asara 
ala ando so asara e pepe. 

7 Ala azo ti Christ, ala voro anzapa nde pepe tongana ti so ambeni zo na popo ti 
akotara ti ala avoro ala ando. Mbeti ti Nzapa atene: “Azo ni aduti ti te, ti nyon si 
na pekoni, ala londo ti sara ngia.” 

8 E mu tere ti e pepe ti gi na wali wala koli kirikiri tongana ti so ambeni zo na 
popo ti akotara asara ando si azo saki baleuse na ota akui na ya ti lango oko so. 

9E tara be ti Christ pepe tongana ti so ambeni na popo ti akotara asara ando si 
angbo ate ala, ala kui so. 

10 Ti hunzi na ni, ala diko tënë na gbe ti go ti ala pepe tongana ti so ambeni na 
popo ti akotara asara ando si ange ti kuâ afâ ala so. 

11Aye so asi ando na akotara ti e titene e manda ye na lege ni. A su ni na mbeti 
ti gboto mê ti e, ngbanga ti so e yeke na ngoi so nda ti aye kue aga nduru ti si 
awe. 

12Tongaso, zo so abaa atene, lo yeke luti na nduzu, lo sara hange si lo ti pepe. 

13Aye ti tarango be so kue asi na ala ayeke aye so ayeke si na azo kue. Nzapa 
ayeke sara ye alingbi na tënë ti yanga ti lo: lo lingbi ti zia ala titene aye ti tarango 
be ahon ngangu ti ala pepe. Me tongana ye ti tarango be asi, fade Nzapa ayeke 
mu na ala ngangu titene ala kanga be ti ala daa, lo yeke mu nga na ala lege ti 
sigingo na ya ni. 

14Ndani laa, a-ita ti mbi so mbi ye ala mingi, ala kpe lege ti vorongo anzapa nde! 

15Mbi yeke tene tënë so na ala tongana azo ti hingango ndo. Ala wani agbu li ti 
ala na ndö ti tënë so mbi tene so. 

16 Kopo so e yeke mu singila na Nzapa ndali ni si e yeke nyon ni so, ni laa ayeke 
sara titene e duti na beoko na mene ti Christ pepe? Mapa so e yeke fâ ya ni, ni 
laa ayeke sara titene e duti na beoko na tere ti Christ pepe? 

17So mapa ni ayeke gi oko, e kue, e bongbi, e ga tere oko, ngbanga ti so e kue, e 
yeke te gi mapa oko so. 

18 Ala baa azo ti Israel: ala so ayeke te anyama so a ya na sandaga na Nzapa na 
ndö ti gbalaka, ala yeke na beoko na Nzapa. 

19Tënë ti nyen laa mbi ye ti tene? Nyama so a ya na sandaga na anzapa nde 
ayeke mbeni ye? Wala mbeni nzapa nde ayeke mbeni ye? 

20 Oko pepe! Me asandaga so azo ayeke mu, ala yeke mu ni na asioni yingo, me 
na Nzapa pepe. Andaa mbi ye pepe titene ala sara beoko na asioni yingo. 

21Ala lingbi ti nyon ye na ya ti kopo ti Kota Gbia nga na ya ti kopo ti asioni yingo 
legeoko pepe; ala lingbi ti te kobe ti Kota Gbia na kobe ti asioni yingo legeoko 
pepe. 

22 Wala e ye ti sara ye tongaso titene Nzapa asara mbanda? Ala baa ti ala atene, 
e yeke na ngangu e hon lo? 

E sara ye kue ti gonda na Nzapa 

23 Ambeni zo ayeke tene: “A mu na zo lege ti sara ye kue”. Taa-tënë, me ye kue 
laa ayeke sara nzoni na zo pepe. “A mu na zo lege ti sara ye kue”, me ye kue laa 
asara si Eglize amai pepe. 

24Alingbi zo oko oko agi gi nzoni ti lo wani pepe, me lo gi nzoni ti amba ti lo. 

25Ala lingbi ti te aye so kue a yeke ka na gara, me ala hunda nda ni pepe, ataa so 
ala yeke gi be ti ala. 

26 Biani, sese na aye so kue ayeke na ndö ni ayeke ti Kota Gbia. 

27Tongana mbeni zo so ahinga Nzapa pepe airi ala ti te kobe si ala yeda ti gue, 
ayeke nzoni ala te ye so kue lo yeke mu na ala; me ala hunda nda ni pepe, ataa 
so ala yeke gi be ti ala. 

28Me tongana mbeni zo atene na ala: “Kasa ti nyama ni ayeke ti nyama so azo 
aya na sandaga na anzapa nde”, ala te ni pepe, ndali ti zo so atene tënë ni na ala 
so, tongaso si be ti zo ni agi ti lo pepe. 

29Mbi yeke tene tënë ti be ti ala pepe, me mbi yeke tene tënë ti be ti zo so atene 
tënë ni na ala so. Ye so mbeni zo abaa na be ti lo tongana nzoni ye wala sioni ye, 
ngbanga ti nyen si alingbi ti kanga lege na mbi ti sara ye so be ti mbi aye? 

30Tongana mbi mu singila na Nzapa ndali ti kobe so mbi yeke te, ngbanga ti 
nyen azo ayeke kasa mbi ndali ti kobe so mbi mu singila ndali ni? 

31Tongaso, ataa ala yeke te, ataa ala yeke nyon, ataa ye so kue ala yeke sara, ala 
sara ni kue ndali ti gonda ti Nzapa. 

32Na lege ti sarango ye ti ala, ala sara si mbeni zuife, wala mbeni zo ti mbeni 
mara nde, wala mbeni zo ti Eglize ti Nzapa ati pepe. 

33Ala sara ye tongana mbi: mbi yeke gi lege ti sara kue titene mbi ga nzoni na le 
ti azo kue. Mbi yeke gi gi nzoni ti mbi wani pepe, me mbi yeke gi nzoni ti azo 
mingi si ala soo kuâ. 

1 Korente 11 

1 Ala sara ye tongana mbi, tongana ti so mbi yeke sara ye tongana Christ. 

Lege ti dutingo ti awali na ya ti da ti Nzapa 

2Mbi gonda ala, ngbanga ti so na ngoi kue, ala yeke dabe ti ala na mbi si ala yeke 
sara ye alingbi na atënë so mbi fa na ala. 

3Me mbi ye ala hinga so Christ ayeke makonzi ti koli kue; koli ayeke makonzi ti 
wali si Nzapa ayeke makonzi ti Christ. 

4Koli so ayeke sambela wala ayeke tene peko ti tënë ti yanga ti Nzapa si lo kanga 
mbeni ye na li ti lo, andaa lo ke ti ne Christ, makonzi ti lo. 

5Me wali so ayeke sambela wala ayeke tene peko ti tënë ti yanga ti Nzapa si lo 
kanga mbeni ye na li ti lo pepe, andaa lo ke ti ne koli ti lo so ayeke makonzi ti 
lo; lo yeke legeoko tongana wali so akio kua ti li ti lo. 

6Tongana wali akanga ye na li ti lo pepe, ayeke nzoni lo fâ kua ti li ti lo. Me 
tongana fango kua ti li wala kiongo kua ti li ayeke ye ti kamene, ayeke nzoni lo 
kanga ye na li ti lo. 

7 Ti koli, alingbi lo kanga mbeni ye na li ti lo pepe, ngbanga ti so lo yeke limo ti 
Nzapa si lo yeke fa gonda ti Nzapa. Me wali ayeke fa gonda ti koli. 

8Biani, Nzapa amu mbage ti tere ti wali si lo sara na koli pepe, me lo mu mbage 
ti tere ti koli si lo sara na wali. 

9 Nzapa asara koli ndali ti wali pepe, me lo sara wali ndali ti koli. 

10Ndani laa, ndali ti a-ange, alingbi wali akanga ye na li ti lo ti fa so lo yeke na 
gbe ti koli. 

11Me so e na Kota Gbia e ga oko, tongana koli ayeke daa pepe, wali ayeke daa 
pepe; tongana wali ayeke daa pepe, koli ayeke daa pepe. 

12Biani, Nzapa amu mbage ti tere ti koli si lo sara na wali, me wali laa ayeke du 
koli. Ye kue alondo na Nzapa. 

13Ala wani agbu li ti ala na ndö ti tënë so: tongana wali akanga ye na li ti lo pepe 
si lo sambela, so ayeke na legeni? 

14Tongana koli ayeke na yongoro kua ti li, lo bi tere ti lo na sese awe. Gigi laa 
ayeke fa na ala ye so pepe? 

15Ti wali, yongoro kua ti li ayeke ye ti nengo lo, ngbanga ti so Nzapa amu ni na 
lo tongana ye ti kangango na li ti lo. 

16Me tongana mbeni zo aye ti ke tënë so, ayeke nzoni lo hinga lo tene, mbeni 
lege nde ayeke daa pepe so e na a-Eglize ti Nzapa, e yeke sara ka na ni. 

Kobe ti Kota Gbia 
(Matt 26.26-29; Marc 14.22-25; Luc 22.15-20) 

17Tënë so mbi ye ti tene fadeso na ala, mbi yeke gonda ala pepe. Bongbingo tere 
ti ala ayeke sara nzoni na ala pepe, me ayeke sara sioni mingi na ala. 

18Kozo ye so mbi ye ti tene na ala ayeke so: azo atene na mbi atene, tongana ala 
yeke bongbi tere ti ala, akangbi ayeke na popo ti ala. Mbi hinga so ayeke mvene 
kue pepe. 

19Ti tene taa-tënë, alingbi kangbi aduti na popo ti ala, tongaso si a hinga azo so 
na popo ti ala ayeke sara ye na legeni. 

20Na ndembe so ala yeke bongbi, ye so ala yeke te ayeke kobe ti Kota Gbia pepe. 

21Biani, zo oko oko ayeke do tere ti te kobe ti lo wani, ambeni zo ayeke ngba na 
nzara si samba ayeke sara ambeni. 

22Ala yeke na ada ti ala titene ala te si ala nyon na ya ni pepe? Wala ala 
baa Eglize ti Nzapa na le ti ala tongana buba ye? Ala ye ti zia kamene na le ti azo 
so ayeke na ye pepe so? Fade mbi yeke tene na ala nyen? Mbi gonda ala? Oko 
pepe! Mbi yeke gonda ala na ndö ti tënë so pepe. 

23Ti mbi, tënë so mbi ma na yanga ti Kota Gbia si mbi fa na ala ayeke so: na bi 
so ala ka lo, Kota Gbia Jésus amu mapa, 

24lo mu singila na Nzapa, lo fâ ya ni si lo tene: “So ayeke tere ti mbi so mbi mu 
ndali ti ala. Ala sara ye so ti dabe ti ala na mbi.” 

25 Na peko ti tengo kobe, lo mu kopo si lo kiri lo sara gi tongaso, lo tene: “Kopo 
so ayeke fini mbuki na lege ti mene ti mbi. Lakue tongana ala yeke nyon ni, ala 
sara ye so ti dabe ti ala na mbi.” 

26Biani, lakue tongana ala yeke te mapa so si ala yeke nyon kopo so, ala yeke fa 
tënë ti kuâ ti Kota Gbia ti ku na gango ti lo. 

27Ndani laa, zo so ate mapa so si anyon kopo ti Kota Gbia na lege so ane lo pepe, 
fade tënë ayeke na li ti lo ndali ti tere na mene ti Kota Gbia. 

28Ayeke nzoni zo oko oko abaa be ti lo nzoni kozoni si lo te mapa so si lo nyon 
kopo so, 

29ngbanga ti so zo so ate mapa ni si anyon kopo ni, lo baa na le ti lo tongana tere 
ti Kota Gbia pepe, andaa lo yeke te, lo yeke nyon ti fâ ngbanga na li ti lo wani. 

30Ndani laa, na popo ti ala, azo ti kobela na azo so mbage ti tere ti ala abuba 
ayeke mingi si ambeni mingi akui. 

31Tongana e wani, e baa fade be ti e nzoni kozoni, ka Kota Gbia afâ ngbanga na 
li ti e pepe. 

32Me Kota Gbia afâ ngbanga ti e si lo pika e titene lo fâ ngbanga na li ti e tongana 
ti tanga ti azo ti dunia so pepe. 

33Tongaso a-ita, tongana ala bongbi ti te kobe ti Kota Gbia, ala ku amba ti ala. 

34Tongana nzara asara mbeni zo, alingbi lo te kobe na da ti lo, tongaso si ala 
bongbi ti iri ngbanga ti Nzapa na li ti ala pepe. Tongana mbi si kâ, fade mbi yeke 
leke tanga ti atënë ni. 

1 Korente 12 

Amatabisi so Yingo-Vuru ayeke mu na zo 

1A-ita, tënë na ndö ti amatabisi ti Yingo-Vuru, mbi ye si ala hinga ni nzoni. 

2Na ndembe so ala de ando ti hinga Nzapa pepe, a gboto ala ti gue na peko ti 
anzapa nde so ayeke tene tënë laoko pepe. 

3Ndani laa, mbi tene na ala: zo so Yingo ti Nzapa ayeke tene tënë na lege ti lo, lo 
lingbi ti tene sioni tënë na iri ti Jésus pepe. Tongana Yingo-Vuru ayeke na zo 
pepe, zo ni alingbi ti tene pepe: “Jésus ayeke Kota Gbia”. 

4 Amatabisi ayeke nde nde, me ala kue alondo gi na Yingo oko. 

5Alege ti sarango na Kota Gbia ayeke nde nde, me Kota Gbia ayeke gi oko. 

6Akua ayeke nde nde, me gi oko Nzapa so laa ayeke mu ngangu na azo kue ti 
sara akua ni kue. 

7Yingo ayeke sara kua na ya ti zo oko oko na lege ti matabisi so a mu na zo ni 
ndali ti nzoni ti atanga ti azo ni kue. 

8Yingo ayeke mu na mbeni zo tënë ti ndara si na mbeni zo, lo yeke mu tënë ti 
hingango ye; 

9gi oko Yingo so ayeke mu na mbeni zo matabisi ti mabe; gi oko Yingo so ayeke 
mu na mbeni zo matabisi ti kaingo kobela; 

10lo yeke mu na mbeni zo ngangu ti sarango aye ti kpene; lo yeke mu na mbeni 
zo lege ti tenengo peko ti tënë ti yanga ti Nzapa; lo yeke mu na mbeni zo lege ti 
hingango ye so alondo na Yingo na ye so alondo na Yingo pepe; lo yeke mu na 
mbeni zo lege ti tenengo tënë na ambeni yanga nde so zo ahinga ni pepe; lo yeke 
mu na mbeni zo lege ti kiringo peko ti ayanga ni na amba ti lo. 

11Me gi oko Yingo so laa ayeke sara aye so kue; lo laa lo yeke kangbi amatabisi 
so kue na azo tongana ti so be ti lo aye. 

Tere ayeke oko, ambage ti tere ayeke mingi 

12 Tere ti zo ayeke oko, me ambage ti tere ni ayeke mingi. Ataa so ambage ti tere 
ti zo ayeke mingi, ala kue abongbi aga gi tere oko. Ti Christ, ye ni ayeke nga gi 
tongaso. 

13Ataa e yeke azuife wala e yeke azuife pepe, ataa e yeke angbaa wala angbaa 
pepe, e kue, e wara bateme ti Yingo oko titene e bongbi e ga tere oko; Nzapa 
amu na e kue gi oko Yingo so. 

14Biani, mbage ti tere oko laa ayeke ngbongboro tere ti zo pepe, me ambage ni 
mingi laa abongbi aga tere ni. 

15Tongana gere atene: “Ka so mbi yeke maboko pepe so, mbi yeke mbage ti tere 
pepe”, so laa asara si lo ngba mbage ti tere ni pepe? 

16Tongana mê atene: “Ka so mbi yeke le pepe so, mbi yeke mbage ti tere pepe”, 
so laa asara si lo ngba mbage ti tere ni pepe? 

17Tongana tere kue ayeke fade gi le, ka zo ayeke ma ndo na nyen? Tongana tere 
kue ayeke fade gi mê, ka zo ayeke ma fion ti ye na nyen? 

18Me Nzapa azia ambage ti tere ti e oko oko na ndo so be ti lo aye. 

19Tongana mbage ti tere ti zo ayeke fade gi oko, ka ngbongboro tere ni ayeke 
na ndo wa? 

20Tongaso, ambage ti tere ti zo ayeke mingi, me tere ni ayeke gi oko. 

21Le alingbi ti tene na maboko pepe, atene: “Ngba na ti mo ni kâ!” Li nga alingbi 
ti tene na gere pepe, atene: “Ngba na ti mo ni kâ!” 

22Me ambage ti tere so zo abaa ni tongana ye so ayeke na ngangu pepe so, ala 
laa ayeke bata tere ni na fini. 

23Ambage ti tere so na le ti e, e yeke ne ni pepe so, ala laa e yeke ne ala mingi. 
Ambage ti tere so zo ayeke di iri ni kirikiri pepe so, ala yeke sara nzoni; 

24ti atanga ti mbage ti tere so ayeke pendere, tënë ayeke daa pepe. Me Nzapa 
aleke tere ti zo si lo mu nengo na ambage ti tere ni so azo ayeke ne ni pepe. 

25Nzapa asara tongaso titene kangbi aduti na popo ti ambage ti tere ni pepe si 
ambage ti tere ni oko oko amu maboko na amba ti ala. 

26Tongana mbeni mbage ti tere oko ayeke baa pasi, atanga ni kue ayeke baa 
pasi legeoko na lo. Tongana a ne mbeni mbage ti tere oko, fade ayeke ne nga 
atanga ni kue. 

27Biani, ala kue, ala yeke tere ti Christ, ala oko oko kue ayeke ambage ti tere ti 
lo. 

28 Tongaso, lege so Nzapa azia azo na ya ti Eglize laa: kozoni, lo zia awatokua; 
use ni, lo zia awayanga-Nzapa; ota ni, lo zia awafango-ye; na pekoni, lo zia azo 
so lo mu na ala matabisi ti sarango aye ti kpene, ti kaingo kobela, ti mungo 
maboko na amba ti ala, ti dutingo na li ti amba ti ala, ti tenengo tënë na ayanga 
nde nde so ala hinga ni pepe. 

29Azo kue laa ayeke awatokua? Azo kue laa ayeke awayanga-Nzapa? Azo kue 
laa ayeke awafango-ye? Azo kue laa ayeke sara aye ti kpene? 

30Azo kue laa ayeke na matabisi ti kaingo kobela? Azo kue laa ayeke tene tënë 
na ayanga nde? Azo kue laa ayeke kiri peko ti ayanga ni na amba ti ala? 

31Na popo ti amatabisi so Yingo ayeke mu na azo, ala gi lege ti wara amatabisi 
so ayeke nzoni ahon atanga ni. Me fadeso, mbi yeke fa na ala mbeni lege so 
ayeke nzoni ahon atanga ni kue. 

1 Korente 13 

Ndoye ayeke kota ahon ye kue 

1Tongana mbi tene ayanga ti kodro ti azo na ayanga ti a-ange si mbi ye amba ti 
mbi pepe, andaa mbi yeke tongana gbagba ngo so ayeke toto wala mbeni wen 
so ayeke toto mingi. 

2 Tongana mbi yeke na matabisi ti tenengo peko ti tënë ti yanga ti Nzapa, 
tongana mbi hinga nda ti aye so kue angba na hondengo ni, tongana mbi hinga 
ye kue, tongana mbi yeke na mabe ti sara si ahoto alondo ahon si mbi ye amba 
ti mbi pepe, mbi yeke ye oko pepe. 

3Tongana mbi kangbi aye ti mbi kue na azo ti mawa, tongana mbi mu tere ti mbi 
titene azo agbi ni na wâ si mbi ye amba ti mbi pepe, mbi yeke wara ye oko na 
pekoni pepe. 

4Ndoye ayeke kanga be ti lo, lo yeke sara nzoni, lo yeke sara kota be pepe, lo 
yeke pika kate ti lo pepe, lo yeke sara baba pepe; 

5lo yeke sara ye ti kamene pepe, lo yeke gi gi nzoni ti lo wani pepe, lo yeke sara 
ngonzo hio hio pepe, lo yeke bata zo na be pepe; 

6lo wara ngia na lege ti ye ti sioni pepe, me lo wara ngia na lege ti taa-tënë. 

7Ndoye ayeke kanga be ti lo na ndö ti asioni kue, lo yeke bata mabe ti lo na ya ti 
aye kue, lo yeke zia be ti lo kue ti ku na ya ti aye kue, lo yeke kanga be ti lo na 
ya ti aye kue. 

8Ndoye ayeke hunzi laoko pepe. Fade tenengo peko ti tënë ti yanga ti Nzapa 
ayeke hunzi, matabisi ti tenengo tënë na ayanga nde ayeke hunzi, hingango ye 
ayeke hunzi. 

9Biani, mbage ti hingango ye ti e atia, mbage ti atënë ti peko ti yanga ti Nzapa 
so e yeke tene atia; 

10me tongana ye so ayeke nzoni kue ayeke si ande, ye so mbage ni atia ayeke 
hunzi. 

11Na ndembe so mbi de molenge, mbi yeke tene tënë tongana molenge, gbungo-
li ti mbi ayeke tongana ti molenge, tënë ti be ti mbi ayeke tongana ti molenge. 
Na ndembe so mbi ga koli awe, mbi zia lege ti sarango ye ti molenge. 

12Ti fadeso, ye so e yeke baa ayeke tongana ye so zo ayeke baa na ya ti tatara; e 
yeke baa ye ni nzoni kue pepe. Me gbanda, e yeke baa Nzapa le na le. Ti fadeso, 
mbage ti hingango ye ti mbi atia; me gbanda, mbi yeke hinga ye kue tongana ti 
so Nzapa ahinga na mbi so. 

13Fadeso, aye ota so ayeke ngba: mabe, ziango be ti ku ye na ndoye; me ndoye 
ayeke kota ahon atanga ni kue. 

1 Korente 14 

Ambeni tënë na ndö ti amatabisi ti Yingo-Vuru 

1Ala gi lege ngangu ti ye amba ti ala. Ala sara nga nzara ti wara amatabisi ti 
Yingo, me matabisi so ala lingbi ti gi lege ni mingi ayeke tenengo peko ti tënë ti 
yanga ti Nzapa. 

2Zo so ayeke tene tënë na mbeni yanga nde, lo yeke tene ni na azo pepe, me na 
Nzapa. Zo oko ayeke ma ya ti tënë so lo yeke tene so pepe. Na lege ti Yingo-Vuru, 
lo yeke tene ambeni tënë so angba na hondengo ni. 

3Me zo so ayeke tene peko ti tënë ti yanga ti Nzapa, lo yeke tënë ni na azo; lo 
yeke sara titene azo akpengba, lo yeke mu wango na ala si lo yeke sara titene 
be ti ala ade. 

4Zo so ayeke tene tënë na mbeni yanga nde, lo yeke sara titene lo wani, lo 
kpengba; me zo so ayeke tene peko ti tënë ti yanga ti Nzapa, lo yeke sara 
titene Eglize akpengba. 

5Mbi ye titene ala kue atene tënë na ayanga nde nde, me mbi ye mingi titene ala 
tene peko ti tënë ti yanga ti Nzapa. Zo so ayeke tene peko ti tënë ti yanga ti 
Nzapa asara nzoni na azo ahon zo so ayeke tene tënë na ambeni yanga nde. Zo 
ti tenengo tënë na ambeni yanga nde ayeke sara nzoni na azo gi tongana mbeni 
zo na ya ti bongbi ni ayeke kiri peko ti tënë ni na azo na yanga ti kodro ti ala, ti 
sara titene Eglize ni akpengba. 

6A-ita, tongana mbi si na popo ti ala si mbi tene tënë na ala na ambeni yanga 
nde, fade nzoni ye ti nyen laa ala yeke wara na mbage ti mbi? Mbi yeke sara 
nzoni na ala gi tongana mbi fa na ala mbeni ye so Nzapa afa na mbi, wala mbi fa 
na ala mbeni ye so ala hinga pepe, wala mbi tene na ala peko ti tënë ti yanga ti 
Nzapa, wala mbi fa na ala mbeni ye! 

7E mu tapande ti aye ti mozoko tongana ngoli na kundi: tongana ala toto nzoni 
pepe, fade zo ahinga go ti bia so ngoli wala kundi ayeke sigigi na ni so tongana 
nyen? 

8Tongana zo ahuru tatalita si azo ama ya ti tënë ni nzoni pepe, zo wa laa alingbi 
ti leke tere ti lo ti gue na bira? 

9Ala nga, tongana ala tene tënë so le ni avuru pepe, fade azo ayeke ma ya ti tënë 
ni tongana nyen? Ala yeke tene tënë ni gi na ya ti pupu! 

10Ayanga ti kodro ayeke mingi na ndö ti dunia so si yanga oko oko ayeke fa nda 
ti mbeni ye. 

11Me tongana mbi ma yanga ti kodro ti mbeni zo pepe, zo ni ayeke baa mbi 
tongana wande si mbi nga, mbi yeke baa lo tongana wande. 

12So ala yeke na nzara mingi ti wara amatabisi ti Yingo, ayeke nzoni ala gi ti 
wara amatabisi so ayeke sara titene Eglize akpengba. 

13Ndani laa, zo so ayeke tene tënë na ambeni yanga nde, alingbi lo sambela 
titene Nzapa amu na lo matabisi ti kiri peko ti tënë ni si azo ama. 

14Tongana mbi yeke sambela na ambeni yanga nde, yingo ti mbi ayeke sambela, 
me hingango ndo ti mbi ayeke sara kua oko pepe. 

15Fade mbi yeke sara nyen? Mbi yeke sambela na lege ti yingo, me mbi yeke 
sambela nga na lege so azo alingbi ti ma ya ni; mbi yeke he bia na lege ti yingo, 
me mbi yeke he nga bia na lege so azo alingbi ti ma ya ni. 

16Tongana mo yeke sambela ti mu singila na Nzapa gi na lege ti yingo ti mo, fade 
senge zo ti ya ti bongbi ni ayeke wara lege ti tene “Amen” na peko ti sambela ti 
mo ni tongana nyen, so lo ma ya ti tënë ti mo ni pepe so? 

17Ataa sambela ti mo ayeke nzoni mingi, fade sambela ni ayeke kpengba mba ti 
mo pepe. 

18Mbi mu singila na Nzapa, ngbanga ti so mbi yeke tene tënë na ambeni yanga 
nde, mbi hon ala kue. 

19Me tongana mbi yeke na ya ti Eglize, mbi ye ti tene atënë oku so azo alingbi ti 
ma ya ni ahon titene mbi tene atënë saki baleoko na ambeni yanga nde. Tongaso 
mbi yeke fa nga ye na atanga ti azo. 

20A-ita, ayeke nzoni gbungo-li ti ala ayeke tongana ti amolenge pepe. Tongana 
ayeke tënë ti sarango sioni, ala ga tongana akete molenge so ahinga ti sara sioni 
pepe; me ayeke nzoni gbungo-li ti ala ayeke tongana ti akota zo. 

21 Na ya ti mbeti ti Ndia, Kota Gbia atene: “Fade mbi yeke mu azo so ayeke tene 
tënë na mbeni yanga nde titene ala tene peko ti tënë ti mbi na azo so; mbi yeke 
tene tënë na ala na lege ti yanga ti awande. Ataa so kue, ala yeke ma tënë ti mbi 
pepe.” 

22Tongaso, ti tenengo tënë na ambeni yanga nde so Yingo ayeke mu na zo, ye ni 
ayeke tongaso: ti azo so ama na be, ayeke fa ye ti Nzapa na ala pepe, me ti azo 
so ama na be pepe, ayeke fa ye ti Nzapa na ala. Me ti tenengo peko ti tënë ti 

yanga ti Nzapa, ye ni ayeke tongaso: ti azo so ama na be pepe, tënë ni ayeke 
ndali ti ala pepe, me ti azo so ama na be, tënë ni ayeke ndali ti ala. 

23Tongana azo ti Eglize kue abongbi si azo kue ayeke tene tënë na ambeni yanga 
nde, tongana ambeni senge zo wala azo so ama na be pepe ali na popo ti ala, 
fade azo ni ayeke tene, mbeni ye asara li ti ala sarango pepe? 

24Me tongana ala kue ayeke tene peko ti tënë ti yanga ti Nzapa si mbeni senge 
zo wala zo so ama na be pepe ali na popo ti ala, fade atënë so kue lo ma so ayeke 
fâ ngbanga na li ti lo si ayeke sara titene lo hinga sioni ti lo; 

25atënë ti be ti lo asigigi polele si lo yeke kuku na sese ti voro Nzapa; lo yeke 
tene na yanga ti lo, lo tene: “Nzapa ayeke na popo ti ala biani.” 

Sarango ye na legeni na ya ti Eglize 

26Tongaso a-ita, fade e yeke sara tongana nyen? Tongana ala bongbi, mbeni zo 
na popo ti ala alingbi ti he mbeni bia, mbeni afa ye wala lo tene tënë ti mbeni ye 
so Nzapa afa na lo, mbeni atene tënë na ambeni yanga nde, mbeni akiri peko ti 
tënë ni na yanga ti kodro titene azo ama ya ni. Aye so kue ala yeke sara, alingbi 
ala sara ni titene azo ti Eglize akpengba. 

27Tongana ala yeke tene tënë na ambeni yanga nde, alingbi azo use wala ota laa 
atene tënë, so alingbi. Mbeni atene ti lo ahunzi awe si mbeni atene ti lo, me 
alingbi mbeni zo akiri peko ti tënë ni na yanga ti kodro so ala yeke ma ya ni. 

28Tongana zo ti kiringo peko ni na yanga ti kodro ayeke daa pepe, alingbi ita ni 
akai na ya ti bongbi ni: lo tene tënë ni na ya ti be ti lo ndali ti lo wani, nga ndali 
ti Nzapa. 

29Ti azo so ayeke tene peko ti tënë ti yanga ti Nzapa, alingbi azo use wala ota 
laa atene tënë, atanga ni ama ni si ala gi ya ni. 

30Tongana Nzapa afa mbeni ye na mbeni zo ti ya ti bongbi ni, alingbi zo so ayeke 
tene tënë akai. 

31Ala kue alingbi ti tene peko ti tënë ti yanga ti Nzapa, me ayeke nzoni mbeni 
zo atene ti lo tënë ni ahunzi awe si mbeni atene ti lo. Tongaso si azo kue amanda 
ye si ala kpengba. 

32Zo so ayeke tene peko ti tënë ti yanga ti Nzapa, lo yeke na ngangu na ndö ti 
matabisi so Yingo amu na lo. 

33Biani, Nzapa ayeke Nzapa ti wusuwusu pepe, me lo yeke Nzapa ti siriri. 
Tongana ti so azo ayeke sara na ya ti a-Eglize ti Nzapa kue, 

34alingbi awali akai na ya ti bongbi: a mu lege na ala ti tene tënë pepe; ala ma 
yanga tongana ti so Ndia afa. 

35 Tongana ala ye ti hinga nda ti mbeni ye, ala hunda akoli ti ala na yanga-da. So 
ayeke na legeni pepe titene wali atene tënë na ya ti abongbi. 

36Tënë ti Nzapa alondo na ala si aga? Gi ala oko laa tënë ni asi na ala? 

37Tongana mbeni zo abaa atene, ni yeke wayanga-Nzapa wala zo so Yingo ti 
Nzapa ayeke na ya ti lo, alingbi lo hinga lo tene, tënë so mbi yeke su na mbeti ti 
tokua na ala so, ayeke tënë ti yanga ti Kota Gbia. 

38Tongana mbeni zo ahinga ye so pepe, Nzapa ahinga nga lo pepe. 

39Tongaso a-ita, ala gi lege ti tenengo peko ti tënë ti yanga ti Nzapa, me tongana 
azo atene tënë na ambeni yanga nde, ala kanga lege na ala pepe. 

40Ala sara ye kue na legeni, me na ya ti wusuwusu pepe. 

1 Korente 15 

Tënë ti zingongo ti Christ na kuâ 

1A-ita, mbi yeke kiri ti dabe ti ala na ndö ti Nzoni Tënë so mbi fa na ala, ala 
yamba ni si be ti ala ayeke gi na ndö ni so. 

2Tongana ala bata Nzoni Tënë ni tongana ti so mbi fa na ala, fade ala yeke soo 
kuâ gi na lege ni. Tongana ala bata ni na legeni pepe, andaa mabe ti ala ayeke 
senge senge. 

3 Kozo ye so mbi fa na ala ayeke tënë so mbi wani, mbi ma: Christ akui ndali ti 
siokpari ti e tongana ti so Mbeti ti Nzapa atene. 

4A lu lo, na lango ota ni, lo zingo na kuâ tongana ti so Mbeti ti Nzapa atene. 

5Lo si na Pierre, na pekoni, lo si na adisiple baleoko na use. 

6Na pekoni, lo si na azo so wungo ti ala ahon ngbangbo oku – mingi na popo ti 
ala angba na fini laso, ambeni akui awe –. 

7Na pekoni, lo si na Jacques, na pekoni, lo si na awatokua kue. 

8 Tanga ti zo so lo si na lo ayeke mbi, mbi so mbi yeke tongana mbeni molenge 
so a du lo kozo si ngoi ti dungo lo alingbi. 

9 Biani, mbi yeke kete ahon awatokua kue; mbi lingbi nga titene a iri mbi 
watokua pepe, ngbanga ti so mbi sara ngangu na azo ti Eglize ti Nzapa. 

10Me ndali ti nzoni be ti Nzapa, mbi ga zo so ala yeke baa lo laso so; nzoni be so 
Nzapa asara na mbi, peko ni angba senge pepe. Mbi sara kua ahon atanga ti 
awatokua kue, andaa mbi laa mbi sara kua ni pepe, me Nzapa so ayeke na mbi 
laa asara kua ni na lege ti nzoni be ti lo. 

11Tongaso, ataa mbi wala ambeni watokua ni, tënë so e yeke fa laa, tënë so ala 
ma na be na ni nga laa, a-ita. 

Tënë na ndö ti zingongo ti akuâ 

12So e yeke fa tënë, e tene, Christ azingo na kuâ awe so, asara tongana nyen si 
ambeni zo na popo ti ala ayeke tene akuâ ayeke zingo ande pepe so? 

13Tongana zingongo ti akuâ ayeke daa pepe, andaa Christ nga azingo na kuâ 
pepe. 

14Tongana Christ azingo na kuâ pepe, andaa tënë so e yeke fa ayeke senge 
senge, mabe ti e nga ayeke gi senge senge. 

15Tongana akuâ ayeke zingo biani pepe, so afa atene, Nzapa azingo Christ na 
kuâ pepe. Tongana ye ni ayeke tongaso, andaa e yeke azo ti tenengo mvene na 
li ti Nzapa, ngbanga ti so e tene, lo zingo Christ na kuâ. 

16Tongana akuâ ayeke zingo pepe, so aye ti tene, Christ nga azingo na kuâ pepe. 

17Tongana Christ azingo na kuâ pepe, andaa mabe ti ala ayeke senge senge, 
siokpari ti ala angba na li ti ala. 

18So aye ti fa nga atene, ala so aga oko na Christ si ala kui so, ala girisa biani 
awe. 

19Tongana ye so e zia be ti e ti ku na maboko ti Christ ayeke gi fini so e yeke na 
ni laso, andaa e yeke azo ti mawa ahon azo kue! 

20Me ye ni ayeke tongaso pepe: Christ azingo na kuâ kozoni ti fa biani so azo so 
akui ayeke zingo ande na kuâ. 

21Biani, so kuâ aga na dunia so na lege ti zo oko, na lege ti zo oko nga si lege ti 
zingongo ti akuâ azi na azo. 

22 Tongana ti so azo kue ayeke kui ndali ti so ala yeke oko na Adam, legeoko nga 
fade azo kue ayeke wara lege ti duti na fini ndali ti gango so ala ga oko na Christ. 

23Me fade zo oko oko ayeke zingo na kuâ tongana ngoi ti lo alingbi: kozo zo so 
azingo na kuâ ayeke Christ; na pekoni, fade azo ti Christ laa ayeke zingo na kuâ 
na lango ti gango ti lo. 

24Na peko ti so Christ akinda ngangu ti ayingo so kue ayeke na komandema 
awe, fade aye kue ayeke si na ndani si Christ ayeke kiri na mbata ti gbia ni na 
Nzapa Babâ. 

25 Biani, alingbi Christ ale-gbia ngbii Nzapa azia awato ti lo kue na gbe ti gere ti 
lo. 

26Ndangba wato so lo yeke nika lo ayeke kuâ. 

27 Biani, Mbeti ti Nzapa atene: “Nzapa azia ye kue na gbe ti gere ti lo.” Me so aye 
ti tene, Nzapa so azia ye kue na gbe ti Christ so, lo wani, lo yeke na gbe ti Christ 
pepe. 

28Tongana ye kue aga na gbe ti Christ awe, fade Molenge ni ayeke duti na gbe ti 
Nzapa so asara titene ye kue aga na gbe ti lo so. Tongaso laa Nzapa ayeke le-
gbia biani na ndö ti ye kue. 

29Tongana ye ni ayeke tongaso pepe, nyen laa azo so ayeke wara bateme ndali 
ti akuâ so ayeke gi? Tongana akuâ ayeke zingo pepe, ngbanga ti nyen si azo ni 
ayeke hunda titene ala wara bateme ndali ti akuâ ni? 

30Me ti e, ngbanga ti nyen laa na ngoi kue, e yeke gue na le ti kuâ so? 

31Lakue, kuâ ayeke gi mbi gingo, taa-tënë, a-ita! Taa-tënë, mbi yeke gonda tere 
ti mbi ndali ti ala, ala so e na ala e ga oko na Kota Gbia ti e Jésus Christ awe. 

32 Tongana mbi zia be ti mbi gi na ndö ti tënë ti azo, nda ti tiri so mbi tiri na azo 
so ayeke tongana asioni nyama ti ngonda na gbata ti Efeze so ayeke nyen? 
Tongana akuâ ayeke zingo pepe, tongana ti so ambeni zo ayeke tene: “E te, e 
nyon, ngbanga ti so kekereke, e yeke kui ti e kuingo.” 

33Ala handa tere ti ala pepe. “Mo mu peko ti zo ti sioni, mo yeke ga zo ti sioni.” 

34Ala sara ye tongana azo so li ti ala ayeke daa, ala sara siokpari pepe! Biani, 
ambeni zo na popo ti ala ahinga Nzapa pepe. A-ita, mbi yeke tene tënë so ti zia 
kamene na le ti ala. 

Tere ti azo so ayeke zingo ande na kuâ 

35Fade mbeni zo ayeke hunda ndo, atene: “Fade akuâ ayeke zingo tongana 
nyen? Tere wa laa ala yeke duti na ni?” 

36Zo ti buba, gbu li ti mo kete si! Le ti kobe so mo yeke lu, tongana akui si fini ni 
asigigi na peko ni. 

37Ye so mo yeke lu ayeke keke ti kobe ni pepe, me ayeke gi asenge le ni, le ti ble 
wala mbeni le ti kobe nde. 

38Na pekoni, Nzapa ayeke mu mbeni tere na le ti kobe ni tongana ti so be ti lo 
aye; le ti kobe oko oko ayeke wara tere so alingbi na lo wani. 

39Tere ti aye so kue ayeke na fini ayeke nde nde: tere ti azo ayeke nde, tere ti 
anyama ayeke nde, tere ti andeke ayeke nde si tere ti asusu nga ayeke nde. 

40Tere ti aye ti yayu ayeke daa si tere ti aye ti sese ayeke nga daa; pendere ti 
aye ti yayu ayeke nde na pendere ti aye ti sese. 

41Pendere ti lâ ayeke nde, pendere ti nze ayeke nde, pendere ti atongoro ayeke 
nde; ataa na popo ti atongoro, pendere ti ala ayeke nde nde. 

42Fade ye ni ayeke duti tongaso na zingongo ti akuâ. Tere so a lu ni, ayeke tere 
so ayeke buba; tere so a zingo ni na kuâ, ayeke kiri ti buba pepe. 



2167 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

43Tere so a lu ni, ayeke tere so zo ayeke na nzara ti baa ni pepe; tere so a zingo 
ni na kuâ, ayeke tere so a yeke gonda ni; tere so a lu ni, ayeke tere so awoko; 
tere so a zingo ni na kuâ ayeke tere so ayeke na ngangu. 

44Tere so a lu ni, ayeke tere ti senge zo ti sese; tere so a zingo ni na kuâ, ayeke 
tere so Yingo ti Nzapa amu fini na ni. Tongaso, tere ti senge zo ti sese ayeke daa; 
tere so Yingo ti Nzapa ayeke mu fini na ni, ayeke nga daa. 

45 Ndani laa Mbeti ti Nzapa atene: “Adam so ayeke kozo zo, aga zo so ayeke na 
fini”; me Christ so ayeke nga Adam ti ndani, ayeke Yingo so ayeke mu fini na zo. 

46Zo so aga kozoni ayeke zo ti Yingo pepe, me senge zo ti sese; zo ti Yingo aga 
na pekoni. 

47Kozo zo so Nzapa amu sese si asara na lo, ayeke zo ti sese; use zo ni alondo ti 
lo na yayu si aga. 

48Azo ti sese ayeke gi tongana lo so Nzapa amu sese si asara na lo. Azo ti yayu 
ayeke gi tongana lo so alondo na yayu si aga. 

49Tongana ti so e kpa tere na lo so Nzapa amu sese asara na lo, fade e yeke kpa 
tere na lo so alondo na yayu si aga. 

50A-ita, tënë so mbi tene ayeke so: tere ti e ti zo alingbi ti li na ya ti Kodro-gbia 
ti Nzapa pepe; ye so ayeke buba bubango alingbi ti wara lege ti ngba na fini 
lakue lakue pepe. 

51Mbi ye ti fa na ala mbeni ye so angba na hondengo ni: fade e yeke kui kue 
pepe, me fade tere ti e kue ayeke ga nde 

52 gi hio tongaso, tongana ti so zo ayeke ko le ti lo na ndembe so tanga ti tatalita 
ayeke toto. Biani, na ndembe so tatalita ni ayeke toto, akuâ ayeke zingo na 
mbeni tere so ayeke kiri ti buba pepe; ti e, tere ti e ayeke ga nde. 

53Alingbi tere so ayeke buba aga tere so ayeke kiri ti buba pepe; tere so ayeke 
kui aga tere so alingbi ti kui pepe. 

54 Tongana tere so ayeke buba aga tere so akiri ti buba pepe si tere so ayeke kui 
aga tere so alingbi ti kui pepe, fade tënë so Mbeti ti Nzapa atene ayeke ga taa-
tënë. Mbeti ni atene: “A buba kuâ biani biani awe, a so benda na ndö ti lo biani 
awe!” 

55 “Kuâ, ngangu so mo yeke hon ndö ti azo na ni so ayeke na ndo wa? Kuâ, ye so 
mo yeke fâ azo na ni so ayeke na ndo wa?” 

56Ye so kuâ ayeke fâ azo na ni ayeke siokpari; ye so amu ngangu na siokpari 
ayeke ndia. 

57Me e mu singila na Nzapa so ayeke sara titene, na lege ti Kota Gbia ti e Jésus 
Christ, e so benda! 

58Tongaso, a-ita ti mbi so mbi ye ala mingi, ala luti ngangu, ye ayingi ala pepe! 
Ala ngba lakue na sarango kua ti Kota Gbia. Ayeke nzoni, ala hinga atene, kua 
so ala yeke sara na Kota Gbia, peko ni ayeke ngba senge pepe. 

1 Korente 16 

Bongbingo nginza ti mu maboko na ambeni zo ti Christ 

1 Tënë ti bongbingo nginza ti mu maboko na azo ti Nzapa, ayeke nzoni ala sara 
ni gi tongana ti so mbi mu yanga na a-Eglize ti Galasii ti sara. 

2Na layenga, fade zo oko oko ayeke mu mbeni nginza, lo zia ni nde na da ti lo 
alingbi na ye so lo wara. Tongaso, ala to nda ti bongbi nginza ni kozoni si mbi 
si. 

3Tongana mbi si kâ, fade mbi yeke sara mbeti, mbi mu na azo so ala soro ala so 
si mbi yeke tokua ala na Jérusalem na aye so ala bongbi so. 

4Tongana alingbi titene mbi nga, mbi gue, fade mbi na ala, e yeke gue senge. 

Ambeni ndo so Paul aye ti gue daa 

5 Mbi yeke hon na mbage ti sese ti Masedoane ti si na ala kâ; mbi yeke fâ ya ti 
sese ti Masedoane ti hon. 

6A-ita, tongana lege ayeke daa, fade mbi yeke ngba ti duti na ala kete, wala mbi 
duti na ala kâ na ngoi ti de kue titene ala mu na mbi maboko ndali ti tambula ti 
mbi. 

7Mbi ye ti si gi ti baa ala ti hon pepe, me mbi ye ti duti na ala kete, tongana Kota 
Gbia ayeda. 

8Me mbi yeke ngba ande na gbata ti Efeze ngbii lango ti Pantekote alingbi si, 

9 ngbanga ti so Nzapa azi na mbi nzoni lege ti sara kota kua kâ, me awato ayeke 
mingi. 

10 Tongana Timothée asi na ala kâ, ayeke nzoni ala sara titene lo duti na popo ti 
ala na mbeto pepe, ngbanga ti so lo yeke sara nga kua ti Kota Gbia tongana mbi. 

11Alingbi zo oko abaa lo tongana senge zo pepe. Ala mu na lo maboko titene lo 
kiri na tere ti mbi na siriri, ngbanga ti so mbi na a-ita e yeke ku lo. 

12Ti ita ti e Apolos, mbi tene tënë na lo mingi titene lo na a-ita ague, abaa ala, 
me ti be ti lo, lo ye ti gue fadeso pepe. Tongana ndembe ni alingbi, fade lo yeke 
gue. 

Tanga ti atënë na barango ndo 

13Le ti ala akpengba, ala gbu ngangu na lege ti mabe, ala duti tongana akoli, ala 
kpengba! 

14Na ya ti aye so kue ala yeke sara, ala ye amba ti ala. 

15 A-ita, ala hinga atene, Stefanas na azo ti sewa ti lo ayeke akozo zo ti Akayi so 
ama na be si ala mu tere ti ala kue ti sara nzoni na azo ti Nzapa. Mbi hunda na 
ala mingi, a-ita, 

16ti ma yanga ti azo tongaso. Ambeni zo na a-ita ni so ayeke sara kua si ala yeke 
baa pasi legeoko: ala ma nga yanga ti azo ni. 

17Mbi yeke na ngia ndali ti gango ti Stefanas, Fortunatus na Akaikus. Ala, a-ita 
ti Korente, ala yeke na tere ti mbi pepe, me azo ota so asara ye so ala, a-ita, 
alingbi fade ti sara na mbi, 

18ngbanga ti so a-ita ota so asara si be ti mbi na ti ala so angba kâ ade. Ala gi ti 
hinga nzoni ye so azo tongaso ayeke sara! 

19 A-Eglize so ayeke na sese ti Azii abara ala. Akilas na Priscille, na azo ti Eglize 
so ayeke bongbi na da ti ala abara ala mingi na iri ti Kota Gbia so asara si e na 
ala e ga oko. 

20A-ita so kue ayeke ge abara ala. Ala bara tere na popo ti ala na lege ti sungo 
ngbangba so ayeke nzoni na le ti Nzapa. 

21Mbi Paul, mbi wani laa mbi su atënë so: mbi bara ala. 

22Tongana mbeni zo aye Kota Gbia pepe, ayeke nzoni a deba lo! Maranata! – 
Kota Gbia, mo ga! – 

23Ayeke nzoni Kota Gbia Jésus asara nzoni be na ala! 

24Na lege ti gango so e ga oko na Jésus Christ, mbi ye ala kue. 

2 Korente 

2 Korente 1 

Barango ndo 

1Mbi Paul, mbi yeke watokua ti Jésus Christ na lege so be ti Nzapa aye. Mbi na 
ita Timothée laa e tokua mbeti so. E tokua mbeti ni na Eglize ti Nzapa so ayeke 
na gbata ti Korente nga na azo ti Nzapa so ayeke na sese ti Akayi kue. 

2Ayeke nzoni Nzapa Babâ ti e na Kota Gbia Jésus Christ asara nzoni be na ala si 
amu na ala siriri. 

Paul amu singila na Nzapa 

3 E gonda Nzapa, Babâ ti Kota Gbia ti e Jésus Christ, Babâ so ayeke baa mawa ti 
azo mingi si lo yeke de be ti zo na ya ti aye kue! 

4Lo yeke de be ti e na ya ti apasi so kue e yeke baa. Tongaso si e wani, e ga azo 
so alingbi ti de be ti azo so kue ayeke na ya ti pasi, e lingbi ti de be ti azo gi 
tongana ti so Nzapa ade be ti e so. 

5Biani, legeoko tongana ti so e na Christ e baa pasi ahon ndoni, Christ ayeke de 
be ti e nga ahon ndoni. 

6Tongana e yeke baa pasi, so ayeke sara si be ti ala ade si ala soo kuâ. Tongana 
be ti e ade, so ayeke sara si be ti ala ade si ala kanga be ti ala na ya ti amara ti 
pasi so e nga, e yeke baa so. 

7E zia be ti e kue na ndö ti ala, ngbanga ti so e hinga, e tene, pasi so e yeke baa 
so, ala nga ayeke baa ni, nilaa fade be ti ala ayeke de tongana ti so be ti e ade. 

8A-ita, e ye titene ala hinga tënë na ndö ti apasi so e baa na sese ti Azii: e baa 
lani pasi ngangu mingi, pasi ni aye ti hon ngangu ti e; ti be ti e, e tene, ti e ahunzi 
awe. 

9E baa ti e, e tene, a fâ ngbanga ti kuâ na li ti e awe. Me ye ni asara si e kiri e zia 
be ti e na ndö ti ngangu ti e wani pepe, me e zia be ti e na ndö ti Nzapa so ayeke 
zingo azo na kuâ. 

10Lo laa lo zi e na ya ti kuâ, fade lo yeke kiri ti zi e na ya ni. Biani, e zia be ti e ti 
ku lo, fade lo yeke kiri ti zi e. 

11Ala nga, ala yeke mu maboko na e na lege ti sambela ti ala. Tongaso, fade 
Nzapa ayeke ma sambela so azo mingi ayeke sambela ndali ti e si lo yeke sara 
ande nzoni be na e. Ndani laa azo mingi ayeke mu singila na lo ndali ti e. 

Paul azia lege ti guengo na Korente 

12Ye so e yeke gonda tere ti e daa ayeke so: be ti e afa na e atene, dutingo ti e na 
dunia so, e duti na vuru be nga na be so sioni oko ayeke daa pepe. E duti tongaso 



2171 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

mbirimbiri na mbage ti ala na lege ti ndara ti azo pepe, me na lege ti nzoni be ti 
Nzapa. 

13Na ya ti ambeti so kue e tokua na ala, e su gi tënë so ala lingbi ti diko si ala ma 
ya ni. Mbi hinga, mbi tene, gbaa ala yeke ma ya ti tënë ni kue. 

14Andaa ti fadeso, ala de ti ma ya ti atënë ti e ni kue pepe. Ye so ala lingbi ti ma 
ya ni ayeke so: na lango ti kiringo ti Kota Gbia ti e Jésus, fade ala yeke gonda 
tere ti ala ndali ti e si e nga, e yeke gonda tere ti e ndali ti ala. 

15Mbi hinga biani mbi tene, ye ni ayeke tongaso, nilaa mbi ye lani ti si kozoni na 
popo ti ala titene ala wara nzoni ye fani use. 

16Na pekoni, mbi ye lani ti londo na ala kâ ti gue na Masedoane. Ti hunzi na ni, 
mbi ye ti londo na Masedoane ti kiri na ala kâ si ala mu na mbi maboko ndali ti 
tambula ti mbi ti gue na Judée. 

17So mbi leke na be ti mbi tënë ti tambula so, mbi mu tënë ni tongana tënë ti 
ngia? Wala aye so mbi leke na be ti mbi ti sara so, mbi leke ni na lege ti anzara 
ti be ti mbi si gi mbi oko so, mbeni be ti mbi atene: “een” si mbeni be ti mbi 
atene: “ên-en”? 

18Na le ti Nzapa, tënë so mbi tene na ala, mbi tene ge “een” si mbi tene kâ “ên-
en” pepe. 

19 Jésus Christ, Molenge ti Nzapa, so mbi, Silas na Timothée, e fa tënë ti lo na 
popo ti ala, lo ga ti tene “een” si na mbage lo tene “ên-en” pepe; me tënë ti lo 
ayeke gi “een”. 

20Na lege ti lo laa Nzapa atene “een” ti mu na e aye so kue lo mu ando zendo ni. 
Na lege ti lo nga laa e yeke tene “amen” ti gonda Nzapa. 

21Nzapa laa ayeke sara titene mbi na ala kue, e kpengba na lege ti gango so e ga 
oko na Christ. Lo laa lo zia e nde ndali ti lo; 

22lo nga laa lo zia nzoroko ti lo na ndö ti e, lo zia Yingo ti lo na be ti e ti fa atene, 
anzoni ye so lo bata ndali ti e, fade lo yeke mu ni kue na e. 

23Mbi tene taa-tënë, Nzapa ayeke ma mbi. Tongana mbi tene mvene, ayeke 
nzoni Nzapa afâ mbi! Mbi zia lege ti kiringo na Korente, ngbanga ti so mbi ye ti 
sara pasi na ala pepe. 

24E ye ti duti makonzi na ndö ti mabe ti ala pepe, ngbanga ti so ala kpengba na 
lege ti mabe awe, me e ye ti sara kua maboko na maboko titene ala duti na ngia. 

2 Korente 2 

1Ndani laa, mbi leke na be ti mbi ti kiri ti si na popo ti ala pepe, ngbanga ti so 
mbi ye fade ti zia vundu na be ti ala pepe. 

2Tongana mbi yeke zia vundu na be ti ala, zo wa laa ayeke kiri ti zia ngia na be 
ti mbi, zo wa? Andaa gi ala laa alingbi fade ti zia ngia na be ti mbi, ala so mbi zia 
vundu na be ti ala so! 

3Nda ti mbeni mbeti so mbi tokua na ala so ayeke so: na singo ti mbi na popo ti 
ala, mbi ye titene azo so alingbi fade ti zia ngia na be ti mbi, ala ga azo ti zia 
vundu na be ti mbi pepe. Ti ala, mbi hinga na be ti mbi, mbi tene, ngia so ayeke 
na be ti mbi so ayeke nga na be ti ala kue. 

4Biani, na ndembe so mbi su mbeti ti tokua na ala, be ti mbi ayeke na vundu, 
mbi yeke na siriri pepe, mbi yeke na ngu ti le na le ti mbi. Mbi su mbeti ni ti zia 
vundu na be ti ala pepe, me titene ala hinga atene, mbi ye ala ahon ndoni. 

Zingo tënë na li ti zo so asara sioni 

5Tongana mbeni zo azia vundu na be ti mba ti lo, mbi laa lo zia vundu na be ti 
mbi pepe, me na be ti ala kue. Ti tene tënë ahon ndoni pepe, lo zia vundu gi na 
be ti ambeni zo na popo ti ala. 

6Mara ti zo tongaso, azo mingi na popo ti ala ade ngbanga na li ti lo, so alingbi 
awe. 

7Ndani laa, ti fadeso alingbi ala zi tënë na li ti lo, ala de be ti lo, tongaso si vundu 
akiri ahon ndö ti lo pepe. 

8Tongaso mbi hunda na ala ti fa na lo atene, ala ye lo. 

9Biani, nda ni so mbi tokua lani mbeti na ala ayeke so: mbi ye ti tara be ti ala ti 
hinga wala ala yeke sara ye so kue mbi hunda na ala. 

10Tongana ala zi tënë na li ti mbeni zo, mbi nga, mbi yeke zi tënë na li ti lo. 
Tongana mbi zi tënë na li ti zo – tongana ti so mbi wara lege ti sarango ni – mbi 
zi ni ndali ti ala, na le ti Christ. 

11Mbi sara tongaso titene Satan ahon ndö ti e pepe; e hinga mbirimbiri aye so 
Satan aye ti sara. 

Na gbata ti Troas, be ti Paul angba gi na nduzu 

12Mbi si na gbata ti Troas ti fa Nzoni Tënë ti Christ, me ataa so Kota Gbia azi lege 
kota na mbi titene mbi sara kua, 

13 be ti mbi angba gi na nduzu, ngbanga ti so mbi baa ita ti mbi Tite pepe. Ndani 
laa mbi bara azo ni si mbi hon, mbi gue na sese ti Masedoane. 

E so benda na lege ti Christ 

14E mu singila na Nzapa, ngbanga ti so na lege ti gango so e ga oko na Christ, lo 
yeke zia e lakue na ya ti molongo ti azo so atambula na peko ti Christ so aso 
benda awe. Tongaso, Nzapa ayeke sara titene azo ahinga Christ na ndo kue 
ndali ti e; ye ni ayeke tongana fion ti yombo so amu ndo kue. 



2173 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

15Biani, ti Nzapa, e yeke tongana nzoni yombo ti Christ ndali ti azo so ayeke soo 
kuâ nga ndali ti azo so agirisa. 

16Ti azo so ayeke girisa, fion ti yombo ni ayeke fion ti kuâ so ayeke sara titene 
zo akui. Ti azo so ayeke soo kuâ, fion ni ayeke fion ti fini so ayeke mu fini na zo. 
Me zo wa laa alingbi ti sara mara ti kua so? 

17Azo mingi ayeke mu tënë ti Nzapa ti de buze na ni; e yeke tongana ala pepe. 
Ti e, Nzapa laa atokua e, nilaa na lege ti gango so e ga oko na Christ, e yeke tene 
taa-tënë na le ti Nzapa. 

2 Korente 3 

Azo ti kua ti fini mbuki 

1E yeke kiri ti tene nzoni tënë na iri ti e wani? Wala e yeke mu ambeti so atene 
nzoni tënë na ndö ti e tongana ti so ambeni zo ayeke sara so? E mu ambeti ni ti 
gue na ni na ala, wala e mu ni na maboko ti ala? 

2Ala laa ayeke mbeti ti e, mbeti so a su ni na ndö ti be ti e titene azo kue ahinga 
si ala diko ni. 

3 Biani, ye ni ayeke na hondengo ni pepe: ala yeke tongana mbeti so Christ asu 
ni si e gue na ni na azo. A su mbeti ni na ngu ti sungo na mbeti pepe, me a su ni 
na Yingo ti Nzapa, lo so lo yeke na fini; a su ni na ndö ti têne pepe, me na ndö ti 
be ti azo. 

4E yeke tene tënë so, ngbanga ti so e zia be ti e kue na ndö ti Nzapa na lege ti 
Christ. 

5E baa tere ti e pepe, e tene, e lingbi ti sara kua ni na ngangu ti e wani, me e 
lingbi ti sara kua ni na ngangu so alondo na Nzapa. 

6 Lo laa lo sara si e ga azo so alingbi ti sara kua ti fini mbuki so alondo na ndia 
so a su ni sungo pepe, me so alondo na Yingo-Vuru. Ndia so a su ni sungo ayeke 
gue na zo na kuâ, me Yingo ayeke mu fini na zo. 

7 A de atënë ti ndia na ndö ti atêne si gonda ti Nzapa aza ahon ndoni na ndembe 
ni so. Ndali ti zango ti gonda ni, azo ti Israel alingbi ti baa le ti Moïse pepe, ataa 
so gonda ni ayeke gi ndali ti kete ngoi. Tongana ndia so ayeke gue na zo na kuâ 
asara si lo wara gonda ahon ndoni, 

8fade kua so Yingo ayeke sara, gonda ni ayeke kiri ti hon gonda ti ndia mingi! 

9Tongana kua ti ndia so ayeke fâ fade ngbanga na li ti azo ayeke na gonda mingi, 
fade kua ti Yingo so ayeke sara si azo aga mbirimbiri na le ti Nzapa ayeke na 
gonda mingi ahon ndoni! 

10Gonda so aza ando so, tongana a haka ni na gonda ti fadeso, ayeke mbeni ye 
oko pepe, so ti tene, gonda ti fadeso ahon ti kozoni. 

11Biani, so ye so ahon hongo ayeke lani na gonda, fade ye so ayeke ngba lakue 
lakue ayeke na gonda ahon ndoni! 

12So e zia be ti e kue ti ku nzoni ye tongaso, mbeto ti ye oko asara e pepe. 

13 E yeke sara ye tongana Moïse pepe so abi ando bongo na le ti lo, tongaso si 
azo ti Israel alingbi ti baa pepe gonda so ayeke gi ndali ti kete ngoi si ayeke hon 
hongo. 

14Me lege ti hingango ndo ti ala akanga ando! Ndani laa, ti londo na ndembe ni 
so ngbii asi laso, tongana ala yeke diko mbeti ti Kozo Mbuki, bongo ni angba ti 
kanga le ti ala; a de azi bongo ni so pepe. A yeke zi bongo ni gi na le ti zo so aga 
oko na Christ. 

15Ti londo na ndembe ni so ngbii asi laso, azo ni angba lakue ti diko mbeti ti 
Moïse, me mbeni bongo akanga lege ti hingango ndo ti ala. 

16 Gi tongana zo azia ngbene lege ti sarango ye ti lo ti mu peko ti Kota Gbia si 
bongo ni ayeke zi na le ti lo. 

17Andaa Kota Gbia ayeke Yingo; ndo so Yingo ti Kota Gbia ayeke daa, ye ti zingo 
zo na gbe ti ngbaa ayeke daa. 

18E so kue a zi bongo ni na le ti e awe, azo ayeke baa gonda ti Kota Gbia na ndö 
ti le ti e tongana ti so zo ayeke baa ye na ya ti tatara. Yingo ti Kota Gbia ayeke 
sara titene e ga nde, e kpa Kota Gbia si gonda ti e ayeke gue guengo lakue na 
nduzu. 

2 Korente 4 

E yeke yo mosoro so alondo na Nzapa na ya ti ta ti sese 

1Nzapa asara nzoni be na e si lo mu na e kua ni so, nilaa be ti e awoko pepe. 

2E ke tënë ti aye ti kamene so azo ayeke sara na gbe mingo; e yeke sara ye ti 
handa na azo pepe, e yeke buba ya ti tënë ti Nzapa pepe. Me e yeke fa taa-tënë 
na azo, tongaso si na le ti Nzapa, azo kue azia be ti ala na ndö ti e. 

3Tongana Nzoni Tënë so e yeke fa so angba na hondengo ni, angba na hondengo 
ni ndali ti azo so ayeke girisa lege, 

4azo so ake ti ma na be. Sioni nzapa ti sese so akanga lege ti hingango ndo ti ala 
titene ala baa zango ti Nzoni Tënë pepe. Andaa Nzoni Tënë ni ayeke fa gonda ti 
Christ, lo so lo yeke limo ti Nzapa. 

5Biani, tënë so e yeke fa, e yeke fa ni na ndö ti e wani pepe, me na ndö ti Jésus 
Christ, lo so lo yeke Kota Gbia. Ti e, e yeke fa na ala so, e yeke azo ti kua ti ala 
ndali ti Jésus. 

6 Nzapa so atene ando, atene: “Ayeke nzoni lumiere aza na ya ti vukongo ndo”, 
lo wani laa lo za na be ti e titene le ti e azi si e hinga gonda ti lo so ayeke za na 
ndö ti le ti Christ. 

7Ye so ayeke kota mosoro so alondo na Nzapa, me e so e yeke yo mosoro ni, e 
yeke tongana asenge ta ti sese. Tongaso si azo ahinga atene, kota ngangu so 
ahon angangu kue alondo na Nzapa, me na e pepe. 

8Aye ti ngangu apete e mbage na mbage, me anika e pepe; alege kue akanga na 
e, me e hon; 

9azo atumba peko ti e, me ala wara e pepe; azo akinda e, me ala fâ e pepe. 

10Na ngoi kue, e yeke yo na ya ti tere ti e kuâ ti Jésus, tongaso si azo alingbi ti 
baa fini ti Jésus na ya ti tere ti e ti zo. 

11Biani, e so e de na fini, azo ayeke ka e na kuâ lakue ndali ti Jésus, tongaso si 
azo abaa nga Jésus so ayeke na fini na ya ti tere ti e so ayeke kui ande kuingo 
so. 

12Tongaso, kuâ ayeke sara kua na ya ti tere ti e, fini ayeke sara kua na ya ti tere 
ti ala. 

13 Mbeti ti Nzapa atene: “Mbi yeke tene tënë, ngbanga ti so mbi ma na be.” Tënë 
ti be ti e ayeke oko na ti zo so atene tënë so, nilaa e nga, e ma na be si e yeke 
tene tënë so. 

14Biani, e hinga so, Nzapa so azingo Kota Gbia Jésus na kuâ, fade lo yeke zingo 
nga e na Jésus si lo yeke zia e na ala titene e duti na tere ti lo. 

15Aye so kue ayeke si na e ndali ti ala titene azo so Nzapa asara nzoni be na ala, 
wungo ti ala ayeke gue gi na nduzu, tongaso si gba ti azo amu singila na lo si ala 
gonda lo. 

Gonda ti e so e yeke wara gbanda 

16Ndani laa be ti e awoko pepe. Ataa so tere ti e ti zo ayeke buba kete na kete, 
fini so ayeke na be ti e kâ ayeke wara ti lo ngangu lakue. 

17Pasi so e yeke baa fadeso ayeke gi ndali ti kete ngoi. Pasi ni ayeke leke e ndali 
ti kota gonda so ayeke ngba lakue lakue si ayeke kota ahon ndoni. 

18Ye so le ti zo ayeke baa, ni laa e yeke gi pepe, me e yeke gi ye so le ti zo ayeke 
baa ni pepe. Ye so le ti zo ayeke baa ayeke gi ndali ti kete ngoi, me ye so le ti zo 
ayeke baa pepe, ni laa ayeke ngba lakue lakue. 



2176 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

2 Korente 5 

1Biani, na ndö ti sese so, tere ti e ti zo akpa da ti bongo so ayeke buba mbeni lâ; 
me e hinga, e tene, na yayu, e yeke na da so ayeke ngba lakue lakue. Nzapa laa 
asara ni, maboko ti zo laa asara ni pepe. 

2 E yeke dema si e yeke gi lege ngangu ti yu mbeni bongo ni, so ti tene da ti e so 
ayeke na yayu. 

3Kota ye ni ayeke titene bongo aduti na tere ti e si tere ti e ni angba senge pepe. 

4Biani, na ngoi so kue e yeke na ya ti da ti bongo so, so ti tene na ya ti tere ti e ti 
zo, e yeke dema na gbe ti mbeni nengo kungba. E ye ti zia tere ti e ti zo so pepe, 
me e ye titene a yu bongo ti yayu na ndö ti tere ni so, tongaso si fini amene ye 
so ayeke kui so. 

5Nzapa wani laa asara e ndali ti fini so; lo mu nga na e Yingo ti lo ti fa atene, 
anzoni ye so lo bata ndali ti e, fade lo yeke mu ni kue na e. 

6Tongaso be ti e awoko laoko pepe. E hinga, e tene, na ngoi so kue e ngba na ya 
ti tere so, e yeke duti yongoro na Kota Gbia. 

7– E yeke duti na fini na lege ti mabe, me na lege ti ye so e yeke baa pepe –. 

8Be ti e awoko oko pepe, e ye mingi ti zia tere so e yeke na ni so ti gue ti duti na 
tere ti Kota Gbia. 

9Me taa ye so e ye ayeke titene dutingo ti e azia ngia na be ti lo, ataa e ngba na 
ya ti tere so wala e sigigi na ya ni. 

10 Biani, fade e kue, e yeke si na le ti ngbanga ti Christ titene zo oko oko awara 
ye ti peko ti aye so lo sara na ngoi so lo yeke na fini na ndö ti sese so: nzoni ni 
wala sioni ni. 

Na lege ti Christ, songo akiri na popo ti e na Nzapa 

11E hinga lege ti kpengo mbeto ti Kota Gbia awe, nilaa e yeke gi lege ti sara kue 
titene azo ayeda na tënë ti lo. Nzapa ahinga e nzoni mingi, mbi hinga, mbi tene, 
gbaa na be ti ala kâ, ala nga ahinga mbi nzoni mingi. 

12E yeke kiri ti tene nzoni tënë na ndö ti e wani na ala pepe, me e ye ti mu na ala 
lege titene ala gonda tere ti ala ndali ti e. Tongaso, fade ala yeke wara tënë ti 
kiri na ni na azo so ayeke gonda tere ti ala ndali ti ye so le ti zo ayeke baa; me 
ye so ayeke na be ti zo, ni laa ala yeke gonda tere ti ala daa pepe. 

13Tongana e yeke azo so li ti ala ayeke daa pepe, e yeke tongaso ndali ti Nzapa. 
Tongana e yeke azo so li ti ala ayeke daa, e yeke tongaso ndali ti ala, a-ita. 

14Biani, ndoye ti Christ ahon ndö ti e awe, tongana e dabe ti e na tënë so: zo oko 
akui ndali ti azo kue, zo ni ayeke Christ, tongaso azo kue laa akui legeoko na lo. 

15Lo kui ndali ti azo kue titene azo so angba na fini, ala ngba na fini ndali ti ala 
wani pepe, me ndali ti lo so lo kui si lo zingo na kuâ ndali ti ala. 

16Ndani laa, ti fadeso, e yeke kiri ti baa zo oko na le ti e na bango ndo ti zo pepe. 
Ataa so e baa Christ ando na le ti e na bango ndo ti zo, ti fadeso e yeke kiri ti baa 
lo tongaso pepe. 

17Tongaso, tongana mbeni zo aga oko na Christ, lo ga fini zo awe; ngbene ye 
ahon awe, fini ye asi. 

18Ye kue alondo na Nzapa, lo so lo sara si songo akiri na popo ti e na lo na lege 
ti Christ. Lo mu na e kua ti sara si songo akiri na popo ti lo na azo. 

19Biani, Nzapa laa asara si songo akiri na popo ti lo na azo na lege ti Christ. Lo 
kanga le ti lo na ndö ti asiokpari ti azo, lo zia tënë ti lekengo songo na yanga ti 
e ti tene ni na azo. 

20Tongaso, e yeke sara kua ti lembe na iri ti Christ; Nzapa wani laa airi ala na 
lege ti e: e voro ala na iri ti Christ, ala yeda titene songo akiri na popo ti ala na 
Nzapa. 

21Christ asara siokpari oko pepe, me Nzapa asara si siokpari ti e akiri na li ti lo. 
Tongaso na lege ti Christ, Nzapa asara si e ga mbirimbiri. 

2 Korente 6 

1So e na Nzapa e yeke sara kua oko so, e voro ala, e tene: “Nzoni be so Nzapa 
asara na ala, ala zia ni angba senge pepe.” 

2 Biani, Nzapa atene: “So ngoi ni alingbi, mbi sara na mo ye so mo hunda. So 
lango ti songo azo na kuâ alingbi, mbi mu na mo maboko.” Baa, taa nzoni ngoi 
ni alingbi awe, taa lango ti songo azo na kuâ alingbi awe. 

3E ye titene azo awara mbeni sioni tënë ti tene na ndö ti kua ti e pepe, nilaa e 
sara kue titene mbeni zo ati ndali ti e pepe. 

4Me na ya ti aye kue, e yeke fa so e yeke taa azo ti kua ti Nzapa. Tongaso, e yeke 
kanga be ti e ti sara kua na ya ti pasi, na ya ti aye ti ngangu, na ya ti aye ti dongo 
be; 

5 azo apika e, ala bi e na da ti kanga, ala tomboka na tere ti e, e woko na peko ti 
sarango kua, e lango pepe, e duti na nzara. 

6E fa nga so e yeke azo ti kua ti Nzapa na lege ti dutingo ti e na vuru be, na lege 
ti hingango ndo ti e, na lege ti kangango be ti e, na lege ti nzoni be ti e, na lege ti 
Yingo-Vuru, na lege ti taa yengo tere na popo ti e, 

7na lege ti taa-tënë so e yeke fa nga na lege ti ngangu ti Nzapa. Ye ti bira ti e na 
ye ti batango tere ti e ayeke sarango ye so ayeke mbirimbiri. 

8Ambeni zo ayeke ne e si ambeni ayeke zia kamene na le ti e; ambeni zo ayeke 
tene nzoni tënë na iri ti e si ambeni ayeke tene sioni tënë na iri ti e. Azo abaa e 
tongana azo ti mvene, andaa e yeke tene taa-tënë, 

9azo abaa e tongana azo so ala hinga ala pepe, andaa ala hinga e kue; azo abaa 
e tongana azo so ayeke kui kuingo, andaa e ngba na fini; ala pika e, me ala fâ e 
pepe. 

10Azo azia vundu na be ti e, me e yeke lakue na ngia; azo abaa e tongana azo ti 
mawa, me e yeke sara titene azo mingi aga azo ti mosoro; azo abaa e tongana 
azo so ayeke na ye oko pepe, me e yeke na ye kue. 

11A-ita azo ti Korente, e tene tënë na ala polele awe, e zi be ti e kue na ala. 

12E ke ti zi be ti e na ala pepe, me ala laa ake ti zi be ti ala na e. 

13Tongaso, mbi yeke tene tënë na ala tongana ti so ala yeke fade amolenge ti 
mbi: ala nga, ala zi be ti ala kue na e! 

Azo so ama na be pepe, ala bongbi oko na ala pepe 

14Azo so ama na be pepe, ala bongbi oko na ala ti sara kua pepe. Ye ti mbirimbiri 
na ye ti sioni ayeke bongbi oko tongana nyen? Zango ndo na vukongo ndo ayeke 
duti na ndo oko? 

15Christ na Zabolo alingbi ti ma tere? Zo so ama na be na zo so ama na be pepe, 
nyen laa abongbi ala, nyen? 

16 Nyen laa abongbi da ti Nzapa na anzapa nde, nyen? E yeke tongana da ti 
Nzapa, lo so lo yeke na fini. Nzapa wani atene: “Fade mbi yeke duti na popo ti 
azo ni si mbi yeke tambula na popo ti ala; mbi yeke duti Nzapa ti ala si ala yeke 
duti azo ti mbi.” 

17 Ndani laa Kota Gbia Nzapa atene: “Ala sigigi na popo ti azo ni, ala duti 
yongoro! Ala ndu mbeni ye ti sioni oko pepe, tongaso, fade mbi yeke yamba ala.” 

18 Kota Gbia so ngangu ti lo ahon angangu kue atene: “Mbi yeke duti Babâ ti ala 
si ala yeke duti amolenge ti mbi ti koli na ti wali.” 

2 Korente 7 

1A-ita ti mbi so mbi ye ala mingi, azendo so kue ayeke ndali ti e. Tongaso, 
e sukula sioni so kue ayeke na tere ti e nga na be ti e. Na lege ti kpengo mbeto 
ti Nzapa, e gi lege ti mu tere ti e kue na lo. 

Be ti Paul ayeke na ngia 

2Ala leke ndo na be ti ala ndali ti e! E sara sioni na zo oko pepe, e buba lege ti 
dutingo ti zo oko pepe, e mu ye ti zo oko na mbana pepe. 

3Mbi yeke tene tënë so ti fâ ngbanga na li ti ala pepe. Biani, mbi tene na ala 
kozoni, mbi tene: ataa e ngba na fini wala e kui, e ye ala mingi. 

4Mbi zia be ti mbi kue na ndö ti ala, mbi yeke gonda tere ti mbi mingi ndali ti 
ala. Be ti mbi ade mingi; na ya ti pasi so kue e yeke baa, be ti mbi asi singo na 
ngia. 

5 Biani, na ngoi so e si na Masedoane, e wara lege ti wu tere ti e pepe, me e baa 
amara ti pasi kue: azo atiri na e, mbeto ayeke na ya ti e. 

6Me Nzapa so ayeke de be ti azo so be ti ala awoko kue, lo sara si gango ti Tite 
ade be ti e. 

7Be ti e ade gi ndali ti gango ti lo oko pepe, me be ti e ade nga ndali ti so ala mu 
ngangu na be ti lo. Lo tene na e, lo tene, ala yeke na nzara mingi ti baa mbi, ala 
yeke toto mbi mingi, ala yeke na nzara ti gbu koko ti mbi. So mbi ma tënë ni, be 
ti mbi akiri asi na ngia ahon ndoni. 

8Biani, mbeti so mbi tokua lani na ala azia vundu na be ti ala, me be ti mbi aso 
daa pepe. Mbi baa so mbeti ni azia vundu na be ti ala na ya ti kete ngoi si be ti 
mbi aso lani daa, 

9me fadeso be ti mbi anzere. Be ti mbi anzere ndali ti vundu ti ala pepe, me 
ngbanga ti so vundu ti ala ni asara si ala zia ngbene lege ti sarango ye ti ala. 
Vundu ti ala ni, Nzapa laa ayeda na ni. Tongaso, e sara ye ti sioni oko na ala 
pepe. 

10Vundu so Nzapa ayeda na ni ayeke sara titene zo azia ngbene lege ti sarango 
ye ti lo si lo lingbi ti soo kuâ. Mara ti vundu so, be ti zo alingbi ti so daa pepe. Me 
vundu so asara si zo azia ngbene lege ti sarango ye ti lo pepe, ni laa ayeke gue 
na zo na kuâ. 

11Ala baa aye so vundu so Nzapa ayeda na ni asara na popo ti ala laa: ala baa 
lege ti akua hio! Ala fa peko ti tënë so ayeke na li ti ala! Ngonzo agbu ala na 
bango ye ti sioni! Mbeto ayeke na be ti ala! Ala yeke na nzara mingi ti baa mbi! 
Ala yeke na nzara ti sara kua! Ala fâ ngbanga na li ti azo so asara sioni! Na lege 
ti aye so kue, ala fa atene, tënë ayeke na li ti ala pepe. 

12Ndali ti zo so asara sioni na mba ti lo wala lo so mba ti lo asara sioni na lo laa 
mbi su mbeti so na ala pepe; me mbi su ni ti fa na le ti Nzapa so, ala yeke azo so 
ayeke baa lege ti e hio. 

13So laa asara si be ti e ade. Be ti e akiri aduti na ngia mingi ngbanga ti so Tite 
awara ngia. Lo wara ngia mingi ndali ti so, ala kue asara si be ti lo aduti na siriri. 

14Lani, mbi gonda tere ti mbi ndali ti ala na le ti lo, me kamene ni asara mbi 
pepe. Tongana ti so lakue e yeke tene na ala taa-tënë, gondango tere ti e ndali ti 
ala na le ti Tite aga nga taa-tënë awe. 

15Tongana lo kiri lo dabe ti lo na lege so ala ma yanga ti lo si ala yamba lo na 
mbeto na be ti ala nga na dongo tere, be ti lo akiri aye ala mingi. 

16Be ti mbi ayeke na ngia, ngbanga ti so mbi lingbi ti zia be ti mbi na ndö ti ala 
na ya ti ye kue. 

2 Korente 8 

Tënë ti mungo ye na nzoni be 

1 A-ita, e ye ti fa na ala tënë ti nzoni be so Nzapa asara na a-Eglize so ayeke na 
sese ti Masedoane. 

2A-Eglize ni ayeke na ya ti pasi mingi, me be ti azo ni asi singo na ngia; ataa so 
ala yeke na ya ti kota mawa, ala mu ye ahon ndoni. 

3Mbi wani mbi baa na le ti mbi, ala mu ye so alingbi na kate ti ala si ala kiri amu 
ye ni ahon ti so alingbi na kate ti ala. Na be ti ala wani, 

4ala voro e mingi titene e zia nga na ala lege ti mu nginza ndali ti azo ti Nzapa 
so ayeke na Judée. 

5Ye so ala sara ayeke kota ahon ye so e zia be ti e fade ti ku titene ala sara ni: 
ala mu tere ti ala wani kozoni na Kota Gbia si na pekoni, ala mu tere ti ala na e 
tongana ti so Nzapa aye. 

6Ndani laa e mu wango mingi na Tite titene lo hunzi kua ti nzoni be so lo to nda 
ni na ndo ti ala, azo ti Eglize ti Korente. 

7E hinga so ala yeke na ye kue gbani gbani: ala yeke na mabe, ala hinga ti tene 
tënë nzoni, ala hinga ye, ala yeke na nzara ti sarango kua si ala ye e. Tongaso, 
ala fa atene, ala yeke na ye mingi na lege ti mungo ye na nzoni be. 

8Mbi yeke tene tënë so ti mu yanga na ala pepe; me mbi yeke tene na ala tënë ti 
azo ti ambeni Eglize so nzara ti kua ayeke na be ti ala. Mbi yeke sara so ti baa 
wala ala azo ti Korente, ala ye amba ti ala biani. 

9 Biani, ala hinga nzoni be ti Kota Gbia ti e Jésus Christ: lo yeke lani zo ti mosoro, 
me lo yeda ti ga zo ti mawa ndali ti ala titene na lege ti mawa ti lo, ala ga azo ti 
mosoro. 

10Mbi ye ti fa na ala tënë ti be ti mbi na ndö ti tënë so: ye so ayeke nzoni ndali ti 
ala ayeke so, na ngu so ahon, ala yeke akozo zo so aleke na be ti ala ti mu ye si 
ala yeke nga akozo zo so amu ye ni. 

11Tongaso, ye so ala to nda ni lani so, ala hunzi ni fadeso alingbi na ye so ala 
yeke na ni. Na ndembe so ala leke lani na be ti ala ti sara ni, ala yeke na nzara 
mingi na be ti ala. Na oko nzara so lani ayeke na be ti ala, ala sara ye ni ngbii asi 
na ndani. 

12Biani, tongana zo ayeke na nzara ti mu ye si lo mu ni alingbi na ye so lo yeke 
na ni, Nzapa ayeke yamba ye ni; me ye so zo ayeke na ni pepe, Nzapa ayeke 
hunda ni pepe. 

13Mbi hunda na ala titene na mungo maboko na a-ita ti ala, ala ga awayere pepe, 
me alingbi lege ti mungo ye alingbi tere. 

14Ti fadeso, ala azo ti Korente, ala yeke na ye gbani. Ayeke nzoni ala mu mbage 
ni ti mu maboko na azo so ye atia ala. Mbeni lâ, tongana azo ni ayeke na ye mingi 
si ye atia ala, azo ti Korente, fade azo ni ayeke mu nga maboko na ala. Tongaso 
laa lege ti mungo ye ayeke lingbi tere. 

15 Tongana ti so Mbeti ti Nzapa atene: Zo so abongbi ye mingi, lo yeke na ye 
ahon ndoni pepe; zo so abongbi ye kete, ye oko atia lo pepe. 

Tite na amba ti lo 

16E mu singila na Nzapa so azia na be ti Tite nzara ti sara na ala tongana ti so e 
nga, e yeke na nzara ti sara na ala. 

17Lo yeda ti sara ye so e hunda na lo; me ye so lo sara, lo sara ni ahon ti so e 
hunda na lo: lo wani na be ti lo laa lo mu lege, lo gue na ala ndo ti ala. 

18E tokua nga ita so azo ti a-Eglize kue ayeke tene nzoni tënë ti lo ndali ti kua so 
lo sara ndali ti Nzoni Tënë; e tokua lo titene lo na Tite ague. 

19Gi so oko pepe, me azo ti a-Eglize asoro lo titene e na lo, e tambula ti gue na 
aye so ala mu na nzoni be. Kua so e yeke sara, e yeke sara ni ti gonda na Kota 
Gbia wani; e yeke sara nga ni ti fa nzara ti be ti e. 

20E yeke sara kue titene azo akasa e pepe ndali ti lege so e yeke sara ye na kota 
nginza so a zia na maboko ti e. 

21 Ye so agbu be ti e ayeke titene e sara ye mbirimbiri gi na le ti Kota Gbia oko 
pepe, me nga na le ti azo. 

22Na tere ti azo so, e tokua nga ita ti e so fani mingi na lege ti aye nde nde, e baa 
nzara ti kua so ayeke na be ti lo. Fadeso, nzara ti kua ni ahon ndö ti lo, ngbanga 
ti so lo zia be ti lo kue na ndö ti ala. 

23Ti Tite, lo yeke zo so mbi na lo, e yeke tambula; lo yeke mba ti mbi so mbi na 
lo, e yeke sara kua ndali ti ala. Ti a-ita so lo na ala ayeke gue so, ala yeke azo so 
a-Eglize atokua ala, ala yeke sara kua ndali ti gonda ti Christ. 

24Tongaso a-ita, ala fa na azo ni na le ti a-Eglize atene, ala ye azo ni biani. 
Tongaso, fade azo ahinga atene, e yeke gonda tere ti e na legeni ndali ti ala, azo 
ti Korente. 

2 Korente 9 

Mungo maboko na a-ita, azo ti Christ 

1Tongana ayeke tënë ti mungo maboko na azo ti Nzapa so ayeke na Judée, so 
ayeke mbeni ye titene mbi tokua mbeti na ala ngbanga ni pepe. 

2Mbi hinga nzara ti be ti ala si mbi gonda tere ti mbi ndali ti ala na le ti azo ti 
Masedoane, mbi tene: “Azo ti Akayi aleke ye ti ala kue na ngu so ahon so awe.” 
Nilaa nzara ti sarango nzoni ye ti ala azia nga nzara na be ti azo ti ambeni Eglize 
mingi. 

3Mbi yeke tokua a-ita so na ala titene ala, azo ti Korente, ala leke aye kue biani 
tongana ti so mbi tene tënë ni so si gondango tere ti mbi angba gi senge 
gondango tere pepe. 

4Tongana ala de ti leke aye ni pepe si mbi na azo ti Masedoane e si kâ, fade 
kamene ayeke sara e, ngbanga ti so e tene na azo, e tene, ala leke ye kue awe. Ti 
ala kamene ni, mbi yeke zi yanga ti mbi daa pepe! 

5Ndani laa, mbi baa nzoni na le ti mbi ti hunda na a-ita so ti hon kozoni na ndo 
ti ala kâ si ala leke aye so ala ye ti mu ni. Tongaso, na ndembe so mbi yeke si 
ande, aye so lani ala mu zendo ti mungo ni so, andaa ala leke ni kue awe. Ye so 
laa ayeke fa atene, ala yeke mu ye na nzoni be, me na sioni be pepe. 

6Alingbi ala hinga ye so: zo so alu ale ti kobe gi kete kete, fade lo yeke fâ ni nga 
gi kete kete; zo so alu ale ti kobe mingi mingi, fade lo yeke fâ ni nga mingi mingi. 

7Alingbi zo oko oko amu ye tongana ti so lo leke na be ti lo, na vundu pepe, wala 
mbeni zo agbu lo na ngangu pepe titene lo mu ni. Biani, Nzapa aye zo so ayeke 
mu ye na ngia. 

8Nzapa ayeke na ngangu ti mu na ala mara ti anzoni ye kue ahon ndoni. 
Tongaso, ala yeke na ye lakue so alingbi na ala si ala yeke nga na mbeni na ndö 
ni ti sara na anzoni kua kue. 

9 Tongana ti so Mbeti ti Nzapa atene: “Lo kangbi ye na nzoni be na azo ti mawa, 
mbirimbiri ti lo angba kpu na kpu.” 

10 Nzapa so ayeke mu ale ti kobe na zo ti lungo ni si lo yeke mu kobe na zo titene 
lo te, lo yeke mu nga ale ti kobe na ala si lo yeke sara titene ale ti kobe ni akiri 
aga mingi. Lo yeke sara titene azo awara ye mingi na lege ti nzoni be ti ala. 

11Fade lo yeke sara titene lakue, ala wara anzoni ye mingi si ala sara nga nzoni 
be lakue. Tongaso si azo mingi awara lege ti mu singila na Nzapa ndali ti aye so 
ala, azo ti Korente ayeke mu ni si e yeke mu na azo so. 

12Ye so ala bongbi so ayeke gi ndali ti mungo maboko na azo ti Nzapa so ye atia 
ala so pepe, me ayeke nga ti sara si azo mingi amu singila na Nzapa ndali ni. 

13Fade azo ni ayeke baa ye so ala sara so si ala yeke gonda Nzapa ndali ti so, ala 
azo ti Korente, ala ma Nzoni Tënë ti Christ si ala yeke sara ye alingbi na ni. Azo 

ni ayeke gonda nga Nzapa ndali ti so ala bongbi aye ti ala oko na nzoni be ti mu 
na azo ti Nzapa so ayeke na Jérusalem nga na azo ti Nzapa kue. 

14Ndali ti nzoni be so Nzapa asara na ala mingi so, azo ni ayeke ye tënë ti ala, 
azo ti Korente mingi si azo ni ayeke sambela ndali ti ala. 

15E mu singila na Nzapa ndali ti nzoni ye so lo mu na e, mbeni ye ti lingbi na ni 
ayeke daa pepe! 

2 Korente 10 

Paul akiri tënë na azo so ayeke kasa kua ti lo 

1Mbi Paul, mbi wani, mbi yeke hunda na ala mbeni ye na iri ti Christ, lo so lo 
yeke sara ye na nzoni be, me na ngangu pepe. Azo ayeke tene: tongana mbi yeke 
na popo ti ala, mbi yeke zo so ade mingi, me tongana mbi yeke yongoro na ala, 
mbi yeke so na ndö ti ala mingi. 

2Mbi voro ala, mbi tene: ala pusu mbi pepe titene mbi so na ndö ti ala tongana 
mbi si na popo ti ala kâ! Ambeni zo abaa ti ala atene, mbi yeke sara ye gi tongana 
ti azo ti dunia so. Biani, mbi leke na be ti mbi ti so ngangu na ndö ti azo ni. 

3Taa-tënë, e yeke azo ti sese so, me e yeke tiri bira tongana ti azo ti sese so pepe. 

4Aye ti bira ti e alondo na zo ti sese so pepe, me ngangu ti aye ti bira ti e alondo 
na Nzapa si ayeke buba angangu gbagba ti bira. Atënë ti gbungo-li ti azo so 
ayeke na legeni pepe, e yeke buba ni. 

5E yeke buba nga aye so kue azo ti baba ayeke mu ti kanga lege na amba ti ala 
ti hinga Nzapa. E yeke kanga lege na atënë ti be ti azo kue ti sara si atënë ti be 
ti ala aga ngbaa si ala ma yanga ti Christ. 

6Tongana ala, azo ti Korente, ala ma yanga ti Christ nzoni, fade e yeke duti 
nduru ti fâ ngbanga na li ti azo so kue ake ti ma yanga. 

7Ala yeke baa aye na le ti ala gi tongana ti so zo ayeke baa na ye. Tongana mbeni 
zo abaa atene, ni yeke zo ti Christ, ayeke nzoni lo hinga tënë so laso biani: 
tongana lo yeke zo ti Christ, e nga, e yeke azo ti Christ. 

8Ataa so mbi pika kate ti mbi ndali ti ngangu so Kota Gbia amu na e, kamene 
asara mbi pepe. Nda ti ngangu ni ayeke ti sara si Eglize ti ala akpengba, me 
ayeke ti sara si Eglize ni ati pepe. 

9Mbi ye titene ala baa mbi tongana zo so ayeke zia mbeto na be ti ala na lege ti 
ambeti ti lo pepe. 

10Biani, ambeni zo atene: “Atënë ti ya ti ambeti ti Paul ane mingi si ayeke nga 
ngangu mingi; me tongana Paul ayeke na popo ti e, lo yeke na ngangu pepe si 
tënë ti yanga ti lo ayeke ye oko pepe.” 

11Zo so atene mara ti tënë so, ayeke nzoni lo hinga lo tene: lani so e ngba 
yongoro si e tokua mbeti na ala, tënë ti yanga ti e aso; sarango ye ti e ayeke so 
ande nga gi tongaso, tongana e yeke si na ala kâ. 

12Biani, ambeni zo abaa tere ti ala tongana akota zo, e kpa ti haka tere ti e na ala 
pepe, e lingbi na ala pepe. Na le ti ala wani, ala baa tere ti ala tongana azo so 
alingbi awe si ala mu lege ti dutingo ti ala ti haka na azo kue. Andaa, li ti ala 
ayeke daa pepe! 

13 Ti e, e yeke gonda tere ti e ahon ndoni pepe; e yeke gonda tere ti e asi na ndo 
so Nzapa afa na e ti sara kua ti lo daa, e yeke sara nga kua ni ngbii e si na ni na 
ndo ti ala. 

14E yeke sara kua ni ti hon ndo so a fa na e so pepe. Tongana e si fade na popo 
ti ala pepe, ka e sara ye ahon so e lingbi ti sara so. Taa-tënë, e laa e gue na Nzoni 
Tënë ti Christ kozoni na ala. 

15Kua so ambeni zo nde asara, e yeke gonda tere ti e ahon ndoni ndali ni pepe. 
Me ye so e zia be ti e daa ti ku ayeke so: tongana mabe ti ala akono, e yeke sara 
ande kota kua mingi na popo ti ala; me e yeke sara kua ni angba gi na ndo so 
Nzapa afa na e. 

16Na pekoni, e yeke gue na Nzoni Tënë na ya ti ambeni kodro so ayeke na peko 
ti ala kâ. Tongaso si ndo so ambeni zo asara kua daa kozoni awe, e ye ti kiri ti 
sara kua na ndo so pepe; kua so ambeni zo asara ni, e ye nga ti gonda tere ti e 
ndali ni pepe. 

17 Mbeti ti Nzapa atene: “Zo so aye ti gonda tere ti lo, ayeke nzoni lo gonda tere 
ti lo ndali ti ye so Kota Gbia asara.” 

18Taa nzoni zo ti kua ayeke zo so ayeke tene nzoni tënë na ndö ti lo wani pepe, 
me zo so Kota Gbia laa ayeke tene nzoni tënë na ndö ti lo. 

2 Korente 11 

Paul na awatokua ti mvene 

1Ala kanga be ti ala na mbi tongana mbi ga tongana zo so mbeni ye asara li ti lo! 
Biani, ala kanga be ti ala na mbi ma! 

2Mbi ye ala mingi, nilaa mbi yeke sara mbanda ti ala; yengo so mbi ye na ala so 
alondo na Nzapa. Biani, ala yeke tongana maseka-wali so ade ti hinga koli pepe; 
mbi mu zendo ti mu ala gi na koli oko, koli ni ayeke Christ. 

3 Me ala dabe ti ala na ye so: ngbo ahanda ando Eve na lege ti mayere ti lo si Eve 
agirisa lege. Mbeto asara mbi titene be ti ala ague kirikiri si ala zia peko ti Christ 
so ala mu lani tere ti ala kue na lo na vurungo be so. 

4Biani, ala yeke kanga be ti ala titene mbeni zo ti kirikiri aga afa na ala mbeni 
Jésus nde na Jésus so e fa tënë ti lo na ala. Ala yeke lakue nduru ti yamba mbeni 
yingo nde na Yingo so ala wara kozoni, ala yeke yeda nga na mbeni nzoni tënë 
nde na Nzoni Tënë so ala ma kozoni! 

5Ti akota kota watokua ti ala ni so, mbi baa ti mbi mbeni ye so ala hon mbi na 
ni pepe. 

6Mbi hinga ti tene tënë nzoni pepe, so mbi hinga; me tongana ayeke tënë ti 
hingango ndo, so ayeke mbeni tënë nde: e fa ni na ala polele na ya ti aye kue. 

7So mbi sara tere ti mbi kete ti fa Nzoni Tënë ti Nzapa na ala gi senge senge ti 
sara si ala ga akota zo so, andaa sioni laa mbi sara so? 

8Mbi hunzi aye kue ti ambeni Eglize nde na lege so a-Eglize ni afuta mbi si mbi 
sara kua na popo ti ala, azo ti Korente. 

9 Na ngoi so mbi yeke lani na popo ti ala kâ, tongana mbeni ye atia mbi, mbi te 
ye ti mbeni zo senge senge pepe. A-ita so alondo na Masedoane si aga, ala mu 
na mbi aye so kue alingbi na mbi. Na ya ti aye kue, mbi bata tere ti mbi titene 
mbi ga tongana kungba na ndö ti zo oko pepe, mbi yeke ngba ti bata tere ti mbi 
lakue tongaso. 

10Na lege ti taa-tënë ti Christ so ayeke na yanga ti mbi, mbi tene: fade mbeni zo 
alingbi ti kanga lege na mbi pepe ti gonda tere ti mbi na sese ti Akayi kue. 

11Mbi tene tënë so ngbanga ti nyen? Mbi tene tënë so, ngbanga ti so mbi ye ala 
pepe? Nzapa ahinga so mbi ye ala! 

12Ye so mbi yeke sara laso so, fade mbi yeke ngba lakue ti sara ni, tongaso si azo 
so aye ti wara mbeni ye ti luti na ndö ni ti gonda tere ti ala tongana ti so e yeke 
gonda tere ti e, fade ala wara ye ni pepe. 

13 Azo ni so ayeke awatokua ti mvene; ala yeke tene mvene na ndo ti kua so ala 
yeke sara si ala yeke sara tere ti ala tongana awatokua ti Christ. 

14So ayeke mbeni fini ye pepe: Satan wani ayeke sara tere ti lo tongana ange ti 
lumiere. 

15Tongaso, azo ti kua so asara tere ti ala tongana azo so ayeke sara ye ti 
mbirimbiri, so ayeke fini ye pepe. Ye so ayeke si ande na ala na nda ti gigi ti ala 
ayeke lingbi gi na aye so ala sara. 

Apasi nde nde so Paul abaa 

16Mbi kiri mbi tene: ayeke nzoni mbeni zo abaa mbi pepe tongana zo so mbeni 
ye asara li ti lo. Wala, tongana ala baa mbi tongaso, ayeke nzoni ala yeda si mbi 
nga, mbi gonda tere ti mbi kete. 

17Tënë so mbi ye ti tene so, ti be ti Kota Gbia laa pepe, me mbi yeke tene tënë ni 
tongana zo so mbeni ye ayeke sara li ti lo. Mbi hinga biani so, mbi yeke na ye so 
mbi lingbi ti gonda tere ti mbi ndali ni. 

18So azo mingi ayeke gonda tere ti ala ndali ti ye so ayeke ti zo, mbi nga, mbi ye 
ti gonda tere ti mbi. 

19Ala azo ti Korente, ala yeke azo so li ti ala ayeke daa. Ataa so kue, ala yeda ti 
kanga be ti ala ti ma azo so mbeni ye asara li ti ala! 

20Azo ayeke sara ala na ngbaa, azo ayeke te ye ti ala, azo ayeke nzi ala, azo ayeke 
baa ala tongana ambumbuse zo, azo ayeke pika le ti ala, me ala yeke kanga be 
ti ala na ya ti aye so kue! 

21Kamene ahon ndö ti mbi ti tene tënë so-een: mo baa mo tene, e sara ye 
tongana akoli pepe! Tongana mbeni zo akpa ti gonda tere ti lo ndali ti mbeni ye, 
mbi nga, mbi kpa ti gonda tere ti mbi. – Mbi yeke tene tënë so tongana zo so 
mbeni ye asara li ti lo –. 

22 Azo ni ayeke azo ti mara ti Hebro? Mbi nga! Ala yeke azo ti mara ti Israel? Mbi 
nga! Ala yeke ahale ti Abraham? Mbi nga! 

23Ala yeke azo ti kua ti Christ? So nzoni, me mbi hon ala! – Mbi yeke tene tënë 
so tongana zo so mbeni ye asara li ti lo –. Mbi sara kua mbi hon ala kue, mbi 
sara kanga, mbi hon ala kue, azo apika mbi, mara ni use pepe, lege mingi, mbi 
kui kue. 

24 Fani oku, azuife apika mbi lege baleota na gumbaya. 

25 Fani ota, azo ti Rome apika mbi na fimbo, fani oko, azo abo mbi na têne ti fâ 
mbi; fani ota, mangboko alinda ngu na mbi, mbi sara lango oko na bi oko na ya 
ti ngu. 

26 Mbi tambula na gere mingi, aye ti sioni ahara mbi lege mingi: abale asuku 
amu ndo kue, asioni zo, azo ti mara ti mbi na azo ti amara nde aye ti sara sioni 
na mbi; na ya ti agbata, na ya ti abenyama nga na le ti kota ngu-ingo, aye ti sioni 
aye ti si na mbi, a-ita ti mvene aye ti sara sioni na mbi. 

27Mbi sara angangu kua mingi, aye ti ngangu asi na mbi mingi, lege mingi lango 
akpe na le ti mbi; nzara ti kobe na ti ngu asara mbi; lege mingi mbi lango nzara; 
lege mingi de asara mbi, bongo atia mbi. 

28Mbi lingbi ti diko tanga ti aye ni kue pepe. Tënë so agbu be ti mbi si mbi yeke 
gi be ti mbi na ndö ni bi na lâ, ayeke tënë ti a-Eglize kue. 

29Tongana mbeni zo ayeke na ngangu pepe, mbi nga, mbi yeke na ngangu pepe. 
Tongana mbeni zo asara si mba ti lo ati na ya ti siokpari, tënë ni aso be ti mbi 
mingi. 

30Tongana ayeke tënë ti gondango tere, mbi yeke gonda tere ti mbi, ngbanga ti 
so mbi yeke na ngangu pepe. 

31Nzapa, Babâ ti Kota Gbia Jésus ahinga so, mbi yeke tene mvene pepe. Gonda 
ayeke ti lo kpu na kpu! 

32Na ngoi so mbi yeke ando na Damas, govoronere so ayeke sara kua ndali ti 
gbia Aretas azia aturugu na ayanga ti gbata ni kue titene ala gbu mbi. 

33 Me a zia mbi na ya ti sakpa si a yoro mbi na mbeni du so ayeke na tere ti 
gbagba ni, a zu mbi na sese si mbi kpe na maboko ti aturugu ni, mbi hon. 

2 Korente 12 

Ambeni ye so Kota Gbia afa na Paul 

1Alingbi mbi gonda tere ti mbi, ataa so zo alingbi ti wara ye daa pepe. Me mbi 
ye ti tene tënë ti aye so Kota Gbia afa na mbi na ya ti mbeni ye tongana bango-
li si lo sara titene mbi hinga ni. 

2Mbi hinga mbeni zo ti Christ; asara ngu baleoko na osio so Nzapa amu lo ague 
na lo na ota yayu. – Wala lo mu lo na ngbongboro tere ti lo kue, mbi hinga pepe; 
wala zo ni asigigi na ya ti tere ti lo si a hon na lo, mbi hinga pepe, Nzapa oko laa 
ahinga. – 

3Mbi hinga so Nzapa amu lo ahon na lo. – Wala lo mu lo na ngbongboro tere ti 
lo kue, mbi hinga pepe; wala zo ni asigigi na ya ti tere ti lo si a hon na lo, mbi 
hinga pepe, Nzapa oko laa ahinga. – 

4Nzapa amu zo ni so ague na lo ngbii asi na lo na paradi. Kâ, zo ni ama ambeni 
tënë so tenengo ni akara zo si a gbanzi lege na zo ti tene tënë ni. 

5Fade mbi yeke gonda tere ti mbi ndali ti zo so; me ti mbi, fade mbi yeke gonda 
tere ti mbi, ngbanga ti so mbi yeke na ngangu pepe. 

6Tongana mbi ye fade ti gonda tere ti mbi, ka mbi yeke pepe tongana zo so ye 
asara li ti lo, ka mbi tene gi taa-tënë. Me mbi ye ti gonda tere ti mbi pepe, 
ngbanga ti so mbi ye titene azo abaa mbi tongana kota zo ahon ndoni pepe, me 
ala baa mbi alingbi gi na ye so mbi yeke sara wala ye so ala yeke ma na ndö ti 
mbi. 

7Aye so Nzapa afa na mbi si mbi baa ni so ayeke aye ti ndima. Titene mbi gonda 
tere ti mbi ndali ti aye ni pepe, Nzapa azia mbeni ye tongana ki na ya ti tere ti 
mbi: ki ni ayeke tongana mbeni zo so Satan atokua lo ti pika mbi si mbi gonda 
tere ti mbi pepe. 

8Lege ota, mbi sambela Kota Gbia titene lo zi ki ni na ya ti tere ti mbi. 

9Me lo tene na mbi: “Nzoni be so mbi sara na mo so alingbi awe. Na ndembe so 
zo ayeke na ngangu pepe, ngangu ti mbi alingbi ti sara ye kue.” Tongaso, mbi 



2188 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

yeke gonda tere ti mbi, gi ngbanga ti so mbi yeke na ngangu pepe, tongaso si 
ngangu ti Christ aduti na ya ti tere ti mbi. 

10Ndani laa mbi yeke duti na ngia na ndembe so mbi yeke na ngangu pepe, nga 
na ndembe so azo ayeke zonga mbi, wala aye ayeke gi mbi mbage na mbage, 
wala azo ayeke sara ngangu na mbi, wala mbi yeke na kpale mingi ndali ti 
Christ. Biani, na ndembe so mbi yeke na ngangu pepe, na ndembe so laa mbi 
yeke na ngangu. 

Be ti Paul ayeke gi lo ndali ti azo ti Korente 

11Mbi ga tongana zo so mbeni ye asara li ti lo awe! Ala laa asara si mbi ga 
tongaso. Ala laa alingbi fade ti tene nzoni tënë na ndö ti mbi. Ataa mbi yeke ye 
pepe, akota kota watokua ti ala so ahon mbi na ye oko pepe. 

12Aye so afa atene, mbi yeke watokua ti Christ, ala baa ni na popo ti ala kâ awe: 
mbi kanga be ti mbi na ya ti aye kue; ala baa aye ti kpene, aye ti dongo be na aye 
so Nzapa asara ti fa ngangu ti lo. 

13Nyen laa ambeni Eglize awara si ala wara ti ala pepe so? Gi ye so mbi sara na 
ala pepe, ayeke so mbi ga tongana kungba na ndö ti ala pepe. Ala zi tënë na li ti 
mbi ndali ti sioni so mbi sara so! 

14Fadeso, mbi leke tere ti mbi ti gue na ndo ti ala kâ ti fani ota ni. Mbi yeke ga 
ande tongana kungba na ndö ti ala pepe, ngbanga ti so mbi yeke gi anzoni ye ti 
ala pepe, me ala wani laa mbi yeke gi ala. Kua ti amolenge ayeke ti gi ye pepe ti 
bata na babâ na mama ti ala, me babâ na mama laa ayeke gi ye ti bata na 
amolenge ti ala. 

15Ti mbi, fade mbi yeke buba aye ti mbi kue si mbi yeke ka fini ti mbi ndali ti 
ala. Tongana mbi ye ala ahon ndoni, fade ala yeke ye mbi gi kete? 

16Taa-tënë, mbi ga tongana kungba na ndö ti ala pepe. Me ambeni zo atene, mbi 
yeke zo ti handango zo si mbi mu ala na lege ti poroso. 

17Na popo ti azo so mbi tokua ala na ala, azo ti Korente, kâ so, mbi sara titene 
mbeni oko ate ye ti ala? 

18Mbi tene tënë mingi na Tite si mbi tokua lo, lo na mbeni ita [so mbi tene tënë 
ti lo] so. So Tite ague so, lo te mbeni ye ti ala? E na lo kue, be ti e ayeke gi oko 
pepe? E na lo kue, sarango ye ti e ayeke gi oko pepe? 

19Aninga mingi, ala baa ti ala atene, e yeke gi ti ga mbirimbiri na le ti ala? Oko 
pepe. Ndali ti gango so e ga oko na Christ, e yeke tene tënë so na le ti Nzapa. A-
ita ti mbi so mbi ye ala mingi, ye so kue mbi sara so, mbi sara ni titene Eglize ti 
ala akpengba. 

20Mbeto asara mbi titene tongana mbi si na ala kâ, mbi baa dutingo ti ala ayeke 
nde na ti so be ti mbi aye si ala nga, ala baa dutingo ti mbi ayeke nde na ti so be 
ti ala aye. Mbeto asara mbi titene aye tongaso aduti na popo ti ala: papa, kota 

be, ngonzo, kangbingo tere, zongango zo na asioni tënë, fonongo na iri ti zo, 
baba, sarango aye ti wusuwusu. 

21Mbeto asara nga mbi titene tongana mbi kiri mbi si na ala kâ, Nzapa azia 
kamene na le ti mbi na dawa ti ala. Mbi hinga pepe, fade mbi yeke toto ndali ti 
azo mingi na popo ti ala so angba ti sara siokpari tongana ti ando; ala ngba na 
lege ti sarango aye ti sioni, aye ti kamene na aye ti ndumba. 

2 Korente 13 

Atanga ti wango na barango ndo 

1 Fani ota titene mbi gue na ndo ti ala kâ laa. Andaa Mbeti ti Nzapa atene: “Na 
lege ti tënë ti yanga ti azo use wala ota so ahinga tënë ni laa alingbi ti leke tënë 
ni nzoni.” 

2Mbi yeke tene tënë so na azo so asara siokpari kozo so, ala na atanga ni kue; 
fadeso mbi yeke na popo ti ala pepe, me mbi kiri ti tene gi tënë so mbi tene lani 
na ala na ndembe so mbi gue na ndo ti ala ti fani use ni: tongana mbi kiri ande 
ti gue, fade mbi yeke zia zo oko senge pepe, 

3ngbanga ti so ala ye ti baa mbeni ye so afa atene, Christ laa ayeke tene tënë na 
lege ti mbi. Tongana Christ ayeke baa lege ti ala, lo yeke woko pepe, me lo yeke 
fa ngangu ti lo na popo ti ala. 

4Biani, a fâ lo na ndö ti keke ti kroa ndali ti so lo yeke na ngangu pepe, me fadeso, 
lo yeke na fini na lege ti ngangu ti Nzapa. Ndali ti so e ga oko na lo, e nga, e yeke 
na ngangu pepe, me fade e yeke fa na ala so, e yeke na fini na lege ti ngangu ti 
Nzapa. 

5Ala wani abaa be ti ala nzoni, ala gi ti hinga biani wala ala yeke duti na lege ti 
mabe. Ala hinga pepe atene, Jésus Christ ayeke na be ti ala? Tongana ye ni ayeke 
tongaso, ye so afa atene, ala yeke na mabe ayeke daa pepe. 

6Ti e, e lingbi ti fa ni; mbi hinga, mbi tene, ala yeke yeda ande. 

7E yeke sambela Nzapa titene ala sara ye ti sioni oko pepe. E ye ti fa na ala pepe 
e tene, sarango ye ti e ayeke na legeni; me e ye ti baa ala na sarango ye ti nzoni. 
Tongana azo ayeke baa ala na sarango ye ti nzoni si azo ni atene, e yeke sara 
kua nzoni pepe, so ayeke senge. 

8Biani, e lingbi ti kanga lege na taa-tënë pepe, me kua ti e ayeke ti sara si azo 
ahinga taa-tënë. 

9Lakue, be ti e ayeke na ngia tongana e yeke na ngangu pepe si ala yeke ti ala na 
ngangu. Ye so e yeke sambela ndali ni ayeke titene ala ga nzoni kue. 

10Ndani laa, so mbi de yongoro na ala, mbi yeke su mbeti so ti tokua na ala. 
Tongaso, tongana mbi si na popo ti ala, mbi yeke so na ndö ti ala pepe. Kota Gbia 
amu na mbi ngangu ti sara si Eglize ti ala akpengba, me ti buba Eglize ni pepe. 

11Ti hunzi na ni, a-ita, ala duti na ngia! Ala gi lege ti ga nzoni kue, ala mu wango 
ti kpengba na amba ti ala, ala ma tere na popo ti ala, ala duti na siriri si Nzapa 
so aye zo si ayeke mu siriri na zo, fade lo yeke duti na ala. 

12Ala bara tere na popo ti ala na sungo ngbangba so ayeke nzoni na le ti Nzapa. 
Azo ti Nzapa kue abara ala. 

13Ayeke nzoni Kota Gbia Jésus Christ asara nzoni be na ala! Ndoye ti Nzapa 
aduti na ala si Yingo-Vuru asara titene ala kue aduti na beoko. 

Galasii 

Galasii 1 

Barango ndo 

1Mbi Paul laa mbi tokua mbeti so; azo laa airi mbi ti ga watokua pepe. So Nzapa 
airi mbi ti ga watokua, mbi ma tënë ni na yanga ti mbeni zo pepe, me na yanga 
ti Jésus Christ wani, lo na Nzapa Babâ so azingo lo na popo ti akuâ. 

2A-ita azo ti Christ so kue ayeke ge abongbi na mbi ti tokua mbeti so na a-Eglize 
ti sese ti Galasii. 

3Ayeke nzoni Nzapa Babâ na Kota Gbia Jésus Christ asara nzoni be na ala si amu 
na ala siriri. 

4Jésus aka tere ti lo ndali ti siokpari ti e, ti zi e na ya ti ngoi ti sioni so e yeke daa 
laso; lo sara tongana ti so be ti Nzapa Babâ ti e aye. 

5Gonda ayeke ti lo kpu na kpu! Amen. 

Nzoni Tënë ayeke gi oko 

6Mbi gi li ti mbi gbaa na ye so ala sara so: gi hio tongaso, ala zia lege ti lo so airi 
ala na lege ti nzoni be ti Christ so awe ti mu peko ti mbeni nzoni tënë nde! 

7Ti tene taa-tënë, mbeni nzoni tënë nde ayeke daa pepe! Mbi tene tënë so, 
ngbanga ti so ambeni zo ayeke sara titene li ti ala aga kirikiri, ala ye ti buba ya 
ti Nzoni Tënë ti Christ. 

8Tongana mbeni zo afa na ala mbeni nzoni tënë nde na ti so e fa na ala kozoni, 
ataa ayeke e wani wala mbeni ange so alondo na yayu, ayeke nzoni Nzapa adeba 
lo! 

9E tene tënë so na ala kozoni awe, mbi yeke kiri na ndö ni: tongana mbeni zo 
afa na ala mbeni nzoni tënë nde na ti so ala ma kozoni, ayeke nzoni Nzapa adeba 
lo! 

10Mbi yeke gi lege fadeso titene azo agonda mbi? Oko pepe, mbi ye titene Nzapa 
laa agonda mbi. Mbi yeke gi ti ga nzoni na le ti azo? Tongana mbi yeke gi fade 
titene azo agonda mbi, andaa mbi yeke zo ti kua ti Christ pepe. 

Lege so Paul aga watokua 

11A-ita, mbi tene na ala, mbi tene: Nzoni Tënë so mbi yeke fa alondo na zo pepe. 

12Mbeni zo laa afa Nzoni Tënë ni na mbi pepe, mbeni zo nga laa afa nda ti Nzoni 
Tënë ni na mbi pepe, me Jésus Christ wani laa asara si mbi hinga ni. 

13Biani, a-ita, ala ma tënë ti sarango ye ti mbi na ndembe so mbi yeke voro ando 
Nzapa tongana ti azuife. Ala hinga so mbi sara ando ngangu mingi na Eglize ti 
Nzapa si mbi ye nga ti buba Eglize ni biani. 

14 Na lege ti vorongo Nzapa ti azuife, amba ti mbi azuife so ngu ti mbi na ala 
ayeke oko, mbi hon ala kue. Mbi yeke na nzara mingi ti sara ye alingbi na aye ti 
akotara ti e. 

15 So mbi de na ya ti mama ti mbi, Nzapa azia mbi nde, lo iri mbi na lege ti nzoni 
be ti lo. Na ndembe so Nzapa aye 

16 ti fa Molenge ti lo na mbi titene mbi hinga lo si mbi fa Nzoni Tënë ti lo na azo 
ti amara nde, mbi hunda wango na mbeni zo pepe. 

17Mbi gue nga na Jérusalem pepe ti baa azo so ayeke awatokua kozo ti mbi. Me 
mbi gue hio na sese ti Arabii, na pekoni, mbi kiri na gbata ti Damas. 

18 Ngu ota na pekoni, mbi gue na Jérusalem ti baa Pierre titene e na lo, e hinga 
tere. Mbi ngba na ndo ti lo lango baleoko na oku. 

19Mbi baa mbeni watokua nde pepe, me zo so mbi baa lo ayeke gi Jacques, ita 
ti Kota Gbia. 

20Tënë so mbi su na mbeti na ala so ayeke taa-tënë: na le ti Nzapa, mbi yeke 
tene mvene pepe. 

21Na pekoni, mbi gue na sese ti Sirii na ti Silisii. 

22Na ndembe ni so, azo ti a-Eglize ti Christ so ayeke na Judée ade ti baa le ti mbi 
laoko pepe. 

23Ala ma gi tënë so azo atene: “Koli so ayeke sara ando ngangu na e so, fadeso 
lo yeke fa na azo tënë ti mabe so lo ye ando ti buba lege ni so.” 

24Nilaa, azo ti Christ ayeke gonda Nzapa ndali ti mbi. 

Galasii 2 

Paul na ambeni watokua 

1 Ngu baleoko na osio na pekoni, mbi kiri mbi gue na Jérusalem, mbi na 
Barnabas; mbi mu nga Tite na tere ti mbi. 

2Mbi gue kâ ndali ti so Nzapa afa na mbi ti gue. Kâ, na ya ti mbeni bongbi so mbi 
sara gi na azo ti li ti Eglize, mbi fa na ala nda ti Nzoni Tënë so mbi yeke fa ka na 
popo ti azo ti amara nde. Mbi sara ni, ngbanga ti so mbi ye titene ye so mbi sara 
kozoni na ti so mbi yeke sara fadeso, peko ni angba senge pepe. 

3Ataa Tite, mba ti mbi so mara ti lo ayeke greke, mbeni zo agbu lo na ngangu 
pepe titene lo fâ ganza. 

4Me ambeni ita ti mvene ali na popo ti e tongana azo ti nzi, ala ye titene a fâ Tite 
na ganza. Ala ga ti gi ti hinga lege ti dutingo ti e na peko ti so e sigigi na gbe ti 
ngbaa si e ga oko na Christ. Ala ye ti kiri ti sara e na ngbaa. 

5E yeda na tënë ti azo so oko pepe, ataa na ya ti kete ngbonga oko, ngbanga ti 
so e ye ti bata na ala, a-ita, taa-tënë ti Nzoni Tënë. 

6 Ambeni zo ayeke daa so a baa ala tongana akota zo. – Ataa ala yeke lani kota 
wala ala yeke kota pepe, ngbanga ti mbi ayeke daa pepe, Nzapa ayeke gonda zo 
ndali ti le ti zo ni pepe. – Akota zo so agbu mbi na ngangu pepe titene mbi sara 
mbeni ye nde. 

7Me ala hinga atene, Nzapa amu na mbi Nzoni Tënë ti fa na azo ti amara nde, 
tongana ti so lo mu ni na Pierre ti fa na azuife so. 

8Biani, Nzapa so amu ngangu na Pierre ti ga watokua ndali ti azuife, gi lo oko 
laa lo mu nga na mbi ngangu ti ga watokua ndali ti azo ti amara nde. 

9Jacques, Pierre na Jean, so azo ti Christ abaa ala tongana akota zo, ahinga atene, 
Nzapa amu kua so na mbi biani. Ndani laa, ala bara mbi na Barnabas ti fa atene, 
e na ala e yeke na beoko. E ma tere so fade e yeke gue ti e na mbage ti azo ti 
amara nde, ala yeke gue ti ala na mbage ti azuife. 

10 Ye oko so ala hunda na e ti sara ayeke titene e girisa ti mu maboko na azo ti 
mawa pepe; ye so mbi zia be ti mbi kue ti sarango ni laa. 

Na Antioshe, Paul asuku na Pierre 

11Me na ndembe so Pierre asi na Antioshe, mbi ke tënë na le ti lo polele, ndali ti 
so lo sara ye na legeni pepe. 

12Kozoni, lo na ambeni zo ti amara nde ayeke te kobe. Me gi na peko ti so 
ambeni zo alondo na mbage ti Jacques si asi, lo gboto tere ti lo si lo yeke duti 
nde, lo kiri lo te kobe na ala pepe. Ndali ti so azo ayeke sara ye alingbi na tënë 
ti ndia ti fango ganza, mbeto ti ala asara lo. 

13Ambeni ita zuife amu peko ti lo na sioni mayere ti sarango ye ni so; ataa 
Barnabas kue ati na peko ti ala na sarango mara ti ye ni so! 

14So mbi baa ala yeke sara ye mbirimbiri alingbi na Nzoni Tënë pepe, mbi tene 
na Pierre na le ti azo kue, mbi tene: “Mo so mo yeke zuife, mo yeke sara ye 
tongana azo ti amara nde, mo yeke sara ye tongana zuife pepe. Asara tongana 
nyen si mo yeke gbu azo ti amara nde na ngangu titene ala sara ye tongana 
azuife so?” 

Azuife na azo ti amara nde kue ayeke na fini gi na lege ti mabe 

15Ti e, a du e zuife, e yeke azo ti amara nde pepe, ala so ayeke azo ti siokpari so 
ahinga Ndia ti Nzapa pepe so! 

16 Me ye so e hinga ayeke so: zo aga mbirimbiri na le ti Nzapa gi na lege so lo ma 
na be na Jésus Christ, me sarango ye alingbi na Ndia pepe. E nga, e ma na be na 
Jésus Christ awe, e ga mbirimbiri na le ti Nzapa na lege ti mabe; sarango ye 

alingbi na Ndia laa asara si e ga mbirimbiri pepe. Biani, sarango ye alingbi na 
Ndia laa asara si zo oko aga mbirimbiri na le ti Nzapa pepe. 

17E yeke gi lege ti ga mbirimbiri na le ti Nzapa na lege ti gango so e ga oko na 
Christ. So e yeke sara tongaso, e baa so e nga, e yeke azo ti siokpari tongana azo 
ti amara nde. So afa atene, Christ asara si e ga azo ti siokpari? Oko pepe. 

18Biani, Ndia so mbi do na sese awe so, tongana mbi kiri ti leke ni na nduzu, 
andaa mbi wani, mbi sara si mbi ga zo ti kengo Ndia awe. 

19Ti mbi, mbi kui kuâ ti Ndia lani awe si mbi sigigi na gbe ti Ndia ni titene fini 
so mbi yeke na ni ayeke ndali ti Nzapa; so ti tene, na ndembe so Christ akui na 
ndö ti keke ti kroa, mbi na lo laa e kui. 

20Nilaa, mbi laa mbi yeke na fini mbeni pepe, me Christ laa ayeke na fini na ya 
ti mbi. Na dutingo ti mbi ti zo, mbi yeke duti fadeso na fini gi na lege ti mabe so 
mbi yeke na ni na Molenge ti Nzapa, lo ye mbi si lo ka tere ti lo na kuâ ndali ti 
mbi. 

21Mbi ye titene ye so Nzapa amu na e na nzoni be aga senge ye pepe. Tongana 
mbeni zo aga mbirimbiri na le ti Nzapa na lege ti Ndia, andaa Christ akui gi 
senge senge! 

Galasii 3 

Sarango ye na lege ti Ndia wala na lege ti mabe 

1Ala azo ti Galasii, so buba ti nyen? Zo wa laa aturne li ti ala, zo wa? Andaa, a fa 
na ala polele tënë ti kuâ ti Christ na ndö ti keke ti kroa! 

2Mbi ye titene ala kiri tënë na mbi na ndö ti tënë oko so si: ala wara Yingo ti 
Nzapa ndali ti so ala sara ye alingbi na Ndia wala na lege ti Nzoni Tënë so ala 
ma si ala ma na be na ni? 

3Buba ti ala ahon ndoni! Ala to nda ti sara ye na ngangu ti Yingo ti Nzapa, fadeso 
ala ye ti hunzi ye ni na ngangu ti ala ti zo? 

4Aye so kue asi ando na ala so, asi gi senge? Mbi baa ti mbi, mbi tene, ayeke 
senge pepe. 

5Nzapa ayeke mu na ala Yingo ti lo si lo yeke sara aye ti kpene na popo ti ala! Lo 
yeke sara aye so kue ndali ti so ala sara ye alingbi na Ndia wala ndali ti so ala 
ma Nzoni Tënë si ala ma na be na ni? 

6 Mbeti ti Nzapa atene tënë na ndö ti Abraham, atene: “Abraham azia be ti lo na 
Nzapa, ndani laa Nzapa abaa lo tongana zo ti mbirimbiri na lege ti mabe ti lo.” 

7 Tongaso, alingbi ala hinga, atene: azo so aduti na fini na lege ti mabe, ala laa 
ayeke taa ahale ti Abraham. 

8 Mbeti ti Nzapa atene tënë ti ye ni so kozoni awe: fade Nzapa ayeke sara si azo 
ti amara nde ayeke ga mbirimbiri na le ti lo na lege ti mabe. Mbeti ni atene nzoni 
tënë so kozoni na Abraham, atene: “Na lege ti mo, fade Nzapa ayeke sara tufa 
na ndö ti amara kue.” 

9Tongaso, azo so kue ama na be, Nzapa ayeke sara tufa na ndö ti ala tongana ti 
so lo sara tufa na ndö ti Abraham so ama na be. 

10Me azo so azia be ti ala gi na ndö ti sarango aye alingbi na Ndia, deba ti Nzapa 
ayeke na li ti ala. Biani, Mbeti ti Nzapa atene: “Deba aga na li ti zo so asara ye 
pepe alingbi na atënë kue ti ya ti mbeti ti Ndia!” 

11Tënë so ayeke taa-tënë biani: zo oko alingbi ti ga mbirimbiri pepe na le ti 
Nzapa na lege ti Ndia. Mbeti ti Nzapa atene: “Zo so aga mbirimbiri na le ti Nzapa 
na lege ti mabe, fade lo yeke duti na fini.” 

12 Andaa Ndia ayeke luti na ndö ti mabe pepe. Me Mbeti ti Nzapa atene: “Zo so 
asara ye alingbi na atënë ti Ndia, fade lo yeke na fini ndali ni.” 

13 Christ afuta kota ngere ti zi e na gbe ti deba awe. Deba so Ndia aga na ni na li 
ti e, lo yo deba ni na li ti lo wani ndali ti e. Biani, Mbeti ti Nzapa atene: “Zo so a 
kanga lo na nduzu na ndö ti keke, deba ayeke na li ti lo.” 

14Christ asara tongaso titene anzoni ye so Nzapa amu zendo ni na Abraham so, 
azo ti amara nde nga awara ni na lege ti Christ. Tongaso na lege ti mabe, e wara 
Yingo so Nzapa amu zendo ni. 

Ndia nga na zendo ti Nzapa 

15A-ita, mbi ye ti mu tapande ti mbeni ye so azo ayeke sara ka na popo ti ala: 
tongana ambeni zo ama tere na ndö ti mbeni tënë si ala leke gere ti tënë ni 
mbirimbiri awe, mbeni zo alingbi ti buba ya ni pepe, mbeni zo alingbi nga ti zia 
mbeni tënë na ndö ni pepe. 

16 Legeoko nga, Nzapa amu azendo na Abraham na hale ti lo. Mbeti ti Nzapa 
atene tënë ti “ahale ti lo” pepe; a tene tënë ti azo mingi pepe, gi tënë ti zo oko: 
“na hale ti mo”, so ti tene Christ. 

17 Tënë so mbi ye ti tene ayeke so: Nzapa asara mbuki na popo ti lo na Abraham, 
lo leke gere ti mbuki ni mbirimbiri. Ngu ngbangbo osio na baleota na pekoni 
si Ndia abaa gigi. Ndia alingbi ti mingo ngangu ti mbuki ni pepe si peko ti zendo 
ti Nzapa aga senge ye pepe. 

18 Tongana Nzapa ayeke mu fade ye na azo ndali ti so ala sara ye alingbi na Ndia, 
ka lo mu ye ni na lege ti zendo pepe. Andaa na lege ti zendo laa Nzapa asara 
nzoni be na Abraham. 

19 Tongaso, kua ti Ndia ayeke nyen? Nzapa azia Ndia na tere ti mbuki ni titene 
e hinga ye so ake Ndia. Nzapa amu Ndia ti ku na gango ti hale ti Abraham, lo so 

Nzapa amu zendo ti mungo ye ni na lo. A-ange laa amu Ndia ni aga na ni na azo 
si mbeni zo ayeke walekengo-songo. 

20Tongana zo ayeke gi lo oko, lege titene mbeni zo aduti walekengo-songo 
ayeke daa pepe. Andaa Nzapa ayeke gi oko. 

Nzapa amu Ndia na azo ndali ti nyen? 

21So ti tene Ndia ake tënë ti azendo ti Nzapa? Oko pepe! Tongana mbeni ndia 
alingbi fade ti mu fini na zo, ka azo aga mbirimbiri biani na le ti Nzapa na lege 
ti ndia awe. 

22Me Mbeti ti Nzapa atene, azo kue ayeke na gbe ti ngangu ti siokpari. Ndani laa, 
ye so Nzapa amu zendo ni, lo yeke mu ni na azo so ama na be na Jésus Christ, lo 
mu ni na ala ndali ti mabe ti ala. 

23Kozo titene ngoi ti mabe asi, e yeke lani tongana azo ti kanga na gbe ti Ndia ti 
ku ngoi so Nzapa ayeke sara titene e hinga tënë ti mabe. 

24Tongaso, Ndia ayeke tongana mbeni zo so ayeke baa ndo na ndö ti e ti ku na 
gango ti Christ titene e ga mbirimbiri na le ti Nzapa na lege ti mabe. 

25Me fadeso, so ngoi ti mabe asi awe, e yeke na gbe ti Ndia mbeni pepe, Ndia so 
ayeke tongana zo ti bango ndo na ndö ti e so. 

26Biani, ala kue aga amolenge ti Nzapa na lege so ala ma na be na Jésus Christ. 

27Ala kue awara bateme awe, ala ga oko na Christ. Tongaso, lege ti dutingo ti ala 
aga tongana ti Christ awe. 

28Tongaso, zuife wala zo ti amara nde ayeke daa mbeni pepe, ngbaa wala zo so 
ayeke ngbaa pepe ayeke daa mbeni pepe, koli wala wali ayeke daa mbeni pepe. 
Biani, ala kue ayeke oko, ngbanga ti so ala ga oko na Jésus Christ awe. 

29 Tongana ala yeke azo ti Christ, andaa ala yeke ahale ti Abraham, ala yeke 
wara ande ye so Nzapa amu zendo ni. 

Galasii 4 

1Tënë so mbi ye ti tene ayeke so: tongana mbeni babâ aleke amosoro ndali ti 
molenge ti lo, na ngoi so molenge ni angba ti kono, dutingo ti lo ayeke tongana 
ti mbeni ngbaa, ataa so amosoro ni kue ayeke ti lo. 

2Na ndembe so lo de molenge, lo yeke na gbe ti ambeni zo so ayeke bata lo na 
aye ti lo ni kue, ti ku na lango so babâ ti lo afa. 

3E nga, e yeke ando tongaso: e yeke tongana amolenge, e yeke na gbe ti ngbaa 
ti ayingo so ayeke na ngangu na ndö ti dunia so. 

4Me so ndembe ni alingbi na le ti Nzapa awe, lo tokua Molenge ti lo; wali laa adu 
lo, lo duti na gbe ti Ndia ti azuife 

5 titene lo zi azo so ayeke na gbe ti ngangu ti Ndia ni si e kue, e ga amolenge ti 
Nzapa. 

6Ti fa so ala yeke amolenge ti lo biani, Nzapa atokua Yingo ti Molenge ti lo na be 
ti e kue, Yingo ni ayeke dekongo atene: “Abba!” so ti tene “Babâ!” 

7Nilaa mo yeke ngbaa mbeni pepe, me mo yeke molenge ti Nzapa. So mo yeke 
molenge ti lo, fade Nzapa ayeke mu na mo aye so kue lo leke ndali ti amolenge 
ti lo. 

Tënë ti azo ti Galasii agbu be ti Paul mingi 

8 Ando, ala hinga Nzapa pepe, ala yeke angbaa ti aye so ala baa ti ala atene, ayeke 
anzapa, andaa aye ni so ayeke anzapa biani pepe. 

9Me fadeso ala hinga Nzapa awe – ti tene taa-tënë, Nzapa laa ahinga ala –. 
Ayingo so ayeke na ngangu pepe si ala yeke nga ye oko pepe so, ala ye ti kiri ti 
mu peko ti ayingo ni so tongana nyen? Ngbanga ti nyen si ala azo ti Nzapa, ala 
ye ti kiri ti ga angbaa ti ala? 

10 Ala yeke mu ambeni lango, ambeni nze, ambeni ngoi nga na ambeni ngu 
tongana kota ye mingi na le ti ala! 

11Mbeto ti ye so ala yeke sara so agbu mbi; so ti tene aye so kue mbi sara 
ngbanga ti ala so, peko ni ayeke ngba gi senge senge? 

12A-ita, mbi gbu gere ti ala, ala ga tongana mbi, tongana ti so mbi nga, mbi ga 
lani tongana ala. Lani ala sara sioni oko na mbi pepe. 

13Ala hinga kue: ndali ti songo tere ti mbi laa mbi wara lege ti fa Nzoni Tënë na 
ala ti kozo ni. 

14Ataa so songo tere ti mbi ni aga na ala pasi mingi, ala zere mbi pepe, ala ke 
nga mbi pepe. Me ala yamba mbi, mo baa mo tene, mbi yeke mbeni ange ti 
Nzapa wala Jésus Christ. 

15Ando tere ti ala anzere ahon ndoni! Ti fadeso, nyen laa asi na ala, nyen? Biani, 
mbi lingbi ti tene tënë ti nzoni ye so ala sara, mbi tene: ala ye fade ti sara ye kue 
ndali ti mbi, tongana ayeke fade titene ala zi amboma ti le ti ala ti mu na mbi, ka 
ala sara ni! 

16So mbi tene taa-tënë na ala so, mbi ga fadeso wato ti ala awe? 

17Azo ni ayeke mu tere ti ala mingi na ala, azo ti Galasii, me tënë ti be ti ala ayeke 
nde; azo ni aye ti kangbi popo ti mbi na ala. Azo ni ayeke sara tongaso titene 
ala, azo ti Galasii amu tere ti ala kue gi na ala. 

18Biani, so ayeke nzoni mingi titene zo amu tere ti lo kue ti sara nzoni ye; ayeke 
nzoni lo sara ni na ngoi kue, me lo sara ni pepe gi na ndembe so mbi yeke na 
popo ti ala. 

19Amolenge ti mbi, tongana ti so mama ti ngo ayeke baa pasi na ndembe ti 
dungo ni, mbi nga, mbi yeke baa pasi ndali ti ala ngbii dutingo ti ala aga tongana 
ti Christ. 

20Mbi ye fade mingi ti duti nduru na tere ti ala, tongaso si mbi hinga lege ti tene 
tënë na ala. Me ti fadeso, mbi gi li ti mbi na ye so mbi lingbi ti sara na ala gbaa. 

Tapande ti Agar na Sara 

21Ala tene na mbi mbirimbiri, ala so aye ti kiri na gbe ti Ndia so: ala ma tënë so 
Ndia atene so pepe? 

22 Biani, a su na ya ti mbeti ti Ndia atene: Abraham ayeke na amolenge use; lo 
du oko na wali so ayeke ngbaa si lo du oko na wali so ayeke ngbaa pepe. 

23Molenge so lo du na wali so ayeke ngbaa, lo du lo na lege so azo kue ayeke du 
na ni, me molenge so lo du na wali so ayeke ngbaa pepe, lo du lo na lege ti zendo 
ti Nzapa. 

24Nda ti tënë so alinda mingi: awali use so ayeke tongana ambuki use. Oko ni 
ayeke mbuki so abaa gigi na ndö ti hoto ti Sinai; lo du amolenge ti lo so ayeke 
angbaa: Agar laa. 

25Agar ayeke hoto ti Sinai so ayeke na sese ti Arabii. Lo yeke tapande ti 
Jérusalem ti laso, ndali ti so lo na amolenge ti lo kue ayeke angbaa. 

26Me Jérusalem ti yayu ayeke na gbe ti ngbaa pepe; Jérusalem so laa ayeke 
mama ti e. 

27 Biani, Mbeti ti Nzapa atene: “Mo, wali so mo du pepe, ayeke nzoni mo duti na 
ngia! Mo so mo hinga songo ti dungo ni pepe, ayeke nzoni mo dekongo na ngia, 
ndali ti so wali so koli ake lo, lo yeke wara amolenge mingi ahon wali so angba 
na da ti koli!” 

28Ti ala, a-ita ti mbi, ala yeke amolenge so a du ala na lege ti zendo ti Nzapa 
tongana ti Isaac. 

29Ando, molenge so a du lo tongana ti so azo kue ayeke du na ni asara ngangu 
na molenge so a du lo na lege ti Yingo ti Nzapa. Laso, ye ni ayeke gi tongaso. 

30 Me tënë ti nyen laa Mbeti ti Nzapa atene? Mbeti ni atene: “Tumba wali so 
ayeke ngbaa so, lo na molenge ti lo kue! Biani, alingbi molenge ti wali so ayeke 
ngbaa so awara mosoro ti ya ti da legeoko pepe na molenge ti wali so ayeke 
ngbaa pepe so!” 

31Tongaso, a-ita, wali so ayeke ngbaa so, e yeke amolenge ti lo pepe, me e yeke 
amolenge ti wali so ayeke ngbaa pepe so. 

Galasii 5 

Christ azi e na gbe ti ngbaa awe 

1Christ azi e awe titene e sigigi na gbe ti ngbaa biani. Tongaso, ala luti ngangu! 
Ala yeda titene a kiri na ala na gbe ti ngbaa pepe! 

2Mbi Paul, mbi yeke tene na ala, mbi tene: tongana ala yeda titene zo afâ ala 
na ganza, andaa ye so Christ asara ndali ti ala aga senge senge. 

3Mbi kiri ti tene polele na zo so kue ayeda titene a fâ lo na ganza, mbi tene: 
alingbi lo sara ye alingbi na Ndia kue. 

4Ala azo so kue ayeke gi ti ga mbirimbiri na le ti Nzapa na lege ti Ndia, ala kangbi 
na Christ awe; lege ti nzoni be ti Nzapa akanga na ala awe. 

5Ti e, e yeke zia be ti e ti ku titene Nzapa wani asara si e ga mbirimbiri na le ti 
lo. Yingo ti Nzapa laa ayeke sara titene e yeke ku ye ni na lege ti mabe. 

6Biani, tongana zo aga oko na Jésus Christ, ataa zo ni afâ ganza wala lo fâ ganza 
pepe, so kota ye ni laa pepe! Kota ye ni ayeke titene zo aduti na mabe so ayeke 
sara titene lo ye amba ti lo. 

7Kozoni, ala to nda ti sara ye nzoni mingi! Zo wa laa akanga lege na ala si ake na 
ala ti sara ye alingbi na taa-tënë, zo wa? 

8Nzapa so airi ala, lo laa lo handa ala pepe ti sara ye so. 

9 Azo atene: “Gi kete mama ti mapa laa ayeke sara si mapa ni kue asuku.” 

10Ti mbi, mbi zia be ti mbi na ndö ti ala: na lege ti gango so e ga oko na Christ, 
mbi hinga so ala yeke mu ande mbeni lege nde pepe. Me zo so ayeke buba li ti 
ala, ataa lo yeke zo wa, fade Nzapa ayeke fâ ngbanga na li ti lo. 

11Ti mbi, a-ita, mbi ngba ti fa tënë na azo, mbi tene: “Alingbi ala fâ ganza?” 
Tongana mbi ngba fade ti sara ni, ngbanga ti nyen si azo ayeke sara ngangu na 
mbi? Tongana tënë ti ganza laa ayeke kota ye, tënë ti kuâ ti Christ na ndö ti keke 
ti kroa ayeke kiri ti so be ti zo tongana nyen? 

12Azo so ayeke buba li ti ala so, ayeke nzoni ala fâ gi ganza pepe, me ala 
ga ambaiwa ma! 

13Ala a-ita, Nzapa airi ala titene ala sigigi na gbe ti ngbaa. Gi ye oko, ayeke nzoni 
sigingo na gbe ti ngbaa ni aga mbeni ye titene ala luti na ndö ni ti sara aye 
alingbi na asioni nzara ti be ti ala pepe. Me na lege ti ndoye, ala sara kua na 
amba ti ala na popo ti ala. 

14 Biani, Ndia kue abongbi na ya ti tënë oko so: “Alingbi mo ye mba ti mo zo 
tongana ti so mo ye tere ti mo wani.” 

15Me tongana ala yeke sara ye tongana ti anyama, ala yeke suru tere ti ala si ala 
yeke te tere na popo ti ala, ala sara hange: tongaso pepe, ala yeke fâ tere ti ala 
kue! 

Ye ti Yingo ti Nzapa na ye ti be ti zo 

16Tënë so mbi ye ti tene na ala ayeke so: ala zia Yingo ti Nzapa afa lege na fini ti 
ala, tongaso si ala sara ye na lege ti asioni nzara ti be ti ala pepe. 

17 Biani, asioni nzara ti be ti zo ayeke tiri na aye so Yingo aye, aye so Yingo aye 
ayeke tiri na anzara ti be ti zo. Aye ti Yingo na anzara ti be ti zo ayeke ma tere 
pepe, so kue ayeke sara si ye so ala ye, ala lingbi ti sara ni pepe. 

18Me tongana Yingo ti Nzapa laa afa lege na ala, ala yeke na gbe ti Ndia mbeni 
pepe. 

19Aye so asioni nzara ti be ti zo ayeke sara ni si azo ahinga ni kue ayeke: gingo 
wali wala gingo koli kirikiri, sarango ye ti ndumba, sarango ye ti kamene, 

20vorongo anzapa nde, guengo na zo na gbe ti yoro, kengo zo, papa, kota be, 
ngonzo, gbugburungo tere ti gi na kota ndo, mungo mbage ti mbeni zo, kangbi, 

21sarango nzara ti ye ti zo, nyongo samba na tengo kobe butuma, na ambeni 
mara ti ye tongaso. Mbi tene tënë so na ala kozoni awe, mbi yeke kiri na ndö ni: 
azo ti sarango aye tongaso, Kodro-gbia ti Nzapa ayeke ga ti ala pepe. 

22Me ye so Yingo ti Nzapa ayeke du ayeke so: ndoye, ngia, siriri, kangango be, 
nzoni be, sarango nzoni na azo, mabe, 

23sarango ngangu na zo pepe nga na ngangu ti kanga nzara ti tere. Ndia ake aye 
tongaso pepe. 

24Azo ti Christ akanga na ndö ti keke ti kroa awe asioni nzara ti be ti ala so ayeke 
pusu ala ti sara aye kirikiri. 

25Yingo laa asara si e duti na fini, nilaa ayeke nzoni e mu lege na lo ti fa lege na 
fini ti e. 

26E sara kuru baba pepe! E gi yanga ti amba ti e pepe, e sara kota be na popo ti 
e pepe! 

Galasii 6 

E yo akungba ti amba ti e na popo ti e 

1Ala, a-ita so Yingo ti Nzapa ayeke fa lege na fini ti ala, tongana ala baa mbeni 
zo na sarango ye ti sioni, ayeke nzoni na wokongo be, ala kiri na zo ni na nzoni 
lege. Ita ti mbi, sara hange si mo nga, mbeni ye atara be ti mo pepe! 

2Ala yo kungba ti amba ti ala na popo ti ala: so lege ti sarango ye alingbi na ndia 
ti Christ laa. 

3Zo so ayeke gi senge zo si lo yeke baa tere ti lo tongana kota zo, andaa lo yeke 
handa tere ti lo wani! 

4Ayeke nzoni zo oko oko agbu li ti lo na ndö ti sarango ye ti lo wani. Titene lo 
gonda tere ti lo ndali ti mbeni ye, ayeke nzoni lo wara ye ni na ya ti fini ti lo 
wani, me lo haka sarango ye ti lo na ti mbeni zo pepe. 

5 Biani, fade zo oko oko ayeke kiri tënë na ndö ti ye so lo wani, lo sara. 

6Zo so mba ti lo ayeke fa na lo nda ti tënë ti Nzapa, alingbi lo mu mbage ti aye ti 
lo na zo so ayeke fa ye na lo. 

7 Ala handa tere ti ala pepe: zo ayeke he Nzapa pepe. Ye so zo alu, fade lo yeke 
ko lengo ni. 

8 Zo so alu ye ndali ti sioni nzara ti be ti lo, fade lo yeke ko lengo ti ye ti nzara ti 
be, so ti tene kuâ; me so zo alu ye ndali ti Yingo, fade lo yeke ko lengo ti ye ti 
Yingo, so ti tene fini so angba lakue lakue. 

9Be ti e awoko pepe na sarango nzoni ye, ndali ti so tongana ndembe ni alingbi 
si e ngba na lege ni, fade e yeke ko lengo ni. 

10Tongaso, na ya ti ngoi so angba na e, e sara nzoni na azo kue, mbirimbiri na 
azo so, e na ala e ga sewa oko na lege ti mabe. 

Tanga ti tënë na barango ndo 

11Fadeso, mbi laa mbi su mbeti so na maboko ti mbi wani, nilaa agere ti mbeti 
ni ayeke kota kota so. 

12Azo so ayeke gbu ala na ngangu titene ala fâ ganza so, aye gi titene a gonda 
ala ndali ti ye so zo ayeke baa tongana kota ye. Azo ni aye gi ye oko: ala yeke 
kpe titene azo asara ngangu na ala ndali ti keke ti kroa ti Christ. 

13Ataa so azo ni afâ ganza, ala yeke sara ye alingbi na Ndia pepe! Azo ni aye ti fâ 
ala na ganza ti wara lege ti gondango tere ndali ti ye so azo ni asara na tere ti 
ala, a-ita. 

14Ti mbi, mbi ye ti gonda tere ti mbi gi ndali ti keke ti kroa ti Kota Gbia ti e Jésus 
Christ. Na lege ti keke ti kroa ni, aye ti dunia so aga tongana ye so akui awe ndali 
ti mbi si mbi nga, mbi kui awe ndali ti aye ti dunia so. 

15Ndani laa, ataa zo afâ ganza wala lo fâ ganza pepe, so ayeke senge. Kota ye ni 
ayeke so Nzapa asara si e ga afini zo! 

16Mbi tene na azo so kue ayeke sara ye alingbi na ye so mbi fa so, mbi tene: siriri 
ti Nzapa na nzoni be ti lo aduti na ala, nga na azo so kue ayeke taa mara ti lo! 

17Ti fadeso, alingbi mbeni zo akiri aso li ti mbi pepe! Biani, apeko ti ka so ayeke 
na tere ti mbi afa atene, mbi yeke zo ti Jésus. 

18A-ita, ayeke nzoni Kota Gbia ti e Jésus Christ asara nzoni be na ala! Amen. 

Efeze 

Efeze 1 

Barango ndo 

1 Mbi Paul, mbi yeke watokua ti Jésus Christ na lege so be ti Nzapa aye; mbi 
tokua mbeti so na azo ti Nzapa so ayeke na gbata ti Efeze, ala so ama na be na 
Jésus Christ si ala ga oko na lo. 

2Ayeke nzoni Nzapa Babâ ti e na Kota Gbia Jésus Christ asara nzoni be na ala si 
amu na ala siriri. 

Anzoni ye so e wara na lege ti Christ 

3E gonda Nzapa, Babâ ti Kota Gbia ti e Jésus Christ! Lo mu na e anzoni ye ti Yingo 
so kue ayeke na yayu, na lege ti gango so e ga oko na Christ. 

4Kozo si dunia abaa gigi, Nzapa asoro e titene e ga azo ti lo na lege ti gango so e 
ga oko na Christ, tongaso si e ga azo so ayeke nde si ayeke nzoni kue, azo so na 
le ti lo, tënë ayeke na li ti ala pepe. Na lege ti ndoye ti lo, 

5Nzapa aleke na be ti lo kozoni ti sara si e ga amolenge ti lo na lege ti Jésus 
Christ. Na lege ti nzoni be ti lo, ye so lo ye ti sara laa. 

6Ayeke nzoni e sepela gonda ti Nzapa ndali ti anzoni ye so lo mu na e gbani 
gbani na nzoni be na lege ti molenge ti lo so lo ye lo mingi. 

7 Na lege ti gango so e ga oko na Christ, a zi e na ya ti sioni na lege ti mene ti lo; 
a zi nga asiokpari na li ti e na lege ti nzoni be ti lo so ahon ndoni. 

8Nzapa amu na e anzoni ye mingi na lege ti nzoni be ti lo; lo mu na e ndara na 
hingango ndo kue. 

9Ye so lo leke na be ti lo si angba na hondengo ni, lo sara si e hinga ni: so ti tene, 
ye so lo leke kozoni na lege ti nzoni be ti lo ti sara ni na lege ti Christ. 

10Lo leke na be ti lo titene, tongana lango ni alingbi awe, lo yeke bongbi ye kue 
ti yayu na ti sese na gbe ti makonzi oko so ayeke Christ. 

11Na lege ti gango so e ga oko na Christ, Nzapa asoro e kozoni titene e ga azo ti 
lo alingbi na ye so lo leke na be ti lo, lo sara ye so kue tongana ti so be ti lo aye. 

12Tongaso, e sepela gonda ti Nzapa, e so e yeke akozo zo ti zia be ti e ti ku Christ! 

13Na lege ti gango so ala ga oko na Christ, ala nga, ala ma taa-tënë so ayeke Nzoni 
Tënë si ayeke soo ala na kuâ; ala ma na be si Nzapa asara nzoroko na tere ti ala, 
nzoroko ni ayeke Yingo-Vuru so lo mu ando zendo ni. 

14Yingo so e wara afa atene, anzoni ye so Nzapa abata ndali ti e, e yeke wara ni 
kue na ndembe so a yeke zi e na ya ti sioni biani biani. Tongaso, ayeke nzoni e 
sepela gonda ti Nzapa! 

Paul asambela Nzapa 

15Mbi ma tënë ti mabe ti ala na ndö ti Kota Gbia Jésus nga na tënë ti ndoye ti ala 
ndali ti azo ti Nzapa kue. Ndani laa, ti londo na ndembe so mbi ma atënë so, 

16mbi yeke ngba ti mu singila lakue na Nzapa ndali ti ala si mbi yeke zia ala na 
ya ti asambela ti mbi. 

17Mbi hunda na Nzapa ti Kota Gbia ti e Jésus Christ, Babâ so ayeke na gonda, 
titene lo mu na ala Yingo ti ndara. Fade Yingo ni ayeke fa Nzapa na ala, tongaso 
si ala hinga lo nzoni. 

18Mbi hunda nga titene lumiere ti Nzapa aza na ya ti hingango ndo ti ala, 
tongaso si ala lingbi ti hinga ye so lo iri ala ngbanga ni si lo yeke leke ti ku na 
ala so. Tongaso, fade ala hinga atene, aye so lo bata ndali ti azo ti lo ayeke anzoni 
ye ahon ndoni, 

19ala hinga nga so lo yeke ngangu mingi, ngangu ti lo ayeke sara ye mingi na ya 
ti fini ti e, azo ti lo. Gi na ngangu so laa 

20 Nzapa azingo Christ na kuâ. So Jésus azingo na kuâ awe, Nzapa azia lo ti duti 
na tere ti lo kâ na yayu na mbage ti maboko ti lo ti koli. 

21 Kâ, Christ ayeke na ndö ti ayingo so ayeke na komandema, ala so ayeke na 
ngangu nga na ala so ayeke amakonzi. Lo yeke na ndö ti aye so kue e yeke ma 
iri ni na dunia ti laso nga na dunia so ayeke ga. 

22 Nzapa azia ye kue na gbe ti Christ; lo so lo yeke na ndö ti aye kue, lo zia lo 
kota makonzi na li ti Eglize. 

23 Eglize ayeke tere ti Christ; Christ asi singo na ya ni si Christ asi singo na ya ti 
aye kue, na ndo kue. 

 Efeze 2 

E zingo na kuâ awe si e yeke na fini 

1 Ando na le ti Nzapa, ala yeke azo so akui awe ndali ti asioni ye na asiokpari so 
ala sara. 

2Ala yeke sara ye ando tongana ti azo ti dunia so; ala yeke ma gi yanga ti 
makonzi ti asioni yingo so ayeke na popo ti nduzu na sese, yingo so laa ayeke 
sara kua na be ti azo so ake ti ma yanga ti Nzapa. 

3E nga kue, e yeke ando tongana ala: e yeke sara aye na lege ti asioni nzara ti be 
ti e, e yeke sara ye so be ti e aye na ye so anzere na be ti e. E nga, ngonzo ti Nzapa 
alingbi ti ti na li ti e tongana tanga ti azo kue ndali ti so a du e zo. 

4Me Nzapa abaa mawa ti e ahon ndoni, lo ye e mingi. 

5Ataa so na le ti Nzapa e yeke ando azo so akui awe ngbanga ti sioni ti e, lo kiri 
lo mu na e fini legeoko na Christ. Ndali ti nzoni be ti Nzapa si ala soo kuâ. 

6Na lege ti gango so e ga oko na Jésus Christ, Nzapa azingo e na kuâ legeoko na 
lo titene e na Christ e duti oko na yayu. 

7Lo sara nzoni ye so na e na lege ti Jésus Christ titene na ya ti angoi so kue ayeke 
ga, azo alingbi ti baa so nzoni be ti lo ahon ndoni. 

8Biani, ndali ti nzoni be ti Nzapa si ala soo kuâ, na lege ti mabe, mbeni ye so ala 
sara titene ala soo kuâ ndali ni ayeke daa pepe. Songo kuâ ayeke nzoni ye so lo 
mu na ala senge senge. 

9Songo kuâ ni aga na lege ti akua so ala sara pepe, tongaso si mbeni zo alingbi 
ti pika kate ti lo daa pepe. 

10Taa-tënë, Nzapa laa asara e; na gango so e ga oko na Jésus Christ, Nzapa aleke 
e titene e mu tere ti e kue ti sara anzoni ye so lo leke kozoni titene e sara. 

E ga oko na Christ 

11Azuife ayeke azo so afâ ganza; ganza ni ayeke ye so maboko ti zo laa asara, ala 
ye titene azo airi ala “aganza”. Ala so a du ala amara nde, ala yeke fâ ganza pepe 
si azuife ayeke iri ala “apopö.” Ayeke nzoni ala dabe ti ala na lege ti dutingo ti 
ala ti kozoni: 

12ando, ala yeke yongoro na Christ, mbeni ye ti ala oko so ala lingbi ti wara na 
popo ti azo ti Israel ayeke daa pepe. Nzapa asara si azo so lo mu zendo na ala, 
lo sara ambuki na ala; me ala azo ti amara nde, ala yeke na ya ti ambuki so pepe. 
Mbeni ye so ala lingbi ti zia be ti ala daa ti ku na dunia so ayeke daa pepe; ala 
hinga Nzapa pepe. 

13Ando, ala so ayeke yongoro na Nzapa, fadeso, na lege ti gango so ala ga oko na 
Christ, ala ga nduru na Nzapa, ngbanga ti so mene ti Christ atuku ndali ti ala. 

14Biani, Christ wani laa ayeke mu na e siriri, lo laa lo sara titene azuife na azo ti 
amara nde aga oko. Ando, kengo tere na popo ti e aga tongana mbeni gbagba so 
akangbi e, me na lege so lo ka tere ti lo na kuâ, gbagba ni akungbi awe. 

15 Ndia ti Moïse so atene na zo, atene: “Mo sara so, mo sara so!”, Christ amingo 
ni awe. Lo sara tongaso ti bongbi azuife na azo ti amara nde titene ala ga mara 
oko, na lege ti gango so ala use kue aga oko na lo; Christ asara so ti zia siriri na 
popo ti ala. 

16 Na lege ti kuâ so Christ akui na ndö ti keke ti kroa, lo sara si songo akiri na 
popo ti ala na Nzapa, amara use so aga tere oko. Na lege ti keke ti kroa, lo sara 
si kengo tere ahunzi. 

17 Lo ga ti fa Nzoni Tënë ti siriri na ala, azo ti amara nde so ayeke ando na 
yongoro ndo nga na ala so ayeke nduru. 

18Biani, ndali ti lo si e, azuife, na ala azo ti amara nde, e ga nduru na Nzapa Babâ, 
na lege ti oko Yingo-Vuru. 

19Tongaso, ala azo ti amara nde, ala yeke awande mbeni pepe, wala azo so aga 
gango pepe. Me fadeso, ala na azo ti Nzapa ayeke amolenge ti kodro oko, ala 
yeke azo ti sewa ti Nzapa. 

20Ala yeke da so Nzapa asara; gere ti da ni ayeke awatokua na awayanga-Nzapa 
si Jésus Christ wani ayeke ngangu têne ti gere ti da ni. 

21Lo laa lo sara si da ni kue aluti ngangu. Na lege ti lo laa da ni alondo na nduzu, 
aga da so a zia ni nde ndali ti Kota Gbia si ayeke nzoni kue. 

22Na lege ti gango so ala ga oko na lo, a mu ala na atanga ni kue ti sara na da so 
Yingo ti Nzapa wani ayeke duti daa. 

Efeze 3 

Kua so Paul asara na popo ti azo ti amara nde 

1Ndani laa mbi Paul, mbi yeke sambela Nzapa ngbanga ti ala. Mbi yeke na da ti 
kanga ndali ti Jésus Christ ngbanga ti ala, azo ti amara nde. 

2Ala hinga atene, Nzapa azia kua so na maboko ti mbi na lege ti nzoni be ti lo 
titene mbi sara ni ndali ti ala. 

3Ye so angba na hondengo ni, lo sara si mbi hinga ni; mbi su nduru tënë na ndö 
ni na li ni kâ kete awe. 

4 Tongana ala diko mbeti so, fade ala lingbi ti hinga biani atene, mbi hinga nda 
ti tënë ti Christ so angba na hondengo ni. 

5Na ya ti angoi so ahon, Nzapa afa tënë ni na azo pepe; me fadeso, na lege ti 
Yingo ti lo, lo fa tënë ni na awatokua ti lo nga na awayanga-Nzapa so lo zia ala 
nde ndali ti lo. 

6Tënë ni ayeke so: na lege ti Nzoni Tënë, azo ti amara nde awara anzoni ye ti 
Nzapa legeoko na azuife; ala na azuife ayeke na ya ti tere oko. Na lege ti gango 
so ala ga oko na Jésus Christ, ala kue ayeke ku oko ye so Nzapa amu zendo ni. 

7Na lege ti nzoni be ti Nzapa, lo sara si mbi ga zo ti kua ti fango Nzoni Tënë. 
Nzapa asara ye so na lege ti ngangu ti lo. 

8 Na popo ti azo ti Nzapa kue, mbi laa mbi yeke kete zo ahon atanga ni kue, me 
Nzapa amu na mbi lege ti fa Nzoni Tënë na azo ti amara nde, so ti tene gba ti 
anzoni ye ti Christ so zo agi li ti lo na nda ni gbaa. 

9 Lo mu nga na mbi lege ti fa polele na azo kue lege so Nzapa ayeke sara titene 
aye so lo leke na hondengo ni ayeke si ande. Aye ni so, Nzapa so asara ye kue, 
lo honde tënë ni na be ti lo na ngoi kue. 

10Me fadeso, lo fa ye ni na lege ti Eglize titene ayingo so ayeke na nduzu si ayeke 
na komandema ahinga atënë ti ndara nde nde kue ti Nzapa. 

11Nzapa asara ye ni alingbi gi na ye so lo leke ando na be ti lo si ayeke lakue 
lakue; lo sara ni awe na lege ti Kota Gbia ti e Jésus Christ. 

12Na lege so e ga oko na Jésus Christ si e ma na be na lo, e lingbi ti ga nduru na 
Nzapa na mbeto pepe. 

13Tongaso, mbi hunda na ala: be ti ala awoko pepe ndali ti apasi so mbi yeke 
baa ndali ti ala; apasi ni ayeke ndali ti nzoni ti ala. 

Yengo so Christ aye na azo 

14Ndani laa mbi kuku na gbe ti Nzapa Babâ, 

15lo so lo mu iri na aye so kue ayeke na fini na yayu nga na ndö ti sese. 

16Mbi hunda na lo titene lo mu ngangu na ala na lege ti Yingo ti lo alingbi na 
gonda ti lo so ayeke kota ahon ndoni, tongaso si be ti ala awara ngangu. 

17Mbi hunda titene Christ aduti na be ti ala na lege ti mabe! Ayeke nzoni sarango 
ye ti ala kue aluti na ndö ti ndoye tongana ti so gere ti keke ali sese wala tongana 
ti so da aluti ngangu na ndö ti gere ni. 

18Tongaso, fade ala na tanga ti azo ti Nzapa kue alingbi ti hinga ndoye ti Christ 
so ayeke kota ahon ndoni, zo alingbi ti haka ni pepe. 

19Fade ala yeke hinga ndoye ti Christ so ahon ngangu ti hingango ndo ti zo. 
Tongaso, fade ala yeke si singo na aye kue kue kue ti Nzapa. 

20Nzapa alingbi ti sara na e ye ahon ye so kue e yeke hunda na lo wala ye so kue 
e yeke gbu li ti e daa! Lo yeke sara ni na lege ti ngangu ti lo wani so ayeke na ya 
ti e. 

21Ayeke nzoni azo so aga oko na Jésus Christ agonda lo na ya ti Eglize; azo ti 
ngoi kue agonda lo kpu na kpu! Amen. 

Efeze 4 

Tere ti Christ ayeke gi oko 

1Tongaso, mbi so mbi yeke na da ti kanga ndali ti kua ti Kota Gbia, mbi hunda 
na ala mingi titene sarango ye ti ala alingbi na iringo so lani Nzapa airi ala. 

2 Ala baa tere ti ala tongana akota zo pepe, ala sara ye na amba ti ala na ngangu 
pepe, ala kanga be ti ala. Na lege ti ndoye, ala kanga be ti ala na amba ti ala. 

3Yingo-Vuru asara si ala ga oko; ala gi lege ngangu ti ngba na beoko na lege ti 
dutingo na siriri na popo ti ala. 

4 E kue, e yeke gi tere oko si Yingo ayeke nga gi oko; legeoko nga, gi ye oko laa 
Nzapa airi ala titene ala zia be ti ala ti ku ni. 

5Kota Gbia ayeke gi oko, mabe ayeke gi oko, bateme ayeke gi oko. 

6Nzapa ayeke gi oko, lo yeke Babâ ti azo kue, lo yeke gbia na ndö ti azo kue, lo 
yeke sara kua na lege ti azo kue, lo yeke duti na ya ti azo kue. 

7Me e kue, e wara amatabisi; Jésus Christ laa akangbi amatabisi ni na zo oko oko 
kue alingbi na nzoni be ti lo. 

8 Mbeti ti Nzapa atene: “So lo ga ti gue yongoro kâ na nduzu, lo mu azo so lo gbu 
ala na ngbaa, lo gue na ala; lo mu aye senge senge na azo.” 

9“Lo gue na nduzu”; nda ti tënë so aye ti tene nyen? Nda ni atene: lo zu kozoni 
na sese, so ti tene lo li na gbe ti sese yongoro kâ. 

10Lo so lo zu na sese, gi lo laa lo ma yongoro na peko ti anduzu kâ titene lo mu 
ya ti dunia kue. 

11 Lo laa lo mu amatabisi na azo; lo mu lege na ambeni ti ga awatokua, wala 
awayanga-Nzapa, wala azo ti fango Nzoni Tënë, wala azo ti batango azo ti Eglize 
wala awafango-ye. 

12Lo sara tongaso titene azo ti Nzapa aga azo so alingbi ti sara kua si Eglize so 
ayeke tere ti Christ amai, 

13ngbii e kue, e ga oko na lege ti mabe nga na lege ti hingango Molenge ti Nzapa. 
Tongaso, fade e yeke ga akangba na lege ti mabe si fini ti e kue ayeke ga tongana 
ti Christ. 

14Fade e yeke kiri ti duti tongana akete molenge pepe so mapo ti atënë nde nde 
ayingi ala, so pupu ti azo ti mvene nga na fango ye ti ala na lege ti mayere ahon 
na ala kirikiri tongana ngo na le ti ngu. 

15Me tongana e yeke tene taa-tënë na lege ti ndoye, fade e yeke kono na ya ti 
aye kue ngbii e ga tongana Christ so ayeke li ti Eglize. 

16 Na lege ti lo laa ambage ti tere nde nde abongbi si aga tere oko tongana ti so 
akamba ti tere atengbi si aga tere oko. Tongana ambage ti tere ni oko oko kue 
asara kua ti ala nzoni, tere ni kue ayeke kono si ayeke leke tere ti lo na lege ti 
ndoye. 

Fini dutingo ti zo ti Christ 

17Tongaso, na iri ti Kota Gbia, mbi yeke tene tënë so biani na ala: ala kiri asara 
ye tongana ti azo ti amara nde pepe, ngbanga ti so atënë ti be ti azo ti amara nde 
ayeke buba ye. 

18Hingango ndo ti ala ayeke na ya ti vukongo ndo; fini so Nzapa ayeke mu na zo, 
ala wara ni pepe, ngbanga ti so be ti ala akpengba si ala hinga ndo pepe. 

19Ala hinga popo ti sioni na nzoni pepe, nilaa ala mu tere ti ala ti sara gi aye ti 
ndumba si ala yeke hon gi hongo na peko ti asioni ye, kamene asara ala oko 
pepe. 

20Ti ala, ye so a fa na ala na ndö ti Christ laa pepe! 

21Mbi hinga biani so ala ma atënë kue na ndö ti lo si ndali ti so ala yeke azo ti lo, 
a fa na ala taa-tënë so ayeke na Jésus. 

22 Tongaso, alingbi ala zia ngbene lege ti dutingo ti ala. Ando, anzara ti be ti ala 
ayeke handa ala si ayeke buba ala. Alingbi ala zia ngbene dutingo ti ala ti zo 
tongana ti so zo ayeke zi gbagba bongo na tere ti lo. 

23Alingbi ala zia lege titene be ti ala na yingo ti ala aga fini ni. 

24 Tongana ti so zo ayeke yu fini bongo, ala ga afini zo so a sara ala tongana ti so 
be ti Nzapa aye; lo ye titene taa-tënë asara si ala ga mbirimbiri, ala ga nde si ala 
ga nzoni kue. 

25 Ndani laa, ala zia lege ti tenengo mvene! Zo oko oko atene taa-tënë na mba ti 
lo, ngbanga ti so e oko oko kue, e yeke gi na ya ti tere oko. 

26 Tongana ala sara ngonzo, ala sara hange si ala sara siokpari pepe; ala bata 
ngonzo na be ti ala ngbii asi na lakui pepe. 

27Ala zia ndo na Zabolo ti hon ndö ti ala pepe. 

28Zo so lani ayeke zo ti nzi, lo kiri lo nzi pepe; me ayeke nzoni lo mu tere ti lo ti 
sara kua na maboko ti lo wani na legeni si lo wara ye ti mu maboko na azo ti 
mawa. 

29Alingbi sioni tënë oko asigigi na yanga ti ala pepe. Me tongana lege ayeke daa, 
ala tene gi nzoni tënë so alingbi ti mu lege na amba ti ala ti kpengba si asara 
nzoni na azo so ayeke ma ala. 

30 Ala mu vundu na Yingo-Vuru pepe. Yingo-Vuru ayeke tongana nzoroko so 
Nzapa azia na tere ti ala ti fa so ala yeke ti lo. Na lege ti Yingo-Vuru, Nzapa akiri 
afa so mbeni lâ, fade lo yeke zi ala na ya ti siokpari biani biani. 

31Batango zo na be, songo be, ngonzo, dekongo na li ti zo, zongango zo, sarango 
sioni na zo, alingbi aye tongaso ayeke na popo ti ala mbeni pepe. 

32 Ala sara nzoni na popo ti ala, ala baa mawa ti amba ti ala; ala zi tënë na li ti 
amba ti ala na popo ti ala tongana ti so Nzapa azi tënë na li ti ala, ngbanga ti 
gango so ala ga oko na Christ. 

Efeze 5 

Dutingo ti zo so ayeke na ya ti lumiere 

1 Ala yeke amolenge so Nzapa aye ala mingi. Tongaso, ayeke nzoni ala sara ye 
tongana lo. 

2 Ala sara ye na lege ti yengo tere tongana ti so Christ aye e si lo mu tere ti lo 
wani na Nzapa ndali ti e tongana sandaga so fion ni afun nzoni si anzere na be 
ti Nzapa. 

3Ala yeke azo so ayeke nde si ayeke nzoni kue. Tongaso, sarango ye ti ndumba, 
sarango aye ti kamene nde nde wala kota nzara ti warango ye, akpa titene a ma 
tënë ti aye tongaso na popo ti ala pepe. 

4Asioni tënë, abuba tënë na atënë na ndö ti sarango ye ti kamene asigigi na 
yanga ti ala pepe. Me ala mu gi singila na Nzapa. 

5Alingbi ala hinga nzoni atene, azo ti sarango ye ti ndumba, azo ti sarango ye ti 
kamene nga na azo so kota nzara ti warango ye ayeke na be ti ala, Kodro-gbia 
ti Christ na ti Nzapa ayeke ga ti ala pepe. – Andaa sarango kota nzara ti warango 
ye ayeke mbeni lege ti vorongo anzapa nde. – 

6Ala zia mbeni zo ahanda ala na asenge senge tënë pepe. Asioni ye tongaso 
asara si ngonzo ti Nzapa ayeke ga na ndö ti azo so ake yanga ti lo. 

7Tongaso, ala yoro tere ti ala na ya ti sarango ye ti azo tongaso pepe. 

8 Ando, ala yeke na ya ti vukongo ndo. Ndali ti so ala ga oko na Kota Gbia, fadeso 
ala yeke na ya ti lumiere. Ayeke nzoni sarango ye ti ala ayeke tongana ti azo so 
ayeke na ya ti lumiere. 

9Lumiere ni asara si zo aduti na nzoni be, lo yeke sara ye mbirimbiri si lo yeke 
tene taa-tënë. 

10Ala gi lege ti hinga ye so anzere na be ti Kota Gbia. 

11 Aye so azo ayeke sara na ya ti vukongo ndo ayeke sara nzoni na zo oko pepe. 
Ala azo ti Nzapa, ala yoro tere ti ala na ya ni pepe, me ala sigigi na nda ti aye ni. 

12Biani, kamene ayeke gbu zo ti tene tënë ti aye so azo ni ayeke sara na 
hondengo ni so. 

13Me tongana a sigigi na nda ti aye ni kue, fade nda ni kue ayeke sigigi polele, 

14ngbanga ti so ye so a fa ni na gigi polele aga ye so ayeke na ya ti lumiere. Ndani 
laa, a tene: “Mo zingo, mo so mo yeke lango. Mo londo na popo ti akuâ, fade 
Christ aza lumiere ti lo na ndö ti mo.” 

15Ala sara hange na lege ti dutingo ti ala. Ala duti tongana abuba zo pepe, me 
tongana azo ti ndara. 

16Ala zia ngoi ti ala ahon senge senge pepe, ngbanga ti so alango so e yeke daa 
so ayeke sioni. 

17Ndani laa, ala duti tongana abuba zo pepe, me ala gi lege ti hinga ye so Kota 
Gbia aye. 

18Ala nyon samba ahon ndö ti ala pepe: nyongo samba ahon ndoni ayeke buba 
gigi ti ala; me ala zia lege na Yingo-Vuru ti si ala singo. 

19 Tongana ala bongbi, ala he abia ti Mbeti ti Nzapa, abia ti gondango Nzapa na 
abia so Yingo ayeke mu na ala. Ala he abia si ala sepela Kota Gbia na be ti ala 
kue. 

20Ala mu singila lakue na Nzapa Babâ ndali ti aye kue, na iri ti Kota Gbia ti e 
Jésus Christ. 

Awali na akoli ti ala 

21Ala ma yanga na popo ti ala ndali ti mbeto ti Christ so ayeke na be ti ala. 

22 Awali, ala ma yanga ti akoli ti ala tongana ti so ala yeke ma yanga ti Kota Gbia, 

23ngbanga ti so koli ayeke na li ti wali ti lo tongana ti so Christ ayeke na li 
ti Eglize. Christ wani laa ayeke Wasongo Eglize so ayeke tere ti lo. 

24Ndani laa, alingbi awali ama yanga ti akoli ti ala na ya ti aye kue, tongana ti so 
Eglize ayeke ma yanga ti Christ. 

25 Akoli, ala ye awali ti ala tongana ti so Christ aye Eglize si lo ka tere ti lo ndali 
ti Eglize ni. 

26Lo sara tongaso titene Eglize ni aga nde si aga nzoni kue. Titene Eglize ni 
avuru tarara, lo sukula ni na ngu nga na lege ti tënë ti lo, 

27ngbanga ti so lo ye si Eglize ni aluti na le ti lo, pendere, sarate ayeke daa pepe, 
le ti lo akpa ti mbakoro pepe, mbeni sioni ye oko ayeke daa pepe. Lo ye si Eglize 
ni aduti nde si aduti nzoni kue, tënë ayeke na li ti lo pepe. 

28Alingbi akoli nga aye awali ti ala tongana ti so ala ye tere ti ala wani. Zo so aye 
wali ti lo, andaa lo ye tere ti lo wani. 

29Biani, zo ade ti ke tere ti lo wani laoko pepe; me lo yeke te kobe ti bata na tere 
ti lo nzoni, tongana ti so Christ ayeke bata Eglize ti lo. 

30Andaa e yeke ambage ti tere ti lo. 

31 Mbeti ti Nzapa atene: “Ndani laa, fade koli ayeke londo na gbe ti babâ na 
mama ti lo ti bongbi oko na wali ti lo si ala use kue ayeke ga gi tere oko.” 

32Tënë so ayeke kota mingi, azo alingbi ti hinga nda ni kue pepe. Tënë so mbi 
yeke tene so ayeke tënë ti Christ na Eglize, 

33me tënë ni ayeke nga ti ala azo ti Nzapa: ayeke nzoni koli oko oko aye wali ti 
lo tongana ti so lo ye tere ti lo wani si wali oko oko akpe koli ti lo. 

Efeze 6 

Amolenge na ababâ na amama ti ala 

1 Amolenge, ye so Kota Gbia aye ayeke titene ala ma yanga ti ababâ na amama 
ti ala; so sarango ye ti mbirimbiri laa. 

2“Alingbi mo ne babâ na mama ti mo”; kozo tënë ti ndia so zendo ayeke daa laa. 

3 “Tongaso, fade mo yeke duti nzoni si gigi ti mo ayo na ndö ti sese so.” 

4Ala ababâ na amama, ala sara ye ti zia ngonzo na be ti amolenge ti ala pepe. Me 
ala bata amolenge ni nzoni, ala fa lege na ala si ala mu na ala wango so alingbi 
na tënë ti Kota Gbia. 

Angbaa na awa ti ala 

5 Angbaa, ala ma yanga ti awa ti ala ti ndö ti sese so tongana ti so ala yeke ma 
yanga ti Christ so. Ala kpe awa ti ala, ala sara mbeto ti awa ti ala si ala sara kua 
ti awa ti ala ni na be ti ala oko. 

6Ala sara kua ni gi ndali ti le ti awa ti ala pepe, mo baa mo tene, ala yeke gi ti ga 
nzoni na le ti azo; me ala sara kua ni tongana angbaa ti Christ so amu be ti ala 
kue ti sara ye so be ti Nzapa aye. 

7Ala sara kua ti ala na nzerengo be, tongana ti so ala yeke sara kua ti Kota Gbia 
so; ala baa kua ni tongana kua ti zo pepe. 

8Ayeke nzoni ala hinga atene, tongana mbeni zo asara nzoni kua, fade Kota Gbia 
ayeke futa lo, ataa zo ni ayeke ngbaa wala lo yeke ngbaa pepe. 

9 Ala awa ti angbaa, ala sara nga tongaso na angbaa ti ala; ala zia ti suku na ala. 
Ayeke nzoni ala hinga atene, ala na angbaa ti ala kue, ala yeke amolenge ti Kota 
Gbia so ayeke na yayu; lo yeke mu mbage ti mbeni zo pepe. 

Aye ti bira ti azo ti Nzapa 

10Ti hunzi na ni, ala kpengba na lege ti kota ngangu ti Kota Gbia, ngbanga ti so 
ala ga oko na lo. 

11Ala mu aye ti bira ti Nzapa kue, ala yu ni titene ala luti ngangu ti ke aye ti 
mayere ti Zabolo. 

12Biani, e yeke tiri bira ni na azo pepe, me na ayingo so ayeke na komandema, 
ala so ayeke na ngangu na ndö ti dunia so ayeke na ya ti vukongo ndo, so ti tene 
asioni yingo so ayeke na le ti nduzu. 

13Ndani laa, ala mu aye ti bira ti Nzapa kue. Tongaso, na ya ti sioni ngoi, ala 
lingbi ti luti nganganga na le ti wato, ala kiri na peko pepe, me ala tiri bira ni 
ngbii asi na ndani. 

14 Ala luti na nduzu! Ala kanga taa-tënë tongana kamba ti ndö ti bongo ti ala; ala 
yu sarango ye ti mbirimbiri tongana kazaka ti wen; 

15 ala yu nzara ti fango Nzoni Tënë ti siriri tongana ti so zo ayeke yu poro ti hon 
na ndo kue. 

16Lakue, ala mu mabe tongana vala ti ala: na lege ni si ala lingbi ti kinda ale ti 
kokora ti wâ so Sioni wato ayeke tokua na ndö ti ala. 

17 Ala mu songo so Nzapa asoo ala tongana kpoto ti wen ti batango na li ti ala. 
Ala mu nga tënë ti Nzapa tongana yongoro zeme so Yingo amu na ala. 

18Na ya ti aye so kue, ala sambela Nzapa titene lo mu na ala maboko; ala 
sambela na ngoi kue na lege ti Yingo. Ndani laa, le ti ala akpengba, ala sambela 
ndali ti azo ti Nzapa kue, ala ngba daa lakue. 

19Ala sambela nga ndali ti mbi titene Nzapa azia tënë ti lo na yanga ti mbi si mbi 
fa Nzoni Tënë na azo na mbeto pepe; Nzoni Tënë so angba fade na hondengo ni. 

20Ataa so mbi yeke na da ti kanga, mbi yeke sara kua ti lembe ndali ti Nzoni 
Tënë. Ala sambela si mbi lingbi ti fa tënë ni na legeni, na mbeto pepe. 

Barango ndo ti ndani 

21 Mbi ye si ala nga, ala hinga asango na ndö ti mbi nga na ndö ti aye so mbi yeke 
sara. Tishike, ita ti e so mbi ye lo mingi si lo yeke sara kua ti Kota Gbia na legeni, 
fade lo yeke fa na ala atënë so kue. 

22Mbi tokua lo na ala gi titene lo tene tënë ti dutingo ti e na ala si lo mu nga 
ngangu na be ti ala. 

23Ayeke nzoni Nzapa Babâ, na Kota Gbia Jésus Christ amu na a-ita siriri, ndoye 
na mabe! 

24Ayeke nzoni Nzapa asara nzoni be na azo so kue aye Kota Gbia ti e Jésus Christ 
si ala ngba lakue ti ye lo! 

Filipe 

Filipe 1 

Barango ndo 

1 Mbi Paul, mbi na Timothée, so e yeke azo ti kua ti Jésus Christ laa e tokua mbeti 
so na azo ti Nzapa so aga oko na Jésus Christ si ala yeke na gbata ti Filipe. E 
tokua nga mbeti so na azo so ayeke na li ti Eglize, ala na adiakre. 

2Ayeke nzoni Nzapa Babâ ti e, lo na Kota Gbia Jésus Christ asara nzoni be na ala 
si amu na ala siriri! 

Paul asambela ndali ti azo ti Eglize ti Filipe 

3Lakue tongana be ti mbi ati na ndö ti ala, mbi yeke mu singila na Nzapa ti mbi. 

4Lakue tongana mbi yeke sambela ndali ti ala kue, mbi yeke sambela na ngia na 
be ti mbi, 

5 ndali ti so ala mu na mbi maboko, ti londo na lango so mbi to nda ti fango Nzoni 
Tënë ngbii asi fadeso. 

6 Mbi hinga biani mbi tene, Nzapa so ato nda ti sara nzoni kua na ya ti fini ti ala, 
fade lo yeke sara ni ngbii ahunzi na lango ti kiringo ti Jésus Christ. 

7So ayeke na legeni titene be ti mbi angba na ndö ti ala, ngbanga ti so tënë ti ala 
agbu be ti mbi mingi. Biani, ala kue awara nga aye so Nzapa amu na mbi na lege 
ti nzoni be ti lo, ataa fadeso mbi yeke na da ti kanga, wala na ngoi so mbi yeke 
lani na da ti kanga pepe si mbi yeke gbu koko ti Nzoni Tënë titene azo ama na 
be na ni na be ti ala kue. 

8Na le ti Nzapa, mbi ye ala kue na be ti mbi oko tongana ti so Jésus Christ aye na 
ala. 

9Mbi yeke sambela titene ndoye so ala yeke na ni akiri ague gi na nduzu na 
nduzu, tongaso si le ti ala azi si ala hinga nga ye mbirimbiri; 

10tongaso si ala hinga ye so ayeke nzoni ahon atanga ni. Tongaso, fade ala yeke 
ga nzoni kue si na lango ti kiringo ti Christ, mbeni tënë ayeke na li ti ala pepe. 

11Fade sarango ye ti mbirimbiri so alondo na Jésus Christ ayeke si singo na ya 
ti fini ti ala; na lege so laa ala yeke gonda Nzapa si ala yeke sepela lo. 

Taa fini ayeke Christ 

12A-ita, mbi ye titene ala hinga atene, ye so asi na mbi, asara si Nzoni Tënë ague 
gi guengo na dawa. 

13 Aturugu ti yangbo ti gbia kue, na azo so kue ayeke ge so ahinga atene, a kanga 
mbi ndali ti Christ. 

14Mingi ti a-ita so abaa mbi na da ti kanga, be ti ala akiri awara ngangu ti zia be 
ti ala na ndö ti Kota Gbia. Tongaso, ala yeke fa tënë ti Nzapa na mbeto pepe, ala 
kiri asara ni ahon ti kozoni. 

15Mbi hinga so ambeni zo ayeke fa tënë ti Christ gi na kota be wala ti gi na yanga 
ti mbi; me ambeni ayeke fa tënë ni na nzoni be. 

16Ala so ayeke fa tënë ni na nzoni be, ngbanga ti so ala ye mbi si ala hinga atene, 
Nzapa laa amu mbi titene mbi gbu koko ti Nzoni Tënë. 

17Ambeni ayeke fa tënë ni gi ti gi na kota ndo, be ti ala ayeke sioni; ala tene na 
be ti ala atene, ala yeke sara si pasi ti mbi akiri ahon ndoni na da ti kanga. 

18Me so ayeke senge! Ataa ala fa tënë ni na sioni be, wala na nzoni be, kota ye ni 
ayeke so, ala yeke fa tënë ti Christ! Ndani laa be ti mbi ayeke na ngia! Fade be ti 
mbi ayeke ngba ti duti na ngia. 

19Biani, mbi hinga: fade ye so kue ayeke sara titene mbi soo kuâ ndali ti sambela 
ti ala nga ndali ti maboko so Yingo ti Jésus Christ ayeke mu na mbi. 

20Ndali ti ye so mbi yeke ku si mbi zia be ti mbi ti ku ni, kamene ayeke gbu ande 
mbi pepe. Me ti londo laso ngbii asi na tanga ti alango kue, ataa mbi kui wala 
mbi ngba na fini, mbi hinga biani na be ti mbi, mbi tene, dutingo ti mbi ayeke fa 
ande na azo so Christ ayeke kota mingi. 

21Ti mbi, taa fini ayeke Christ si na le ti mbi, kuâ ayeke lege ti warango ye! 

22Me tongana ngbango ti mbi na fini na sese so alingbi ti mu na mbi lege ti sara 
mbeni kua so zo alingbi ti wara ye na peko ni, mbi hinga ye so mbi lingbi ti soro 
ni pepe. 

23Be ti mbi ayeke use use: mbi yeke na nzara ti gue ti duti na tere ti Christ, so 
laa ayeke nzoni ahon ye kue. 

24Me ngbango ti mbi na fini na sese so ayeke sara ande nzoni mingi na ala. 

25Mbi hinga biani na be ti mbi so fade mbi yeke ngba na fini, mbi yeke duti 
nduru na tere ti ala kue ti mu maboko na ala si kua ti ala ague na nduzu, ala duti 
na mabe na ngia na be ti ala. 

26Tongaso, na ngoi so mbi yeke kiri ande na tere ti ala, tere ti ala ayeke nzere 
mingi ndali ti mbi na lege ti gango so ala ga oko na Jésus Christ. 

27Gi ye oko, ayeke nzoni lege ti dutingo ti ala alingbi na ti so Nzoni Tënë ti Christ 
afa. Tongaso, ataa mbi ga, mbi baa ala, ataa mbi ga pepe, me mbi ma atënë ti ala, 
fade mbi yeke hinga, mbi tene, ala ngba ti luti nganganga, tënë ti be ti ala kue 
ayeke gi oko si ala bongbi oko ti tiri ndali ti mabe so aga na lege ti Nzoni Tënë. 

28Ala mu lege na awato ti ala ti zia mbeto na be ti ala oko pepe. So laa ayeke fa 
atene, lege ti awato ti ala ni ayeke gue na ala na kuâ; me ti ala, azo ti Filipe, ye 

ni ayeke ga ande ye ti songo ala na kuâ, ngbanga ti so Nzapa laa asara titene ala 
soo kuâ. 

29Nzapa asara nzoni be na ala gi titene ala ma na be na Christ pepe, me ti baa 
nga pasi ndali ti lo. 

30 Ala nga atiri gi mara ti bira so ala baa ando mbi na tiringo ni si ala ma a tene, 
mbi ngba ti tiri ni so. 

Filipe 2 

Christ asara tere ti lo kete, ataa so lo yeke Nzapa 

1Gango so ala ga oko na Christ asara si ala kpengba. Ndoye ti lo asara si be ti ala 
awara ngangu, ala yeke na beoko na Yingo, ala ye tere si ala yeke sara nzoni be 
na azo. 

2Tongaso, mbi hunda na ala titene ala sara si be ti mbi aduti na ngia ahon ndoni 
na lege ti dutingo ti ala: ala ma tere, ala ye tere, ala duti na beoko si tënë ti be ti 
ala ague gi oko. 

3Ala sara ye na gbugburungo tere ti gi na kota ndo pepe, ala sara nga ye na lege 
ti kuru baba pepe. Me ala baa tere ti ala tongana akete zo, ala baa amba ti ala 
tongana azo so ayeke kota ahon ala. 

4Ayeke nzoni zo oko oko asara ye ndali ti nzoni ti lo wani pepe, me lo sara ye 
ndali ti nzoni ti amba ti lo. 

5Ayeke nzoni sarango ye na popo ti ala alingbi na ti azo so aga oko na Jésus 
Christ. 

6Lo so lo yeke lakue lakue legeoko na Nzapa, na le ti lo, dutingo legeoko na 
Nzapa ayeke mbeni ye ti gbu na ngangu pepe. 

7 Me lo zia aye so kue lo yeke na ni, lo sara tere ti lo tongana zo ti kua, lo ga 
legeoko na azo kue; na bango lo, dutingo ti lo alingbi na ti zo. 

8Lo sara tere ti lo kete, lo ga zo ti mango yanga ti Nzapa ngbii asi na kuâ, kuâ ti 
ndö ti keke ti kroa. 

9Ndani laa, Nzapa amu lo na nduzu, azia lo na kota ndo, amu na lo iri so ayeke 
kota ahon a-iri kue. 

10Tongaso, ala so ayeke na yayu, ala so ayeke na sese, ala so ayeke na gbe ti sese 
akuku na likunu ti ala ti gonda iri ti Jésus 

11 si ala kue atene na yanga ti ala, atene: Jésus Christ ayeke Kota Gbia si ala 
gonda Nzapa Babâ. 

Ayeke nzoni ala za tongana wâ na dunia so 

12Tongaso, a-ita ti mbi so mbi ye ala mingi, ala so ayeke ma yanga ti Nzapa lakue 
so, ayeke nzoni ala ma yanga ti lo gi ndali ti le ti mbi pepe. Me so mbi yeke na 
tere ti ala pepe, fadeso ayeke kota ye mingi titene ala ngba ti ma yanga ti lo. Ala 
sara kua na mbeto, na dongo tere si ala soo kuâ. 

13Biani, Nzapa laa ayeke zia nzara ti sarango ye na be ti ala si lo yeke mu na ala 
lege ti sarango ni alingbi na ye so lo leke na be ti lo. 

14Aye so kue ala yeke sara, ala sara ni na dikongo tënë na gbe ti go ti ala pepe 
wala na papa pepe. 

15 Tongaso, fade ala yeke duti azo so tënë ayeke na li ti ala pepe, azo so ayeke 
nzoni kue, amolenge ti Nzapa so ayeke sioni pepe na popo ti azo ti fadeso so 
ayeke sioni si ayeke sara kirikiri. Na popo ti azo ni, ala yeke duti tongana wâ so 
ayeke za na dunia so. 

16Ala laa ayeke fa tënë so ayeke mu fini na zo. Tongaso, na lango ti kiringo ti 
Christ, fade tere ti mbi ayeke nzere ndali ti ala, ngbanga ti so akua ti mbi na pasi 
ti mbi, peko ni ayeke senge pepe! 

17 Mabe ti ala asara si ala yeke mu sandaga na Nzapa. Mbi hinga pepe, tongana 
a fâ mbi si mene ti mbi atuku, fade ayeke ga tongana sandaga na ndö ti so ala 
yeke mu. Tongana ye ni ayeke tongaso, be ti mbi ayeke nzere si mbi na ala kue, 
e yeke na ngia. 

18Ala nga, be ti ala anzere si ala duti na ngia legeoko na mbi! 

Timothée na Epafrodite 

19Mbi zia be ti mbi na ndö ti Kota Gbia Jésus titene lo mu na mbi lege ti tokua 
Timothée na ala na ya ti alango so ayeke ga. Tongaso, na lege ti asango ti ala so 
mbi yeke ma na yanga ti lo, be ti mbi awara ngangu. 

20Gi lo oko laa tënë ti be ti lo ayeke tongana ti ti mbi si tënë ti ala agbu be ti lo 
mingi. 

21Atanga ti azo ni kue ayeke gi gi nzoni ti ala wani; ala yeke gi nzoni ti Jésus 
Christ pepe. 

22Ala wani ahinga anzoni ye so Timothée asara awe: lo sara kua ndali ti Nzoni 
Tënë na tere ti mbi, tongana ti so molenge ayeke sara kua na tere ti babâ ti lo. 

23Tongana mbi baa nda ti tënë ti mbi nzoni awe, lo laa mbi ye ti tokua lo na ala. 

24Na lege ti gango so e ga oko na Kota Gbia, mbi hinga biani na be ti mbi so fade 
mbi nga, mbi yeke si na ala kâ na ya ti alango so ayeke ga. 

25Me mbi baa so, ayeke nzoni titene mbi kiri mbi tokua na ala ita ti e Epafrodite, 
lo so lo yeke mba ti mbi zo ti kua; e na lo, e yeke tiri bira ndali ti Nzapa. Ala laa 
atokua lo titene lo mu maboko na mbi, ngbanga ti so aye atia mbi lani. 

26Lo yeke na nzara mingi ti kiri ti baa ala kue, me be ti lo aduti nzoni pepe, 
ngbanga ti so ala ma tënë ti kobela ti lo. 

27Taa-tënë, tere ti lo aso lani ngangu, angba kete ka lo kui; me Nzapa abaa mawa 
ti lo. Nzapa abaa gi mawa ti lo oko pepe, me lo baa nga mawa ti mbi si mbi kiri 
mbi wara vundu pepe, na peko ti tere, na peko ti tere. 

28Ndani laa, mbi tokua lo hio na ala si na bango lo, ala kiri awara ngia, tongaso 
si be ti mbi ade kete. 

29Na lege ti gango so ala ga oko na Kota Gbia, ayeke nzoni ala yamba lo na ngia 
mingi. Ala ne amara ti azo tongaso, 

30ngbanga ti so angba kete lo kui ndali ti kua ti Christ. Lo ka tere ti lo titene lo 
ga lo sara na mbi ye so ala wani alingbi fade ti sara ndali ti mbi. 

Filipe 3 

Taa lege ti gango mbirimbiri na le ti Nzapa 

1Tongaso, a-ita ti mbi, na lege ti gango so ala ga oko na Kota Gbia, ayeke nzoni 
ala duti na ngia. Titene mbi kiri mbi su na ala atënë so mbi tene kozoni awe so, 
mbi yeke sara ni senge; so si asara titene ala kpengba. 

2Ala sara hange na azo ti sarango sioni kua! Ala sara hange na ambo so! Ala sara 
hange na azo so afâ mbirimbiri ganza pepe so! 

3E so, e yeke voro Nzapa na lege ti Yingo ti lo si e yeke gonda tere ti e ndali ti 
gango so e ga oko na Jésus Christ so, e laa e fâ mbirimbiri ganza; e yeke zia be ti 
e na ndö ti e wani pepe. 

4Mbi nga, mbi lingbi fade ti zia be ti mbi na ndö ti mbi wani. Tongana mbeni zo 
atene na be ti lo atene, ni lingbi ti zia be ti ni na ndö ti ni wani, mbi hon zo ni so 
mingi. 

5 Mbi yeke taa zo ti mara ti Israel, zo ti mara ti Benjamin, akotara ti mbi kue 
ayeke azuife. Lango miombe na peko ti so a du mbi, a fâ mbi na ganza. Na lege 
ti batango ndia, mbi yeke taa farizien. 

6 Na lege ti sarango kua ti Nzapa, mbi mu ando be ti mbi kue daa si mbi sara pasi 
na azo ti Eglize mingi. Na lege ti batango ndia ti ga mbirimbiri na legeni, zo 
ayeke wara mbeni tënë ti bi na li ti mbi pepe. 

7Me aye so kue mbi yeke wara nzoni ando daa, mbi baa ni fadeso tongana buba 
ye ndali ti Christ. 

8Biani, mbi baa aye so kue ayeke abuba ye tongana mbi haka ni na hingango 
Jésus Christ, Kota Gbia ti mbi. Ti hinga Jésus ayeke nzoni ahon ye kue. Ndali ti 

lo laa mbi zia aye ti mbi kue abuba; mbi baa aye ni kue tongana zende titene 
mbi wara Christ 

9si mbi na lo, e ga oko. Batango ndia ti ga mbirimbiri, so laa amu lege na mbi ti 
ga oko na Christ pepe, me mbi ga oko na Christ na lege ti mabe. Nzapa laa ayeke 
mu na zo lege ti gango mbirimbiri tongana zo ni ama na be. 

10Ye so mbi ye, ayeke ti hinga Christ, lo na ngangu so azingo lo na kuâ, ti baa 
pasi legeoko na lo si mbi ga tongana lo na ndembe ti kuâ ti lo. 

11Tongaso, ye so mbi zia be ti mbi ti ku ayeke so: mbi nga, fade mbi yeke zingo 
na kuâ. 

Kpengo loro ti si na nda ti lege ni 

12So ti tene, mbi de ti si na nda ti lege ni pepe wala mbi de ti ga nzoni kue pepe. 
Me mbi ngba ti kpe loro, mbi yeke sara kue ti gue ti gbu ye so ayeke ku mbi, 
ngbanga ti so Jésus Christ wani agbu mbi awe. 

13A-ita, mbi hinga, mbi tene, mbi de ti gbu ye ni pepe; me ye oko so agbu be ti 
mbi ayeke so: mbi ye ti girisa ye so ayeke na peko ti mbi ti gi gi ye so ayeke na 
li ni. 

14Mbi yeke kpe loro ngangu ti si na nda ti lege ni, ti wara nzoni ye so Nzapa airi 
e ti wara ni na yayu, na lege ti gango so e ga oko na Jésus Christ. 

15E so kue e ga akangba na lege ti aye ti Yingo, ayeke nzoni tënë ti be ti e kue 
aga gi oko. Tongana mbeni tënë ayeke daa si tënë ti be ti ala ague nde, fade 
Nzapa ayeke zi le ti ala na ndö ni. 

16Me gi ye oko: e ngba ti tambula gi na lege so e tambula daa ngbii asi fadeso! 

17A-ita ti mbi, ala mu tapande ti mbi. Le ti ala angba na ndö ti tapande ti azo so 
ayeke sara ye alingbi na ti so ala baa e na sarango ni. 

18Mbi tene tënë so na ala lege mingi kozoni awe; laso mbi kiri ti tene na ala na 
ngu ti le: ambeni zo mingi ayeke daa so sarango ye ti ala afa so ala ke tënë ti 
keke ti kroa ti Christ awe. 

19 Lege ti kuâ laa ala yeke gue daa so. Nzapa ti ala ayeke gi ya ti ala, ye so ayeke 
zia kamene na le ti azo ni so, ala yeke wara ti ala gonda daa. Ala zia be ti ala kue 
gi na ndö ti aye ti dunia so. 

20Ti e, kodro ti e ayeke na yayu. E yeke ku titene Kota Gbia ti e Jésus Christ, lo 
so lo yeke Wasongo e alondo na yayu, aga. 

21Lo laa lo yeke mu tere ti e so ayeke tere ti pasi ti sara ni alingbi na tere ti lo ti 
gonda. Lo yeke sara tongaso na lege ti ngangu so lo yeke na ni ti sara si aye kue 
aduti na gbe ti komandema ti lo. 

Filipe 4 

1Tongaso, a-ita ti mbi so mbi ye ala mingi, nzara ti kiri ti baa ala asara mbi mingi! 
Ala zia ngia na be ti mbi mingi si tere ti mbi anzere mingi ndali ti ala! A-ita ti 
mbi so mbi ye ala mingi, na lege ti gango so ala ga oko na Kota Gbia, ayeke nzoni 
ala ngba ti gbu tënë ti Nzapa ngangu tongaso. 

Awango ti ndani 

2Mbi hunda mingi na Évodie nga na Sentish titene ala ma tere ndali ti gango so 
ala ga oko na Kota Gbia. 

3Ti mo, so mo yeke taa mba ti mbi zo ti kua, mbi hunda na mo titene mo mu 
maboko na awali use so, ngbanga ti so ala sara kua ngangu na tere ti mbi ti fa 
Nzoni Tënë na azo, ala na Clément nga na ambeni mba ti mbi, azo ti kua so kue 
iri ti ala ayeke na ya ti mbeti so a su iri ti azo so ayeke na taa fini daa. 

4Ala duti na ngia lakue, ngbanga ti so ala ga oko na Kota Gbia awe! Mbi kiri mbi 
tene: ala duti na ngia! 

5Ala sara titene azo kue abaa so ala yeke azo ti nzoni be. Kota Gbia aga nduru ti 
si awe. 

6 Ala gi be ti ala ndali ti mbeni ye oko pepe, me na ya ti ye kue, ala fa na Nzapa 
ye so ala ye, na lege ti sambela, na vorongo tere nga na mungo singila na lo. 

7Tongaso, fade siriri ti Nzapa so ahon hingango ndo ti azo kue ayeke bata be ti 
ala na yingo ti ala oko na Christ. 

8A-ita, ti hunzi na ni, alingbi ala zia be ti ala na ndö ti ye so ayeke taa-tënë, ye so 
ayeke ye ti nengo ni, ye so ayeke mbirimbiri, ye so ayeke nzoni kue, ye so zo 
alingbi ti ye ni, ye so zo alingbi ti gonda ni, ye so kue ayeke nzoni mingi, ye so 
zo alingbi ti tene nzoni tënë ni na le ti azo. 

9Ye so mbi fa na ala, ye so ala ma ni si ala baa mbi na sarango ni, ayeke nzoni 
ala sara ni. Fade Nzapa so ayeke mu siriri na zo ayeke duti na ala. 

Paul amu singila na azo ti Eglize ti Filipe 

10So mbi ga oko na Kota Gbia awe, be ti mbi anzere mingi ndali ti so ala kiri afa 
na mbi atene, be ti ala angba ti ye mbi. Mbi hinga so be ti ala aye ando mbi, me 
lege ti sara na mbi ayeke daa pepe. 

11Ndali ti so mbeni ye atia mbi si mbi yeke tene tënë tongaso? Oko pepe. Mbi 
hinga ti zia be ti mbi gi na ndö ti ye so mbi yeke na ni. 

12Mbi hinga lege ti duti na ya ti mawa, mbi hinga nga lege ti duti na ye mingi. Na 
ndo kue, na ndembe kue, mbi hinga ti duti na ngia, ataa ya ti mbi asi wala mbi 
duti na nzara, ataa mbi yeke na gba ti ye wala ye atia mbi. 

13Mbi lingbi ti sara aye so kue, ngbanga ti so Christ laa amu na mbi ngangu. 

14Me ala sara nzoni si ala yo mbage ti kungba ti mawa ti mbi so. 

15Ala azo ti Eglize ti Filipe, ala wani ahinga atene, na ndembe so mbi londo lani 
na Masedoane, na ngoi so a to nda ti fango Nzoni Tënë, gi ala oko laa amu na 
mbi maboko, ala mu ye na mbi na peko ti ye so mbi mu na ala; mbeni Eglize nde 
asara tongaso pepe. 

16 So mbi yeke na Tesalonike, ala laa atokua na mbi ye so atia mbi; ala sara ni gi 
fani oko pepe. 

17Mbi yeke tumba peko ti ye ti azo pepe; me ye so mbi yeke gi ayeke titene azo 
ni awara nzoni mingi na lege ti kua so ala yeke sara. 

18 Na ndembe so, mbi wara aye so alingbi na mbi awe; mbi kiri mbi wara ahon 
ndoni. Mbi yeke na ye mingi na peko ti so Epafrodite aga na aye so ala tokua na 
mbi so. Aye so ala tokua so ayeke tongana yombo so afun nzoni, ayeke nga 
tongana sandaga so Nzapa aye tënë ni si anzere na be ti lo. 

19Fade Nzapa ti mbi ayeke mu na ala ye so kue atia ala; lo yeke mu ni na ala na 
lege ti Jésus Christ, ngbanga ti so lo yeke na anzoni mosoro ahon ndoni. 

20E gonda Nzapa Babâ ti e kpu na kpu! Amen. 

Barango ndo ti ndani 

21Na lege ti gango so e ga oko na Jésus Christ, ala bara na mbi azo ti Nzapa oko 
oko kue. A-ita so ayeke na tere ti mbi ge abara ala. 

22Azo ti Nzapa so kue ayeke ge abara ala, mbirimbiri ala so ayeke na ya ti 
yangbo ti kota gbia ti Rome abara ala mingi. 

23Ayeke nzoni Kota Gbia Jésus Christ asara nzoni be na ala kue! 

Kolose 

Kolose 1 

Barango ndo 

1Mbi Paul, mbi yeke watokua ti Jésus Christ na lege ti so be ti Nzapa aye, mbi na 
ita Timothée 

2si e tokua mbeti so na a-ita, azo ti Nzapa so ayeke na gbata ti Kolose, ala so ama 
na be na Christ si ala ga oko na lo. Ayeke nzoni Nzapa Babâ ti e asara nzoni be 
na ala si amu na ala siriri. 

Paul amu singila na Nzapa 

3Tongana e yeke sambela ndali ti ala, e yeke mu singila lakue na Nzapa, Babâ 
ti Kota Gbia ti e Jésus Christ. 

4Biani, e ma tënë ti mabe ti ala so ala yeke na ni na Jésus Christ nga na yengo so 
ala ye na azo ti Nzapa kue. 

5 Na ndembe so taa-tënë so ayeke Nzoni Tënë asi kozoni na popo ti ala, na ya ti 
tënë ni, ala ma tënë ti ye so ala zia be ti ala ti ku na yayu. Ye so ala zia be ti ala ti 
ku asara si ala zia be ti ala na ndö ti Jésus Christ si ala ye azo ti Nzapa. 

6Nzoni Tënë asi na popo ti ala, azo ti Kolose. Na ndö ti dunia kue, Nzoni Tënë ni 
ayeke gue gi na nduzu si azo ayeke baa aye ti peko ni. Ye ni ayeke gi tongaso na 
popo ti ala, ti londo na ndembe so ala yamba Nzoni Tënë ni si ala hinga taa-tënë 
na ndö ti lege so Nzapa ayeke sara nzoni be na azo. 

7Epafras, mba ti e zo ti kua so e ye lo mingi afa tënë so na ala; lo yeke nga taa zo 
ti kua ti Christ ndali ti ala. 

8Lo fa nga na e tënë ti ndoye so Yingo azia na be ti ala. 

9Ndani laa, ti londo na lango so e ma tënë so, e nga, e ngba ti sambela lakue ndali 
ti ala. E yeke hunda na Nzapa titene lo sara si ala hinga tënë ti be ti lo kue kue 
kue si ala wara ndara kue na hingango ye so Yingo ti lo ayeke mu na azo. 

10Tongaso, fade dutingo ti ala ayeke lingbi na ti so be ti Kota Gbia aye si ala sara 
ye so anzere na be ti lo. Ye ti peko ni ayeke so ala yeke sara mara ti anzoni ye 
nde nde si hingango so ala hinga na Nzapa ayeke gue lakue na nduzu. 

11Fade Nzapa ayeke sara titene ala kpengba mingi na lege ti ngangu ti lo so 
ayeke fa gonda ti lo. Tongaso, na ya ti aye ti ngangu kue, ala lingbi ti gbu ngangu, 
ala kanga be ti ala ti ku. 

12Na ngia na be, ala mu singila na Nzapa Babâ so asara si ala lingbi ti wara 
anzoni ye so lo leke ndali ti azo ti lo na ya ti lumiere. 



2222 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

13 Nzapa azi e na gbe ti ngangu ti makonzi ti vukongo ndo si lo zia e na ndo so 
Molenge ti lo so lo ye lo mingi ayeke gbia daa. 

14 Na lege ti Molenge ti lo, lo zi e na ya ti sioni si lo zi siokpari na li ti e kue. 

Christ ayeke na li ti aye kue 

15 Christ ayeke limo ti Nzapa so zo ade ti baa lo pepe; lo yeke kozo Molenge, lo 
yeke na li ti aye so kue Nzapa asara. 

16Na lege ti lo, Nzapa asara aye so kue ayeke na yayu na aye so kue ayeke na 
sese, aye so zo ayeke baa na aye so zo ayeke baa pepe, ayingo so aduti gbia, ala 
so ayeke makonzi na ala so ayeke na komandema. Nzapa asara aye kue na lege 
ti Christ, ndali ti Christ. 

17Christ ayeke ando daa kozoni na ye kue, ye kue angba ti duti gi na lege ti lo. 

18 Lo laa lo yeke li ti Eglize so ayeke tere ti lo, ye kue ato nda ni na lege ti lo; lo 
laa lo zingo na kuâ kozo titene, na ya ti ye kue, lo duti na kozo ndo. 

19Biani, Nzapa ayeda ti duti kue kue kue na ya ti Molenge ti lo. 

20 Nzapa ayeda nga si songo akiri na popo ti lo na aye ti dunia kue na lege ti 
Molenge ti lo. Lo mu siriri na aye kue na lege ti mene ti Molenge ti lo so ayuru 
na ndö ti keke ti kroa. Tongaso, songo akiri na popo ti lo na aye kue, ataa aye ti 
sese, ataa aye ti yayu kue. 

21Ala, azo ti Nzapa, ala yeke ando azo so akangbi na lo, ala yeke awato ti lo ndali 
ti sioni tënë ti be ti ala nga na aye ti kirikiri so ala sara. 

22 Me fadeso, na lege ti Molenge ti lo so amu tere ti zo si akui, songo akiri na 
popo ti ala na Nzapa. Tongaso, ala lingbi ti luti na le ti Nzapa tongana azo so 
ayeke nde si ayeke nzoni kue, azo so tënë ayeke na li ti ala pepe, azo so mbeni 
ye ti sioni ayeke na tere ti ala pepe. 

23Me alingbi ala ngba na lege ti mabe, ala luti ngangu na ndö ni si ala kpengba. 
Na ndembe so ala ma Nzoni Tënë, ala wara lege ti zia be ti ala ti ku, ala zia lege 
ni, ala hon nde pepe. A fa Nzoni Tënë so na azo ti dunia kue si mbi Paul, mbi ga 
zo ti kua ti fango Nzoni Tënë ni. 

Kua so Paul ayeke sara ndali ti Eglize 

24A-ita, fadeso, mbi yeke na ngia ndali ti pasi so mbi yeke baa ndali ti ala, 
ngbanga ti so na lege ti pasi ni, mbi yeke hunzi tanga ti pasi ti Christ so lo baa 
ndali ti Eglize so ayeke tere ti lo. 

25Mbi ga zo ti kua ti Eglize alingbi na kua so Nzapa amu na mbi ti sara ndali ti 
ala: kua ni ayeke kua ti fango tënë ti Nzapa kue kue kue. 

26Nzapa ahonde tënë ni ngu na ngu na azo kue si lo zi le ni fadeso na azo ti lo. 

27Nzapa aye si ala hinga mosoro na gonda so lo leke na hondengo ni ndali ti azo 
so ayeke azuife pepe. Ye so lo leke ayeke so: Christ ayeke na be ti ala si ala zia 
be ti ala ti ku titene ala duti ande na ya ti gonda ti lo. 

28Tënë ti lo laa e yeke fa na azo. E yeke mu wango na azo kue si e yeke fa na ala 
ye na lege ti ndara kue, tongaso si zo oko oko na lege ti gango so lo ga oko na 
Christ aga kangba na lege ti Yingo. 

29Ndali ni, mbi yeke sara kua si mbi yeke tiri ti hunzi kua ni na ngangu so Christ 
amu na mbi, ngangu so asara si mbi kpengba na ya ti kua ni. 

Kolose 2 

1Biani, mbi ye titene ala hinga tënë ti ngangu bira so mbi yeke tiri ndali ti ala, 
ndali ti azo ti Laodise nga ndali ti azo so kue ade ti baa le ti mbi laoko pepe. 

2Mbi ye titene be ti ala awara ngangu, ala ga oko na lege ti yengo tere si ala wara 
lege ti mango ya ti tënë nzoni kue. Tongaso, fade ala yeke hinga nda ti tënë ti 
Nzapa so angba fade na hondengo ni: tënë ni ayeke Christ. 

3Nzapa ahonde amosoro kue ti ndara na ti hingango ndo na ya ti Christ. 

4Mbi yeke tene tënë so na ala titene zo oko ahanda ala na anzerengo tënë pepe. 

5Biani, mbi wani, mbi yeke na popo ti ala pepe, me be ti mbi angba na ndö ti ala. 
Mbi yeke na ngia ti baa so, ala yeke sara ye na legeni si mabe ti ala angba ti 
kpengba na ndö ti Christ. 

Na lege ti Christ, e wara anzoni ye kue 

6So ala yeda titene Jésus Christ aga Kota Gbia ti ala awe, ayeke nzoni ala sara ye 
tongana azo so aga oko na lo. 

7Tongana ti so gere ti keke ali na ya ti sese wala da aluti ngangu na ndö ti gere 
ni, ala luti ngangu na ndö ti Christ. Ala kpengba na lege ti mabe alingbi na ye so 
a fa na ala, ala mu singila mingi na Nzapa. 

8Le ti ala akpengba si mbeni zo ahanda ala na atënë ti ndara ti sese so pepe! 
Atënë so ayeke asenge senge tënë alondo na lege ti tënë ti akotara wala na lege 
ti ayingo so ayeke na ngangu na ndö ti dunia so, me alondo na Christ oko pepe. 

9Biani, Nzapa aduti kue kue kue na ya ti tere ti Christ so aga zo. 

10Na lege ti Christ so ayeke na li ti ayingo so kue ayeke na komandema, ala wara 
fini so ye oko atia na ya ni pepe. 

11So ala ga oko na Christ, a fâ ala na ganza awe. Ganza so a fâ ala na ni, azo laa 
afâ ala na ni pepe, me ganza ni alondo na Christ wani. Ganza ni azi ala na gbe ti 
ngangu ti siokpari so ayeke na ya ti tere ti ala ti zo. 

12 So ala wara bateme, a lu ala na Christ awe si a zingo ala na kuâ legeoko na lo, 
ngbanga ti so ala ma na be na ngangu ti Nzapa so azingo lo na kuâ. 

13 Ando, ala yeke azo so akui awe ndali ti asioni so ala sara nga ndali ti so ala fâ 
ganza ti tere pepe. Me fadeso, Nzapa akiri na ala na fini, ala na Christ. Lo zi 
asiokpari so ayeke na li ti e kue awe. 

14 Mbeti ti mbela so abi tënë na li ti e si afâ ngbanga ti kuâ na li ti e so, Nzapa 
amingo ngangu ni, lo kanga ni na ndö ti keke ti kroa. 

15Nzapa azi ngangu ti ayingo so ayeke na komandema; lo mu ala, lo fa ala polele 
na le ti azo, lo gboto ala tongana azo ti kanga na ya ti molongo ti azo so atambula 
na peko ti Molenge ti lo so aso benda awe. 

16 Tongaso, alingbi mbeni zo afâ ngbanga na li ti ala pepe ndali ti tënë ti kobe, 
wala ye ti nyongo ni, wala ndali ti alango ti Nzapa, wala amatanga ti fini nze 
wala alango ti wungo tere. 

17Ye so kue ayeke tongana gbe ti de ti ye so ayeke ga gbanda, me taa ye ni ayeke 
Christ. 

18A-ita, alingbi ala zia amara ti azo tongaso afâ ngbanga na li ti ala pepe. Ambeni 
zo ni aye ti sara tere ti ala lakue na le ti azo tongana akete zo si ala yeke voro a-
ange, ala zia be ti ala gi na ndö ti aye so ala baa na ya ti mbeni ye tongana bango-
li. Hingango ndo ti ala ayeke senge gbungo-li ti azo, asara si ala baa tere ti ala 
kota ahon azo kue. 

19 Azo tongaso angba na tere ti Christ pepe so lo yeke tongana li ti zo. Ndali ti li 
laa tere kue ayeke wara ye so kue alingbi na lo; ndali ti lo laa ando so abio 
atengbi daa nga na akamba ti tere abongbi, aga oko si amai nzoni tongana ti so 
Nzapa aye. 

Ala na Christ akui si ala zingo na kuâ 

20So ala na Christ akui awe, a zi ala na gbe ti ngangu ti ayingo ti dunia so awe. 
Ngbanga ti nyen si ala ngba ti sara ye tongana ti azo ti dunia so? Ngbanga ti 
nyen si ala yeda titene mbeni zo afa na ala mara ti ndia tongaso: 

21“Mu ye so pepe!”, “Tara ye so pepe!”, “Ndu ye so pepe!” 

22So kue ayeke gi andia so a leke ndali ti aye so ayeke hon hongo na peko ti so 
azo asara kua na ni. So ayeke gi andia na afango ye ti li ti azo laa! 

23Biani, na le ti azo, andia so akpa ye ti ndara: vorongo Nzapa ti li ti zo wani, 
sarango tere tongana kete zo, sarango tere na pasi; me so kue ayeke gi asenge 
senge ye ndali ti so, aye ni alingbi ti sara si zo akanga anzara ti be ti lo pepe. 

Kolose 3 

1 So ala na Christ azingo na kuâ awe, ala gi lege ti wara aye so ayeke na yayu, 
ndo so Christ aduti na tere ti Nzapa na mbage ti maboko ti lo ti koli. 

2Ala zia be ti ala na aye ti yayu, me na aye ti sese pepe. 

3Biani, ala kui awe si fini ti ala ahonde legeoko na ti Christ kâ na tere ti Nzapa. 

4Christ ayeke fini ti ala. Na lango so lo yeke si, fade ala nga, ala yeke si legeoko 
na lo ti duti na ya ti gonda ti lo. 

Fini dutingo ti zo so aga oko na Christ 

5Tongaso, ala zi anzara ti sarango asioni ye ti dunia so na be ti ala: sarango ye 
ti ndumba, sarango ye ti kamene, nzara ti tere, nzara ti sarango asioni ye nga na 
kota nzara ti warango ye; so ayeke mbeni lege ti vorongo anzapa nde. 

6Asioni ye tongaso laa asara si ngonzo ti Nzapa ayeke londo [na tere ti azo so 
ake yanga ti lo]. 

7Ala a-ita, ala yeke sara ando mara ti aye tongaso na ndembe so siokpari ayeke 
lani ye ti tere ti ala. 

8Me fadeso, ala nga, ala zia aye so kue: ngonzo, songo be, sioni be, zongango 
ndo; abuba tënë asigigi na yanga ti ala pepe. 

9Ala tene mvene na popo ti ala pepe, ngbanga ti so ala zi ngbene dutingo ti ala 
ti zo na asarango ye ti lo awe, tongana ti so zo ayeke zi gbagba bongo na tere ti 
lo. 

10 Ala yu fini dutingo ti zo awe tongana ti so zo ayeke yu fini bongo. Nzapa so 
asara ala si ala ga afini zo, lo yeke sara titene ala ngba lakue ti ga tongana lo, 
tongaso si ala yeke hinga lo mbirimbiri. 

11Nilaa greke wala zuife ayeke daa mbeni pepe, zo so afâ ganza wala zo so afâ 
ganza pepe, zo ti amara nde wala basanzi, ngbaa wala zo so ayeke ngbaa pepe 
ayeke daa mbeni pepe; me kota ye ni ayeke so: Christ ayeke ye kue si lo yeke na 
be ti azo ti lo kue. 

12Nzapa asoro ala, ala ga azo ti lo si lo ye ala. Tongaso, alingbi ala baa mawa ti 
azo, ala sara nzoni be na azo, ala baa tere ti ala tongana akota zo pepe, ala sara 
ngangu na azo pepe, ala kanga be ti ala ti ku. 

13 Ala kanga be na amba ti ala na popo ti ala. Tongana mbeni zo ayeke na tënë 
na mba ti lo, ala zi tënë na li ti amba ti ala na popo ti ala, tongana ti so Christ azi 
tënë na li ti ala; ala nga, ala sara tongaso! 

14Ye so ahon tanga ti aye ni kue ayeke yengo tere so ayeke bongbi azo nzoni. 

15Ayeke nzoni siriri so alondo na Christ afa lege na ala na ya ti atënë ti be ti ala! 
Ndali ti siriri so laa Nzapa airi ala kue ti ga tere oko. Ala mu singila na Nzapa. 

16Ayeke nzoni tënë ti Christ so anzoni ye asi singo daa aduti na ya ti fini ti ala. 
Ala fa ye si ala mu wango na amba ti ala na popo ti ala na lege ti ndara kue. Ala 
he abia na Nzapa na be ti ala kue ti mu singila na lo, ala he abia ti Mbeti ti Nzapa, 
abia ti vorongo Nzapa na abia so Yingo ayeke mu na ala. 

17 Atënë so kue ala yeke tene, wala aye so kue ala yeke sara, ala sara ni na iri 
ti Kota Gbia Jésus, ala mu singila na Nzapa Babâ na lege ti lo. 

Lege ti dutingo ti azo ti Christ na popo ti ala 

18 Awali, ala ma yanga ti akoli ti ala; ye so azo ti Kota Gbia alingbi ti sara laa. 

19Akoli, ala ye awali ti ala; ala sara ye na sioni be na tere ti awali ti ala pepe. 

20Amolenge, ala ma yanga ti ababâ na amama ti ala na ya ti aye kue; ye so anzere 
na be ti Kota Gbia laa. 

21Ababâ, ala sara ye ti songo be na amolenge ti ala pepe, ngbanga ti be ti 
amolenge ni awoko. 

22Angbaa, ala ma yanga ti awa ti ala ti ndö ti sese so na ya ti aye kue. Ala sara 
kua gi ndali ti le ti awa ti ala pepe, mo baa mo tene, ala yeke gi ti ga nzoni na le 
ti azo; me ala sara kua ti ala na be ti ala oko ndali ti so, ala yeke kpe mbeto ti 
Kota Gbia. 

23Ataa kua ni ayeke tongana nyen, ala sara ni na be ti ala kue, ngbanga ti so kua 
ni ayeke gi ndali ti azo pepe, me ndali ti Kota Gbia. 

24Ayeke nzoni ala hinga atene, Kota Gbia ayeke futa ande ala; so ti tene ala yeke 
wara anzoni ye so Kota Gbia ayeke bata ni ndali ti azo ti lo. Taa Gbia so ala yeke 
sara kua na lo ayeke Christ. 

25 Zo so asara ye ti sioni, fade lo yeke wara futa ti peko ti sioni ti lo, ngbanga ti 
so Nzapa ayeke mu mbage ti mbeni zo pepe. 

Kolose 4 

1 Ala awa ti angbaa, ala sara na angbaa ti ala ye so ayeke mbirimbiri na ye so 
ayeke na legeni. Ayeke nzoni ala hinga atene, ala nga, ala yeke na wa ti ala na 
yayu. 

Awango ti nda ni 

2Ala ngba lakue ti sambela. Le ti ala akpengba na lege ti sambela ni, ala mu 
singila na Nzapa. 

3Ala sambela nga mingi ndali ti e, tongaso si Nzapa azi na e lege ti fa tënë ti lo, 
ti fa tënë ti Christ so angba na hondengo ni. Biani, ndali ti tënë so laa mbi yeke 
na da ti kanga. 

4Ala sambela si mbi lingbi ti fa nda ti tënë ni polele, na legeni. 

5 Ala duti na ndara na popo ti azo so ahinga Nzapa pepe; ala zia ngoi ti ala ahon 
senge senge pepe. 

6Ayeke nzoni atënë ti yanga ti ala anzere nzerengo, asara nzoni na zo; ala hinga 
ti kiri tënë na zo na legeni. 

Barango ndo ti hunzi na ni 

7Tishike, ita ti e so mbi ye lo mingi ayeke fa na ala tënë kue na ndö ti dutingo ti 
mbi. Lo yeke sara kua na tere ti mbi tongana taa zo ti kua ti Kota Gbia. 

8Mbi tokua lo na ala gi titene lo tene tënë ti e na ala si lo mu ngangu na be ti ala. 

9Onezime, taa ita ti e so mbi ye lo mingi, lo na Tishike laa ague; lo yeke mbeni 
zo ti ala. Fade a-ita use so ayeke fa na ala tënë ti aye so kue ayeke si ge. 

10Aristarke so mbi na lo, e yeke na da ti kanga abara ala. Marc, sewa ti Barnabas 
abara nga ala. A mu lani yanga na ala ndali ti lo atene, tongana lo si na ndo ti ala, 
ala yamba lo nzoni. 

11Jésus, so mbeni iri ti lo ayeke Yustus, lo nga, lo bara ala. Gi azuife ota so e na 
ala e sara kua ndali ti Kodro-gbia ti Nzapa so laa. A-ita so amu ngangu na be ti 
mbi mingi. 

12Epafras so ayeke mbeni zo ti ala abara ala; lo yeke zo ti kua ti Jésus Christ, lo 
ngba ti tiri bira na lege ti sambela ndali ti ala. Lo yeke hunda na Nzapa titene 
ala luti ngangu, ala ga kangba na lege ti Yingo si ala yeke lakue nduru ti sara ye 
so kue be ti Nzapa aye. 

13Biani, mbi yeke tene nzoni tënë ti lo, mbi tene: lo yeke sara kua ngangu ndali 
ti ala, ndali ti azo ti Laodise na ti Hierapolis. 

14 Luc, wanganga so e ye lo mingi, lo na Demas abara ala. 

15Ala bara na e a-ita so kue ayeke na Laodise. Ala bara nga Nenfa na azo ti Eglize 
so ayeke bongbi na da ti lo. 

16Tongana ala diko mbeti so awe, ala tokua ni na Eglize ti Laodise titene azo ni 
kâ adiko nga ni. Ti ala azo ti Kolose, ala diko nga mbeti so alondo na Laodise si 
asi na ala so. 

17 Ti hunzi na tënë ti mbi, ala tene na Arshipe: “Sara hange na kua so Kota Gbia 
amu na mo! Mo sara ni nzoni.” 

18Mbi Paul, mbi wani laa, mbi su atënë so: mbi bara ala. Ala dabe ti ala so mbi 
yeke na da ti kanga! Ayeke nzoni Nzapa asara nzoni be na ala! 

1 Tesalonike 

1 Tesalonike 1 

Barango ndo 

1Mbi Paul, mbi na Silas na Timothée laa e tokua mbeti so na azo ti Eglize so 
ayeke na gbata ti Tesalonike. Ala yeke azo ti Nzapa Babâ na ti Kota Gbia Jésus 
Christ. Ayeke nzoni Nzapa asara nzoni be na ala si lo mu na ala siriri! 

Mabe na dutingo ti azo ti Eglize ti Tesalonike 

2E yeke mu singila lakue na Nzapa ndali ti ala kue si e yeke zia ala lakue na ya ti 
asambela ti e. 

3Na le ti Nzapa Babâ ti e, e yeke dabe ti e lakue na kua so ala yeke sara na lege 
ti mabe; e yeke dabe ti e na ndoye so ayeke sara titene ala sara kua ngangu nga 
na be ti ala so ala zia ti ku Kota Gbia ti e Jésus Christ. 

4A-ita, e hinga so Nzapa aye ala mingi si lo soro ala. 

5Biani, ala hinga atene, Nzoni Tënë so e fa na ala, e fa ni gi na yanga pepe, me e 
fa ni na ngangu nga na lege ti kua ti Yingo-Vuru. E hinga biani na be ti e, e tene, 
Nzoni Tënë so e fa ayeke taa-tënë. Ala kue ahinga lege ti dutingo ti e na popo ti 
ala, e sara ye so kue ndali ti nzoni ti ala. 

6 Ti ala, ala sara ye tongana ti e nga tongana ti Kota Gbia; ataa so ala wara tënë 
ti Nzapa na ya ti pasi mingi, Yingo-Vuru azia ngia na be ti ala. 

7Tongaso, ala ga tapande ndali ti azo ti Masedoane na ti Akayi so ama na be. 

8Biani, tënë ti Kota Gbia alondo na ndo ti ala si ague, asi na sese ti Masedoane 
na ti Akayi kue. Gi so oko pepe, so ala ma na be na Nzapa, sango ni angba gi na 
ando use so pepe, me amu ndo kue. Tongaso, e yeke kiri ti tene tënë na ndö ni 
pepe. 

9Azo kue ayeke tene tënë ti yambango so ala yamba lani na e na ndembe so e si 
na ndo ti ala. Azo atene nga tënë ti ziango so ala zia lege ti anzapa nde ti kiri na 
mbage ti Nzapa titene ala sara kua na lo, lo so lo yeke na fini si lo yeke taa Nzapa. 

10Fadeso ala yeke ku Jésus, Molenge ti lo so ayeke londo na yayu ti ga. Nzapa 
azingo Molenge ti lo ni na kuâ, lo so lo yeke zi e na gbe ti ngonzo ti Nzapa so 
ayeke ga. 

1 Tesalonike 2 

Kua so Paul asara na gbata ti Tesalonike 

1A-ita, ala wani ahinga atene, guengo ti e lani na ndo ti ala ayeke senge pepe. 

2 Ala hinga nga atene, kozoni na gbata ti Filipe, azo azonga e si e baa pasi. Me na 
ya ti aye ti ngangu mingi, Nzapa amu ngangu na be ti e ti fa Nzoni Tënë ti lo na 
ala, azo ti Tesalonike. 

3Tënë so e yeke fa na azo aluti na ndö ti tënë ti mvene pepe, aluti nga na ndö ti 
sioni tënë ti be ti zo wala tënë ti handango zo pepe. 

4Me e yeke fa tënë ni tongana ti so be ti Nzapa aye, ngbanga ti so lo tara e awe 
si lo mu na e kua ti fango Nzoni Tënë. E yeke gi lege ti zia ngia na be ti azo pepe, 
me ti zia ngia na be ti Nzapa, lo so lo yeke tara be ti e. 

5Ala hinga kue: laoko e tene mbeni tënë ti handango na zo pepe; laoko e honde 
nzara ti warango aye na peko ti fango tënë ti e pepe, Nzapa ahinga ni! 

6E gi lege pepe titene azo agonda e, ataa na popo ti ala, ataa na popo ti ambeni 
zo nde. 

7Taa na legeni, e lingbi fade ti ga kungba na ndö ti ala, ngbanga ti so e 
yeke awatokua ti Christ. Me na ndembe so lani e yeke na popo ti ala, e sara 
ngangu na ala pepe, e duti tongana mbeni mama so ayeke gbu amolenge ti lo na 
kate ti lo ti mu me na ala. 

8Ndali ti yengo so e ye ala, e ye lani ti fa na ala gi Nzoni Tënë pepe, me e ye nga 
ti ka tere ti e na kuâ ndali ti ala, ngbanga ti so tënë ti ala agbu be ti e mingi! 

9A-ita, ala dabe ti ala na akua so lani e sara nga na ngangu so ahunzi na e. Na 
ndembe so e fa Nzoni Tënë na ala, e sara kua bi na lâ titene e ga kungba na ndö 
ti mbeni zo na popo ti ala pepe. 

10Ye so e sara, ala hinga ni awe, Nzapa nga ahinga ni awe: dutingo ti e na popo 
ti ala so ama na be ayeke nzoni kue, ayeke mbirimbiri, tënë oko ayeke na li ti e 
pepe. 

11Ala hinga nga atene, e sara na zo oko oko tongana ti so babâ ayeke sara na 
amolenge ti lo. 

12E mu na ala wango, e sara titene be ti ala akpengba, e hunda na ala mingi 
titene lege ti dutingo ti ala alingbi na ti so be ti Nzapa aye, lo so lo iri ala ti li na 
ya ti Kodro-gbia ti lo nga na ya ti gonda ti lo. 

13Ndani laa, e nga, e yeke mu singila na Nzapa lakue ndali ti ye so: na ndembe 
so e fa lani na ala tënë ti Nzapa, ala ma ni si ala yamba ni tongana tënë ti zo pepe, 
me tongana tënë ti Nzapa biani: tënë ni ayeke tënë ti Nzapa so ayeke sara kua 
na be ti ala so ama na be. 

14 Biani, a-ita, azo ti Tesalonike, ala sara ye awe gi tongana ti azo ti Eglize ti 
Nzapa so ayeke na sese ti Judée, ala so aga oko na Jésus Christ so. Ala baa pasi 
na maboko ti azo ti kodro ti ala wani tongana ti so azo ti Eglize ti Judée abaa 
pasi na maboko ti azuife. 

15 Azuife laa afâ Kota Gbia Jésus na awayanga-Nzapa, ala sara nga ngangu na e. 
Ala yeke sara ye so azia ngia na be ti Nzapa pepe, ala yeke awato ti azo kue! 

16Ala yeke kanga lege na e ti fa tënë ti Nzapa na azo ti amara nde, tënë so alingbi 
ti soo ala na kuâ. Tongaso, azuife ayeke sara si siokpari ti ala akiri ahon ndoni. 
Me na ndani, Nzapa asara ngonzo na tere ti ala. 

Paul aye ti kiri ti baa azo ti Tesalonike 

17A-ita, e na ala, e kangbi gi na ya ti mbeni kete ngoi: ataa so e yeke na tere ti ala 
kâ pepe, be ti e ayeke na ndö ti ala! E yeke na nzara mingi ti kiri ti baa ala, nilaa 
e sara kue ti kiri ti si na ala kâ. 

18Ndani laa, e ye ti gue na ndo ti ala kâ; mbi Paul, mbi gi lege fani mingi ti gue 
kâ, me Satan akanga lege na e. 

19Biani, na lango ti gango ti Kota Gbia Jésus, nyen laa e yeke zia be ti e ti ku, nyen 
laa ayeke ngia ti e, nyen laa ayeke fa atene, e so benda awe? Gi ala pepe? 

20Taa-tënë, ala laa asara si e yeke na gonda si e yeke duti na ngia! 

1 Tesalonike 3 

1 Na ndani, e lingbi ti kanga be ti e ti ku ngbii pepe. Tongaso, e leke na be ti e ti 
ngba gi e oko na Athènes. 

2Nilaa e tokua ita ti e Timothée na ala; lo na Nzapa laa ayeke sara kua ti fa Nzoni 
Tënë ti Christ. E tokua lo na ala ti sara si ala kpengba, ti mu wango na ala si ala 
gbu ngangu na lege ti mabe ti ala. 

3Tongaso, pasi so e yeke baa fadeso asara si mbeni zo oko na popo ti ala ati 
pepe. Ala wani ahinga so, amara ti pasi tongaso ayeke aye so Nzapa aleke ni 
ndali ti e kozoni. 

4Na ndembe so e ngba na popo ti ala, e tene na ala, e tene, fade e yeke baa pasi 
mingi; pasi ni laa asi awe so, ala hinga tënë ni awe. 

5Ndani laa, so mbi lingbi ti kanga be ti mbi ti ku ngbii pepe, mbi tokua Timothée 
titene lo gue, lo hinga tënë na ndö ti mabe ti ala. Mbeto agbu mbi si mbi hunda 
tere ti mbi, mbi tene: wala Zabolo ahanda ala si akua so kue e sara so aga gi 
senge senge? 

6 Me fadeso, Timothée alondo na ndo ti ala kâ, lo kiri na e awe. Lo tene na e 
nzoni tënë na ndö ti mabe ti ala nga na ndö ti ndoye ti ala. Lo tene nga na e, lo 
tene, ala yeke dabe ti ala na e lakue si ala yeke na nzara ti kiri ti baa e tongana 
ti so e nga, e yeke na nzara ti kiri ti baa ala. 

7Tongaso, a-ita, na ya ti aye so kue azia mbeto na be ti e nga na ya ti apasi ti e, e 
wara ngangu na lege ti ala, ndali ti mabe ti ala. 

8Fadeso tere ti e akiri ayapu, ngbanga ti so ala ngba ti gbu ngangu na lege so ala 
ga oko na Kota Gbia. 

9Singila ti nyen laa e yeke mu ande na Nzapa ti e ndali ti ala alingbi na kota ngia 
so ala zia na be ti e na le ti lo so? 

10Bi na lâ, e yeke hunda mingi na Nzapa titene lo sara si e kiri e baa le ti ala si 
na lege ti e, ala yeke wara aye so atia mabe ti ala. 

11Ayeke nzoni Nzapa, Babâ ti e, lo na Kota Gbia ti e Jésus azi na e lege si e gue ti 
baa ala! 

12Ayeke nzoni Kota Gbia asara si yengo so ala ye tere na popo ti ala nga na yengo 
so ala ye na azo kue ague guengo na nduzu, alingbi na yengo so e ye na ala! 

13Ayeke nzoni lo mu ngangu na be ti ala, tongaso si, na lango so Kota Gbia ti e 
Jésus ayeke kiri ti ga na azo ti lo kue, fade ala duti azo so tënë ayeke na li ti ala 
pepe, azo so ayeke nde si ayeke nzoni kue na le ti Nzapa, Babâ ti e. [Amen.] 

1 Tesalonike 4 

Lege ti dutingo so anzere na be ti Nzapa 

1Ti hunzi na ni, a-ita, e fa na ala lani lege ti dutingo so ala lingbi ti duti na ni si 
anzere na be ti Nzapa. Biani, ala duti tongaso awe. Me fadeso, e yeke hunda na 
ala si e voro ala na iri ti Kota Gbia Jésus titene lege ti dutingo ti ala akiri aga 
nzoni ahon ti kozoni. 

2Biani, ye so e fa na ala na peko ti yanga ti Kota Gbia Jésus, ala hinga ni awe. 

3Ye so be ti Nzapa aye, ayeke titene ala ga azo so ayeke nde si ayeke nzoni kue, 
ala zia lege ti gingo wali wala gingo koli kirikiri. 

4Ayeke nzoni zo oko oko ahinga ti mu wali na lege so ayeke nzoni kue nga na 
lege ti nengo tere. 

5Ala sara ye na lege ti asioni nzara ti be ti ala pepe, tongana ti azo ti amara nde 
so ahinga Nzapa pepe. 

6Na ya ti tënë so, ayeke nzoni zo oko asara mbeni ye ti songo be wala ye ti 
kirikiri na mba ti lo pepe. E tene tënë so na ala awe, e gboto mê ti ala na ndö ni 
awe: azo so asara mara ti asioni ye tongaso, fade Kota Gbia ayeke zia peko ni 
angba senge pepe. 

7Biani, Nzapa airi e ti duti na ya ti ye ti potopoto pepe, me lo iri e ti ga azo so 
ayeke nde si ayeke nzoni kue. 

8Ndani laa, zo so ake ti sara ye alingbi na atënë so, zo laa lo ke lo pepe, me lo ke 
Nzapa so ayeke mu Yingo-Vuru ti lo na ala. 

9Tënë ti yengo tere na popo ti ala tongana a-ita, so ayeke ye titene mbeni zo 
akiri asu mbeti na ala na ndö ni pepe, ngbanga ti so Nzapa afa na ala lege ti 
yengo tere awe. 

10Ye so ala yeke sara laa: ala ye a-ita ti ala, azo ti Christ ti sese ti Masedoane kue; 
me e yeke hunda na ala mingi, a-ita, titene ala kiri asara ahon so. 

11Ala gi lege ngangu ti duti na siriri, zo oko oko abaa lege ti akua ti lo wani, ala 
gi kobe ti yanga ti ala na lege ti kua ti maboko ti ala, alingbi na yanga so e mu na 
ala. 

12Tongaso, na lege ti dutingo ti ala, fade azo so ama na be pepe ayeke ne ala; na 
ndö ni, ala yeke ku ti wara ye gi na maboko ti ambeni zo pepe. 

Tënë ti gango ti Kota Gbia 

13A-ita, e ye si ala hinga taa-tënë na ndö ti azo so akui awe, tongaso si vundu 
asara ala pepe tongana ti tanga ti azo so azia be ti ala ti ku mbeni ye pepe so. 

14E ma na be so Jésus akui si azingo na kuâ awe. Legeoko nga, e ma na be so, azo 
so ama na be na Jésus si ala kui, fade Nzapa ayeke zingo ala na kuâ si lo yeke 
bongbi ala na Jésus na ndo oko. 

15 Baa, e yeke tene na ala mbeni tënë so Kota Gbia atene na e: e so e yeke ngba 
ande na fini ngbii asi na lango ti gango ti Kota Gbia, fade e yeke hon kozo ti azo 
so akui awe so pepe. 

16Fade Nzapa ayeke mu yanga na kota go, azo ayeke ma go ti makonzi ti a-ange 
nga na tatalita ti Nzapa. Tongaso, Kota Gbia wani ayeke londo na yayu ti zu. Azo 
so ama na be na Christ si akui so, ala laa ayeke zingo na kuâ kozo. 

17Na pekoni, e so e yeke ngba ande na fini, fade a yeke mu e na ala kue ti gue na 
e na ya ti ambinda titene e tengbi na Kota Gbia na nduzu kâ. Tongaso, e yeke 
duti na tere ti Kota Gbia lakue lakue. 

18Tongaso, ala mu ngangu na be ti ala na popo ti ala na lege ti atënë so. 

1 Tesalonike 5 

1A-ita, tongana ayeke tënë ti ngoi wala lango so ye ni ayeke si ande na ni, so 
ayeke mbeni ye titene zo akiri asu mbeti na ala ndali ni pepe. 

2 Ala wani, ala hinga tënë ni nzoni mingi: lango ti gango ti Kota Gbia ayeke duti 
tongana gango ti zo ti nzi na bi. 

3 Na ndembe so azo ayeke tene ande, atene: “E yeke na siriri, mbeni ye ti 
sarango e ayeke daa pepe!”, gi na ndembe so laa kota kpale ayeke ti na ndö ti 
ala fafade tongana songo ya ti mama ti ngo so aga nduru ti du. Fade ala yeke 
wara lege ti sigigi na ya ni pepe. 

4Me ti ala, a-ita, ala yeke na ya ti vukongo ndo pepe titene lango ni so awara ala 
tongana zo ti nzi. 

5Biani, ala kue ayeke azo ti lumiere, ala yeke azo ti kota lâ. E yeke azo ti bi pepe 
wala azo ti vukongo ndo pepe. 

6Tongaso, alingbi e lango tongana tanga ti azo pepe, me le ti e akpengba, e sara 
ye ahon ndoni pepe, me na legeni. 

7Azo so ayeke lango, ala yeke lango na bi; azo so ayeke nyon samba si ahon ndö 
ti ala, ala yeke nyon ni na bi. 

8 Me e so e yeke azo ti kota lâ, alingbi e sara ye ahon ndoni pepe, me na legeni. 
Alingbi mabe na ndoye aga tongana kazaka ti wen so e yeke yu na kate ti e, ye 
so e zia be ti e ti ku ti soo kuâ aga tongana kpoto ti wen na li ti e. 

9Nzapa asoro e titene ngonzo ti lo ati na ndö ti e pepe, me lo soro e titene e soo 
kuâ na lege ti Kota Gbia ti e Jésus Christ 

10so akui ndali ti e, tongaso si, ataa e ngba na fini wala e kui, e duti na fini oko 
na lo. 

11Tongaso, ala mu ngangu na be ti ala na popo ti ala, ala sara si amba ti ala 
akpengba tongana ti so ala yeke sara ni so. 

Tanga ti wango na barango ndo 

12A-ita, e hunda na ala ti ne azo so ayeke mu tere ti ala kue ti sara kua na popo 
ti ala: azo so laa ayeke fa lege na ala na iri ti Kota Gbia si ayeke mu wango na 
ala. 

13Ala ne azo ni mingi, ala ye nga ala ndali ti kua so ala yeke sara. A-ita, ala duti 
na siriri na popo ti ala. 

14A-ita, e hunda na ala ti suku na azo so ayeke sara ye ti kirikiri; azo so be ti ala 
awoko, ala sara si be ti ala akiri awara ngangu, ala mu maboko na azo so ayeke 
na ngangu pepe, ala kanga be ti ala na azo kue. 

15Ala sara hange si mbeni zo akiri peko ti sioni na mba ti lo pepe, me ala gi lakue 
ti sara nzoni na popo ti ala nga na azo kue. 

16Ala duti lakue na ngia, 

17ala ngba ti sambela lakue, 

18ala mu singila na Nzapa na ya ti aye kue. Ye so Nzapa aye titene ala so aga oko 
na Jésus Christ asara laa. 

19Ala kanga lege na Yingo-Vuru pepe ti sara kua ti lo, 

20ala baa atënë ti awayanga-Nzapa tongana abuba tënë pepe. 

21Me ala gi ya ti atënë ni kue mbirimbiri si ye so ayeke nzoni, ala bata ni; 

22ala kpe ye so kue ayeke ye ti sioni. 

23Ayeke nzoni Nzapa wani so ayeke mu siriri na zo asara si ala ga nde si ala ga 
nzoni kue. Ayeke nzoni lo bata yingo ti ala, be ti ala nga na tere ti ala nzoni kue 
si mbeni tënë oko ayeke na li ti ala pepe na lango ti gango ti Kota Gbia ti e Jésus 
Christ. 

24Nzapa so airi ala, lo yeke sara ye alingbi na tënë ti yanga ti lo: fade lo yeke sara 
ye so kue. 

25A-ita, ala sambela Nzapa nga ndali ti e. 

26Ala bara a-ita kue na sungo ngbangba so ayeke nzoni na le ti Nzapa. 

27Mbi hunda na ala na ngangu na iri ti Kota Gbia titene ala diko mbeti so na a-
ita, azo ti Christ kue. 

28Ayeke nzoni Kota Gbia ti e Jésus Christ asara nzoni be na ala! 

2 Tesalonike 

2 Tesalonike 1 

Barango ndo 

1 Mbi Paul, mbi na Silas na Timothée si e tokua mbeti so na azo ti Eglize so ayeke 
na gbata ti Tesalonike. Ala yeke azo ti Nzapa Babâ ti e na ti Kota Gbia Jésus 
Christ. 

2Ayeke nzoni Nzapa Babâ na Kota Gbia Jésus Christ asara nzoni be na ala si amu 
na ala siriri. 

Kota Gbia ayeke ga ti fâ ngbanga 

3A-ita, alingbi e ngba ti mu singila lakue na Nzapa ndali ti ala. So ayeke na legeni, 
ngbanga ti so mabe ti ala ayeke gue lakue na nduzu si yengo so ala ye tere na 
popo ti ala ayeke mai lakue. 

4Ndani laa, e yeke pika kate ti e ngbanga ti ala na ya ti a-Eglize ti Nzapa, ngbanga 
ti so ala ngba ti kanga be ti ala si ala ngba ti bata mabe ti ala na ya ti pasi nga na 
ya ti aye ti ngangu so kue ayeke si na ala. 

5Ye so kue afa atene, fango ngbanga ti Nzapa ayeke mbirimbiri. Biani, ye ni 
ayeke sara titene ala lingbi na Kodro-gbia ti Nzapa so ala yeke baa pasi ndali ni. 

6Taa-tënë, Nzapa ayeke mbirimbiri: fade lo yeke kiri na peko ti pasi na azo so 
asara pasi na ala. 

7Ala so ayeke baa pasi, fade lo yeke mu na ala lege ti wungo tere, e na ala kue. 
Lo yeke sara ye ni tongaso na ndembe so Kota Gbia Jésus ayeke londo na yayu 
ti si, lo na angangu ange ti lo; 

8 lo yeke ga ande na ya ti menga ti wâ. Biani, azo so ahinga Nzapa pepe si ala ke 
Nzoni Tënë ti Kota Gbia ti e Jésus so, lo yeke kiri na peko ti sioni ti ala na ala. 

9 Ngbanga so a yeke fâ na li ti azo ni ayeke so: Nzapa ayeke buba ande ala lakue 
lakue, ala yeke duti yongoro na le ti Kota Gbia nga na kota gonda ti lo 

10na ndembe so lo yeke ga. Fade azo ti lo ayeke gonda lo, azo so kue ama na be 
ayeke baa lo na ngia. Ala nga, a-ita, fade ala yeke duti na popo ti azo ni, ngbanga 
ti so ala ma na be na tënë so e fa. 

11Ndani laa e yeke sambela lakue ndali ti ala titene Nzapa ti e asara si ala lingbi 
na iringo so lo iri ala. E hunda titene na lege ti ngangu ti lo, ala sara aye ti nzoni 
so kue ala yeke na nzara ti sarango ni si kua so ala yeke sara na lege ti mabe asi 
na ndani. 

12Tongaso, fade ala yeke sara si iri ti Kota Gbia ti e Jésus awara gonda, lo yeke 
sara si ala nga awara gonda. Ye so nzoni be ti Nzapa ti e na ti Kota Gbia Jésus 
Christ ayeke sara laa. 

2 Tesalonike 2 

Ye so ayeke si ande kozo na kiringo ti Kota Gbia 

1 A-ita, Kota Gbia ti e Jésus Christ ayeke kiri ti ga si e yeke bongbi na tere ti lo. 
Na ndö ti tënë so, e hunda na ala: 

2tongana mbeni zo atene, lango ti Kota Gbia asi awe, li ti ala aga kirikiri hio 
pepe, ala sara nga mbeto pepe. Ataa azo ni atene, tënë ni alondo na yanga ti 
Nzapa, wala tënë ni alondo na e, wala e laa e tokua mbeti ni na ala, ala yeda na 
ni pepe. 

3Ala zia zo oko ahanda ala na mbeni tënë pepe. Biani, kozoni si lango so alingbi, 
fade ambeni ye ayeke si: gba ti azo ayeke zia lege ti Nzapa, Zo ti sioni ayeke si, 
lo so a yeke buba ande lo na ndo so wâ ayeke gbi daa lakue. 

4 Zo ti sioni so ayeke londo ti tiri bira na aye so kue azo ayeke baa ni tongana 
anzapa, na aye so kue azo ayeke voro ni. Lo yeke gue ande ngbii ti duti na ya ti 
kota da ti Nzapa si lo yeke tene, ni wani laa ni yeke Nzapa. 

5Mbi tene tënë so na ala na ndembe so mbi de lani na popo ti ala; ala girisa ni 
awe? 

6Me fadeso, ye so agbanzi lo titene lo si, ala hinga ni awe. Tongana ngoi ti lo 
alingbi, fade lo yeke si. 

7Ngangu ti Zo ti sioni ato nda ti sara kua ti lo awe; e lingbi ti ma ya ni, ngbanga 
ti so Nzapa afa ni na e awe. Tongana lo so ayeke gbanzi lege na Zo ti sioni ahon 
awe, fade ye ni ayeke si. 

8 Fade Zo ti sioni ayeke si, Kota Gbia Jésus ayeke fâ lo biani biani na pupu ti 
yanga ti lo. Lo yeke mingo lo biani biani na lege ti zango ndo ti gango ti lo. 

9 Na gango ti Zo ti sioni so, fade Satan ayeke sara aye ti ngangu nde nde: Zo ti 
sioni ayeke sara akota ye, aye ti kpene na aye ti dongo be ti handa na azo. 

10Fade lo yeke sara aye ti sioni nde nde ti handa na azo so ayeke mu lege ti kuâ. 
Ala yeke na lege ti kuâ, ngbanga ti so ala ke ti yamba taa-tënë so alingbi fade ti 
soo ala na kuâ, ala ke nga ti ye taa-tënë ni. 

11Ndani laa Nzapa ayeke tokua na ala mbeni ngangu ye ti sara si ala girisa lege 
si ala zia be ti ala na ndö ti tënë ti mvene. 

12Tongaso, ala so kue ama na be na taa-tënë pepe si be ti ala ayeke nzere na 
sarango sioni ye, fade Nzapa ayeke fâ ngbanga na li ti ala. 

Nzapa asoro ala titene ala soo kuâ 

13Ti e, alingbi e ngba ti mu singila lakue na Nzapa ndali ti ala, a-ita, ala so Kota 
Gbia aye ala. Biani, ti londo na ndembe so dunia abaa gigi, Nzapa asoro ala titene 

ala soo kuâ na lege ti Yingo-Vuru so azia ala nde ndali ti Nzapa, ala soo nga kuâ 
na lege so ala ma na be na taa-tënë. 

14Ye so lo iri ala ndali ni laa; lo iri ala na lege ti Nzoni Tënë so e fa ni na ala titene 
ala wara gonda ti Kota Gbia ti e Jésus Christ. 

15Tongaso, a-ita, ala gbu ngangu, ala bata tënë so e fa na ala kozoni na yanga ti 
e wani, wala na ya ti mbeti so e tokua na ala. 

16Nzapa Babâ ti e aye e. Na lege ti nzoni be ti lo, lo mu ngangu na be ti e si angba 
lakue lakue, lo mu na e nzoni ye so e zia be ti e daa ti ku. E hunda na lo nga na 
Kota Gbia ti e Jésus Christ 

17ti mu ngangu na be ti ala, ti sara si ala kpengba na ya ti aye so kue ala yeke 
sara, nga na lege ti atënë so ala yeke tene ti sara nzoni na azo! 

2 Tesalonike 3 

Ala sambela Nzapa ndali ti e 

1Ti hunzi na ni, a-ita, ala sambela ndali ti e si tënë ti Kota Gbia angba ti hon na 
ndo kue si azo agonda tënë ni tongana ti so azo ayeke gonda ni na ndo ti ala, a-
ita. 

2Ala sambela nga si Nzapa azi e na maboko ti azo ti kirikiri na azo ti sioni. Biani, 
azo kue laa ama na be pepe. 

3 Me Kota Gbia ayeke sara ye alingbi na tënë ti yanga ti lo: fade lo yeke sara 
titene ala kpengba, lo yeke bata ala si Sioni wato asara sioni na ala pepe. 

4Na lege ti gango so e ga oko na Kota Gbia, e zia be ti e na ndö ti ala: ye so e mu 
yanga na ala ti sarango ni, ala yeke sara ni si ala yeke ngba ande ti sara ni. 

5Ayeke nzoni Kota Gbia azia na be ti ala ti ye Nzapa, lo fa na ala lege ti kanga be 
ti ala legeoko tongana ti Christ! 

Alingbi azo ti Christ kue asara kua 

6A-ita, e hunda na ala na iri ti Kota Gbia Jésus Christ ti kpe lege ti a-ita so kue 
ayeke azo ti sopo, so sarango ye ti ala ayeke nde na tënë so e fa na ala kozoni 
so. 

7Tia ala, ala hinga lege ti sarango ye tongana ti e awe. So e duti ando na popo ti 
ala, e sara sopo pepe. 

8 Kobe so e te, e hunda ni na mbeni zo pepe ti mu na e senge senge. Me bi na lâ, 
e sara kua ngangu, na gbiki ti li ti e si e ga kungba na ndö ti mbeni zo oko na 
popo ti ala pepe. 

9Biani, e lingbi fade ti hunda ye na maboko ti ala, me e hunda ni pepe; e sara 
kua titene e ga tapande si ala sara nga tongana e. 

10 Biani, so lani e yeke na ndo ti ala, e mu yanga na ala, e tene: “Tongana mbeni 
zo aye ti sara kua pepe, alingbi lo te nga kobe pepe.” 

11Andaa e yeke ma a tene, ambeni zo na popo ti ala ayeke azo ti sopo, ala yeke 
sara kua oko pepe, me ala yeke yoro yanga ti ala na ya ti atënë ti azo. 

12Azo tongaso, e mu yanga na ala si e mu wango na ala na iri ti Kota Gbia Jésus 
Christ: ala duti kpoo, ala sara kua ti ala si ala te kobe ti peko ti kua ti ala wani. 

13Ti ala, a-ita, be ti ala awoko na lege ti sarango nzoni ye pepe. 

14Tongana mbeni zo ake ti ma tënë so e tene na ya ti mbeti so, ala su iri ti lo na 
mbeti, ala sara songo na lo pepe, tongaso si kamene agbu lo. 

15Ye oko, ala baa lo tongana wato ti ala pepe, me ala mu wango na lo tongana ti 
so ala yeke sara fade na mbeni ita, zo ti Christ. 

Barango ndo ti ndani 

16Ayeke nzoni Kota Gbia wani, so siriri alondo na lo, amu na ala siriri lakue na 
ya ti aye kue! Ayeke nzoni Kota Gbia aduti na ala kue! 

17Mbi Paul, mbi wani, mbi su atënë so: mbi bara ala. Lege so mbi yeke su 
maboko na gbe ti ambeti ni oko oko kue laa; lege ti sungo mbeti ti mbi laa. 

18Ayeke nzoni Kota Gbia ti e Jésus Christ asara nzoni be na ala kue! 

1 Timothée 

1 Timothée 1 

Barango ndo 

1Mbi Paul, mbi yeke watokua ti Jésus Christ na peko ti yanga ti Nzapa, Wasongo 
e, lo na Jésus Christ so e zia be ti e kue na ndö ti lo. 

2 Mbi tokua mbeti so na mo Timothée so mo yeke taa molenge ti mbi na lege ti 
mabe. Ayeke nzoni Nzapa Babâ na Kota Gbia ti e Jésus Christ asara nzoni be na 
mo, abaa mawa ti mo si amu na mo siriri! 

Hange na asioni wafango-ye 

3Tongana ti so mbi mu lani yanga na mo na guengo ti mbi na sese ti Masedoane, 
ayeke nzoni mo ngba na gbata ti Efeze. Kâ, ambeni zo ayeke fa ye so alingbi na 
tënë ti Nzapa pepe. Alingbi mo ke na ala na kuru go ti fa aye ni so. 

4Mo ke nga na ala titene ala zia be ti ala na ndö ti ambai ti mvene wala na 
dikongo a-iri ti akotara gbani gbani. Aye so ayeke ga na bingbingo tënë na popo 
ti azo, me nzoni lege so Nzapa aleke ndali ti zo, ala lingbi ti hinga ni na lege ti 
aye so pepe. Zo ayeke hinga nzoni lege ni gi na lege ti mabe. 

5Nda ti yanga so mbi mu ayeke titene mo sara si ndoye akono, ndoye so aga na 
lege ti vurungo be, be so sioni ye oko ayeke daa pepe nga na taa mabe. 

6Ambeni zo azia nzoni lege so awe, ala girisa lege na dikongo abuba tënë. 

7Ala tene, ala yeke awafango-ndia, me atënë so ala yeke tene wala aye so ala 
yeke fa si yanga ti ala akpengba na ndö ni so, ala ma nga ya ni oko pepe. 

8E hinga, e tene, ndia ayeke nzoni ye tongana e sara ye na ni na legeni. 

9Alingbi e hinga ye so: azo so ayeke sara ye mbirimbiri, ndia ayeke ndali ti ala 
pepe; me ndia ayeke ndali ti azo so ake ti ma yanga, azo ti ngangu li, azo so ake 
tënë ti Nzapa, azo ti sarango siokpari, azo so akpe ye ti Nzapa wala ye ti yingo 
pepe, azo so ayeke fâ ababâ na amama ti ala, azo ti fango zo, 

10azo ti gingo wali wala gingo koli kirikiri, akoli so ayeke lango na amba ti ala 
akoli, azo so ayeke ka amba ti ala na ngbaa, azo ti mvene, azo so ayeke deba na 
tënë ti mvene, ala na azo so ayeke sara ye so ayeke nde na fango ye so ayeke 
mbirimbiri. 

11Tënë so alingbi na Nzoni Tënë so Nzapa azia na maboko ti mbi; tënë ni ayeke 
tënë ti Nzapa, lo so alingbi na gonda si azo ayeke tene nzoni tënë ti lo. 

Paul amu singila na Nzapa 

12Mbi mu singila mingi na Jésus Christ, Kota Gbia ti e, ndali ti so lo mu na mbi 
ngangu, lo baa mbi tongana zo so lo lingbi ti zia be ti lo na ndö ti lo, nilaa lo mu 
mbi na kua ti lo. 

13 Mbi yeke kozoni zo ti zongango lo, zo ti sarango ngangu na lo, zo ti tiringo na 
lo. Me Nzapa abaa mawa ti mbi, ngbanga ti so ye so mbi yeke sara lani so, mbi 
hinga ni pepe si mbi de nga ti ma na be pepe. 

14Kota Gbia ti e Christ Jésus asara nzoni be na mbi ahon ndoni: lo mu na mbi 
mabe na ndoye so aga na lege so mbi ga oko na Jésus Christ. 

15Tënë so ayeke taa-tënë, ayeke nzoni azo kue ayeda na ni na be ti ala kue: Jésus 
Christ aga na dunia so ti soo azo ti siokpari na kuâ. Na popo ti azo ti siokpari ni, 
mbi laa mbi yeke kozo zo ni, 

16me Nzapa abaa mawa ti mbi. Tongaso, Jésus Christ akanga be ti lo mingi ti ku 
mbi, mbi so mbi yeke kozo zo ti sarango siokpari. Mbi ga tapande ndali ti azo so 
ayeke ma na be ande na lo ti wara fini so angba lakue lakue. 

17Ayeke nzoni azo ane Kota Gbia, ala gonda lo lakue lakue, lo yeke oko Nzapa, 
zo abaa lo pepe, lo yeke na fini lakue lakue, lo yeke Kota Gbia kpu na kpu! Amen. 

18Timothée, molenge ti mbi, aye so mbi fa, mbi zia na maboko ti mo, alingbi na 
atënë ti peko ti yanga ti Nzapa so azo atene na ndö ti mo. Ayeke nzoni mo luti 
na ndö ti atënë ni ti tiri nzoni bira na legeni; 

19mo bata mabe nzoni, mo duti na be so sioni ye oko ayeke daa pepe. Ambeni 
zo ake ti bata be ti ala nzoni, nilaa mabe ti ala ati. 

20Himene na Alexandre ayeke na popo ti azo ni so. Mbi zia ala na maboko ti 
Satan titene ala manda ti kiri ti zonga Nzapa pepe. 

1 Timothée 2 

Wango ndali ti sambelango Nzapa 

1Kozo ye so mbi ye ti mu wango daa ayeke so: ala hunda ye na Nzapa, ala 
sambela lo, ala voro tere ti ala na lo, ala mu singila na lo ndali ti azo kue. 

2Ala sambela ndali ti agbia na azo so kue ayeke na kota ndo si e wara lege ti duti 
kpoo na ya ti siriri, na gbungo tënë ti Nzapa mingi nga na nengo tere. 

3Baa, ye so ayeke nzoni si anzere na le ti Nzapa, Wasongo e laa. 

4 Lo ye titene azo kue asoo kuâ si ala hinga taa-tënë. 

5Biani, Nzapa ayeke gi oko; walekengo-songo na popo ti azo na Nzapa ayeke gi 
oko: Jésus Christ, 

6 lo so lo ka tere ti lo ti soo azo kue, nilaa tongana ngoi ni alingbi awe, lo sara 
tongaso ti fa atene, Nzapa aye ti soo azo kue na kuâ. 

7 Ndali ti tënë so, Nzapa azia mbi zo ti fango tënë nga watokua ti lo. Mbi yeke 
nga zo ti fango nda ti tënë ti mabe na azo ti amara nde si mbi yeke fa nga nda ti 
taa-tënë. Mbi yeke tene taa-tënë, mbi yeke tene mvene pepe. 

8Mbi ye si akoli asambela na ndo kue, na yorongo maboko ti ala na nduzu, 
maboko so ayeke nzoni, na ngonzo na be ti ala pepe, na tënë ti papa pepe. 

9 Mbi ye nga si awali ayu bongo so ayeke na legeni: bongo so afa nengo tere ti 
ala, bongo ti sarango na baba pepe; ala leke kua ti li ti ala na kode ahon ndoni 
pepe, ala yu aye ti lôro wala alenge pepe, ala yu abongo ti kota nginza pepe. 

10Me alingbi ala fa so ala yeke pendere na lege ti sarango anzoni ye; ye so awali 
so akpe mbeto ti Nzapa alingbi ti sara laa. 

11Na ndembe ti mandango tënë ti Nzapa, alingbi awali aduti kpoo ti ma tënë, ala 
ne zo so ayeke fa ye. 

12Mbi ye titene wali afa ye na koli pepe wala lo hon ndö ti koli pepe; alingbi lo 
duti kpoo. 

13 Biani, Nzapa asara Adam kozoni, na pekoni si lo sara Eve. 

14 Adam laa Satan ahanda lo pepe, me wali laa Satan ahanda lo si lo ke yanga ti 
Nzapa. 

15Me fade Nzapa ayeke soo lo na kuâ na lege ti dungo molenge. Ti awali, Nzapa 
ayeke soo ala na kuâ gi tongana ala ngba na lege ti mabe, ti ndoye, ti bata tere ti 
ala nde ndali ti Nzapa, ti sara ye na baba pepe. 

1 Timothée 3 

Azo ti li ti Eglize 

1Tënë so ayeke taa-tënë: tongana zo aye ti ga zo ti li ti Eglize, andaa nzoni kua 
laa lo ye ni so. 

2 Alingbi zo ti li ti Eglize ayeke zo so tënë ayeke na li ti lo pepe, lo yeke gi na wali 
oko, lo yeke sara ye ahon ndoni pepe, me na legeni, lo yeke tene tënë na legeni, 
lo yeke sara ye na lege ti nengo tere, lo yeke yamba azo nzoni na da ti lo, lo hinga 
lege ti fango ye na azo; 

3lo yeke ngbaa ti samba pepe, lo yeke zo ti tiri pepe, me lo yeke zo ti nzoni be, 
lo yeke sara ngangu na amba ti lo pepe; nzara ti nginza ahon ndö ti lo pepe; 

4lo yeke nzoni makonzi ti sewa ti lo wani, lo yeke sara titene amolenge ti lo ama 
yanga ti lo, na nengo tere. 

5Zo so ahinga ti duti makonzi ti sewa ti lo wani pepe, fade lo yeke hinga ti bata 
Eglize ti Nzapa tongana nyen? 

6Alingbi zo ti li ti Eglize ayeke zo so ama na be fini fini pepe; tongaso pepe, fade 
baba ayeke hon ndö ti lo si Nzapa ayeke fâ ngbanga na li ti lo tongana ti so lo fâ 
na li ti Zabolo. 

7Alingbi lo duti zo so azo so ama na be pepe atene nga nzoni tënë ti lo. Tongaso, 
fade azo ayeke tene sioni tënë na tere ti lo pepe si lo ti na ya ti gbanda ti Zabolo 
pepe. 

Tënë ti adiakre 

8Alingbi adiakre nga aduti azo so ayeke ne tere ti ala; tënë ti yanga ti ala ayeke 
use use pepe, ala yeke angbaa ti samba pepe, ala gi ti wara ye na lege ti sioni 
pepe. 

9Ala bata tënë ti mabe so a sigigi na nda ni awe, ala bata tënë ni na vurungo be. 

10Alingbi a tara ala kozoni. Na pekoni, tongana mbeni tënë ayeke na li ti ala 
pepe, a zia ala na yanga ti kua ti diakre ni. 

11Alingbi awali ni nga ayeke azo so ane tere ti ala, ala yeke tene sioni tënë na iri 
ti zo pepe, ala yeke sara ye ahon ndoni pepe, me na legeni; azo alingbi ti zia be 
na ndö ti ala na ya ti aye kue. 

12Alingbi diakre ayeke gi na wali oko, lo yeke nzoni makonzi ti amolenge ti lo 
na ti asewa ti lo wani. 

13Adiakre so ayeke sara kua ti ala na legeni, ala yeke wara nzoni ndo. Ala yeke 
tene tënë na mbeto pepe, ngbanga ti so ala ma na be si ala ga oko na Jésus Christ 
awe. 

Tënë ti mabe so a sigigi na nda ni awe 

14Na ndembe so mbi yeke su mbeti so ti tokua na mo, mbi yeke na nzara ti gue 
ti baa mo hio. 

15Me tongana mbi si hio pepe, mbi ye mo hinga lege ti duti na popo ti azo ti 
Nzapa, so ti tene na popo ti azo ti Eglize ti Nzapa, lo so lo yeke na fini. Eglize ni 
ayeke ya taa-tënë na nduzu si ayeke gbu ni ngangu. 

16Biani, tënë ti mabe so a sigigi na nda ni awe ayeke kota tënë mingi, tënë ni 
ayeke so: Christ amu tere ti zo si lo fa tere ti lo na azo, Yingo-Vuru afa atene, lo 
yeke zo ti mbirimbiri, a-ange abaa lo. A fa tënë ti lo na azo ti amara nde, azo ti 
dunia ama na be na lo si lo gue na yayu na ya ti gonda. 

1 Timothée 4 

Asioni wafango-ye 

1Yingo-Vuru atene biani atene, na lango ti ndani, fade ambeni zo ayeke zia lege 
ti mabe, ala yeke ma gi tënë ti ayingo so ayeke handa azo si ala yeke ma atënë 
so alondo na asioni yingo. 

2Ala yeke girisa lege ndali ti azo ti tenengo mvene so tënë ti yanga ti ala ayeke 
nde na sarango ye ti ala, be ti ala ayeke na nzoroko ti sioni ye so a su ni na wen 
so a yoro na ya ti wâ si abe. 

3Azo ni so ayeke gbanzi azo ti mu wali wala koli, ala yeke gbanzi azo ti te ambeni 
kobe. Andaa Nzapa asara kobe titene azo ti lo so ahinga taa-tënë nzoni ate ni na 
mungo na lo singila. 

4Ye so kue Nzapa asara ayeke nzoni, mbeni ye oko ti kengo ni ayeke daa pepe, 
me alingbi zo amu singila na Nzapa ndali ti ye ni. 

5Biani, tënë ti Nzapa na sambela ayeke sara si ye kue aga nzoni na le ti Nzapa. 

Nzoni zo ti kua ti Jésus Christ 

6Tongana mo fa atënë so kue na a-ita, azo ti Christ, fade mo yeke ga nzoni zo ti 
kua ti Jésus Christ. So afa atene, mo yeke kpengba na lege ti atënë ti mabe nga 
na lege ti nzoni fango ye so mo yeda ti mu peko ni. 

7Mo ke ambai ti mvene so azo ayeke tene kirikiri si alingbi na tënë ti mabe pepe 
so. Me mo gbu tënë ti Nzapa ngangu. 

8Tarango tere na lege ti angia ti wanguru ayeke sara nzoni na zo gi kete; me 
gbungo tënë ti Nzapa ngangu ayeke sara nzoni na zo na ya ti aye kue. Biani, 
ndali ti zo so, zendo ti duti na fini laso nga na ngoi so ayeke ga gbanda ayeke 
daa. 

9Tënë so ayeke taa-tënë, ayeke nzoni azo kue ayeda na ni na be ti ala kue. 

10Biani, pasi so e yeke baa wala bira so e yeke tiri ayeke ndali ti so e zia be ti e 
ti ku Nzapa so ayeke na fini. Lo yeke Wasongo azo kue, mbirimbiri azo so ama 
na be. 

11Ye so mo lingbi ti mu yanga na azo daa si mo fa ni na ala laa. 

12Mo zia mbeni zo abaa mo tongana molenge pepe; me mo ga tapande ti azo so 
ama na be na lege ti tenengo tënë ti mo, sarango ye ti mo, ndoye ti mo, mabe ti 
mo na vurungo be ti mo. 

13Ti ku na gango ti mbi, ayeke nzoni mo zia be ti mo na dikongo Mbeti ti Nzapa, 
na mungo wango na azo nga na fango ye na azo. 

14Matabisi so Nzapa amu na mo, mo sara mbana na ni pepe. Mo wara matabisi 
ni lani na peko ti tënë ti yanga ti Nzapa na ngoi so bongbi ti akangba azia 
maboko ti ala na ndö ti mo. 



2244 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

15Ye so mo lingbi ti zia be ti mo kue daa ti sara ni laa. Mu tere ti mo kue na kua 
ni si azo kue abaa so, kua ti mo ayeke gue na nduzu. 

16Mo baa lege ti dutingo ti mo wani nzoni, mo baa nga lege ti fango ye ti mo 
nzoni; mo ngba daa lakue. Biani, tongana mo sara tongaso, fade mo yeke soo 
tere ti mo wani na kuâ si mo yeke soo nga azo so kue ayeke ma mo. 

1 Timothée 5 

Lege ti sarango ye na azo ti Nzapa 

1Mo suku ngangu na mbakoro-koli pepe, me mo mu wango na lo tongana ti so 
mo yeke mu wango na babâ ti mo, mo mu wango na amaseka-koli tongana a-ita 
ti mo ti koli; 

2mo mu wango na ambakoro-wali tongana amama ti mo, mo mu nga wango na 
amaseka-wali tongana a-ita ti mo ti wali, mo mu wango ni na vuru be. 

3Mo ne awali-mua, ala so ayeke taa awali-mua. 

4Tongana mbeni wali-mua ayeke na amolenge wala atara, alingbi ala hinga ti 
bata azo ti sewa ti ala kozoni, ti kiri na peko ti nzoni ye so ababâ na amama ti 
ala asara ando na ala. Ye so anzere na le ti Nzapa laa. 

5Ti taa wali-mua so lo yeke duti gi lo oko, lo zia be ti lo ti ku Nzapa; lo sambela 
lakue bi na lâ titene Nzapa amu maboko na lo. 

6Me wali-mua so be ti lo ayeke na ndö ti anzerengo ye ti dunia so, lo kui awe, 
ataa so lo ngba na fini. 

7Tënë so laa mo lingbi nga ti mu yanga daa na awali-mua na asewa ti ala si 
ambeni zo awara mbeni tënë ti bi na li ti ala pepe. 

8Tongana mbeni zo abata azo ti lo na legeni pepe si lo hinga ti bata taa azo ti 
sewa ti lo na legeni pepe, lo zia lege ti mabe awe. Sioni ti lo ahon sioni ti azo so 
ake ti ma na be. 

9Tongana mo ye ti zia iri ti mbeni wali na popo ti awali-mua, alingbi lo yeke zo 
so ngu ti lo asi baleomene si lo yeke wali so amu koli gi fani oko. 

10Alingbi azo ahinga lo ndali ti nzoni sarango ye ti lo: lo bata amolenge ti lo 
nzoni, lo yamba azo so aga na da ti lo nzoni, lo sukula gere ti azo ti Nzapa, lo mu 
maboko na azo so ayeke na ya ti pasi si lo mu ngangu ti lo ti sara anzoni ye nde 
nde. 

11Me awali-mua so angba maseka, mo zia iri ti ala na popo ti awali-mua pepe, 
ngbanga ti so tongana nzara ti be ti ala asara ala, fade ala yeke zia lege ti Christ 
si ala kiri ti mu koli. 

12Na sarango ye tongaso, tënë ayeke ti na li ti ala ndali ti so ala buba peko ti 
kozo zendo ti ala awe. 

13Gi so oko pepe: ala yeke duti gi senge senge tongaso si ala mu gi kua ti fonongo 
na ya ti ada oko oko; na ndö ni, ala kiri ayeke diko atënë mingi mingi si ala yeke 
yoro yanga ti ala na ya ti tënë ti azo, ala yeke tene atënë ti kirikiri mingi. 

14Ndani laa, mbi ye si awali-mua so angba maseka akiri amu koli, ala du 
amolenge, ala fa lege na azo ti da ti ala. Ala sara tongaso si awato ti e awara lege 
ti tene sioni tënë na tere ti e pepe. 

15Biani, ambeni wali-mua agirisa lege awe si ala mu peko ti Satan. 

16Tongana mbeni wali ama na be si na ya ti sewa ti lo ambeni wali-mua ayeke 
daa, alingbi lo bata ala, lo zia kungba ti batango ala na ndö ti Eglize pepe. 
Tongaso si Eglize alingbi ti mu maboko na awali-mua so ayeke taa awali-mua. 

17 Akangba so ayeke bata Eglize na legeni, ayeke nzoni azo ane ala si afuta ala 
na legeni; mbirimbiri ala so amu tere ti ala kue na kua ti fango tënë ti Nzapa nga 
na fango ye na azo. 

18 Biani, Mbeti ti Nzapa atene: “Bagara so ayeke sara kua na ngoi ti fango ale ti 
kobe, mo gbanzi lo na tengo ale ti kobe ni pepe.” Mbeti ni akiri atene: “Zo ti kua 
alingbi na futa ti lo.” 

19 Tongana mbeni zo abi tënë na li ti mbeni kangba, mo ke tënë ni; me tongana 
mo kiri mo ma tënë ni na yanga ti azo use wala ota si mo yeda. 

20Azo so asara siokpari, mo suku na ala na le ti azo kue, tongaso si mbeto agbu 
atanga ni. 

21Na le ti Nzapa, na le ti Jésus Christ, na le ti a-ange so lo soro ala, mbi hunda na 
mo na ngangu ti sara aye so kue: mo mu mbage ti mbeni zo pepe, mo ye ambeni 
zo ahon ambeni pepe. 

22Mo zia maboko ti mo hio na li ti mbeni zo pepe, mo sara beoko na siokpari ti 
mbeni zo pepe; me mo bata be ti mo na vurungo ni. 

23Mo nyon gi ngu pepe, me mo nyon vin kete ndali ti ya ti mo, ngbanga ti so tere 
ti mo ayeke so ka mingi. 

24Asiokpari ti ambeni zo ayeke sigigi na le ti azo kozoni si a fâ ngbanga ti ala. Ti 
ambeni zo ayeke sigigi gi na pekoni. 

25Anzoni ye so zo asara, azo ayeke baa ni na le ti ala. Ataa anzoni ye so zo abaa 
ni hio pepe, alingbi ti ngba na hondengo ni pepe. 

1 Timothée 6 

1Azo so kue ayeke na gbe ti ngbaa, alingbi ala kpe awa ti ala mingi, tongaso si 
mbeni zo awara lege ti zonga iri ti Nzapa wala fango ye ti e pepe. 

2Angbaa so awa ti ala ama na be, ala yeke a-ita ti ala azo ti Nzapa, me so laa amu 
lege na angbaa ni ti baa awa ti ala tongana asenge zo pepe. Me alingbi angbaa 
asara kua nzoni ahon ti kozoni, ngbanga ti so azo so ayeke baa nzoni na peko ti 
kua ti ala ni ayeke a-ita ti ala so ama na be si Nzapa aye ala mingi. 

Fango ye ti kirikiri na taa mosoro 

Baa, ye so mo lingbi ti fa na azo si mo mu yanga na ala ti sara ni laa. 

3Zo so ayeke fa mbeni ye nde, tënë ti lo ague nde na ti Kota Gbia ti e Jésus Christ 
si alingbi na nzoni lege ti vorongo Nzapa pepe, 

4andaa baba ahon ndö ti lo, lo hinga ye pepe. Lo yeke na kobela ti bingbingo 
tënë na ti papa ndali ti lege so azo ayeke di iri ti aye. Aye tongaso ayeke du 
sarango nzara ti ye ti zo, papa, zongango ndo, bango zo tongana sioni zo senge 
senge 

5na bingbingo tënë so ayeke kai hio pepe; aye ni so ayeke londo lakue na popo 
ti azo so gbungo-li ti ala aga sioni awe, ala hinga taa-tënë oko pepe. Ala baa ti 
ala atene, gbungo tënë ti Nzapa ngangu ayeke mbeni lege ti warango mosoro. 

6Taa-tënë, gbungo tënë ti Nzapa ngangu ayeke lege ti warango kota mosoro 
tongana zo azia be ti lo gi na ye so lo yeke na ni. 

7Biani, e ga na dunia so maboko senge, e yeke kiri nga maboko senge. 

8Tongaso, tongana e yeke na kobe na bongo, so alingbi na e. 

9Me ti azo so aye ti wara mosoro mingi, mosoro ni ahanda ala si ala ti. Nzara ti 
abuba ye nde nde ti sioni agbu ala tongana gbanda. Aye ni so ayeke buba azo si 
ayeke gue na ala na kuâ. 

10Aye ti sioni kue alondo gi na lege ti sarango nzara ti nginza. Nzara ti nginza 
asara si ambeni zo azia lege ti mabe yongoro si ala tambula kirikiri, ala wani 
asara pasi na be ti ala mingi si ala duti na siriri pepe. 

Paul amu wango na Timothée 

11Ti mo zo ti Nzapa, mo kpe lege ti aye so kue. Mo gi lege ti ga mbirimbiri na le 
ti Nzapa, ti gbu tënë ti lo ngangu, ti duti na mabe, ti duti na ndoye, ti kanga be ti 
mo na ya ti aye so ayeke si na mo, ti duti nga na wokongo be. 

12Tiri nzoni bira ti mabe na legeni titene mo gbu fini so angba lakue lakue. Biani, 
Nzapa airi mo ando ti wara fini ni so si mo tene tënë ti mabe ni pendere na le ti 
azo mingi so. 

13 Mbi mu yanga na mo na le ti Nzapa so ayeke mu fini na aye kue nga na le ti 
Jésus Christ so atene pendere tënë ti mabe na le ti Ponse Pilate. 

14Mo bata lege ti tënë ti yanga ti mbi nzoni si zo awara mbeni ye ti sioni wala 
mbeni tënë na li ti mo pepe; mo bata ni ngbii Kota Gbia ti e Jésus Christ akiri. 

15 Lo yeke kiri ande na ngoi so Nzapa wani afa. Nzapa oko so ayeke na ndö ti 
aye kue, azo ayeke tene nzoni tënë ti lo, lo yeke Gbia ti agbia, Kota Gbia ti akota 
gbia. 

16 Lo yeke gi oko Nzapa so ayeke na fini lakue lakue, lo yeke duti na ndo so aza 
zango, zo alingbi ti si na ndo ni so pepe. Mbeni zo ade ti baa lo pepe, zo alingbi 
ti baa nga lo pepe. Gonda na ngangu so ayeke ngba kpu na kpu ayeke ti lo! Amen. 

17 Mo mu yanga na azo ti mosoro ti dunia so titene ala pika kate ti ala pepe. 
Amosoro so ayeke ninga pepe, ala zia be ti ala na ndö ni pepe, me ala zia be ti 
ala na ndö ti Nzapa. Lo laa lo yeke mu na e anzoni ye ahon ndoni si e wara lege 
ti duti nzoni. 

18Ayeke nzoni azo ti mosoro asara nzoni ye, ala ga azo ti mosoro na lege ti 
sarango anzoni ye, ala mu ye na azo, ala kanga maboko ti ala daa pepe, ala 
kangbi aye ti ala na amba ti ala. 

19Tongana ala sara tongaso, ala yeke bongbi ndali ti angoi so ayeke ga mbeni 
kpengba mosoro so ayeke nzoni si ala lingbi ti wara taa fini. 

20Timothée, mo bata ye so Nzapa azia na maboko ti mo so nzoni. Mo kpe lege ti 
asenge senge tënë so asongo na mabe pepe, mo kpe nga lege ti atënë ti mvene 
ti azo so abaa ti ala atene, ala hinga aye ti nda ti gigi so. 

21Ambeni zo ayeda na atënë ni so si ala zia lege ti mabe. Ayeke nzoni Nzapa 
asara nzoni be na ala! 

2 Timothée 

2 Timothée 1 

Barango ndo 

1 Mbi Paul, so Nzapa ayeda ti mu mbi tongana watokua ti Jésus Christ titene mbi 
fa tënë ti fini so Nzapa amu zendo ni na e si e wara ni na lege so e ga oko na 
Jésus Christ. 

2Mbi tokua mbeti so na mo Timothée, molenge ti mbi so mbi ye mo mingi. Ayeke 
nzoni Nzapa Babâ na Kota Gbia ti e Jésus Christ asara nzoni be na mo, abaa 
mawa ti mo si amu na mo siriri! 

Paul amu singila na Nzapa 

3Mbi mu singila mingi na Nzapa so mbi yeke sara na lo na vuru be tongana ti so 
akotara ti mbi asara ando. Bi na lâ, mbi yeke zia mo lakue na ya ti asambela ti 
mbi. 

4Tongana mbi yeke dabe ti mbi na ngu ti le ti mo so ayuru, mbi yeke na nzara ti 
kiri ti baa mo si be ti mbi asi singo na ngia. 

5 Mbi dabe ti mbi na taa mabe so mo yeke na ni. Gi mabe so Lois, ata ti mo ti 
wali, lo na Enis, mama ti mo ayeke na ni kozoni laa. Mbi hinga so gi mabe ni so 
laa mo yeke na ni. 

6Ndani laa, mbi dabe ti mo: mo sara si matabisi so Nzapa amu na mo angba 
lakue ti mai, matabisi so mo wara ando na ndembe so mbi zia maboko na ndö 
ti mo. 

7Biani, Yingo so Nzapa amu na e ayeke Yingo ti mbeto pepe, me ayeke Yingo ti 
ngangu, ti mabe na ti kangango nzara ti tere. 

8Tongaso, ye so mo hinga na ndö ti Kota Gbia ti e, ayeke nzoni mo sara kamene 
ti fa peko ni na azo pepe; mo sara nga kamene ti mbi pepe, mbi so mbi yeke na 
da ti kanga ndali ti lo so. Me mo baa pasi ndali ti Nzoni Tënë tongana ti so mbi 
yeke baa pasi so, mo zia be ti mo na ndö ti ngangu ti Nzapa. 

9Nzapa asoo e na kuâ, lo iri e ti ga azo so lo zia e nde ndali ti lo si e yeke nzoni 
kue. Mbeni ye ti nzoni so e sara titene lo soo e si lo iri e ndali ni ayeke daa pepe, 
me lo sara ni ndali ti so lo leke na be ti lo wani awe na lege ti nzoni be ti lo. 
Kozoni titene aye kue abaa gigi, Nzapa aleke na be ti lo ti sara nzoni be na e na 
lege ti Jésus Christ. 

10Nzapa afa nzoni be ti lo ni fadeso na lege ti gango ti Jésus Christ, Wasongo e. 
Lo hon ndö ti kuâ na ngangu awe si na lege ti Nzoni Tënë, lo fa polele na azo fini 
so angba lakue lakue. 

11 Ndali ti fango Nzoni Tënë so laa Nzapa azia mbi watokua na zo ti fango nda ti 
tënë ti lo na azo. 

12Ndani laa, mbi yeke baa pasi so, me kamene ayeke sara mbi pepe, ngbanga ti 
so mbi hinga zo so mbi zia be ti mbi na ndö ti lo. Mbi hinga nga so, zo ni ayeke 
na ngangu ti bata ye so lo zia na maboko ti mbi so ngbii asi na lango ti ndani. 

13Sara ye alingbi gi na tapande ti atënë so ayeke na legeni so mo ma na yanga ti 
mbi. Sara ye ni na lege ti mabe, na lege ti ndoye, na lege ti gango so e ga oko na 
Jésus Christ. 

14Nzoni ye so Nzapa azia na maboko ti mo, mo bata ni nzoni na lege ti Yingo-
Vuru so ayeke na ya ti e. 

15Mo hinga so azo ti sese ti Azii kue azia mbi awe; Fizele na Hermozene ayeke 
nga na popo ti ala. 

16Ayeke nzoni Kota Gbia asara nzoni be ti lo na azo ti sewa ti Onezifore, ngbanga 
ti so fani mingi, lo mu ngangu na be ti mbi. Kamene ti so mbi yeke na da ti kanga 
asara lo pepe; 

17me gi so lo si na Rome, lo gi lege ti mbi ngangu ngbii si lo wara mbi. 

18Ayeke nzoni Kota Gbia asara nzoni be na lo na lango ti ndani. Anzoni ye so lo 
sara na mbi na gbata ti Efeze, mo hinga tënë ni ahon tanga ti azo kue. 

2 Timothée 2 

Kpengba turugu ti Jésus 

1Ti mo, molenge ti mbi, mo kpengba na ya ti nzoni be so Nzapa asara na e na 
lege so e ga oko na Jésus Christ. 

2Ye so mo ma na yanga ti mbi na le ti azo mingi, mo zia na maboko ti azo so 
alingbi ti bata ni mbirimbiri, ala so alingbi ti kiri ti fa ni na ambeni zo. 

3Mo nga, mo yeda ti baa pasi tongana kpengba turugu ti Jésus Christ. 

4Zo so ali na kua ti turugu, tongana lo ye titene kota zo ti lo agonda lo, lo yeke 
zia be ti lo pepe na akua ti asenge zo. 

5 Wanguru so asara mandako na lege ti ndia ni pepe, lo lingbi nga ti wara kangu 
ti wen pepe. 

6Zo so abaa pasi na fango yaka, alingbi lo laa lo wara ale ti kobe ti yaka ni kozoni. 

7Mo ma ya ti atënë so mbi yeke tene na mo so nzoni. Fade Kota Gbia ayeke sara 
si mo ma ya ti atënë ni kue. 

8Mo dabe ti mo na Jésus Christ so ayeke hale ti David. Lo zingo na kuâ tongana 
ti so ala yeke ma na ya ti Nzoni Tënë so mbi yeke fa. 

9Ndali ti Nzoni Tënë ni, a kanga mbi na zingiri si mbi yeke baa pasi tongana 
sioni zo. Me a kanga tënë ti Nzapa pepe. 

10Ndani laa mbi yeke kanga be ti mbi na ya ti aye so kue ngbanga ti azo so Nzapa 
asoro ala. Tongaso, ala nga, fade ala yeke wara lege ti soo kuâ na lege ti gango 
so ala ga oko na Jésus Christ si ala yeke wara gonda so ayeke ngba lakue lakue. 

11 Tënë so ayeke taa-tënë: “Tongana e na lo, e kui, fade e na lo kue, e yeke kiri 
na fini; 

12tongana e gbu ngangu, fade e na lo kue, e yeke le-gbia; tongana e bere tënë ti 
lo, fade lo nga, lo yeke bere tënë ti e; 

13tongana e sara ye alingbi na tënë ti yanga ti e pepe, ti lo, lo yeke ngba ti sara 
ye lakue alingbi na tënë ti yanga ti lo. Biani, lo lingbi ti bere tënë ti yanga ti lo 
wani pepe.” 

Zo so alingbi na kua ti Nzapa 

14Mo dabe ti azo na atënë so kue. Na le ti Nzapa, mo tene na ala ti kai apapa 
ndali ti lege so azo ayeke di iri ti aye. Apapa so ayeke sara nzoni ye oko na zo 
pepe, ayeke sara gi sioni na azo so ayeke ma ni. 

15Mo gi lege ngangu ti duti zo so Nzapa alingbi ti gonda lo, zo so asara kua ti lo 
nzoni si kamene asara lo na pekoni pepe, zo so ayeke fa taa-tënë na azo na 
legeni. 

16Mo kpe lege ti asenge senge tënë so asongo na mabe pepe. Biani, azo so amu 
tere ti ala na tenengo amara ti tënë so, fade ala yeke hon gi hongo yongoro na 
tere ti Nzapa. 

17Tënë ti yanga ti azo ni ayeke tongana sioni ka so ayeke te tere ti zo kue; 
Himene na Filete ayeke nga na popo ti azo so. 

18Azo ni so azia lege ti taa-tënë awe si ala yeke tene na azo atene, zingongo ti 
akuâ ayeke mbeni ye so ahon awe. Na lege ti tënë ti ala, ala yeke kinda mabe ti 
azo mingi. 

19Me kpengbango gere ti da so Nzapa aleke so ayeke yingi ande pepe. A su mbeti 
so na tere ti gere ti da ni, atene: “Kota Gbia ahinga azo ti lo.” Mbeti ni akiri atene: 
“Zo so atene, ni yeke zo ti Kota Gbia, ayeke nzoni lo zia lege ti sarango ye ti 
sioni.” 

20Na ya ti kota da, mo yeke wara gi asembe so a sara na lôro wala na wen ti 
nginza pepe; mo yeke wara nga asembe so a sara na keke wala na sese. Ambeni 
sembe ni ayeke asembe so a bata ni ndali ti alango ti matanga, ambeni ayeke ti 
sarango na ye lakue lakue. 

21Zo so azia lege ti sarango aye ti sioni so mbi yeke tene tënë ni so, fade lo yeke 
ga tongana sembe so a bata ni ndali ti alango ti matanga, lo yeke ga tongana 

sembe so a zia ni nde titene wa ni asara na kua na ndembe so lo ye ti sara nzoni 
ye kue. 

22Mo kpe aye nde nde so nzara ni ayeke gbu ka amaseka. Mo sara kue ti ga 
mbirimbiri na le ti Nzapa, ti duti na mabe, na ndoye nga na siriri na azo so ayeke 
sambela Kota Gbia na vurungo be. 

23Me mo ke abuba tënë na atënë ti kirikiri: hinga so, amara ti atënë tongaso 
ayeke ga gi na papa na popo ti azo. 

24Zo ti kua ti Kota Gbia alingbi ti papa pepe, me alingbi lo duti kpoo na azo kue, 
lo yeke zo so alingbi ti fa nda ti ye si lo hinga ti kanga be ti lo na kasango ndo ti 
azo. 

25Azo so ayeke ke tënë na yanga ti lo, ayeke nzoni lo fa ye na ala yeke-yeke. E 
hinga pepe, Nzapa ayeke sara titene ala zia ngbene lege ti sarango ye ti ala, ala 
hinga taa-tënë 

26si li ti ala akiri daa. Tongaso, fade ala yeke sigigi na ya ti gbanda ti Zabolo so 
lani akanga ala titene ala sara gi ye so be ti lo aye. 

2 Timothée 3 

Alango ti ndani 

1Ayeke nzoni mo hinga ye so: na ya ti alango ti ndani, fade angoi ayeke ga 
ngangu. 

2Azo ayeke ga azo ti kion, nzara ti nginza ayeke hon ndö ti ala, ala yeke pika kate 
ti ala si ala yeke gonda tere ti ala; ala yeke zonga Nzapa si ala yeke sara ngangu 
li na ababâ na amama ti ala. Ala yeke hinga anzoni ye so a sara na ala pepe si ala 
yeke kpe ye ti Nzapa oko pepe. 

3Ala yeke na be ti zo pepe, ala yeke sara mawa ti amba ti ala pepe, ala yeke tene 
sioni tënë na iri ti amba ti ala, ala yeke kanga nzara ti tere ti ala pepe, ala yeke 
sara pasi na amba ti ala, ala ye ti sara nzoni ye pepe. 

4Ala yeke azo ti kango amba ti ala, azo ti ngonzo, azo so baba ahon ndö ti ala; 
ala ye aye so anzere na ala ahon Nzapa; 

5ala yeke sara ye, mo baa mo tene, ala yeke azo so agbu tënë ti Nzapa mingi, 
andaa ala zia lege ti ngangu ti mabe awe. Mara ti azo tongaso, ayeke nzoni mo 
zia lege ti ala. 

6Ambeni zo na popo ti ala ayeke li na ya ti ada, ala yeke wara ngangu ti ala na 
ndö ti awali so akpengba pepe, awali so siokpari ahon ndö ti ala si nzara ti asioni 
ye nde nde ayeke na be ti ala; 

7awali so ayeke manda ye lakue, me ala lingbi ti hinga taa-tënë laoko pepe. 

8Azo ni so ake taa-tënë gi tongana ti so Yanes na Yambres ake ando tënë ti 
Moïse. Li ti azo ni so aga kirikiri si mabe ti ala ayeke ye oko pepe. 

9Me fade ala yeke gue yongoro pepe, ngbanga ti so azo kue ayeke hinga buba ti 
ala tongana ti so azo ahinga ando buba ti Yanes na Yambres so. 

Wango ti ndani 

10Me ti mo, mo mu lani peko ti mbi na lege ti aye so: fango ye ti mbi, dutingo ti 
mbi, aye so mbi leke na be ti mbi ti sarango ni, mabe ti mbi, kangango be ti mbi 
ti ku ye, ndoye ti mbi, kangango be ti mbi 

11 nga na aye ti ngangu so ando asi na mbi. Mbi baa pasi mingi na Antioshe, na 
Ikoniom, na Listre. Aye ti ngangu ti nyen laa asi na mbi pepe? Me Kota Gbia azi 
mbi na ya ni kue. 

12Biani, azo so kue aga oko na Jésus Christ si ala gbu tënë ti Nzapa mingi, fade a 
yeke sara ngangu na ala. 

13Ti azo ti sioni na azo ti handango amba ti ala, fade ala yeke ngba ti sara sioni 
ti gue na ni; ala yeke handa azo si azo ayeke handa nga ala. 

14Me ti mo, ayeke nzoni mo ngba na ndö ti ye so lani a fa na mo, mo yeda na ni 
si mo hinga, mo tene, ayeke taa-tënë so; mo hinga azo so afa ye ni na mo awe. 

15Ti londo na ndembe so mo de kete molenge ngbii asi fadeso, mo hinga Mbeti 
ti Nzapa; mbeti ni alingbi ti mu na mo ndara. Ndara ni ayeke fa na mo lege titene 
mo soo kuâ na lege so mo ma na be na Jésus Christ. 

16Atënë kue ti Mbeti ti Nzapa alondo na yanga ti Nzapa wani. Atënë ni ayeke 
nzoni ti fa ye na zo, ti ke na zo sioni so lo sara, ti kiri zo na nzoni lege, ti fa na zo 
ye so ayeke mbirimbiri 

17si zo ti Nzapa akpengba, lo wara anzoni ye so kue alingbi titene lo sara na 
nzoni kua. 

2 Timothée 4 

1Na le ti Nzapa nga na le ti Jésus Christ so ayeke ga ande ti fâ ngbanga ti azo so 
ade na fini na azo so akui awe, ndali ti kiringo ti lo ti ga ti duti Kota Gbia, mbi 
hunda na mo titene 

2mo fa tënë ti Nzapa na azo, wala ndembe ni laa wala ndembe ni laa pepe, mo 
ngba gi daa. Mo fa sioni ti azo na le ti ala, mo suku na ala, mo mu wango na ala; 
be ti mo awoko na lege ni pepe, mo ngba na nzara ti fango ye na ala. 

3Biani, mbeni ngoi ayeke ga so fade azo ayeke ye pepe ti ma fango ye so ayeke 
mbirimbiri, ala yeke sara ande gi aye ti be ti ala wani si ala yeke iri gba ti 
awafango-ye ti ga ti fa na ala tënë so anzere na mê ti ala. 

4Fade ala yeke kanga mê ti ala ti ma taa-tënë si ala yeke zi mê ti ala kue ti ma gi 
ambai ti mvene. 

5Ti mo, ayeke nzoni na ya ti ye kue, mo sara ye ahon ndoni pepe, me na legeni. 
Kanga be ti mo na ya ti pasi, sara kua ti fango Nzoni Tënë na azo, kua so Nzapa 
amu na mo ti sarango ni, mo sara ni kue. 

6Ti mbi, lango titene a mu mbi na sandaga alingbi awe; lango titene mbi zia sese 
so alingbi nga awe. 

7Mbi tiri nzoni bira na legeni, mbi si na nda ti lege ni awe, mbi bata lege ti mabe. 

8Ti fadeso, Nzapa abata na mbi nzoni ye so a yeke mu na zo so aso benda. Lo 
leke nzoni ye ni ndali ti azo ti mbirimbiri, fade Kota Gbia so ayeke wafango-
ngbanga ti mbirimbiri ayeke mu ni na mbi na lango ti ndani; lo yeke mu nzoni 
ye ni gi na mbi oko pepe, me lo yeke mu ni nga na azo so kue aye tënë ti gango 
ti lo. 

Sango na ndö ti Paul na amba ti lo 

9Sara kue titene mo ga hio mo wara mbi. 

10 Demas azia mbi, ahon awe, ngbanga ti so nzara ti aye ti gigi so agbu lo; lo gue 
na Tesalonike. Kresan ague na Galasii, Tite ague na Dalmasii. 

11 Gi Luc oko laa angba na tere ti mbi. Mu Marc na tere ti mo si mo na lo aga, 
ngbanga ti so lo lingbi ti mu na mbi maboko na ya ti kua ti Nzapa. 

12 Mbi tokua Tishike na Efeze awe. 

13 Na gango ti mo, mo mu kota bongo ti de so lani mbi zia na ndo ti Karpus, na 
gbata ti Troas, mo ga na ni. Mo ga nga na abuku, mbirimbiri aporo ti nyama so 
a yeke su mbeti na ndö ni so. 

14 Alexandre, zo ti pikango ndao asara sioni na mbi mingi; fade Kota Gbia ayeke 
kiri na lo peko ti aye so lo sara. 

15Mo nga, mo sara hange na lo, ngbanga ti so lo ke atënë ti e na kuru go. 

16Na kozo ngbanga so lani a iri mbi daa, zo oko amu na mbi maboko pepe, azo 
kue azia mbi ahon. Ayeke nzoni Nzapa akiri peko ni na ala pepe! 

17Kota Gbia, lo wani ayeke lani na mbi, lo mu ngangu na mbi. Tongaso, mbi fa 
tënë ti lo kue si azo kue ti amara nde ama ni. Kota Gbia azi mbi na yanga ti 
bamara awe! 

18Fade Kota Gbia ayeke zi mbi na ya ti ye ti sioni so kue azo aleke ti sara na mbi, 
fade lo yeke soo mbi na kuâ si lo yeke gue na mbi na yayu, kodro-gbia ti lo. 
Gonda ayeke ti lo kpu na kpu! Amen. 

Barango ndo ti ndani 

19 Mo bara na mbi Priscille na Akilas nga na azo ti sewa ti Onezifore. 

20 Eraste angba na Korente. Mbi zia Trofime na kobela kâ na gbata ti Mile. 

21Sara kue titene mo si ge kozo si ngoi ti de alingbi. Ebule, Pudan, Linus, Claudia 
na a-ita kue abara mo. 

22Ayeke nzoni Kota Gbia aduti na mo! Ayeke nzoni Nzapa asara nzoni be na ala! 

Tite 

Tite 1 

Barango ndo 

1Mbi Paul, mbi yeke zo ti kua ti Nzapa si mbi yeke nga watokua ti Jésus Christ. 
Nzapa atokua mbi ti sara si azo so lo soro ala ama na be si ala hinga taa-tënë so 
alingbi gi na lege ti vorongo Nzapa, 

2tongaso si ala zia be ti ala ti ku fini so angba lakue lakue. Nzapa ayeke tene 
mvene pepe; kozo si dunia abaa gigi, Nzapa amu zendo ti mu na ala fini ni so. 

3So ngoi ni alingbi awe, Nzapa, Wasongo e afa tënë ti lo, lo mu na mbi tënë ni si 
mbi yeke fa ni na peko ti yanga so lo mu na mbi. 

4 Mbi tokua mbeti so na mo Tite so mo yeke taa molenge ti mbi na lege ti oko 
mabe so e yeke na ni. Ayeke nzoni Nzapa Babâ na Wasongo e, Jésus Christ asara 
nzoni be na mo si amu na mo siriri! 

Kua ti Tite na ya ti Eglize ti zoa ti Krete 

5Mbi zia mo na zoa ti Krete titene mo leke tanga ti gere ti kua ni si mo zia 
nga akangba na ndö ti a-Eglize so ayeke na ya ti agbata ni oko oko kue. Ayeke 
nzoni mo sara aye ni tongana ti so mbi fa na mo. 

6 Alingbi kangba ayeke zo so tënë ayeke na li ti lo pepe, lo yeke gi na wali oko; 
amolenge ti lo ayeke azo so ama na be, zo ti bingo tënë na li ti ala ndali ti sarango 
ye ti kirikiri wala ti sarango ngangu li ayeke daa pepe. 

7Zo ti li ti Eglize ayeke wabatango lege ti aye ti Nzapa, nilaa alingbi lo yeke zo 
so tënë ayeke na li ti lo pepe. Lo yeke zo ti pikango kate pepe, zo ti ngonzo pepe, 
ngbaa ti samba pepe, zo ti tiri pepe; lo yeke zo ti warango nginza na lege ti likisi 
pepe. 

8Me lo yeke yamba azo nzoni na da ti lo, lo ye ti sara gi nzoni ye; lo yeke tene 
tënë na legeni, lo yeke zo ti mbirimbiri, lo duti nde ndali ti Nzapa, lo hinga ti 
kanga anzara ti tere ti lo. 

9Alingbi lo ngba gi na ndö ti tënë ti Nzapa so ayeke taa-tënë si alingbi gi na ti so 
azo ti Nzapa afa kozoni. Tongaso si lo lingbi ti mu wango na azo na lege ti fango 
ye so ayeke mbirimbiri, lo lingbi nga ti fa na azo ti kengo tënë so, ala girisa lege 
awe. 

10Biani, ambeni zo mingi ayeke daa so li ti ala akpengba, ala yeke diko abuba 
tënë si ala yeke handa azo; mingi ti ala ayeke azuife so aga azo ti Christ. 

11Alingbi mo kanga yanga ti ala, ngbanga ti so ala sara si mabe ti azo kue na ya 
ti ambeni sewa ati. Ala ye ti gi nginza na lege ti sioni, nilaa ala yeke fa tënë so zo 
alingbi fade ti fa pepe. 

12Mbeni zo oko na popo ti ala, mbeni wayanga-nzapa ti ala wani atene: “Azo ti 
Krete ayeke tene gi mvene lakue, ala yeke asioni nyama, ala yeke azo ti sopo so 
ayeke te kobe gi na mbana.” 

13Tënë so lo tene so ayeke taa-tënë. Ndani laa, alingbi mo suku na ala ngangu si 
mabe ti ala aduti na legeni; 

14alingbi ala zia be ti ala pepe na ndö ti atoli ti azuife nga na ndö ti fango tënë ti 
azo so azia lege ti taa-tënë. 

15Ye kue ayeke nzoni ndali ti azo so be ti ala avuru. Me ti azo so ayeke sioni si 
ala ke ti ma na be, mbeni nzoni ye oko ndali ti ala ayeke daa pepe. Hingango ndo 
ti ala nga na be ti ala kue aga sioni awe. 

16Ala tene na yanga ti ala atene, ala hinga Nzapa, me ye so ala yeke sara afa so, 
ala bere tënë ti lo awe. Ala yeke azo so sioni ti ala ahon ndoni, azo ti ngangu li, 
ala lingbi ti sara nzoni ye oko pepe. 

Tite 2 

Fango ye so ayeke mbirimbiri 

1Ti mo, mo tene gi tënë so alingbi na fango ye so ayeke mbirimbiri. 

2Mo tene na ambakoro-koli titene ala sara ye ahon ndoni pepe, me na legeni; 
ala ne tere ti ala, ala tene tënë na legeni, ala kpengba na lege ti mabe, na lege ti 
yengo tere nga na lege ti kangango be na ya ti aye kue. 

3Mo tene nga na ambakoro-wali titene ala duti tongana azo so aduti nde ndali 
ti Nzapa: alingbi ala tene sioni tënë na iri ti zo pepe, ala yeke angbaa ti samba 
pepe, ala fa na azo ye so ayeke nzoni, 

4ala fa na amaseka-wali so amu koli ti ye akoli ti ala na amolenge ti ala, 

5ti sara ye ahon ndoni pepe, me na legeni, ti bata li ti ala nzoni, ti duti anzoni 
wali ti da, ti duti na nzerengo be, ti ma yanga ti akoli ti ala. Tongaso, fade mbeni 
zo ayeke zonga tënë ti Nzapa pepe. 

6Mo mu nga wango na amaseka-koli titene ala sara ye ahon ndoni pepe, me na 
legeni; 

7ala sara tongaso na ya ti aye kue. Mo nga, mo duti tapande na lege ti sarango 
anzoni ye: mo fa ye na azo na legeni mbirimbiri, mo ne tere ti mo. 

8Mo tene gi tënë so ayeke na legeni si zo alingbi ti kasa ni pepe, tongaso si wato 
agi tënë ti bi na li ti e gbaa si kamene agbu lo. 

9Alingbi angbaa ama yanga ti awa ti ala na ya ti aye kue. Ala sara ye so anzere 
na be ti awa ti ala ni: ala bingbi tënë na awa ti ala pepe, 

10ala nzi nga ye ti awa ti ala ni pepe. Lakue ala sara ye titene awa ti ala alingbi 
ti zia be ti ala na ndö ti ala. So laa ayeke sara titene azo ane tënë so e yeke fa si 
alondo na Nzapa, Wasongo e. 

11Biani, Nzapa afa nzoni be ti lo na azo kue awe titene na lege ti nzoni be ti lo 
ni, ala soo kuâ. 

12Nzoni be ti lo afa na e titene e zia lege ti kengo Nzapa, e zia nzara ti aye ti gigi 
so. Tongaso, na lege ti dutingo ti e, e sara ye ahon ndoni pepe, me na legeni, e 
sara ye ti mbirimbiri, e ngba ti gbu tënë ti Nzapa ngangu 

13si e zia be ti e ti ku nzoni lango so fade e yeke baa kota Nzapa ti e na Wasongo 
e, Jésus Christ, na ya ti gonda ti lo. 

14 Lo ka ando tere ti lo na kuâ ndali ti e, ti zi e na ya ti aye ti sioni kue, ti sukula 
e si e ga azo ti lo wani, titene e mu ngangu ti e kue ti sara anzoni ye. 

15Lege so mo lingbi ti tene tënë na azo, ti mu wango na ala, ti suku na ala laa; 
mo sara ni na ngangu so Nzapa amu na mo. Mo sara si mbeni zo oko abaa mo 
tongana buba zo pepe. 

Tite 3 

Lege ti dutingo ti azo ti Christ 

1 Mo kiri mo tene na azo kue: alingbi ala ma yanga ti azo ti komandema na ti azo 
so ayeke na li ti kodro; alingbi ala sara ye so azo ni ahunda na ala, ala duti nduru 
ti sara nzoni ye lakue. 

2Alingbi ala tene sioni tënë na iri ti zo pepe, ala papa na zo pepe, ala sara nzoni 
be na azo; lakue, ala sara ye na azo kue gi na wokongo be. 

3E nga, e yeke ando azo so li ti e ayeke daa pepe, azo ti ngangu li, azo so agirisa 
lege. Ando, e mu be ti e kue ti sara aye so anzere na be ti e si nzara ti aye nde 
nde ahon ndö ti e; e yeke azo ti sioni si e yeke sara kota be na tere ti amba ti e. 
Azo ayeke ke e; e nga, e yeke ke tere na popo ti e. 

4Me na ndembe so Nzapa, Wasongo e, afa nzoni be ti lo na azo si lo fa nga yengo 
so lo ye azo na ni, 

5lo soo e na kuâ. Mbeni ye ti nzoni so e wani, e sara na lege ti mbirimbiri ti e 
titene lo soo e ndali ni ayeke daa pepe, me lo soo e, ngbanga ti so lo baa mawa 
ti e. Lo soo e, lo sukula e na lege ti Yingo-Vuru so asara si e ga fini zo si e wara 
fini kode ti dutingo ni. 

6Nzapa asara si Yingo-Vuru aga mingi na ndö ti e na lege ti Jésus Christ, 
Wasongo e. 

7Tongaso, na lege ti nzoni be ti lo, e ga mbirimbiri na le ti Nzapa si e wara nga 
fini so angba lakue lakue so e zia be ti e ti ku ni. 

8Tënë so ayeke taa-tënë. Mbi ye mo tene tënë na ndö ni ngangu si azo so ama 
na be na Nzapa azia be ti ala na sarango anzoni ye. So laa ayeke nzoni si azo 
alingbi ti wara ye daa. 

9Me mo kpe lege ti gingo nda ti asenge senge tënë: tënë ti nda ti mara ti azo, 
apapa na abingbingo tënë na ndö ti atënë ti Ndia. Aye so kue ayeke senge senge, 
zo alingbi ti wara ye daa pepe. 

10Zo so ayeke ga na kangbi na ya ti Eglize, mo gboto mê ti lo kozoni. Tongana lo 
ngba daa, mo kiri mo gboto mê ti lo ti fani use. Na pekoni, tongana lo ma mo 
pepe, mo zia lo na gigi. 

11Mo hinga so mara ti zo tongaso, lo girisa lege awe. So lo ngba ti sara siokpari, 
lo fâ ngbanga na li ti lo wani awe. 

Tanga ti tënë 

12 Tongana mbi tokua Artemas wala Tishike na mo, mo gi lege ngangu ti ga ti 
wara mbi na gbata ti Nikopolis. Mbi leke be ti mbi ti ngba kâ na ngoi ti de. 

13 Mo mu maboko na Zenas, wagbungo-koko, lo na Apolos ngbanga ti tambula 
ti ala si mbeni ye atia ala pepe. 

14Alingbi azo ti e nga amanda lege ti mu tere ti ala kue ti sara anzoni ye. 
Tongaso, tongana mbeni ye atia, ala lingbi ti mu maboko ndali ni, ala duti gi 
senge pepe. 

15Azo so kue ayeke na tere ti mbi ge abara mo. Mo bara amba ti e so e na ala, e 
ye tere si ala ma na be tongana e so. Ayeke nzoni Nzapa asara nzoni be na ala 
kue! 

Philémon 

Philémon 1 

Barango ndo 

1Mbi Paul, so mbi yeke na da ti kanga ndali ti Jésus Christ, mbi na ita ti e 
Timothée laa e tokua mbeti so na mo Philémon, mba ti e, zo ti kua so e ye mo 
mingi. 

2 E tokua nga mbeti so na ita ti e ti wali Apia, lo na Arshipe, mba ti e so abongbi 
na e ti tiri bira; e tokua nga mbeti so na azo ti Eglize so ayeke bongbi na da ti 
mo. 

3Ayeke nzoni Nzapa Babâ na Kota Gbia Jésus Christ asara nzoni be na ala si amu 
na ala siriri! 

Yengo so Philémon aye na azo ti Nzapa 

4Ita Philémon, mbi yeke zia mo lakue na ya ti sambela ti mbi si mbi yeke mu 
singila na Nzapa ti mbi. 

5Biani, mbi ma tënë ti yengo so mo ye na azo ti Nzapa nga na tënë ti mabe ti mo 
na ndö ti Kota Gbia Jésus. 

6Mbi hunda na Nzapa titene beoko so mbi na mo, e yeke na ni na lege ti mabe 
asara si azo ahinga anzoni ye so kue e lingbi ti sara ndali ti Christ. 

7Ita ti mbi, so mbi ma tënë ti yengo so mo ye na azo, ngia asi be ti mbi si be ti 
mbi ade. Ye so mo sara so amu ngangu na be ti azo ti Nzapa. 

Tënë ti Onezime 

8So e ga oko na Christ awe so, mbi lingbi ti mu yanga na mo senge ti sara ye so 
mo lingbi ti sara. 

9Mbi ye fade ti mu yanga na mo pepe, me ndali ti so mbi na mo, e ye tere, mbi 
ye mingi ti hunda mbeni ye na mo. Mbi Paul, mbakoro zo, mbi yeke fadeso na 
da ti kanga ndali ti Jésus Christ. 

10Mbi gbu gere ti mo ndali ti Onezime; lo ga molenge ti mbi ge na da ti kanga 
ndali ti so lo ma na be na lege ti mbi. 

11Ando, mo wara nzoni ye na lege ti lo pepe, me fadeso mbi na mo kue, e yeke 
wara nzoni ye na lege ti lo. 

12Fadeso mbi yeke kiri lo na mo, lo yeke tongana mbeni mbage ti tere ti mbi 
wani. 

13Mbi yeke fade na nzara ti bata lo na tere ti mbi, tongaso si lo sara kua so mo 
wani, mo lingbi fade ti sara na mbi, na ndembe so mbi yeke na da ti kanga ndali 
ti Nzoni Tënë. 

14Me mbi ye ti sara mbeni ye pepe gi tongana mbi hinga tënë ti be ti mo si. 
Titene mo sara nzoni na mbi, mbi ye ti gbu mo na ngangu pepe, me mbi ye mo 
sara ye so be ti mo afa na mo ti sarango ni. 

15Mbi hinga pepe, Onezime akangbi na mo na ya ti kete ngoi titene na pekoni, 
mo kiri mo wara lo si lo ngba na mo lakue lakue. 

16Ti fadeso, lo yeke gi ngbaa pepe, me lo hon ngbaa awe; lo yeke ita so e ye lo 
mingi. Mbi ye lo ahon ndoni, mo nga, fade mo yeke ye lo ahon ndoni, ngbanga ti 
so lo yeke mba ti mo zo si lo yeke nga mba ti mo, zo ti Kota Gbia. 

17Tongaso, tongana mo baa mbi tongana mba ti mo, zo ti kua ti Christ, ayeke 
nzoni mo yamba lo tongana ti so mo yeke yamba mbi. 

18Tongana lo sara sioni na mo, wala mbeni yongo ti mo angba na li ti lo, ayeke 
nzoni mo zia ni na li ti mbi. 

19Mbi Paul laa mbi yeke su tënë so na maboko ti mbi wani: fade mbi yeke futa 
yongo ni na mo. – Mbi ye ti dabe ti mo na ndö ti mbeni ye: yongo ti mbi ayeke 
na li ti mo, yongo ni ayeke fini ti mo wani. – 

20Biani, ita, sara ye so na mbi, ngbanga ti so mo ga oko na Kota Gbia awe. Ndali 
ti so mo yeke ita ti mbi, zo ti Christ, sara titene be ti mbi awara ngangu. 

21Na ndembe so mbi yeke su mbeti so na mo, mbi hinga, mbi tene, fade mo yeke 
sara ye so mbi hunda na mo. Biani, mo yeke sara ande ye ni ahon ti so mbi hunda 
na mo. 

22Mo leke nga mbeni ndo ti lango ndali ti mbi, ngbanga ti so mbi zia be ti mbi ti 
ku so fade Nzapa ayeke ma sambela ti ala si lo yeke zi lege titene mbi kiri na 
popo ti ala. 

Barango ndo ti ndani 

23Epafras, mba ti mbi zo ti kanga ndali ti Jésus Christ, abara mo. 

24Marc, Aristarke, Demas na Luc, amba ti mbi, azo ti kua, ala nga abara mo. 

25Ayeke nzoni Kota Gbia Jésus Christ asara nzoni be na ala! 

Ahebro 

Ahebro 1 

Nzapa atene tënë na azo na lege ti Molenge ti lo 

1Ando, Nzapa atene tënë fani mingi na akotara ti e na lege nde nde; lo zia tënë 
ni na yanga ti awayanga-Nzapa si ala tene. 

2Me na ngoi ti ndani so e yeke daa, lo tene tënë na e na lege ti Molenge ti lo. 
Nzapa asara dunia mobimba na lege ti Molenge si lo zia Molenge ni titene aye 
kue aga ti lo. 

3Gonda ti Nzapa ayeke za na lege ti Molenge ni. Lo yeke taa tongana ti so Nzapa 
ayeke, lo yeke bata dunia so na ngangu ti tënë ti yanga ti lo. So lo sukula 
asiokpari ti azo awe, lo gue, lo duti na yayu, na tere ti Nzapa so ngangu ti lo ahon 
ndoni, na mbage ti maboko ti lo ti koli. 

Molenge ti Nzapa ahon a-ange kue 

4Molenge ti Nzapa aga kota ahon a-ange kue. Legeoko, Nzapa amu na lo iri so 
ayeke nde na ti a-ange. 

5 Biani, laoko Nzapa atene mbeni tënë tongaso na mbeni ange pepe: “Mo yeke 
molenge ti mbi, laso mbi ga Babâ ti mo awe.” Laoko lo tene nga mbeni tënë 
tongaso na ndö ti mbeni ange pepe: “Fade mbi yeke duti Babâ ti lo si lo yeke 
duti molenge ti mbi.” 

6 Me na ndembe so Nzapa aye ti tokua kozo molenge ti lo na ndö ti dunia so, lo 
tene: “Alingbi a-ange ti Nzapa kue avoro lo.” 

7 Tënë so Nzapa atene na ndö ti a-ange ayeke so: “Lo sara si a-ange ti lo aga 
tongana kota pupu; lo sara si azo ti kua ti lo aga tongana amenga ti wâ.” 

8 Me ti molenge ti lo, Nzapa atene: “O Nzapa, mbata ti mo ti gbia ayeke ngba kpu 
na kpu! Na ya ti kodro-gbia ti mo, mo yeke sara komandema na legeni. 

9Mo ye gi ye ti mbirimbiri si mo ke ye ti sioni. Ndani laa Nzapa, Nzapa ti mo 
asoro mo na popo ti amba ti mo si atuku mafuta ti matanga na li ti mo.” 

10 Nzapa akiri atene: “Kota Gbia, na tongo nda ni, mo laa mo sara sese, yayu 
ayeke ye so maboko ti mo asara. 

11Fade aye so kue ayeke buba, me mo yeke ngba ti mo. Biani, fade aye so kue 
ayeke ga tongana ngbene bongo so awoko awe. 

12Fade mo yeke rule aye so tongana ti so zo ayeke rule kota bongo ti de. Fade 
mo yeke sara si ala ga nde tongana ti so zo ayeke zi bongo ti yu mbeni nde. Me 
ti mo, mo yeke ngba lakue si alango ti mo ayeke hunzi pepe.” 

13 Laoko Nzapa atene nga na mbeni ange pepe, atene: “Ga mo duti na mbage ti 
maboko ti mbi ti koli, ngbii asi na ndembe so mbi yeke sara titene awato ti mo 
aga tongana mbata ti gbe ti gere ti mo si!” 

14A-ange ayeke gi ayingo so ayeke sara kua na Nzapa: lo yeke tokua ala titene 
ala sara nzoni na azo so lo ye ti soo ala. 

Ahebro 2 

Songo kuâ ayeke kota ye mingi 

1Ndani laa, tënë ti Nzapa so e ma, alingbi e gbu ni ngangu, tongaso si e girisa 
lege pepe. 

2Tënë so Nzapa afa ando na lege ti a-ange, aga taa-tënë. Azo so kue ake tënë ni, 
wala ala so aye ti ma ni pepe, Nzapa afâ ngbanga na li ti ala alingbi mbirimbiri 
na ye so ala sara. 

3Tongaso, tënë ti songo zo na kuâ ayeke kota ye mingi. Tongana e baa ni 
tongana mbeni senge ye na le ti e, fade e yeke kpe ngbanga ti Nzapa tongana 
nyen? Kota Gbia ato nda ti tene tënë ti songo zo na kuâ ni so kozoni. Na pekoni, 
azo so ama tënë ni, ala fa ni na e si ala ye gbe ni atene, tënë ni ayeke taa-tënë. 

4Nzapa nga afa atene, tënë ni ayeke taa-tënë na lege ti aye ti kpene nde nde na 
aye ti dongo be nga na amatabisi ti Yingo-Vuru so lo kangbi na azo tongana ti 
so be ti lo aye. 

Jésus ayeke mu lege na azo titene ala soo kuâ 

5Biani, dunia so ayeke ga ande si e yeke tene tënë ni so, a-ange laa Nzapa azia 
ni na gbe ti ala pepe. 

6 Me na ya ti Mbeti ti Nzapa, mbeni zo atene: “Nzapa, zo ayeke nyen titene mo 
dabe ti mo na lo? Zo ayeke nyen titene mo baa lege ti lo? 

7Mo sara si lo kiri na gbe ti a-ange ndali ti kete ngoi, mo sara si azo agonda lo 
mingi si ane lo. 

8Mo zia ye kue na gbe ti lo.” So Nzapa azia ye kue na gbe ti lo, ye kue ayeke na 
gbe ti lo. Me na le ti e, e de ti baa so ye kue ayeke na gbe ti lo pepe. 

9Me ye so e baa ni ayeke so: Nzapa akiri na Jésus na gbe ti a-ange ndali ti kete 
ngoi. Na lege ti nzoni be ti Nzapa, Jésus akui ndali ti azo kue, nilaa Nzapa asara 
si azo agonda lo mingi si ane lo ndali ti kuâ so lo kui. 

10Nzapa asara ye kue, ye kue ayeke ndali ti lo. Lo ye ti mu azo mingi ti li na ala 
na ya ti gonda ti lo. Biani, alingbi fade lo sara titene Jésus aga nzoni kue na lege 
ti pasi so lo baa. Andaa Jésus ayeke mu lege na azo titene ala soo kuâ. 

11Lo so ayeke zia azo nde ndali ti Nzapa, lo na azo ni ayeke gi na Babâ oko. Ndani 
laa, lo yeke na kamene ti iri ala a-ita ti ni pepe. 

12 Biani, lo tene: “Fade mbi yeke tene tënë ti mo na a-ita ti mbi si mbi yeke gonda 
mo na ya ti bongbi ti azo ti mo.” 

13 Lo kiri lo tene: “Fade mbi yeke zia be ti mbi kue na ndö ti Nzapa.” Lo kiri lo 
tene nga: “Amolenge so Nzapa amu ala na mbi, baa, mbi na ala laa!” 

14Ndali ti so amolenge ni ayeke na tere na mene oko, Jésus aga tongana ala si lo 
mu tere ti zo. Tongaso, na lege ti kuâ ti lo, lo kinda Zabolo so ayeke ando na 
ngangu na ndö ti kuâ. 

15Azo so lani mbeto ti kuâ ayeke sara ala si ala ga tongana angbaa na gigi ti ala 
kue, na lege ti kuâ ti lo, lo zi ala awe. 

16 Biani, Jésus aga ti mu maboko na a-ange pepe, me lo ga ti mu maboko na ahale 
ti Abraham. 

17Ndani laa, alingbi fade lo ga tongana a-ita ti lo na ya ti aye kue. Tongaso, lo ga 
kota wayango-sandaga so ayeke baa mawa ti azo si lo yeke sara kua ti Nzapa na 
legeni, titene lo zi asiokpari ti azo. 

18Biani, lo lingbi ti mu maboko na azo so aye ti tarango be asi na ala, ngbanga ti 
so lo nga, lo baa pasi si aye ti tarango be asi ando na lo. 

Ahebro 3 

Jésus ayeke kota ahon Moïse 

1Tongaso, a-ita azo ti Nzapa, ala so lo iri ala ti ga azo ti lo, ayeke nzoni ala baa 
ndo na Jésus, lo so Nzapa atokua lo titene lo ga kota wayango-sandaga ti mabe 
so e yeke fa tënë ni. 

2 Ando, Moïse asara kua na legeni na ya ti da ti Nzapa kue. Legeoko nga, Jésus 
asara kua na Nzapa na legeni, Nzapa so asara si lo ga kota wayango-sandaga. 

3Biani, zo so asara da, azo ayeke ne lo ahon da ni wani, nilaa, alingbi azo agonda 
Jésus ahon ti so ala gonda Moïse so. 

4Da kue, zo laa asara ni, me lo so asara ye kue ayeke Nzapa. 

5Moïse asara ti lo ando kua ti da ti Nzapa kue na legeni tongana zo ti kua ti 
Nzapa; kua ti lo ayeke ti fa na azo tënë so Nzapa ayeke tene ande na ala. 

6Ti Christ, lo sara kua ni na legeni tongana Molenge ti Nzapa, lo yeke na 
komandema na ndö ti da ti Babâ ti lo. E laa e yeke da ni tongana e ngba ti zia be 
ti e na ndö ti ye so e yeke ku ni si e gonda tere ti e daa. 

Tënë ti wungo tere ti azo ti Nzapa 

7 Ndani laa, tongana ti so Yingo-Vuru atene: “Laso, tongana ala ma go ti Nzapa, 

8ala kpengba be ti ala pepe tongana ti so akotara ti ala asara ngangu li si ala tara 
be ti Nzapa na ngoi so ala yeke ando na benyama. 

9Kâ, akotara ti ala agi yanga ti mbi, ala tara be ti mbi si ala baa aye so mbi sara 

10na ya ti ngu baleosio. Ndani laa ngonzo asara mbi na tere ti ala si mbi tene 
lani, mbi tene: ‘Li ti ala ayeke gue lakue gi kirikiri; ala ke ti hinga lege so mbi ye 
ala mu.’ 

11Na ya ti ngonzo ti mbi, mbi deba yanga, mbi tene: kodro so mbi leke titene ala 
wu tere ti ala daa so, fade ala yeke li na ya ni oko pepe!” 

12A-ita, le ti ala akpengba! Mbeni zo oko na popo ti ala asara sioni be wala 
adekite pepe, tongaso si lo zia lege ti Nzapa pepe, lo so lo yeke na fini. 

13Me so ngoi so Mbeti ti Nzapa airi ni “laso” angba, ala mu wango na popo ti ala 
lakue si siokpari ahanda mbeni zo pepe, tongaso si lo ga zo ti ngangu li pepe. 

14Fadeso, e na Christ e yeke sara kua legeoko gi tongana kozo ye so e zia be ti e 
daa, e gbu ni ngangu ngbii asi na ndani. 

15 Mbeti ti Nzapa atene: “Laso, tongana ala ma go ti Nzapa, ala kpengba be ti ala 
pepe tongana ti so akotara ti ala asara ngangu li.” 

16 Azo so ama ando go ti Nzapa si ala sara ngangu li so ayeke azo wa? Ala yeke 
azo so kue Moïse amu ala na kodro ti Ezipte si asigigi na ala. 

17Be ti lo aso na ya ti ngu baleosio na azo wa? Be ti lo aso na azo so asara 
siokpari si ala kui na ya ti benyama. 

18Nzapa adeba yanga ti lo, atene: “Fade ala yeke li na kodro so pepe, kodro so 
mbi leke titene ala wu tere ti ala daa so”. Lo deba yanga ni na azo wa? Na azo so 
asara ngangu li so. 

19Tongaso, e baa so azo ni ali na kodro ni pepe, ngbanga ti so ala ma na be pepe. 

Ahebro 4 

1Nzapa amu zendo na e atene, e lingbi ti li na ndo so lo leke titene e wu tere ti e 
daa; zendo ni angba laso. Tongaso, le ti ala akpengba si lege ti lingo na ndo ti 
wungo tere ni akanga na mbeni zo oko na popo ti ala pepe. 

2Biani, e nga, e ma Nzoni Tënë tongana ti so akotara ti e ama ni ando so. Me 
Nzoni Tënë ni asara ye oko na ala pepe, ngbanga ti so azo so ama tënë ni, ala ma 
na be na ni pepe. 

3 Ti e so e ma na be na Nzoni Tënë ni, e yeke li na ndo ti wungo tere ni. Nzapa 
atene ando, atene: “Na ya ti ngonzo ti mbi, mbi deba yanga, mbi tene: kodro so 

mbi leke titene ala wu tere ti ala daa so, fade ala yeke li na ya ni oko pepe!” 
Andaa, Nzapa atene tënë so na peko ti so lo hunzi kua ti lo kue awe, ngbene ye 
so dunia abaa gigi. 

4 Biani, Mbeti ti Nzapa atene tënë na ndö ti mbarambara lango ni, atene: “Nzapa 
asara akua ti lo kue si lo wu tere ti lo na lango mbarambara ni.” 

5 Gi na ya ti oko Mbeti ti Nzapa so, a kiri atene: “Kodro so mbi leke titene ala wu 
tere ti ala daa so, fade ala yeke li na ya ni oko pepe.” 

6Akozo zo so ama ando Nzoni Tënë ni, ala li na ndo ti wungo tere ni so pepe, 
ngbanga ti so ala ke ti yeda na tënë ni. Me lege angba na zingo ni titene ambeni 
zo ali na ndo ti wungo tere ni. 

7 Ndani laa Nzapa akiri aleke mbeni lango si lo di iri ni “laso”. Ngu mingi na 
pekoni, lo zia tënë ni na yanga ti David; e diko ni fade awe; tënë ni atene: “Laso, 
tongana ala ma go ti Nzapa, ala kpengba be ti ala pepe.” 

8 Tongana Josué asi lani na azo ti Israel na ndo ti wungo tere ni so biani, ka 
Nzapa akiri atene tënë ti mbeni lango nde na pekoni pepe. 

9So aye ti tene, mbeni lango ti wungo tere angba ndali ti azo ti Nzapa, tongana 
ti lango mbarambara ni. 

10 Biani, Nzapa awu tere ti lo na peko ti akua so lo sara. Legeoko nga, zo so asi 
na ndo ti wungo tere ni so, andaa lo nga, lo yeke wu tere ti lo na peko ti akua so 
lo sara. 

11Ndani laa, ayeke nzoni e sara ngangu ti li na ndo ti wungo tere so, tongaso si 
fade mbeni zo oko na popo ti e ati pepe na mungo tapande ti azo so asara 
ngangu li. 

12Tënë ti Nzapa ayeke na fini si ayeke na ngangu ti sara ye. Tënë ni ayeke kpo 
be ti zo ahon yongoro zeme so yanga ni aza mbage na mbage. Tënë ni ayeke gue 
ngbii akangbi popo ti be ti zo na yingo ti zo. Tënë ni ayeke kangbi popo ti mafuta 
ti ya ti bio nga na ndo so abio atengbi tere daa. Tënë ni ayeke sigigi na tënë ti be 
ti zo nga na aye so kue nzara ni ayeke na be ti zo. 

13Ye so kue Nzapa asara, mbeni oko so ahonde na le ti lo ayeke daa pepe. Ye kue 
ayeke na gbe ti le ti lo polele; ye so kue e yeke sara, fade e yeke fa peko ni na lo. 

Jésus ayeke kota wayango-sandaga 

14E yeke na kota wayango-sandaga so ahon atanga ni kue, lo gue ngbii lo si na 
le ti Nzapa kâ na yayu: ayeke Jésus, Molenge ti Nzapa. Nilaa, ayeke nzoni e gbu 
mabe ti e ngangu, mabe so e yeke fa tënë ni. 

15E yeke na kota wayango-sandaga so alingbi ti baa mawa ti e na ndo so ngangu 
atia e daa. Biani, aye ti tarango be kue asi na lo tongana ti so ayeke si na e, me 
lo sara ti lo siokpari oko pepe. 

16Tongaso, e gue nduru na tere ti mbata ti Gbia Nzapa na mbeto pepe, titene lo 
baa mawa ti e, lo sara nzoni be na e si lo mu na e maboko na ndembe so alingbi. 

Ahebro 5 

1A yeke soro kota wayango-sandaga na popo ti azo si a yeke zia lo titene lo sara 
kua ti Nzapa ndali ti azo, ti leke tënë na popo ti azo na Nzapa. Kua ti kota 
wayango-sandaga ayeke ti ya aye so azo aga na ni na Nzapa, ti ya nga sandaga 
na Nzapa ndali ti asiokpari ti azo. 

2Na lege ti sarango ye ti lo, ambeni ye mingi atia kota wayango-sandaga ni. Nilaa 
lo lingbi ti baa mawa ti azo so agirisa lege nga na ala so ahinga atene, sioni ye 
laa ala sara pepe. 

3 Ndali ti so aye atia lo na lege ti sarango ye ti lo, lo yeke ya sandaga na Nzapa gi 
ndali ti azo ti kodro pepe, me lo yeke ya nga sandaga ndali ti asiokpari ti lo wani. 

4 Zo ayeke mu tere ti lo wani ti si na kota ndo ni pepe, so ti tene, ti ga kota 
wayango-sandaga; me Nzapa laa ayeke iri zo ni tongana ti so lo iri ando Aaron. 

5 Ti Christ ayeke nga tongaso: lo mu tere ti lo wani ti si na kota ndo pepe ti ga 
kota wayango-sandaga; me Nzapa laa amu lo ti ga kota wayango-sandaga, 
Nzapa so atene na lo: “Mo yeke Molenge ti mbi, laso mbi ga Babâ ti mo awe.” 

6 Nzapa akiri atene nga: “Mo yeke duti wayango-sandaga kpu na kpu tongana ti 
Melkisedeke.” 

7 Na ngoi so Jésus ayeke na sese so, lo hinga so Nzapa alingbi ti soo lo na kuâ. Lo 
sambela, lo voro tere ti lo na Nzapa, lo dekongo, lo toto na ngu ti le. Nzapa ama 
lo, ngbanga ti so lo sara tere ti lo kete si lo ma yanga ti Nzapa. 

8Ataa so lo yeke Molenge ti Nzapa, lo ga zo ti mango yanga ti Nzapa na lege ti 
pasi so kue lo baa. 

9So lo sara aye so kue lo lingbi fade ti sara awe, Jésus aga zo ti songo azo so kue 
ayeke ma yanga ti lo si lo yeke sara titene ala duti na fini lakue lakue. 

10Nzapa azia lo kota wayango-sandaga tongana ti Melkisedeke. 

Ala sara hange si ala zia lege ti mabe pepe 

11E yeke na tënë mingi ti tene na ala na ndö ti tënë so; me ayeke ngangu ti fa 
nda ti atënë ni, ngbanga ti so ala ga azo so ayeke ma ya ti tënë hio pepe. 

12 Ngoi ahon mingi so ala lingbi fade ti ga awafango-ye! Me ala kiri aga azo titene 
a kiri a fa na ala akozo tënë ti Nzapa. So aye ti fa atene, ala de ti kpengba titene 
a mu na ala kpengbango kobe pepe, ala ngba ti nyon me. 

13Zo so angba ti nyon me, andaa lo de kete molenge. Tënë na ndö ti ye so ayeke 
mbirimbiri, lo lingbi ti ma ya ni pepe. 

14Kpengbango kobe ayeke ndali ti akangba, ngbanga ti so na lege ti sarango ye 
so ala yeke sara lakue, le ti ala azi awe ti hinga ye ti nzoni na ye ti sioni. 

Ahebro 6 

1Tongaso, alingbi e zia lege ti akozo tënë so e manda ando na ndö ti Christ, e 
hon fadeso ti manda akpengba tënë so alingbi na akangba, e kiri na ndö ti akozo 
kota tënë ni pepe. Akozo tënë ni ayeke so: tënë ti ziango ngbene lege ti sarango 
abuba ye, tënë ti mango na be na Nzapa, 

2tënë na ndö ti abateme, tënë ti ziango maboko na li ti azo, tënë ti zingongo ti 
akuâ na tënë ti ngbanga so Nzapa ayeke fâ ande na li ti azo biani biani. 

3Tongana Nzapa ayeda, ye so e yeke sara ande laa. 

4E mu tapande ti azo so akiri na sioni lege ti sarango ye ti ala: lumiere ti Nzapa 
azi le ti ala awe, ala ndu nzoni ye ti yayu, ala wara Yingo-Vuru, 

5ala hinga atene, tënë ti Nzapa anzere, ala hinga nga aye ti kpene ti ngoi so 
Nzapa ayeke ga ti le-gbia. 

6Ataa so kue gbaa, ala kiri na sioni lege ti sarango ye ti ala ti kozoni. Lege titene 
a sara si ala kiri azia ngbene lege ti sarango ye ti ala ayeke daa oko pepe. Biani, 
ala kiri akanga Molenge ti Nzapa na ndö ti keke ti kroa si ala sara titene azo 
azonga lo. 

7E mu tapande ti yaka: tongana ngu apika fani mingi na ndö ti sese si sese ni 
asara titene anzoni le ti kobe asigigi ndali ti azo so alu ye daa, andaa Nzapa asara 
tufa na ndö ti sese ni awe. 

8 Me tongana sese ni asara titene aki na akeke ti ki asigigi, andaa sese ni so 
ayeke buba sese; fade Nzapa ayeke deba ni si na pekoni, a yeke gbi ni na wâ. 

9Ti ala, a-ita so e ye ala mingi, ataa so e tene tënë tongaso, e hinga na be ti e so, 
ala yeke tambula na nzoni lege so zo ayeke mu titene lo soo kuâ. 

10Biani, Nzapa ayeke kirikiri pepe. Yengo so ala ye ando lo na ni nga na sarango 
nzoni so ala yeke sara na a-ita ti ala, azo ti Nzapa si ala ngba daa laso so, fade 
Nzapa ayeke girisa ni pepe. 

11Me e ye mingi titene ala oko oko kue angba na nzara ti sarango nzoni ye 
tongana ti kozoni; ala ngba daa ngbii asi na ndani, tongaso si fade ala yeke wara 
aye so ala zia be ti ala ti ku ni. 

12Ala woko na lege ti sarango kua pepe, me ala sara ye tongana ti azo so ama na 
be, azo so akiri na peko pepe. Azo ni ayeke wara aye so Nzapa amu zendo ni na 
ala. 

Nzapa ayeke luti lakue na ndö ti zendo ti lo 

13Na ngoi so Nzapa amu zendo na Abraham, mbeni zo so ayeke kota ahon Nzapa 
titene lo deba na iri ti lo ayeke daa pepe, nilaa lo deba na iri ti lo wani, 

14 lo tene: “Mbi deba yanga ti mbi awe: fade mbi yeke sara tufa na ndö ti mo 
gbani gbani, mbi yeke sara si amolenge ti mo awu ahon ndoni.” 

15Abraham akanga be ti lo aku si lo wara ye so Nzapa amu zendo ni na lo. 

16Tongana azo ayeke deba yanga ti ala, ala yeke deba na iri ti mbeni zo so ayeke 
kota ahon ala. Dengo ba ni ayeke sara si ala luti na ndö ti mbeni ye ti mbirimbiri, 
tongaso si dengo kite ahunzi na popo ti ala. 

17Andaa, azo so Nzapa amu zendo ti mu aye na ala, lo ye ti fa biani na ala so be 
ti lo angba lakue na ndö ti zendo ni. Ndani laa lo deba yanga ti lo na ndö ti zendo 
ni. 

18 Dengo ba so Nzapa ade na zendo so lo mu so ayeke ngba lakue; tënë ti mvene 
ayeke na ya ti aye use so oko pepe. Aye use so ayeke kpengba e mingi, e so e zia 
be ti e ti ku ti wara ye so Nzapa aye ti mu na e. 

19 Ti fini ti e ayeke nga tongaso: ye so e zia be ti e ti ku ayeke tongana nengo 
wen so a yeke bi na ya ti ngu, agbu mangboko si aluti mbirimbiri. Ye so e zia be 
ti e ti ku ayeke ye so aluti mbirimbiri, ye ni ahon na ya ti ridoo so a kanga na ya 
ti kota da ti Nzapa so ayeke na yayu, ague ngbii asi na ndo so ayeke nde si ayeke 
nzoni kue ahon atanga ni. 

20Jésus ali na ndo so kozo ti e nga ndali ti e. Lo ga kota wayango-sandaga kpu 
na kpu tongana ti Melkisedeke. 

Ahebro 7 

Melkisedeke 

1 Melkisedeke ayeke gbia ti gbata ti Salem, lo yeke nga wayango-sandaga ti 
Nzapa so ayeke na yayu kâ na ndö ti aye kue. Lani, Abraham ague ti tiri bira na 
agbia si lo kinda ala. Na kiringo ti lo na kodro, Melkisedeke ague, atengbi na lo 
na lege si Melkisedeke asara tufa na ndö ti lo. 

2Na pekoni, Abraham amu na lo dime ti aye so kue lo wara. Kozo ye so e yeke 
baa na ndö ti Melkisedeke ayeke so: nda ti iri ti lo atene “gbia ti ye ti 
mbirimbiri”. Use ye ni, lo yeke nga gbia ti gbata ti Salem; nda ti iri ni ayeke “gbia 
ti siriri”. 

3Babâ ti lo na mama ti lo ayeke daa pepe, akotara ti lo ayeke nga daa pepe. Zo 
ahinga lango ti dungo lo wala lango ti kuâ ti lo pepe. Lo yeke tongana Molenge 
ti Nzapa: lo yeke sara kua ti wayango-sandaga kpu na kpu. 

4Azo, ala baa Melkisedeke, lo yeke kota zo! Abraham, kotara ti e amu na lo dime 
ti aye so lo gbu na peko ti bira. 

5 Andaa Ndia ti Moïse amu lege na ahale ti Lévi so ayeke sara kua ti yango 
sandaga ti mu dime ti aye ti azo ti Israel kue. So aye ti tene, ala yeke mu dime ni 
na maboko ti a-ita ti ala so ayeke nga ahale ti Abraham. 

6Melkisedeke ayeke zo ti mara ti Lévi pepe, me Abraham amu na lo dime ti aye 
so lo wara. Na ndoni, Melkisedeke asara tufa na ndö ti Abraham, lo so Nzapa 
amu zendo na lo so. 

7Andaa kota zo laa ayeke sara tufa na ndö ti zo so ayeke na gbe ti lo; so kite ni 
ayeke daa pepe. 

8Ahale ti Lévi so ayeke wara dime na maboko ti azo, ala yeke azo so ayeke kui 
kuingo; me Melkisedeke so awara dime so, lo yeke na fini tongana ti so Mbeti ti 
Nzapa atene. 

9Ahale ti Lévi ayeke wara dime na maboko ti azo; me e lingbi ti tene, Lévi nga 
amu dime ti lo na lege ti Abraham so amu dime ti aye ti lo na Melkisedeke. 

10Andaa, Abraham ayeke kotara ti Lévi. Tongaso, e lingbi nga ti tene, Lévi ade 
na ya ti kotara ti lo na ndembe so Abraham atengbi tere na Melkisedeke. 

11Na lege ti Ndia so a mu na azo ti Israel, ahale ti Lévi laa a yeke soro ala ti ga 
awayango-sandaga; ala yeke awayango-sandaga tongana ti Aaron, me lege ti 
ala ti dutingo awayango-sandaga ni ayeke nzoni kue pepe. Tongana ayeke fade 
nzoni kue, ngbanga ti nyen ti mu mbeni wayango-sandaga tongana ti 
Melkisedeke? So ti tene, mbeni wayango-sandaga so ayeke hale ti Aaron pepe. 

12Tongana lege ti dutingo ti awayango-sandaga aga nde, alingbi a mu nga mbeni 
ndia nde. 

13Tënë so ayeke na ndö ti Kota Gbia ti e; lo yeke zo ti mbeni mara nde. Mbeni zo 
oko ti mara ti lo ade ti sara kua ti yango sandaga na ndö ti gbalaka pepe. 

14 Azo kue ahinga so, a du Kota Gbia ti e na ya ti mara ti Juda. Moïse atene tënë 
oko pepe na ndö ti mara ti Juda tongana lo tene tënë ti awayango-sandaga. 

Wayango-sandaga so ayeke tongana Melkisedeke 

15Mbeni ye so akiri avuru le ti tënë ni ayeke so: mbeni wayango-sandaga nde 
asi, lo yeke tongana Melkisedeke. 

16Lo ga wayango-sandaga na lege ti ndia ti azo pepe, me ndali ti ngangu ti fini 
so angba lakue lakue. 

17 Biani, Mbeti ti Nzapa atene tënë na ndö ti lo, atene: “Mo yeke duti wayango-
sandaga kpu na kpu tongana ti Melkisedeke.” 

18Tongaso, a mingo ndia ti kozoni so, ngbanga ti so ndia ni ayeke na ngangu 
pepe si alingbi ti sara mbeni nzoni ye na zo pepe. 

19Biani, titene mbeni ye ti nzoni kue aduti daa, Ndia ti Moïse asara ni oko pepe. 
Me mbeni ye so ayeke nzoni ahon ti kozoni asi awe; ye ni so laa e zia be ti e ti 
ku ni si na lege ni, e yeke ga nduru na Nzapa. 

20Na ndö ni kue, Nzapa adeba yanga ti lo. Na mungo ambeni zo titene ala ga 
awayango-sandaga, Nzapa adeba yanga ti lo pepe. 

21 Me ti Jésus, Nzapa adeba yanga ti lo, atene: “Kota Gbia adeba yanga ti lo awe, 
lo yeke kiri na ndö ti tënë ti lo pepe: mo yeke duti wayango-sandaga kpu na 
kpu.” 

22Ndani laa, ndali ti Jésus, e hinga biani so, e yeke li na ya ti mbuki so ayeke 
nzoni ahon ti kozoni. 

23Mbeni ye ni ayeke so: ti ambeni wayango-sandaga ni, ala yeke mingi ndali ti 
so, tongana mbeni oko akui, mbeni nde ayeke mu kua ni na peko ti lo. 

24Me ti Jésus, lo yeke ngba na fini lakue lakue; mbeni zo nde ti mu ndo ti lo, ti 
sara kua ti yango sandaga ni ayeke daa pepe. 

25Ndani laa, azo so ayeke ga nduru na Nzapa na lege ti lo, lo yeke na ngangu ti 
soo ala biani biani, ngbanga ti so lo yeke ngba na fini lakue lakue ti sambela 
ndali ti ala. 

26Mara ti kota wayango-sandaga so alingbi fade na e laa. Lo yeke nde si lo yeke 
nzoni kue, tënë ayeke na li ti lo oko pepe, lo sara siokpari oko pepe; lo kangbi 
na azo ti siokpari, Nzapa amu lo si azia lo na yayu kâ na ndö ti aye kue. 

27 Jésus ayeke tongana tanga ti akota wayango-sandaga pepe: lo baa nzoni na le 
ti lo pepe ti ya sandaga na ya ti lango oko oko ndali ti asiokpari ti lo wani kozoni 
si na pekoni, lo ya sandaga ndali ti asiokpari ti azo. Lo mu ti lo sandaga ni fani 
oko biani biani na ndembe so lo ka tere ti lo na kuâ. 

28Azo so Ndia ti Moïse amu na ala lege ti ga akota wayango-sandaga, ala yeke 
azo so alingbi kue pepe; me na peko ti Ndia ni, Nzapa adeba yanga ti lo si lo mu 
Molenge ti lo ti ga kota wayango-sandaga so alingbi kue kpu na kpu. 

Ahebro 8 

Jésus ayeke kota wayango-sandaga ti e 

1 Kota tënë so e ye ti luti na ndö ni ayeke so: e yeke na mara ti kota wayango-
sandaga so, lo yeke duti na yayu na tere ti mbata ti Gbia Nzapa na mbage ti 
maboko ti lo ti koli, Nzapa so ngangu ti lo ahon ndoni. 

2Lo yeke sara kua ti lo ti kota wayango-sandaga ni na ndo so ayeke nde si ayeke 
nzoni kue, so ti tene, na ya ti taa da ti bongo so Kota Gbia Nzapa asara ni; 
maboko ti zo laa asara ni pepe. 

3Kota wayango-sandaga kue, a mu lo titene lo ya aye wala sandaga na Nzapa. 
Nilaa, alingbi Jésus ayeke na mbeni ye na maboko ti lo ti ya na Nzapa. 

4Tongana lo yeke fade na sese so, ka lo duti wayango-sandaga oko pepe, 
ngbanga ti so awayango-sandaga ayeke daa awe, ala so ayeke ya aye na Nzapa 
alingbi na Ndia ti Moïse. 

5 Kua so ala yeke sara ayeke gi tongana limo ti aye so ayeke na yayu. Ye ni ayeke 
legeoko tongana ye so asi na Moïse na ngoi so lo ye ti leke da ti bongo. Nzapa 
atene na lo: “Fade mo yeke sara kue ti sara ye ni alingbi gi na kode so mbi fa na 
mo na li ti hoto so.” 

6Biani, Nzapa amu na Jésus kota kua so ahon ti ambeni wayango-sandaga kue, 
ngbanga ti so lo yeke zo ti lekengo tënë ti mbeni mbuki so ayeke nzoni ahon ti 
kozo ni. Mbuki ni so ayeke na ndö ti aye so Nzapa amu zendo ni na azo, aye so 
ayeke nzoni ahon atanga ni kue. 

7Tongana ye ti sioni oko ayeke fade na ya ti kozo mbuki ni pepe, ka lege ayeke 
daa pepe ti sara mbeni fini mbuki nde. 

8 Andaa Nzapa asuku na azo ti lo, atene: “Kota Gbia atene: Ambeni lango ayeke 
ga so fade mbi na azo ti Israel nga na azo ti Juda, e yeke sara fini mbuki. 

9Mbuki ni ayeke duti nde na ti so lani mbi na akotara ti ala e sara na ngoi so mbi 
gbu maboko ti ala ti sigigi na ala na Ezipte. Kota Gbia atene: Akotara ti ala angba 
na ya ti mbuki ni pepe, nilaa mbi nga, mbi do ala, mbi zia. 

10Kota Gbia atene: Baa, mbuki so mbi na azo ti Israel, e yeke sara ni ayeke so: 
Na peko ti alango ni so, mbi yeke mu andia ti mbi na ala, mbi yeke su ni na ya ti 
li ti ala nga na ndö ti be ti ala. Mbi yeke duti Nzapa ti ala si ala yeke duti azo ti 
mbi. 

11Zo oko ayeke kiri ti fa ye na mba ti lo wala na ita ti lo oko pepe, atene: ‘Mo 
hinga Kota Gbia!’ Biani, ti londo na kete zo asi na kota zo, fade ala kue ayeke 
hinga mbi. 

12Biani, mbi yeke zi tënë na li ti ala, mbi yeke kiri ti dabe ti mbi na siokpari ti 
ala oko pepe.” 

13So Nzapa atene tënë ti fini mbuki so, lo sara si kozo mbuki ni aga ngbene ye. 
E hinga so, ye so aga ngbene ye si aga gbagbara ni, aga nduru ti hon awe. 

Ahebro 9 

Lege ti vorongo Nzapa 

1Kozo mbuki ayeke na andia so ayeke fa na azo lege ti vorongo Nzapa; ayeke 
nga na da ti vorongo Nzapa so azo aleke na ndö ti sese so. 



2272 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

2 Ndali ni, azo aleke mbeni da ti bongo. Kozo ndo ti ya ti da ti bongo ni, a iri ni 
“ndo so ayeke nde si ayeke nzoni kue”. Na ndo ni so, ala zia gere ti alamba na 
meza daa, meza so mapa ti mungo na Nzapa ayeke na ndö ni. 

3 Na peko ti use ridoo ni, mbeni ndo ayeke daa so a iri ni “ndo so ayeke nde si 
ayeke nzoni kue ahon atanga ni”. 

4 Na ndo ni so, gbalaka ti zongo dukani ayeke daa so ala leke ni na lôro. Sanduku 
ti mbuki so ala leke tere ni kue na lôro ayeke nga daa. Ta ti lôro so mane ayeke 
na ya ni, keke ti Aaron so akongo asigigi na tere ni nga na akpangbara têne so a 
su atënë ti mbuki na ndö ni ayeke na ya ti sanduku ni. 

5 Na ndö ti sanduku ni, limo ti asheruben ayeke daa so afa atene, Nzapa ayeke 
na ndo so. Asheruben azi ya ti akpangi ti ala na ndö ti ye ti kangango na yanga 
ti sanduku ni. Me ndembe ni laa pepe titene mbi fa nda ti aye so oko oko kue 
fadeso. 

6 So a leke aye ni tongaso kue awe, awayango-sandaga ayeke li lakue na ya ti 
kozo ndo ni ti sara kua ti ala. 

7 Me zo so ayeke li na ya ti use ndo ni ayeke gi kota wayango-sandaga oko. Lo 
yeke li na ya ni gi fani oko na ya ti ngu oko. Tongana lo yeke li na ya ni, alingbi 
lo mu mene ti anyama ti mu na sandaga na Nzapa ndali ti asiokpari ti lo wani, 
na pekoni, lo yeke mu sandaga ndali ti asiokpari so azo asara ni si ala hinga 
pepe so. 

8Na lege so, Yingo-Vuru ayeke fa atene, so kozo da ti bongo ni angba so, lege ti 
si na use ndo ni ade ti zi pepe, ndo so ayeke nde si ayeke nzoni kue ahon atanga 
ni. 

9Aye so kue ayeke fa na e ye na ndö ti ngoi so e yeke daa so: aye ni afa na e atene, 
aye so azo ayeke mu na Nzapa, wala asandaga ti anyama so ala yeke mu na lo, 
alingbi ti sara si be ti azo aga nzoni kue pepe, so ti tene be ti azo so ayeke voro 
Nzapa. 

10Aye so kue ayeke gi asenge ndia ti azo, andia so ayeke na ndö ti tengo akobe, 
na nyongo ye, na tënë ti sukulango asioni nde nde. Ndia so ayeke ngba ngbii asi 
na ndembe so Nzapa asara titene ye oko oko kue akiri aga fini ni. 

11Me Christ aga awe, lo yeke kota wayango-sandaga so ayeke mu na e anzoni 
ye so ayeke daa awe. Lo li na ya ti da ti bongo so ayeke kota ye mingi si ayeke 
nzoni kue ahon ti so azo aleke na ndö ti sese so. Maboko ti zo laa asara da ni 
pepe, so ti tene da so ayeke da ti ndö ti dunia so pepe. 

12So Christ ali na ya ti da ti bongo ni, lo li fani oko biani biani na ndo so ayeke 
nde si ayeke nzoni kue ahon atanga ni. So lo li, lo ya mene ti angasa wala mene 
ti akete bagara pepe, me lo ya mene ti lo wani si lo zi e biani biani na ya ti 
asiokpari awe. 

13 Azo ayeke mu ando mene ti akoli-ngasa na ti akoli-bagara nga na mburu ti 
wâ ti wali-bagara so agbi lo, ala yeke tuku ni na tere ti azo so aga sioni, ndali ti 
so azo ni asara mbeni ye so alingbi na tënë ti ndia pepe. Ala sara aye so kue ti 
sukula asioni ti azo ni, tongaso si azo ni akiri aga azo so alingbi ti voro Nzapa. 

14Ye ni ayeke tongaso taa-tënë, me mene ti Christ ayeke na ngangu ti sara kua 
ahon ambeni ye so kue! Na lege ti Yingo so ayeke ngba kpu na kpu, Christ amu 
tere ti lo wani na sandaga na Nzapa, sandaga so sioni ye oko ayeke daa pepe. 
Mene ti lo ayeke sukula asioni so ayeke na be ti e si aye so ayeke gue na e na 
kuâ, fade e yeke kiri ti sara ni pepe, tongaso si e yeke sara kua ti Nzapa so ayeke 
na fini. 

15Ndani laa, Christ ayeke zo ti lekengo songo na popo ti azo na Nzapa na lege ti 
mbeni fini mbuki. Azo so Nzapa airi ala alingbi ti wara anzoni ye so ayeke ngba 
ande lakue lakue, aye so Nzapa amu zendo ni. Azo ni so alingbi ti wara aye ni, 
ngbanga ti so Christ akui awe si na lege ti kuâ ti lo, azo so asara siokpari na 
ndembe so ala ngba na gbe ti kozo mbuki, lo lingbi ti zi ala na ya ti siokpari. 

16Biani, tongana zo asu mbeti ti fa lege ti kangbingo ya ti aye ti lo na peko ti kuâ 
ti lo, alingbi zo ni akui awe si azo akangbi ya ti aye ti lo ni. 

17Biani, tongana zo ni ade na fini, tënë ti ya ti mbeti ni ayeke na ngangu pepe; 
tënë ti ya ti mbeti ni ayeke na ngangu gi na peko ti kuâ ti lo. 

18Ndani laa kozo mbuki ni ato nda ti wara ngangu gi na ndembe so mene ti 
nyama atuku. 

19 Moïse ato mbela ando na azo ti Israel na atënë ti ambela oko oko kue alingbi 
na ndia. Na pekoni, lo mu mene ti akete bagara na ti akoli-ngasa, lo mu nga ngu, 
kete keke ti izope nga na ambeni bengba kua ti tere ti taba, lo yoro aye ni na ya 
ti mene ni si lo wani, lo fi na tere ti mbeti ti Ndia nga na tere ti azo kue. 

20Lo tene: “Mene so afa atene, ala na Nzapa asara mbuki awe; lo mu yanga na 
ala ti bata lege ti mbuki ni.” 

21 Na pekoni, Moïse amu mene ni si lo fi na tere ti da ti bongo ni nga na tere ti 
akungba so kue ala mu ti sara na kua ti Nzapa. 

22 Na lege ti ye so ndia afa, aye so a lingbi ti sukula asioni ni na mene pepe ayeke 
mingi pepe. Tongana mene atuku pepe, a lingbi ti zi siokpari na li ti azo pepe. 

Mene ti Christ ayeke zi siokpari ti azo 

23Aye so azo ayeke mu ti sara na kua na Nzapa ayeke tongana limo ti aye so 
ayeke na yayu. Asandaga so e tene tënë ni so, alingbi fade ti mu ni ti sukula 
asioni so ayeke na tere ti alimo ni; me ti ataa ye so ayeke na yayu, a yeke sukula 
ni gi na lege ti ambeni sandaga so ayeke nzoni ahon atanga ni kue. 

24Da ti Nzapa so azo aleke ni lani na maboko ti ala so, ayeke gi limo ti taa ndo ti 
nzoni kue. Da so azo aleke ni, ni laa Christ ali lani na ya ni pepe, me lo li na yayu 
si lo luti na le ti Nzapa ndali ti nzoni ti e. 

25Na ya ti ngu oko oko, kota wayango-sandaga ayeke mu mene ti anyama si lo 
yeke li na ni na da ti Nzapa. Me ti Christ, lo li na yayu pepe ti ka tere ti lo wani 
na kuâ fani mingi. 

26Tongana ye ni ayeke fade tongaso, ngbene ye so dunia abaa gigi, ka Christ 
abaa pasi fani mingi awe. Me so lango ti ndani aga nduru awe, Christ asi fani 
oko biani biani titene lo zi asiokpari ti azo na lege ti mene ti lo wani. 

27A diko na zo kue ti kui gi fani oko, na pekoni, Nzapa ayeke fâ ngbanga na li ti 
lo. 

28 Legeoko nga, Christ amu tere ti lo na sandaga fani oko titene lo zi siokpari ti 
azo mingi. Ti fani use ni, lo yeke kiri ti ga ti zi siokpari ti azo pepe, me ti soo azo 
so kue ayeke ku lo. 

Ahebro 10 

1Aye so ayeke daa, Ndia ti Moïse ayeke fa ni mbirimbiri kue pepe; Ndia ni ayeke 
gi limo ti anzoni ye so ayeke ga. Ngu na ngu, azo ayeke mu sandaga ndali ti 
asiokpari ti ala, ala yeke mu gi oko sandaga ni lakue lakue; ala yeke zia ni pepe. 
Ataa so ala yeke sara tongaso, Ndia alingbi ti sara si azo so aye ti ga nduru na 
Nzapa, aga nzoni kue pepe. 

2Azo so ayeke voro Nzapa, tongana a yeke sukula fade asioni ti ala gi fani oko 
biani biani, ka ala yeke baa tere ti ala tongana azo ti siokpari pepe si ala zia lege 
ti mungo sandaga awe. 

3Me asandaga so azo ayeke mu so asara si ngu na ngu, ala yeke dabe ti ala na 
asiokpari ti ala, 

4ngbanga ti so mene ti akoli-bagara na ti akoli-ngasa alingbi ti zi siokpari oko 
pepe. 

5 Ndani laa, na ndembe so Christ aga lani na ndö ti sese so, lo tene na Nzapa, lo 
tene: “Sandaga wala mbeni ye so zo amu na mo, so laa mo ye pepe, me mo leke 
tere, mo mu na mbi. 

6Anyama so a yeke gbi ni kue na wâ, wala asandaga so a yeke mu ndali ti 
siokpari, so laa anzere na be ti mo pepe. 

7Tongaso mbi tene: ‘Nzapa, mbi laa! Mbi ga ti sara ye so be ti mo aye, alingbi na 
tënë so a su na ndö ti mbi na ya ti Mbeti ti Nzapa.’ ” 

8Christ atene kozoni, atene: “Asandaga, aye so azo ayeke mu na mo, anyama so 
a yeke gbi ni kue na wâ nga na asandaga so azo ayeke mu ndali ti asiokpari ti 

ala, so laa mo ye pepe; aye so anzere nga na be ti mo pepe.” Andaa Ndia ahunda 
na azo ti mu asandaga ni so. 

9Na pekoni, lo kiri lo tene: “Mbi laa! Mbi ga ti sara ye so be ti mo aye.” Tongaso 
Christ amingo tënë ti akozo sandaga si lo zia mbeni nde na sese: sandaga ti tere 
ti lo wani. 

10Jésus Christ asara ye alingbi na ye so be ti Nzapa aye. Lo mu tere ti lo na 
sandaga gi fani oko biani biani, nilaa a sukula asioni ti e. 

11 Na ya ti lango oko oko, wayango-sandaga oko oko kue ayeke luti na nduzu ti 
sara kua ti lo. Gi oko mara ti asandaga si ala yeke mu, me asandaga so ala yeke 
mu so alingbi ti zi asiokpari ti azo pepe. 

12 Me ti Christ, lo mu sandaga ni gi fani oko ti zi asiokpari ti azo si na pekoni, lo 
duti na tere ti Nzapa kpu na kpu, na mbage ti maboko ti lo ti koli. 

13Fadeso, Christ ayeke ku titene Nzapa azia awato ti lo tongana mbata ti gbe ti 
gere ti lo. 

14Na lege ti oko sandaga so lo mu, Christ asara si azo so lo sukula sioni ti ala, ala 
ga nzoni kue kpu na kpu. 

15Yingo-Vuru atene nga na e tënë na ndö ni. Lo tene kozoni, lo tene: 

16 Kota Gbia atene: “Mbuki so mbi na ala e yeke sara ni na peko ti alango ni so 
ayeke so: mbi yeke mu andia ti mbi na ala, mbi yeke su ni na ndö ti be ti ala si 
mbi yeke su ni na ya ti li ti ala.” 

17Na pekoni, lo tene: “Fade mbi yeke kiri ti dabe ti mbi na siokpari ti ala oko 
pepe.” 

18E hinga so, tongana Nzapa azi tënë na li ti zo awe, zo ni ayeke kiri ti mu 
sandaga ndali ti asiokpari ti lo pepe. 

E gbu mabe ti e ngangu 

19Tongaso a-ita, ndali ti mene ti Jésus, lege azi na e polele ti li na ndo ti nzoni 
kue ti Nzapa. 

20Na popo ti ridoo so akangbi ya ti kota da ti Nzapa, Christ azi na e mbeni fini 
lege so e yeke mu ni ti duti na fini; lo sara so na lege ti tere ti lo ti zo. 

21E yeke na mbeni kota wayango-sandaga so a mu na lo komandema na ndö ti 
da ti Nzapa. 

22 Tongaso, e ga nduru na Nzapa na be ti e oko nga na be so asi singo na mabe, 
be so e hinga, e tene, a sukula asioni kue daa awe na tere so a sukula ni awe na 
mbeni nzoni ngu. 

23Ye so e zia be ti e ti ku si e ngba ti tene tënë ni polele na le ti azo, ayeke nzoni 
be ti e awoko daa pepe, ngbanga ti so Nzapa ayeke bata tënë ti yanga ti lo si ye 
so lo mu zendo ti mungo ni, lo yeke mu ni. 

24E baa ndo na ndö ti amba ti e na popo ti e ti pusu e titene e ye azo si e sara 
anzoni ye. 

25E do abongbi ti e, e zia pepe tongana ti so ambeni zo asara; me e mu wango 
na popo ti e ahon ti kozoni, ngbanga ti so ala baa so, lango ti Christ aga nduru 
awe. 

26So e hinga taa-tënë nzoni kue awe so, tongana e ngba ti sara siokpari na be ti 
e wani, mbeni sandaga nde ndali ti asiokpari ayeke daa pepe. 

27 Me ye so angba ayeke gi ti ku na kota mbeto na be ngbanga ti Nzapa na kota 
wâ so ayeke gbi azo so ake Nzapa. 

28 Ando, zo so ake ti sara ye alingbi na Ndia ti Moïse, tongana azo use wala ota 
abaa lo si atene tënë ni, azo ayeke mu zo ni ti fâ lo; mbeni zo ti baa mawa ti lo 
ayeke daa pepe. 

29 Ti zo so abaa Molenge ti Nzapa buba na le ti lo, fade pasi ti zo ni ayeke hon 
ndoni. Andaa lo baa mene ti mbuki so asukula asioni ti lo tongana senge ye na 
le ti lo si lo kiri lo tene sioni tënë na tere ti Yingo so ayeke sara nzoni be na zo. 

30 E hinga lo so atene: “Mbi laa mbi yeke kiri sioni na zo so asara sioni; fade zo 
ni ayeke wara ye ti peko ti sioni so lo sara.” Lo kiri lo tene: “Fade Kota Gbia 
ayeke fâ ngbanga ti azo ti lo.” 

31Titene zo ati na gbe ti ngbanga ti Nzapa so ayeke na fini, so ayeke ye ti ngangu 
mingi! 

32Ala dabe ti ala na ye so asi ando na ala: gi na peko ti so Nzapa azi le ti ala, ala 
baa pasi mingi, me ala kanga be ti ala na ya ti bira ti apasi ni. 

33Mbeni lâ, azo azonga ala si asara pasi mingi na ala na le ti azo kue. Mbeni lâ, 
ala sara beoko na azo so abaa nga pasi tongana ala. 

34Biani, ala kangbi mawa ti azo so abaa pasi na da ti kanga, ala yeda na nzoni be 
titene azo amu aye ti ala na ngangu. Ala sara tongaso, ngbanga ti so ala hinga 
atene, ala yeke na mosoro so ayeke nzoni ahon ndoni si ayeke ngba lakue lakue. 

35Tongaso, be ti ala so ala zia na ndö ti Nzapa, ala girisa ni pepe, fade ala yeke 
wara kota ye na peko ni. 

36Alingbi ala kanga be ti ala tongana ala ye ti sara ye so be ti Nzapa aye, ti wara 
ye so Nzapa amu zendo ni. 

37 Tongana ti so Mbeti ti Nzapa atene: “Ngoi angba gi kete, gi kete kete titene lo 
so alingbi ti ga so, lo yeke ga; lo yeke ninga pepe.” 

38Nzapa atene: “Zo so aga mbirimbiri na le ti mbi na lege ti mabe, fade lo yeke 
duti na fini. Me tongana lo zia lege ti mabe, fade mbi yeke wara ngia na lege ti 
lo pepe.” 

39Ti e, e yeke azo so ayeke zia lege ti mabe pepe ngbanga ti e girisa. Me e yeke 
azo so ama na be ti soo kuâ. 

Ahebro 11 

Tënë ti mabe 

1Mabe ayeke sara titene ye so zo azia be ti lo ti ku ni, lo hinga lo tene, lo wara ni 
awe. Mabe ayeke sara nga titene ye so le ti zo abaa pepe, lo hinga lo tene, ye ni 
ayeke daa biani. 

2Ndali ti mabe ti akotara ti e, Nzapa atene nzoni tënë ti ala. 

3 Na lege ti mabe si e hinga, e tene, dunia abaa gigi na lege ti tënë ti yanga ti 
Nzapa. So aye ti fa atene, ye so le ti zo ayeke baa, alondo na lege ti ye so le ti zo 
abaa pepe. 

4 Na lege ti mabe, Abel amu na Nzapa sandaga so ayeke nzoni ahon ti Kain. Ndali 
ti mabe ti Abel, Nzapa atene, lo yeke zo ti mbirimbiri si lo yeda na aye so Abel 
amu. Na lege ti mabe si Abel angba ti tene tënë laso na e, ataa so lo kui awe. 

5 Na lege ti mabe, a mu Henok na yayu titene lo kui pepe. Mbeni zo akiri abaa lo 
pepe, ngbanga ti so Nzapa amu lo awe. Mbeti ti Nzapa atene: kozo titene Nzapa 
amu lo, Henok aga nzoni na le ti lo. 

6Andaa, tongana zo ayeke na mabe pepe, lo lingbi ti ga nzoni na le ti Nzapa pepe, 
ngbanga ti so zo so aga nduru na Nzapa, alingbi lo hinga so, Nzapa ayeke daa 
biani si lo yeke mu anzoni ye na azo so ayeke gi lo. 

7 Na lege ti mabe, Noe ama tënë ti aye so Nzapa atene tënë ni so ayeke si ande 
si zo ade ti baa ni pepe so. Noe abaa ni tongana senge tënë pepe, nilaa lo leke 
mbeni kota mangboko so lo na asewa ti lo ali na ya ni titene ala soo kuâ. 
Tongaso, lo fâ ngbanga na li ti azo ti dunia si na lege ti mabe, lo ga mbirimbiri 
na le ti Nzapa. 

8 Na lege ti mabe, Abraham ayeda na iringo so Nzapa airi lo, lo ma yanga ti 
Nzapa si lo zia kodro ti lo ti gue na mbeni kodro so Nzapa aye ti mu na lo titene 
aga ti lo. Abraham amu lege ague, ataa so lo hinga ndo so lo yeke gue daa pepe. 

9 Na lege ti mabe, lo gue, lo duti tongana wande na kodro so Nzapa amu zendo 
ni na lo. Lo lango na ya ti da ti bongo, lo na Isaac na Jacob, ala so Nzapa amu 
zendo na ala titene kodro ni aga ti ala. 

10Abraham asara tongaso, ngbanga ti so lo yeke ku gbata so agere ni ayeke 
tongana agere ti da so akpengba. Nzapa wani laa ayeke wakode-kua ti gbata ni, 
lo laa lo leke ni. 

11Na lege ti mabe, Sara awara nga lege ti du molenge, ataa so ngu ti lo ahon 
mingi. Lo hinga biani lo tene, tongana Nzapa amu zendo, lo yeke bata tënë ti 
yanga ti lo. 

12 Ndani laa, gi na lege ti zo oko so aga nduru na kuâ awe, a du azo mingi si ala 
ga gbani gbani tongana atongoro ti le ti nduzu, tongana mbutu ti yanga ti kota 
ngu-ingo so zo alingbi ti diko ni pepe. 

13 Azo so kue angba na lege ti mabe si ala kui. Aye so Nzapa amu zendo ni, ala 
wara ni pepe, me ala ngba yongoro, ala baa ni bango si ala bara ni. Ala hinga 
biani atene, ala yeke awande, azo ti lege senge na ndö ti sese so. 

14Azo so ayeke tene tënë tongaso, ala ye ti fa na le ti azo polele so, ala yeke gi 
mbeni kodro titene aga ti ala. 

15Tongana be ti azo ni so angba ando na ndö ti kodro so ala londo daa si aga so, 
ka lege ti kiri kâ ayeke daa. 

16Me kodro so nzara ni ayeke sara ala so ayeke kodro so ayeke nzoni ahon 
atanga ni kue, so ti tene kodro ti yayu. Ndani laa kamene asara Nzapa pepe 
titene ala iri lo Nzapa ti ala. Biani, lo leke mbeni gbata ndali ti ala. 

17 Na lege ti mabe, Abraham amu Isaac na sandaga na Nzapa na ndembe so 
Nzapa atara be ti lo. Lo mu oko molenge ti lo na sandaga na Nzapa, ataa so 
Nzapa amu zendo na lo, 

18 atene: “Na lege ti Isaac laa mo yeke wara ahale so mbi mu zendo ti ala na mo.” 

19Abraham atene na be ti lo, atene: ataa zo akui awe, Nzapa ayeke na ngangu ti 
zingo lo na kuâ. Biani, Abraham akiri awara molenge ti lo, mo baa mo tene, 
molenge ni alondo na ndo ti akuâ si akiri na fini. 

20 Na lege ti mabe, Isaac asara tufa na ndö ti Jacob na Ezau ndali ti gigi ti ala ti 
kekereke. 

21 Na lege ti mabe, Jacob asara tufa na ndö ti amolenge ti Joseph ti koli na 
ndembe so lo ga nduru ti kui. Na pekoni, Jacob akpo li ti lo na ndö ti keke so lo 
yeke tambula ka na ni si lo voro Nzapa. 

22 Na lege ti mabe, Joseph atene na azo ti Israel na ndembe so lo ga nduru ti kui, 
lo tene, ala yeke londo gbanda na kodro ti Ezipte ti sigigi. Lo mu nga yanga na 
ala ngbanga ti ye so ala lingbi ti sara na abio ti lo na ndembe so ala yeke londo 
ti hon. 

23 Na lege ti mabe, babâ na mama ti Moïse ahonde lo nze ota na peko ti so ala 
du lo. Ala baa so, lo yeke pendere mingi, ala ke mbela ti gbia; mbeto asara ala 
pepe. 

24 Na lege ti mabe, tongana Moïse akono awe, lo ke titene azo airi lo molenge ti 
molenge ti Faraon ti wali. 

25Lo yeda ti baa pasi legeoko na azo ti Nzapa, ahon titene lo duti na ngia na ya 
ti siokpari na ya ti kete ngoi. 

26Moïse atene na be ti lo atene, titene azo abaa ni tongana buba zo, tongana ti 
so ala sara na Mesii, so ayeke kota ye mingi ahon amosoro ti kodro ti Ezipte. 
Moïse asara tongaso ndali ti so le ti lo angba na ndö ti futa so lo yeke wara ande. 

27 Na lege ti mabe, Moïse alondo na kodro ti Ezipte ti hon; mbeto ti ngonzo ti 
gbia asara lo pepe. Lo ka yingo, mo baa mo tene, Nzapa so zo ayeke baa lo pepe 
so, lo yeke baa lo. 

28 Na lege ti mabe, Moïse azia na sese matanga ti Pake. Lo mu yanga titene azo 
azia mene na tere ti keke ti yanga ti da ti ala si kpale ti bubango ndo andu akozo 
molenge-koli ti azo ti Israel pepe. 

29 Na lege ti mabe, azo ti Israel afâ kota Ngu-bengba, mo baa mo tene, kuru sese 
laa; me so azo ti Ezipte aye ti hon na peko ti ala, ngu ni amene ala kue. 

30 Na lege ti mabe, azo ti Israel atambula, angoro gbata ti Jéricho na ya ti lango 
mbarambara si na pekoni, gbagba ti gbata ni atuku na sese. 

31 Na lege ti mabe, Rahab, wali-ndumba, ayamba na ndo ti lo na nzoni be azo 
ti bembengo ndo, nilaa na ngoi so azo ti Israel aga ti fâ azo so ake Nzapa, lo kui 
pepe. 

32 Tënë ti nyen laa mbi yeke kiri ti tene? Ngoi atia mbi ti tene tënë kue na ndö ti 
azo tongana Gédéon, Barak, Samson, Yefte, David, Samuel na awayanga-Nzapa. 

33 Na lege ti mabe, ala tiri bira na ambeni gbia si ala mu kodro ti ala. Ala sara 
aye ti mbirimbiri, ala wara aye so Nzapa amu zendo ni, ala kanga yanga ti 
abamara; 

34 ala mingo angangu wâ, ala kpe na maboko ti azo so aye ti fâ ala na yongoro 
zeme, ala kiri awara ngangu na peko ti kobela so asara ala; ala ga akpengba zo 
ti sarango bira, ala tumba aturugu ti akodro wande. 

35 Na lege ti mabe, ambeni wali akiri awara azo ti ala so akui na peko ti so azo 
ni azingo na kuâ. Ti ambeni, a sara ala sana; me ala ke titene a sigigi na ala na 
ya ti sana ni ndali ti so ala ye ti duti na fini so ayeke nzoni ahon ti kozoni na 
peko ti zingongo ti ala na kuâ. 

36 A zonga ambeni, a pika ala na fimbo, a kanga ala na zingiri si a bi ala na da ti 
kanga. 

37 A bo ambeni na têne, a fâ ya ti ambeni use use na sii, a fâ ambeni na yongoro 
zeme. Ala hinga ndo so ala lingbi ti duti daa pepe si ala hon kirikiri, bongo ti ala 
ayeke gi poro ti tere ti taba wala ti ngasa. Ye kue atia ala, a sara ala sana si a sara 
ngangu na ala. 

38Ala yeke hon gi kirikiri na ya ti benyama, na ya ti ahoto, ala yeke lango na ya 
ti adu ti têne, na ya ti adu ti sese. Andaa ala yeke anzoni zo so dunia so alingbi 
na ala pepe. 

39Nzapa atene nzoni tënë ti ala kue ndali ti mabe ti ala; me anzoni ye so Nzapa 
amu zendo ni, ala wara ni pepe. 

40Biani, Nzapa aleke ndali ti e mbeni nzoni ye so ahon atanga ni. Ndani laa, lo 
ye titene ala ku si e na ala, e ga nzoni kue legeoko. 

Ahebro 12 

Nzapa ayeke babâ ti e 

1So gba ti azo so asara ando ye na lege ti mabe ti ala ayeke ngoro e, ayeke nzoni 
e nga, e zi na ndö ti e akungba so kue ayeke sara si e tambula gbaa so, e zia nga 
lege ti siokpari so ayeke gbu e hio hio na ya ti gbanda ti lo. E kpe loro ti mandako 
so e yeke na ya ni so ngangu, e zia lege ni pepe. 

2Le ti e angba na ndö ti Jésus. Lo laa lo zi lege ti mabe na e si lo sara titene e 
ngba na lege ti mabe ni ngbii asi na ndani. Lo yeda si azo afâ lo na ndö ti keke ti 
kroa, lo sara kamene ti kuâ so lo kui na ndö ti keke ti kroa pepe. Lo yeda ndali 
ti so lo hinga kozoni so fade lo yeke duti na ngia. Fadeso, lo yeke duti na tere ti 
mbata ti Gbia Nzapa, na mbage ti maboko ti lo ti koli. 

3Ala dabe ti ala na Jésus, na pasi so lo baa na maboko ti azo ti siokpari so ake lo, 
tongaso si be ti ala awoko pepe si ala zia lege ni pepe. 

4Bira so ala yeke tiri na siokpari so, ala de ti gbu le ni ngbii mene ti ala atuku 
ndali ni pepe. 

5 Be ti ala agirisa na wango so Nzapa ayeke mu na ala tongana ti so babâ ayeke 
mu na amolenge ti lo; lo tene: “Molenge ti mbi, tongana Kota Gbia apika mo ti 
zia mo na nzoni lege, mo baa ni tongana senge ye pepe. Tongana Kota Gbia 
asuku na mo, ayeke nzoni be ti mo awoko pepe, 

6ngbanga ti so zo so Kota Gbia aye lo, lo yeke pika lo ti kiri na lo na nzoni lege. 
Azo so kue lo mu ala tongana amolenge ti lo, lo yeke pika ala na zaza.” 

7Ala kanga be ti ala na ya ti apasi so ayeke si na ala: Nzapa ayeke pika ala 
tongana pika so babâ ayeke pika molenge ti lo ti kiri na lo na nzoni lege. 
Molenge wa laa babâ ti lo ayeke pika lo ti kiri na lo na nzoni lege pepe? 

8Tongana Nzapa apika ala pepe tongana ti so lo yeke pika amolenge ti lo kue, 
tongaso ala yeke taa amolenge pepe, me ala yeke amolenge so a hinga babâ ti 
ala pepe. 

9Ababâ ti e ti sese so ayeke pika ka e ti kiri na e na nzoni lege si e yeke kpe 
mbeto ti ala. Tongaso, ayeke nzoni ahon titene e ma yanga ti Babâ ti e so ayeke 
na yayu si e duti na fini. 

10Ti ababâ ti e ti sese so, ala yeke pika ka e tongana ti so ala baa nzoni na le ti 
ala; pikango e ni ayeke gi ndali ti kete ngoi. Me ti Nzapa, lo yeke pika e ndali ti 
nzoni ti e, ti mu na e lege ti duti nde si e ga nzoni kue tongana lo. 

11Tongana a pika zo ti kiri na lo na nzoni lege, be ti lo ayeke nzere na ndembe 
ni pepe; na le ti zo ni ye ni akpa ye ti vundu. Me mbeni lâ, tongana li ti lo aga daa 
awe, lo yeke wara aye ti peko ni: siriri na sarango ye ti mbirimbiri. 

Ala sara hange 

12 Ndani laa, ala yoro ya ti amaboko ti ala so awoko, ala sara si alikunu ti ala so 
awoko, akpengba! 

13 Ala suru lege so ayeke mbirimbiri titene ala hon daa, tongaso si zo so gere ti 
lo abuba, abuba biani pepe, me tere ti lo aga nzoni. 

14Ala gi lege ngangu ti duti na siriri na azo kue, ala gi nga lege ngangu titene fini 
ti ala aduti nde si aduti nzoni kue. Tongaso pepe, fade zo oko alingbi ti baa Kota 
Gbia pepe. 

15 Ala sara hange si mbeni zo ado lege ti nzoni be ti Nzapa azia pepe. Alingbi 
mbeni zo aga tongana sengo gere ti pere ti ngonda pepe; mara ti zo tongaso 
ayeke bi wusuwusu na popo ti azo si lo yeke buba li ti ala. 

16 Ala sara hange si mbeni zo ti sarango ye ti ndumba aduti na popo ti ala pepe! 
Ala ne aye so ayeke ti Nzapa. Ala sara tongana Ezau pepe so aka ando ndo ti lo 
ti kozo molenge ndali ti sembe oko ti kobe. 

17 Ala hinga so, na pekoni, Ezau aye titene babâ ti lo asara tufa na ndö ti lo titene 
lo wara aye ti peko ti babâ ti lo, me a gbanzi lo na ni. Lo gi lege ngangu ti sanze 
ye so lo sara so, me lo ha gbaa, ataa so lo toto na ngu ti le. 

18 Lani so ala ga nduru na Nzapa, ala ga nduru pepe na tere ti hoto so zo alingbi 
ti ndu ni na maboko, so ti tene hoto ti Sinai: na ndö ti hoto ni, wâ so ayeke gbi, 
ndo so avuko pitipiti, kota pupu so aya ngangu ayeke daa. 

19Ala ma nga toto ti tatalita na mbeni go so ayeke tene tënë. Azo ti Israel so ama 
ni, ala yeda ti ngba ti ma ni pepe. 

20 Biani, yanga so Nzapa amu so, ala lingbi ti kanga be ti ma ni pepe. Lo tene: “Zo 
so kue andu hoto so, ataa ayeke mbeni nyama, fade a bo lo na têne si a fâ lo.” 

21 Ye so ala baa so ayeke ye ti mbeto mingi, nilaa Moïse atene: “Mbeto agbu mbi 
mingi si tere ti mbi ayeke do!” 

22Me ti ala a-ita, ala ga nduru na hoto ti Sion awe, gbata ti Nzapa, lo so lo yeke 
na fini. Gbata ni ayeke Jérusalem ti yayu so a-ange kutu kutu abongbi tere ti ala 
daa ti sara matanga. 

23A-ita, ala ga nduru na bongbi ti akozo molenge ti Nzapa awe, ala so a su iri ti 
ala na mbeti kâ na yayu. Ala ga nduru na Nzapa awe, lo so lo yeke fâ ngbanga ti 
azo kue. Ala ga nduru awe na ayingo ti azo ti mbirimbiri so aga nzoni kue so. 

24 Ala ga nduru na Jésus awe, lo so lo leke tënë ti fini mbuki; ala ga nduru awe 
na mene ti Jésus so atuku ndali ti azo si ayeke tene nzoni tënë ahon mene ti 
Abel. 

25 Ala sara hange! Zo so ayeke tene tënë na ala, ala ke ti ma tënë ti lo pepe. Ando 
na sese so, azo ti Israel awara sioni, ngbanga ti so ala ke ti ma tënë ti zo so ayeke 
fa na ala peko ti tënë ti yanga ti Nzapa, ti gboto mê ti ala. Ti e, tongana e ke lo so 
alondo na yayu si ayeke tene tënë na e, fade e yeke kpe ngbanga ti Nzapa 
tongana nyen? 

26 Ando, go ti Nzapa ayingi sese kue; me fadeso, lo mu zendo so na e, lo tene: 
“Fade mbi yeke kiri ti yingi gi sese pepe, me mbi yeke yingi yayu nga.” 

27Tënë ti yanga ti Nzapa so atene: “Fade mbi yeke kiri” so aye ti fa atene, aye so 
kue lo leke ni alingbi ti yingi si fade ayeke hon; me aye so alingbi ti yingi pepe, 
ni laa ayeke ngba. 

28Ndali ti so e wara lege ti li na Kodro-gbia ti Nzapa, kodro so ayeke yingi pepe, 
ayeke nzoni e mu singila na lo na lege ti sarango kua so anzere na be ti lo, e ma 
yanga ti lo si e kpe mbeto ti lo. 

29 Biani, Nzapa ti e ayeke tongana mbeni wâ so ayeke gbi ye kue. 

Ahebro 13 

Sarango ye so ayeke nzoni na le ti Nzapa 

1Ala ngba lakue ti ye tere na popo ti ala tongana a-ita, azo ti Christ. 

2 Ala girisa pepe ti yamba agene nzoni. Na lege ti yambango azo, ambeni 
ayamba a-ange, me ala hinga pepe atene, so ayeke a-ange. 

3Ala dabe ti ala na azo so ayeke na da ti kanga, ala baa tere ti ala tongana azo so 
ayeke nga na da ti kanga oko na azo ni. Ala dabe ti ala na azo so a yeke sara sioni 

na ala, ngbanga ti so ala nga, a-ita, ala yeke na tere tongana ti azo so a yeke sara 
sioni na ala so. 

4Alingbi azo kue ane tënë ti mungo tere ti koli na wali. Alingbi koli abata tere ti 
lo gi ndali ti wali ti lo si wali abata nga tere ti lo gi ndali ti koli ti lo, ngbanga ti 
so fade Nzapa ayeke fâ ngbanga na li ti azo ti sarango aye ti ndumba nga na azo 
so ayeke gi akoli wala awali ti amba ti ala. 

5 Na lege ti sarango ye ti ala, alingbi nzara ti nginza ahon ndö ti ala pepe, me ala 
zia be ti ala gi na ye so ala yeke na ni, ngbanga ti so Nzapa wani atene: “Fade 
mbi yeke do mo ti zia mo pepe, mbi yeke zia mo oko pepe.” 

6 Ndani laa e lingbi ti tene na mbeto pepe, e tene: “Kota Gbia laa ayeke mu na 
mbi maboko, fade mbeto ayeke sara mbi pepe. Nyen laa zo alingbi ti sara na 
mbi, nyen?” 

7Ala dabe ti ala na akozo zo so ayeke na li ti Eglize, ala so afa na ala tënë ti Nzapa. 
Ala baa lege so azo ni so akui na ni, ala duti na mabe tongana ti azo ni so. 

8Jésus Christ angba tongana ti biri, ti laso na kpu na kpu. 

9 Ala zia lege na ambeni zo pepe ti handa ala na lege ti afango ye ti kirikiri nde 
nde. Titene be ti zo awara ngangu na lege ti nzoni ye so Nzapa asara, so laa 
ayeke nzoni, me na lege ti kobe pepe; azo so ayeke bata andia ti kobe, ala wara 
nzoni ye na peko ni pepe. 

10E yeke na mbeni gbalaka so awayango-sandaga ti azuife alingbi ti te kobe ti 
sandaga na ndö ni pepe, ala so ayeke sara kua na ya ti da so azuife ayeke voro 
Nzapa daa. 

11 Kota wayango-sandaga ti azuife ayeke mu mene ti anyama, lo yeke li na ni na 
ndo so ayeke nde si ayeke nzoni kue ahon atanga ni titene lo ya na sandaga si 
Nzapa azi siokpari ti azo; me a yeke sigigi na kuâ ti nyama ni yongoro na ya ti 
gbagba si a gbi ni. 

12Ndani laa, Jésus nga akui na gigi ti gbata ni titene na lege ti mene ti lo wani, 
lo sukula sioni ti azo. 

13Tongaso, e nga, e sigigi na ya ti gbagba ni, e gue na peko ti lo titene azo abongbi 
e na lo kue abaa e tongana azo ti buba. 

14Biani, ge na ndö ti sese so, mbeni kodro so ayeke ngba lakue lakue titene e 
duti daa ayeke pepe, me e yeke gi lege ti kodro so e yeke duti daa gbanda. 

15Alingbi e ngba ti mu sandaga na Nzapa lakue na lege ti Jésus, sandaga ni ayeke 
gondango so e yeke gonda iri ti lo na anzoni tënë ti yanga ti e. 

16Ala girisa ti sara nzoni be na azo pepe, ala girisa ti mu maboko na amba ti ala 
na popo ti ala pepe; amara ti asandaga tongaso laa anzere na be ti Nzapa. 

17Ala ma yanga ti azo ti li ti Eglize, ala sara ye so azo ni ahunda na ala. Azo ni 
ayeke baa ndo na ndö ti ala, ngbanga ti so fade Nzapa ayeke hunda ala ndali ni. 
Tongana ala yeke ma yanga ti azo ti li ti Eglize, fade azo ni ayeke sara kua ti 
Nzapa na nzerengo be si ala dema tere ti ala pepe. Me tongana azo ni adema 
tere, fade ala a-ita, ala yeke baa nzoni pepe. 

18Ala sambela ndali ti e. E hinga biani na be ti e, e tene, mbeni ye ti sioni ayeke 
na be ti e pepe; e ye si sarango ye ti e ayeke nzoni na ya ti aye kue. 

19Ye so mbi hunda na ala mingi ayeke titene ala sambela si mbi lingbi ti wara 
lege hio ti kiri na popo ti ala. 

Sambela 

20Nzapa so ayeke mu siriri na zo, lo sara si Kota Gbia ti e Jésus so lo yeke kota 
wabatango-taba, alondo na popo ti akuâ asigigi. Ndali ti mene ti lo so lo mu 
na sandaga, e na Nzapa, e sara mbuki so ayeke ngba lakue lakue. 

21Ayeke nzoni Nzapa asara si ala ga azo so alingbi ti sara ye so kue ayeke nzoni 
nga na ye so be ti lo aye! Ayeke nzoni, na lege ti Jésus Christ, Nzapa asara si e 
sara ye so anzere na be ti lo! Gonda ayeke ti lo kpu na kpu! Amen. 

Barango ndo 

22A-ita ti mbi, mbi hunda na ala titene ala kanga be ti ala, ala yeda na atënë so 
kue mbi tene ti mu ngangu na be ti ala. Ala baa, mbi tokua na ala yongoro mbeti 
pepe. 

23 Ayeke nzoni ala hinga so, ita ti e Timothée asigigi na da ti kanga awe. Tongana 
lo si na mbi ge hio, fade mbi na lo, e yeke gue ti baa ala. 

24Ala bara azo ti li ti Eglize ti ala kue nga na azo ti Nzapa kue. Ala so ayeke ti 
kodro ti Italii abara ala. 

25Ayeke nzoni Nzapa asara nzoni be na ala kue! 

Jacques 

Jacques 1 

Barango ndo 

1 Mbi Jacques, zo ti kua ti Nzapa na ti Kota Gbia Jésus Christ; mbi tokua mbeti 
so na amara baleoko na use ti azuife so akangbi na ya ti akodro nde nde. Mbi 
bara ala kue. 

Tënë ti mabe na tënë ti ndara 

2A-ita ti mbi, ayeke nzoni be ti ala aduti na ngia na ya ti aye ti tarango be nde 
nde so ayeke si na ala. 

3Ala hinga so, aye so ayeke tara mabe ti ala so asi na ala ti sara si ala hinga ti 
kanga be ti ala. 

4Me alingbi kangango be ti ala ni aduti taa kangango be, tongaso si ala duti azo 
so ayeke nzoni kue, azo so alingbi si mbeni ye oko atia ala pepe. 

5 Tongana ndara atia mbeni zo na popo ti ala, ayeke nzoni lo hunda na Nzapa, 
fade Nzapa ayeke mu ni na lo. Biani, Nzapa ayeke mu ye na zo na nzoni be, lo 
yeke hunda yanga ti zo na peko ni pepe. 

6Me alingbi zo ni ahunda ye ni na mabe, lo dekite pepe, ngbanga ti so zo so 
adekite akpa gi mapo ti kota ngu-ingo so pupu ayeke mu ni na nduzu si ayeke 
yingi ni kirikiri. 

7Mara ti zo tongaso, ayeke nzoni lo hinga lo tene, lo lingbi ti wara mbeni ye oko 
pepe na maboko ti Kota Gbia. 

8Lo yeke zo ti be use si lo hinga li ti lo na ye so lo ye ti sara pepe. 

Wayere na zo ti mosoro 

9Alingbi ita so ayeke wayere agonda tere ti lo, ngbanga ti so Nzapa azia lo na 
kota ndo. 

10 Alingbi ita so ayeke zo ti mosoro agonda tere ti lo, ngbanga ti so Nzapa akiri 
na lo na kete ndo. Biani, zo ti mosoro ayeke hon ande tongana kongo ti ngonda. 

11Lâ asigigi, asu ngangu si ahole pere ti kongo ni; kongo ni ati si pendere ni 
ahon. Ti zo ti mosoro ayeke nga gi tongaso: fade lo yeke kui si lo do akua ti lo ti 
zia. 

Aye ti tarango be ti zo na aye ti handango zo 

12Ti lo nzoni, zo so akanga be ti lo ngangu na ya ti aye ti tarango be, ngbanga ti 
so tongana lo hon na ya ni awe, fade lo yeke wara futa; futa ni ayeke fini so 
Nzapa amu ando zendo ni na azo so aye lo. 

13Tongana mbeni ye atara be ti zo, alingbi lo tene pepe: “Nzapa laa ayeke tara 
be ti mbi so”. Nzara ti sarango sioni ye ayeke gbu be ti Nzapa laoko pepe si 
Nzapa wani ayeke tara be ti zo oko pepe. 

14Me gi nzara ti be ti zo wani laa ayeke tara be ti lo, ayeke gboto lo si ayeke 
handa lo. 

15Tongana nzara ti be ti zo amu ngo awe, ayeke du siokpari. Tongana siokpari 
ni ahon ndoni awe, ayeke gue na zo na kuâ. 

16A-ita ti mbi so mbi ye ala mingi, ala handa tere ti ala pepe. 

17Nzoni ye so kue zo ayeke wara gi senge senge na matabisi so kue ayeke nzoni 
alondo na yayu, na maboko ti Nzapa, lo so lo sara ye so kue ayeke su na le ti 
nduzu. Lo yeke sanze pepe, lo yeke yingi pepe si vukongo ndo ayeke na mbage 
ti lo oko pepe, tongana lo turne tere ti lo. 

18Tongana ti so be ti lo wani aye, lo mu na e fini na lege ti tënë ti lo so ayeke taa-
tënë, tongaso si e ga tongana akozo zo ti lo na popo ti aye so kue lo sara. 

Mango tënë ti Nzapa na sarango ye alingbi na ni 

19A-ita ti mbi so mbi ye ala mingi, ala dabe ti ala na tënë so: alingbi zo oko oko 
azi mê ti lo hio ti ma na tënë, me alingbi lo tene tënë hio hio pepe, lo sara ngonzo 
hio hio pepe. 

20Biani, zo so asara ngonzo ayeke sara ye ti mbirimbiri na le ti Nzapa pepe. 

21Ndani laa, ala zia lege ti sarango aye ti potopoto kue nga na lege ti sarango 
sioni ye kue. Ala yeda na nzoni be na tënë so Nzapa alu na ya ti be ti ala, tënë ni 
alingbi ti soo ala. 

22Ala handa tere ti ala pepe: ala ma tënë ti Nzapa gi na mê pepe, me ala sara ye 
alingbi na ni. 

23Biani, zo so ama tënë ni si lo sara ye alingbi na ni pepe, lo yeke tongana zo so 
abaa le ti lo so a du lo na ni na ya ti tatara. 

24Na peko ti bango le ti lo ni, lo mu lege, lo hon si lo kiri lo girisa wala le ti lo ni 
ayeke tongana nyen. 

25Me zo so agi nda ti ndia mbirimbiri, ndia so ayeke nzoni kue si ayeke zi zo na 
gbe ti ngbaa, zo ni azia be ti lo kue na ndö ni, lo ma tënë ni si tënë ni ahuru mê 
ti lo pepe, me lo yeke sara ye alingbi na ni, fade lo yeke baa nzoni na lege ti aye 
ti lo so lo yeke sara. 

26Tongana mbeni zo atene na be ti lo atene, ni yeke voro Nzapa si lo bata yanga 
ti lo pepe, andaa lo yeke handa tere ti lo wani; vorongo Nzapa ti lo ni ayeke gi 
senge senge. 

27Mbirimbiri vorongo Nzapa so sioni ye oko ayeke daa pepe, ayeke mungo 
maboko na anyindu nga na awali-mua so ayeke baa pasi; mbirimbiri vorongo 
Nzapa ayeke nga ti ke sarango aye ti potopoto ti dunia so. 

Jacques 2 

E ne ambeni zo ahon ambeni pepe 

1A-ita ti mbi, ala ma na be awe na Kota Gbia ti e Jésus Christ so e yeke gonda lo. 
Tongaso, ala ne ambeni zo ahon ambeni pepe. 

2E mu mbeni tapande: mbeni zo ti mosoro ayu pendere bongo, bage ti lôro 
ayeke na maboko ti lo, lo ga lo li na ya ti bongbi ti ala si mbeni wayere so ayu 
gbagba bongo aga ali nga na ya ti bongbi ni. 

3Tongana ala ne gi zo so ayu pendere bongo so si ala tene na lo: “Kota zo, mo 
ga, mo duti na ndö ti nzoni ngende so!” Na pekoni, ala tene na wayere ni: “Mo 
so, ngba ti mo na nduzu!” wala “Duti ge na sese, na tere ti mbata ti gere ti mbi!” 

4So ala sara tongaso so, ala ne mbeni zo ahon mbeni pepe? Ala yeke na sioni 
tënë na be ti ala si ala yeke fâ na ngbanga pepe? 

5A-ita ti mbi so mbi ye ala mingi, ala ma mbi si: Nzapa asoro azo so azo ti dunia 
so abaa ala tongana awayere titene ala ga azo ti mosoro na lege ti mabe 
si Kodro-gbia so Nzapa amu zendo ni aga ti ala. Biani, lo mu zendo ni na azo so 
aye lo! 

6Me ti ala, ala yeke baa awayere na le ti ala tongana abuba zo! A-ita, azo wa laa 
ayeke gboto ala na sese si ayeke gue na ala na gbe ti azo ti fango ngbanga? Azo 
ti mosoro pepe? 

7Gi azo ti mosoro so laa ayeke he nzoni iri so Nzapa azia na ndö ti ala! 

8 Biani, ndia ti Kodro-gbia ti Nzapa so Mbeti ti Nzapa atene tënë ni, atene: “Mo 
ye mba ti mo zo tongana ti so mo ye tere ti mo wani”, tongana ala sara ye alingbi 
na ni, so ayeke nzoni. 

9Me tongana ala ne ambeni zo ahon ambeni, andaa ala sara siokpari awe. Ndia 
apika kate ti ala, ngbanga ti so ala sara ye so ndia ake ni. 

10Tongana mbeni zo asara aye so kue ndia atene tënë ni, me lo buba lege ti 
mbeni tënë ti ndia ni oko, andaa ngbanga ti tanga ti ndia ni kue ayeke na li ti lo. 

11 Biani, Nzapa so atene: “Mo gi wali wala koli ti zo pepe”, gi lo laa lo tene: “Mo 
fâ zo pepe.” Nilaa tongana mo gi wali wala koli ti zo pepe si mo fâ zo, andaa mo 
buba lege ti atënë ti ndia kue awe. 

12A-ita, ala tene tënë, ala sara nga ye tongana ti azo so ahinga atene, Nzapa 
ayeke fâ ande ngbanga ti ala na lege ti ndia so ayeke zi zo na gbe ti ngbaa. 



2288 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

13Biani, zo so abaa mawa ti mba ti lo pepe, tongana Nzapa ayeke fâ ande 
ngbanga ti azo, lo yeke baa nga mawa ti zo ni pepe; me zo so abaa mawa ti mba 
ti lo, fade lo yeke sigigi na ya ti ngbanga. 

Tënë ti mabe na tënë ti sarango kua 

14A-ita ti mbi, tongana mbeni zo atene, ni yeke na mabe si lo sara mbeni ye ti fa 
ni pepe, mabe ti lo ni ayeke sara nyen na lo? Mabe so alingbi ti soo lo? 

15Tongana mbeni ita ti koli wala ti wali ayeke na bongo ti yungo ni pepe wala 
kobe ti tengo ni pepe 

16si mbeni zo oko na popo ti ala atene na ita ni: “Gue nzoni! Mo duti na tere ti 
wâ, mo te kobe, ya ti mo asi!” Me, ye so lo lingbi fade ti wara ndali ti fini ti lo, ala 
mu ni na lo pepe, asenge senge tënë ti ala so asara nyen? 

17Tënë ti mabe ayeke nga gi tongaso. Tongana zo ayeke na mabe, me lo sara kua 
ni pepe, andaa mabe ti lo ni akui awe. 

18Me fade mbeni zo ayeke tene: “Ti mo, mo yeke na mabe, ti mbi, mbi yeke sara 
akua!” Tongaso, mbi yeke kiri tënë na lo, mbi tene: “Fa na mbi lege so mabe ti 
mo alingbi ti duti daa, me mo yeke sara akua ni pepe so. Ti mbi, fade mbi yeke 
fa na mo mabe ti mbi na lege ti akua so mbi yeke sara.” 

19Mo ma na be so Nzapa ayeke gi oko? So nzoni. Asioni yingo nga ama na be so 
lo yeke gi oko si tere ti ala yeke do. 

20Mo so li ti mo ayeke daa pepe so, tongana mbeni zo ayeke na mabe si kua ni 
ayeke daa pepe, mabe ti lo ni ayeke gi senge senge; mo ye mbi fa na mo? 

21 Kotara ti e Abraham aga ando mbirimbiri na le ti Nzapa tongana nyen? Lo ga 
ando mbirimbiri na le ti Nzapa ngbanga ti ye so lo sara: lo mu molenge ti lo 
Isaac, lo zia na ndö ti gbalaka ti sandaga. 

22Mo baa, mabe ti lo na sarango ye ti lo ayeke sara gi kua oko! Ye so lo sara laa 
asara si mabe ti lo aga nzoni kue. 

23 Ye so asi alingbi na tënë so Mbeti ti Nzapa atene: “Abraham ama na be na 
Nzapa, tongaso Nzapa abaa lo tongana zo ti mbirimbiri”. Nzapa airi lo kamarade 
ti ni. 

24Ala baa, zo ayeke ga mbirimbiri na le ti Nzapa na lege ti sarango akua, me gi 
na lege ti mabe oko pepe. 

25 Tënë so ayeke nga tongana ti Rahab, wali-ndumba so. Lo ga ando mbirimbiri 
na le ti Nzapa na lege ti kua so lo sara: azuife so a tokua ala, ague, asi na ndo ti 
lo si lo yamba ala. Na pekoni, lo mu maboko na ala ti mu mbeni lege nde ti hon. 

26Tongana zo ayeke wu pepe, andaa lo kui awe. Legeoko nga, zo so ayeke na 
mabe, me lo yeke sara kua ni pepe, andaa mabe ti lo akui awe. 

Jacques 3 

Tënë ti menga 

1A-ita ti mbi, alingbi azo mingi na popo ti ala aga awafango-ye pepe! Ala hinga 
atene, e so e yeke awafango-ye, fade Nzapa ayeke fâ ngbanga na li ti e ngangu 
ahon ti tanga ti azo kue. 

2E kue, e yeke girisa lege fani mingi. Tongana mbeni zo agirisa lege na ya ti 
tenengo tënë ti lo pepe, andaa lo yeke zo ti nzoni kue, lo lingbi ti kanga tere ti 
lo kue. 

3Tongana e kanga kamba na yanga ti ambarata titene ala gue na ndo so e ye ala 
gue daa, e lingbi ti fa lege na ngbongboro tere ti ambarata ni kue. 

4Ala baa nga amangboko: ataa so ala yeke kota mingi si akota pupu ayeke pusu 
ala ti hon na ni, gi mbeni kete kâî so ayeke na peko ti mangboko si ayeke sara 
titene mangboko ni ague na ndo so be ti zo ti kpengo na ni aye. 

5Legeoko nga, menga ayeke mbeni kete kete mbage ti tere ti zo, me menga ni 
ayeke gonda tere ti lo ndali ti so, lo lingbi ti sara akota ye mingi. Ala baa, gi senge 
kete kete menga ti wâ alingbi ti gbi kota gbako! 

6Menga ti zo ayeke tongana wâ si ayeke nga ndo so sioni aduti daa. Menga aduti 
na ya ti tere ti e si ayeke sara titene ngbongboro tere ti e kue aga sioni. Na ngoi 
so kue zo ayeke na dunia so, menga ti lo ayeke tongana wâ so ayeke buba fini ti 
lo; wâ ni alondo na ndo so wâ ayeke gbi daa lakue. 

7Zo alingbi ti sara si amara ti anyama kue ama yanga ti lo: anyama ti ngonda, 
andeke, anyama so ayeke hara harango na asusu. 

8Me zo oko alingbi ti sara komandema na ndö ti menga ti lo pepe! Menga ayeke 
mbeni sioni ye so ayeke duti kpoo laoko pepe, sioni yoro ti fango zo asi singo 
na ya ni. 

9 Na menga ti e si e yeke sepela Kota Gbia, Babâ ti e. Gi na oko menga so, e yeke 
deba azo so Nzapa asara ala si ala kpa lo so. 

10Nzoni tënë na dengo ba alondo gi na yanga oko so si ayeke sigigi. A-ita ti mbi, 
alingbi ye ni aduti tongaso pepe. 

11Lawa laa sengo ngu na nzoni ngu alondo gi na ya ti li ti ngu oko si asigigi? 

12A-ita ti mbi, keke ti fige alingbi ti le olive pepe, wala keke ti vinye alingbi ti le 
fige pepe. Tongaso nga, nzoni ngu alingbi ti sigigi na ya ti li ti ngu ti ingo pepe. 

Ndara so alondo na yayu 

13Mbeni zo ti ndara na ti hingango ndo ayeke na popo ti ala? Ayeke nzoni lo fa 
ni na lege ti nzoni dutingo ti lo nga na sarango aye ti lo so lo yeke sara na ndara, 
me na ngangu pepe. 

14Me tongana ala yeke sara sioni kota be ti gbugburungo na kota ndo, ala pika 
kate ti ala ndali ti ndara ti ala ni pepe. Tongana ala yeke sara ye tongaso, andaa 
ala yeke tene mvene ti buba lege ti taa-tënë. 

15Mara ti ndara tongaso alondo na yayu pepe, alondo na sese so, alondo na azo, 
alondo nga na Zabolo. 

16Biani, ndo so kota be ayeke daa si gbugburungo kota ndo ayeke daa, 
wusuwusu na mara ti asioni nde nde ayeke daa. 

17Me ndara so alondo na yayu, kozoni asara si zo aduti na vurungo be, na 
pekoni, asara si zo aduti na siriri, zo asara ye na ngangu pepe, zo ama tere na 
mba ti lo, zo asara nzoni be mingi na mba ti lo si lo sara nga anzoni ye. Ndara ti 
yayu ayeke mu mbage ti mbeni zo pepe si zo so ayeke na ni, tënë ti yanga ti lo 
ayeke nde pepe na sarango ye ti lo. 

18Azo so aye siriri, ala yeke sara si azo so ayeke nduru na ala aduti na siriri; 
sarango ye ti ala akpa lungo ale ti kobe, lengo ni so ala yeke ko ayeke sarango 
ye ti mbirimbiri. 

Jacques 4 

Sarango nzara ti aye ti dunia so 

1Atiri na apapa so ayeke na popo ti ala so alondo na ndo wa? Alondo gi na lege 
ti anzara ti be ti ala so ayeke tiri lakue na ya ti tere ti ala. 

2Ala yeke sara nzara ti warango aye, me ala wara ni pepe. Tongaso ala ye ti fâ 
zo. Kota be ayeke sara ala, me ala lingbi ti wara ye so ala yeke sara nzara ni 
pepe, nilaa ala yeke papa, ala yeke tiri na popo ti ala. Ye so be ti ala aye, ala wara 
ni pepe, ngbanga ti so ala hunda na Nzapa pepe. 

3Tongana ala hunda mbeni ye, ala yeke wara ni pepe, ngbanga ti so ala hunda 
na legeni pepe, me ala hunda ni ti buba gi na lege ti anzara ti be ti ala. 

4Ala so ado lege ti Nzapa azia so! Ala hinga pepe? Zo so aye tënë ti aye ti dunia 
so, andaa lo ke Nzapa awe; zo so aye tënë ti aye ti dunia so, andaa lo ga wato ti 
Nzapa awe. 

5Tënë so Mbeti ti Nzapa atene: “Yingo so Nzapa azia na ya ti e, lo ye ni ngangu 
mingi”, ala baa ni tongana senge senge tënë pepe. 

6 Me Nzapa akiri asara na e nzoni be mingi ahon ti so. Biani, Mbeti ti Nzapa 
atene: “Nzapa ake tënë ti azo ti baba, me lo yeke sara nzoni be na azo so asara 
tere ti ala kete.” 

7Tongaso, ala ma yanga ti Nzapa, me ala do sese na Zabolo si fade lo yeke kpe 
yongoro na tere ti ala! 

8Ala ga nduru na Nzapa si fade lo yeke ga nduru na ala. Azo ti siokpari, 
ala sukula sioni ti ala! Azo ti be use use, ala zi aye ti sioni na be ti ala! 

9Ala duti na vundu, ala dema tere ti ala, ala toto maa! Ala zia ti he ngia si ala 
toto, ala zia lege ti ngia si ala duti na vundu! 

10Ala sara tere ti ala kete na gbe ti Kota Gbia si fade lo yeke mu ala na nduzu. 

Ala fâ ngbanga na li ti amba ti ala pepe 

11A-ita, ala tene sioni tënë na iri ti amba ti ala pepe! Zo so atene sioni tënë na iri 
ti mba ti lo wala lo fâ ngbanga na li ti lo, andaa lo tene sioni tënë na ndö ti ndia, 
lo fâ nga ngbanga na li ti ndia awe. Tongana mo fâ ngbanga na li ti ndia, andaa 
ye so ndia ahunda na mo ti sarango ni, mo yeke sara ni pepe, me mo ga zo ti 
fango ngbanga na li ti ndia awe. 

12E hinga so gi Nzapa oko laa aleke ndia, lo yeke nga wafango-ngbanga. Lo laa 
lo lingbi ti soo zo, lo lingbi nga ti sara si zo akui. Mo so mo yeke fâ ngbanga na li 
ti mba ti mo so, mo yeke ti mo zo wa? 

Ala pika kate ti ala pepe 

13 Fadeso, ala ma si, ala so ayeke tene: “Laso wala kekereke e yeke gue na gbata 
tongaso, e yeke sara ngu oko kâ, e yeke de buze si e yeke wara nginza mingi.” 

14Ala hinga ye so ayeke si na gigi ti ala ti kekereke? Ala yeke gi tongana guru so 
asigigi na le ti ngu si kete na pekoni ahon. 

15Tënë so ala lingbi fade ti tene ayeke so: “Tongana Kota Gbia ayeda si e ngba 
na fini, fade e yeke sara ye tongaso, wala ye tongaso.” 

16Me fadeso, ala yeke pika kate ti ala si ala yeke gonda tere ti ala. Mara ti pikango 
kate tongaso ayeke nzoni pepe. 

17Tongaso, zo so ahinga ti sara nzoni ye si lo sara ni pepe, andaa lo sara siokpari 
awe. 

Jacques 5 

Azo ti mosoro, ala sara hange! 

1Ala azo ti mosoro, ala ma si! Ala dekongo, ala toto ndali ti pasi so ayeke ga ande 
na ndö ti ala! 

2 Amosoro ti ala afun kue awe si akangi ate abongo ti ala kue awe. 

3Soko amu tere ti lôro ti ala na nginza ti ala kue awe, soko ni laa ayeke bi ande 
tënë na li ti ala; ayeke te tere ti ala tongana ti so wâ ayeke gbi ye. Lango ti ndani 
aga nduru awe si ala ngba ti ala ti bongbi amosoro na ndö ni na ndö ni! 

4 Ala baa, azo so ayeke sara kua ti fango ale ti kobe ti ayaka ti ala, ala ke ti futa 
nginza ti ala na ala. Mbana ti ala ni ayeke dekongo! Dekongo ti azo ti fango ale 
ti kobe ti ala ni asi na mê ti Kota Gbia so ayeke na ndö ti dunia kue. 

5Na sese so, ala duti na ya ti mosoro mingi si ala duti gi na ngia. Ala te ye, ala 
kono kirikiri tongana abagara so aku lango ti fango ala. 

6Zo so asara ye ti sioni pepe, ala fâ ngbanga na li ti lo si ala fâ lo; me lo wara 
ngangu ti zi yanga ti lo na ala oko pepe. 

Tënë ti kangango be na ti sambela 

7A-ita, ala kanga be ti ala ti ku lango ti gango ti Kota Gbia. Ala baa zo ti fango 
yaka: lo yeke kanga be ti lo ti ku anzoni kobe ti yaka ti lo, lo yeke ku ngbii akozo 
ngu-Nzapa na angu ti ndani apika si. 

8Ala nga, ala kanga be ti ala ti ku, ala gbu ngangu, ngbanga ti so lango ti gango 
ti Kota Gbia aga nduru awe. 

9A-ita, ala dema na iri ti amba ti ala pepe, tongaso si Nzapa afâ ngbanga na li ti 
ala pepe. Ala baa, wafango-ngbanga ayeke luti na yanga ti da! 

10A-ita, tongana ayeke tënë ti pasi na kangango be na ya ti pasi, ala mu gi 
tapande ti awayanga-Nzapa so atene tënë na iri ti Kota Gbia ando so. 

11 Ala baa, azo so akanga be ti ala na ya ti aye ti pasi so, e tene: ti ala nzoni! Ala 
ma tënë ti kangango be ti Job awe, ala baa ye so Kota Gbia amu na lo na pekoni, 
ngbanga ti so Kota Gbia ayeke na nzoni be mingi si lo yeke baa mawa ti azo. 

12 Gi ye oko, a-ita ti mbi, alingbi ala deba na iri ti yayu, wala na iri ti sese, wala 
na iri ti mbeni ye pepe. Me tongana ala yeda na mbeni tënë, ala tene gi “een, mbi 
yeda”; tongana ala ke mbeni tënë, ala tene “ên-en, mbi ke”. Tongaso si ala ti na 
gbe ti ngbanga ti Nzapa pepe. 

13Mbeni zo na popo ti ala ayeke baa pasi? Alingbi lo sambela Nzapa. Mbeni zo 
ayeke na ngia? Alingbi lo he bia ti gonda Nzapa. 

14 Mbeni zo na popo ti ala ayeke na kobela? Alingbi lo iri akangba ti Eglize; fade 
ala yeke sara mafuta na tere ti lo na iri ti Kota Gbia, ala sambela na ndö ti lo. 

15Tongana ala sambela na mabe, sambela ni ayeke soo zo ti kobela ni; Kota Gbia 
ayeke mu lo na nduzu. Tongana zo ni asara siokpari, Nzapa ayeke zi ni na li ti 
lo. 

16Ala fa siokpari ti ala na gigi na amba ti ala, ala sambela ndali ti amba ti ala si 
kobela ti ala akai. Sambela ti zo ti mbirimbiri ayeke na ngangu mingi ti sara ye. 

17 Élie ayeke ando zo tongana e: lo sambela ngangu titene ngu apika pepe si na 
ya ti ngu ota na nze omene, ngu apika na ndö ti sese pepe. 

18Na pekoni, lo kiri lo sambela si ngu apika, sese adu ale ti kobe. 

19A-ita ti mbi, tongana mbeni zo na popo ti ala agirisa lege ti taa-tënë, mbeni 
mba ti lo alingbi ti kiri na lo daa. 

20 Alingbi ala hinga atene, zo so agboto zo na sioni lege ti siokpari si akiri na lo 
na nzoni lege, fade lo yeke sara titene zo ni asoo kuâ; lo yeke sara nga titene 
Nzapa azi gba ti asiokpari so ayeke na li ti zo ni. 

1 Pierre 

1 Pierre 1 

Barango ndo 

1Mbi Pierre, watokua ti Jésus Christ, mbi tokua mbeti so na azo so Nzapa asoro 
ala, ala so akpe kodro ti ala, ague, aduti na ya ti akodro nde nde na sese ti Pon, 
ti Galasii, ti Kapadose, ti Azii na ti Bitinii. 

2Nzapa Babâ asoro ala tongana ti so lo leke na be ti lo kozoni; lo sara si ala ga 
azo so ayeke nde si ayeke nzoni kue na lege ti Yingo ti lo, tongaso si ala ma yanga 
ti Jésus Christ, tongaso nga si lo sukula asioni ti ala na mene ti lo. Ayeke nzoni 
Nzapa asara nzoni be mingi na ala si lo mu na ala siriri ahon ndoni! 

Nzoni ye so e yeke zia be ti e ti ku 

3E gonda Nzapa, Babâ ti Kota Gbia ti e Jésus Christ! Lo baa mawa ti e mingi si lo 
sara titene a kiri a du e mbeni na lege ti zingongo so lo zingo Jésus Christ na 
kuâ. Tongaso, e zia be ti e ti ku ye so ayeke sara titene zo aduti na fini. 

4E yeke ku nga ti wara aye so Nzapa ayeke mu na azo ti lo titene aga ti ala. Aye 
ni alingbi ti buba pepe, ye ti sioni alingbi ti si na tere ni pepe si pendere ni 
alingbi ti hon nga pepe. Nzapa ayeke bata aye ni ti ku na ala na yayu. 

5Aye ni so ayeke ndali ti ala, ala so ayeke na mabe. Lo yeke bata ala na lege ti 
ngangu ti lo titene lo soo ala si na ngoi ti ndani, azo kue ayeke baa ni. 

6Ndani laa ala yeke duti na ngia, ataa so alingbi ala ngba ti baa amara ti pasi nde 
nde na ya ti kete ngoi so. 

7Pasi ni asi na ala ti tara mabe ti ala. Lôro ayeke ye so ayeke buba bubango, me 
azo ayeke tara ni na wâ. Mabe ayeke kota ye ahon lôro. Ndani laa a yeke tara ni 
ti baa wala akpengba, tongaso si fade Nzapa ayeke tene nzoni tënë ti ala, lo yeke 
gonda ala si lo yeke ne ala na ndembe so Jésus Christ ayeke si. 

8Ataa so ala baa lo pepe, ala ye lo; ataa so ala de ti baa lo pepe, ala ma na be na 
lo. Ndani laa ala yeke duti na kota ngia, ngia so ahon ndoni, zo alingbi ti tene 
tënë ni pepe. 

9Ala yeke na ngia ni so, ngbanga ti so a soo ala awe. Ye so ala yeke wara ndali ti 
mabe ti ala laa. 

10Awayanga-Nzapa agi ando mingi na alege nde nde nda ti tënë so atene, Nzapa 
ayeke soo azo so. Ala tene nga kozoni tënë ti nzoni be ti Nzapa so lo ye ti sara 
na ala, a-ita. 

11 Yingo ti Christ ayeke na ya ti awayanga-Nzapa si ayeke fa na ala kozoni tënë 
ti pasi so fade Christ ayeke baa, nga na tënë ti gondango so a yeke gonda lo na 

peko ti pasi ni. Nilaa, ala gi lege ngangu ti hinga ngoi ti singo ti aye so Yingo ti 
Christ afa tënë ni na ala; ala gi nga ti hinga aye ni ayeke si ande tongana nyen? 

12Nzapa afa na ala atene, tënë ni ayeke ndali ti ala wani pepe, me ayeke ndali ti 
ala, a-ita. Tënë ni laa azo ti fango Nzoni Tënë ayeke fa ni na ala, na lege ti Yingo-
Vuru so alondo na yayu si aga. Tënë ni, a-ange wani ayeke na nzara ti hinga ni. 

Zo ti Nzapa alingbi ti duti nde 

13Ndani laa, ala leke be ti ala ti sara kua, le ti ala akpengba si ala zia be ti ala kue 
ti ku anzoni ye so ala yeke wara ande na ndembe so Jésus Christ ayeke si. 

14Ala sara ye tongana amolenge so ayeke ma ndo. Ala sara ye pepe na lege ti 
anzara ti be ti ala so ala yeke na ni ando, na ngoi so ala de ti hinga ndo pepe so. 

15Nzapa so airi ala, lo yeke nde si lo yeke nzoni kue. Tongaso, ala nga, ala ga azo 
so ayeke nde si ayeke nzoni kue na ya ti sarango aye ti ala kue. 

16 Biani, Mbeti ti Nzapa atene: “Ayeke nzoni ala duti nde si ala duti nzoni kue, 
ngbanga ti so mbi yeke nde si mbi yeke nzoni kue.” 

17Nzapa ayeke fâ ngbanga na li ti zo alingbi na ye so lo sara, lo yeke mu mbage 
ti mbeni zo pepe. Tongaso, a-ita, tongana ala yeke sambela si ala iri Nzapa atene 
“Babâ”, ala duti na mbeto ti lo na ngoi so ala yeke na dunia so. 

18Ala wara nzoni ye oko pepe na lege ti sarango ye so ala mu na peko ti akotara 
ti ala. Me ala hinga awe ye so azi ala na ya ti sarango ye ni so, ye ni alingbi ti 
buba tongana nginza wala lôro pepe; 

19me ye so azi ala ayeke mene ti Christ so ayeke ye ti kota ngere. Christ ayeke 
tongana molenge ti taba so mbeni mbage ti tere ti lo oko abuba pepe si sioni ye 
oko ayeke na tere ti lo pepe. 

20Nzapa asoro Christ kozoni si dunia abaa gigi. Na ngoi ti ndani, lo fa Christ na 
le ti azo kue ndali ti nzoni ti ala, a-ita. 

21Na lege ti Christ, ala ma na be na Nzapa so azingo Christ na kuâ si amu na lo 
gonda. Tongaso, mabe ti ala na ye so ala zia be ti ala ti ku angba na ndö ti Nzapa. 

22So ala yeda ti sara ye alingbi na taa-tënë, ala sukula be ti ala awe ti ye a-ita ti 
ala na be oko. Ala ye tere na popo ti ala na vurungo be, ala zia lege ni pepe. 

23Biani, a kiri a du ala mbeni awe; zo so ayeke kui kuingo laa akiri adu ala pepe, 
me tënë ti Nzapa. Tënë ni ayeke na fini, ayeke kui pepe si ayeke ngba lakue 
lakue. 

24 Tongana ti so Mbeti ti Nzapa atene: “Azo ayeke tongana pere, pendere ti ala 
ayeke tongana kongo ti ngonda. Pere ni ayeke hole si kongo ni ayeke ti, 

25me tënë ti Kota Gbia ayeke ngba kpu na kpu.” Tënë ni ayeke Nzoni Tënë so a 
fa ni na ala ando. 

1 Pierre 2 

Ala yeke azo so Nzapa azia ala nde 

1Ala zia lege ti sarango amara ti asioni kue nga na sarango ye ti mayere. Tënë ti 
yanga ti ala ague nde na sarango ye ti ala pepe, ala zia lege ti kota be na ti 
dikongo asioni tënë na iri ti azo. 

2Ala duti tongana akete molenge so a du ala fafadeso: alingbi nzara ti tënë ti 
Nzapa asara ala tongana ti so nzara ti nyongo me ayeke sara kete molenge; tënë 
ti Nzapa so sioni ye oko ayeke daa pepe. Tongaso, na lege ni, fade ala yeke ga 
kota si ala soo kuâ. 

3Biani, Mbeti ti Nzapa atene: “Ala wani atara so Kota Gbia ayeke nzoni.” 

4Ala ga nduru na Kota Gbia, lo so lo yeke têne so ayeke na fini; têne so azo ake 
ni, me Nzapa asoro ni si lo baa ni ayeke nzoni na le ti lo. 

5Ala nga, ala yeke tongana atêne so ayeke na fini. Ala sara si Nzapa amu ala ti 
sara na da so ayeke ti Yingo. Tongaso, fade bongbi ti ala ayeke ga bongbi ti 
awayango-sandaga so ayeke nde si ayeke nzoni kue, ala yeke mu na lo asandaga 
so Yingo afa na ala ti mungo ni si ayeke nzere na be ti Nzapa na lege ti Jésus 
Christ. 

6Biani, na ya ti Mbeti ti Nzapa, a tene: “Ala baa, mbi soro mbeni têne ti ngangu 
ngere si mbi zia ni na gbata ti Sion; têne ni ayeke ngangu têne ti gere ti da. Zo 
so azia be ti lo na ndö ti têne ni, fade kamene ayeke gbu lo pepe.” 

7Ti ala, a-ita so ama na be, têne ni ane na le ti ala; me ti azo so ake ti ma na be, 
“têne so azo ti sarango da ake ni, ni laa akiri aga ngangu têne ti gere ti da ni.” 

8Mbeti ti Nzapa akiri atene: “Ayeke têne so azo ayeke pika gere ti ala daa, kota 
têne so ayeke sara titene azo ati.” Ala yeke pika gere ti ala na têne ni, ngbanga 
ti so ala ke ti yeda na tënë ti Nzapa. Ye so Nzapa aleke ala ando ndali ni laa. 

9 Me ti ala, ala yeke azo ti mara so Nzapa asoro ala awe, awayango-sandaga ti 
Gbia, azo ti mara so ayeke nde si ayeke nzoni kue, azo so Nzapa amu ala ti ga 
azo ti lo wani titene ala fa tënë ti akota ye so lo sara. Lo iri ala ti sigigi na ya ti 
vukongo ndo si ala duti na ya ti lumiere ti lo so ayeke do be ti zo. 

10Ando, ala yeke azo ti Nzapa pepe, me fadeso ala ga azo ti lo awe. Ando, Nzapa 
abaa mawa ti ala pepe, me fadeso lo baa mawa ti ala awe. 

Lege ti dutingo ti azo ti Nzapa 

11A-ita ti mbi so mbi ye ala mingi, ala yeke tongana agene, tongana awande na 
ndö ti sese so. Ndani laa mbi hunda na ala titene ala ke asioni nzara ti be so 
ayeke sara bira na ala. 

12Alingbi dutingo ti ala na popo ti azo ti amara nde ayeke nzoni. Tongaso, ataa 
so azo ni ayeke bi tënë na li ti ala atene, ala yeke azo ti sarango sioni, azo ni abaa 
nzoni sarango ye ti ala si ala gonda Nzapa na ndembe so lo yeke ga. 

13Ndali ti Kota Gbia, ala ma yanga ti azo ti komandema kue: ala ma yanga ti kota 
gbia, ngbanga ti so lo yeke na komandema na ndö ti tanga ti agbia kue. 

14Ala ma nga yanga ti agovoronere so lo zia na li ti akodro ti fâ ngbanga na li ti 
azo ti sarango sioni ye, me ti gonda azo so ayeke sara nzoni ye. 

15Biani, ye so Nzapa aye ayeke titene ala sara nzoni ye si ala lingbi ti kanga 
yanga ti abuba zo so ahinga ye pepe so. 

16Ala sara ye tongana azo so asigigi na gbe ti ngbaa; me alingbi sigingo ti ala na 
gbe ti ngbaa ni aga mbeni ye ti kanga ndö ti sarango sioni ye pepe, me ala sara 
ye tongana angbaa ti Nzapa. 

17Ala ne azo kue, ala ye a-ita ti ala, ala kpe mbeto ti Nzapa, ala ne kota gbia. 

Ayeke nzoni e baa pasi tongana ti Christ 

18Ala azo ti kua, ayeke nzoni ala ma yanga ti azo so ala yeke sara kua na gbe ti 
ala, ala kpe mbeto ti ala mingi. Ala ma gi yanga ti ala so ayeke anzoni zo wala 
azo so ayeke kpoo so pepe, me ala ma nga yanga ti ala so ayeke so na ndö ti ala 
mingi. 

19Biani, ndali ti so ala ye ti ma yanga ti Nzapa, ayeke nzoni ala kanga be ti ala 
tongana azo asara pasi na ala senge senge. 

20Tongana ala sara mbeni ye ti sioni, azo apika ala ndali ni si ala kanga be ti ala, 
zo wa si alingbi ti gonda ala, zo wa? Me tongana ala kanga be na ya ti pasi so ala 
yeke baa na peko ti so ala sara ye ti nzoni, so ayeke nzoni ye na le ti Nzapa. 

21Ye so Nzapa airi ala ndali ni laa, ngbanga ti so Christ nga abaa ando pasi ndali 
ti ala; lo sara tongaso ti fa lege na ala si ala mu tapande ti lo. 

22 Christ asara siokpari pepe; tënë ti mvene asigigi na yanga ti lo laoko pepe. 

23Azo azonga lo, me lo kiri na zonga ni pepe; azo asara pasi na lo, me lo be le na 
ala pepe, lo zia be ti lo kue na ndö ti Nzapa so ayeke fâ ngbanga na legeni. 

24 Christ wani ayo siokpari ti e na ya ti tere ti lo si lo kui na ni na ndö ti keke ti 
kroa, tongaso si e so e kangbi na siokpari na lege ti kuâ so e kui awe, e duti na 
fini ti sara ye ti mbirimbiri. Na lege ti aka so lo wara laa tere ti ala aga nzoni. 

25Ala yeke ando tongana ataba so agirisa lege, me fadeso ala kiri na tere ti Christ 
so ayeke zo ti fango lege na ala si lo yeke nga zo ti batango fini ti ala. 

1 Pierre 3 

Awali na akoli ti ala 

1 Awali, ala nga, ala ma yanga ti akoli ti ala. Tongaso, fade ambeni koli so ake ti 
ma na be na tënë ti Nzapa alingbi ti ma na be ndali ti sarango ye ti ala. Ataa so 
ala, awali ni, ala tene tënë ti Nzapa na akoli ti ala pepe, 

2akoli ni ayeke baa gi sarango ye ti ala so ayeke nzoni nga na nengo so ala, awali 
ni ayeke ne tere ti ala. 

3 Awali, ala gi ti ga pendere pepe na lege ti aye so zo ayeke baa ni bango: 
kangango kua ti li ti ala na kode ahon ndoni, yungo aye ti pendere nde nde ti 
lôro, yungo abongo ti kota ngere. 

4Me ala gi ti ga pendere na be ti ala. Aye ti pendere ni ayeke be so aduti kpoo, 
aduti na siriri si ane mingi na le ti Nzapa; aye ti pendere so laa ayeke buba pepe. 

5Na lege so laa awali so ando ayeke nde si ayeke nzoni kue, ala so azia be ti ala 
na Nzapa, asara ti ga pendere; ala yeke ma yanga ti akoli ti ala. 

6 Mbeni tapande ni ayeke ti Sara so ama yanga ti Abraham si lo iri Abraham, 
atene: “Gbia ti mbi”. Ala awali ti laso, tongana ala sara nzoni ye si mbeto ti mbeni 
ye asara nga ala pepe, ala ga amolenge ti Sara awe. 

7 Akoli, ala nga, na dutingo so ala na awali ti ala ayeke duti, ayeke nzoni ala hinga 
so, awali ti ala ayeke tongana ta so akpengba pepe. Ala ne ala, ngbanga ti so ala, 
na awali ti ala kue laa ayeke wara nzoni ye so Nzapa ayeke mu na zo; nzoni ye 
ni ayeke dutingo na fini. Ala sara tongaso si mbeni ye akanga lege na sambela ti 
ala pepe. 

Bango pasi ndali ti sarango ye ti mbirimbiri 

8Ti hunzi na tënë ti mbi, alingbi ala kue tënë ti be ti ala aduti gi oko; ala baa 
mawa ti amba ti ala, ala ye tere na popo ti ala tongana a-ita, ala sara nzoni na 
amba ti ala, ala baa tere ti ala tongana akota zo pepe. 

9 Ala kiri sioni ndali ti sioni pepe, ala kiri zonga ndali ti zonga pepe. Me ala sara 
tufa na ndö ti azo, ngbanga ti so Nzapa airi ala ndali ni, tongaso si fade Nzapa 
ayeke sara tufa na ndö ti ala. 

10 Biani, Mbeti ti Nzapa atene: “Zo so aye tënë ti gigi ti lo si lo ye nga ti duti nzoni, 
alingbi lo bata yanga ti lo na sioni tënë, lo bata yanga ti lo na atënë ti mvene; 

11lo zia ti sara sioni ye si lo sara nzoni ye; lo gi lege ti siriri, lo ngba daa. 

12Biani, le ti Kota Gbia ayeke na ndö ti azo ti mbirimbiri, mê ti lo ayeke ma 
sambela ti ala; me ti azo so ayeke sara ye ti sioni, Kota Gbia ayeke londo ti ke 
ala.” 

13Tongana ala mu be ti ala kue ti sara nzoni ye, zo wa laa alingbi ti sara ye ti 
sioni na ala, zo wa? 

14 Gi so oko pepe, me ti ala nzoni, tongana ala baa pasi ndali ti ye ti mbirimbiri 
so ala sara! Ala sara mbeto ti azo so pepe, be ti ala agi ala pepe! 

15Na be ti ala, ala ne Christ, Kota Gbia ti ala. Ala duti lakue nduru ti kiri tënë na 
azo so ayeke hunda na ala tënë na ndö ti ye so ala zia be ti ala ti ku. 

16Ala kiri tënë na azo ni na ngangu pepe, ala ne azo ni. Alingbi mbeni sioni ye 
oko aduti na be ti ala pepe. Tongaso, taa ye so azo ayeke bi tënë na li ti ala senge 
senge ndali ni, kamene ayeke gbu azo so atene sioni tënë na tere ti ala ndali ti 
nzoni dutingo ti ala oko na Christ. 

17Tongana Nzapa aye titene ala baa pasi ndali ti sarango nzoni ye, so laa ayeke 
nzoni ahon titene ala baa pasi ndali ti sarango sioni ye. 

18Biani, Christ wani akui fani oko biani biani ndali ti siokpari ti azo; lo so lo yeke 
mbirimbiri, lo kui ndali ti azo ti kirikiri titene lo gue na ala na le ti Nzapa. Azo 
afâ gi tere ti lo ti zo, me Nzapa akiri na lo na fini na lege ti Yingo-Vuru. 

19Na lege ti Yingo so laa Christ ague, afa Nzoni Tënë na ayingo so ayeke na 
kanga, 

20 so ti tene lo gue, lo fa tënë na ayingo ti azo so ake ando yanga ti Nzapa na ngoi 
so Noe aleke mangboko. Na ndembe so Nzapa akanga be ti lo ti ku titene ala kiri 
na be ti ala na lo, gi azo miombe senge laa ali na ya ti mangboko si na lege ti ngu, 
Nzapa asoo ala. 

21So ayeke limo ti bateme so ayeke soo ala fadeso. Bateme ni ayeke ye ti 
sukulango zende na tere ti zo pepe, me ayeke ti hunda na Nzapa titene mbeni 
ye ti sioni aduti na be ti zo ni pepe. Bateme ni ayeke soo ala na kuâ, ngbanga ti 
so Jésus Christ azingo na kuâ awe. 

22Lo gue na yayu, lo duti na tere ti Nzapa na mbage ti maboko ti lo ti koli si a-
ange, ayingo so ayeke na komandema na ala so ayeke na ngangu ayeke na gbe 
ti lo. 

1 Pierre 4 

Ala zia lege ti siokpari 

1Christ abaa pasi na ya ti tere ti lo ti zo. Tongaso, ala nga, ala hinga biani na be 
ti ala atene, zo so abaa pasi na ya ti tere ti lo ti zo, lo kangbi na siokpari awe. 
Alingbi tënë so aduti na be ti ala tongana mbeni ye ti bira. 

2Tongaso, ngoi so angba na ala ti duti na fini na sese so, ala sara ye na lege ti 
nzara ti be ti ala pepe, me na lege so be ti Nzapa aye. 

3Ando, ala mu ngoi mingi ti sarango na aye tongana ti azo so ahinga Nzapa pepe. 
Ala yeke sara aye ti ndumba, ala yeke sara nzara ti aye ti amba ti ala, ala yeke 

angbaa ti samba, ala yeke sara matanga ti te, ti nyon butuma, ala yeke voro 
anzapa nde, ye so akpa titene zo asara ni pepe. 

4Fadeso, li ti azo ni akpe, ngbanga ti so ala, a-ita, ala yeke sara mbeni pepe asioni 
sarango ye ti kirikiri so ala na azo ni abongbi ando si ayeke sara ni. Tongaso, 
azo ni ayeke zonga ala. 

5Me fade azo ni ayeke luti na le ti Nzapa ti fa peko ti aye so ala sara, Nzapa so 
ayeke nduru ti fâ ngbanga ti azo so ade na fini na ala so akui awe. 

6Ndani laa a fa nga ando Nzoni Tënë na azo so akui awe. A fâ ngbanga ti ala 
alingbi na ye so ala sara tongana ti azo kue. Fadeso, na lege ti Yingo, ala lingbi ti 
duti na fini tongana ti Nzapa. 

Nzapa amu matabisi na zo oko oko ti sara na kua 

7Ye kue aga nduru ti hunzi awe. Tongaso, alingbi ala sara ye na ndara, le ti ala 
akpengba, tongaso si ala lingbi ti sambela. 

8 Kozoni kue, ala ye tere na popo ti ala na be ti ala kue, ngbanga ti so ndoye 
ayeke zi asiokpari mingi. 

9Ala yamba amba ti ala nzoni na ndo ti ala, me na dikongo tënë na gbe ti go ti 
ala pepe. 

10Nzapa amu amatabisi nde nde na zo oko oko. Tongaso, ayeke nzoni zo oko 
oko amu matabisi ni ti sara na nzoni na amba ti lo. Fade ala yeke ga anzoni 
ndombe ti aye nde nde ti Nzapa so lo mu na ala na lege ti nzoni be ti lo. 

11Tongana mbeni zo ayeke fa tënë, alingbi lo fa gi tënë ti Nzapa. Tongana mbeni 
zo ayeke sara kua ndali ti amba ti lo, alingbi lo sara ni na ngangu so Nzapa amu 
na lo, tongaso si na ya ti aye kue, azo agonda Nzapa na lege ti Jésus Christ. Gonda 
na ngangu ayeke ti Nzapa, kpu na kpu! Amen. 

Ayeke nzoni e baa pasi tongana azo ti Christ 

12A-ita ti mbi so mbi ye ala mingi, li ti ala akpe pepe na wâ ti pasi so ala yeke na 
ya ni so! Ala baa ni tongana mbeni fini ye pepe. 

13Me ala duti na ngia tongana ala yeke baa pasi tongana ti so Christ abaa ando 
so. Tongaso, na ngoi so azo ayeke baa ande gonda ti lo, ala nga, be ti ala ayeke 
si singo na ngia. 

14Ti ala nzoni, tongana azo ayeke zonga ala ndali ti iri ti Christ!Ti ala nzoni, 
ngbanga ti so Yingo ti gonda, so ti tene Yingo ti Nzapa, ayeke duti na ndö ti ala! 

15Alingbi mbeni zo oko na popo ti ala abaa pasi pepe ndali ti tënë ti fango zo, 
wala tënë ti nzi, wala tënë ti sarango sioni ye, wala tënë ti yorongo yanga na ya 
ti tënë ti mbeni zo. 

16Me tongana zo ni abaa pasi ndali ti so lo yeke zo ti Christ, alingbi kamene asara 
lo pepe; me alingbi lo mu singila na Nzapa ndali ti iri ti Christ so ayeke na ndö 
ti lo. 

17Biani, ngoi so e yeke daa ayeke ngoi so Nzapa ayeke to nda ti fango ngbanga 
ti azo ti da ti lo. So Nzapa ayeke to nda ti fango ngbanga ti e kozoni so, fade ti 
azo so ake ti ma na be na Nzoni Tënë ti Nzapa ayeke duti tongana nyen? 

18 Mbeti ti Nzapa atene: “Tongana ayeke ngangu na zo ti mbirimbiri ti soo kuâ, 
fade ti zo ti sioni na zo ti sarango siokpari ayeke duti tongana nyen?” 

19Tongaso, azo so ayeke baa pasi tongana ti so Nzapa aye, alingbi ala ngba lakue 
ti sara nzoni ye, ala mu tere ti ala kue na Nzapa, lo so lo sara ye kue si lo yeke 
sara ye alingbi na peko ti tënë ti yanga ti lo. 

1 Pierre 5 

Wango ndali ti akangba ti li ti Eglize 

1Fadeso mbi yeke mu wango na akangba ti Eglize so ayeke na popo ti ala. Mbi 
nga, mbi yeke kangba tongana ala. Mbi baa na le ti mbi pasi so Christ abaa ando; 
legeoko na ala, fade mbi yeke li na ya ti gonda so ayeke si. 

2 Ala bata bongbi ti azo ti Nzapa so lo zia na maboko ti ala. Ala sara ni na nzoni 
be, tongana ti so be ti Nzapa aye; mbeni zo agbu ala na ngangu ti sara ni pepe. 
Ala sara kua ni ndali ti nzara ti nginza pepe, me ala mu tere ti ala kue na kua ni. 

3Azo ti Nzapa so lo zia ala na maboko ti ala ti bata ala so, ala sara komandema 
ti ngangu na ndö ti ala pepe, me ala duti tapande ndali ti ala. 

4Tongana Makonzi ti azo ti batango azo ti Nzapa asi, fade ala yeke wara nzoni 
ye ti peko ni so ayeke na gonda si pendere ni ayeke hon oko pepe. 

5 Amaseka, ala nga, ala ma yanga ti akangba. Ala kue, na lege ti dutingo ti ala na 
popo ti amba ti ala, ala sara tere ti ala kete, ngbanga ti so Mbeti ti Nzapa atene: 
“Nzapa ake azo ti baba, me lo yeke sara nzoni be na azo so asara tere ti ala kete.” 

6 Ala sara tere ti ala kete na gbe ti Nzapa so ayeke na ngangu, tongaso si fade lo 
yeke zia ala na kota ndo tongana ngoi ni alingbi. 

7 Aye so kue ala yeke gi be ti ala daa, ala zia ni kue na maboko ti Nzapa, ngbanga 
ti so lo laa lo yeke bata ala. 

8Le ti ala akpengba, ala lango pepe! Zabolo, wato ti ala, ayeke ngoro na tere ti 
ala tongana bamara so ayeke toto si ayeke gi mbeni zo ti te. 

9Ala do sese na lo, ala luti ngangu na lege ti mabe. Ala hinga atene, a-ita ti ala so 
ayeke na ndö ti dunia kue ayeke baa gi amara ti pasi so. 

10Pasi so ala yeke baa so ayeke ndali ti kete ngoi. Me Nzapa so ayeke sara nzoni 
be mingi na azo, lo iri ala titene ala li na ya ti gonda ti lo so ayeke ngba lakue 
lakue, ngbanga ti so ala ga oko na Christ awe. Tongaso, lo yeke sara titene ala 
ga nzoni kue, ala kpengba, ala wara ngangu si mbeni ye ayingi ala pepe. 

11Komandema ayeke ti lo kpu na kpu! Amen. 

Barango ndo ti ndani 

12 Silas so mbi baa lo tongana ita so mbi lingbi ti zia be ti mbi na ndö ti lo, lo laa 
lo mu na mbi maboko ti su nduru mbeti so ti tokua ni na ala. Mbi tokua mbeti 
so na ala ti mu wango na ala, ti fa nga na ala ye so ayeke taa-tënë: taa nzoni be 
ti Nzapa laa ala ngba daa so. 

13 Eglize ti gbata ti Babilone so Nzapa asoro ni tongana ti ala, a-ita, abara ala. 
Molenge ti mbi Marc abara nga ala. 

14Ala bara tere na popo ti ala na sungo ngbangba na lege ti ndoye ti azo ti Christ. 
Ala duti na siriri, ala so kue aga oko na Christ! 

2 Pierre 

2 Pierre 1 

Barango ndo 

1Mbi Simon Pierre, zo ti kua nga na watokua ti Jésus Christ, mbi tokua mbeti so 
na azo so awara gi oko mabe ti kota ngere tongana e. Ala wara ni na lege ti 
mbirimbiri ti Jésus Christ, lo so lo yeke Nzapa ti e na Wasongo e. 

2Ayeke nzoni Nzapa asara nzoni be na ala, lo mu na ala siriri gbani gbani na lege 
so ala hinga Nzapa nga na Jésus, Kota Gbia ti e. 

Nzapa airi azo ti lo si lo soro ala 

3Na lege ti ngangu ti lo, Christ amu na e aye so kue alingbi na e titene e duti na 
fini si e ngba ti gbu tënë ti Nzapa ngangu. Christ afa na e ti hinga Nzapa so airi e 
ti wara mbage ti gonda ti lo na ti nzoni ye so lo sara. 

4Na lege ti aye ni, Nzapa amu na e anzoni ye ti kota ngere so lo mu ando zendo 
ni na e. Tongaso, ala yeke kpe lege ti sioni nzara ti sarango aye ti dunia so, asioni 
ye so ayeke buba azo ti dunia so si dutingo ti ala akpa ti Nzapa. 

5Ndani laa, ala sara kue titene ala zia na ndö ti mabe ti ala, sarango nzoni ye; na 
ndö ti sarango nzoni ye, ala zia hingango ndo; 

6na ndö ti hingango ndo, ala zia kangango nzara ti tere; na ndö ti kangango 
nzara ti tere, ala zia kangango be; na ndö ti kangango be, ala zia gbungo tënë ti 
Nzapa ngangu; 

7na ndö ti gbungo tënë ti Nzapa ngangu, ala zia yengo amba ti ala; na ndö ti 
yengo amba ti ala, ala zia ndoye. 

8So ayeke anzoni ye so ala lingbi ti duti na ni laa. Tongana ala yeke na ni gbani 
gbani, fade ayeke sara si ala duti senge senge pepe si hingango so ala hinga 
na Kota Gbia ti e Jésus Christ ayeke gue lakue gi na nduzu. 

9Me zo so ayeke na anzoni ye so pepe, lo yeke tongana waziba so ayeke tatara 
ndo tatarango; lo girisa so Nzapa asukula angbene siokpari ti lo awe. 

10Ndani laa, a-ita, ayeke nzoni ala kiri asara ngangu ahon ti kozoni ti ngba na 
lege ti iringo so Nzapa airi ala, nga na lege ti sorongo so lo soro ala. Tongana ala 
sara tongaso, mbeni ye ti sara si ala ti ande ayeke daa oko pepe. 

11Tongaso, fade a yeke zi lege na ala polele ti li na ya ti Kodro-gbia ti Kota Gbia 
ti e na Wasongo e, Jésus Christ; kodro so ayeke ngba kpu na kpu. 

12Mbi ye lakue ti dabe ti ala na aye so, ataa so ala hinga ni awe si ala ngba lakue 
ti luti ngangu na ndö ti taa-tënë so ala hinga ni fadeso. 



2304 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

13Na ndembe so mbi de na ndö ti sese so, mbi baa mbi tene, ayeke nzoni na lege 
ti atënë so, mbi yeke dabe ti ala titene ala lango pepe. 

14Mbi hinga so, mbi ga nduru ti zia sese so awe tongana ti so Kota Gbia ti e Jésus 
Christ afa ni na mbi. 

15Me mbi yeke sara kue titene na peko ti mbi, ala wara lege ti dabe ti ala lakue 
na aye so mbi fa na ala. 

Azo so abaa gonda ti Christ 

16Biani, na lege ti ambeni tënë ti ya ti li ti azo wani, atënë so ala sigigi na ni na 
lege ti kode laa e fa tënë ti ngangu ti Kota Gbia ti e Jésus Christ na tënë ti gango 
ti lo pepe. Me e baa kota gonda ti lo kue na le ti e wani. 

17 Biani, Nzapa Babâ ane lo si agonda lo, na ndembe so Nzapa so ayeke na ya ti 
gonda ti lo so ahon gonda kue, atene: “So ayeke Molenge ti mbi so mbi ye lo 
mingi, be ti mbi anzere na lo mingi.” 

18Go so alondo na yayu so, e wani, e ma ni na ndembe so, e na Christ, e yeke na 
li ti hoto so ayeke nde si ayeke nzoni kue. 

19Na ndö ni kue, tënë so awayanga-Nzapa atene so ayeke taa kpengbango tënë; 
tënë ni ayeke tongana lamba so ayeke za na ya ti vukongo ndo. So ayeke na 
legeni titene le ti ala angba na ndö ni ngbii ndo ahan si tongoro ti ndaperere aza 
na be ti ala. 

20Kozo ye so ala lingbi ti hinga ayeke so: mbeni tënë oko ti peko ti yanga ti 
Nzapa so a su na Mbeti ti Nzapa, zo alingbi ti fa nda ni gi na li ti lo wani pepe. 

21Biani, zo alondo na be ti lo wani ti tene peko ti tënë ti yanga ti Nzapa pepe, me 
Yingo-Vuru laa ayeke fa lege na azo titene ala tene tënë na iri ti Nzapa. 

2 Pierre 2 

Awafango-ye ti mvene 

1Ando, awayanga-Nzapa ti mvene ayeke na popo ti azo ti Israel. Legeoko nga, 
fade ambeni wafango-ye ti mvene ayeke duti na popo ti ala, a-ita. Na lege ti 
mayere, azo ni so ayeke ga na ambeni fango ye ti mvene so ayeke gue na zo na 
kuâ. Azo ni so ayeke gue ngbii ti ke tënë ti Gbia so asoo ala; sarango ye ti ala 
ayeke bi ala gi hio tongaso na ya ti kpale so ayeke mingo ala. 

2Fade azo mingi ayeke mu peko ti awafango-ye ti mvene so ti sara aye ti 
potopoto so ala yeke sara. Ndali ti azo tongaso, azo ayeke zonga lege ti taa-tënë. 

3Ndali ti nzara ti nginza, azo so ayeke handa ala ti te ala na lege ti atënë ti mvene. 
Me ti azo ni, aninga mingi so ngbanga ti ala alondo awe, ngbanga so aga nduru 
ti ti na ndö ti ala: kpale so ayeke mingo ala ade yongoro pepe. 



2305 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

4Biani, a-ange so asara siokpari ando so, Nzapa azia ala senge tongaso pepe, me 
lo bi ala na ya ti kota wâ, lo kanga ala na zingiri na ya ti vukongo ndo ti bata ala, 
ti ku na lango ti fango ngbanga. 

5 Nzapa azia nga ando dunia ti kozoni senge tongaso pepe. Ndali ti sioni sarango 
ye ti azo ti dunia ni, lo sara si kota ngu apika, asuku amu ndo kue; lo bata gi Noe, 
zo ti fango lege ti mbirimbiri na azo, lo na ambeni zo mbarambara. 

6 Nzapa afâ nga ngbanga na li ti azo ti agbata ti Sodome na Gomore si lo gbi 
agbata ni so. Lo sara tongaso ti fa tapande na azo ti sioni atene, fade mara ti ye 
so ayeke si na ala. 

7 Nzapa azi Lot, zo ti mbirimbiri; be ti Lot aso lani mingi na sarango ye ti 
potopoto ti asioni zo ti ngoi ti lo. 

8Biani, koli ti mbirimbiri so asara kodro na popo ti azo ni. Lakue lo yeke ma ala 
si lo yeke baa aye so ala yeke sara. Lakue lakue, aye ti sioni so azo ni ayeke sara, 
tënë ni ayeke te ya ti be ti zo ti mbirimbiri so; 

9so ti tene, Kota Gbia alingbi ti zi azo so amu tere ti ala kue na lo na ya ti ye ti 
tarango be si lo yeke bata azo ti kirikiri ti fâ ngbanga na li ti ala na lango ti fango 
ngbanga. 

10Lo yeke fâ ande ngbanga kozoni na li ti azo so ayeke sara aye ti potopoto na 
lege ti nzara ti aye ti kirikiri so ayeke na be ti ala si ala baa komandema ti Nzapa 
tongana buba ye na le ti ala. Awafango-ye ti mvene so abaa tere ti ala tongana 
azo so alingbi awe; baba ahon ndö ti ala, ayingo ti yayu so ayeke na gonda, azo 
ni akpe mbeto ti ala pepe si ala yeke zonga ala. 

11Ataa a-ange so ngangu ti ala ahon ti awafango-ye ti mvene so, laoko ala bi tënë 
ti zongango ndo na li ti ayingo ti yayu ni na le ti Kota Gbia pepe. 

12Me sarango ye ti azo so ayeke tongana ti anyama so ahinga ndo pepe; anyama 
so a du ala gi titene azo agbu ala si afâ ala. Azo ni ayeke zonga ye so ala hinga 
nda ni pepe; fade ala yeke kui tongana anyama so. 

13Futa so ala yeke wara ande na peko ti sarango ye ti kirikiri ti ala ni laa. Ye so 
anzere na be ti azo ni ayeke sarango ye ti kamene na kota lâ. Tongana ala duti 
na ndo oko na ala, a-ita, ti te ti nyon, so ayeke mbeni ye ti kamene si ayeke sara 
titene iri ti ala abuba. Azo ni ayeke wara ngia na lege ti handango ala, a-ita. 

14Le ti ala ayeke za na nzara ti gingo awali; nzara ti sarango siokpari ayeke 
hunzi na be ti ala oko pepe. Ala yeke handa azo so be ti ala ade ti kpengba pepe; 
nzara ti warango ye ti ala ahon ti azo kue. Ala yeke azo so a deba ala awe! 

15 Ala do lege ti mbirimbiri azia awe, ala girisa lege si ala mu peko ti Balaam, 
molenge ti Bosor. Balaam ayeda ti wara nginza titene lo sara ye ti sioni. 

16Me a gboto mê ti lo ndali ti ngangu li ti lo: mbeni lele, nyama so ayeke tene ka 
tënë pepe, amu go ti zo ti tene tënë, ti kanga lege na wayanga-Nzapa so li ti lo 
ayeke daa pepe so. 

17Awafango-ye ti mvene so ayeke tongana ali ti ngu so ahole, ala yeke tongana 
ambinda so kota pupu ayeke hon na ni. Nzapa aleke ndo so avuko pitipiti ti ku 
na ala. 

18Ala yeke diko gba ti tënë, me ayeke gi asenge senge tënë, ala yeke handa azo 
so asigigi gi fafadeso na popo ti azo so agirisa lege awe. Awafango-ye ti mvene 
ayeke mu asioni nzara ti sarango ye ti kamene so ayeke na be ti ala ti gbu azo 
ni na ya ti gbanda ti ala. 

19Ala yeke mu zendo na azo atene, fade ala yeke zi azo ni na gbe ti ngbaa. Andaa 
ala wani ayeke angbaa ti aye so ayeke gboto ala ti gue na ala na kuâ, ngbanga ti 
so zo ayeke ngbaa ti ye so nzara ni ahon ndö ti lo. 

20Azo so azi tere ti ala awe na ya ti aye ti potopoto ti dunia na lege so ala hinga 
Jésus Christ, Kota Gbia ti e na Wasongo e, tongana ala kiri ayoro tere ti ala na ya 
ti aye ti potopoto ni titene ahon ndö ti ala si akanga ala, fade dutingo ti ala ayeke 
ga sioni mingi ahon ti kozoni. 

21Ti azo ni so, ayeke fade nzoni titene ala hinga lege ti mbirimbiri pepe. Sioni ni 
ayeke so, ala hinga lege ni awe si na pekoni, ala do lege ti atënë ti ndia ti Nzapa 
so a fa na ala kozoni so azia. 

22 Ye so asi na ala alingbi na toli so ayeke taa-tënë; toli ni atene: “Mbo akiri na 
tere ti kobe so lo de na sese awe” si “nguru so a sukula lo fafadeso, akiri ati na 
ya ti potopoto.” 

2 Pierre 3 

Zendo ti gango ti Kota Gbia 

1A-ita ti mbi so mbi ye ala mingi, use mbeti so mbi su ti tokua na ala laa. Na ya 
ti ambeti ni use kue, mbi ye ti dabe ti ala na ndö ti aye so ala hinga awe si ala 
duti azo so tënë ti be ti ala ayeke na legeni. 

2Mbi ye si ala dabe ti ala na atënë so ando awayanga-Nzapa so ayeke nde si 
ayeke nzoni kue, atene na ala. Mbi ye nga si ala dabe ti ala na tënë ti yanga 
ti Kota Gbia ti e na Wasongo e, so awatokua afa ni na ala. 

3 Kozo ye so mbi ye ala hinga ayeke so: na ya ti alango ti ndani, azo so ayeke 
sara ye na lege ti asioni nzara ti be ti ala wani ayeke ga. Azo ni ayeke he ala, 

4atene: “Jésus amu ando zendo atene, ni yeke ga; ka lo yeke na ndo wa? Akotara 
ti e akui aninga awe, ala zia mê ti e! Ti londo na ngoi so dunia abaa gigi, nyen 
laa asanze, nyen?” 

5 Ala girisa na mbana ti be ti ala wani so yayu na sese ayeke ando daa giriri: 
yayu na sese abaa gigi na lege ti tënë ti yanga ti Nzapa. Lo sara si sese na ngu 
akangbi si kuru sese asigigi na ya ti ngu. 

6 Na lege ti ngu nga, so ti tene ngu so asuku amu ndo kue laa, dunia ti giriri abuba 
biani. 

7Me gi na lege ti oko tënë ti yanga ti Nzapa laa, lo yeke bata yayu na sese so e 
yeke baa fadeso ti gbi ni na wâ. Lo yeke bata ni ti ku lango ti fango ngbanga na 
li ti azo ti sioni, lango so ala yeke kui biani biani. 

8 A-ita ti mbi so mbi ye ala mingi, mbeni tënë ayeke daa so alingbi ala girisa ni 
pepe: na le ti Kota Gbia, lango oko ayeke tongana ngu saki oko si ngu saki oko 
ayeke tongana lango oko. 

9Ye so Kota Gbia amu zendo ni, lo yeke ninga ti sara ni pepe. Me ambeni zo 
ayeke tene, lo ngba ti ku gi kungo. Andaa lo ngba ti ku, ngbanga ti so lo ye pepe 
titene zo oko akui, me lo ye titene azo kue azia ngbene lege ti sarango ye ti ala. 

10 Lango ti gango ti Kota Gbia ayeke duti tongana gango ti zo ti nzi. Na lango ni 
so, nduzu ayeke hon si toto ni ayeke duti ngangu mingi; wâ ayeke gbi aye so 
ayeke na le ti nduzu, sese na aye so kue ayeke na ndö ni ayeke ngba pepe. 

11So aye ni kue ayeke hon ande hongo so, fade ala yeke duti tongana nyen? 
Alingbi dutingo ti ala ayeke nde, ayeke nzoni kue si ala kpe mbeto ti Nzapa. 

12Ala so ayeke ku lango ti gango ti Nzapa si ala ye titene aga hio so, lango ni 
ayeke lango so wâ ayeke gbi nduzu si ayeke buba ni kue. Ndali ti ngangu ti wâ 
ni, aye so kue ayeke na le ti nduzu ayeke ga ngu. 

13 Me e yeke ku fini yayu na fini sese so Nzapa amu zendo ni; fade sarango ye ti 
mbirimbiri laa ayeke duti kâ. 

14Ndani laa, a-ita ti mbi so mbi ye ala mingi, na ngoi so ala yeke ku lango ni so, 
ala sara kue titene lo ga lo wara ala na mbeni sioni ye na be ti ala pepe, mbeni 
tënë ayeke na li ti ala pepe, ala duti nga na siriri na Nzapa. 

15Ala hinga atene, tongana Kota Gbia angba ti kanga be ti lo ti ku ngbii, andaa lo 
yeke zia na ala ngoi titene ala soo kuâ. Ita ti e Paul so e ye lo mingi, asu nga na 
ala tënë so na mbeti na lege ti ndara so Nzapa amu na lo. 

16Na ya ti ambeti so kue lo su na ndö ti tënë so, gi oko tënë so laa lo tene. Na ya 
ti ambeti ni, ambeni tënë ni ayeke ngangu na zo ti ma ya ni; azo so ahinga ndo 
pepe si ade ti kpengba na lege ti tënë ti Nzapa pepe, ala yeke buba ya ti atënë 
ni, tongana ti so ala yeke sara na tanga ti atënë ti Mbeti ti Nzapa kue. Na sarango 
ye tongaso, ala yeke buba lege ti fini ti ala wani. 

17Ti ala, a-ita ti mbi so mbi ye ala mingi, ala ma tënë ni kue awe. Le ti ala 
akpengba, tongaso si azo ti sioni ahanda ala ti gue kirikiri pepe si lege ti Nzapa 
so ala kpengba daa so, ala zia ni pepe. 

18Me alingbi nzoni be ti Kota Gbia Jésus Christ, Wasongo e angba ti mai na be ti 
ala si ala ngba ti mai na lege ti hingango lo. Gonda ayeke ti lo fadeso si angba ti 
lo kpu na kpu! Amen. 

1 Jean 

1 Jean 1 

Tënë so ayeke mu fini na zo 

1 Ye so ayeke ando daa ngbene ye na tongo nda ni, ye so e ma tënë ni na mê ti e, 
ye so e baa ni na le ti e, ye so e baa ni mbirimbiri si e ndu na maboko ti e, ye ni 
ayeke Tënë so ayeke mu fini na zo. 

2Biani, fini so asigigi polele si e baa lo; e yeke tene tënë ti ye so e hinga na ndö 
ti lo, e yeke fa na ala tënë ti fini so angba lakue lakue, fini so ayeke ando na tere 
ti Babâ si asi na popo ti e. 

3Ye so e baa si e ma tënë ni, e yeke tene tënë ni na ala titene ala nga, ala yeke na 
beoko na e. Beoko so e yeke na ni na Babâ nga na Molenge ti lo Jésus Christ laa. 

4 E su tënë so na mbeti na ala si ngia ti e alingbi kue. 

Nzapa ayeke lumiere 

5Tënë so e ma na yanga ti lo si e yeke fa peko ni na ala ayeke so: Nzapa ayeke 
lumiere, vukongo ndo ayeke na ya ti lo oko pepe. 

6Tongana e tene: e yeke na beoko na lo si e yeke tambula na ya ti vukongo ndo, 
andaa e yeke tene mvene, e yeke sara ye na lege ti taa-tënë pepe. 

7Me tongana e yeke tambula na ya ti lumiere tongana ti so Nzapa wani ayeke 
na ya ti lumiere, andaa e yeke na beoko na amba ti e si mene ti Jésus, Molenge 
ti lo, ayeke sukula asiokpari ti e kue. 

8Tongana e tene, e yeke na siokpari pepe, andaa e yeke handa tere ti e wani, 
taa-tënë ayeke na be ti e pepe. 

9 Tongana e fa siokpari ti e na Nzapa, lo so lo yeke bata tënë ti yanga ti lo si lo 
yeke nga mbirimbiri, fade lo yeke zi siokpari ti e si lo yeke sukula sioni ti e kue. 

10Tongana e tene, e sara siokpari pepe, andaa e yeke sara si Nzapa aga zo ti 
mvene si tënë ti lo ayeke na be ti e pepe. 

1 Jean 2 

Christ aga ti mu na e maboko 

1Amolenge ti mbi, mbi su mbeti so na ala titene ala sara siokpari pepe. Me 
tongana mbeni zo asara siokpari, e yeke na mbeni wagbungo-koko na tere ti 
Babâ: Jésus Christ, lo so lo yeke mbirimbiri. 

2 Jésus Christ amu tere ti lo na sandaga ti zi asiokpari ti e; gi asiokpari ti e oko 
pepe, me ti azo ti dunia kue. 

3Tongana e yeke sara ye alingbi na andia ti Nzapa, so afa atene, e hinga Nzapa 
biani. 

4Tongana mbeni zo atene: “Mbi hinga Nzapa”, me lo sara ye alingbi na andia ti 
Nzapa pepe, andaa lo yeke zo ti mvene, taa-tënë ayeke na be ti lo pepe. 

5Me zo so ayeke sara ye alingbi na tënë ti Nzapa, andaa ndoye so ayeke na be ti 
lo ndali ti Nzapa alingbi kue biani. Na lege so laa e lingbi ti hinga, e tene, e ga 
oko na Nzapa. 

6Zo so atene ni ga oko na Nzapa, alingbi dutingo ti lo ayeke tongana ti Jésus 
Christ. 

Fini ndia 

7 A-ita ti mbi so mbi ye ala mingi, mbeni fini ndia laa mbi yeke su na mbeti na 
ala so pepe, me ayeke ngbene ndia so ala yeke na ni, ngbene ye na tongo nda ni; 
ngbene ndia so ayeke tënë so ala ma ni awe. 

8Ngbene ndia so mbi su na mbeti na ala so ayeke nga fini ndia si aga taa-tënë na 
ya ti fini ti Christ na ti ala, ngbanga ti so vukongo ndo ayeke hon si taa lumiere 
aza fadeso. 

9Zo so atene, ni yeke na ya ti lumiere si be ti lo angba ti ke ita ti lo, andaa lo ngba 
na ya ti vukongo ndo. 

10Zo so aye ita ti lo, andaa lo ngba na ya ti lumiere; na be ti lo, mbeni ye ti sara 
si lo ti ayeke daa pepe. 

11Me zo so be ti lo ake ita ti lo, andaa lo yeke na ya ti vukongo ndo; lo yeke 
tambula na ya ti vukongo ndo, lo hinga ndo so lo yeke gue daa pepe, ngbanga ti 
so vukongo ndo ni avuko le ti lo awe. 

12Amolenge ti mbi, mbi su mbeti so na ala, mbi tene: “Nzapa azi asiokpari na li 
ti ala awe ndali ti iri ti Jésus.” 

13Ababâ, mbi su mbeti so na ala, mbi tene: “Ala hinga awe lo so ayeke ngbene 
ye na tongo nda ni.” Amaseka, mbi su mbeti so na ala, mbi tene: “Ala hon ndö ti 
Sioni wato awe.” 

14Amolenge, mbi su mbeti so na ala, mbi tene: “Ala hinga Babâ awe.” Ababâ, mbi 
su mbeti so na ala, mbi tene: “Ala hinga awe lo so ayeke ngbene ye na tongo nda 
ni.” Amaseka, mbi su mbeti so na ala, mbi tene: “Ala yeke ngangu, tënë ti Nzapa 
aduti na be ti ala si ala hon ndö ti Sioni wato awe.” 

15Ala ye dunia so pepe, wala aye ti dunia ni. Zo so aye dunia so, andaa lo ye Babâ 
pepe. 

16Aye ti dunia ni, so ti tene asioni nzara ti be ti zo, sarango nzara ti aye so anzere 
na le ti zo nga na baba so azo ayeke sara ndali ti aye so ala wara, aye so kue 
alondo na Babâ pepe, me alondo na dunia so. 

17Dunia so ayeke hon, aye so zo ayeke sara nzara ni nga ayeke hon; me zo so 
asara ye so be ti Nzapa aye, fade lo yeke ngba na fini kpu na kpu. 

Wato ti Christ 

18 Amolenge ti mbi, ngbonga ti ndani alingbi awe! Ala ma ando atene, Wato ti 
Christ ayeke ga. Andaa awato ti Christ asi singo fadeso. Tongaso e hinga, e tene, 
ngbonga ti ndani alingbi awe. 

19Azo ni so ayeke azo ti e pepe, nilaa ala londo na popo ti e si ahon. Tongana azo 
ni ayeke fade azo ti e, ka ala ngba na popo ti e. Me ala zia e ahon ti fa polele na 
le ti azo atene, mbeni zo oko na popo ti ala ayeke zo ti e pepe. 

20Ti ala, a-ita, ala wara Yingo-Vuru so Christ amu na ala si ala kue ahinga taa-
tënë awe. 

21Mbi su mbeti so na ala pepe, ngbanga ti so ala hinga taa-tënë pepe, me mbi su 
mbeti so na ala, ngbanga ti so ala hinga taa-tënë awe. Ala hinga nga so mbeni 
tënë ti mvene oko ayeke londo na ya ti taa-tënë ti sigigi pepe. 

22Tongaso, zo wa laa ayeke zo ti mvene, zo wa? Zo ti mvene ayeke lo so atene, 
Jésus ayeke Christ pepe. Zo so ayeke wato ti Christ, lo ke Babâ na Molenge ni 
kue. 

23Zo so ake Molenge ni, andaa lo ke nga Babâ ni awe; zo so ayamba Molenge ni, 
andaa lo yeke nga na Babâ ni. 

24Ndani laa, a-ita, ayeke nzoni ala bata na be ti ala tënë so ala ma ngbene ye na 
tongo nda ni. Tongana ala bata na be ti ala tënë so ala ma ngbene ye na tongo 
nda ni, fade ala yeke ngba ti duti oko na Molenge ni nga na Babâ ni. 

25Ye so Christ amu zendo ti mu na e ayeke fini so angba lakue lakue. 

26Tënë so mbi ye fade ti su na mbeti na ala na ndö ti azo so ayeke gi lege ti handa 
ala laa. 

27Me ti ala, a-ita, Yingo so Christ amu na ala angba na ya ti ala. Akpa titene mbeni 
zo akiri afa ye fango na ala pepe, ngbanga ti so Yingo ni ayeke fa na ala ye kue: 
ye so lo yeke fa ayeke taa-tënë, lo yeke tene mvene pepe. Ndani laa, ayeke nzoni 
ala ngba ti duti oko na Christ tongana ti so Yingo afa na ala. 

28Tongaso, amolenge ti mbi, ala ngba ti duti oko na Christ, tongaso si na lango 
ti gango ti lo, be ti e ado pepe, e duti yongoro na lo pepe si kamene agbu e na 
lango ni so pepe. 

29Ala hinga atene, Christ ayeke mbirimbiri. Tongaso, alingbi ala hinga nga 
atene, zo so asara ye ti mbirimbiri, lo yeke molenge ti Nzapa. 

1 Jean 3 

Amolenge ti Nzapa 

1 Ala baa yengo so Babâ aye na e! Lo ye e ahon ndoni, ndani laa, a yeke iri e 
amolenge ti Nzapa. Biani, e yeke amolenge ti lo! Me azo ti dunia so ahinga e 
pepe, ngbanga ti so ala hinga Nzapa pepe. 

2A-ita ti mbi so mbi ye ala mingi, fadeso e yeke amolenge ti Nzapa, me dutingo 
ti e ti gbanda angba na hondengo ni. Me e hinga, e tene, tongana Christ asi ande, 
e yeke ga tongana lo, ngbanga ti so e yeke baa taa lo wani. 

3Zo so kue azia be ti lo ti ku ye so na maboko ti Christ, lo yeke sara titene lo 
ga nzoni tongana ti so Christ ayeke nzoni. 

4Zo so kue ayeke sara siokpari, lo ke ndia ti Nzapa awe, ngbanga ti so sarango 
siokpari ayeke kengo ndia. 

5 A-ita, ala hinga atene, Jésus aga ti zi asiokpari ti azo; siokpari ayeke na lo oko 
pepe. 

6Tongaso, zo so kue aduti oko na lo, zo ni azia lege ti sarango siokpari awe; zo 
so kue angba ti sara siokpari, lo de ti baa Christ wala ti hinga lo pepe. 

7Amolenge ti mbi, ala zia mbeni zo ahanda ala pepe! Zo so ayeke sara ye ti 
mbirimbiri, lo yeke zo ti mbirimbiri, tongana ti so Jésus ayeke mbirimbiri. 

8Zo so ayeke sara siokpari, lo yeke zo ti Zabolo, ngbanga ti so Zabolo ayeke sara 
siokpari, ngbene ye na tongo nda ni. Molenge ti Nzapa aga mbirimbiri ti buba 
aye so Zabolo ayeke sara. 

9Zo so kue Nzapa adu lo, lo zia lege ti sarango siokpari awe, ngbanga ti so fini 
so alondo na Nzapa angba na ya ti lo. Lo lingbi ti ngba ti sara siokpari pepe, 
ngbanga ti so Nzapa si adu lo. 

10Ye so ayeke fa atene, zo ayeke molenge ti Nzapa wala molenge ti Zabolo ayeke 
so: zo so ayeke sara ye ti mbirimbiri pepe, wala lo ye ita ti lo pepe, lo yeke zo ti 
Nzapa pepe. 

Tënë ti yengo tere 

11 Tënë so ala ma, ngbene ye na tongo nda ni ayeke so: alingbi e ye tere na popo 
ti e. 

12 E sara ye tongana Kain pepe: lo yeke zo ti Sioni wato si lo fâ ita ti lo Abel. 
Ngbanga ti nyen si lo fâ lo? Ngbanga ti so ye so Kain ayeke sara, ayeke sioni si ti 
ita ti lo ayeke mbirimbiri. 

13A-ita, tongana azo ti dunia so ake ala, ayeke nzoni li ti ala akpe pepe. 

14 Ti e, e hinga, e tene, e sigigi na gbe ti ngangu ti kuâ awe si e yeke na fini; e 
hinga ni, ngbanga ti so e ye a-ita ti e. Zo so aye ita ti lo pepe, andaa lo ngba na 
gbe ti ngangu ti kuâ. 

15Zo so ake ita ti lo, lo yeke zo ti fango zo. Ala hinga kue, fini so angba lakue 
lakue ayeke duti ye ti zo ti fango zo pepe. 

16Ndoye ayeke nyen? Ye so e yeke hinga ndoye na ni ayeke so: Jésus Christ aka 
fini ti lo ndali ti e. Tongaso e nga, alingbi e ka fini ti e ndali ti a-ita ti e. 

17 Tongana mbeni zo ayeke na amosoro ti dunia so, lo baa mbeni ita ti lo so ye 
atia lo si lo ke ti sara nzoni na ita ti lo ni, fade lo yeke tene, ni ye Nzapa biani 
laa? 

18Amolenge ti mbi, e ye tere gi na lege ti tënë ti yanga pepe; me e ye tere na lege 
ti aye so e yeke sara nga na lege ti taa-tënë. 

E yeke zia be ti e kue kue kue na ndö ti Nzapa 

19Lege so e yeke hinga, e tene, e yeke azo ti taa-tënë laa; lege so be ti e ade na 
gbe ti Nzapa laa. 

20Biani, tongana be ti e ayeke bi tënë na li ti e, e hinga so Nzapa ayeke kota ahon 
be ti e si lo hinga ye kue. 

21A-ita ti mbi so mbi ye ala mingi, tongana be ti e ayeke bi tënë na li ti e pepe, e 
yeke zia be ti e kue kue kue na ndö ti Nzapa. 

22Ye so kue e hunda na lo, e yeke wara ni, ngbanga ti so e yeke sara ye alingbi 
na andia ti lo si e yeke sara ye so anzere na be ti lo. 

23 Ndia ti lo ayeke so: e ma na be na iri ti Molenge ti lo Jésus Christ si e ye nga 
tere na popo ti e alingbi na yanga so Christ amu na e. 

24Zo so asara ye alingbi na andia ti Nzapa, lo ga oko na Nzapa si Nzapa aga oko 
na lo. Ye so afa atene, Nzapa aga oko na e ayeke so: lo mu na e Yingo-Vuru. 

1 Jean 4 

Yingo ti Nzapa na yingo ti Wato ti Christ 

1 A-ita ti mbi so mbi ye ala mingi, tongana azo atene, ani yeke na Yingo ti Nzapa, 
ala yeda na ala kue pepe; me ayeke nzoni ala gi nda ti azo ni ti baa wala yingo 
so ala yeke na ni so alondo na Nzapa. Biani, awayanga-nzapa mingi ti mvene 
amu ndö ti dunia kue awe. 

2Lege so ala lingbi ti hinga Yingo ti Nzapa ayeke so: zo so kue atene na yanga ti 
lo, Jésus Christ aga zo biani, lo yeke na Yingo so alondo na Nzapa. 

3Me zo so kue abere tënë so, lo yeke na yingo so alondo na Nzapa pepe; yingo 
ni ayeke yingo ti Wato ti Christ. Ala ma a tene, fade yingo ni ayeke ga; fadeso, lo 
yeke na dunia so awe. 

4Ti ala amolenge ti mbi, ala yeke azo ti Nzapa. Ala hon ndö ti awayanga-nzapa 
ti mvene so awe, ngbanga ti so Yingo so ayeke na ya ti ala ayeke ngangu ahon 
lo so ayeke na dunia so. 

5Azo ni ayeke azo ti dunia so. Ndani laa ala yeke tene tënë tongana azo ti dunia 
so si azo ti dunia ni ayeke ma ala. 

6Me ti e, e yeke azo ti Nzapa. Zo so ahinga Nzapa ayeke ma tënë ti e; zo so ayeke 
zo ti Nzapa pepe, lo yeke ma tënë ti e pepe. Lege so laa e lingbi ti hinga popo ti 
Yingo ti taa-tënë na yingo so ayeke fa lege ti kirikiri. 

Nzapa ayeke ndoye 

7A-ita ti mbi so mbi ye ala mingi, ayeke nzoni e ye tere na popo ti e, ngbanga ti 
so ndoye alondo na Nzapa. Zo so kue aye mba ti lo, lo yeke molenge ti Nzapa si 
lo hinga Nzapa awe. 

8Zo so aye mba ti lo pepe, lo hinga nga Nzapa pepe, ngbanga ti so Nzapa ayeke 
ndoye. 

9 Lege so Nzapa afa yengo so lo ye na e ayeke so: lo tokua oko Molenge ti lo na 
dunia so titene e duti na fini na lege ti lo. 

10Nda ti tënë ti ndoye ayeke so: e laa e ye Nzapa pepe, me Nzapa laa aye e si lo 
tokua Molenge ti lo ti mu tere ti lo na sandaga ti zi asiokpari ti e. 

11A-ita ti mbi so mbi ye ala mingi, so Nzapa aye e mingi so, alingbi e nga, e ye 
tere na popo ti e. 

12 Zo oko ade ti baa Nzapa pepe. Tongana e ye tere na popo ti e, Nzapa ayeke na 
e; so afa nga atene, na be ti e ndoye ti lo alingbi kue. 

13Lege so e hinga, e tene, e na Nzapa e ngba ti duti oko laa: lo mu na e Yingo ti 
lo. 

14 E baa na le ti e si e yeke tene na azo tënë so: Babâ atokua Molenge ti lo titene 
lo ga Wasongo azo ti dunia so. 

15Zo so atene na yanga ti lo atene, Jésus ayeke Molenge ti Nzapa, lo na Nzapa 
angba ti duti oko biani. 

16Ti e, e hinga so Nzapa aye e, nilaa e zia be ti e daa. Nzapa ayeke ndoye. Zo so 
angba na lege ti ndoye, lo na Nzapa angba ti duti oko biani. 

17Tongana ndoye so ayeke na be ti e alingbi kue, na lango ti kota ngbanga, be ti 
e ayeke do pepe, ngbanga ti so dutingo ti e na dunia so ayeke tongana ti Jésus 
Christ. 

18Ndo so ndoye ayeke daa, mbeto ayeke daa pepe; ndoye so alingbi kue ayeke 
tumba mbeto. Zo ayeke na mbeto, ngbanga ti so lo hinga atene, ngbanga ayeke 
ku lo. Zo so ayeke na mbeto, ndoye so alingbi kue, lo de ti hinga ni pepe. 

19Ti e, e yeke na ndoye, ngbanga ti so Nzapa aye e kozoni. 

20Tongana mbeni zo atene: “Mbi ye Nzapa” si be ti lo ake mba ti lo, andaa lo 
yeke zo ti mvene. Biani, mba ti lo so lo yeke baa lo, lo ye lo pepe, fade lo yeke ye 
Nzapa tongana nyen, Nzapa so lo yeke baa lo pepe so? 

21 Ndia so Christ amu na e ayeke so: zo so aye Nzapa, alingbi lo ye nga ita ti lo. 

1 Jean 5 

E hon dunia so na ngangu awe 

1Zo so kue ama na be so Jésus ayeke Christ, lo yeke molenge ti Nzapa; zo so kue 
aye Nzapa Babâ, lo ye nga amolenge ti lo. 

2Lege so e hinga, e tene, e ye amolenge ti Nzapa ayeke so: e ye ala tongana e ye 
Nzapa si e yeke sara ye alingbi na ndia ti lo. 

3 Lege ti yengo Nzapa ayeke titene e sara ye alingbi na andia ti lo. Andia ti lo 
ayeke ngangu pepe. 

4Zo so kue ayeke molenge ti Nzapa ahon ndö ti dunia so na ngangu awe. Na lege 
ti mabe laa e yeke hon ndö ti dunia so na ngangu. 

5Zo wa laa ahon ndö ti dunia so na ngangu? Gi zo so ama na be so Jésus ayeke 
Molenge ti Nzapa. 

Aye so afa ye na ndö ti Jésus Christ 

6Jésus Christ laa aga na ngu na mene, ngu ti bateme so lo li na ya ni nga na mene 
ti lo so atuku. Lo ga gi na ngu pepe, me lo ga na ngu na mene kue. Yingo-Vuru si 
ayeke fa atene, ye ni ayeke taa-tënë, ngbanga ti so Yingo-Vuru ayeke taa-tënë. 

7Ala yeke ota so ayeke fa atene, ye ni ayeke taa-tënë: 

8Yingo-Vuru, ngu na mene; ala ota so, tënë ti yanga ti ala kue ayeke gue gi oko. 

9Tongana azo atene na e tënë ti ye so ala baa, e yeke yeda na ni; me tongana 
Nzapa atene tënë na ndö ti mbeni ye, tënë ni ane ahon ti azo. Tënë so Nzapa 
atene ayeke so: lo tene tënë na ndö ti Molenge ti lo. 

10Zo so ama na be na Molenge ti Nzapa, tënë so Nzapa atene so ayeke na be ti 
lo. Zo so ake ti yeda na tënë so Nzapa atene, lo mu Nzapa tongana zo ti mvene, 
ngbanga ti so lo ke ti yeda na tënë so Nzapa atene na ndö ti Molenge ti lo. 

11 Tënë so Nzapa atene ayeke so: Nzapa amu na e fini so angba lakue lakue, lo 
mu ni na e na lege ti Molenge ti lo. 

12Zo so ayeke na Molenge ni, lo yeke na fini; zo so ayeke na Molenge ti Nzapa 
pepe, lo yeke na fini pepe. 

Fini so angba lakue lakue 

13Ala so ama na be na Molenge ti Nzapa, mbi su tënë so na mbeti na ala titene 
ala hinga so, ala yeke na fini so angba lakue lakue. 

14Ye so e hinga biani na be ti e na le ti Nzapa ayeke so: tongana e hunda lo na 
mbeni ye so alingbi na ye so be ti lo aye, lo yeke ma e. 

15So e hinga, e tene, lo yeke ma e, e hinga biani e tene, ye so e hunda na lo so, e 
wara ni awe. 

16Tongana mbeni zo abaa ita ti lo na sarango siokpari, mbeni siokpari so ague 
na lo na kuâ pepe, alingbi lo sambela si fade Nzapa amu fini na ita ti lo so. Tënë 
so ayeke ndali ti azo so ayeke sara siokpari so ague na zo na kuâ pepe. Mbeni 
siokpari ayeke daa so ayeke gue na zo na kuâ, mara ti siokpari so laa mbi hunda 
na ala ti sambela ndali ni pepe. 

17Sarango sioni ye kue ayeke siokpari, me siokpari kue laa ayeke gue na zo na 
kuâ pepe. 

18E hinga so, azo so kue aga amolenge ti Nzapa, ala yeke ngba ti sara siokpari 
pepe. Biani, Molenge ti Nzapa ayeke bata ala si Sioni wato alingbi ti sara sioni 
na ala pepe. 

19E hinga so, e yeke azo ti Nzapa, me dunia kue ayeke na gbe ti komandema ti 
Sioni wato. 

20E hinga so, Molenge ti Nzapa aga awe, lo mu na e lege ti hingango ndo si e 
hinga taa Nzapa. E na taa Nzapa, e ga oko na lege ti Molenge ti lo Jésus Christ. 
Lo laa lo yeke taa Nzapa, lo yeke fini so angba lakue lakue. 

21Amolenge ti mbi, ala sara hange! Ala mu peko ti ayanda pepe! 

2 Jean 

2 Jean 1 

Barango ndo 

1Mbi kangba, mbi tokua mbeti so na kota Wali so Nzapa asoro lo so nga na 
amolenge ti lo so mbi ye ala na be ti mbi kue. Gi mbi oko laa mbi ye ala pepe, me 
azo so kue ahinga taa-tënë aye nga ala, 

2ngbanga ti so taa-tënë ayeke na be ti e si taa-tënë ni ayeke ngba ande na popo 
ti e kpu na kpu. 

3Ayeke nzoni Nzapa Babâ na Molenge ti lo Jésus Christ asara nzoni be na e, ala 
baa mawa ti e si ala mu na e siriri titene taa-tënë na ndoye aduti na popo ti e! 

Taa-tënë na ndoye 

4Be ti mbi ayeke na ngia mingi, ngbanga ti so mbi baa lani ambeni molenge ti 
mo so ayeke sara ye gi na lege ti taa-tënë, ala yeke sara ye alingbi na tënë ti ndia 
so Babâ amu na e. 

5 Fadeso, mbi hunda na mo, kota Wali, titene e kue, e ye tere na popo ti e. Ye so 
mbi su na mo na mbeti ayeke mbeni fini tënë ti ndia pepe, me tënë ti ndia so e 
yeke na ni, ngbene ye na tongo nda ni. 

6Ndoye ayeke so: sarango ye alingbi na atënë ti ndia ti Nzapa. Ala baa, gi oko 
tënë ti ndia so laa ala ma ni, ngbene ye na tongo nda ni. Tënë ti ndia ni ayeke 
titene ala duti na lege ti ndoye. 

7Azo ti mvene asi singo, ala mu ndö ti dunia kue; ala yeke tene na azo atene, 
Jésus Christ amu ando tere ti zo pepe. Lege so ala yeke hinga na zo ti mvene, 
Wato ti Christ laa. 

8Ala sara hange! Tongaso, fade ye ti peko ti kua ti e agirisa na maboko ti ala 
pepe, me ala wara futa ti kua ti ala kue. 

9Zo so kue azia mbeni tënë nde na ndö ti tënë so Christ afa si lo ngba na lege ti 
tënë ni pepe, andaa lo ke Nzapa awe. Zo so angba na lege ti tënë so Christ afa, 
andaa lo yamba Babâ na Molenge ti lo awe. 

10Tongana mbeni zo asi na ala si lo fa mbeni tënë nde, ala yamba lo na da ti ala 
pepe, ala tene nga na lo pepe: “Nzoni gango!” 

11Zo so atene na lo: “Nzoni gango!”, andaa lo yeda na asioni sarango ye ti zo ni 
awe. 

Tanga ti tënë 

12Mbi yeke na atënë mingi ti tene na ala, me mbi ye ti mu keke ti mbeti ti su 
atënë ni na le ti mbeti pepe. Biani, mbi ye ti si na ndo ti ala titene mbi na ala, e 
tene tënë na yanga si ngia ti e alingbi kue. 

13Amolenge ti ita ti mo ti wali, lo so Nzapa asoro lo abara mo. 

  



2319 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

3 Jean 

3 Jean 1 

Barango ndo 

1 Mbi kangba, mbi tokua mbeti so na Gaius so mbi ye lo mingi, mbi ye lo na be ti 
mbi kue. 

2Ita ti mbi so mbi ye mo mingi, mbi sambela titene aye ti mo kue ague na legeni, 
mo duti na nzoni tere tongana ti so yingo ti mo ayeke duti nzoni so. 

3Lani ambeni ita asi, ala tene na mbi atene, mo ngba lakue na lege ti taa-tënë si 
mo ngba ti sara ye lakue na lege ti taa-tënë. Tënë so anzere na be ti mbi mingi. 

4Tongana mbi ma a tene, amolenge ti mbi ayeke sara ye na lege ti taa-tënë, 
mbeni ye ti zia ngia na be ti mbi ti hon so ayeke daa pepe. 

Nzoni kua ti Gaius 

5Ita ti mbi so mbi ye mo mingi, mo yeke sara ye alingbi na mabe ti mo tongana 
mo yeke mu maboko na a-ita, ataa so mo hinga le ti ala kozoni pepe. 

6Ala fa na Eglize ge tënë ti ndoye ti mo. Ayeke nzoni mo ngba ti mu maboko na 
ala na ya ti tambula ti ala tongana ti so be ti Nzapa aye. 

7Biani, ala yeke tambula ti sara kua ti Christ, ala ke ti wara ye na maboko ti azo 
ti amara nde. 

8Tongaso, alingbi e mu maboko na azo tongaso si e na ala kue, e sara kua 
maboko na maboko ndali ti taa-tënë. 

Tënë ti Diotrefe na Demetrius 

9Mbi su fade mbeni nduru mbeti si mbi tokua ni na Eglize; me Diotrefe so aye 
lakue gi ti duti na komandema na ndö ti amba ti lo, lo ke ti ma yanga ti e. 

10Ndani laa, tongana mbi si ande kâ, fade mbi yeke fa na le ti azo aye so kue lo 
yeke sara, na asioni tënë so lo yeke tene na tere ti e, na atënë ti mvene so lo yeke 
tene. Na ndö ni, tongana a-ita asi, lo wani, lo ke ti yamba ala. A-ita so aye ti 
yamba azo so asi, lo yeke kanga lege na ala si lo yeke tumba ala na ya ti Eglize. 

11Ita ti mbi so mbi ye mo mingi, mo mu peko ti sioni ye pepe, me mo mu peko ti 
nzoni ye. Zo so asara nzoni ye, andaa lo yeke zo ti Nzapa; zo so asara sioni ye, 
andaa lo hinga Nzapa pepe. 

12Azo kue ayeke tene nzoni tënë ti Demetrius, ndali ti so lo yeke sara ye gi na 
lege ti taa-tënë. E nga, e yeke tene nzoni tënë ti lo; mo hinga so tënë so e yeke 
tene na ndö ti lo ayeke taa-tënë. 

Barango ndo ti ndani 

13Mbi yeke na atënë mingi ti tene na mo, me mbi ye ti mu keke ti mbeti ti su 
atënë ni na le ti mbeti pepe. 

14Mbi ye ti baa mo na ya ti alango so ayeke ga si mbi na mo, e tene tënë na yanga. 

15Ayeke nzoni mo duti na siriri! Amba ti mo abara mo. Mo bara na e amba ti e 
oko oko kue. 

Jude 

Jude 1 

Barango ndo 

1 Mbi Jude, zo ti kua ti Jésus Christ, so mbi yeke nga ita ti Jacques, mbi tokua 
mbeti so na azo so Nzapa Babâ airi ala, azo so lo ye ala si Jésus Christ ayeke bata 
ala. 

2Ayeke nzoni Nzapa asara nzoni be na ala, lo mu na ala siriri nga na ndoye gbani 
gbani! 

Awafango-ye ti mvene 

3A-ita ti mbi so mbi ye ala mingi, mbi ye fade mingi ti su mbeti na ala na ndö ti 
tënë ti songo so Nzapa asoo e na ala kue so. Me mbeni ye apusu mbi ti su mbeti 
so ti mu ngangu na be ti ala titene ala tiri bira ti bata mabe so Nzapa amu na azo 
ti lo fani oko biani biani. 

4Biani, ambeni zo ti sioni ali na popo ti ala na hondengo ni; azo ni ayeke buba 
ya ti tënë ti nzoni be ti Nzapa ti e ti mu lege na ala wani ti sara aye ti potopoto 
ti ala. Ala ke tënë ti Jésus Christ, lo so lo yeke oko Makonzi ti e na Kota Gbia ti e. 
Mbeti ti Nzapa atene tënë ti ngbanga so a fâ na li ti azo ni, ngbene ye aninga 
awe. 

5 Ataa so ala hinga ni kue awe, mbi ye ti dabe ti ala daa: ando, Kota Gbia amu 
azo ti Israel na kodro ti Ezipte, lo sigigi na ala si lo soo ala; me na pekoni, lo sara 
si azo so ake tënë ti lo akui. 

6Ala dabe ti ala na ambeni a-ange: kota ndo so Nzapa amu na ala, be ti ala anzere 
na ni pepe; ndo so lo mu na ala titene aga ti ala wani, ala do azia. Tongaso, lo 
kanga ala na zingiri, lo bata ala kpu na kpu na ya ti vukongo ndo ti ku na kota 
lango ti fango ngbanga. 

7 Ala dabe ti ala na azo ti agbata ti Sodome na Gomore nga na ambeni kodro so 
ayeke na tere ni: azo ni asara asioni ye tongana ti a-ange so, ala mu be ti ala kue 
ti sara gi aye ti ndumba, ala sara asioni ye so akpa titene zo asara pepe. Fadeso 
ala yeke baa pasi na ya ti wâ so ayeke gbi lakue lakue; ala ga tapande ndali ti 
azo kue. 

8Azo so asi na popo ti ala so, ala nga ayeke sara ye tongaso: ambeni ye aga na li 
ti ala tongana bango-li, apusu ala ti sara siokpari na tere ti ala wani; ala baa 
komandema ti Nzapa tongana buba ye na le ti ala si ala yeke zonga ayingo ti 
yayu so ayeke na gonda. 

9 Ataa Michel, makonzi ti a-ange asara mara ti ye so laoko pepe. Ando, tënë 
alondo na popo ti lo na Zabolo si ala yeke papa ndali ti mungo kuâ ti Moïse. Me 
titene lo fâ ngbanga ti sioni na li ti Zabolo, Michel abaa tere ti lo tongana zo so 

akpa pepe. Gi tënë so lo tene na Zabolo ayeke so: “Ayeke nzoni Kota Gbia afâ 
ngbanga na li ti mo!” 

10Me ti azo ni so, ala yeke zonga aye so ala hinga nda ni pepe. Ataa aye so ala 
hinga, ala hinga ni tongana anyama so ayeke na ndara pepe si aye ni ayeke buba 
fini ti ala. 

11 Mawa na azo ni so! Ala mu peko ti Kain. Ndali ti nginza, ala girisa lege tongana 
Balaam; ala kui, ngbanga ti so ala sara ngangu li tongana azo ti Kore. 

12A-ita, na ndembe so ala yeke te kobe ti beoko si azo ni so ayeke na popo ti ala, 
azo ni aga tongana mbeni sarate na ya ti matanga ti ala ti tengo kobe. Azo ni so 
ayeke te ye na kamene pepe, ala hinga gi nzara ti ya ti ala. Ala yeke tongana 
ambinda so pupu ayeke hon na ni si ngu apika na peko ni pepe. Ala yeke nga 
tongana akeke so ale pepe, ataa so ndembe ni alingbi awe; tongana a zi gere ni, 
akui biani biani. 

13Ala yeke tongana asioni mapo ti le ti kota ngu-ingo so pupu ayeke yingi ni 
kirikiri, aye ti kamene ti ala ni ayeke sara tongana afuru ti ngu. Ala yeke nga 
tongana ambeni tongoro so ayeke tambula kirikiri; ndo so a leke ndali ti azo ni 
titene ala duti daa kpu na kpu ayeke na ndo so avuko pitipiti. 

14 Henok, lo so lo yeke na molongo mbarambara ti ahale ti Adam, atene tënë na 
ndö ti azo so ando, lo tene: “Ala ma tënë so: ‘Kota Gbia ayeke ga na a-ange gbani 
gbani so ayeke nde si ayeke nzoni kue. 

15Lo yeke ga ti fâ ngbanga na li ti azo kue, ti kanga azo ti sioni ndali ti asioni ye 
so kue ala sara. Lo yeke kanga nga azo ti siokpari so ayeke azo ti sioni ndali ti 
asioni yanga so kue ala tene na tere ti lo.’ ” 

16Be ti azo ni anzere laoko pepe, demango tere ti ala ahon ndoni; ala ye ti sara 
ye alingbi gi na asioni nzara ti be ti ala; ala yeke tene gi atënë ti baba si ala yeke 
diko apendere tënë ti handa na azo ngbanga ti warango ye. 

Wango ndali ti azo ti Nzapa 

17A-ita ti mbi so mbi ye ala mingi, ala dabe ti ala na atënë so awatokua ti Kota 
Gbia ti e Jésus Christ atene ando na ala. 

18 Awatokua ni atene na ala: “Na lango ti ndani, azo ayeke he ala na ngia, azo ti 
sioni so ayeke sara ye alingbi gi na asioni nzara ti be ti ala.” 

19Azo so laa ayeke ga na kangbi na popo ti ala. Atënë ti be ti ala ayeke ti senge 
zo ti sese, me ala yeke na Yingo ti Nzapa pepe. 

20Me ti ala, a-ita ti mbi so mbi ye ala mingi, ala luti ngangu na ndö ti mabe ti ala 
so ayeke nde si ayeke nzoni kue. Ala sambela na lege ti Yingo-Vuru. 

21Ala ngba na lege ti ndoye ti Nzapa. Ala ku titene Kota Gbia ti e Jésus Christ 
amu na ala fini so angba lakue lakue na lege ti nzoni be ti lo. 

22Ala baa mawa ti azo so angba ti dekite. 

23Ti azo so ayeke gue na le ti wâ, ala gboto ala na ya ti wâ ni ti soo ala. Ti ambeni 
zo ni, ala baa mawa ti ala, me ala sara ni na mbeto. Ataa bongo ti azo ni, ala ndu 
ni pepe, ngbanga ti so aye ti sioni ti azo ni agbu tere ni kue. 

Gondango Nzapa 

24Nzapa so alingbi ti bata ala si ala ti pepe, lo lingbi ti sara si ala ga nzoni kue, 
ala si na gbe ti gonda ti lo na ngia. 

25Lo oko laa lo yeke Nzapa, Wasongo e na lege ti Jésus Christ, Kota Gbia ti e. 
Gonda, kota ndo, ngangu nga na komandema ayeke ti lo, ando ngu na ngu, 
fadeso ngbii gbanda kpu na kpu! Amen. 

  



2324 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

Aye so Nzapa afa 

Aye so Nzapa afa 1 

Kozo tënë 

1Mbeti so afa tënë ti aye so Jésus Christ afa na Jean na ya ti mbeni ye tongana 
bango-li. Nzapa amu lege na Christ ti fa ni si azo ti kua ti lo ahinga ye so Nzapa 
aleke titene asi fafadeso. Christ atokua ange ti lo ti fa ye ni na Jean. 

2Nilaa Jean afa peko ti ye so kue lo baa ni, lo tene: ye so ni baa ayeke biani tënë 
ti yanga ti Nzapa si ayeke nga taa-tënë so Jésus Christ afa. 

3Ti lo nzoni, zo so ayeke diko mbeti so! Ti ala nzoni, azo so ayeke ma tënë ti 
peko ti yanga ti Nzapa so si ala yeke sara ye alingbi na tënë ti ya ti buku so! Ngoi 
ti aye ni aga nduru ti si awe. 

Jean atokua mbeti na a-Eglize mbarambara 

4 Jean laa atokua mbeti so na a-Eglize mbarambara so ayeke na sese ti Azii. 
Ayeke nzoni Nzapa, lo so lo yeke laso, lo yeke ando si lo yeke ga, asara nzoni be 
na ala si amu na ala siriri! Ayeke nzoni ayingo mbarambara so ayeke luti na 
dawa ti mbata ti lo ti gbia amu ye so na ala! 

5 Ayeke nzoni Jésus Christ amu aye ni na ala, lo so lo yeke fa peko ti tënë 
mbirimbiri! Lo yeke kozo zo so lo zingo na kuâ, lo yeke nga Makonzi ti agbia ti 
sese. Jésus aye e si lo zi e na gbe ti ngbaa ti asiokpari ti e na lege ti mene ti lo. 

6 Lo sara si e ga azo ti Kodro-gbia ti Nzapa, awayango-sandaga ti sara kua ndali 
ti Nzapa Babâ ti lo. Gonda na ngangu ayeke ti Christ kpu na kpu! Amen. 

7 Ala baa, lo yeke na ya ti mbinda si lo yeke ga! Fade le ti azo kue ayeke baa lo, 
ataa ala so lani akpo lo. Fade amara ti dunia kue ayeke toto ndali ti aye so a sara 
na lo. So ayeke taa-tënë! Amen. 

8 Kota Gbia Nzapa, lo so ngangu ti lo ahon angangu kue, lo so lo yeke laso, lo so 
lo yeke ando si lo yeke ga, atene: “Mbi yeke Alfa na Omega.” 

Jean abaa Christ 

9Mbi Jean, ita ti ala, mbi na ala kue, e yeke na ya ti ye ti ngangu. Na lege ti gango 
so e ga oko na Jésus, e yeke kanga be ti e na ya ti ye ti ngangu ni si mbi na ala, e 
yeke azo ti Kodro-gbia ti Nzapa. A bi mbi na ya ti zoa ti Patmos ndali ti tënë ti 
Nzapa so mbi fa nga ndali ti taa-tënë so Jésus afa. 

10Na lango ti Kota Gbia, Yingo ti Nzapa agbu mbi. Na peko ti mbi, mbi ma mbeni 
go so atoto ngangu tongana tatalita. 

11Go ni atene: “Ye so mo yeke baa so, mo su tënë ni na ya ti buku, mo tokua ni 
na a-Eglize mbarambara so: Eglize ti Efeze, ti Simirne, ti Pergame, ti Tiatire, ti 
Sarde, ti Filadelfii na ti Laodise.” 

12Mbi baa ndo na peko ti mbi ti baa zo so ayeke tene tënë na mbi so. So mbi baa 
ndo na peko ti mbi, mbi baa agere ti lamba mbarambara so a sara ni na lôro. 

13 Na popo ti agere ti lamba ni, mbi baa lo so akpa zo. Lo yu mbeni yongoro 
bongo, lo kanga na kate ti lo kamba ti ndö ti bongo so a sara na lôro. 

14 Kua ti li ti lo avuru tongana kua ti tere ti taba so avuru tarara; le ti lo ti bango 
na ndo ayeke za tongana menga ti wâ. 

15 Gere ti lo ayeke za tongana bengba wen so a kporo ni na ya ti wâ ti zi sioni ye 
daa, a kpaka ni si aza zango. Toto ti go ti lo akpa toto ti akota ngu. 

16Lo gbu atongoro mbarambara na maboko ti lo ti koli; mbeni yongoro zeme so 
yanga ni aza mbage na mbage alondo na yanga ti lo si ayeke sigigi. Le ti lo ayeke 
za zango tongana lâ so ayeke za na ngangu ti lo kue. 

17 So mbi baa lo, mbi ti na gbe ti lo tongana zo so akui awe. Me lo zia maboko ti 
lo ti koli na ndö ti mbi si lo tene: “Sara mbeto pepe! Mbi yeke lo so lo yeke kozo 
ni na lo so lo yeke ndangba ni, 

18lo so lo yeke na fini. Mbi kui ando, me mo baa, mbi yeke na fini kpu na kpu. 
Mbi yeke na ngangu na ndö ti kuâ nga na ndö ti ndo ti akuâ. 

19Ye so mo baa ni so, wala ye ti fadeso, wala ye so ayeke si gbanda, mo su tënë 
ni na mbeti. 

20Atongoro mbarambara so mo baa na maboko ti mbi ti koli si nda ni angba na 
hondengo ni so, na agere ti lamba mbarambara so a sara ni na lôro so, nda ni 
ayeke tongaso: atongoro mbarambara so ayeke a-ange ti a-Eglize mbarambara 
ni; agere ti lamba mbarambara so ayeke a-Eglize mbarambara ni.”  

Aye so Nzapa afa 2 

Mbeti so a tokua na Eglize ti Efeze 

1“Su mbeti so, mo tokua na ange so ayeke na li ti Eglize ti gbata ti Efeze: “Baa, lo 
so lo gbu atongoro mbarambara na maboko ti lo ti koli si ayeke tambula na 
popo ti agere ti lamba mbarambara so a sara ni na lôro, atene: 

2Mbi hinga aye so mo yeke sara, na pasi so mo yeke baa na sarango kua ti mo, 
na kangango be ti mo. Mbi hinga so mo lingbi pepe ti kanga be ti mo na azo ti 
sioni. Azo so ayeke tene, ani yeke awatokua, andaa ala yeke awatokua biani 
pepe so, mo tara ala si mo baa so ala yeke azo ti mvene. 

3Mo kanga be ti mo: mo baa pasi ndali ti mbi, be ti mo awoko pepe. 

4Me ye so mbi ke na mo ayeke so: mo ye mbi tongana ti kozoni pepe. 

5Dabe ti mo na ndo so mo londo daa si mo ti! Zia lege ti sarango ye so mo yeke 
sara fadeso, kiri mo sara ye so mo sara kozoni. Tongana mo ngba na sioni lege 
so, fade mbi yeke ga ti zi gere ti alamba ti mo na ndo so ayeke daa. 

6Me mbeni nzoni ye so mbi baa na mbage ti mo ayeke so: be ti mo ake sarango 
ye ti azo so amu peko ti Nicolas; mbi nga, be ti mbi ake sarango ye ti ala. 

7 “Zo so ayeke na mê ti mango ndo, ayeke nzoni lo ma tënë so Yingo ayeke tene 
na a-Eglize! “Zo so aso benda, fade mbi yeke mu na lo lege ti te le ti keke so 
ayeke mu fini na zo si ayeke na ya ti paradi ti Nzapa.” 

Mbeti so a tokua na Eglize ti Simirne 

8 “Su mbeti so, mo tokua na ange so ayeke na li ti Eglize ti gbata ti Simirne: “Baa, 
lo so lo yeke kozo ni si lo yeke ndangba ni, lo so akui si lo kiri na fini, atene: 

9Mbi hinga so mo yeke na ya ti ye ti ngangu, mo yeke wayere – andaa mo yeke 
zo ti mosoro! – Ambeni zo atene, ani yeke azuife, andaa ala yeke taa azuife pepe. 
Ala yeke bongbi ti azo so ayeke sambela Satan. Mbi hinga atënë ti mvene so azo 
ni ayeke du na li ti mo. 

10Mo yeke baa ande pasi, me ayeke nzoni mbeto ti pasi ni asara mo pepe. Baa, 
fade Zabolo ayeke bi ambeni zo na popo ti ala na da ti kanga, ti tara be ti ala, azo 
ti Nzapa; na ya ti lango baleoko kue, a yeke sara ngangu na ala. Ayeke nzoni mo 
bata tënë ti mbi ngbii asi na kuâ, fade mbi yeke mu na mo nzoni ye so a yeke mu 
na zo so aso benda, so ti tene fini so angba lakue lakue. 

11 “Zo so ayeke na mê ti mango ndo, ayeke nzoni lo ma tënë so Yingo ayeke tene 
na a-Eglize! “Zo so aso benda, fade lo yeke kui kuâ ti use ni oko pepe.” 

Mbeti so a tokua na Eglize ti Pergame 

12“Su mbeti so, mo tokua na ange so ayeke na li ti Eglize ti gbata ti Pergame: “Lo 
so lo yeke na yongoro zeme so yanga ni aza mingi mbage na mbage, atene: 

13Mbi hinga ndo so mo yeke duti daa: ayeke ndo so Satan azia mbata ti lo ti gbia 
daa, me mo ngba na tere ti mbi; be ti mo so mo zia na ndö ti mbi, mo zia lege ni 
pepe, ataa na ndembe so a fâ Antipas, lo so lo fa tënë na ndö ti mbi na legeni, na 
ndo so Satan azia mbata ti lo ti gbia daa. 

14 Me ambeni ye so mbi ke na mo ayeke so: na ndo ti mo, ambeni zo ayeke daa 
so ayeke mu peko ti Balaam na lege ti fango tënë ti lo. Ando Balaam amu wango 
na Balak titene lo handa azo ti Israel ti te anyama so a mu na sandaga na anzapa 
nde si ala sara nga aye ti ndumba. 

15Na ndo ti mo nga, ambeni zo amu tere ti ala kue ti sara ye so azo ti mungo 
peko ti Nicolas ayeke fa. 

16Tongaso, mo zia ngbene lege ti sarango ye ti mo. Tongaso pepe, fade mbi yeke 
ga fafadeso ti tiri na azo so na yongoro zeme so ayeke sigigi na yanga ti mbi. 

17 “Zo so ayeke na mê ti mango ndo, ayeke nzoni lo ma tënë so Yingo ayeke tene 
na a-Eglize! “Zo so aso benda, fade mbi yeke mu na lo mane so angba na 
hondengo ni. Mbi yeke mu nga na lo mbeni vuru têne so a su fini iri na ndö ni, 
mbeni zo nde ahinga iri ni pepe, gi zo so awara iri ni si ahinga.” 

Mbeti so a tokua na Eglize ti Tiatire 

18“Su mbeti so, mo tokua na ange so ayeke na li ti Eglize ti gbata ti Tiatire: 
“Molenge ti Nzapa, lo so le ti lo ti bango na ndo aza tongana menga ti wâ si agere 
ti lo akpa bengba wen so a kpaka ni si aza zango, lo tene: 

19Mbi hinga aye so mo yeke sara, ndoye ti mo, mabe ti mo, nzoni ye so mo yeke 
sara na azo nga na kangango be ti mo. Aye so mo yeke sara fadeso ahon ti so mo 
sara kozoni. 

20 Me ye so mbi ke na mo ayeke so: mo zia lege na Yezabel, wali so, ti sara si azo 
ti kua ti mbi agirisa lege. Lo yeke tene na azo atene, ni yeke wayanga-Nzapa, lo 
yeke fa lege na azo ti mbi ti sara aye ti ndumba si ala yeke te akobe so a mu 
na sandaga na ayanda. 

21Mbi zia na lo ngoi titene lo zia ngbene lege ti sarango ye ti lo, me lo ye ti zia 
lege ti sarango ye ti ndumba ti lo ni pepe. 

22Ndani laa mbi yeke bi lo na ndö ti gbogbo na kobela titene lo baa pasi mingi, 
lo na azo so lo na ala ayeke sara aye ti ndumba. Tongana ala zia ngbene lege ti 
sarango ye ti ala ni pepe, pasi ni ayeke si na ala. 

23 Fade mbi yeke fâ azo so kue ayeke mu peko ti wali ni. Na pekoni, a-Eglize kue 
ayeke hinga atene, mbi yeke lo so lo hinga tënë so ayeke na ya ti be ti zo nga na 
nzara ti be ti zo. Fade mbi yeke futa zo oko oko alingbi na ye so lo sara. 

24“Me ti ala azo ti Tiatire, ambeni zo na popo ti ala ake ti mu peko ti asioni tënë 
so azo ni ayeke fa. Ala so ake ti zia be ti ala na ndö ti atënë so azo ni airi ni ‘atënë 
ti Satan so angba na hondengo ni’, mbi tene na ala: mbi ye ti zia na ndö ti ala 
mbeni nengo kungba nde pepe. 

25Gi ye oko, ye so ayeke na maboko ti ala, ala bata ni ngangu ti ku na gango ti 
mbi. 

26 “Zo so aso benda si lo ngba ti sara aye so mbi ye ngbii asi na ndani, fade mbi 
yeke mu na lo komandema na ndö ti amara nde. 

27Fade lo yeke fa lege na ala na komandema ti ngangu, lo yeke fâ ya ti ala kete 
kete tongana ti so zo ayeke fâ ya ti ta ti sese. 

28Tongaso laa mbi wara komandema ni na maboko ti Babâ ti mbi. Fade mbi 
yeke mu na lo tongoro ti ndaperere. 

29“Zo so ayeke na mê ti mango ndo, ayeke nzoni lo ma tënë so Yingo ayeke tene 
na a-Eglize!” 

Aye so Nzapa afa 3 

Mbeti so a tokua na Eglize ti Sarde 

1“Su mbeti so, mo tokua na ange so ayeke na li ti Eglize ti gbata ti Sarde: “Lo so 
lo yeke na ayingo ti Nzapa mbarambara na atongoro mbarambara, atene: mbi 
hinga aye so mo yeke sara. Azo abaa mo atene, mo yeke na fini, andaa mo kui 
awe. 

2Ayeke nzoni mo zingo. Ye so angba na mo si ayeke kui kuingo so, ayeke nzoni 
mo sara titene ye ni akiri atambula ngangu. Biani, mbi baa ye so mo yeke sara 
ayeke nzoni kue na le ti Nzapa ti mbi pepe. 

3 Mo dabe ti mo na tënë so a fa na mo si mo ma ni ando so. Sara ye alingbi na ni, 
zia ngbene lege ti sarango ye ti mo. Tongana mo zingo pepe, fade mbi yeke ga 
na tere ti mo tongana zo ti nzi, mo yeke hinga ngoi so mbi yeke ga na ni pepe. 

4Me ambeni zo oko oko ayeke na Sarde so abata bongo ti ala nzoni. Fade ala 
yeke tambula na tere ti mbi na vuru bongo, ngbanga ti so ala lingbi ti yu ni. 

5 “Zo so aso benda, fade lo yeke yu vuru bongo. Fade mbi yeke zi iri ti lo pepe 
na ya ti mbeti so a su iri ti azo so ayeke na taa fini daa. Mbi yeke tene polele na 
le ti Babâ ti mbi na ti a-ange ti lo mbi tene, lo yeke zo ti mbi. 

6“Zo so ayeke na mê ti mango ndo, ayeke nzoni lo ma tënë so Yingo ayeke tene 
na a-Eglize!” 

Mbeti so a tokua na Eglize ti Filadelfii 

7 “Su mbeti so, mo tokua na ange so ayeke na li ti Eglize ti gbata ti Filadelfii: “Lo 
so lo yeke nde si lo yeke nzoni kue, lo so lo yeke tene gi taa-tënë, lo so lo yeke 
na kerere ti David na maboko ti lo, lo laa lo yeke tene tënë so. Tongana lo zi 
yanga ti da, mbeni zo alingbi ti kanga ni pepe; tongana lo kanga ni, mbeni zo 
alingbi ti zi ni pepe. 

8Lo tene: Mbi hinga aye so mo yeke sara. Mbi zi mbeni yanga ti da na dawa ti 
mo so mbeni zo alingbi ti kanga ni pepe. Mo yeke na ngangu mingi pepe, me mo 
sara ye alingbi na tënë ti mbi si mo bere tënë ti mbi pepe. 

9 Baa, ambeni zo atene, ani yeke azuife, andaa ala yeke taa azuife pepe. Ala yeke 
tene mvene, ala yeke azo ti bongbi ti Satan. Fade mbi yeke sara titene ala ga, ala 
kuku na gbe ti mo si ala hinga atene, mbi ye mo. 

10Mo bata tënë ti mbi, mo zia lege ni oko pepe. Ndani laa mbi nga, mbi yeke bata 
mo na ngoi ti aye ti tarango be so ayeke si ande na azo ti sese kue. 

11Mbi yeke ga fafadeso. Ye so ayeke na maboko ti mo so, mo gbu ni ngangu, 
tongaso si mbeni zo agboto pepe nzoni ye so a yeke mu na zo so aso benda. 

12 “Zo so aso benda, fade mbi yeke sara titene lo ga tongana ngbongboro têne ti 
gbungo-li ti da, na ya ti kota da ti Nzapa ti mbi; lo yeke sigigi na ya ti da ni oko 
pepe. Mbi yeke su iri ti Nzapa ti mbi na iri ti gbata ti Nzapa ti mbi so ayeke fini 
Jérusalem na tere ti zo ni, gbata so ayeke londo na tere ti Nzapa ti mbi na yayu 
si ayeke zu na sese. Mbi yeke su nga fini iri ti mbi na tere ti zo ni. 

13“Zo so ayeke na mê ti mango ndo, ayeke nzoni lo ma tënë so Yingo ayeke tene 
na a-Eglize!” 

Mbeti so a tokua na Eglize ti Laodise 

14 “Su mbeti so, mo tokua na ange so ayeke na li ti Eglize ti gbata ti Laodise: “Lo 
so iri ti lo ayeke Amen, lo so lo yeke taa zo ti fango peko ti tënë na legeni 
mbirimbiri si lo yeke na tongo nda ti ye so kue Nzapa asara, lo tene: 

15Mbi hinga aye so mo yeke sara: mo yeke de pepe si mo yeke nga wâ pepe. 
Tongana mo yeke fade de wala mo yeke fade wâ, ka ayeke nzoni! 

16Me so mo yeke de kete, mo yeke de pepe si mo yeke wâ pepe so, fade mbi yeke 
de mo na yanga ti mbi. 

17Mo yeke tene: ‘Mbi yeke zo ti mosoro, mbi wara mosoro mingi, mbeni ye atia 
mbi pepe.’ Andaa mo hinga pepe mo tene, mo yeke zo ti mawa, zo so ye ahon 
ndö ti lo, zo ti iringo ye, waziba na zo so bongo ayeke na tere ti lo pepe. 

18Ndani laa mbi yeke mu wango na mo titene mo vo lôro so a kporo ni na wâ si 
a zi asioni ye kue daa so; vo ni na maboko ti mbi si mo ga zo ti mosoro. Vo nga 
abongo na maboko ti mbi titene mo yu si azo abaa tere ti mo so ayeke senge so 
pepe. Vo yoro ti le na maboko ti mbi, mo zia na le ti mo si mo kiri mo baa ndo 
nzoni. 

19 Azo so kue mbi ye ala, mbi yeke pika ala si mbi yeke kiri ala na nzoni lege. Zia 
be ti mo kue na sarango kua, zia sioni lege ti sarango ye ti mo! 

20Baa, mbi yeke luti na yanga ti da si mbi yeke pika ni. Zo so ama go ti mbi si lo 
zi yanga ti da ni, fade mbi yeke li na ya ti da ti lo si mbi na lo, e yeke te kobe. 

21“Zo so aso benda, fade mbi yeke mu na lo lege ti duti na tere ti mbi, na ndö ti 
mbata ti mbi ti gbia, tongana ti so mbi so benda si mbi duti na tere ti Babâ ti mbi 
na ndö ti mbata ti lo ti gbia so. 

22“Zo so ayeke na mê ti mango ndo, ayeke nzoni lo ma tënë so Yingo ayeke tene 
na a-Eglize!” 

Aye so Nzapa afa 4 

A voro Nzapa na yayu 

1Na pekoni, mbi baa mbeni ye nde: mbi baa mbeni yanga ti da so azi na yayu. 
Mbeni go so mbi ma kozoni si atoto tongana tatalita so, atene na mbi: “Mo ma 
na nduzu ge; fade mbi yeke fa na mo aye so, alingbi asi na pekoni.” 

2 Gi hio tongaso, Yingo-Vuru agbu mbi si mbi baa mbeni mbata ti gbia na yayu, 
mbeni zo ayeke duti na ndö ni. 

3Tere ti lo ayeke za tongana atêne so iri ni zaspe na sardoane. Mbeni kongö 
angoro tere ti mbata ti gbia ni. Zango ti kongö ni akpa zango ti mbeni têne so iri 
ni emerode. 

4Na tere ti mbata ti gbia ni, ambeni mbata ti gbia baleuse na osio angoro ni 
kue. Akangba baleuse na osio ayu vuru bongo si ala duti na ndö ti ambata ni. 
Ala yu akpoto ti gbia so a sara ni na lôro. 

5 Zango ti bekpa, na ambeni go so atoto ngangu, nga na toto ti bekpa alondo na 
tere ti mbata ti gbia ni si ayeke sigigi. Akota wâ ti lamba mbarambara ayeke za 
na dawa ti mbata ti gbia ni; alamba ni ayeke ayingo mbarambara ti Nzapa. 

6 Na dawa ti mbata ti gbia ni, mbi baa mbeni ye so akpa kota ngu-ingo so ayeke 
tongana mbeni têne so zo ayeke baa ndo na ya ni kue. Ambeni ye osio so ayeke 
na fini ayeke luti na tere ti mbata ti gbia ni, angoro ni kue. Ale ti bango na ndo 
ayeke na tere ti ala kue, ambeni ayeke na dawa ti ala, ambeni ayeke na peko ti 
ala. 

7Kozo ye so ayeke na fini akpa bamara, use ni akpa koli-bagara, ota ni ayeke na 
le so akpa le ti zo, osio ni akpa ngoalo so ayeke huru. 

8 Aye osio so ayeke na fini, ala oko oko ayeke na kpangi omene. Ale ti bango na 
ndo ayeke na tere ti akpangi ni kue, na ya ni nga na gigi. Bi na lâ, ala ngba ti he 
bia, atene: “Kota Gbia, Nzapa so ngangu ti lo ahon angangu kue, lo yeke nde, lo 
yeke nde; lo yeke nde si lo yeke nzoni kue! Lo yeke ando, lo yeke laso si lo yeke 
ga.” 

9Aye osio so ayeke na fini so ayeke he bia ti gonda, ti ne, ti mu singila na lo so 
aduti na ndö ti mbata ti gbia si lo yeke na fini kpu na kpu so. 

10So ala he bia ni, akangba baleuse na osio akuku na gbe ti lo so ayeke duti na 
ndö ti mbata ti gbia ni so. Ala yeke voro lo so lo yeke na fini si ala yeke tuku 
akpoto ti gbia ti ala na gbe ti lo, ala tene: 

11“Kota Gbia, Nzapa ti e, mo lingbi titene azo agonda mo, azo ane mo si asepela 
mo ndali ti ngangu ti mo. Biani, mo laa mo sara aye kue, mo yeda titene aye ni 
abaa gigi si ala baa gigi.” 

Aye so Nzapa afa 5 

Molenge ti Taba azi anzoroko omene 



2331 

 

Mbeti ti Nzapa - Tënë so amu fini 
© 2010 La Société Biblique de Centrafrique. 

 

 
 

 

1 Mbi baa mbeni mbeti so a rule ni rulengo; mbeti ni ayeke na maboko ti koli so 
aduti na ndö ti mbata ti gbia so. A su mbeti na ya ni nga na peko ni kue, a 
zia anzoroko mbarambara na ndö ni ti kanga na ni. 

2Mbi baa mbeni ngangu ange so ayeke dekongo ngangu, atene: “Zo wa laa 
alingbi ti zi anzoroko ni, ti zi ya ti mbeti ni?” 

3Me na yayu, wala na ndö ti sese, wala na gbe ti sese, zo oko ayeke daa pepe so 
alingbi ti zi ya ti mbeti ni ti baa ya ni. 

4Mbi toto mingi, ngbanga ti so mbeni zo oko ayeke daa pepe so alingbi ti zi ya ti 
mbeti ni ti baa ya ni. 

5 Me mbeni kangba ni oko atene na mbi: “Toto pepe! Baa, bamara ti mara ti Juda 
so ayeke hale ti David, lo so benda awe; lo lingbi ti zi anzoroko mbarambara ni 
nga ti zi ya ti mbeti ni.” 

6 Na pekoni, mbi baa mbeni Molenge ti Taba, lo yeke luti na tere ti mbata ti gbia 
so ayeke na popo ti aye osio so ayeke na fini na akangba. Molenge ti Taba ni 
akpa taba so azo afâ lo awe. Adidi ti lo ayeke mbarambara. Ale ti lo ti bango na 
ndo ayeke mbarambara; ale ni ayeke ayingo mbarambara so Nzapa atokua ala 
na ndö ti sese mobimba. 

7Molenge ti Taba ni ague, lo mu mbeti ni na maboko ti lo so aduti na ndö ti 
mbata ti gbia; mbeti ni ayeke na maboko ti lo ti koli. 

8 So lo mu ni awe, aye osio so ayeke na fini na akangba baleuse na osio kue 
akuku na gbe ti lo. Ala kue ayeke na akundi nga na akopo ti lôro so yombo asi 
singo na ya ni; yombo ni ayeke sambela ti azo ti Nzapa. 

9 Ala yeke he fini bia, atene: “Mo lingbi ti mu mbeti ni ti zi anzoroko ni, ngbanga 
ti so a fâ mo ando awe. Mo futa ngere ti vongo azo na mene ti mo titene mo vo 
azo ti akete mara kue na Nzapa, azo ti ayanga ti kodro kue, azo ti akodro kue na 
azo ti amara kue. 

10 Mo sara si ala ga azo ti Kodro-gbia ti Nzapa, awayango-sandaga ti sara kua na 
Nzapa ti e; fade ala yeke le-gbia na ndö ti sese.” 

11 Mbi kiri mbi baa ndo, mbi ma go ti a-ange kutu kutu, gbani gbani, saki saki, 
gbani gbani. Ala ngoro tere ti mbata ti gbia na aye osio so ayeke na fini na 
akangba ni kue. 

12Ala yeke dekongo, atene: “Taba so azo afâ lo, lo lingbi titene azo asepela lo 
ndali ti ngangu, na mosoro, na ndara, na komandema ti lo; lo lingbi titene azo 
ane lo, agonda lo si avoro lo!” 

13Mbi ma go ti aye so kue Nzapa asara: aye ti yayu, aye ti sese, aye ti gbe ti sese 
na aye ti ya ti kota ngu-ingo, atene: “Lo so lo duti na ndö ti mbata ti gbia, lo na 

Molenge ti Taba, ayeke nzoni azo asepela lo si ane lo, gonda na komandema 
ayeke ti lo, kpu na kpu!” 

14Aye osio so ayeke na fini atene: “Amen!” Akangba ni akuku si ala voro Nzapa 
na Molenge ti Taba ni. 

Aye so Nzapa afa 6 

Molenge ti Taba azi anzoroko omene 

1Na pekoni, mbi baa Molenge ti Taba azi kozo nzoroko ti anzoroko mbarambara 
so; mbi ma mbeni oko ti aye osio so ayeke na fini adekongo, go ti lo akpa toto ti 
bekpa, lo tene: “Ga!” 

2 Mbi baa ndo si mbi baa mbeni vuru mbarata. Zo so aduti na ndö ti lo agbu 
kokora na maboko ti lo; a mu na lo mbeni kpoto ti gbia, lo gue tongana walombe 
so ahon ndö ti azo na bira awe titene lo kiri lo hon ndö ti azo na bira. 

3So Molenge ti Taba azi use nzoroko ni, mbi ma use ye so ayeke na fini 
adekongo, atene: “Ga!” 

4Tongaso, mbeni mbarata ni asigigi, tere ti lo abe tongana wâ. A mu ngangu na 
zo so aduti na ndö ti mbarata ni ti zi siriri na ndö ti sese titene azo afâ tere na 
popo ti ala. A mu nga na lo yongoro zeme. 

5So Molenge ti Taba azi ota nzoroko ni, mbi ma ota ye so ayeke na fini adekongo, 
atene: “Ga!” Mbi baa ndo si mbi baa mbeni vuko mbarata asigigi. Zo so ayeke 
duti na ndö ti mbarata ni agbu kilo na maboko ti lo. 

6Mbi ma mbeni go na popo ti aye osio so ayeke na fini so, atene: “Ngere ti kilo 
oko ti ble alingbi na nginza ti kua ti lango oko; ngere ti kilo ota ti orze alingbi na 
nginza ti kua ti lango oko. Me ti mafuta na ti vin, mo ndu ni pepe!” 

7So Molenge ti Taba azi osio nzoroko ni, mbi ma go ti osio ye so ayeke na fini 
adekongo, atene: “Ga!” 

8 Mbi baa ndo si mbi baa mbeni mbarata so tere ti lo avuru akpa kuâ. Iri ti zo so 
aduti na ndö ti mbarata ni ayeke “Kuâ” si ndo ti akuâ ayeke mu peko ti lo. A mu 
na lo ngangu ti gue na ndö ti sese kue, ti fâ azo na yongoro zeme, na lege ti nzara, 
na lege ti kuâ nga na lege ti asioni nyama. Tongana azo ayeke osio, lo yeke fâ 
oko. 

9So Molenge ti Taba azi oku nzoroko ni, mbi baa na gbe ti gbalaka ayingo ti azo 
so a fâ ala ndali ti tënë ti Nzapa, wala ndali ti tënë so ala hinga na ndö ti Nzapa. 

10Azo ni ayeke dekongo ngangu, atene: “Gbia, mo so mo yeke nde si mo yeke 
nzoni kue, mo yeke tene gi taa-tënë; mo yeke ku ande ngbii asi lawa si mo yeke 
fâ ngbanga na li ti azo ti ndö ti sese titene mo kiri na ala peko ti mene ti e so ala 
tuku so?” 

11Na pekoni, a mu yongoro vuru bongo na ala oko oko kue si a hunda na ala ti 
ku kete, ngbii azo ni afâ tanga ti amba ti ala, azo ti kua ti Nzapa na a-ita ti ala, 
tongana ti so a fâ ala so si; me wungo ti ala ade ti lingbi pepe. 

12 So Molenge ti Taba azi omene nzoroko ni, mbi baa sese ayingi ngangu: lâ 
avuko tongana vuko bongo ti mua, le ti nze aga bengba tongana mene; 

13 atongoro alondo na nduzu atuku na sese tongana ti so ale ti fige so ade ti be 
pepe ayeke tuku na sese na peko ti so kota pupu ayingi keke ni. 

14 Le ti nduzu arule tere ti lo si ayeke hon tongana mbeti so azo ayeke rule ni; 
ahoto na azoa kue alondo na ndo so ala yeke daa si ahon. 

15 Agbia ti sese so, akota zo, amakonzi ti aturugu, azo ti mosoro, angangu zo, azo 
so ayeke angbaa na azo so ayeke angbaa pepe, ala kue akpe ti honde tere ti ala 
na ya ti adu ti têne wala na popo ti akota têne so ayeke na ndö ti ahoto. 

16 Ala tene na ahoto na atêne ni, atene: “Ala ti na ndö ti e. Ala honde e si lo so lo 
yeke duti na ndö ti mbata ti gbia so abaa e pepe, tongaso si e kpe ngonzo ti 
Molenge ti Taba so! 

17 Biani, kota lango ti ngonzo ti ala asi awe; zo wa laa alingbi ti ngba na fini, zo 
wa?” 

Aye so Nzapa afa 7 

Azo 144 000 so a kpo nzoroko na ndö ti le ti ala 

1 Na pekoni, mbi baa a-ange osio, ala yeke luti na ndangoro osio ti sese kue. Ala 
yeke kanga lege na pupu osio so ayeke ya na ndö ti sese titene pupu ni aya na 
ndö ti sese, wala na le ti kota ngu-ingo wala na ndö ti akeke pepe. 

2Mbi baa mbeni ange nde so alondo na mbage ti To si lo yeke gue na nduzu. Lo 
gbu na maboko ti lo ye ti kpongo na nzoroko ti Nzapa, lo so lo yeke na fini. Lo 
dekongo ngangu na a-ange osio so awara ngangu ti buba sese na kota ngu-ingo 
so, lo tene: 

3 “Ala sara sioni na sese, wala na kota ngu-ingo wala na akeke pepe! Ala ku e 
kpo nzoroko na ndö ti le ti azo ti kua ti Nzapa ti e si.” 

4A fa na mbi wungo ti azo so kue a kpo nzoroko ti Nzapa na ndö ti le ti ala. Azo 
ni ayeke azo ti amara kue ti Israel, wungo ti ala ayeke saki ngbangbo oko na 
baleosio na osio. 

5Na popo ti azo ti mara ti Juda, a kpo nzoroko na ndö ti le ti azo saki baleoko na 
use; na popo ti azo ti mara ti Ruben, azo saki baleoko na use; na popo ti azo ti 
mara ti Gad, azo saki baleoko na use; 

6na popo ti azo ti mara ti Aser, azo saki baleoko na use; na popo ti azo ti mara 
ti Neftali, azo saki baleoko na use; na popo ti azo ti mara ti Manase, azo saki 
baleoko na use; 

7na popo ti azo ti mara ti Siméon, azo saki baleoko na use; na popo ti azo ti mara 
ti Lévi, azo saki baleoko na use; na popo ti azo ti mara ti Isakar, azo saki baleoko 
na use; 

8na popo ti azo ti mara ti Zabulon, azo saki baleoko na use; na popo ti azo ti 
mara ti Joseph, azo saki baleoko na use; na popo ti azo ti mara ti Benjamin, azo 
saki baleoko na use. Ala so kue laa a kpo nzoroko ni na ndö ti le ti ala. 

Gba ti azo ti amara kue so Nzapa asoro ala 

9Na pekoni, mbi kiri mbi baa azo gbani gbani, zo alingbi ti diko wungo ti ala 
pepe. Azo ni ayeke azo ti amara kue, azo ti akete mara kue, azo ti ayanga ti 
akodro nde nde kue. Ala yeke luti na le ti lo so ayeke duti na ndö ti mbata ti gbia 
nga na le ti Molenge ti Taba; ala kue ayu ayongoro vuru bongo si ala gbu 
amaboko ti keke ti mburu na maboko ti ala. 

10Ala yeke dekongo ngangu, atene: “Nzapa ti e so aduti na ndö ti mbata ti gbia, 
lo na Molenge ti Taba, ala laa asoo e!” 

11A-ange so kue angoro mbata ti gbia ni, na akangba ni na aye osio so ayeke na 
fini, ala kue akuku, akpo li ti ala na sese si ala voro Nzapa. 

12Ala tene: “Amen! Sepelango, gonda, ndara, singila, nengo, komandema na 
ngangu ayeke ti Nzapa ti e, kpu na kpu! Amen.” 

13Mbeni kangba ni oko ahunda mbi, atene: “Azo so ayu ayongoro vuru bongo 
so, azo wa laa? Ala londo na ndo wa?” 

14 Mbi kiri tënë na lo, mbi tene: “Kota zo, mo laa mo hinga.” Lo kiri tënë na mbi: 
“Ala yeke azo so a sara ngangu mingi na ala na ngoi ti aye ti ngangu. Ala sukula 
bongo ti ala na ya ti mene ti Molenge ti Taba, ala sara si bongo ni avuru.” 

15Ndani laa ala yeke luti na dawa ti mbata ti Gbia Nzapa si ala yeke voro lo bi na 
lâ na ya ti kota da ti lo. Lo so lo yeke duti na ndö ti mbata ti gbia so ayeke ngba 
na tere ti ala ti bata ala. 

16Fade nzara ti kobe wala nzara ti ngu ayeke kiri ti sara ala pepe; sungo ti lâ na 
ndo-wâ ayeke kiri ti zö ala pepe, 

17 ngbanga ti so Molenge ti Taba so ayeke na ndö ti mbata ti gbia ayeke bata ala 
tongana ataba ti lo. Lo yeke gue na ala na li ti ngu so ayeke mu fini na zo. Fade 
Nzapa ayeke mbo ngu ti le ti ala kue. 

Aye so Nzapa afa 8 

Mbarambara nzoroko ni 

1So Molenge ti Taba azi mbarambara nzoroko ni, ndo ade ngii na yayu nduru 
na ndambo ti ngbonga oko. 

2Na pekoni, mbi baa a-ange mbarambara so ayeke luti na le ti Nzapa; a mu 
tatalita mbarambara na ala. 

3 Mbeni ange nde aga aluti nduru na tere ti gbalaka ni; lo gbu na maboko ti lo 
mbeni kete ta ti zongo na dukani so a sara na lôro. A mu na lo gba ti adukani 
titene lo bongbi ni na asambela ti azo ti Nzapa ti ya na sandaga na Nzapa, na 
ndö ti gbalaka so a sara na lôro si ayeke na dawa ti mbata ti gbia so. 

4Guru ti dukani so abongbi na sambela ti azo ti Nzapa ni kue alondo na maboko 
ti ange ni ague na nduzu na dawa ti Nzapa. 

5 Na pekoni, ange ni amu kete ta ti zongo na dukani ni, lo tuku wâ ti ndö ti 
gbalaka ni na ya ni asi, lo bi ni na ndö ti sese. Tongaso, bekpa asungba, a ma go 
ti azo, wâ ti bekpa aza, sese ayingi. 

A-ange ahuru tatalita 

6 A-ange mbarambara so agbu atatalita mbarambara na maboko ti ala aleke 
tere ti ala ti huru atatalita ni. 

7 Kozo ange ni ahuru tatalita ti lo. Pembe ti bekpa na wâ so abongbi na mene 
atuku na ndö ti sese. Na ndö ti sese kue, mbeni mbage oko na popo ti ambage 
ota ti sese ni agbi. Ti akeke ti dunia kue, mbeni oko na popo ti akeke ota agbi; 
afini pere kue agbi. 

8Use ange ni ahuru tatalita ti lo. A mu mbeni ye so akpa kota hoto so ayeke gbi, 
a bi ni na ya ti kota ngu-ingo. Mbeni mbage oko na popo ti ambage ota ti kota 
ngu-ingo ni kue aga mene. 

9Anyama so kue ayeke na ya ti kota ngu-ingo, mbeni oko na popo ti anyama ota 
akui; amangboko so ayeke na le ti kota ngu-ingo, mbeni oko na popo ti 
amangboko ota abuba. 

10 Ota ange ni ahuru tatalita ti lo. Mbeni kota tongoro alondo na nduzu ati na 
sese; tongoro ni ayeke gbi tongana kota menga ti wâ. Angu ti bale na ali ti ngu, 
tongoro ni ati na ndö ti mbeni oko na popo ti ambeni ota. 

11 Iri ti tongoro ni ayeke “Sengo ye.” Mbage oko na popo ti ambage ota ti angu 
so lo ti daa so asee ahon ndoni; azo mingi akui, ngbanga ti so angu ni asee sengo. 

12 Osio ange ni ahuru tatalita ti lo. A pika mbeni mbage oko na popo ti ambage 
ota ti lâ na ti nze na ti atongoro oko oko kue si avuko; kota lâ agirisa mbage oko 
ti zango ti lo na popo ti ambage ni ota so ayeke za; vurungo ndo ti bi asara nga 
gi tongaso. 

13Mbi kiri mbi baa ndo, mbi ma mbeni ngoalo so ayeke huru yongoro kâ na le ti 
nduzu si ayeke dekongo, atene: “Mawa! Mawa! Mawa na azo ti ndö ti sese ndali 
ti atatalita so a-ange ota ayeke huru ni ande!” 

Aye so Nzapa afa 9 

1Oku ange ni ahuru tatalita ti lo. Mbi baa mbeni tongoro so alondo na nduzu ati 
na sese; a mu na lo kerere ti yanga ti kota du so alinda mingi. 

2 Lo zi yanga ti kota du ni, mbeni guru alondo na ya ni si ayeke sigigi; guru ni 
akpa guru ti mbeni kota wâ, asara si le ti nduzu na le ti lâ avuko. 

3 Agbadola alondo na ya ti guru ni si ayeke sigigi, ala mu ndö ti sese kue; a mu 
na agbadola ni gi mara ti ngangu so akparakongo ti sese ayeke na ni. 

4 A mu yanga na ala ti sara sioni pepe na apere, wala akugbe, wala akeke, me ti 
sara sioni gi na azo so ayeke na nzoroko ti Nzapa na ndö ti le ti ala pepe. 

5A mu lege na agbadola ni ti fâ azo ni pepe, me ti sara pasi na ala na ya ti nze 
oku. Tongana ala kpo zo, mo baa mo tene, kparakongo laa akpo zo ni. 

6 Na ndembe ni so, fade azo ayeke gi ti kui, me ala yeke kui pepe; nzara ti kuâ 
ayeke sara ala, me kuâ ayeke kpe ala ti hon yongoro. 

7 Agbadola ni akpa ambarata so azo aleke ala ndali ti bira. Mbeni ye ayeke na li 
ti ala tongana akpoto ti gbia so a sara ni na lôro; le ti ala akpa le ti zo. 

8 Kua ti li ti ala akpa kua ti li ti wali, pembe ti ala akpa pembe ti bamara. 

9 Ala yu na kate ti ala mbeni ye so akpa kazaka ti wen, toto ti kpangi ti ala akpa 
toto ti apusu ti bira so ambarata mingi laa ayeke gboto ni. 

10Damba ti ala akpa damba ti akparakongo so yanga ni ti kpongo na zo ayeke 
daa; ngangu ti ala ayeke na ya ti damba ti ala ni. Na ngangu so laa ala yeke sara 
pasi na azo na ya ti nze oku. 

11Gbia ti agbadola ni ayeke ange ti ya ti kota du so alinda mingi. Iri ti lo na yanga 
ti hebro ayeke “Abadon”; iri ti lo na yanga ti greke ayeke “Apolion”, nda ti iri so 
atene “zo ti bubango ye”. 

12Kozo ye ti mawa ni ahon awe; me ambeni use angba si ayeke ga na peko. 

13 Omene ange ni ahuru tatalita ti lo. Mbi ma mbeni go so alondo na mbage ti 
andangoro osio ti gbalaka so asara na lôro si ayeke na dawa ti Nzapa so. 

14Go ni atene na omene ange so ayeke gbu tatalita na maboko ti lo so, atene: “Zi 
a-ange osio so a kanga ala na tere ti kota bale ti Efrate so.” 

15A zi a-ange so; ala leke tere ti ala awe ti ku na ngu, na nze, na lango, na ngbonga 
ti fango azo ti dunia; na popo ti azo ota, ala yeke fâ zo oko. 

16A fa na mbi wungo ti aturugu so ayeke kpe na ambarata: ala yeke kutu 
ngbangbo use. 

17Ambarata na azo so aduti na ndö ti ala si mbi baa ala na ya ti mbeni ye tongana 
bango-li, lege ni ayeke tongaso: kazaka ti wen so ayeke na kate ti ala, nzoroko 
ni abe tongana wâ, avuko tongana le ti nduzu si ayeke nga tongana sufre; li ti 
ambarata ni akpa li ti abamara. Wâ, na guru ti wâ na sufre ayeke sigigi na yanga 
ti ala. 

18Aye ti sioni ota so: wâ, guru ti wâ na sufre ayeke sigigi na yanga ti ambarata 
ni ayeke fâ azo na ndo kue; na popo ti azo ota, a fâ zo oko. 

19Andaa ngangu ti ambarata ni ayeke na yanga ti ala nga na damba ti ala. Damba 
ti ala ni akpa ngbo, li ni ayeke daa; na ni laa ala yeke na ngangu ti sara sioni na 
azo. 

20 Tanga ti azo so kue akui na lege ti asioni ye so pepe, ala zia pepe lege ti 
sarango asioni ye ti ala. Ala zia lege ti vorongo asioni yingo pepe; ala ngba ti 
voro ayanda so a sara na lôro, na wen ti nginza, na bengba wen, na têne nga na 
keke. Ayanda ni ayeke baa ndo pepe, ala yeke ma ndo pepe, ala yeke tambula 
nga pepe. 

21Azo ni azia nga lege ti fango zo, guengo na gbe ti yoro, sarango aye ti ndumba 
wala nzi pepe. 

Aye so Nzapa afa 10 

Ngangu ange na kete buku 

1Mbi kiri mbi baa mbeni ngangu ange, lo londo na yayu si lo yeke zu. Lo yu 
mbinda na tere ti lo tongana bongo, kongö angoro li ti lo; le ti lo ayeke tongana 
lâ, angbongboro gere ti lo tongana menga ti wâ. 

2Lo gbu na maboko ti lo mbeni kete buku so a zi ya ni. Lo zia gere ti lo ti mbage 
ti koli na ndö ti kota ngu-ingo si lo zia gere ti lo ti mbage ti wali na ndö ti sese. 

3Lo dekongo ngangu tongana bamara so ayeke toto. Na peko ti dekongo ti lo, 
abekpa mbarambara asungba. 

4So abekpa mbarambara ni asungba, mbi ye ti su tënë ni na mbeti, me mbi ma 
mbeni go so alondo na yayu si atene na mbi: “Bata tënë ti abekpa mbarambara 
so na be ti mo; mo su ni na mbeti pepe.” 

5 Ange so fade mbi baa lo si lo yeke luti na ndö ti kota ngu-ingo nga na ndö ti 
sese so, ayoro maboko ti lo ti koli na nduzu 

6si lo deba yanga ti lo na iri ti Nzapa so ayeke na fini kpu na kpu, lo so lo sara 
yayu na aye ti ya ni kue, sese na aye ti ndö ni kue, kota ngu-ingo na aye ti ya ni 
kue. Ange ni atene: “Alingbi ti zia mbeni ngoi na ndö ni pepe! 

7Me na ndembe so mbarambara ange ni ayeke huru tatalita ti lo, fade Nzapa 
ayeke sara aye so lo leke na hondengo ni ando. Lo yeke sara ye ni alingbi gi na 
tënë so lo tene na azo ti kua ti lo, awayanga-Nzapa.” 

8 Go so alondo na yayu si mbi ma kozoni so akiri atene na mbi: “Gue mo mu kete 
buku so a zi ya ni si ayeke na maboko ti ange so ayeke luti na ndö ti kota ngu-
ingo nga na ndö ti sese so.” 

9Mbi gue na tere ti ange ni si mbi hunda lo titene lo mu na mbi kete buku ni. Lo 
tene na mbi: “Mu ni, mo te ni: fade na ya ti mo ayeke see sengo, me na yanga ti 
mo ayeke nzere nzerengo tongana mafuta ti wotoro.” 

10Mbi mu kete buku ni na maboko ti lo, mbi te ni. Kete buku ni anzere na yanga 
ti mbi tongana mafuta ti wotoro; me so mbi mene ni awe, asee sengo na ya ti 
mbi. 

11Na pekoni, a tene na mbi: “Alingbi mo kiri mo tene peko ti tënë ti yanga ti 
Nzapa so na ndö ti azo mingi: azo ti akodro nde nde, azo ti amara nde nde, azo 
ti ayanga ti kodro nde nde na agbia mingi.” 

Aye so Nzapa afa 11 

Azo use so ayeke tene taa-tënë na ndö ti Nzapa 

1 Na pekoni, a mu na mbi mbeni sosongo so akpa keke ti hakango na ye si a tene 
na mbi: “Londo, mo haka kota da ti Nzapa na gbalaka, mo diko wungo ti azo so 
ayeke voro Nzapa na ya ni. 

2 Me mo zia ya ti gbagba ni, mo haka ni pepe, ngbanga ti so a zia ni na maboko 
ti azo ti amara nde si fade ala yeke do na gere na ya ti nze baleosio na use gbata 
so ayeke nde si ayeke nzoni kue. 

3Azo ti mbi use so ayeke tene taa-tënë na ndö ti mbi, ala so ayeke yu bongo ti 
mua so, fade mbi yeke mu lege na ala ti tene peko ti tënë ti yanga ti mbi na azo 
na ya ti lango saki oko ngbangbo use na baleomene.” 

4 Azo use so ayeke akeke ti olive use na agere ti lamba use so ayeke luti na dawa 
ti Kota Gbia ti sese. 

5Tongana mbeni zo aye ti sara sioni na ala, wâ ayeke sigigi na yanga ti ala si 
ayeke gbi awato ti ala ni. Zo so kue aye ti sara sioni na ala, alingbi lo kui gi 
tongaso. 

6 Ala yeke na ngangu ti kanga le ti nduzu si na ndembe so kue ala yeke tene peko 
ti tënë ti yanga ti Nzapa, ngu ayeke pika pepe. Ala yeke na ngangu na ndö ti angu 
kue ti sara si angu ni aga mene. Ala yeke nga na ngangu ti sara aye ti sioni nde 
nde na sese fani mingi tongana ti so be ti ala aye. 

7 Me tongana ala hunzi tenengo peko ti tënë ti yanga ti Nzapa awe, nyama so 
ayeke londo na ya ti kota du so alinda mingi ayeke sigigi, lo yeke tiri bira na ala, 
lo yeke hon ndö ti ala si lo yeke fâ ala. 

8 Fade kuâ ti ala ayeke ngba na ndö ti kota balabala ti ya ti kota gbata ni, gbata 
so azo afâ Kota Gbia ti ala na ndö ti keke ti kroa daa so. Azo airi kota gbata ni na 
lege ti mato atene, “Sodome” wala “Ezipte.” 

9Fade azo ti akodro nde nde, azo ti akete mara nde nde, azo ti ayanga ti kodro 
nde nde na azo ti amara nde nde ayeke londo ti ga ti baa kuâ ti azo use so na ya 
ti lango ota na ndambo. Azo ayeke yeda pepe titene a lu kuâ ti azo ni. 

10Azo ti ndö ti sese ayeke duti na ngia ndali ti kuâ ti azo use so. Ala yeke sara 
matanga, ala yeke mu akadoo na amba ti ala, ngbanga ti so awayanga-Nzapa 
use so aga na pasi mingi na ndö ti azo. 

11 Na peko ti lango ota na ndambo ni, mbeni pupu so ayeke mu fini na zo alondo 
na Nzapa, aga ali na ya ti azo use so; ala londo aluti na ndö ti gere ti ala. Kota 
mbeto agbu azo so kue ayeke baa ala. 

12 Awayanga-Nzapa use so ama mbeni kota go so alondo na yayu si ayeke tene 
na ala, atene: “Ala ma na nduzu ge!” Na le ti awato ti ala, ala londo ague na yayu 
na ya ti mbinda. 

13 Gi na ndembe ni so sese ayingi ngangu; mbeni mbage oko na popo ti ambage 
baleoko ti gbata ni ati, azo saki mbarambara akui na ya ti ye ti ngangu so. Kota 
mbeto agbu tanga ti azo so angba na fini so si ala gonda Nzapa so ayeke na yayu. 

14Use ye ti mawa ni ahon awe; me ota ye ti mawa ni aga nduru ti si. 

Mbarambara tatalita ni 

15 Mbarambara ange ni ahuru tatalita ti lo. Mbi ma akota go so alondo na yayu, 
atene: “Fadeso lengo-gbia ayeke ti Kota Gbia ti e, lo na Mesii ti lo; fade lo yeke 
le-gbia kpu na kpu!” 

16Akangba baleuse na osio so ayeke duti na ndö ti ambata ti gbia na dawa ti 
Nzapa akuku, akpo li ti ala na sese 

17si ala tene: “Kota Gbia Nzapa, mo so ngangu ti mo ahon angangu kue, mo yeke 
laso, mo yeke ando, e mu singila na mo; mo fa kota ngangu ti mo awe si mo to 
nda ti le-gbia. 

18 Amara nde asara ngonzo, me ndembe ti ngonzo ti mo asi awe, ndembe titene 
a fâ ngbanga na li ti azo so akui awe. So ayeke ndembe ti mungo futa na azo ti 
kua ti mo, awayanga-Nzapa, ala na azo ti mo so ayeke kpe mbeto ti mo, akete 
zo na akota zo. So ayeke ndembe ti bubango azo ti bubango sese.” 

19Kota da ti Nzapa so ayeke na yayu, yanga ni azi si zo alingbi ti baa sanduku 
ti mbuki so ayeke na ya ti kota da ni. Tongaso, wâ ti bekpa aza, a ma go ti azo, 
bekpa asungba, sese ayingi si apembe ti bekpa atuku ngangu. 

Aye so Nzapa afa 12 

Wali na sioni nyama so akpa ngunde 

1Mbeni kota ye ti kpene asigigi na le ti nduzu: mbeni wali ayu lâ na tere ti lo 
tongana bongo, nze ayeke na gbe ti gere ti lo si lo yu na li ti lo mbeni kpoto ti 
gbia so a leke ni na atongoro baleoko na use. 

2Wali ni ayeke na ngo, lo ga nduru ti du molenge awe si lo yeke toto, lo yeke baa 
pasi na songo ya ti dungo ni. 

3 Mbeni ye ti kpene nde akiri asigigi na le ti nduzu: mbeni sioni nyama so akpa 
ngunde, tere ti lo abe tongana wâ, li ti lo ayeke mbarambara, lo yeke na adidi 
baleoko si lo yu akpoto ti gbia na ali ti lo oko oko kue. 

4 Atongoro kue ti le ti nduzu, damba ti nyama ni apika tongoro oko na popo ti 
atongoro ota abi na ndö ti sese. Sioni nyama ni ague, aluti na dawa ti wali so aga 
nduru ti du molenge so, ti ku ti te molenge ni na sigingo ti lo. 

5 Wali ni adu molenge-koli; molenge-koli so laa ayeke fa lege na amara kue na 
komandema ti ngangu. A mu molenge so wali ni adu so, a gue na lo na tere ti 
Nzapa, na tere ti mbata ti lo ti gbia. 

6Tongaso, wali ni akpe ague na benyama. Nzapa aleke mbeni ndo kâ ndali ti lo 
titene a mu na lo kobe na ya ti alango saki oko na ngbangbo use na baleomene. 

7 Na yayu kâ, mbeni kota bira alondo. Michel na a-ange ti lo atiri na sioni nyama 
ni. Sioni nyama ni nga amu a-ange ti lo na tere ti lo ti tiri na bira ni. 

8Me sioni nyama ni ahon ndö ti Michel na a-ange ti lo pepe. Tongaso, lege titene 
ala kiri angba na yayu ayeke daa pepe. 

9 A bi sioni nyama ni na gigi. Lo yeke ngbene ngbo so azo airi lo atene, Zabolo 
wala Satan, wala zo ti handango azo ti dunia kue. A bi lo na ndö ti sese, lo na a-
ange ti lo. 

10 Na pekoni, mbi ma mbeni kota go so alondo na yayu, atene: “Fadeso ngoi 
titene Nzapa asoo e asi awe! Fadeso lo fa ngangu ti lo ti gbia awe! Fadeso Mesii 
ti lo afa so lo yeke na komandema awe! Zo ti bingo tënë na li ti a-ita ti e, lo so lo 
yeke luti na le ti Nzapa ti bi tënë na li ti ala bi na lâ so, a mu lo na yayu, a bi lo na 
gigi awe. 

11A-ita ti e ni ahon ndö ti lo na lege ti mene ti Molenge ti Taba nga na lege ti taa-
tënë so ala fa ni. Ala baa fini ti ala tongana senge ye si ala yeda ti ka tere ti ala 
na kuâ. 

12Ndani laa, ala, yayu na ala so ayeke duti na yayu, ala duti na ngia! Mawa na 
ala, sese na kota ngu-ingo, ngbanga ti so Zabolo azu na ala kâ awe! Ngonzo agbu 
lo ngangu, ngbanga ti so ngoi ti lo angba mingi pepe.” 

13So sioni nyama ni abaa so a bi lo na ndö ti sese awe, lo to nda ti tumba peko ti 
wali so adu molenge-koli so. 

14 Me a mu akpangi use ti kota ngoalo na wali ni titene lo huru na ni, lo gue na 
benyama. Lo gue na ndo so a leke ndali ti lo titene lo duti yongoro na tere ti 
sioni nyama ni. Kâ, a yeke mu kobe na wali ni na ya ti ngu ota na ndambo. 

15Ngbo ni ade ngu na yanga ti lo na peko ti wali ni si aga tongana kota bale titene 
amu wali ni ahon na lo. 

16Me sese amu maboko na wali ni: sese azi yanga ti lo si amene bale so sioni 
nyama ni ade ni so. 

17Ngonzo ti wâ agbu sioni nyama ni na tere ti wali ni si lo gue ti tiri na tanga 
ti ahale ti wali ni, ala so asara ye alingbi na andia ti Nzapa si ala bata taa-tënë 
so Jésus afa. 

18Na pekoni, sioni nyama ni ague, aluti na ndö ti mbutu ti yanga ti kota ngu-
ingo. 

Aye so Nzapa afa 13 

Anyama use 

1 Na pekoni, mbi baa mbeni nyama so alondo na ya ti kota ngu-ingo si ayeke 
sigigi. Lo yeke na adidi baleoko, ali ti lo ayeke mbarambara. Akpoto ti gbia 
ayeke na ndö ti adidi ti lo ni oko oko kue; a su airi ti zongango Nzapa na ndö ti 
li ti lo oko oko kue. 

2Nyama so mbi baa lo so akpa ze. Gere ti lo akpa ti urse si yanga ti lo akpa ti 
bamara. Sioni nyama ni, lo so akpa ngunde so, lo mu na nyama ni ngangu ti lo, 
mbata ti lo ti gbia nga na kota komandema ti lo. 

3Mbeni li ti nyama ni oko awara kota ka; ka ni akpa fade titene lo kui na ni, me 
ka ni amu. Azo ti sese kue agonda ye ni si ala mu peko ti nyama ni. 

4Azo kue avoro sioni nyama so akpa ngunde so, ngbanga ti so lo mu ngangu ti 
lo na nyama ni. Ala voro nga nyama ni, atene: “Zo wa laa alingbi na nyama so, 
zo wa? Zo wa laa alingbi ti tiri na lo, zo wa?” 

5 A mu na nyama ni lege ti tenengo atënë ti baba na atënë ti zongango Nzapa; a 
mu na lo ngangu ti sarango ye na ya ti nze baleosio na use. 

6Lo to nda ti zonga Nzapa, ti zonga iri ti lo, ti zonga ndo so lo yeke duti daa, ti 
zonga nga ala so kue ayeke duti na yayu. 

7A mu na lo lege ti tiri na azo ti Nzapa, ti hon ndö ti ala. A mu na lo komandema 
na ndö ti azo ti kete mara kue, azo ti akodro kue, azo ti ayanga ti kodro kue na 
azo ti amara kue. 

8 Fade azo ti ndö ti sese kue ayeke voro nyama ni. Azo so ayeke voro lo ayeke 
azo so, ngbene ye so dunia abaa gigi, iri ti ala ayeke na ya ti mbeti pepe, mbeti 
so a su iri ti azo so ayeke na taa fini daa, mbeti ti Molenge ti Taba so a fâ lo so. 

9“Zo so ayeke na mê ti mango ndo, ayeke nzoni lo ma tënë so! 

10 Zo so a diko lo ndali ti kanga, fade lo yeke gue na kanga; zo so a diko lo titene 
a fâ lo na yongoro zeme, lo yeke kui kuâ ti yongoro zeme. So ayeke ngoi titene 
azo ti Nzapa akanga be ti ala si ala ngba na lege ti mabe laa.” 

11Na pekoni, mbi baa mbeni nyama nde; lo londo na ya ti sese si lo sigigi. Lo 
yeke na adidi use so akpa ti molenge ti taba si lo yeke tene tënë tongana sioni 
nyama so akpa ngunde so. 

12Lo yeke sara nga kua na ngangu ti komandema ti kozo nyama ni, nyama so 
asigigi na ya ti kota ngu-ingo. Nyama so asigigi na ya ti sese ayeke sara kua gi 
na le ti nyama ti ngu-ingo ni. Lo gbu azo ti ndö ti sese kue na ngangu; lo gbu nga 
sese ni wani titene ala voro nyama ti ngu-ingo ni; nyama so ayeke na ka so 
alingbi ti fâ lo si ka ni amu so. 

13Nyama so asigigi na ya ti sese asara akota ye ti kpene; lo sara titene wâ alondo 
na nduzu, ati na sese na le ti azo kue. 

14Lo handa azo ti ndö ti sese na lege ti aye ti kpene so lo sara na dawa ti nyama 
ti kota ngu-ingo; lo sara ni na ngangu so a mu na lo. Lo tene na azo ti leke mbeni 
limo ndali ti nyama ti kota ngu-ingo so awara ka ti yongoro zeme si lo ngba na 
fini so. 

15A mu ngangu na nyama so asigigi na ya ti sese titene lo tokua pupu na ya ti 
limo ti nyama so, tongaso si limo ni awara lege ti tene tënë si lo fâ azo so kue 
ayeke voro lo pepe. 

16Nyama ni agbu azo kue na ngangu titene ala wara mbeni nzoroko na ndö ti 
maboko ti ala ti koli, wala na ndö ti le ti ala, ataa akota zo na akete zo, ataa azo 
ti mosoro na awayere, ataa angbaa na azo so ayeke angbaa pepe. 

17Zo so ayeke na nzoroko so pepe, lo lingbi ti vo ye wala ti ka ye pepe. Nzoroko 
ni ayeke iri ti nyama ni wala nimoro ti iri ti lo. 

18So ngoi ti dutingo na ndara laa. Zo so ahinga ndo alingbi ti hinga nimoro ti 
nyama ni, ngbanga ti so ayeke nimoro ti iri ti zo. Nimoro ni ayeke ngbangbo 
omene na baleomene na omene. 

Aye so Nzapa afa 14 

Bia ti azo so Nzapa asoo ala awe 

1 Mbi kiri mbi baa ndo, mbi baa Molenge ti Taba so aluti na ndö ti hoto ti Sion. 
Azo saki ngbangbo oko na baleosio na osio ayeke luti na tere ti lo. Iri ti lo, na ti 
Babâ ti lo ayeke na ndö ti le ti ala. 

2Mbi ma mbeni go so alondo na yayu so ayeke tongana toto ti kota ngu, tongana 
toto ti bekpa so asungba ngangu. Go so mbi ma ayeke tongana bia ti azo ti 
pikango kundi. 

3Azo so aluti na dawa ti mbata ti gbia, nga na dawa ti aye osio so ayeke na fini 
nga na akangba so, ala yeke he fini bia. Mbeni zo nde alingbi ti manda bia ni so 
pepe, gi azo ti sese saki ngbangbo oko na baleosio na osio so Nzapa asoo ala 
awe. 

4Azo ni so abuba tere ti ala pepe na lege ti bongbingo na awali. Ala yeke mu 
peko ti Molenge ti Taba na ndo so kue lo yeke gue daa. Nzapa asoo ala na popo 
ti amba ti ala, azo si ala ga tongana akozo nzoni ye so a mu na lo nga na Molenge 
ti Taba. 

5 Mbeni tënë ti mvene oko asigigi na yanga ti ala pepe; sioni ye oko ayeke na 
tere ti ala pepe. 

A-ange ota 

6Na pekoni, mbi baa mbeni ange nde so ayeke huru yongoro kâ na le ti nduzu. 
Lo yeke na mbeni Nzoni Tënë so ayeke ngba lakue lakue ti fa na azo ti amara 
kue, azo ti akete mara kue, azo ti ayanga ti kodro kue nga na azo ti akodro kue. 
Tënë ni ayeke. 

7Lo yeke dekongo, lo tene: “Ala kpe mbeto ti Nzapa! Ala gonda lo ndali ti so 
ndembe titene lo fâ ngbanga na li ti azo alingbi awe. Ala voro lo, lo so lo sara 
yayu, sese, akota ngu-ingo nga na ali ti ngu!” 

8 Mbeni use ange aga na peko ti lo si atene: “Lo ti awe! Kota Babilone ati awe! 
Lo mu ngangu vin ti lo na amara kue titene ala nyon si ala sara asioni ye ti 
ndumba tongana lo.” 

9Mbeni ota ange aga na peko ti ala si lo dekongo, lo tene: “Tongana mbeni zo 
avoro nyama ni na limo ti nyama ni si lo wara nzoroko ti nyama ni na ndö ti le 
ti lo wala na ndö ti maboko ti lo, 

10 fade lo nga, lo yeke nyon vin ti kota ngonzo ti Nzapa. A yeke tuku vin ni na ya 
ti kopo ti ngonzo ti Nzapa, a yeke tuku ngu daa pepe. Lo yeke baa ande pasi na 
le ti wâ na sufre, na le ti a-ange ti Nzapa nga na le ti Molenge ti Taba. 

11 Wâ so ayeke sara pasi na ala, fade guru ni ayeke londo kpu na kpu. Azo so 
ayeke voro nyama ni na limo ti nyama ni, ala na azo so nzoroko ti iri ti nyama 
ni ayeke na tere ti ala so, bi na lâ, ala yeke wu tere ti ala pepe.” 

12So ngoi titene azo ti Nzapa akanga be ti ala laa, ala so asara ye alingbi na andia 
ti Nzapa si ala ngba ti zia be ti ala na ndö ti Jésus. 

13Mbi kiri mbi ma mbeni go so alondo na yayu, atene: “Su tënë so na mbeti, mo 
tene: ‘Ti ala nzoni, azo so angba na lege ti kua ti Kota Gbia si ala kui fadeso! 
Yingo atene: Biani, fade ala yeke wu tere ti ala na peko ti aye so ala sara, 
ngbanga ti so aye so ala sara ayeke mu peko ti ala.’ ” 

Fango ale ti kobe ti sese 

14 Mbi kiri mbi baa ndo, mbi baa mbeni vuru mbinda. Lo so lo duti na ndö ti 
mbinda ni akpa zo. Lo yu kpoto ti gbia so a sara ni na lôro, lo gbu mbeni nzenze 
ti fango na ale ti kobe na maboko ti lo; yanga ti nzenze ni aza mingi. 

15 Na pekoni, mbeni ange nde alondo na ya ti kota da ti Nzapa asigigi. Lo 
dekongo ngangu na lo so ayeke duti na ndö ti mbinda so, atene: “Sara kua na 
nzenze ti mo, fâ ale ti kobe ni, ngbanga ti so ngoi ti fango ni alingbi awe; ale ti 
kobe ti sese ni abe awe!” 

16Tongaso, lo so ayeke duti na ndö ti mbinda ni asara kua na nzenze ti lo na ndö 
ti sese si a fâ ale ti kobe ti sese ni. 

17Na pekoni, mbeni ange nde alondo na ya ti kota da ti Nzapa so ayeke na yayu 
si asigigi. Lo nga, lo gbu nzenze ti fango na ale ti kobe na maboko ti lo; yanga ti 
nzenze ni aza mingi. 

18Mbeni ange nde alondo na mbage ti gbalaka, asigigi; lo laa lo yeke na 
komandema na ndö ti wâ. Lo dekongo ngangu na lo so agbu nzenze ti fango na 
ale ti kobe ni, lo tene: “Sara kua na nzenze ti mo so yanga ni aza mingi so, mo fâ 
agba ti le ti vinye so ayeke na ndö ti sese so, ngbanga ti so ale ti vinye ni abe 
awe!” 

19 Ange ni asara kua na nzenze ti lo ni na ndö ti sese. Lo fâ ale ti vinye ni, lo tuku 
na ya ti kota du ti petengo vin ti ngonzo ti Nzapa. 

20A do ale ni dongo na gere na ya ti du so ayeke na mbage ti gigi ti gbata ni. Mene 
alondo na ya ti du ni, asigigi, asuku ngbii, tongana mbarata aluti na ya ni, mene 
ni ayeke gbu lo na yanga ti lo; mene ni amu ndo kue, alingbi na kilometere 
ngbangbo ota. 

Aye so Nzapa afa 15 

A-ange na tanga ti aye ti sioni 

1Na pekoni, mbi baa mbeni ye ti kpene nde na yayu; ye ni ayeke kota mingi si 
ayeke nga ye ti dongo be. Mbi baa a-ange mbarambara so agbu tanga ti aye ti 
sioni mbarambara na maboko ti ala. Biani, tanga ti aye so ayeke sara titene 
ngonzo ti Nzapa ahunzi. 

2Mbi baa mbeni ye so akpa kota ngu-ingo so zo ayeke baa ndo na ya ni kue, 
abongbi ni na wâ. Mbi baa azo so aso benda na ndö ti nyama ni, na ndö ti limo 
ti lo nga na ndö ti nimoro ti iri ti lo, ala yeke luti na ndö ti kota ngu-ingo so zo 
ayeke baa ndo na ya ni kue. Kundi so Nzapa amu na ala ayeke na maboko ti ala. 

3 Ala yeke he bia ti Moïse, zo ti kua ti Nzapa, nga na bia ti Molenge ti Taba; bia 
ni atene: “Kota Gbia, Nzapa so ngangu ti mo ahon angangu kue, aye so mo sara 
ayeke kota mingi si ayeke nga aye ti dongo be! Gbia ti amara nde, lege ti sarango 
ye ti mo ayeke mbirimbiri si ayeke na lege ti taa-tënë! 

4 Kota Gbia, zo wa laa ayeke kpe mbeto ti mo pepe? Zo wa laa ayeke gonda iri ti 
mo pepe? Biani, gi mo oko laa mo yeke nde si mo yeke nzoni kue. Fade amara 
kue ayeke ga ti kuku na gbe ti mo, ndali ti so ala kue abaa fadeso lege so mo 
yeke fâ na ngbanga ti mo awe.” 

5 Na pekoni, mbi baa kota da ti Nzapa so ayeke na yayu; yanga ni azi. Mbi baa 
da ti bongo so Nzapa na azo ti lo ayeke wara tere daa ayeke na ya ti kota da ni. 

6A-ange mbarambara so agbu aye ti sioni mbarambara na maboko ti ala, alondo 
na ya ti kota da ti Nzapa, asigigi. Ala yu bongo so a sara na len ti nzoni ni so aza 
zango si ala kanga na kate ti ala kamba ti ndö ti bongo so a sara na lôro. 

7Mbeni oko na popo ti aye osio so ayeke na fini amu akopo mbarambara na a-
ange mbarambara so; a sara akopo ni na lôro. Ya ti akopo ni asi singo na ngonzo 
ti Nzapa, lo so lo yeke na fini kpu na kpu. 

8 Ya ti kota da ti Nzapa asi na guru ti wâ ndali ti gonda ti Nzapa na ngangu ti lo. 
Zo oko alingbi ti li na ya ti kota da ni pepe, ngbii aye ti sioni mbarambara so a-
ange aga na ni so ahunzi si. 

Aye so Nzapa afa 16 

Akopo mbarambara so ya ni asi na ngonzo ti Nzapa 

1Na pekoni, mbi ma mbeni kota go so alondo na ya ti kota da ti Nzapa si atene 
na a-ange mbarambara so, atene: “Ala gue, atuku ngonzo ti Nzapa so ayeke na 
ya ti akopo mbarambara so na ndö ti sese!” 

2 Kozo ange ni ague, lo tuku ye ti ya ti kopo ti lo na ndö ti sese. Ambeni sioni ka 
so aso mingi amu tere ti azo so kue ayeke lani na nzoroko ti nyama ni na tere ti 
ala, ala so ayeke voro limo ti nyama ni. 

3Use ange ni atuku ye ti ya ti kopo ti lo na ya ti kota ngu-ingo. Ngu ni aga tongana 
mene ti zo so akui awe; anyama so kue ayeke na fini na ya ti kota ngu-ingo akui. 

4 Ota ange ni atuku ye ti ya ti kopo ti lo na ya ti abale na ali ti ngu; abale na ali ti 
ngu ni kue aga mene. 

5Mbi ma ange so ayeke na komandema na ndö ti angu, lo tene: “Mo yeke 
mbirimbiri, mo yeke laso, mo yeke ando, mo yeke nde si mo yeke nzoni kue; 
fango ngbanga ti mo ayeke na legeni! 

6Biani, ndali ti so azo ni atuku ando mene ti azo ti mo na ti awayanga-Nzapa, 
mo mu na ala mene ti nyon. Ye so alingbi na ala laa.” 

7Na pekoni, mbi ma mbeni go so alondo na mbage ti gbalaka si atene: 
“Biani, Kota Gbia, Nzapa so ngangu ti mo ahon angangu kue, fango ngbanga ti 
mo ayeke na lege ti taa-tënë si ayeke nga mbirimbiri!” 

8Osio ange ni atuku ye ti ya ti kopo ti lo na ndö ti lâ. Tongaso, a mu lege na lâ ti 
gbi azo na wâ ti lo. 

9Ngangu ndo-wâ agbi azo; ala zonga iri ti Nzapa so ayeke na ngangu na ndö ti 
asioni ye so kue, me ala ke ti zia ngbene lege ti sarango ye ti ala, ala ke ti gonda 
Nzapa. 

10 Oku ange ni atuku ye ti ya ti kopo ti lo na ndö ti mbata ti gbia so nyama ni 
ayeke duti daa. Ndo avuko pitipiti na ndö ti kodro so nyama ni ale-gbia daa. Azo 
ate menga ti ala ndali ti pasi so ala yeke baa. 

11Azo ni azonga Nzapa so ayeke na yayu ndali ti pasi so ala yeke baa, nga ndali 
ti asioni ka so ayeke na tere ti ala. Me ala zia lege ti sarango asioni ye ti ala pepe. 

12 Omene ange ni atuku ye ti ya ti kopo ti lo na ya ti bale ti Efrate. Ngu ni ahole 
ti leke lege na agbia so alondo na To si ayeke ga. 

13Na pekoni, mbi baa asioni yingo ota so akpa adale; ala londo na yanga ti sioni 
nyama so akpa ngunde, na yanga ti nyama so alondo na ya ti kota ngu-ingo nga 
na yanga ti wayanga-nzapa ti mvene si ayeke sigigi. 

14Ayingo so ayeke asioni yingo so ayeke sara aye ti kpene. Ala gue ti wara agbia 
ti dunia kue ti bongbi ala na ndo oko ngbanga ti bira so ayeke ti ande na kota 
lango ti Nzapa so ngangu ti lo ahon angangu kue. 

15 Kota Gbia atene: “Baa, mbi yeke ga tongana zo ti nzi! Ti lo nzoni, zo so alango 
pepe si lo bata bongo ti lo na tere ti lo. Tongaso, fade lo yeke tambula na tere ti 
lo senge pepe, kamene ayeke sara lo na le ti azo pepe.” 

16Ayingo ni abongbi agbia ni na ndo so a iri ni na yanga ti hebro “Harmagedon”. 

17Mbarambara ange ni atuku ye ti ya ti kopo ti lo na ya ti pupu. Mbeni kota go 
alondo na mbage ti mbata ti gbia so ayeke na ya ti kota da ti Nzapa si atene: 
“Awe!” 

18Tongaso, wâ ti bekpa aza, ambeni go atoto ngangu, bekpa asungba si sese 
ayingi ngangu. Ti londo na ndembe so zo ayeke na ndö ti sese ngbii asi laso, sese 
ade ti yingi tongaso laoko pepe. 

19 Ya ti kota gbata ni akangbi ota si agbata ti akodro nde nde atuku na sese. 
Nzapa adabe ti lo na kota gbata ti Babilone; lo mu vin ti ngonzo ti lo ti wâ na ya 
ti kopo titene azo ti gbata ni anyon. 

20Azoa kue ahon, ahoto kue ahon nga. 

21 Akota pembe ti bekpa so nengo ni aga nduru na kilo baleosio, alondo na 
nduzu si atuku na ndö ti azo. Azo ni azonga Nzapa ngbanga ti apembe ti bekpa 
ni, nga ngbanga ti so apembe ti bekpa ni asara ngangu na ala ahon ndoni. 

Aye so Nzapa afa 17 

Babilone, kota wali-ndumba 

1 Tongaso, mbeni ange oko na popo ti a-ange mbarambara so ayeke na akopo 
mbarambara so, aga na tere ti mbi si lo tene na mbi: “Ga, mbi yeke fa na mo lege 
so a yeke fâ ande ngbanga na li ti kota wali-ndumba, lo so lo yeke kota gbata so 
a leke ni na tere ti akota ngu so. 

2Agbia ti sese asara aye ti ndumba na lo; azo ti dunia kue anyon vin ti aye ti 
ndumba ti lo si ayeke sara ala.” 

3Yingo ti Nzapa agbu mbi si ange ni amu mbi ague na mbi na benyama. Mbi baa 
mbeni wali kâ, lo yeke duti na ndö ti mbeni bengba nyama. A su a-iri ti zongango 
Nzapa na tere ti nyama ni kue; ali ti nyama ni ayeke mbarambara si adidi ti lo 
ayeke baleoko. 

4 Wali ni ayu pendere bengba bongo so ayeke za zango; lo yu aye ti pendere so 
a sara na lôro, na atêne ti ngangu ngere nga na alenge. Lo gbu mbeni kopo so a 
sara na lôro na maboko ti lo; ya ti kopo ni asi singo na aye ti sioni so zo alingbi 
ti baa na le ti lo fani use pepe, so ti tene aye ti ndumba so lo yeke sara. 

5Na ndö ti le ti lo, a su mbeni iri so nda ni angba na hondengo ni: “Kota Babilone, 
mama ti awali-ndumba, na ti aye ti sioni kue ti ndö ti sese so zo alingbi ti baa na 
le ti lo fani use pepe.” 

6Mbi baa wali ni, lo nyon mene ti azo ti Nzapa na mene ti azo so a fâ ala, ngbanga 
ti so ala mu peko ti Jésus. Mene ni ayeke sara lo tongana samba. So mbi baa lo 
tongaso, li ti mbi kue akpe. 

7Tongaso, ange ni atene na mbi: “Li ti mo akpe ngbanga ti nyen?” Mbi yeke fa 
na mo nda ti ye so angba na hondengo ni nga na nda ti tënë ti wali so, na ti 
nyama so ali ti lo ayeke mbarambara, adidi ti lo ayeke baleoko si lo yeke yo wali 
ni so. 

8 Nyama so mo baa lo so ayeke ando na fini, me lo yeke na fini mbeni pepe. Lo 
yeke londo ande na ya ti kota du so alinda mingi si lo yeke sigigi titene a buba 
lo biani biani. Fade li ti azo ti sese ayeke kpe na bango nyama ni, so ti tene azo 
so, ngbene ye so dunia abaa gigi, iri ti ala ayeke na ya ti mbeti pepe, mbeti so a 

su iri ti azo so ayeke na taa fini daa. Biani, nyama ni ayeke ando na fini, me 
fadeso lo yeke na fini mbeni pepe; fade lo yeke kiri ti ga. 

9“So ngoi titene zo ahinga ndo si aduti na ndara laa. Ali mbarambara so ayeke 
ahoto mbarambara so wali ni ayeke lango daa. Ali mbarambara so ayeke nga 
agbia mbarambara: 

10agbia oku na popo ti ala ati awe, omene gbia ni ayeke le-gbia fadeso; 
mbarambara gbia ni ade ti ga pepe, me tongana lo ga ande, lo yeke ninga gi kete. 

11Nyama so ayeke ando na fini si lo de na fini mbeni pepe so, ayeke nga mbeni 
gbia ti miombe ni. Lo yeke oko ti agbia mbarambara so, lo yeke gue ti lo titene 
a buba lo biani. 

12 “Adidi baleoko so mo baa so ayeke agbia baleoko so ade ti ko na ndö ti mbata 
ti gbia pepe. Me fade a yeke mu na ala ngangu ti sara komandema tongana agbia 
na ya ti ngbonga oko, ala na nyama ni. 

13Ala baleoko kue, tënë ti be ti ala ayeke gi oko: ala mu komandema ti ala na 
ngangu ti ala na nyama ni. 

14Fade ala yeke tiri na Molenge ti Taba, me Molenge ti Taba ayeke hon ndö ti 
ala, ngbanga ti so lo yeke Kota Gbia ti akota gbia si lo yeke Gbia ti agbia. Lo na 
azo so lo iri ala, lo soro ala si ala yeke azo ti lo, ala yeke hon ndö ti agbia baleoko 
so.” 

15Ange ni akiri atene na mbi: “Angu so mo baa so si wali-ndumba ni ayeke lango 
na tere ni so, ayeke azo ti akodro nde nde, azo gbani gbani, azo ti amara nde 
nde na azo ti ayanga ti kodro nde nde. 

16Adidi baleoko so mo baa so, ala na nyama ni ayeke ke ande wali-ndumba ni. 
Fade ala yeke mu aye so kue lo yeke na ni si ala yeke zia lo tere ti lo senge, ala 
yeke te kasa ti tere ti lo si ala yeke gbi lo na wâ. 

17Biani, Nzapa azia na be ti ala titene ala sara gi ye so lo wani, lo ye. Fade tënë 
ti be ti ala ayeke gi oko, ala yeke mu komandema ti ala na nyama ni ngbii ye kue 
asi alingbi na tënë ti Nzapa. 

18“Wali so mo baa lo so ayeke kota gbata so ayeke na komandema na ndö ti 
agbia ti sese so.” 

Aye so Nzapa afa 18 

Kota gbata ti Babilone ati awe 

1Na pekoni, mbi baa mbeni ange nde so alondo na yayu si ayeke zu. Lo yeke na 
kota ngangu, tere ti lo aza ahon ndoni si zango ni amu ndö ti sese kue. 

2 Lo dekongo ngangu, lo tene: “Lo ti awe! Babilone, kota gbata ati awe! Lo ga 
fadeso ndo ti duti ti asioni yingo, ti ayingo ti kirikiri; lo ga ndo ti hondengo tere 
ti asioni ndeke kue nga na andeke so azo ake ala. 

3Amara kue anyon vin ti lo, vin ti kota nzara ti aye ti ndumba so lo yeke sara. 
Agbia ti sese asara aye ti ndumba na lo, azo ti dengo buze ti sese aga azo ti 
mosoro gi na lege ti kota nzara ti warango ye ti lo.” 

4 Mbi kiri mbi ma mbeni go so alondo na yayu, atene: “Ala sigigi! Azo ti mbi, ala 
sigigi na ya ti gbata so, tongaso si ala bongbi na lo ti sara asiokpari ti lo pepe, 
tongaso si aye ti sioni so a leke ndali ti lo so asi na ala pepe. 

5 Asiokpari ti lo adu na ndö ti tere, na ndö ti tere ngbii asi na le ti nduzu; Nzapa 
adabe ti lo na aye ti kirikiri ti lo. 

6 Ala sara na lo ye alingbi gi na ye so lo sara na ala. Aye so lo sara na ala so, ala 
kiri peko ni na lo fani use. Vin so lo leke ni ti mu na ala ti nyon so, ala mu kopo, 
atuku mbeni vin na ya ni so ngangu ni ahon ti ti lo fani use si ala mu na lo. 

7 Ala sara pasi na lo, ala bi lo na ya ti aye ti vundu alingbi gi na gondango tere ti 
lo nga na kota nzara ti warango ye ti lo. Ala sara na lo aye ni so ndali ti so lo 
yeke tene na be ti lo, lo tene: ‘Mbi yeke gbia-wali, mbi so mbi duti ge so! Mbi 
yeke wali-mua pepe si mbi yeke sara mua laoko pepe.’ 

8Ndani laa, gi na ya ti lango oko, fade aye ti sioni so a leke ndali ti lo ayeke si na 
lo: kuâ, mua na kota nzara. Fade wâ ayeke gbi lo, ngbanga ti so Kota Gbia, Nzapa 
so ayeke na ngangu afâ ngbanga na li ti lo awe.” 

9 Agbia ti sese so asara aye ti ndumba na lo si ala na lo asara kota nzara ti 
warango ye, fade ala yeke dema tere si ala yeke toto ndali ti lo na ndembe so 
wâ ayeke gbi lo si ala baa guru ni so ayeke sigigi. 

10Mbeto ti pasi so lo yeke baa ayeke sara ala; ala yeke luti yongoro si ala yeke 
tene: “Mawa-ee! So mawa! Kota gbata-ee, Babilone-ee! Ngangu gbata! Gi na ya 
ti ngbonga oko, a fâ ngbanga na li ti mo awe!” 

11Azo ti dengo buze ti sese ayeke toto si ala yeke sara mua, ngbanga ti so zo ti 
vongo akungba ti ala ayeke daa mbeni pepe. 

12Akungba ni ayeke lôro, wen ti nginza, atêne ti ngangu ngere, alenge, amara ti 
pendere bongo nde nde ti ngangu ngere, akeke so afun yombo, aye so a leke ni 
na pembe ti doli, akeke ti ngangu ngere, bengba wen, wen, apendere têne ti 
sarango na da, 

13anzoni ye nde nde ti tongo na kobe, amara ti yombo nde nde, mire, dukani, 
vin, mafuta, farini, ble, abagara, ataba, ambarata, apusu ti mbarata, angbaa na 
azo so a gbu ala na ya ti bira. 

14Azo ti dengo buze ni atene na lo: “Aye so kue mo yeke sara nzara ni ando so, 
aye ni kue ahon yongoro na tere ti mo awe; apendere ye ti mo na aye ti mosoro 
ti mo ahon kue awe, mo yeke kiri wara ni oko pepe!” 

15 Azo ti dengo buze so aga azo ti mosoro na lege ti dengo buze na ya ti gbata ni 
ayeke luti yongoro, ngbanga ti so mbeto ti pasi so lo yeke baa ayeke sara ala; 
ala yeke toto, ala yeke sara mua si 

16ala yeke tene: “Mawa-ee! So mawa! Kota gbata so ayu bongo so a sara na len, 
na apendere bengba bongo so ayeke za zango, so tere ti lo ayeke za na lôro, na 
atêne ti ngangu ngere, nga na alenge! 

17 Gi na ya ti ngbonga oko, gba ti amosoro ti lo so kue abuba awe!” Amakonzi 
kue ti amangboko, azo so kue ayeke sara kua na ya ni, azo so ayeke tambula na 
amangboko ni, na azo so kue ayeke wara nginza na lege ti sarango kua na le ti 
ngu, 

18ala luti yongoro si na bango gbata ni so ayeke gbi si guru ni ayeke sigigi so, ala 
dekongo, atene: “Ae, azo! Gbata wa laa alingbi fade na Babilone, kota gbata so?” 

19Ala tuku fuku ti sese na ya ti li ti ala, ala toto, ala sara mua, ala dekongo, atene: 
“Mawa-ee! So mawa! Kota gbata so na lege ti gba ti amosoro ti lo awa ti 
amangboko aga azo ti mosoro mingi so, gi na ya ti ngbonga oko aye ti lo kue 
abuba awe!” 

20 Ala so kue ayeke na yayu, ala duti na ngia ndali ti so Babilone ati awe! Ala azo 
ti Nzapa, awatokua ti Nzapa, awayanga-Nzapa, ala duti na ngia ndali ti so Nzapa 
afâ ngbanga na li ti Babilone ndali ti ye so lo sara na ala! 

21 Tongaso, mbeni ngangu ange amu mbeni ngbongboro têne so akono alingbi 
na têne ti nikango na ye, lo bi na ya ti kota ngu-ingo si lo tene: “A yeke bi 
Babilone, kota gbata ni na ngangu tongaso. Fade azo ayeke kiri ti baa ni pepe! 

22Babilone, zo ayeke kiri ti ma ngombi ti azo ti pikango kundi, na go ti azo ti 
hengo bia, na toto ti ngoli na ti tatalita na ndo ti mo pepe. Zo ayeke kiri ti wara 
azo ti sarango akua nde nde na kode na ndo ti mo pepe; zo ayeke kiri ti ma nga 
toto ti têne ti nikango na ye na ndo ti mo pepe. 

23Wâ ti lamba akiri ti za na ndo ti mo pepe. Na ndo ti mo, zo ayeke kiri ti ma 
pepe go ti koli na wali so amu tere fini fini. Nda ni ayeke so: azo ti dengo buze 
ti mo ayeke ngangu ahon ala ti sese si mo handa amara kue na lege ti sarango 
aye ti mazi ti mo!” 

24 Kâ na Babilone laa a tuku mene ti awayanga-Nzapa, ti azo ti Nzapa na ti azo 
so kue a fâ ala na ndö ti sese. 

Aye so Nzapa afa 19 

1Na pekoni, mbi ma mbeni kota go tongana ti gba ti azo na yayu; ala tene: 
“Aleluya! Nzapa ayeke Wasongo e! Gonda na ngangu ayeke ti lo! 

2 Fango ngbanga ti lo ayeke na lege ti taa-tënë si ayeke mbirimbiri! Lo fâ 
ngbanga na li ti kota wali-ndumba so abuba ndö ti sese na sarango aye ti 
ndumba ti lo. Nzapa afâ ngbanga na li ti lo ndali ti so lo fâ azo ti kua ti Nzapa.” 

3 Ala kiri atene: “Aleluya! Wâ so agbi kota gbata ni, guru ni ayeke sigigi kpu na 
kpu!” 

4Akangba baleuse na osio na aye osio so ayeke na fini akuku si ala voro Nzapa 
so ayeke duti na ndö ti mbata ti gbia so, ala tene: “Amen! Aleluya!” 

Matanga ti mungo wali ti Molenge ti Taba 

5 Mbeni go alondo na mbage ti mbata ti gbia ni si atene: “Ala azo ti kua ti Nzapa 
kue, ala akota zo na akete zo, ala so ayeke kpe mbeto ti lo, ala sepela Nzapa!” 

6 Mbi ma mbeni go tongana ti gba ti azo; go ni ayeke tongana toto ti kota ngu na 
ti bekpa so asungba ngangu, atene: “Aleluya! Biani, Kota Gbia, Nzapa ti e so 
ngangu ti lo ahon angangu kue ato nda ti le-gbia awe! 

7Ayeke nzoni e sara ngia, e dodo na ngia! E gonda lo! Biani, ndembe ti matanga 
ti mungo wali ti Molenge ti Taba alingbi awe! Wali so lo ye ti mu lo so aleke tere 
ti lo awe. 

8A mu na lo pendere bongo ti len so ayeke za zango si ayeke nzoni titene lo yu 
ni.” (Bongo ti len ni ayeke aye ti mbirimbiri so azo ti Nzapa asara.) 

9 Ange ni atene na mbi: “Su tënë so na mbeti: ‘Ti ala nzoni, azo so a tisa ala ti gue 
na matanga ti mungo wali ti Molenge ti Taba!’ ” Ange ni akiri atene: “So taa 
atënë so alondo na Nzapa.” 

10 Mbi kuku na gbe ti ange ni ti voro lo, me lo tene na mbi: “Sara ye tongaso 
pepe! Mbi yeke gi mba ti mo, zo ti kua; mbi yeke nga mba ti a-ita ti mo na ti azo 
so kue abata taa-tënë so Jésus afa. Mo voro gi Nzapa!” Taa-tënë so Jésus afa, ni 
laa amu ngangu na awayanga-Nzapa ti sara na kua ti ala. 

Lo so aduti na ndö ti vuru mbarata 

11 Na pekoni, mbi baa yanga ti yayu azi si mbeni vuru mbarata ayeke daa; iri ti 
lo so aduti na ndö ti mbarata ni ayeke “Zo ti batango tënë ti yanga ti lo” nga na 
“Zo ti tenengo taa-tënë.” Lo yeke fâ ngbanga na legeni si lo yeke tiri bira na lege 
ti mbirimbiri. 

12 Le ti lo ti bango na ndo ayeke za tongana menga ti wâ, akpoto mingi ti gbia 
ayeke na li ti lo. A su mbeni iri na tere ti lo so zo oko ahinga nda ni pepe, me gi 
lo oko. 

13Lo yu kota bongo so a yoro na ya ti mene. Iri ti lo ayeke “Tënë ti Nzapa.” 

14Aturugu ti yayu amu peko ti lo, ala kue ayeke na ndö ti avuru mbarata si ala 
yu pendere vuru bongo so a sara na len si ayeke nzoni. 

15 Mbeni yongoro zeme so yanga ni aza mingi alondo na yanga ti lo si ayeke 
sigigi. Na yongoro zeme ni laa, alingbi lo kinda azo ti amara nde. Fade lo yeke fa 
lege na ala na komandema ti ngangu; lo yeke do ale ti vinye na ya ti du ti 
petengo na vin ti kota ngonzo ti Nzapa so ngangu ti lo ahon angangu kue. 

16A su iri na ndö ti kota bongo ti lo nga na ndö ti gere ti lo; iri ni ayeke: “Gbia ti 
agbia, Kota Gbia ti akota gbia.” 

17 Na pekoni, mbi baa mbeni ange so ayeke luti na ya ti lâ. Lo dekongo ngangu 
na andeke so kue ayeke huru yongoro kâ na le ti nduzu, lo tene: “Ala ga abongbi 
tere ti ala ndali ti kota matanga ti Nzapa! 

18Ala ga ate kasa ti tere ti agbia, ti aturugu ti kota kamba, ti aturugu, ti ambarata, 
ti azo so ayeke kpe na ambarata ni, ti azo kue: akota zo na akete zo, angbaa na 
ala so ayeke angbaa pepe!” 

19Mbi baa nyama ni, agbia ti ndö ti sese nga na aturugu ti ala. Ala bongbi tere ti 
ala ti tiri na lo so ayeke duti na ndö ti mbarata ni, lo na aturugu ti lo. 

20 A gbu nyama ni na wayanga-nzapa ti mvene so asara aye ti kpene na dawa ti 
lo so. Na lege ti aye ti kpene laa lo wara lege ti handa azo so awara nzoroko ti 
nyama ni si avoro limo so akpa nyama ni so. A mu ala use kue si a bi ala na fini 
le ti ala na le ti kota wâ ti sufre. 

21A fâ aturugu ti ala kue na yongoro zeme so ayeke sigigi na yanga ti lo so ayeke 
na ndö ti mbarata ni; andeke kue ate kasa ti tere ti azo ni, ya ti ala asi. 

Aye so Nzapa afa 20 

Tënë ti ngu saki oko 

1Na pekoni, mbi baa mbeni ange so alondo na yayu si ayeke zu; lo gbu na 
maboko ti lo kerere ti yanga ti kota du so alinda mingi nga na mbeni 
ngbongboro zingiri. 

2 Lo gbu sioni nyama so akpa ngunde, so ti tene ngbene ngbo so ayeke Zabolo 
wala Satan, lo kanga lo na zingiri ni ndali ti ngu saki oko. 

3Ange ni abi lo na ya ti kota du ni, lo kanga yanga ni si lo kpo nzoroko na yanga 
ni titene nyama ni akiri awara lege ti handa amara pepe, ngbii ngu saki oko ni 
ahunzi si. Na pekoni, alingbi a zi lo ndali ti mbeni kete ngoi. 

4 Na pekoni, mbi baa ambata ti gbia. Azo so aduti na ndö ni, a mu na ala ngangu 
ti fâ ngbanga. Mbi baa nga yingo ti ala so azo afâ go ti ala ndali ti so ala sara ye 
alingbi gi na taa-tënë so Jésus afa nga na tënë ti Nzapa. Ala ke ti voro nyama ni 
wala limo so akpa nyama ni, ala yeke na nzoroko ti nyama ni na ndö ti le ti ala 

wala na ndö ti maboko ti ala pepe. Ala kiri na fini si ala na Christ abongbi ale-
gbia na ya ti ngu saki oko. 

5Atanga ti akuâ ni akiri na fini pepe ngbii ngu saki oko ni ahunzi si. So kozo 
zingongo ti akuâ laa. 

6Ti ala nzoni, ala so ayeke na popo ti akozo kuâ so azingo! Ala yeke ti ala biani 
azo ti Nzapa, kuâ ti use ni ayeke na ngangu na ndö ti ala pepe. Ala yeke ga 
awayango-sandaga ti Nzapa na ti Christ si ala na lo ayeke le-gbia na ya ti ngu 
saki oko. 

Satan ati awe 

7Tongana ngu saki oko ni ahunzi awe, fade a yeke zi Satan na ya ti kanga so lo 
yeke daa. 

8Lo yeke hon ti gue ti handa amara so ayeke na ndangoro osio ti sese kue, so ti 
tene Gog na Magog. Satan ayeke bongbi ala ndali ti bira. Wungo ti ala ayeke 
tongana wungo ti mbutu ti yanga ti kota ngu-ingo. 

9Ala yeke mu ndö ti sese kue si ala yeke ngoro tere ti gbagba so azo ti Nzapa 
ayeke daa nga na gbata so Nzapa aye ni mingi so. Me mbeni wâ alondo na nduzu, 
ati si agbi ala kue. 

10Zabolo so ahanda azo ni so, a bi lo na le ti kota wâ na sufre, na ndo so nyama 
ni ayeke daa, lo na nyama so atene mvene atene, ni yeke wayanga-Nzapa so. 
Fade ala yeke baa pasi bi na lâ, kpu na kpu. 

Fango ngbanga ti ndani 

11 Na pekoni, mbi kiri mbi baa mbeni kota vuru mbata ti gbia. Mbi baa nga lo so 
ayeke duti na ndö ni so. Sese na yayu alondo na dawa ti lo, akpe ahon, a kiri a 
baa ala mbeni pepe. 

12Na pekoni, mbi baa akuâ, akete ni na akota ni, ala yeke luti na dawa ti mbata 
ti gbia ni. A zi abuku si a zi mbeni buku nde: mbeti so a su iri ti azo so ayeke na 
taa fini daa. A fâ ngbanga na li ti akuâ alingbi na ye so ala sara tongana ti so a su 
tënë ni na ya ti abuku ni so. 

13Kota ngu-ingo asigigi na akuâ so ayeke na ya ti lo. Kuâ na ndo ti akuâ asigigi 
na akuâ so ayeke na ala si a fâ ngbanga na li ti ala oko oko alingbi gi na ye so ala 
sara. 

14A mu kuâ nga na ndo ti akuâ, a bi ala na le ti kota wâ. Le ti kota wâ ni ayeke 
kuâ ti use ni. 

15Tongana a wara iri ti mbeni zo na ya ti mbeti ni pepe, so ti tene mbeti so a su 
iri ti azo so ayeke na taa fini daa, a yeke bi lo na le ti kota wâ ni. 

Aye so Nzapa afa 21 

Fini yayu na fini sese 

1 Na pekoni, mbi baa fini yayu na fini sese. Kozo yayu na kozo sese ahon awe si 
kota ngu-ingo ayeke daa mbeni pepe. 

2Mbi baa gbata so ayeke nde si ayeke nzoni kue, fini Jérusalem, so alondo na 
yayu na tere ti Nzapa si ayeke zu ti ga. Gbata ni aleke tere ti lo tongana mbeni 
wali so aye ti mu koli na fini ni si ayu aye ti pendere ti yamba na koli ti lo. 

3Mbi ma mbeni kota go so alondo na mbage ti mbata ti gbia ni, atene: “Fadeso, 
da so Nzapa aduti daa asi na popo ti azo awe! Lo yeke sara kodro na ala, ala 
yeke duti amara ti lo. Lo wani, lo yeke duti na ala, lo yeke duti Nzapa ti ala. 

4Lo yeke mbo ande ngu ti le ti ala kue. Fade kuâ, wala mua, wala toto wala pasi 
ayeke duti daa mbeni pepe, ngbanga ti so angbene ye kue ahon awe.” 

5Na pekoni, lo so ayeke duti na ndö ti mbata ti gbia atene: “Fadeso, mbi mu aye 
kue, mbi sara na fini ni.” Tongaso, lo tene na mbi: “Su tënë so na mbeti, ngbanga 
ti so atënë ni ayeke taa-tënë, zo alingbi ti zia be ti lo na ndö ni.” 

6 Lo kiri lo tene na mbi: “Awe! Mbi yeke Alfa na Omega, mbi yeke tongo nda ti 
aye kue si mbi yeke nga kongo nda ti aye kue. Zo so nzara ti ngu asara lo, fade 
mbi yeke mu na lo ngu senge senge, ngu ti li ti ngu so ayeke mu fini na zo. 

7 Zo so aso benda, fade mbi yeke mu aye so na lo; mbi yeke duti Nzapa ti lo si lo 
yeke duti molenge ti mbi. 

8Me ti azo ti mbeto, azo so azia lege ti mabe, azo ti sarango asioni ye, azo ti fango 
zo, azo ti sarango aye ti ndumba, azo ti guengo na gbe ti yoro, azo ti vorongo 
anzapa nde nga na azo ti mvene kue, ye so a leke ti ku na ala ayeke kota le ti wâ 
ti sufre. So laa ayeke kuâ ti use ni.” 

Fini gbata ti Jérusalem 

9Mbeni oko ti a-ange mbarambara so agbu akopo mbarambara so tanga ti aye 
ti sioni mbarambara ayeke daa so, lo ga lo tene na mbi: “Ga, mbi fa na mo wali 
so Molenge ti Taba aye ti mu lo titene lo ga wali ti lo so.” 

10 Yingo ti Nzapa agbu mbi si ange ni ague na mbi na ndö ti mbeni kota hoto so 
ayo na nduzu mingi. Lo fa na mbi gbata so ayeke nde si ayeke nzoni kue, 
Jérusalem, so alondo na yayu na tere ti Nzapa si ayeke zu na sese. 

11Gonda ti Nzapa ayeke za na ya ni. Zango ti ya ti gbata ni akpa zango ti têne ti 
ngangu ngere si akpa nga mbeni pendere têne so iri ni zaspe so zo ayeke baa 
ndo na ya ni kue. 

12 Mbeni kota gbagba so ayo na nduzu mingi angoro gbata ni; ayanga ti gbagba 
ni ayeke baleoko na use. A-ange baleoko na use ayeke bata ayanga ti gbagba ni. 
A su iri ti amara baleoko na use ti Israel na ndö ti ayanga ti gbagba ni. 

13Ayanga ti gbagba ni ayeke ota na mbage ti To, ota na mbage ti Banga, ota na 
mbage ti Mbongo, ota na mbage ti Do. 

14A leke agere ti gbagba ni na ndö ti têne baleoko na use; a su iri ti awatokua 
baleoko na use ti Molenge ti Taba na ndö ti atêne ni oko oko. 

15 Ange so ayeke tene tënë na mbi so agbu mbeni ye ti hakango na ye na maboko 
ti lo; ye ni akpa sosongo so a leke ni na lôro. Lo ye ti haka gbata ni, ayanga ti 
gbata ni nga na agbagba ni ti hinga yongo ni. 

16Atere ti gbagba ni ayeke osio, yongo ti ala kue alingbi tere. Ange ni amu 
sosongo ni ti haka na tere ti gbata ni; lo haka ni mbage na mbage alingbi na 
metere ngbangbo use fani saki baleoko na use: yongo ti tere ti gbata ni mbage 
na mbage nga na yongo ni na nduzu alingbi tere. 

17Ange ni ahaka tere ti gbagba ni na sosongo ni. Lo mu ndambo ti metere, lo 
haka na yongo ti gbagba ni na nduzu: yongo ni alingbi na ndambo ti metere ni 
fani ngbangbo oko na baleosio na osio. So lege ti hakango ye ti zo laa. 

18 A sara gbagba ni na apendere têne so iri ni zaspe. Ti gbata ni wani, a leke ni 
na lôro ti nzoni ni so zo ayeke baa ndo na ya ni kue. 

19A leke tere ti atêne ti gere ti gbagba ni na amara ti têne nde nde ti ngangu 
ngere: a leke kozo gere ni na zaspe, use gere ni na safir, ota gere ni na agate, 
osio gere ni na emerode, 

20oku gere ni na oniks, omene gere ni na sardoane, mbarambara gere ni na 
krizolite, miombe gere ni na berile, gumbaya gere ni na topaze, baleoko gere ni 
na krizopraze, baleoko na oko gere ni na turkoaze, baleoko na use gere ni na 
ametiste. 

21Ayanga ti gbagba ni baleoko na use kue ayeke alenge baleoko na use. A leke 
yanga ti gbagba oko na lenge oko, yanga ti gbagba oko na lenge oko. A leke 
balabala ti ya ti gbata ni na lôro ti nzoni ni so zo ayeke baa ndo na ya ni kue. 

22Mbi baa kota da ti Nzapa na ya ti gbata ni pepe, ngbanga ti so kota da ti Nzapa 
ni ayeke Kota Gbia wani, Nzapa so ngangu ti lo ahon angangu kue, lo na Molenge 
ti Taba. 

23 Gbata ni aku titene lâ wala nze asu na ya ni pepe, ngbanga ti so gonda ti Nzapa 
ayeke su na ya ni si Molenge ti Taba ayeke sara titene ndo ni avuru. 

24Amara nde ayeke tambula na ya ti lumiere ti lo, agbia ti sese ayeke ga na 
amosoro ti ala na ya ni. 

25Ayanga ti gbagba ni ayeke ngba na zingo ni lakue, ngbanga ti so fade ndo 
ayeke vuko na ndo ni so laoko pepe. 

26A yeke mu amosoro na aye ti pendere ti amara nde ti ga na ni na ndo so. 

27Mbeni ye ti sioni oko ayeke li na ya ti gbata so pepe, ataa zo ti sarango aye ti 
sioni so zo alingbi ti baa na le ti lo fani use pepe, ataa zo ti mvene, ayeke li daa 
pepe. Me gi azo so iri ti ala ayeke na ya ti mbeti ti Molenge ti Taba, mbeti so a 
su iri ti azo so ayeke na taa fini daa, ala laa ayeke li na ya ti gbata ni. 

Aye so Nzapa afa 22 

1 Na pekoni, ange ni afa na mbi kota bale so ayeke mu fini na zo; zo ayeke baa 
ndo na ya ti bale ni kue. Ngu ni alondo na mbage ti mbata ti Gbia Nzapa na ti 
Molenge ti Taba si ayeke sigigi. 

2 Ngu ni asua, ahon na be ti balabala ti ya ti gbata ni. Na atere ti ngu ni, mbage 
na mbage, keke so ayeke mu fini na zo ayeke daa. Keke ni ayeke le fani baleoko 
na use na ya ti ngu oko, so ti tene nze na nze. Akugbe ti keke ni ayeke yoro ti 
kaingo na kobela na tere ti amara. 

3 Mbeni ye so Nzapa adeba ni ayeke duti ande na ya ti gbata ni pepe. Mbata ti 
Gbia Nzapa na ti Molenge ti Taba ayeke duti na ya ti gbata ni si azo ti kua ti lo 
ayeke voro lo. 

4Azo ni ayeke baa le ti lo si a yeke su iri ti lo na ndö ti le ti ala. 

5 Ndo ayeke kiri ti vuko na ndo ni so pepe, azo ayeke ku zango ti lamba wala 
sungo ti lâ ti baa ndo na ni pepe, ngbanga ti so Kota Gbia Nzapa ayeke su na ndö 
ti ala. Ala yeke le-gbia kpu na kpu. 

Kiringo ti Jésus 

6Na pekoni, ange ni atene na mbi: “Tënë so ayeke taa-tënë, zo alingbi ti zia be ti 
lo na ndö ni. Kota Gbia, Nzapa so ayeke mu Yingo ti lo na awayanga-Nzapa, lo 
laa lo tokua ange ti lo ti fa na azo ye so aga nduru ti si.” 

7Jésus atene: “Baa, mbi yeke ga fafadeso! Ti lo nzoni, zo so asara ye alingbi na 
tënë ti peko ti yanga ti Nzapa so a su na ya ti buku so!” 

8 Mbi Jean, mbi ma atënë so si mbi baa nga aye so. So mbi ma atënë ni si mbi baa 
aye ni awe, mbi kuku na gbe ti ange ni ti voro lo, lo so afa aye ni na mbi so. 

9Me lo tene na mbi: “Sara ye tongaso pepe! Mbi yeke gi mba ti mo zo ti kua; mbi 
yeke nga mba ti a-ita ti mo awayanga-Nzapa, na ala so kue asara ye alingbi na 
tënë ti ya ti buku so. Mo voro gi Nzapa!” 

10Lo kiri lo tene na mbi: “Atënë ti peko ti yanga ti Nzapa so a su na ya ti buku 
so, mo honde ni pepe, ngbanga ti so ngoi ti singo ti aye ni aga nduru awe. 

11 Zo so ayeke kirikiri, ayeke nzoni lo ngba ti sara ye ti kirikiri; zo so ayeke sara 
sioni ye, ayeke nzoni lo ngba ti sara sioni ye. Zo so ayeke mbirimbiri, ayeke 
nzoni lo ngba ti sara ye ti mbirimbiri. Zo so ayeke ti Nzapa, ayeke nzoni lo ngba 
zo ti Nzapa.” 

12Jésus atene: “Baa, mbi yeke ga fafadeso! Mbi yeke ga na futa ti mbi ti kangbi 
na zo oko oko alingbi na ye so lo sara. 

13 Mbi yeke Alfa na Omega, mbi yeke lo so ayeke kozo ni na lo so ayeke ndangba 
ni, mbi yeke tongo nda ti aye kue si mbi yeke kongo nda ti aye kue.” 

14 Ti ala nzoni, ala so asukula bongo ti ala avuru, tongaso si ala wara lege ti te 
lengo ti keke so ayeke mu fini na zo si ala wara nga lege ti li na ayanga ti gbagba 
ni ti gue na ya ti gbata ni. 

15Na gigi, azo so sarango ye ti ala akpa ti mbo, azo ti guengo na gbe ti yoro, azo 
ti sarango aye ti ndumba, azo ti fango zo nga na azo so aye mvene si ayeke tene 
mvene! 

16 “Mbi Jésus, mbi tokua ange ti mbi ti gue ti fa peko ti aye so na a-Eglize. Mbi 
yeke hale ti sewa ti David, mbi yeke tongoro ti ndaperere so ayeke za mingi.” 

17 Yingo-Vuru na wali so amu koli na fini ni atene: “Ga!” Ayeke nzoni zo so ama 
tënë so, atene: “Ga!” Zo so nzara ti ngu asara lo, ayeke nzoni lo ga. Zo so ayeda, 
ayeke nzoni lo mu ngu senge senge lo nyon, ngu so ayeke mu fini na zo. 

Tanga ti tënë 

18 Azo so kue ayeke ma tënë ti peko ti yanga ti Nzapa so ayeke na ya ti buku so, 
mbi Jean, mbi tene tënë so mbirimbiri na ala: tongana mbeni zo azia mbeni tënë 
na ndö ni, fade Nzapa ayeke zia aye ti sioni so a tene tënë ni na ya ti buku so na 
ndö ti lo. 

19Tongana mbeni zo azi mbeni tënë ti peko ti yanga ti Nzapa so ayeke na ya ti 
buku so, fade Nzapa ayeke zi ye so aga ti zo ni si a tene tënë ni na ya ti buku so, 
so ti tene le ti keke so ayeke mu fini na zo nga na gbata so ayeke nde si ayeke 
nzoni kue. 

20Zo so atene tënë ti aye so, lo tene, aye ni ayeke taa-tënë; lo tene: “Biani, mbi 
yeke ga fafadeso!” Amen! Ga, Kota Gbia Jésus! 

21Ayeke nzoni Kota Gbia Jésus asara nzoni be na azo kue! 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 

 
 

 

 

 

 

 

 

Capa: Pôr do sol. Trata-se de imagem disponibilizada na internet, dentre as que 
não informam haver restrição ao uso. 

 


